
Old Testament Nahum 2.504 

Kejadian 3 Habakuk 2.510 

Keluaran 154 Zefanya 2.517 

Imamat 286 Hagai 2.524 

Bilangan 375 Zakharia 2.529 

Ulangan 492 Maleakhi 2.557 

Yosua 600 New Testament 

Hakim-Hakim 673 Matius 2.566 

Rut 747 Markus 2.677 

1 Samuel 757 Lukas 2.749 

2 Samuel 854 Yohanes 2.868 

1 Raja-Raja 937 Kisah Rasul-Rasul 2.955 

2 Raja-Raja 1.039 Roma 3.069 

1 Tawarikh 1.138 1 Korintus 3.120 

2 Tawarikh 1.227 2 Korintus 3.169 

Ezra 1.342 Galatia 3.200 

Nehemia 1.374 Efesus 3.217 

Ester 1.420 Filipi 3.234 

Ayub 1.445 Kolose 3.246 

Mazmur 1.532 1 Tesalonika 3.258 

Amsal 1.756 2 Tesalonika 3.268 

Pengkhotbah 1.836 1 Timotius 3.274 

Kidung Agung 1.861 2 Timotius 3.288 

Yesaya 1.874 Titus 3.298 

Yeremia 2.039 Filemon 3.304 

Ratapan 2.212 Ibrani 3.307 

Yehezkiel 2.228 Yakobus 3.342 

Daniel 2.377 1 Petrus 3.355 

Hosea 2.425 2 Petrus 3.368 

Yoel 2.451 1 Yohanes 3.376 

Amos 2.460 2 Yohanes 3.389 

Obaja 2.481 3 Yohanes 3.391 

Yunus 2.484 Yudas 3.393 

Mikha 2.490 Wahyu 3.397 

Kejadian 

Kejadian 1 

Allahn pohol kinang wal tibag ane 

1Mun angge man angge elegma keram wal teberuk lit Allahn pohol ha kinang 
ha wal tibag. 
2Wal tibag li kinang pirim-pirim angge ruruk lit mondabi sungguk-sanggak 
teg latfag. Iken kinang obog toho hondo regma hik teg eneg latfag. We Allah 
hime eneg ik palimu lebe ruruk latfag. 
3Ari turuk latfagma Allahn ele uruk lit, ”O seleg amin,” ibagma seleg atfag. 
4Seleg atfagma Allahn yet hibareg fano tibihi pibareg seleg amu, hik amu 
welamag ulug minggiroho imbibag. 
5Seleg ino ilingge suwalfareg hik ino hubanggo suwalfag. Hup atfareg sakan 
tibagma hup misihim atfag. 
6-7 Hup misihim atfagma Allahn ele uruk lit, ”Ik apma fil werehon men pali 
fil werehon men amu-amu welamag ulug hili angge o ungga hag toho wereg 
amin,” ibag ane ari wirim atfag. Hili angge ino wal tibibareg 
8pohol suwalfagma hup atfareg sakan tibagma hup pirenam atfag. 
9Hup pirenam atfagma Allahn ele uruk lit, ”Ik pohol apma werehon amu 
yenggel atukmu kinang lilog tehon inam amag!” ibagma ik amu yenggel 
atfag. 
10Ik yenggel atfahon ino Allahn ik sene humon suwaltuk lit kinang lilog 
atfahon unuk kinang suwalfareg kim haruk lit fano tibihi pibag. 
11Pibareg Allahn ele uruk lit, ”Kinang inowen hohol anggen tohon men e 
anggen tohon men mun angge man angge anggen naruk lit ei emberukon wal 
taneg welaruhuwen wilibukag,” ibagma 

12kinangen mun angge man angge wilipfag. Wilipfagma Allahn yet hibareg 
fano pibag. 
13Fano pibagma hup atfareg sakan tibagma hup hinahanam atfag. 
14-15Hup hinahanam atfagma Allahn ele uruk lit, ”Kinang selehap turuk angge 
pohol fam hutuk amag. Ilingge fahet eke, hubanggo fahet eke, hup winag 
harukon men, mo ilig am wirig am turukmu winag harukon men, An Allah 
wel naptuk lit enehiyeg toho wereg li winag harukon fahet oho hutuk amag,” 
ibag ane ari wirim atfag. 
16Selehap turuk angge suwon piren wal teberuk lit ilingge fahet mo wal 
tibareg hubanggo fahet pikalem wal tibareg suhal oho wal tibibag. 
17-18Seleg amu, hik amu welamag ulug ilingge men hubanggo men fahet 
kinang selehap turuk angge itano Allahn pohol fam hutuk tibibag. Hutuk 
tibibareg yet haruk lit fano tibihi pibag. 
19Pibagma hup atfareg sakan tibagma hup uhanam atfag. 
20Hup uhanam atfagma Allahn ele uruk lit, ”Ik ahum ke lebe ruruk angge 
men suwe pohol ke lam-lam laruk angge men anggolo wereg amag,” ibareg 
21Allahn ik ahum ke lebe rurukon suwon men toron men suwe pohol ke laruk 
angge wal taneg werehon men wal tibibag. Wal tibibareg yet haruk lit fano 
tibihi pibag. 
22Pibareg ikma wereg angge men suwe pohol ke lam-lam larukon menen 
endebuhubonen ikma poholma keleg uhup ulug inineyap enepfag. 
23Inineyap enepfagma hup atfareg sakan tibagma hup fuwaben atfag. 
24Hup fuwaben atfagma Allahn ele uruk lit, ”Kinang inowen mun angge man 
angge lebe ruruk angge aben endetukon men endetuk elehon men unuyug 
fam larukonet ahum sap fam larukonet wal taneg welamuhuben werehap 
tukag,” ibag ane ari wirim atfag. 
25Mun angge man angge lebe ruruk angge wal tibibareg yet isaruk lit fano 
tibihi pibag. 



5 

 

 
ALLAH WENE 

© 2018, Indonesian Bible Society. 
 

 
 

 

26Pibareg Allahn nin ele uruk lit, ”Ketiya Nit nunubabut men wirim toho 
welamag ulug ninahuhe hag toho ap werehap tul. Iren mun angge man angge 
lebe rurukon suwon toron aben endetukon men endetuk elehon men ik 
ahummu wereg angge oho suwe arimano obog toho seneg lamuhup,” ibareg 
27Allahn ap wal eneptuk lit At inggareg hag toho wal enepfag. Ap eke, hiyap 
eke wal enepfag. 
28Wal enepfareg it inineyap eneptuk lit, ”Hit famen ap anggolo 
endebuhubonen kinang aru keleg uhupteg seneg lamuhup. Hiren mun angge 
man angge lebe ruruk angge ikma kinangma werehonet pohol ke larukonet 
obog toho arimano foroho lamuhup,” ulug hiyag isibag. 
29”Hiren naruk lamuhubon fahet hohol anggen tohon men e anggen tohon 
men mun angge man angge ei emberukon wal taneg werehon Anden og 
hisaruk lahi. 
30Wam suwe pak aben endetukon men endetuk elehon menen inggila angge 
naruk lamuhup,” ibag ane ari wirim atfag. 
31Allahn obog toho arimano wal tibibareg yet isaruk lit fano anggolo tibihi 
ulug ahiyeg hibag. Hibagma hup atfareg sakan tibagma hup falfaliken atfag. 

Kejadian 2 

1Allahn ari roho pohol men kinang men mun angge man angge wal tibibareg 
2obog toho wal tibihi ulug inggik sabir angge kel tibag. 
3Inggik sabir angge kel taruk lit, ”O sabir angge ap An wel naptuk lamuhubon 
arimano Anden nindi enesug laruhuk,” ulug o sabir angge ino usayap tibag. 
4Allahn pohol ha kinang ha wal tibag ane tu fam emberuk lahe. 

Allahn o Eden kinang yabukap tibag ane 

Allah NINIKNI inowen pohol men kinang men wal tibag li itano 
5osit uwan pilabik wam fugmu ap yabuk witukon elehen hoholangge men 
aben yatuk angge men eleg latfag. 

6We kinang undaman ik laharuk lit kinang ahaluwe ruruk latfag. 
7 Ari turuk latfagma Allah NINIKNI inowen kinang tot wibareg ap lale 
fibag. Lale fibareg oluk welaruhu ulug ambiyang ele ke ambilik ahe fu roho 
kilapfagma ap ino lebe ruruk latfag. 
8Lebe ruruk latfagma Allah NINIKNI inowen yali fil o Eden kinang yabukap 
tibareg ap lale fibahon ino hiyag itfag. 
9Allah NINIKNI inowen yabuk ino fam fano ahen anggen unduk fanowon eke 
hag eke hag wilip amag pibagma wilip atfag. Yabuk pulmu e piren wilip 
atfag, e misig ino anggen aben narukmu war atuk eleg ahen, misig ino 
anggen narukmu siyahon tu, fanowon tu ulug unundaman onoluk atuk ahen 
welatfag. 
10O Eden yabuk ino ahaluweyap turukon fahet ik misig wilip atfahon ino 
yabuk ino pisan toho laruk lit ik uhan handuhal turuk. 
11-12Misig unuk Pison inowen Hawila kinang walinggoho laruk. Hawila 
kinang ino fam umbagpag turuk angge emas fanowon men e ahaluwe amben 
fanowon men helep ili faya rurukon men wereg. 
13Ik pirenehon unuk Gihon inowen o Kus kinang walinggoho laruk. 
14Ik hinahanehon unuk Tigris ino Asyur kinang yali fikit laruk. Ik uhanehon 
ino unuk Efrat uruk. 
15Allah NINIKNI inowen ap lale fibahon ino Eden yabuk foroho lit wituk 
laruhun ulug hiyag itfag. 
16Ap ino fam ele uruk lit, ”E yabuk tu fam werehon aruma anggen obog toho 
naruk laruhun angge famen 
17e anggen narukmu siyahon tu, fanowon tu ulug onoluk atuk ahen aru eneg 
anggen nahun fug. Nahun sambil war aruhun,” ibag. 
18Ari ibareg Allah NINIKNI ino indimuwen peruk lit, ”Ap eneg amu weregma 
siyag. At let turuk laruhuwon at men wirim tohon misig lalmin,” pibag. 

19Ari pibareg kinang tot wibareg mun angge man angge lebe ruruk angge 
kinangma werehon men pohol ke larukon men wirim tibibag. Wirim 
tibibahon arimano obog toho og eneplug ap inowen ununuk suwal enepmisi 
ane yet hamin ulug ambeg libag. Walug libagma enebe wal taneg ununuk 
suwal enepfahon arimano ketiya oho wereg. 
20Lebe ruruk angge kinangma werehon men pohol ke larukon men arimano 
obog toho ununuk wal taneg suwal enepfagma ap ino let turukon at men 
wirim tohon eleg latfag. 
21Eleg latfagma Allah NINIKNI inowen ap ino noho apeleg amag pibagma 
nohorukmu NINIKNI inowen ap ino ibal uwag misig lisoho wibareg lisoho 
wibag ambeg ino unu fam lare fibag. 
22Ibal uwag wibahon ino fam hiyap lale fibareg ap ino ambeg walug libag. 
23Walug libagma ap inowen ele uruk lit, ”At tu eneg an min wirim teg,” 
ibareg, ”At uwag aru an nuwag famen wereg, at unu aru oho an nunu famen 
wereg. An ap famen wehek angge re unuk hiyap suwaltuk lahi,” ibag. 
24 Alem ari famen aben ikni men isinga men embeselug uhe men mangno 
roho wereg lit enebe misig welamuhup. 
25Ap men hiyap men itano enesum wan teg eleg angge enebiye wereg latfag 
angge famen ininggali haruk latfag fug. 

Kejadian 3 

Aben Allah ele imbisibag ane 

1 Allah NINIKNI inowen mun angge man angge lebe ruruk angge wal tibahon 
arimano sehelimu indi anggat tehon pisanggo eneg welatfag. Pisanggo 
inowen hiyap ino kapal haruk lit, ”Allahn e anggen obog toho aruma na fug 
ulug hiyag hisarisi ano?” ulug kapal hibagma 
2hiyap inowen, ”Fug! ’E yabuk tu fam werehon anggen obog toho naruk 
lamuhup,’ irisireg, 

3’We e yabuk pulmu werehon aru eneg sen ha fug angge anggen na fug,’ irisi. 
Nininggiken sen hahukteg anggen nahuk halug war amuhuk,” ibag. 
4Ari ibagma pisanggo inowen, ”War amuhup fug,” ibareg, 
5”Allahn irisi ane ari e anggen aru nahupteg An Allah hag toho wereg lit 
siyahon tu, fanowon tu ulug inindi anggar aruhu rohon ulug ele si ane irisi,” 
ibag. 
6Ari ibagma hiyap inowen e usa ahen ino yet harukmen e ino fano regma 
anggen oho unduk fanowon wereg ulug yet hibareg e anggen aru naminmu 
nindi anggar alep fano pibag. Ari pibareg e anggen ino tahanoho nibareg 
ahun oho og irik libagma nibag. 
7Nibareg itano kim harukmen nenebiye welahe ulug inindi anggar atfagma 
e ara inggila seleben tibareg sum hag toho wan tibag. 
8Hupmu o sako regma Allah NINIKNI yabuk ino fam larukmu aplohok hol 
hibareg it piren itano NINIKNIYEN yet nisahu rohon ulug e sehelimu hirag 
atfag. 
9Hiraho lit weregma NINIKNI inowen ap ino fam, ”Kema welahen?” ulug wol 
tibag. 
10Wol tibagma ap inowen, ”Hat yabukmu waharukon haplohok holihireg 
nabiye welahi ulug ninggaliyen hirag ahireg welahi,” ibag. 
11Ibagma Allahn te, ”Hat habiye welahen ulug san hiyag herehek?” ibareg, 
”E anggen na fug irikikon ino nenggen ano?” ulug kapal hibag. 
12Kapal hibagma ap inowen uruk lit, ”Hiyap hat men welamuhup ulug og 
nitikinon inowen e anggen ino og nerehekma ninggireg welahi,” ibagma 
13Allah NINIKNIYEN hiyap ino kapal haruk lit, ”Nungge fahet ari roho tehen?” 
ibag. Ibagma hiyap inowen, ”Pisanggo inowen nele ying nabehekma e 
anggen ino ninggi,” ibag. 

Allahn Adam men Hawa men alem angginon unubam imbibag ane 

14Ari ibagma Allah NINIKNI inowen pisanggo fam ele uruk lit, ”Haren hele si 
ane ehenma alem angginon hubam emberuk lahi. Mun angge man angge lebe 
ruruk angge arimano enesehelimu we hat eneg kinang ke hahum sap fam 
laruk lit kinang alinlan narukmen eneg war aruhun ulug huluwap haptuk 
lahi. 
15Hat men hiyap men seli roho welamuhup ulug emberuk lahi. Hat 
humalikisi men hiyap aru umalikisi men seli roho eneg wereg lit it unuyuhen 
hat hunggul sobir isarukmu haren it unuyug anggulmu fato eneptuk 
laruhun,” ibag. 
16Ari ibareg NINIKNI inowen hiyap ino fam ele uruk lit, ”Hat malik fet 
talugmu hahum anggolo fato haptuk laruhu. Malik indag tik oho lit ouken 
inel-hanel uruk laruhun. Haren hahun fahet hindi anggolo roho wenggel 
haruk laruhun angge famen aren mingming haptuk laruhu,” ibag. 
17 Ari ibareg NINIKNI inowen ap ino fam ele uruk lit, ”Haren huhe ele 
holehenteg e anggen na fug irikikon nenggenma haren yabuk wituk 
laruhunon siyag aruhu ulug huluwap turuk lahi. Haren asengseng toho yabuk 
witlug yatukon arimano narukmen eneg welaruhun. 
18Olok-olok angge hinde-hinde yabukmu wilip aruhumu farema amu wilip 
atuk angge eneg naruk laruhun. 
19Yabuk wituk lit lisag anggolo harukmen eneg war aruhun. Hat hebe kinang 
fam lal haptikik angge re war aruhunteg suhuloho kinang aruhun,” ibag. 
20Ari ibagma hiyap ino ap obog toho inisinga aruhu ulug ahunen unuk Hawa 
suwalfag. 
21Suwalfagma Allah NINIKNI inowen it piren fahet wam ahap fam sum yiko 
wan enepfag. 

Allahn Adam men Hawa men Eden yabukmuwen yanggal enepfag ane 

22 Allah NINIKNI ino indimuwen peruk lit, ”Ketiya it ariya ap kinangmon 
famen Nit hag toho wereg lit siyahon tu, fanowon tu ulug inindi anggar 

ahama war am fug angge mondabi onoluk welamuhup tohon nin onoluk atuk 
ahen eke ino anggen nahup fug,” pibareg 
23Eden yabukmuwen yanggal eneptuk lit Anden lal haptikik angginang ino 
eneg wituk laruhun ulug Adam ino hiyag itfag. 
24Usa ahen ino aben anggen narukmu onoluk atuk ahen iraham lahup tohon 
ulug Eden yabukmu yali filen kurukon sokolma Allah NINIKNI inowen otsi 
kerub suwe aherabul hag angge wilibihon unduhuk fibareg karog ayeg indok 
ambulpul mililang turukon hahon sap tibibag. 

Kejadian 4 

Kainen Habel watfag ane 

1Welatfareg hun Adam ino uhe Hawa ino men nohibagma hiyap ino malik 
ahummu atfagma malik ap angge indag tibag. Indag tibareg NINIKNI Allahn 
let naptuk lit malik ap angge an nubam embehek ulug unuk Kain suwalfag. 
2Kain indag tibareg ot Habel eke indag tibag. Indag tibagma malik itano su 
atfareg Habel ino wam endetukon weregma Kain inowen yabuk wituk latfag. 
3Welatfareg Kain inowen NINIKNI Allah fahet hubu lahapmin ulug yabukmu 
yatfag angge winon wibareg indokma yalfag. 
4Yalfagma Habel inowen oho ambohom domba arimano sehelimuwon 
umalik wandabon eke wibareg kong toho senggele fibareg sei fano roho 
werehon NINIKNI Allah fahet yale fibag. Yale fibagma NINIKNI Allahn 
Habelen yalehekon amben fano ulug Habel fahet ahiyeg hibag angge famen 
5Kainen yalehekon amben siyag ulug Kain fahet nirim pibag. Nirim pibagma 
Kain olok anggolo hibareg ayeg kilit matfag. 
6Ayeg kilit matukmu NINIKNI Allahn Kain fam hiyag utuk lit, ”Nungge fahet 
hat holok hehenteg hayeg kilit matuk lahen? 
7Haren fano ane telenteg horohole seleg toho welalen. Haren nolok ane timin 
peruk lahen halug siyahon hat hundama kik oho lit wereg. Siyahon inowen 

an ninggikmu welamag ulug kahal hasug angge re siyag ane wenggeltuk 
lahenon ari apmayap timihin,” ibag. 
8 Ari ibagma Kain inowen ot Habel fam yabukmu lul ulug hiyag itfareg 
ambiyeg libag. Libag ambeg inowen Kain ino in atfareg ot Habel ino pinggi 
ware fisibag. 
9Ware fisibagma NINIKNI Allahn Kain kapal haruk lit, ”Hot Habel kema 
wereg?” ibagma Kainen, ”Anden not foroho lahi angge? An te napeleg,” ibag. 
10 Ari ibagma NINIKNI Allahn ele uruk lit, ”Nungge fahet haren alem ari 
tehen? Hot amep kinangma wambehekon inowen ap ele hag toho ayeg wat 
nitmihin ulug ele hi roho nubam uruk. 
11Hot amep kinangma wambehek angge re haren kinang fam yabuk wit taruk 
laruhun fug ulug huluwap haptuk lahi. 
12Haren yabuk wituk laruhun halug oho nungge-nungge wilip aruhu fug. Ari 
fahet yuwag toho welam fug angge o eke la eke wam turuk laruhun,” ibag. 
13Ari ibagma Kain inowen NINIKNI Allah fam hiyag utuk lit, ”Alem nubam 
embehenon ari anggin anggolowen anden ha ruk fug teg lahi. 
14An nolohotma welaruhu rohon ulug Haren an kinang fanowon tu famen 
yanggal nabehenma yuwag toho welam fug angge o eke la eke wam turuk lit 
welaruhukmu aben niyahupteg nuwabuhup,” ibag. 
15Ibagma NINIKNI inowen te, ”Ari ehenma Anden nele uruk lit aben hat 
huwabuhupmu ayeg waroho ap sabiren unusuhup uruk lahi,” ibag. Ari ibareg 
aben kema hahupteg wabuhup tohon ulug enehangge Kain fam imbibag. 
16Imbibagma Kain ino NINIKNI Allah olohotman wilip atug Eden kinang 
ambol fil embeselug yali fil libareg kinang unuk Nod suwalehon ino fam 
welatfag. 

Kainen ondohowonen ondohowon fahet imbibag ane 

17Kain ino uhe men nohibagma hiyap ino malik ahummu atfagma malik ap 
angge indag tibareg unuk Henokh suwalfag. Welatfareg Kain inowen o 
pumbuk suwon eke witfareg amloho unuk hikit toho o Henokh suwalfag. 
18Henokh amloho Irad, Irad amloho Mehuyael, Mehuyael amloho Metusael, 
Metusael amloho Lamekh indag enepfag. 
19Lamekh inowen uhesi piren hilibahon ununuk Ada men Zila men hilibag. 
20Ada inowen Yabal indag tibag. Yabalen ondohowonen ondohowon 
arimanowen wam anggolo foroho lit o eke witil eke halog til laruk. 
21Yabal ot unuk Yubal inowen ondohowonen ondohowon arimano waruk 
men pinggong men watuk ane inindi anggat teg inap wereg. 
22Zila inowen amloho Tubal-Kain indag tibagma at inowen o yabuk wituk 
angge eke hag eke hag posiyemanggen tembaga besi fam laltuk latfag. Hun 
Tubal-Kain ot hiyap angge unuk Naama welatfag. 
23Lamekh inowen uhesi piren unubam ele uruk lit, ”Ada men Zila menen nele 
iminon tu holeg lamek! Ap ekeyen tor angge nuwatisi angge famen anden 
ayeg waroho ap ino pinggi ware feserikik. Yowilangge toron fahet ap 
kabiniyon eke ware feserikik. 
24Allahn Kain wabuhup halug ayeg waroho ap sabiren unusuhup ibag angge 
famen An nuwabuhup halug ayeg waroho ap teng hinahan 70 unusuhup,” 
ibag. 

Set men Enos men fahet imbibag ane 

25Adam men uhe Hawa menen malik ap angge eke indag tibag. Indag tibareg 
Hawa inowen Kainen ot Habel ware feserisiyon ubalma Allahn malik eke og 
nerehek ulug unuk Set suwalfag. 
26Set inowen malik ap angge indag tibareg unuk Enos suwalfag. Enos 
welatfag li itano NINIKNI Allah unuk urukon ak tibag. 

Kejadian 5 

Adamen ondohowonen ondohowon fahet ibag ane 

1 Adamen ondohowonen ondohowon ununuk suwesingga tu fam haharoho 
imbibag. Allahn ap wal eneptuk lit inggareg ahuhe wirim toho wal enepfag. 
2Aren ap eke, hiyap eke wal enepfag. Wal enepfareg inineyap eneptuk lit 
hununuk Ap ulug suwal enepfag. 
3Hun Adam wal tibag sali mo ilig am wirig am turukmen teng uhan 130 
atfagma amloho eke inggareg ubabut men ahuhe men wirim toho indag 
tibag. Indag tibareg unuk Set suwalfag. 
4Welatfareg ap umaliket hilani umaliket indag enepfag. 
5Indag enepfareg mo ilig am wirig am turukmen Adam ino mondabi sabal 
930 atfareg war atfag. 
6Hun Set indag tibag sali mo ilig am wirig am turukmen teng uhan 105 
atfagma amloho Enos indag tibag. 
7Welatfareg ap umaliket hilani umaliket indag enepfag. 
8Indag enepfareg mo ilig am wirig am turukmen Set ino mondabi sabal 912 
atfareg war atfag. 
9Hun Enos indag tibag sali mo ilig am wirig am turukmen teng hinahanen 
nubam hilag 90 atfagma amloho Kenan indag tibag. 
10Welatfareg ap umaliket hilani umaliket indag enepfag. 
11Indag enepfareg mo ilig am wirig am turukmen Enos ino mondabi sabal 
905 atfareg war atfag. 
12Hun Kenan indag tibag sali mo ilig am wirig am turukmen teng pirenman 
nubam hilag nisanggo fumahen 70 atfagma amloho Mahalaleel indag tibag. 
13Welatfareg ap umaliket hilani umaliket indag enepfag. 
14Indag enepfareg mo ilig am wirig am turukmen Kenan ino mondabi sabal 
910 atfareg war atfag. 
15Hun Mahalaleel indag tibag sali mo ilig am wirig am turukmen teng 
pirenman nubam hilag nanggoloben 65 atfagma amloho Yared indag tibag. 

16Welatfareg ap umaliket hilani umaliket indag enepfag. 
17Indag enepfareg mo ilig am wirig am turukmen Mahalaleel ino mondabi 
sabal 895 atfareg war atfag. 
18Hun Yared indag tibag sali mo ilig am wirig am turukmen teng falfaliken 
162 atfagma amloho Henokh indag tibag. 
19Welatfareg ap umaliket hilani umaliket indag enepfag. 
20Indag enepfareg mo ilig am wirig am turukmen Yared ino mondabi sabal 
962 atfareg war atfag. 
21Hun Henokh indag tibag li mo ilig am wirig am turukmen teng pirenman 
nubam hilag nanggoloben 65 atfagma amloho Metusalah indag tibag. 
22Welatfareg hun Henokh ino Allah men ininggik ahandip toho weregman 
eneg mo ilig am wirig am turukmen teng nanggoloben 300 atfag. Ap umaliket 
hilani umaliket indag enepfareg 
23Henokh indag tibag sali mo ilig am wirig am turukmen teng nunggul 
hiriken 365 atfag. 
24Atfagma Allah men ininggik ahandip toho welatfag ane ariyen Allahn 
lisoho wibagma aben oho hibag fug. 
25Hun Metusalah indag tibag sali mo ilig am wirig am turukmen teng sabiren 
187 atfagma amloho Lamekh indag tibag. 
26Welatfareg ap umaliket hilani umaliket indag enepfag. 
27Indag enepfareg mo ilig am wirig am turukmen Metusalah ino mondabi 
sabal 969 atfareg war atfag. 
28Hun Lamekh indag tibag sali mo ilig am wirig am turukmen teng falfaliken 
182 atfagma amloho eke indag tibareg 
29ele uruk lit, ”NINIKNI Allahn kinang huluwap tibagma niren yabuk 
asengseng toho witukmu malik tuwen ninindi seyap neneptuk laruhu,” ulug 
unuk Nuh suwalfag. 

30Welatfareg ap umaliket hilani umaliket indag enepfag. 
31Indag enepfareg mo ilig am wirig am turukmen Lamekh ino mondabi sabal 
777 atfareg war atfag. 
32Hun Nuh indag tibag sali mo ilig am wirig am turukmen teng num fuman 
500 atfagma umalikisi Sem men Ham men Yafet men indag enepfag. 

Kejadian 6 

Aben siyag ane eneg turuk latfag ane 

1Kinang atogman atogma ap anggolo atuk lit malik hiyap angge indag 
eneptuk latfagma 
2Allah otsi poholmon arimanowen pen isarukmen hiyap arimano enebe 
tuhum fano roho welatfag. Welatfagma iren inindi perukon hilaruk latfag. 
3Ari turuk latfagma NINIKNI Allahn ele uruk lit, ”Ap mondabi onoluk 
welamuhup tohon sat Anden og isaruk lahiyon it unubam amusun toho 
welaruhu fug. It ap kinangmon war atukon werehen it onoluk welamuhubon 
hili mo ilig am wirig am turukmu teng fuwaben 120 eneg welamuhup,” ibag. 
4Allah otsi poholmon men hiyap arimano menen malik indag enepfahon 
arimano unubahare mondabi humon welatfag. Iren ondohowonen 
ondohowon oho ari hag toho welatfag. Indamet it arimano wereg lit enekol 
eleg toho enembong se roho turuken ununuk palimu roho welatfag. 
5  NINIKNI Allahn yet isarukmen ap kinangmon inindimuwen siyag ane eneg 
anggolo wenggeltuk lit onolok ane til-wil larukmu yet isibag. 
6-7Yet isibareg nungge fahet it wal eneptikikteg kinang tu fam welamuhup 
ulug hiyag isarikik pibareg indi siyag atfag. Nambiken tirikik ulug indimu 
ouk haruk lit, ”Ap Anden wal eneptikikon aruma men lebe ruruk angge 
kinangma werehon men pohol ke larukon men arimano obog toho Anden 
elehap enebuhuk,” ibag. 
8We hun Nuh amu eneg NINIKNI Allahn indi haruk latfag. 

Hun Nuh inowen turuk latfag ane 

9-10 Hun Nuh inowen turuk latfag ane tu: At umalikisi ap angge hinahan itano 
ununuk Sem, Yafet, Ham indag enepfag. Ap kinangma welatfahon 
arimanowen siyag ane eneg turukmu hun Nuh amu eneg Allah men ininggik 
ahandip toho wereg lit siyag ane tuk fug angge fano roho welatfag angge 
famen 
11ap winon obog toho o kema-kema werehon arimanowen Allah olohotma 
onolok ane eneg turuk lit ap unusil laruk latfag. 
12Allahn yet isarukmen iren tuk fug teg ane eneg turuk lit enemben siyag 
toho welatfag. 
13Welatfagma Allahn Nuh fam ele uruk lit, ”Ap obog toho eleg amag ulug 
kong toho emberuk lahi. Iren onolok ane turukon kinang aru fam keleg tehen 
ap enebe men mun angge man angge obog toho elehap tuhuk. 
14Ari fahet e ineyon fam kou ik ahum pali ke laruk angge eke wit taruk 
laruhun. Kou ino fam hili wal taneg wiruhunteg ik kuhu rohon ulug sel ke 
men undama le ke men somug fam topno rebehun. 
15Kou ino wirimangge yat toho wirim tuhunon il teng numen 133 meter, 
ayuhuk fil wirim tuhunon il teng piren 22 meter, lahabeg wirim tuhunon il 
teng misig 13 meter wirim toho wiri fuhun. 
16Ungga men ubahat men honggolegma tot kolo rebehun ambeg il misig 
wirim tuhun. Kou ino pali fil hinawi piren wiri fuhunteg kou ino umbantu fil 
sok eke yente fuhun. 
17Sat wereg angge obog toho eleg amag ulug Anden ik humon yenggeltil 
laharuk lit hondo enebukag ulug monde fuhukmu obog toho war amuhup. 
18We hat eneg windat habuhuk ulug sali hubam emberuk lahi. Ari fahet hat 
huhe humalikisi unuhesi men kou wiruhunon ino fam kuhup. 
19-20Lebe ruruk angge kinangma werehon men pohol ke larukon men ir oho 
ambiyeg war amuhup tohon ununuk wal taneg werehon uhe ut ahun ut kou 
ino fam kilap enebuhun. 

21-22Hit men lebe ruruk angge arimano menen naruk lamuhup angge anggolo 
kilabuhun,” ulug hiyag itfag ane hikit toho tibag. 

Kejadian 7 

Allahn ik fam ap unusibag ane 

1Tot welatfareg NINIKNI Allahn Nuh fam ele uruk lit, ”Anden yet hiyaruk 
lahimu ap obog toho enesehelimu hat eneg Anden peruk ane hikit toho turuk 
lahen. Ari fahet ketiya hat huhe humalikisi men kou witikinon ino fam 
kilihip. 
2-3Hit kuruk lit lebe ruruk angge kinangma werehon men pohol ke larukon 
men Allah fahet umbuk tehon ununuk wal taneg werehon ahun uhe ut heheg 
sabiren men, Allah fahet umbuk fug tehon ahun men uhe men eneg walug 
kilihip. Iken hondo enebuhumu mondabi eleg amuhup tohon fobik anggolo 
wereg amuhuben hiyag hirihi ane hikit toho timihin. 
4O sabirenam welamuhupmu sat wereg angge Anden wal tirikikon obog toho 
eleg amag ulug Anden osit humon pilabik waruhukmu narukmen eneg hup 
sakan teng misig nubam hilag nuwalen 40 aruhu,” ulug NINIKNI Allahn hiyag 
itfag ane hikit toho 
5hun Nuh inowen tibag. 
6Ik humon yenggeltil laharuk lit kinang hondo ribag li itano hun Nuh ino 
indag tibag sali mo ilig am wirig am turukmen teng sabit fumahen 600 atfag. 
7Iken nunusuhu rohon ulug Nuh uhe men umalikisi unuhesi men kou ino fam 
kibag. 
8-9Allahn ibag ane hikit toho Nuh inowen lebe ruruk angge kinangma 
werehon men pohol ke larukon men Allah fahet umbuk tehonet umbuk fug 
tehonet ununuk wal taneg werehon ahun men uhe men walug kibag. 
10O sabirenam welatfagma ik humon yenggeltil laharuk lit kinang obog toho 
hondo ril laruk latfag. 

11 Nuh ino indag tibag sali mo ilig am wirig am turukmen teng sabit fumahen 
600 atfagma pikalem pirenehon fam hup nanggolop fumahen nohibagma 
kinangman ik sup toho laharukmu pohol fil sok hur atfagma osit humon 
wambik waharukmen eneg 
12hup sakan teng misig nubam hilag nuwalen atfag. 
13Ik yenggeltuk ane ak tibag sambil ino Nuh uhe umalikisi Sem, Yafet, Ham 
unuhesi men kou ino fam kibag. 
14-16Allahn ibag ane hikit toho it kuruk lit lebe ruruk angge aben endetukon 
men endetuk elehon men kinangma larukonet pohol ke larukonet suwon 
toron ununuk wal taneg werehon ahun uhe men walug kibag. It obog toho 
kibagma NINIKNI Allahn sok lar enepfag. 
17-18Ik ino yenggeltil laharukmen eneg hup teng misig nubam hilag nuwalen 
atfagma kou ino kinang embeselug ik ahum palimu laruk latfag. 
19Ik ino hum toho laharukmen eneg tom yaron oho obog toho hondo ruruk 
lit 
20tom atelman wirimangge il nunggul hurik fam 7 meter lahibag. 
21-23Ari turuk lit NINIKNI Allahn mun angge man angge sat werehon 
kinangma larukonet pohol ke larukonet suwon toron ap obog toho mondabi 
elehap eneptuk lit we hun Nuh men kou fam kibahon arimano eneg windat 
enepfag. 
24Ik yenggeltil lahibahon ino wambuk fug angge weregman eneg hup teng 
fuwaben 150 atfag. 

Kejadian 8 

Ik yenggeltil lahibahon ino wamburuk latfag ane 

1Allahn hun Nuh men lebe ruruk angge kou fam kilapfahon arimano men 
fahet apeleg am fug angge wenggel haruk lit siyelu monde fibagma ik 
yenggeltil lahibahon ino wamburuk latfag. 

2Ik kinangman laharukon ino eleha feseruk lit pohol fil sok lare fisibagma 
osit eleg atikim itano 
3ik yenggelfahon ino firig atil wamburuk latfag. Ik ino wambuk fug angge 
weregman eneg hup teng fuwaben 150 atfagma wamburuk latfag. 
4Pikalem sabiron fam hup nanggolop fumahen atfagma kou ino tom Ararat 
atelma wambibag. 
5Ik ino firig atil wamburukmen eneg pikalem numon ket inam atfag sambil 
tom yaron arimano atel inam atuk latfag. 
6Hup teng misig nubam hilag nuwalen welatfareg Nuh inowen keyenteg ele 
husi fibareg 
7suwe gagak kut hahon wili fisibag. Wili fisibagma suwe ino ik ahum pali ke 
la wam turukmen eneg ik obog toho firig atuk latfag. 
8Firig atikim hun Nuh inowen ik ino mondabi eleg aha ano ulug suwe yalma 
hahon misig wili fibag angge famen 
9ik ino kinang obog toho hondo reg latfagma suwe ino hur atuk ambeg elehen 
nin suhuloho kou ino iraham libagma Nuh ino inggik wili fibareg lisoho kou 
elma kila fibag. 
10Hup sabirenam welatfareg suwe yalma hahon ino nin wili fibag. 
11Wili fisibag sambil ino hupmu suwe inowen e zaitun inggila olukon misig 
ambilikmu saluk toho walug watfagma Nuh inowen ik firig aha ulug oluk 
atfag. 
12O sabirenam eke welatfareg Nuh inowen suwe ino nin wili fibagma libareg 
suhuloho watfag fug. 
13Hun Nuh indag tibag sali mo ilig am wirig am turukmen teng sabit fimahen 
nubam hilag misig 601 atfagma pikalem misihon inam atfag sambil ik ino 
mondabi firig atfagma Nuh inowen kou ino ungga salfahon piyare fibareg 
walinggoho yet harukmen kinang lilog tegma yet hibag. 
14Pikalem pirenehon fam hup teng misig atfagma kinang mondabi lilog atfag. 

15Lilog atfagma Allahn Nuh fam ele uruk lit, 
16”Hat huhe humalikisi unuhesi men kou famen wilip amek! 
17Lebe ruruk angge kinangma larukon men pohol ke larukon men suwonet 
toronet anggolo amuhupteg o kema-kema welamuhuben obog toho walug 
wilip atlihip!” ibag. 
18Ibagma Nuh ino uhe umalikisi unuhesi men kou ino famen wilip atuk lit 
19lebe ruruk angge arimano ununuk wal taneg palu heheg wilip enepfag. 

Hun Nuh inowen Allah fahet hubu lahapfag ane 

20Wilip atfareg itano Nuh inowen NINIKNI Allah fahet hubu lahapmin ulug 
helep sengget watfareg lebe ruruk angge kinangma larukon men pohol ke 
larukon men Allah fahet umbuk tehon ununuk wal taneg werehon misig-
misig watfareg indok yalfag. 
21Nuh inowen yalehekon amben fano ulug NINIKNI Allahn ahiyeg hibareg 
indimuwen wenggel haruk lit, ”Fobik aben siyag ane turuk ulug Anden 
kinang aru huluwap tuhuk fug. Ap enebe ket su atuk liyen inindimu siyag 
ane eneg wenggel harukon An noluk angge famen sat wereg angge obog toho 
ketiya unusirikik hag toho nin fobik siyahap enebuhuk fug. 
22Kinang aru eleg am fug angge wereg li suburu yaho feheg yahal teheg turuk 
lamuhup, molok aheg sun aheg turuk laruhu, hibi welaheg osit nenggeg 
turuk laruhu, hup aheg sakan teheg turuk laruhu,” ibag. 

Kejadian 9 

Allahn Nuh fam sali imbibag ane 

1 Ari ibareg Allahn Nuh umalikisi men inineyap enepmin ulug hiyag isaruk 
lit, ”Hit famen ap anggolo endebuhubonen kinang aru keleg uhup. 
2Lebe ruruk angge kinangma werehon men pohol ke larukon menen hit fahet 
enekol toho welamuhup. It obog toho hit hininggikmu welamuhup. 

3Kinangman wilip atuk angge naruk lamuhup ulug Anden og hisarikik hag 
toho ketiya lebe ruruk angge arimano oho naruk lamuhuben hiyag hisaruk 
lahi. 
4We mep fam himengge werehen lebe ruruk angge mebet angge naruk 
lamuhup fug. 
5Ap men wam mene pisanggo menen ap eke watuk halug Anden ayeg waroho 
unusuhuk. 
6Anden ap An nahuhe wirim toho wal eneptikik angge re ap san ap eke ware 
fusuhu halug at ino oho ap winonen wabuhup. 
7 Hit famen ap anggolo endebuhubon kinang atogman atogma keleg toho 
welamuhup,” ibag. 
8Ari ibareg Allahn Nuh umalikisi men nin hiyag isaruk lit, 
9”Ketiya hat men humalikisiyen endebuhubon men 
10lebe ruruk angge kinangma werehonet pohol ke larukonet hit ambiyeg kou 
ino famen wilip ahebon hunubam sali embeminon tu: 
11Mun angge man angge sat werehon obog toho nin ik fam unusuhuk fug 
ulug sali tu emberuk lahi. Ik humon yenggeltil laharuk lit kinang aru nin eke 
siyahap tuhu fug. 
12Anden hit men lebe ruruk angge arimano men hunubam sali emberuk 
lahiyon tu mondabi weregman eneg napeleg aruhu fug. Sali emberuk lahiyon 
tu fahet tem toho peruk lamuhuben enehangge 
13An nasehen aru kaliye ahikal hag toho hina fam emberuk lahi. 
14Anden hinan pohol hililip turuk li nasehen aru inam atuk halug 
15Anden mun angge man angge sat werehon arimano ik fam unusuhuk fug 
ulug sali emberuk lahiyon tu fam wenggel haruk laruhuk. 

16Kaliye ahikal inam atukmu Anden yet haruk lit hit men lebe ruruk angge 
kinangma werehon obog toho hunubam sali eleg am fug tehon emberuk 
lahiyon aru fahet noluk toho welaruhuk. 
17Anden mun angge man angge sat werehon unubam sali emberuk lahiyon 
tu fahet tem toho peruk lamuhuben enehangge kaliye ahikal aru emberuk 
lahi,” ibag. 

Nuh umalikisi men fahet ibag ane 

18Nuh umalikisi kou ino famen wilip atfahon itano ununuk Sem, Yafet, Ham 
wilip atfag. Ham amloho Kanaan welatfag. 
19Nuh umalikisi hinahan itano ap kinangmon obog toho unumbasi atfag. 
20Nuh ino yabuk wituk ahun wereg lit anggur yabuk wituk ane aren ak tibag. 
21Anggur yabuk wituk lit misihim sambil Nuh ino anggur ahaluwe olokon 
nibareg nenek turuk latfag. Nenek turuk lit asum wan teg latfahon 
nonggoloho hik isibareg abiye ibam o saboma nohoruk latfag. 
22Hun ino abiye nohorukmu Kanaan ikni Ham inowen yet hibareg ori piren 
unubam hiyag isa libag. 
23Hiyag isa libagma Sem men Yafet men itanowen sum eke wibareg 
unumaloma tuhuloho walug ninikni abiye weregma yet hahuk tohon ulug 
enembol han o ino kibareg inikni sum ino fam hililip tibibag. 
24Hililip tibibagma welatfareg Nuh ino indi yuwag atfagma in atuk lit Ham 
inowen nubam tuk fug ane tehek ulug indi anggar atfagma 
25ele uruk lit, ”Numbusag Kanaan siyag amag! At ori enemingmingangge 
toron welamag! 
26Namloho Sem IKNI Allah wel turuk lamuhup! Kanaan ino Sem 
amingmingangge welaruhu. 
27Allahn Yafet angginang hili yat toho hiyag uruhumu aren ondohowonen 
endebuhubon arimano Sem umalikisi men ambiyeg welamuhup. Kanaan ino 
Yafet amingmingangge aruhu,” ibag. 

28-29Ik humon yenggeltil lahibag liyen mo ilig am wirig am turukmen teng 
nuwalen 350 atfagma Nuh ino mondabi sabal 950 tahun atfareg war atfag. 

Kejadian 10 

Nuh umalikisiyen ondohowonen ondohowon fahet ibag ane 

1 Hun Nuh umalikisi Sem men Ham men Yafet menen endetfahonen 
ondohowon ununuk tuma haharoho imbibag. Ik humon yenggeltil laharuk 
lit kinang obog toho hondo ribagma welatfareg Nuh umalikisiyen ap umalik 
indag enepfag. 
2Hun Yafet inowen umalikisi ununuk Gomer, Magog, Madai, Yawan, Tubal, 
Mesekh, Tiras men indag enepfag. 
3Hun Gomer inowen umalikisi ununuk Askenas men Rifat men Togarma men 
indag enepfag. 
4Yawan inowen endetfahonen ondohowon o Elisa inap, Tarsis inap, Kitim 
inap, Dodanim inap men wereg. 
5It arimano fibit-fabar atlug libareg ik saho ahik ayegma wereg. Ari roho 
tibahon ari fahet ununggul unuk amu-amu, enele enemu-enemu, kinang 
amu-amu, o pumbuk oho amu-amu atfareg ketiya oho wereg. 
6Ham inowen umalikisi ununuk Kus, Misraim, Put, Kanaan men indag 
enepfag. 
7Hun Kus inowen umalikisi ununuk Seba, Hawila, Sabta, Raema, Sabtekha 
men indag enepfag. Hun Raema inowen umalikisi Syeba men Dedan men 
indag enepfag. 
8Hun Kus inowen amloho Nimrod indag tibag. Ap winon kinang atogman 
atogma ap suwon lahuk fugmu Nimrod ino tam ap suwon lahibag. 
9At ino NINIKNI Allah olohotma ine roho wereg lit suwe pak watuk ane fahet 
oho ine roho turuk latfag. Ari turuk latfag hag toho ap ekeyen oho turukon 
fahet aben enele uruk lit, ”Hun Nimrod NINIKNI Allah olohotman suwe pak 
watuk ane fahet ine roho turuk latfag hag toho aren oho turuk,” uruk. 

10Atamtam Sinear kinang fam o pumbuk Babel men Erekh men Akad men 
hun Nimrod inggikmu atfagma 
11o inowen wilip atug Asyur kinangma libareg o Niniwe men Rehobot-Ir men 
Kalah men witfag. 
12Witfareg o Niniwe men Kalah men honggolegma o pumbuk suwon Resen 
witfag. 
13Hun Misraim inowen ondohowonen ondohowon Ludim inap, Anamim 
inap, Lehabim inap, Naftuhim inap, 
14Patrusim inap, Kasluhim inap, Kaftorim inap men wereg. Kaftorim inap 
arimano famon Filistin inap wereg. 
15Hun Kanaan inowen amloho wandabon Sidon men Het men indag enepfag. 
16Kanaan inowen ondohowonen endetfahon winon Yebusi inap, Amori inap, 
Girgasi inap, 
17Hewi inap, Arki inap, Sini inap, 
18Arwadi inap, Semari inap, Hamati inap men wereg. Hun Kanaanen 
ondohowonen ondohowon ununggul unuk man-man werehon arimano 
kinang hili yat toho imbil laruk lit 
19o pumbuk Sidon keyen o Gerar fil pumbuk Gaza horogma wirig atlug o 
Sodom, Gomora, Adma, Zeboim keyen o Lasa horogma libareg kinang ari 
obog toho it ngi atfag. 
20Ari roho turuk lit hun Ham inowen ondohowonen endetfahon arimano 
ununggul unuk amu-amu, enele enemu-enemu, kinang amu-amu, o pumbuk 
oho amu-amu atfareg ketiya oho wereg. 
21-22Yafet owe hun Sem Eber umalikisi obog tohowen nunumba urukon 
inowen oho umalikisi Elam, Asyur, Arpakhsad, Lud, Aram men indag 
enepfag. 
23Hun Aram inowen Us, Hul, Geter, Mas men indag enepfag. 

24Hun Arpakhsad inowen amloho Selah indag tibag. Selah inowen amloho 
Eber indag tibag. 
25Eber inowen ap umalik piren indag tibag. Indag tibag liyen tulug ap kinang 
atogman atogma fibit-fabar atil laruk latfag ane fahet malik misig unuk 
salikap toho Peleg suwalfag. Peleg ot ino unuk Yoktan suwalfag. 
26Yoktan inowen Almodad, Selef, Hazar-Mawet, Yerah, 
27Hadoram, Uzal, Dikla, 
28Obal, Abimael, Syeba, 
29Ofir, Hawila, Yobab men indag enepfag. Indag enepfahon arimano obog 
toho Yoktan umalikisi wereg lit 
30inibam tom yali fil werehon fam o pumbuk Mesa famen tulug Sefar 
kinangma wereg. 
31Ari roho wereg lit hun Sem inowen ondohowonen endetfahon arimano 
ununggul unuk amu-amu, enele enemu-enemu, kinang amu-amu, o pumbuk 
oho amu-amu atfareg ketiya oho wereg. 
32Ari roho tibahon ari ik humonen kinang obog toho hondo ribagma Nuh 
umalikisiyen ondohowonen ondohowon arimanowen nunumba man-man 
wereg ulug kinang atogman atogma fibit-fabar atfareg o pumbuk amu-amu 
wiroho libahon ketiya oho wereg. 

Kejadian 11 

O pumbuk Babel fam o yaron witfag ane 

1Indam ap kinangma welatfahon arimano obog tohowen enele misihon eneg 
uruk latfag. 
2It arimano yali filen o eke witil eke halog til laruk lit o Babilonia kinangma 
tonggo misig libareg welatfag. 
3Wereg lit it-it enele uruk lit, ”O wibuhuk ulug kinang huluwon tag tuhukteg 
indokma wirabuhukmu helep ineyon hag aruhu,” ibareg kinang huluwon 

wirako helep hag toho tibibareg altap toho witil laharuk lit topno rurukon 
fahet somug hag angge mininggi fibag. 
4Mininggi fibareg enele uruk lit, ”O pumbuk suwon wituk lit o yaron eke 
witil lahakukteg pohol men ahandip tubuhuk. Ahandip tubuhukon fahet nit 
nununuk su aruhumu kema-kema linggik-longgo uruk lit nenemu-nenemu 
welamuhuk fug,” uruk latfag. 
5Ari ibareg o pumbuk suwon wituk lit o yaron eke witil laharuk 
latfagma NINIKNI Allahn pen isa wambimin ulug wambik watfareg 
6ele uruk lit, ”It aruma ununggul unuk misihon eneg wereg lit enele misihon 
eneg uruk. Iren wenggeltuk ane ketiya eneg ak turuk lit fobik mun ane man 
ane iren tul peruk ane inine roho turuk lamuhup. 
7Ari fahet An wambiminteg enele enemu-enemuwap tebeminmu ekeyen eke 
ele holuk fug teg laruhu,” ibag. 
8Ari ibareg NINIKNI Allahn it arimano kinang atogman atogma lawag ulug 
yanggaloho pilili-palala isibagma o ino wituk ane lin isalug libag. 
9NINIKNI Allahn ap enele enemu-enemuwap teberuk lit yanggaloho pilili-
palala isibag ambeg ulug o pumbuk ino Babel suwalfag. 

Sem inowen endetfahonen ondohowon fahet ibag ane 

10 Hun Sem inowen ondohowonen ondohowon ununuk tuma haharoho 
imbibag. Sem indag tibag sali mo ilig am wirig am turukmen teng uhan 100 
atfagma amloho Arpakhsad indag tibag. Indag tibag sali ik humon yenggeltil 
lahibagma welatfareg mo piren atfagma indag tibag. 
11Welatfareg mo ilig am wirig am turukmen teng num fuman 500 atfagma 
war atfag. Sem inowen ap umaliket hilani umaliket indag enepfag. 
12Arpakhsad indag tibag sali mo ilig am wirig am turukmen teng misigmen 
nubam hilag likinen 35 atfagma amloho Sela indag tibag. 
13Welatfareg mo ilig am wirig am turukmen teng nuwal fuman 403 larukmu 
Arpakhsad inowen ap umaliket hilani umaliket indag enepfareg war atfag. 

14Hun Selah indag tibag sali mo ilig am wirig am turukmen teng misigmen 
nubam hilag hinahan 30 atfagma amloho Eber indag tibag. 
15Welatfareg mo ilig am wirig am turukmen teng nuwal fuman 403 larukmu 
Sela inowen ap umaliket hilani umaliket indag enepfareg war atfag. 
16Eber indag tibag sali mo ilig am wirig am turukmen teng misigmen nubam 
hilag sabiren 34 atfagma amloho Peleg indag tibag. 
17Welatfareg mo ilig am wirig am turukmen teng nisanggo fuman 430 
larukmu Eber inowen ap umaliket hilani umaliket indag enepfareg war atfag. 
18Peleg indag tibag sali mo ilig am wirig am turukmen teng misigmen nubam 
hilag hinahan 30 atfagma amloho Rehu indag tibag. 
19Welatfareg mo ilig am wirig am turukmen teng likin 209 larukmu Peleg 
inowen ap umaliket hilani umaliket indag enepfareg war atfag. 
20Rehu indag tibag sali mo ilig am wirig am turukmen teng misigmen nubam 
hilag fuwaben 32 atfagma amloho Serug indag tibag. 
21Welatfareg mo ilig am wirig am turukmen teng likin 207 larukmu Rehu 
inowen ap umaliket hilani umaliket indag enepfareg war atfag. 
22Serug indag tibag sali mo ilig am wirig am turukmen teng misigmen nubam 
hilag hinahan 30 atfagma amloho Nahor indag tibag. 
23Welatfareg mo ilig am wirig am turukmen teng sabiren 200 larukmu Serug 
inowen ap umaliket hilani umaliket indag enepfareg war atfag. 
24Nahor indag tibag sali mo ilig am wirig am turukmen teng misigmen 
nubam hilag piren 29 atfagma amloho Terah indag tibag. 
25Welatfareg mo ilig am wirig am turukmen teng uhan 119 larukmu Nahor 
inowen ap umaliket hilani umaliket indag enepfareg war atfag. 
26Hun Terah indag tibag sali mo ilig am wirig am turukmen teng pirenman 
nubam hilag nanggolop fuman 70 atfagma umalikisi Abram men Nahor men 
Haran men indag enepfag. 

Hun Terah umalikisi fahet ibag ane 

27Hun Terah umalikisi ununuk tuma emberuk lahe: Terah umalikisi ununuk 
Abram, Nahor, Haran welatfag. Haran inowen amloho Lot indag tibag. 
28Haran ino ikni oluk weregma ibam o Ur Babilonia kinang famen war atfag. 
29Abram inowen uhe Sarai hilibagma Nahor inowen Haran ahaloho Milka 
hilibag. Haran inowen amloho eke unuk Yiska indag tibag. 
30Sarai ino ibili atuk lit malik indag ta fug angge welatfag. 
31Terah inowen amloho Abram men amloho Haran inowen indag tibahon Lot 
men Abram uhe Sarai men hondog eneplug o Ur Babilonia kinang fam 
werehon ino embeselug libareg o Kanaan lul pibag angge famen o Haran 
libareg welatfag. 
32Wereg lit Terah indag tibag sali mo ilig am wirig am turukmu teng sohowen 
250 atfagma o Haran inowen war atfag. 

Kejadian 12 

Allahn Abram wol tibag ane 

1 Weregman NINIKNI Allahn Abram fam ele uruk lit, ”Hibam men hori men 
hangginang men embeselug kinang Anden hiyag huruhuk ambeg lahun,” 
ibareg, 
2”Haren ondohowonen endebuhubon arimano anggolo atuk lit ununggul 
unuk suwon welamag ulug hineyap habuhukmu hat hunuk palimu weregma 
hat feneyen ap anggolo fano amuhup. 
3 Aben An nunuk fam hi haptuk lamuhubon Anden nindi enesug laruhuk. 
Hat huluwap haptuk lamuhubon Anden huluwap eneptuk laruhuk. Ap 
ununggul unuk obog toho hat fahet inindi hasug lamuhubon arimano 
mondabi fano roho welamuhup,” ibag. 
4-5Abram indag tibag sali mo ilig am wirig am turukmu teng hinahan 75 
atfagma NINIKNI Allahn hiyag itfag ane hikit toho Kanaan kinangma lul ulug 
o Haran embeselug laruk lit uhe Sarai men ot amloho Lot men 

amingmingangge men anggengge o Haran inowen inggikmu atfag angge men 
hilalug libag. Kanaan kinangma libareg 
6walinggoho laruk lit o pumbuk Sikhem horogma usa ahen unuk More wereg 
ambeg libag. Libag li itano Kanaan inap weregma libag. 
7Libagma NINIKNI Allah ino Abram olohotma inam atfareg, ”Kinang aru 
haren ondohowonen endebuhubon Anden og isahuk,” ulug hiyag itfag. Hiyag 
itfagma Abram inowen NINIKNI Allah an nolohotma ebenam ahayon fahet 
hubu lahapmin ulug helep sengget watfag. 
8Ware fibareg ik ambut fil lamin ulug o Betel yali fil punu werehon fene 
libareg o Ai hubula fil o sabo witfareg welatfag. O ino wereg lit NIKNI Allah 
fam sembahyang imin ulug hubu lahaptuk ambeg eke witfag. 
9Welatfareg nin wilip atug laruk lit o eke witil eke halog til ik ambut fil wirig 
atfag. 

Abram o Mesir libag ane 

10Abram o Kanaan weregma suburu obok humon eke lahibagma suburu 
elehen o Mesir lamin ulug wirig atfag. 
11O Mesir horogma libareg uhe Sarai hiyag utuk lit, ”Hat tuhum anggolo reg 
lahenma 
12Mesir inaben yet hiyahupteg hiyap aru Abram uhe wereg ulug wenggel 
hahupteg hat humbaharuk lit an nuwabuhup. 
13Ari fahet haren an Abram ot welahi uhunmu an nubahet hiyap tu owe 
wereg ulug nuwabuk fug angge fano ane nubam turuk lamuhup,” ulug hiyag 
itfag. 
14Hiyag itfareg o Mesir libagma Mesir inaben yet harukmen Sarai ino tuhum 
anggolo regma yet hibag. 
15Mesir inap onowe amingmingangge arimanowen oho Sarai yet hibareg 
hiyap tuhum fanowon waha ulug inikni hiyag irik libagma ap suwonen Sarai 
ino ibam hondoko kila fat tibag. 

16Kila fat tibareg ap suwon inowen Abram fahet Sarai owe wereg ulug fano 
ane ubam turuk lit amingmingangge men wam domba, kambing, sapi, 
keledai, unta men og itfag. 
17Hun inowen Abram uhe Sarai hilibag ane fahet NINIKNI Allahn ap suwon 
ino uhesi malik men unubam ouk alem suwon monde fibag. 
18Monde fibagma ap suwon inowen Abram wol tibareg kapal haruk lit, 
”Haren nungge fahet Sarai an nuhe uk fug angge hele si ane hiyag nitikin? 
19Nungge fahet not ulug hele si ane irikinmu anden hilarikik? Huhe tu 
werehen hilalug lamihin,” ibag. 
20Ibareg Abram uhe men anggengge obog toho hilalug o aruwen wilip 
amusan hondog eneplug lalihip ulug amingmingangge hiyag isibag. 

Kejadian 13 

Lot ino Abram embeselug libag ane 

1Abram uhe men Lot men anggengge obog toho hilalug o Mesir embeselug 
laruk lit o Kanaan kinang ik ambut filen kuhuk ulug libag. 
2Libag li itanowen hun Abram ino ambohom anggolo atfagma fano-fano 
angge emas perak men anggolo werehen tung ahun wereg lit 
3-4o eke witil eke halog til o Betel fil libag. Libareg o Betel men Ai men 
honggolegma atam o sabo wiroho wereg lit Allah fahet hubu lahapmin ulug 
witfag ambeg wereg lit NINIKNI Allah fam sembahyang uruk latfag. 
5Lot Abram men ambiyeg laruk latfahon ino oho amingmingangge men 
ambohom domba, kambing, sapi men anggolo welatfag. 
6It piren enembohom anggolo werehen foroho ambeg wirim teg latfag fugmu 
ambiyeg welam fug teg latfag. 
7O ita li Kanaan inap men Feris inap men oho o ino wereg latfag. Ari roho 
wereg lit Abram ambohom foroho inap men Lot ambohom foroho inap men 
suwahal uruk latfagma 

8Abram inowen Lot fam ele uruk lit, ”An men hat men owe ot hag toho 
welahe angge famen an notsi men hat hotsi men suwahal uruk ane ariyen nit 
piren seli roho welamuhuk ane ari siyag. 
9Kinang aru hum anggolo regma hat hamu an namu welamuhuken haren 
nindi peruk lahen ambeg lamihin. Hat ninggik hare fil lamihin halug an 
ninggik pikit fil welaruhuk, hat ninggik pikit fil halug an ninggik hare fil 
lahuk,” ibag. 
10 Ari ibagma Lot inowen walinggoho yet harukmen kinang ik Yordan 
ayegman tulug o pumbuk Zoar oho ik eleruk fanowon anggolo weregma yet 
hibag. NINIKNI Allahn o Sodom Gomora uwan siyahap tuk fugmu atam 
kinang ari NINIKNI Allahn yabukap tibag ambeg men o Mesir kinang men hag 
toho welatfag. 
11Ari hag toho weregma yet hibareg Lot inowen ik Yordan ayeg fil welaruhuk 
ulug Abram embeselug yali fil libareg enemu-enemu welatfag. 
12Abram ino o Kanaan mondabi weregma Lot ino o Yordan tonggo ke o sabo 
ta witil laruk lit o Sodom horogma libag. 
13O Sodom welatfag inap arimanowen NINIKNI Allah enembol yig utuk lit 
onolok ane anggolo turuk latfag. 

Abram o Hebron ho roho libag ane 

14Lot ino nenemu-nenemu welamuhuk ulug libagma NINIKNI Allahn Abram 
ubam ele uruk lit, ”Unduhuk lahen ambeg ariyan yali fil, hubula fil, ik ambut 
fil, eleruk fil fano roho yet hamihin. 
15O yet hamihin ambeg arimano obog toho hat men humalikisi menen 
mondabi ngi roho welamuhuben hiyag hutuk lahi. 
16Anden hat hineyap habuhukmu haren ondohowonen endebuhubon 
arimano aben kinang alinlan winahuk fug toho wereg hag toho mondeg 
lamuhup. 
17Anden kinang aru hinggikmu umbuhuken ketiya walinggoho kim ha 
lamihin,” ibag. 

18Ari ibagma Abram inowen o sabo ino halog tibareg o Hebron horogma o 
Mamre usa ahen wereg ambeg o sabo wirik libareg wereg lit NINIKNI Allah 
fahet hubu lahaptuk ambeg witfag. 

Kejadian 14 

Abram inowen Lot ibil atfag ane 

1Welatfareg Babilonia inap onowe suwon Amrafel men, Elasar inap onowe 
Ariokh men, Elam inap onowe Kedorlaomer men, Goyim inap onowe Tideal, 
it enebe uhan itanowen 
2Sodom inap onowe Bera men, Gomora inap onowe Birsya men, Adma inap 
onowe Syinab men, Zeboim inap onowe Semeber men, o Bear unuk eke Zoar 
inap onowe Bela, it enebe fuwaben men tog aptuk latfag. 
3-4Tog apfag ane ari alem tu fahet: Ap suwon Kedorlaomer inowen it fuwaben 
itano sen enesugmen eneg mo ilig am wirig am turukmu nisanggowen 
atfagma it fuwaben itanowen at apma welamuhuk fuhen nininggik obog usul 
ulug mangno ibareg onotsi sehen senehon o Sidim tonggoma palu enepfag. 
Palu enepfag ambeg ino ketiya ik Il Warehon suwaleg. 
5Mo ilig am wirig am turukmu nunggul huriken 14 atfagma ap suwon 
Kedorlaomer ino ori ibil atfahon menen tog abul ulug watfareg o Asterot-
Karnaim inowen o Refaim inap waroho apmayap eneptuk lit o Ham inowen 
Zuzim inap unusuruk lit o Syawe-Kiryataim inowen Emim inap unusibareg 
6Hori inap tom Edom fam werehon arimano muko unusuruk lit lek ilan fil o 
El-Paran horogma imbisik libag. 
7Imbisik libareg suhuloho waharuk lit o En-Mispat ketiya unuk Kades 
suwaleg ambeg watfag. Watfareg Amalek inap enengginang obog toho pin 
halog toho siyahap tibareg Amori inap o Hazezon-Tamar welatfahon 
arimano oho waroho apmayap enepfag. 
8It arimano apmayap enepfagma Sodom, Gomora, Adma, Zeboim, Bela inap 
onowesi wal taneg werehon enebe fuwaben itanowen onotsi sehen senehon 
o Sidim tonggoma luhal enepfareg 

9Elam, Goyim, Babilonia, Elasar inap onowesi wal taneg werehon enebe uhan 
itano men tog aptuk latfag. 
10O Sidim tonggoma ino sabelep pusuwon hag angge yenggeleg ambeg 
anggolo weregma Sodom Gomora inap onowesi piren itano enekolen tog 
aptuk ambeg embeselug pupu angge larukmen sabelep pusuwon hag angge 
yenggeleg ambeg arimano mako wambibagma onori suwon hinahan itano 
seleg wilip atfareg tom alem ke libag. 
11Libagma ap suwon uhan itanowen Sodom Gomora inap enenggengge men 
naruk angge obog toho huhulangge hilaruk latfag. 
12Abram ot amloho Lot ino oho o Sodom weregma ap seliyon arimanowen 
inggik hele waroho walug laruk lit anggengge oho obog toho hilibag. 
13Ari tibagma ap misig seleg wilip atfahon inowen tog apfag ane fahet Ibrani 
ahun Abram fam hiyag irik libag. Abram ino usa ahen Amori ahun Mamre 
inowen tohon wereg ambeg welatfag. Hun Mamre ino ori Eskol men Aner 
men itano Abram men mangno roho welatfag. 
14Hot amloho Lot ino inggik hele waroho hilalug larusa urukon Abramen hol 
hibareg tog aptuk ane inindi anggat teg inap at men o saboma ambiyeg 
welatfahon enebe teng nisanggowen 318 palu enepfareg ap suwon uhan itano 
mug eneplug o Dan libag. 
15O Dan inowen otsi asan wal taneg palu enepfareg hubanggo ap seliyon 
arimano mug-mag isibareg unusil laruk lit o Damsyik pisan isalug ik eleruk 
fil o Hoba horogma imbisik libag. 
16Ari til laruk lit mun angge man angge huhulangge hilibahon arimano men 
Lot men hiyap men ap winon men ininggik hele waroho og eneplug libahon 
arimano obog toho Abramen taluk enepfag. 

Melkisedek inowen Allah unuk fam Abram hi ribag ane 

17Abram inowen ap suwon Kedorlaomer ori ibil atfahon men arimano unusil 
laruk lit apmayap enepfareg suhuloho waharukmu Sodom inap onowe ino o 

Syawe tonggoma unuk winon Ap Suwon Raja Tonggoma suwaleg ambeg 
Abram olohotma libag. 
18Salem inap onowe Melkisedek Allah palimu werehon amingmingangge 
imam welatfahon inowen oho suburu roti men ik anggur ahaluwe men 
Abram fahet walug libareg 
19hi ruruk lit, ”Allah mondabi palimu werehon pohol kinang wal tibahon 
inowen indi hasug lit hineyap haptuk laruhu. 
20Allah palimu werehon inowen ap seliyon hat hinggikmu embeserisimu At 
wel turuk lamuhuk,” ibag. Ibagma Abramen ap seliyon ininggikmuwen taluk 
enepfag angge arimano palu numen amag ulug minggitfareg palu misig 
Melkisedek og itfag. 
21Og itfagma Sodom inap onowe inowen Abram fam ele uruk lit, ”Mun angge 
man angge taluk eneptikinon hat hilaruk lit we numalikisi eneg an og 
nitmihin,” ulug hiyag itfag. 
22Hiyag itfagma Abramen ele uruk lit, ”NIKNI Allah mondabi palimu werehon 
pohol kinang wal tibahon olohotma tik-tem toho iminon tu: 
23Anden mun angge man angge og itikikmu Abram tung ahun atisi uhun 
tohon haren tohon hekel unu toron men humi pahaluk misig oho an hilamin 
fug. 
24We notsiyen narusa angge eneg og hum fug teg lahi. Nori Aner, Eskol, 
Mamre nibil atuson ariya ininggikmu atisiyon eneg hilalusa,” ibag. 

Kejadian 15 

Allahn Abram ubam sali imbibag ane 

1Welatfagma Abram inowen fulu roho yet harukmen NINIKNI Allahn ele 
ubam uruk lit, ”Abram, hakol ha fug! Siyag ane hubam aruhu rohon ulug 
Anden hat fet hasug lit onggo suwon og huruhuk,” ibag. 
2-3Ari ibagma Abramen ele uruk lit, ”NIKNI suwon Allah, Haren malik eke og 
nitikin fugmu an war aruhuk halug an nanggengge obog toho 

namingmingangge Damsyik ahun Eliezer inggikmu aruhu. Ari roho tuhu 
angge re nungge fahet onggo suwon og huruhuk ehen?” ulug hiyag itfag. 
4Hiyag itfagma NINIKNI Allahn nin eke ele uruk lit, ”Hamingmingangge 
inowen haren angge ngi aruhu fug, hat hamloho hinggarehen tohonen ngi 
aruhu,” ibareg 
5Abram selma hondoholug libareg hiyag utuk lit, ”Poholma lahap 
hamihinteg suhal werehon winag himin! Suhal winag isa fug teg hag toho 
haren ondohowonen endebuhubon arimano anggolo mondeg lamuhup,” 
ibag. 
6 Allahn ibag ane aru fahet Abramen we tem toho ehek ulug wenggel 
hibagma NINIKNI Allahn at fahet fano peruk latfag. 
7Fano pibareg nin eke Abram fam hiyag utuk lit, ”An HIKNI Allah welahi. 
Kinang aru hat ngi aruhun ulug Anden o Ur Babilonia kinang famen hondog 
haplug wilip atikikteg humbahik waharikik,” ibag. 
8Ibagma Abramen kapal haruk lit, ”NIKNI suwon Allah, Haren kinang aru og 
huruhuk ehenon aru tem toho irisi puhuken nangginoho noluk aruhu?” ulug 
kapal hibag. 
9Kapal hibagma NINIKNI Allahn, ”Wam sapi heyon men kambing heyon 
hunon men enebe wal taneg mo hinahan fam endetuson walug waharuk lit 
suwe yalma hahon eke men pel hahon eke men An nubahet walug 
watmihin,” ulug hiyag itfagma 
10walug watfag. Walug watfareg Abram inowen wam sapi kambing waroho 
pul ke pilang tibareg fima fil iraroho emberuk lit fima fil oho iraroho 
imbibag. Suwe itano eneg pilang tibibag fug. 
11Ari tibareg weregma suwe kararakni imbalo wareg narukon wam Abramen 
imbibahon arimano fam hur arik wambik watfagma Abramen yanggal 
enepfag. 

12Yanggal enepfareg mo ubuk urukmu Abram ino noho apeleg atfareg itano 
akol anggolo haruk latfag. 
13Ari turukmu NINIKNI Allahn ele uruk lit, ”Haren ondohowonen 
endebuhubon arimano ap pohon hag toho o winama welamuhubon fahet 
holuk toho welamin! Ap enemingmingangge weregma enele ying 
eneptukmen eneg mo ilig am wirig am turukmu teng-teng angge 400 
welamuhup. 
14Hat humbusagsi mingming eneptuk lamuhup inap arimano Anden alem 
angginon unubam emberuk laruhukmu humbusagsi o ino embeselug wilip 
atuk lit mun angge man angge hilalug wilip amuhup. 
15Hat hinggareg eneg amusun toho wereg lit sabal aruhunteg hindi yuwag 
toho war aruhunmu kinangma sal habuhup. 
16Hat humbusagsi o ino wereg lit unumalikisiyen endebuhubonen 
endebuhubon welamuhup li eneg suhuloho o aru wamuhup. Amori inap 
kinang tu fam werehon arimanowen siyag ane turukmen warukmen eneg 
mondabi hum atuk halug eneg Anden alem angginon unubam emberuk lit 
yanggal enebuhuk,” ulug hiyag itfag. 
17Mo ubuk ibareg o mondabi hik atfagma indok kubag elma weregma hubu 
laharukon men iral indok ambulpul turukon men inam atfareg wam paloho 
imbibahon arimano honggoleg ke laruk latfag. 
18-21Ari turuk lit itano NINIKNI Allahn Abram ubam sali emberuk lit, ”Kinang 
o Mesir hili-hilimuwen tulug Keni inap enengginang men Kenas, Kadmon, 
Het, Feris, Refaim, Amori, Kanaan, Girgasi, Yebus inap enengginang arimano 
keyen tulug ik Efrat ayegma werehon oho haren enderuhunonen 
endebuhubon og isahuk,” ulug hiyag itfag. 

Kejadian 16 

Hagar amloho Ismael men fahet ibag ane 

1Abram uhe Sarai ino malik indag ta fug angge welatfag. Wereg lit Mesir 
hiyap misig unuk Hagar at amingmingangge welatfag. 

2Welatfareg Sarai inowen Abram fam hiyag utuk lit, ”NIKNI Allahn an fahet 
malik indag ta fug teg peruken hat an namingmingangge tu men 
nohomihinmu aren malik eke indag nuruhu lit teg,” ulug hiyag itfagma 
Abramen fano ehen ibag. 
3Ibagma Sarai inowen amingmingangge hat hilamihin ulug Abram og itfag. 
Og itfag li itano Abram o Kanaan weregman eneg mo ilig am wirig am 
turukmu numen atfag. 
4Abram ino Hagar men nohibagma hiyap ino malik fet talug lit malik 
nahummu atisi ulug oluk atfagma hemet turuk lit Sarai apmayap turuk 
latfag. 
5Apmayap turuk latfagma Sarai inowen Abram fam ele uruk lit, 
”Namingmingangge Hagar ino hat og hitikikmu malik nahummu atisi ulug 
oluk atisireg aren an apmayap naptuk. Haren tirikin ane ariyen an siyahap 
naptuk. Ari fahet alem nit piren nunubam werehon aru NINIKNI Allahn hale 
fuhu,” ibag. 
6Ibagma Abramen te, ”At ino hat hamingmingangge werehen hinggikmu 
wereg. Haren timin peruk ane fano ubam timihin,” ulug hiyag itfagma Sarai 
inowen Hagar ino fam olok ane anggolo turuk latfagma akolen wilip atfag. 
7Wilip atfareg laruk lit o Sur fil laruk ke lekma ik eleruk wilip atuk ambeg 
libareg weregma NINIKNI Allah ot malaikat ino ambeg watfareg 
8ubam ele uruk lit, ”Sarai amingmingangge Hagar, hat keman wahenteg 
kema lamin peruk lahen?” ulug kapal hibagma Hagar inowen te, ”Nakolen 
an nisinga Sarai embeselug waharuk lahi,” ibag. 
9Ibagma malaikat inowen te, ”Suhuloho ambeg lamihinteg at apma 
welaruhun,” il laruk lit, 
10”Anden hineyap habuhukmu haren ondohowonen endebuhubon arimano 
anggolo amuhupmu aben winag isa fug teg lamuhup. 

11Tot welaruhunteg malik ap angge indag tahun. Indag tahunteg an siyag 
toho wereg lit uba yatuk latikikon NIKNI Allahn holtisi ulug malik ino unuk 
Ismael suwaluhun. 
12Hat hamloho ino wam eli il wirikon hag toho wereg lit ori obog toho men 
hili roho welamuhupmu aren ap obog toho unusimin ulug turukmen iren oho 
at wabul ulug turuk lamuhup,” ulug hiyag itfag. 
13Hiyag itfagma Hagar ino indimuwen wenggel haruk lit, ”Allahn an kim 
niyarukon ino tem toho inam ahama yet hihi ano?” peruk lit NINIKNI Allahn 
ele ubam ibahon ino unuk ”Allah Kim Niyarukon” suwaleg uruk latfag. 
14Ari tibagma ik fahet kinang habulihon o Kades men Bered men 
honggolegma werehon ino unuk ”Allah Mondabi Oluk Werehonen Kim 
Niyarisi Ambeg” suwaleg. 
15 Tot welatfareg Hagar inowen malik ap angge indag tibagma ikni Abram 
inowen unuk Ismael suwalfag. 
16Suwalfag li itano Abram indag tibag sali mo ilig am wirig am turukmen 
teng hinahan nubam hilag fuwaben 86 atfag. 

Kejadian 17 

Henembilahap paltuk lamuhup ulug Allahn Abram hiyag itfag ane 

1Abram indag tibag sali mo ilig am wirig am turukmu teng hinahan nubam 
hilag num fimahen 99 atfagma NINIKNI Allah at olohotma inam atfareg ubam 
ele uruk lit, ”An Allah mondabi nineyon welahi. Haren An nele eneg holtuk 
lit telep peruk lahi ane eneg turuk laruhun. 
2Anden sali hat hubam emberuk lit humalikisi humbusagsi anggolo amuhup 
ulug emberuk lahi,” ibagma 
3Abram ino orohole han kinangma sahung atfag. Sahung tegma Allahn ele 
uruk lit, 

4-5”Anden sali hubam emberuk lahiyon tu: Ap o pumbuk anggolo 
welamuhubon unumba hat aruhun. Ari fahet hat hunuk Abram urukon ino 
embeselug Abraham suwal haptuk lahi. 
6Anden hineyap habuhukmu haren ondohowonen endebuhubon arimano 
anggolo amuhupteg o pumbuk wal-wal wereg lit enele wal taneg uruk 
lamuhup. It arimano sehelimuwen ap suwon raja oho in atuk lamuhup. 
7 Anden hat men humalikisi fobikon men Hinikni Allah An welaruhuk ulug 
sali emberuk lahiyon aru mondabi weregman eneg napeleg aruhu fug. 
8 Kinang Kanaan tu fam hat pohon hag toho welahen angge famen hat 
humbusagsi menen kinang aru obog toho mondabi ngi amuhuben og 
hisahukteg it fahet Inikni An welaruhuk,” il laruk lit, 
9”Anden sali emberuk lahiyon tu hat men humalikisi fobikon menen 
hininggik ine roho seneg lamuhup. 
10Hat men humalikisi ap angge obog toho henembilahap paleg lamuhup. 
11-13Ap umalik indag enebuhup sali o likinen atuk halug enembilahap paltuk 
lamuhup. Henemingmingangge hinibamen indag amuhubonet ap o winamon 
onggo paloho hilaruk lamuhubonet ap angge obog toho enembilahap paltuk 
lamuhup. Anden sali hunubam emberuk lahiyon aru mondabi welaruhuwon 
fahet honoluk toho welamuhuben henembilahap paleg ane ari enehangge hit 
hunubam welaruhu. 
14Enembilahap paleg elehon arimano Allahn sali emberisiyon ino pisan 
isarusa ulug hit An numalikisi henesehelimuwen elehap enebuhup,” ulug 
hiyag itfag. 
15Hiyag itfareg nin ele uruk lit, ”Huhe unuk Sarai urukon ino umbusuhunteg 
Sara suwaluhun. 
16Anden at ineyap tuhukmu malik ap angge indag huruhu. Ap o pumbuk 
anggolo welamuhubon inisinga at welaruhu. Aren ondohowonen 
endebuhubon enesehelimu ap suwon raja oho in atuk lamuhup,” ibag. 

17Ari ibagma Abraham ino orohole han kinangma sahung atfareg wenggel 
haruk lit, ”Ap indag tibag sali mo ilig am wirig am turukmen teng uhan 100 
atukonen malik endebuk teg? Sara ino oho mondabi sabal 90 tahun atisireg 
nangginoho malik enderuhu?” ulug indimu inda yatuk latfag. 
18Ari turuk lit Abraham inowen Allah hiyag utuk lit, ”Haren ehenon ari we 
Ismael eneg Abraham ubalmangge wereg ulug at ubam turuk laruhun,” 
ibagma 
19Allahn te, ”Ari peruk lam fug! Huhe Sara inowen malik ap angge indag 
huruhumu unuk Ishak suwaluhun. Anden sali hubam emberuk lahiyon ari 
hikit toho hamloho men aren ondohowonen endebuhubon oho Anden fet 
enesugmen eneg welamuhup. 
20Ismael fahet oho haren heng ehen ane ari hikit toho turuk laruhuk. Anden 
at ineyap tuhukmu aren ondohowonen endebuhubon anggolo amuhup. At 
ino ap ununggul unuk nisanggowen unumba welaruhumu aren 
enderuhuwonen endebuhubon arimano o pumbuk humon welamuhup angge 
famen 
21Anden it Inikni welaruhuk ulug sali imbihiyon ari eneg we Ishak huhe Sara 
inowen indag huruhuwon fahet ihi. Mo ilig aruhureg wirig aruhumu at ino 
indag aruhu,” ibag. 
22Ari obog toho hiyag itfareg Abraham embeselug libag. 
23O ino sambil Abraham inowen Allahn hiyag itfag ane hikit toho amloho 
Ismael men amingmingangge ibamen indag atfahonet onggo paloho 
hilibahonet ap angge ibam welatfahon arimano obog toho enembilahap pal 
enepfag. 
24-26Abraham ebe mondabi sabal 99 tahun atfagma amloho Ismael indag 
tibag sali mo ilig am wirig am turukmu nuwalen atfagma o misihim sambil 
ino eneg enembilahap pal eneptuk lit 
27ap angge Abraham men ambiyeg welatfahon arimano oho obog toho 
enembilahap pal enepfag. 

Kejadian 18 

Allahn malik ap angge og huruhuk ulug Abraham hiyag itfag ane 

1Welatfareg hun Abraham ino usa ahen o Mamre werehon itano iraham 
weregma NINIKNI Allah at olohotma inam atfag. O ino sambil unukoho mo 
oloken Abraham ino ibam o sabo witfahon sokolma heriyeg lit 
2orohole leko yet harukmen ap hinahan at aluke fil unduhukmu yet isibag. 
Yet isibareg Abraham ino in atug enembeg libareg orohole han kinangma 
sahung atuk lit, 
3”Niknisi, hiren an nubahet hinindi nasug lahep halug pisan niyalug lalihip 
fug. An hit henemingmingangge welahireg 
4ik hinanggik laminmu hunuyug umatihipteg e alma tuwen kel talihip. 
5Hit kel tarukmu anden suburu roti og hisa laminon nalihipteg hinine atuk 
halug lalihip. Niknisi, an nambeg wahep angge re kel ta fug angge lalihip 
fug,” ibagma iren te, ”Wah nare, haren ehen ane ari timihin,” ibag. 
6Ibagma Abraham ino folo-folo olma kibareg Sara hiyag utuk lit, ”Folo-folo 
roti anggen fano roho lilibug tohon sum misig wamihinteg tag toho 
wiratmihin,” ulug hiyag itfareg 
7pupu angge wam endetuk ambeg libareg wam sapi umalik mondabi 
fanowon eke wibareg folo waroho esetmihin ulug amingmingangge eke og 
itfag. 
8Og itfareg wam sapi ag humu wibareg wam esetfahon ino men walug ap 
ambeg watfahon itano og isa watfag. Og isa watfagma e ino alma heriyeg lit 
suburu narukmu Abraham amuwen let eneptuk latfag. 
9Let eneptukmu iren, ”Huhe Sara kema wereg?” ulug kapal hibagma, ”Olma 
wereg,” ulug hiyag isibag. 
10 Hiyag isibagma it itano misihen ele uruk lit, ”Mo ilig aruhureg wirig 
aruhumu huhe Sara inowen malik ap angge indag tahureg weregma an 

suhuloho henembeg waruhuk,” ibag. Ari urukmu itano Sara ino sokolma ap 
ino ambol fil unduhuk lit holeg latfag. 
11O itano li Abraham men Sara men mondabi sabal atfareg Sara ino pikalem 
sap turuk ane eleg atfag. 
12Ari roho wereg lit Sara inowen, ”An nahun men mondabi sabal atukukteg 
nenehap hilik atisi angge famen nangginoho nahun men nenehiyeg toho 
nohokuk?” ulug indimuwen inda yatuk latfag. 
13Inda yatuk latfagma NINIKNI Allahn Abraham kapal haruk lit, ”Nungge 
fahet Sara indimuwen wenggel haruk lit, ’An sabal atikikteg nangginoho 
malik endebuk teg lahi?’ ulug inda yarehek? 
14HINIKNI Allahn tuk fug tehon wereg ano? Anden ihiyon hikit toho mo ilig 
aruhureg wirig aruhumu huhe Sara inowen malik ap angge indag tahureg 
weregma henembeg suhuloho waruhuk,” ulug hiyag itfag. 
15Ari ulug hiyag itfagma Sara inowen akolen inda yarihi fug ulug awiya 
wibag. Awiya wibagma NINIKNI Allahn, ”Haren tem toho inda yarehen,” ulug 
hiyag itfag. 

Abrahamen Sodom inap fahet Allah fam heng tibag ane 

16Ari ulug hiyag itfareg ap hinahan itano wilip atfareg larukmu Abrahamen 
kema monde hunubahamin ulug ambiyeg libag. Laruk lit o Sodom yet haruk 
ambeg libareg 
17NINIKNI Allahn indimuwen peruk lit, ”Anden tuhuk peruk ane fahet 
Abraham iline awiya wamin fug. 
18Aren ondohowonen endebuhubon anggolo amuhupteg o pumbuk humon 
welamuhup. At aru feneyen Anden ap o pumbuk obog toho inineyap eneptuk 
laruhuk. 
19Aren umalikisi men iren endebuhubon men milal enebuhumu An nele eneg 
holtuk lit onori men let-ler atuk lamuhuben at aru mumal tarikik. Iren fano 
ane eneg turuk lamuhup halug Anden sali at tu ubam emberikikon hikit toho 
turuk laruhuk,” pibareg 



43 

 

 
ALLAH WENE 

© 2018, Indonesian Bible Society. 
 

 
 

 

20Abraham ubam ele uruk lit, ”Sodom Gomora inaben An enembol yig nutuk 
lit onolok ane eneg turuken ap winonen enele ya nga urukon Anden holtikik. 
21Ari fahet tem toho onolok ane eneg turuken uruk ano ulug pen isa 
wambimin,” ulug hiyag itfag. 
22Hiyag itfagma ap watfahon itano piren Sodom fil libagma NINIKNI Allah 
eneg Abraham men welatfag. 
23Wereg lit Abraham ino NINIKNI Allah iraham libareg hiyag utuk lit, ”Nikni, 
Haren ap fano ane turukon men siyag ane turukon men mangno roho 
unusimin peruk lahen? 
24Ap teng piren siyag ane turuk elehon wereg halug o aru Haren siyahap 
tehen ha reg ano? It ariya onoluk welamag ulug Sodom inaben siyag ane 
turukon hambolmayap turuk lit siyahap enepmihin fug. 
25Ap fano ane turukonet siyag ane turukonet mangno roho unusimihin fug. 
It arimano alem misihon eneg unubam aruhu rohon, NIKNI, Haren pehen ane 
timihin fug. Haren ap kinangma werehon obog toho alem unubam weregma 
haltuk ahun welahen angge re it aruma unubam oho pikir ane eneg timihin!” 
ibag. 
26Ari ibagma NINIKNI Allahn, ”O Sodom aru ap teng piren fano ane turukon 
weregma yet isamin halug it ariya onoluk welamag ulug Sodom inaben siyag 
ane turukon nambolmayap turuk lit siyahap enepmin fug,” ibag. 
27Ibagma Abraham inowen nin ele uruk lit, ”Nikni, an ap kinangmon kinang 
alinlan hag toho wereg lit Hat hubam nele uk fug teg lahi angge famen nele 
palimu roho ihireg ketiya iminon fahet oho Haren hindi niyimin. 
28Ap fano ane turukon teng piren itano enebe fuwaben alindik toho eleg 
halug enebe fuwaben eleg ulug o aru siyahap tehen ha reg?” 
ibagma NINIKNI Allahn, ”Ap fano ane turukon teng piren itano enebe 
fuwaben eneg alindik toho elegma yet isamin halug o aru siyahap timin fug,” 
ibag. 

29Ari ibagma Abraham inowen nin ele uruk lit, ”Ap fano ane turukon teng 
misig nubam hilag nuwalen 40 wereg halug ke roho peruk lahen?” ulug kapal 
hibagma NINIKNI Allahn, ”Ap teng misig nubam hilag nuwalen itano fano 
welamag ulug timin pihi ane embesemin,” ibag. 
30Ibagma Abrahamen, ”Nikni, nin eke iminon fahet pet nabuk fug! Ap fano 
ane turukon teng misig eneg 30 wereg halug nangginoho timihin?” 
ibagma NINIKNI Allahn, ”Enebe teng misig weregma yet isamin halug 
wenggelihi ane timin fug,” ibag. 
31Ibagma Abrahamen, ”Nikni, Hat hubam nele uk fug teg lahi angge famen 
nambong se roho ihireg nin eke iminon fahet holok ha fug. Ap fano ane 
turukon likin fumahen 20 eneg wereg halug nungge timihin?” 
ibagma NINIKNI Allahn, ”Enebe likin fumahen eneg weregma yet isamin 
halug o aru elehap timin fug,” ibag. 
32Ibagma Abrahamen nin hiyag utuk lit, ”Nikni, hindi siyag ha fug! We 
misihim eneg eke imin. It enebe numen eneg wereg halug nungge ane tuk 
teg?” ibagma NINIKNI Allahn, ”Enebe numen eneg wereg halug o aru siyahap 
timin fug,” ulug hiyag itfareg 
33libagma Abraham oho ibam libag. 

Kejadian 19 

Sodom inaben siyag ane turuk latfag ane 

1Allah otsi malaikat piren tam libahon itano hupmu o Sodom libag. Larukmu 
Lot ino elehet o Sodom walinggoho ohowon sok iraham heriyeg lit yet 
isarukmen ap piren itano waharukmu yet isibareg in atug enembeg libareg 
orohole han kinangma sahung atfareg 
2it hi eneptuk lit, ”Niknisi, an nibam lulteg hunuyug ik umatihipmu nibam 
ambiyeg nohul. Sono hubet lul pehep ambeg lahup,” ulug hiyag isibag. Hiyag 
isibagma iren, ”Nare, fano ehen angge famen nit selma tuma nohul,” ibag. 

3Ibagma Lot inowen ele ine roho nibam lul ulug hiyag isibagma ambiyeg at 
ibam libag. Olma kibareg Lot inowen suburu isag isaruk lit roti oho wirako 
og isibagma naruk latfag. 
4Nibareg ap itano uwan nohuk fugmu Sodom inap kabiniyonet sabalonet 
obog toho luhaloho watfareg o ino walingguruk latfag. 
5O ino walinggoho wereg lit enele hi roho Lot fam uruk lit, ”Hupmu ap 
hambeg wahason itano kema wereg? Niren yarog enebulen wilip nisa ma!” 
uruk latfag. 
6Ari urukmu Lot ino wilip atfareg sok sel filen lare fibareg 
7Sodom inap unubam ele uruk lit, ”Nori, hiren honolok ane tilihip fug!” ulug 
hiyag isil laruk lit, 
8”Naholani piren ap nim laruk elehon werehen og hisaminmu hiren tul pehep 
ane unubam tilihip angge famen ap piren itano eneg an nibam tu wahasama 
ninggik obog isa fug tehen hiren siyag ane unubam tilihip fug,” ulug hiyag 
isibag. 
9Hiyag isibagma Sodom inap arimanowen Lot fam uruk lit, ”Hat ap pohon 
welahen angge re nangginoho hal enepmin peruk lahen? Hebe lag! Lamihin 
fug halug ap piren itano tot unusul angge famen hat eneg hum toho 
huwabul,” ulug hiyag itfareg Lot miyaltil laruk lit sok ino halog toho kul ulug 
turuk latfag. 
10Ari turukmu ap piren itanowen ininggik wili fibareg Lot ino lisoho olma 
kila fibareg sok o le filen lare fibag. 
11Lare fibareg ap selma werehon arimano obog toho inil hupni fisibagma sok 
ino kema wereg ulug yami ruruk lit hiyahibag fug. 

Lot o Sodom embeselug libag ane 

12-13Ari turuk latfagma ap piren itanowen Lot hiyag utuk lit, ”Sodom inap 
arimano siyag ane anggolo turuken ap winonen enele ya nga 
urukon NINIKNI Allahn holtisireg Sodom inap siyahap enebuhup ulug nit mon 
neneptisi. Ari fahet hat humalikisi ap angge hiyap angge men hiyamalsi men 

hori winon men o aru wereg halug hondog eneplug wilip atmihin,” ulug 
hiyag itfag. 
14Hiyag itfagma Lot ino aholani hilahuk peruk inap piren enembeg libareg 
hiyag isaruk lit, ”Nori, NINIKNI Allahn o aru siyahap timisiyen folo-folo wilip 
amulen maniyek!” ulug hiyag isibagma iren nenele ying neneptuk lit 
anggelkel toho ehek ulug holfag fug. 
15Holfag fugmu nohibareg likiya o yanggaltukmu malaikat piren itanowen 
enele ine roho Lot hiyag utuk lit, ”O aru siyahap turukmu war amuhup tohon 
huhe men haholani men folo-folo o aruwen wilip atlihip,” ulug hiyag itfag. 
16Hiyag itfagma Lot inowen lamin ano ulug indimuwen peruk lit 
weregma NINIKNI Allahn at fahet nindi ulug windatmin pibagma malaikat 
piren itanowen Lot uhe men aholani piren itano men ininggik lisoho o 
inowen hondog eneplug wilip atfag. 
17O Sodom inowen wilip atfareg larukmu malaikat itano misihen, ”Hit war 
amuhup tohon folo-folo lalihipteg tonggo tu fam in atuk lit henembol fil 
hebeloho yet ha fug angge tom fam lahalihip!” ulug hiyag isibag. 
18-19Hiyag isibagma Lot inowen, ”Nikni, haren an hindi nasug lit war aruhu 
rohon ulug windat nabehenma tom ino yat anggolo rehen an uwan la fugmu 
o aru fam timisi ane ino an nubam oho atukmu war aruhuk tohon tom fam 
lahalihip imihin fug! 
20O pumbuk toron horogma werehon ari yet himin. Nit nonoluk 
welamuhuken o ari lalihip ulug hiyag nisamihin,” ulug heng tibag. 
21Heng tibagma malaikat inowen, ”Nare, haren fano ehenma o toron ari 
anden siyahap timin fuhen 
22folo-folo lalihip! Hit o ino uwan la fugmu anden nungge-nungge timin fug,” 
ibag. Lot inowen pumbuk toron ari yet himin ibag ane fahet o ino unuk Zoar 
suwaleg. 

Allahn o Sodom Gomora siyahap tibag ane 

23Mo ket lahik waharukmu Lot ino o Zoar kibag. 

24Kibagma NINIKNI Allahn o Sodom men Gomora men itano fene indok 
ambulpul turukon pilabik watfagma 
25o pumbuk piren itano abet hiyabet pin lilibug toho unusuruk lit mun angge 
man angge tonggo ino fam walinggoho welatfahon obog toho siyahap tibag. 
26Siyahap turukmu itano Lot uhe ino ambol fil hebeloho yet harukmen saho 
famen helep atug unduhukon hag atfag. 
27Likiyamon hubet Abrahamen NIKNI Allah fam sono nele irikik ambeg lamin 
ulug libareg 
28o Sodom Gomora tonggo fil yet harukmen aben yabuk asan humon 
witukmu indok hubu muhul mondotuk hag toho hubu hum-ham toho 
laharukmu yet hibag. 
29Allahn o pumbuk o Yordan tonggoma Lot welatfag ambeg itano siyahap 
turuk lit Lot fahet Abraham ot amloho werehen war aruhu rohon ulug 
wenggel hibareg inggik lisoho wilipfag. 

Moab inap men Amon inap men unumbasi fahet ibag ane 

30Ari tibagma wereg lit Lot inowen o Zoar weregman war aruhuk tohon ulug 
akolen wilip atfareg aholani piren itano men tom alem ke libareg owikmu 
welatfag. 
31Wereg lit misihim sambil ahaloho wandabon inowen ot fam hiyag utuk lit, 
”Ninikni sabal atisi angge re ap niren hilahukon kinang aru fam elehen 
32ninikni ik olokon og umulmu indi apeleg atuk halug at men nohulmu 
nunumalik wereg aruhu,” ibag. 
33Ari ibareg hup ino sambil inikni anggur ahaluwe olokon hinang itfagma 
nibareg nohorukmu ahaloho wandabon ino ikni men ambiyeg nohibag. 
Nohibagma inikni inowen nangginoho tihi ulug apeleg toho welatfag. 
34Welatfareg likiyamon ahaloho wandabon inowen ot fam hiyag utuk lit, 
”Hubanggo ninikni men an nohoki angge re yoho hupmu nin ik olokon 

hinang umulteg nohorukmu hat ninikni men nohomihin. Nohomihinmu nit 
wal tanehen malik indag tahuk,” ulug hiyag itfag. 
35Hiyag itfareg hup atfagma inikni Lot ik olokon hinang itfagma nibareg 
nohorukmu ahaloho fobikon ino ikni men nohibag. Lot ino indi mondabi 
sohu atfagma nungge tihi ulug apeleg toho welatfag. 
36Hilani piren itano inikni Lot men nohibareg enebe wal taneg malik fet talug 
latfag. 
37Welatfareg ahaloho wandabon inowen malik ap angge indag tibareg unuk 
Moab suwalfag. At ino Moab inap ketiya werehon unumba atfag. 
38Ahaloho fobikon inowen oho malik ap angge indag tibareg unuk Ben-Ami 
suwalfag. At ino Amon inap ketiya werehon unumba atfag. 

Kejadian 20 

He Sara Abimelekhen hilamin ulug tibag ane 

1Welatfareg Abraham ino o Mamre embeselug Negeb kinangma wirig atfareg 
o Kades men Syur men honggolegma o Gerar libareg ap pohon hag toho 
welatfag. 
2Wereg lit Abrahamen uhe Sara fahet, ”Tu an not,” uruk latfagma Gerar inap 
onowe suwon Abimelekh inowen otsi fam Sara ino wak lalihip ulug mon 
enepfagma hondoholug watfag. 
3Hondoholug watfagma Abimelekh hubanggo nei warukmen Allah at ambeg 
watfareg ele uruk lit, ”Hiyap aru ap uhe palehen angge re hat war aruhun,” 
ibag. 
4Abimelekh ino Sara iraham am fugmu ele uruk lit, ”Nikni, Haren ap o 
pumbuk eke siyag ane tuk fugmen unusehen ha reg?” ibareg 
5”Ap ino amuwen, ’Tu an not,’ ulug hiyag nitisi fug? Hiyap ino amuwen oho, 
’At an nowe,’ irisi. Alem ari fahet anden tirikikon ino siyag ane timin fug 
ulug nindiyen haloho hilarikik,” ibag. 

6Ari ibagma nei fam Allahn hiyag utuk lit, ”Alem ari fahet nindiyen haloho 
timin perikinon ari An oho noluk atisimu haren hiyap ari iraham atuk lit An 
nalukema siyag ane tuhu rohon ulug holohotma sok latikik. 
7Ari fahet ketiya hiyap ino ahun An nawene uruk ahun nabi wereg angge re 
hahun ambeg lamihin ulug hiyag itmihin. Hiyag itmihinmu at inowen hat 
fahet oluk welaruhu ulug sembahyang uhu. Lamihin ulug hiyag itmihin fug 
halug hat men hori men war amuhup ane fahet holuk toho welaruhun,” ulug 
hiyag itfag. 
8Nohibareg likiyamon Abimelekhen otsi obog toho wol enepfareg alem obog 
toho teko libag ane fahet hiyag isibagma otsi arimano enekol anggolo hibag. 
9Enekol hibagma Abimelekhen Abraham wol tibareg ele ubam uruk lit, 
”Nungge fahet alem ari hahon nit nunubam tirikin? Anden hat hubam siyag 
ane nunggeyon tirikikmu haren tirikinon famen an men numalikisi menen 
oho alem mondabi siyahon tila? Haren tirikinon ari nubam tuk fug tehon 
tirikin,” ulug hiyag itfag. 
10Hiyag itfareg Abimelekh inowen Abraham fam nin ele uruk lit, ”Nungge 
wenggel harikinteg alem ari nubam tirikin?” ibagma 
11Abrahamen hebeloho hiyag utuk lit, ”Anden wenggel haruk lit o aruwen 
Allah fahet enekol toho wenggel haruk ane wereg eleg angge re an nuhe ap 
winonen hilaruk lit an nuwabuhup tohon ulug irikik. 
12An not irikikon ino we tik-tem toho an not, nikni ahaloho fahet irikik angge 
famen ninisingasi amu-amu werehen an hilarikik. 
13Hilarikikteg weregma Allahn an nubam ele uruk lit, ’Hat hikni ibam 
embeselug lahun,’ ulug hiyag nitisimu anden nuhe hiyag utuk lit, ’Nit o 
kema-kema laruk ambehen haren hindi nasug lit an fahet ap unubam, ’Tu an 
nowe,’ ulug hiyag isaruk laruhun,’ ulug hiyag itikik,” ibag. 
14Ibagma Abimelekh inowen wam domba men sapi men amingmingangge 
abet hiyabet wibareg Abraham og utuk lit uhe Sara oho hebeloho og itfag. 

15Og utuk lit Abimelekhen, ”Kinang anden tohon aru fam haren o wit tahuk 
puhun ambeg hahiyeg toho welaruhun,” ulug Abraham hiyag itfag. 
16Hiyag itfareg Sara fam ele uruk lit, ”Ap obog toho hat men werehonen hat 
fahet we tik-tem toho siyag ane tirisi fug puhuben hat howe uang perak 
anggolo 1.000 og irihi. Og irihi angge re ap misihen oho aren siyag ane tirisi 
uhu fug,” ibag. 
17-18Abimelekhen Abraham uhe Sara fam tibag ane fahet NINIKNI Allahn 
hiyap Abimelekh ibam welatfahon obog toho ibiliyap enepfag angge famen 
Abraham inowen Allah fam sembahyang ibagma Allahn Abimelekh men uhe 
men hiyap at amingmingangge welatfahon men fanowap enepfagma nin 
malik indag taruk latfag. 

Kejadian 21 

Ishak indag tibag ane 

1Welatfareg NINIKNI Allahn atam ibag ane hikit toho Sara fahet wenggel 
haruk latfag. 
2Wenggel haruk latfagma Abraham ino sabal atfag angge famen uhe Sara 
malik ahummu atfagma Allahn tu sambil indag aruhu ibag ane hikir atfag 
sul ino malik ap angge indag tibag. 
3Indag tibagma Abraham inowen malik unuk Ishak suwalfag. 
4Suwalfareg Ishak ino indag tibag sali hup likinen atfagma Allahn ibag ane 
hikit toho Abrahamen ambilahap palfag. 
5Abraham ino indag tibag sali mo ilig am wirig am turukmu teng uhan 100 
atfagma Ishak indag atfag. 
6Indag tibareg Sara inowen ele uruk lit, ”Allahn nubam tehek ane fahet 
nahiyehen inda yatuk lahi. Ap winonen hol halusareg anden inda yatuk lahi 
hag toho iren oho enehiyehen inda yabusa,” uruk latfag. 
7Nin eke ele uruk lit, ”Anden malik uwan indag ta fugmu ap san an nahun 
fam hiyag utuk lit, ’Huheyen malik ag mondoruhu,’ ulug hiyag etlepman tem 

toho pelep? Nahun mondabi sabal atisi angge famen anden malik indag 
irihi,” uruk latfag. 
8Welatfareg malik ino su atuk lit isinga ag imbisibag sambil ino Abrahamen 
seni humon esetfag. 

Hagar men amloho Ismael men yanggal enepfag ane 

9O misihim sambil Hagar inowen Abraham indag itfahon Ismael ino men 
Sara amloho Ishak men ying aptuk latfag. Ying aptukmu yet isibareg 
10Sara inowen Abraham fam hiyag utuk lit, ”Hat war aruhunmu haren angge 
an namloho Ishak men hamingmingangge amloho aru men ambiyeg ngi 
amuhup tohon hamingmingangge amloho aru men yanggal enepmihin,” ulug 
hiyag itfag. 
11Ibagma Abraham inowen Ismael oho an namloho angge famen ehek ulug 
indi siyag atfag. 
12Siyag atfagma Allahn Abraham fam ele uruk lit, ”Hamingmingangge Hagar 
amloho men fahet hindi anggin ha fug. Anden hat humbusagsi anggolo 
amuhup ulug sali hubam irikikon ino Ishak feneyen teko lahuwen Saran ehek 
ane hikit toho timihin. 
13Hagar amloho oho hat indag hitisiyon wereg ulug Anden ineyap tuhukmu 
aren ondohowonen endebuhubon anggolo amuhupteg o pumbuk humon 
welamuhup,” ibag. 
14Ari ibagma nohibareg likiya hubet Abraham inowen suburu men kubag ik 
hinanggoho werehon men Hagar og itfareg amloho ino isinga anduhunmu 
yabuhuk fibareg lalihip ulug hiyag isibag. Hiyag isibagma Hagar ino libareg 
Beersyeba lekman kema lamin o ulug indi nonghong uruken la wam turuk 
latfag. 
15La wam turukmen ik wibahon ino eleg atfagma Hagar inowen amloho e 
toron alma imbibareg 
16namloho war atukon yet hamin fug ulug tot yatma libareg heriyeg lit uba 
yatuk latfag. 

17Malik Ismael inowen uba yatukmu Allahn hol hibagma Allah ot malaikat 
inowen poholman ele uruk lit, ”Hagar, nungge fahet hat hindi anggin toho 
welahen? Allahn hamloho ele holehekma hakol ha fug! 
18Hamloho iraham lamihinteg mako pug toho seneg latmihin. Anden at ino 
ineyap tuhukmu umbusagsi anggolo amuhupteg o pumbuk humon 
welamuhup,” ulug hiyag itfag. 
19Hiyag itfareg ik fahet kinang habulig ambeg yet hawag ulug Hagar il 
selehap tibagma yet hibareg kubag fam ik ino hinanggoho wak libareg 
amloho og irik watfagma nibag. 
20Nibareg weregma Allahn Ismael ino forohoman eneg su atfareg o Paran 
lekma welatfag. Wereg lit suwe pak watuk ane oluk tohon weregma 
21isingan Mesir hiyap eke og itfag. 

Abraham men Abimelekh menen sali imbibag ane 

22 Welatfareg Abimelekh otsi sehen senehon onowe Pikhol menen Abraham 
ubam enele uruk lit, ”Allah hat men weregma haren mun ane man ane yabuk 
turuk lahenon ari yet hiyaruk lahe. 
23Ari fahet Allah olohotma hele tem toho imihinon tu, ’Anden hat humalikisi 
humbusagsi enele ying eneptuk laruhuk fug. Haren an nindi fanowap 
naptikin angge re an kinang tu fam ap pohon hag toho wereg lit hat men 
hori men hunubam fano ane eneg turuk laruhuk,’ imihin,” ulug hiyag itfag. 
24Ari hiyag itfagma Abrahamen, ”Haren ehenon fahet nele tik-tem toho uruk 
lahi,” ibag. 
25Ibareg Abrahamen nin ele uruk lit, ”Ik fabulig ambeg hat hotsiyen ilmig 
turusama an nindimu siyag aha,” ulug Abimelekh hiyag itfagma 
26hebeloho hiyag utuk lit, ”San tirisi-o, an napeleg. Haren oho alem ari fahet 
hiyag nitikin fug anggeyen o yoho eneg noluk atuk,” ulug hiyag itfag. 

27Hiyag itfagma Abraham inowen wam domba men sapi men Abimelekh og 
itfareg it pirenen an men hat men mangno roho welamuhuk ulug sali 
imbibag. 
28Sali imbibareg Abrahamen wam domba umalik heyon sabiren eneko 
amumu imbik libag. 
29Imbik libagma Abimelekh inowen Abraham fam, ”Nungge fahet wam tiya 
amumu imbik lahen?” ulug kapal hibagma 
30Abrahamen ele uruk lit, ”Anden ik fabultikikon fahet siyengge wereg peruk 
lamag ulug imbihimu an ninggikmuwen wam tiya wamihin,” ibag. 
31It piren itanowen sali imbibahon fahet aben o unuk Bersyeba suwalfag. 
32O Bersyeba inowen sali imbibareg Abimelekh men otsi sehen senehon 
onowe Pikhol men inibam Filistin kinangma libag. 
33Libagma Abraham inowen o Bersyeba inowen e win hahon yaho 
fibareg NINIKNI Allah mondabi oluk werehon unuk wel turuk latfag. 
34Ari obog toho tibareg Abraham ino Filistin kinangma ap pohon hag toho 
wereg lit amusun toho welatfag. 

Kejadian 22 

Allahn Abraham ubam hamloho waroho indokma yaluhun ibag ane 

1 Tot welatfareg Allahn Abraham inowen nele holmisi ano ulug wal hamin 
pibareg Abraham ulug wol tibag. Wol tibagma, ”Nikni, welahi,” ibagma 
2Allahn hiyag utuk lit, ”Hamloho misig enehon hindi anggen tohon Ishak 
men Moria kinangma lalihip. Lalihipteg Anden punu eke hiyag huruhuk 
ambeg lahakupteg hamloho An nubahet waroho indokma yaluhun,” ulug 
hiyag itfag. 
3Hiyag itfagma nohibareg likiya hubet Abraham inowen Allah fahet hubu 
lahabuhuken walug lul ulug e ting-ting witfareg sum tug toho imbibahon 
wam keledai emberimu imbik lahibareg Ishak men amingmingangge piren 
men Allahn hiyag itfag ambeg libag. 

4Larukmen eneg hup piren atfagma o hinahaneg angge laruk lit yet 
harukmen Allahn ibag ambeg ino onorohole fil tot yat toho weregma yet 
hibareg 
5Abraham inowen amingmingangge piren itano fam hiyag isaruk lit, ”Hit 
keledai aru men tiya welatlihip. An namloho menen NINIKNI Allah fam 
sembahyang ulen lendima lahulteg henembeg wamul,” ulug hiyag isibag. 
6Hiyag isibareg Allah fahet hubu lahabul ulug e witfahon itano Ishak 
unggulmu ha ribibareg inggarehen indok huk men karog men seneko amloho 
men laruk latfag. 
7Laruk lit Ishak inowen niyon ibagma Abraham inowen, ”Namloho, 
nungge?” ibag. Ibagma Ishak inowen, ”Indok men e men wehe angge famen 
wam domba umalik indokma yaltulon kema wereg?” ulug kapal hibagma 
8Abraham inowen, ”Namloho, Allahn hiyag nisamisiyon yaltul,” ibareg laruk 
latfag. 
9 Libareg Allahn hiyag itfag ambeg ino lahibareg Abraham inowen Allah 
fahet hubu lahapmin ulug helep sengget watfareg e palimu yahare fibag. 
Yahare fibareg amloho Ishak ino inggik uyug hele fam pug toho e palimu 
yinggi fik lahibareg 
10karog lisoho watmin ulug turukmen 
11NINIKNI Allah ot malaikat inowen poholman, ”Abraham, Abraham,” ulug 
wol tibagma Abraham inowen wo ibag. 
12Wo ibagma malaikat inowen, ”Hamloho wabuk fug! At ubam nungge-
nungge timihin fug. Haren An fahet hakol toho wereg lit nele holtuk lahenon 
ketiya An noluk aha. Hamloho misig enehon og nuruhun irikikmu nindi ulug 
umbat tarikin fug,” ibag. 
13Ibagma Abraham inowen hebeloho yet harukmen wam domba hunon misig 
andimbuk fam alog-alog angge sehelimu heleyen het toho weregma yet 
hibareg wam ino wak libareg amloho ubalma Allah fahet waroho yalfag. 

14Yalfag ambeg ino Abraham inowen unuk ”NINIKNI Allahn Neneseher angge 
Og Nisarukon Wereg Ambeg” suwalfag. Suwalfag ane hikit toho ketiya oho 
aben uruk lit, ”NINIKNI Allah antom fam neneseher angge wep toho wereg,” 
uruk. 
15Malaikat inowen nin eke poholman Abraham fam ele uruk lit, 
16”An HIKNI Allahn ninggareg nunuk fam tik-tem toho iminon tu: Anden 
hamloho misig enehon og nuruhun irikikmu nindi ulug umbat tarikin fugmu 
17Anden hat hineyap habuhukmu haren ondohowonen endebuhubon 
arimano suhal men ik yinggi saho ahik ayegma werehon men mondeg hag 
amuhupteg ap seliyon apmayap eneptuk lamuhup. 
18Haren An nele holehenma fobik ap o pumbuk obog toho kinangma 
werehon arimanowen An nalukema waharuk lit, ’Abraham umbusagsi 
inineyap eneptikin hag toho nir oho ninineyap nenepmihin,’ ulug heng 
naptuk lamuhup,” ulug hiyag itfag. 
19Hiyag itfagma Abraham ino amingmingangge piren imbisibag ambeg 
suhuloho wambik watfareg it ambiyeg o Bersyeba libareg mondabi welatfag. 

Nahor umalikisi fahet ibag ane 

20Welatfareg ap ekeyen Abraham hiyag utuk lit, ”He Milka inowen oho hot 
Nahor umalikisi indag itisi,” ulug hiyag itfag. 
21Malik indag itfahon arimano wandabon unuk Us, ot unuk Bus, eke Aram 
ikni unuk Kemuel ino, 
22Kesed, Hazo, Pildas, Yidlaf, Betuel men suwal enepfag. 
23Malik likinen itano he Milka inowen Abraham ot Nahor indag itfag. 
Welatfareg hun Betuel inowen ahaloho Ribka indag tibag. 
24Nahor inowen uhe eke hilibahon unuk Reuma inowen oho umalikisi Tebah, 
Gaham, Tahas, Maakha men indag enepfag. 

Kejadian 23 

Sara war atfagma owikmu kilapfag ane 

1Sara ino indag tibag sali mo ilig am wirig am turukmu teng fuwaben 127 
atfagma 
2Kanaan kinang fam o Hebron inowen war atfag. War atfagma ahun 
Abraham inowen fong watuk latfag. 
3Fong watuk latfareg Abraham ino uhe wareg ino olma embeselug Het inap 
o Hebron kinang ngi reg latfahon enembeg libareg hiyag isaruk lit, 
4”An hit sehelimu pohon welahireg nuhe salmin ambeg fahet kinang tot 
hiyag nitlihiben heng henebik wahi,” ulug hiyag isibag. 
5Hiyag isibagma iren uruk lit, 
6”Ninikni, hat ap suwon nit sehelimu Allahn hineyap haptukmu welahenon 
hi haptuk lahe. Nit nenengginang ap warehon sal eneptuk lahe ambeg 
mondabi fanowon fam hat huhe oho salmihin. Ap saltuk ambeg nit wal 
tanehen tohon arimano sehelimuwon misig fam huhe salmihinon fahet nit 
obog tohowen fano peruk lahe,” ulug hiyag itfag. 
7Hiyag itfagma Abraham it onolohotman orohole han kinangma sahung 
atfareg 
8-9ele uruk lit, ”Hiren an nuhe tuma salmisi pehepma o Makhpela owik hun 
Zohar amloho Efron angginang iraham werehon ino onggo palminen hiyag 
itlihip ulug heng heneptuk lahi. Aren onggo heng napmisiyon hikit toho hit 
hiniline og itminteg kinang onggo palmin ambeg ino nuhe salminen an 
nangginang atmisi,” ulug hiyag isibag. 
10O ino sambil hun Efron ino Het inap sehelimu elehet o pumbuk walinggoho 
ohowon sok iraham heriyeg lit Abrahamen ibag ane ino hol hibareg ap 
welatfahon obog toho iniline ele uruk lit, 
11”Nikni, an nori obog toho aruma holegma huhe salmihinen kinang anden 
tohon ehenon ari men owik ino men saplangge og hutuk lahi,” ibag. 
12Ibagma Abraham ino Het inap onolohotman kinangma sahung atfareg 

13it obog toho iniline Efron fam ele uruk lit, ”Anden iminon tu holeg lamin. 
Kinang ino fam nuhe salminen onggo og hitminon senetmihin ulug heng 
haptuk lahi,” ulug hiyag itfag. 
14Hiyag itfagma Efron inowen, 
15”Nikni, huhe kinang ari fam salmihinen onggo anggolo wa fug teg ulug 
uang inggila teng-teng angge 400 uang perak heng haptuk lahiyon ita fahet 
hindi anggin ha fug,” ulug hiyag itfag. 
16Hiyag itfagma Abrahamen fano ehek pibareg hun Efronen Het inap 
arimano iniline heng ibag ane hikit toho umbagpag turuk angge perak itano 
suburu anggin wirim haruk angge fam wirim hibareg hun Efron ino og itfag. 
17Og itfareg hun Efron angginang Mamre yali fil o Makhpela werehon ino 
Abraham ino ngi atfag. Kinang ino fam yabuk wituk ambeg men owik men e 
obog toho walinggoho werehon men 
18Abraham inggikmu aha ulug Het inap sok iraham welatfahon arimano obog 
tohowen onoluk atfag. 
19Onoluk atfagma Abraham inowen Kanaan kinang fam o Hebron horogma 
Makhpela owikmu uhe Sara war atfahon ino kilapfag. 
20Ari roho turuk lit tam Het inaben kinang seneg latfahonet owiket 
Abrahamen nuhe salmin ulug ngi atfag. 

Kejadian 24 

Ishak inowen uhe hilibag ane 

1Abrahamen mun ane man ane turukmu NINIKNI Allahn ineyap turukmen 
eneg ebe mondabi sabal atfag. 
2Sabal atfareg amingmingangge aren angge foroho latfahon ino hiyag utuk 
lit, ”An nuyug honggolegma hat hinggik kila femihin. 
3Kila femihinteg NINIKNI Allah pohol kinang senehon inowen holegma 
namloho Ishak fahet haren Kanaan kinang tu fam wereg hiyap yami ruhuk 
fug ulug hele tem toho imihin. 

4An indag napfag ambeg lamihinteg an ninggareg nowe ot sehelimuwon 
hiyap eke yami rik lamihin,” ulug hiyag itfag. 
5Hiyag itfagma amingmingangge inowen ele uruk lit, ”Hiyap Ishaken helelep 
puhukon inowen hat min o Kanaan lul fug uhu halug hamloho ino hondohik 
waruhukteg haren embeselug wilip atik inag ambeg lahuk ano?” ulug kapal 
hibag. 
6Kapal hibagma Abrahamen, ”Fug, an namloho hondoholug lahun fug! 
7NINIKNI Allah poholma werehon inowen an nikni ibamen og naplug wilip 
atukmu nori embeselug waharik iyagma Aren kinang Kanaan aru we tem 
toho hat humbusagsi og isahuk ulug sali imbibag. At inowen hat let habukag 
ulug ot malaikat ino monde fik waruhumu haren an namloho fahet hiyap ino 
hondoholug waruhun. 
8Hiyap inowen hat min o Kanaan lul fug uhu halug ketiya sali emberuk 
lahenon fahet wenggel ha fug angge hindi se roho hebe eneg waruhun. Ari 
fahet namloho hondoholug lahun fug!” ulug hiyag itfag. 
9Hiyag itfagma amingmingangge inowen Abraham uyug honggolegma 
inggik kila fibareg Abrahamen ibag ane hikit toho sali imbibag. 
10Sali imbibareg amingmingangge inowen wam unta numen men fano-fano 
angge ikniyen tohon men wibareg hun Nahor tam welatfag ambeg o 
Mesopotamia kinangma libag. 
11Libareg o hupmu hiyap ik hinanggik waharuk li horog atfagma wam unta 
itano kel tawag ulug ik fahet habulfag ambeg o pumbuk sel fil welatfahon 
iraham kel tibag. 
12Kel taruk lit amingmingangge inowen sembahyang uruk lit, ”An nikni 
Abraham IKNI Allah welahenon, nikni Abraham fahet hindi haruk lit aren 
perisi ane hikit toho timinen let napmihin! 
13Tot welamulteg o aruwen hilani malik ik an welahi ambeg tu hinang ta 
wamusa. 

14It wamuson arimano misig ubam heng uruk lit ik kubag fam hinanggowon 
an tot naminen og nimin iminmu aren ik hinang hitminteg hambohom unta 
oho og isa lamin imisiyon ino fahet NIKNI Allahn Ishak fahet hiyap 
mumalehekon tu pemin. Ari teko lamisi halug nikni Abraham Allahn indi 
haruk lit aren peruk ane hikit toho tehek ulug noluk atmisi,” ulug 
sembahyang uruk latfag. 
15-16Sembahyang obog toho irikim itano hiyap tuhum anggolowon yu 
werehon misig unuk Ribka kubag ik hinangguruk angge umaloma ha roho o 
inowen wilip atug watfag. Ribka ino Abraham ot Nahor inowen Milka 
hilibareg Betuel indag tibahon ino ahaloho watfag. Watfareg ik fahet 
habulfag ambeg ino wambibareg ik kubag fam hinanggibareg suhuloho 
laharukmu 
17Abraham amingmingangge ino folo-folo hiyap ino iraham libareg, 
”Nahaloho, ik tot hinang nimin,” ulug heng tibag. 
18Heng tibagma hiyap inowen, ”Nikni, amin,” ulug kubag ino folo-folo 
umaloman pila fibareg ik hinanggoho og itfagma nibag. 
19Nibagma hiyap inowen, ”Hat hambohom oho ik hinang isa laminmu 
enehum toho nalusa,” ibag. 
20Ibareg ik hinanggowon ino folo-folo walug libareg wam untan ik naruk 
ambeg hilili fibareg nin hinanggoho hilili fik larukmen eneg wam arimano 
enehum toho nibag. 
21Ari turukmu Abraham amingmingangge inowen NIKNI Allahn anden pihi 
ane hikit toho let napmisi ano ulug ele uk fug angge hiyap ino kim haruk lit 
welatfag. 
22Wam arimano ik enehum toho nibagma amingmingangge inowen 
ambiyangmangge men sehene piren men umbagpag turukon emas fam 
wirihon wibareg hiyap ino og utuk lit, 
23”Hikni unuk sa? Hikni ambeg an numalikisi men nohulen kolo reg ambeg 
wereg ano?” ulug kapal hibagma 

24Ribka inowen, ”An nikni Nahor men Milka menen indag tibahon Betuel 
wereg,” ibareg, 
25”Nit ninibam hat fahet kolo reg ambeg wereg. Hambohom nohoruk ambeg 
fahet oho hoholangge weregma wamen naruk angge oho anggolo foroho 
lahe,” ibag. 
26Ari ibagma amingmingangge ino kinangma sahung atfareg sembahyang 
uruk lit, 
27”An nikni Abraham IKNI Allah wel haptuk lahi. Haren nikni Abraham hindi 
haruk lit ubam hiyag itikin ane hikit toho tehen. An nikni ot amlohowen 
ondohowon wereg ambeg pikit hondog naptug wahen,” ibag. 
28Ari ibagma Ribka ino isinga ambeg libareg amingmingangge inowen ele 
ibag ane fahet isinga hiyag utukmu 
29-30Ribka owe Laban inowen oho hol hibareg yet harukmen ot ino 
ambiyangmangge men sehene men wan tegma yet hibag. Yet hibareg Laban 
ino o inowen wilip atfareg folo-folo Abraham amingmingangge ambohom 
men ik fahet habulfag ambeg iraham weregma libareg, 
31”Nikni, hat NINIKNI Allahn indi hasuhon welahenma selma tuma 
welatmihin fug. Hat men hambohom men nohoruk ambeg hale fehereg 
ninibam lulen ma,” ibareg 
32hondoholug ibam libag. Libareg Laban inowen wam untan ha rulug watfag 
angge arimano lisoho pila fibareg wam nohoruk ambeg hoholangge tuwale 
fibareg naruk angge oho og isibag. Og isibareg Abraham amingmingangge 
umalikisi men unuyug umabukag ulug ik hinang isa watfag. 
33Suburu osoko alukema imbibagma amingmingangge inowen ele uruk lit, 
”Suburu uwan na fug lit an wahi ane fahet tam hiyag hisamin halug eneg 
namin,” ibagma Laban inowen, ”Nikni, hiyag nisimin!” ibag. 
34Ibagma, ”An Abraham amingmingangge wahi,” ibareg, 

35”An nikni ino NINIKNI Allahn indi haruk lit wam domba, kambing, sapi, 
unta, keledai men fano-fano angge perak emas men amingmingangge ap 
angge hiyap angge anggolo roho og itisimu at ino tung ahun atisi. 
36An nikni uhe Sara ino mondabi sabal atisi angge famen malik ap angge 
indag itisimu nikniyen an war aruhuk halug anden angge aruma obog toho 
namloho tuwen ngi aruhu peruk lit wereg. 
37Aren hiyag nutuk lit, ’An namloho fahet haren Kanaan hiyap yami ruhuk 
fug ulug tem toho imihin. 
38An nikni welatfag ambeg lamihinteg an nowe ot sehelimuwon hiyap eke 
hiyahakunteg hondoholug waruhun,’ ulug hiyag nitisi. 
39Hiyag nitisimu anden te, ’Hiyap inowen hat men Kanaan kinangma lul fug 
uruk halug nangginoho tuhuk?’ ulug kapal harikikmu 
40aren te, ’NIKNI Allah alukema welahi ahun inowen hat let habukag ulug ot 
malaikat monde fik waruhumu an namloho fahet nowe ot sehelimuwon 
hiyap eke hiyahakun. 
41Nori arimanowen hiyap eke og hutuk eleg isalug eneg ketiya sali emberuk 
lahenon fahet wenggel ha fug angge hindi se roho hebe eneg waruhun,’ ulug 
hiyag nitisi. 
42Hiyag nitisimu yoho ik fahet habulig ambeg wahireg nindimuwen 
sembahyang uruk lit, ’Nikni Abraham IKNI Allah welahenon, Abrahamen 
perisi ane hikit toho timinen let napmihin. 
43Tot welamulteg hilani malik misig ik an welahi ambeg tu hinang ta 
watmisiyon fam ik hinang nimin ulug heng timinmu 
44aren, ’Nikni, ik hinang hitminteg hambohom unta oho og isa lamin,’ 
imisiyon ino fahet NIKNI Allahn Abraham amloho fahet hiyap mumalehekon 
tu pemin,’ ulug sembahyang ihi. 
45Sembahyang obog toho irikim itano Ribka ino kubag umaloma ha roho 
wahareg ik hinanggik wambehekma anden ik hinang nitmihin ulug heng ihi. 

46Heng ihimu ik kubag ino folo-folo umaloman pilabe fehekteg, ’Nikni, ik 
namihinmu hambohom oho og isa laminmu nalusa,’ ehekma ninggi. 
Ninggimu nambohom oho ik og isa laha. 
47Og isa lahareg wahama anden, ’Hat hikni sa?’ ulug kapal hihimu, ’An nikni 
Nahor men Milka menen indag tibahon Betuel ino wereg,’ ehekma 
ambiyangmangge men sehene piren men umbagpag turuk angge emas fam 
wirihon wan tibihi. 
48Wan tibihireg norohole han sahung ahireg nikni Abraham IKNI Allah wel 
turuk lit, ’Haren an nikni ot amlohowen ondohowon wereg ambeg hondog 
naplug wahenma hili tu nikni amloho fahet hiyahaki,’ ulug wel tihi. 
49Ari fahet hiren an nikni hinindi reg lit nununggul unuk misihon angge re 
tuk teg ane hikit toho tul pelihip halug fag toho hiyag nitlihip. Tul fug pelihip 
halug oho seleg toho hiyag nitlihipmu hiyap winon eke yami rik lamin,” ulug 
hiyag isibag. 
50Hiyag isibagma Laban men Betuel menen hiyag utuk lit, ”NINIKNI Allahn 
perisi ane hikit toho teko lahama niren nungge uk fug tehen 
51Ribka aru hat men lahupmu NINIKNI Allahn perisi ane hikit toho hikni 
amlohowen hilahu,” ibag. 
52Ibag ane ari hol hibareg Abraham amingmingangge ino kinangma sahung 
atfareg NINIKNI Allah wel tibag. 
53Wel tibareg sum wan turukon men aliliyangge emas perak fam wirihon 
men wibareg Ribka og itfareg isinga men owe men oho fano-fano angge og 
isibag. 
54Og isibareg Abraham amingmingangge men umalikisi men arimanowen ik 
men suburu men nibareg nohibag. Nohibareg likiya in atfareg 
amingmingangge inowen, ”An nikni ambeg laminen hiyag nitlihip,” ulug 
hiyag isibag. 

55Hiyag isibagma Ribka owe men isinga menen hiyag utuk lit, ”Ribka ino o 
sabirenam ano numenam ano nit min welamuhukteg hat men lahup,” ulug 
hiyag itfag. 
56Hiyag itfagma amingmingangge inowen, ”NINIKNI Allahn let naptukmu 
nikniyen perisi ane hikit toho tirikik angge re hiren an sen naplihip fug. Nikni 
ambeg folo-folo laminen hiyag nitlihip,” ulug hiyag isibag. 
57Hiyag isibagma iren te, ”Ribka ino wol tulteg kapal hul,” ibareg 
58Ribka wol tibareg kapal haruk lit, ”Ap tu men lalihip ano?” ulug kapal 
hibagma, ”Ambiyeg lul,” ibag. 
59Ibagma Ribka men ebe totma forohoman eneg welatfag hiyap ino men 
unubam, ”Abraham amingmingangge tu men umalikisi men ambiyeg 
lalihip,” ulug hiyag isibareg 
60Allah unuk fam Ribka hi ruruk lit, ”Hat nonot welahenon ap teng-teng 
angge winag isa fug toho welamuhubon inisinga aruhun. Haren 
ondohowonen endebuhubon arimanowen ap seliyon apmayap eneptuk lit 
inibam pin halog toho unusuruk lamuhup,” ulug hi ribag. 
61Hi ribagma Ribka men amingmingangge hiyap angge arimano menen 
enesum tug tibibareg wam unta fam lahibareg Abraham amingmingangge 
ino men libag. 
62Libag li itano Ishak ino Kanaan kinang ik ambut fil libareg ik fahet habulfag 
ambeg ”Allah Mondabi Oluk Werehonen Kim Niyarisi Ambeg” suwalehon 
ino horogma welatfag. 
63Wereg lit o misihim sambil hupmu yabuk ke pen hil lamin ulug ibamen 
wilip atfareg yet harukmen wam unta arimano waharukmu yet isibag. 
64Yet isarukmen Ribka inowen oho Ishak yet hibareg wam unta ino famen 
wambibareg 

65Abraham amingmingangge ino kapal haruk lit, ”Ap misig yabukmuwen nit 
ninibil waharukon ari sa?” ibagma hun inowen, ”An nikni waharuk ari,” 
ibag. Ibagma Ribka inowen sum fam orohole hililip tibag. 
66Ari turukmu amingmingangge inowen tibag ane fahet Ishak hiyag itfag. 
67Hiyag itfagma Ishak inowen Ribka nuhe ulug hilibareg isinga Sara welatfag 
ibam kilapfag. Kilapfareg wereg lit Ishak inowen nisinga war atisimu nindi 
siyag toho weregman ubalma waha ulug Ribka fahet indi haruk latfag. 

Kejadian 25 

Abraham uhe Ketura menen unumalikisi indag enepfag ane 

1 Welatfareg Abrahamen hiyap eke unuk Ketura hilibagma 
2umalikisi Zimran, Yoksan, Medan, Midian, Isbak, Suah men indag itfag. 
3Hun Yoksan inowen Syeba men Dedan men indag enepfag. Dedan 
ondohowonen ondohowon Asyur inap, Letus inap, Leum inap men wereg. 
4Hun Midian inowen Efa, Efer, Henokh, Abida, Eldaa men indag enepfag. It 
obog toho arimano he Ketura inowen endetfahonen ondohowon wereg. 
5Abrahamen mun angge man angge at inggikmuwon obog toho amloho Ishak 
og itfareg 
6uhesiyap enepfahon unumalikisi arimano inindi fanowap angge we tor 
angge og isibag. Og isibareg Abraham oluk wereg li Ishak embeselug kinang 
yali filon fam lalihip ulug hiyag isibagma libag. 

Abraham war atfag ane 

7-8Abraham indag tibag sali mo ilig am wirig am turukmu teng sabiren 175 
atfagma amusun toho welatikik ulug indi yuwag toho war atfareg umbasi 
men mangno atfag. 
9War atfagma umalikisi Ishak men Ismael menen kinang o Mamre yali fil 
werehon fam Makhpela owikmu kilapfag. Kinang ino tam Het ahun Zohar 
amloho Efron inowen ngi regma 

10Abraham inowen onggo palfareg uhe Sara owikmu kilapfag ambeg ino 
Abraham oho kilapfag. 
11Kilapfareg weregma Allahn Abraham amloho Ishak ino indi haruk lit let 
turuk latfag. O itano li Ishak ino ik fahet habulig ambeg ”Allah Mondabi Oluk 
Werehonen Kim Niyarisi Ambeg” suwalehon iraham welatfag. 

Hun Ismael inowen endetfahonen ondohowon fahet ibag ane 

12Abraham inowen Sara amingmingangge Mesir hiyap Hagar ino hilibagma 
amloho Ismael indag itfahon inowen endetfahonen ondohowon ununuk 
tuma haharoho imbibag. 
13Ismael inowen amloho wandabon Nebayot indag tibareg otsi Kedar, 
Adbeel, Mibsam, 
14Misma, Duma, Masa, 
15Hadad, Tema, Yetur, Nafis, Kedma men indag enepfag. 
16Ismaelen endetfahonen ondohowon ununggul unuk nisanggowen arimano 
onowesi wal tanehen sen enesugmu inibam man-man wereg lit winon o sabo 
wirigmu winon o pumbukmu wereg. 
17Ismael indag tibag sali mo ilig am wirig am turukmen teng fuwaben 137 
atfagma war atfareg umbasi men mangno atfag. 
18Ismaelen endetfahonen ondohowon arimano inibam o Hawila famen tulug 
kalem o Mesiren Asyur kinang fil laruk ke ilanma o Syur wereg lit onori obog 
toho men seli roho welatfag. 

Esau men Yakub men indag enepfag ane 

19Abraham amloho Ishak inowen turuk latfag ane tu: 
20Ishak indag tibag sali mo ilig am wirig am turukmu teng misig nubam hilag 
nuwalen 40 atfagma uhe Ribka hilibag. Ribka ino Aram ahun o Mesopotamia 
welatfahon Betuel amloho Laban ot welatfag. 
21Ribka ino malik indag ta fug angge welatfagma Ishak inowen sembahyang 
urukmu NINIKNI Allahn holfagma Ribka ino malik ahummu atfag. 

22Malik piren ahummu wereg lit miyal-miyal atuk latfagma Ribka inowen, 
”Nungge fahet alem tu an nubam ari roho turuk?” ulug indimuwen wenggel 
hibareg NINIKNI Allahn seleg toho hiyag nitmisi ulug kapal ha libag. 
23 Kapal hibagma NINIKNI Allahn hiyag utuk lit, ”Ap ununggul unuk piren 
unumbasi welamuhubon hat hahummu wereg. It-it hili roho welamuhubon 
indag enebuhun. Ap ununggul unuk piren itano misihen eke apmayap turuk 
laruhu. Owe ino ot amingmingangge aruhu,” ulug hiyag itfag. 
24Hiyag itfagma welatfareg Ribka inowen piren umalik indag enepfag. 
25Tam indag atfahon ino ahap hulu reg lit amenderuk pak oruk hag toho 
wilibig latfag. Wilibig latfag ane fahet unuk Esau suwalfag. 
26Esau tam indag atukmu ot fobikon inowen Esau uyug anggul seneko indag 
atfag. Uyug anggul seneko indag atfag ane fahet unuk Yakub suwalfag. Ishak 
indag tibag sali mo ilig am wirig am turukmu teng piren 60 atfagma malik 
piren umalik itano indag tibag. 

Esauen amloho wandabon hag toho welatfahon ino imbisibag ane 

27Malik piren itano su atfareg Esau ino suwe pak watuk ane indi anggat teg 
lit farema wilip atuk ane ahiyeg toho turuk latfag. Yakub ino ubabut lombuk 
toho wereg lit ibam eneg welatfag. 
28Ishaken pak unu narukon fahet ahiyeg toho wereg lit amloho Esau fahet 
indi reg latfagma Ribka inowen amloho Yakub fahet indi reg latfag. 
29Misihim sambil Yakub inowen sak esetukmu Esau ino fareman suburu obok 
toho watfag. 
30Watfareg Yakub fam, ”Nare, suburu obok anggolowen hulu angge ari og 
nimin!” ulug heng tibag. Hulu angge ibag ane ari fahet unuk eke Edom 
suwalfag. 
31Esau inowen heng tibagma Yakub inowen hiyag utuk lit, ”Fano heng 
nabehenma hat wandabon welahen ane ino embesemihinteg ilabowon hag 
toho atmihinmu an wandabon hag atmin halug eneg heng ehenon ari og 
hitmin,” ulug hiyag itfag. 

32Hiyag itfagma Esau inowen, ”Suburu oboken war am hag ane naptuken 
nungge fahet an mondabi wandabon welaruhuk imin?” ibag. 
33 Ibagma Yakub inowen, ”Hat wandabon hag toho welaruhun ulug Allah 
unuk fam tik-tem toho imihin,” ulug hiyag itfagma we tik-tem toho ihi 
ibagma Yakub ino wandabon hag atfag. 
34Ari tibagma Yakub inowen suburu roti men sak amug huluwon ino men og 
itfagma nibareg libag. Ari roho turuk lit Esau inowen an wandabon welahi 
ane nirim ulug imbisibag. 

Kejadian 26 

Ishak o Gerar kinangma welatfag ane 

1Abraham wereg li suburu obok humon lahibag hag toho kinang ino fam 
suburu obok eke lahibagma Ishak ino Filistin inap onowe suwon Abimelekh 
wereg ambeg o Gerar libag. 
2Libagma NINIKNI Allah at olohotma inam atuk lit ubam ele ibahon tu, ”Hat 
o Mesir wirig aruhun fug. We Anden hiyag hitmin ambeg welaruhun. 
3Hat ap pohon hag toho o aru welaruhunmu An hat men wereg lit hineyap 
haptuk laruhuk. Anden kinang aru obog toho hat men haren ondohowonen 
endebuhubon men hunubam og hisaruk lit hikni Abraham ubam sali 
imbiyahon hikit toho hat hubam tuhuk. 
4Anden hat hineyap habuhukmu haren ondohowonen endebuhubon arimano 
suhal poholma mondeg hag toho welamuhup. Welamuhupmu Anden kinang 
aru obog toho og isahuk. Ari roho turuk lit haren ondohowonen 
endebuhubon arimano feneyen Anden ap o pumbuk obog toho inineyap 
enebuhuk. 
5Hikni Abraham inowen An nele holtuk lit hunubabut fano roho wereg lit tu 
men ari men turuk lamuhup iyag ane ino seneg latfag ane ari famen Anden 
hat hineyap haptuk laruhuk,” ulug hiyag itfag. 
6Hiyag itfagma Ishak ino o Gerar wereg latfag. 

7 Welatfagma o Gerar inap arimanowen Ishak uhe fahet, ”Hiyap tu sa?” ulug 
kapal hibagma aren te, ”An not,” ibag. Ribka orohole fano rehen o tu inaben 
hilaruk lit nuwabuhup tohon ulug akolen tu an nuhe ibag fug. 
8Ibag fugmu Filistin inap onowe suwon Abimelekh inowen o ele keyen yet 
harukmen Ishak uhe Ribka men mako pug-pug atukmu yet isibareg 
9Abimelekh inowen Ishak wol tibareg ele uruk lit, ”Ari we tem toho hat huhe 
wereg angge famen nungge fahet an not irikin?” ibagma Ishak inowen ele 
uruk lit, ”Ap aruman at fahet nuwabuhup tohon ulug wenggel haruk lit 
irikik,” ibag. 
10Ibagma Abimelekh inowen ele uruk lit, ”Nungge fahet alem ari hahon 
nunubam tirikin? Haren tirikinon ariyen o tu ahun ekeyen hat huhe men 
nohelepman alem siyahon nunubam alep,” ibareg 
11umalikisi obog toho hiyag isaruk lit, ”Ap san ap aru men uhe men enele 
ying enebuhu halug at ino ware fusuhuk,” ulug hiyag isibag. 
12Welatfareg NINIKNI Allahn Ishak ineyap turukmu aren yatfag angge 
arimano mo ino fam anggen teng uhan yig atfag. 
13Ari turukmu Ishak ino mun angge man angge anggolo inggikmu atukmen 
eneg tung ahun atfag. 
14Tung ahun atfagma wereg lit wam domba men sapi men amingmingangge 
men Ishak inggikmu anggolo regma yet haruk lit Filistin inaben at hag toho 
nir oho wilala peruk lit inindi siyag atuk latfag. 
15Inindi siyag atuk lit Ishak ikni Abraham wereg li amingminganggeyen ik 
fabulfag ambeg arimano obog toho Filistin inaben kinang fabuloho abiri 
fisibag. 
16Ari tibagma Abimelekhen Ishak fam ele uruk lit, ”Nit ap tuma welaheyon 
apma regma we hat eneg mondabi palimu atikin angge re nit sehelimuwen 
wilip atmihin,” ulug hiyag itfagma 

17Ishak o pumbuk ino embeselug libareg Gerar tonggoma o sabo wiroho 
welatfag. 
18Wereg lit ikni Abrahamen ik fabulfag ambeg arimano Abraham war 
atfagma Filistin inaben kinang fabuloho abiri fisibahon arimano Ishak 
inowen nin hebeloho fabulfag. Nin hebeloho fabulfag ambeg arimano 
ununuk ikniyen suwalfahon hikit toho aren oho suwalfag. 
19Ari tibareg Ishak amingmingangge arimanowen tonggo ino fam kinang 
fabultukmen ik eleruk wilip atuk ambeg hiyahibag. 
20Hiyahibahon fahet Gerar inap enembohom forohowon arimanowen Ishak 
umalikisi it enembohom forohowon arimano unubam suwahal uruk lit, ”Ik 
ari nit nenehik,” uruk latfag. Suwahal ibahon ino fahet Ishak inowen ik ino 
unuk ”Suwahal Uruk Ambeg” suwalfag. 
21Welatfareg nin ik eke fabultul ulug turukmen pet-pet atuk latfag ane ino 
fahet Ishak inowen ik ino unuk ”Pet-Pet” suwalfag. 
22Ari turuk latfareg o inowen wilip atug ik winon eke fabulik libag. Ik fabulik 
libag ambeg ino fahet suwahal ibag fugmu Ishak inowen, 
”Ketiya NINIKNI Allahn nit fahet kinang tu kolowap nesehekma kinang tu 
famen endebuhukon arimano mondabi anggolo amuhup,” ulug ik ino unuk 
”Kolowap” suwalfag. 
23Welatfareg o inowen wilip atug o Bersyeba libag. 
24Libareg nohorukmen NINIKNI Allah at olohotman inam atfareg ele uruk lit, 
”An hikni Abraham IKNI Allah welahi. An hat men welahireg hakol ha fug. 
Namingmingangge Abraham ino fam sali imbiyahon hikit toho Anden hat 
hineyap habuhukmu haren ondohowonen endebuhubon anggolo amuhup,” 
ulug hiyag itfag. 
25Hiyag itfagma Ishak inowen Allah fahet hubu lahapmin ulug helep sengget 
watfareg NINIKNI Allah unuk wel tibag. Wel tibareg o inowen o sabo 
witfagma amingmingangge arimanowen ik eke fabulfag. 

Ishak men Abimelekh menen sali imbibag ane 

26 Ari turukmen Abimelekh are Ahuzat men umalikisi sehen senehon onowe 
Pikhol men o Gerar inowen Ishak weregma watfag. 
27Watfagma Ishak inowen it unubam enele uruk lit, ”Hiren an fahet ninirim 
perikipteg yanggal naptikip angge famen nungge fahet wahep?” ibagma 
28iren te, ”HIKNI Allah hat men weregma tem toho ninilen yet heyehereg 
nenele hubam ulon tu: Hat men nit men mangno roho welamuhuk ulug sali 
umbulon fahet nenele tik-tem toho ul. 
29Niren hat siyahap haptuk lit hele ying habuk fug angge fano ane eneg 
hubam turuk lit ninindiyen fano roho hat lamihin ulug hiyag hutukuk angge 
re haren oho holok ane nunubam tuhun fug. HIKNI Allahn hat hineyap 
haptuk ane yet hehereg nenele ehe,” ibag. 
30Ari ibagma Ishak inowen suburu esetfareg suburu men ik men it inim 
ambiyeg nibag. 
31Nibareg likiyamon hubet-habet mangno roho welamuhuk ulug enele tik-
tem toho ibareg Ishak inowen indiyen fano roho lalihip ulug hiyag isibagma 
Ishak embeselug libag. 
32It libag sambil ino Ishak amingmingangge arimano ambeg watfareg ubam 
enele uruk lit, ”Niren ik eke fabulehereg hiyahake,” ulug hiyag itfagma 
33Ishak inowen ik ino unuk ”Sali” suwalfag. Unuk suwalfahon ari hikit toho 
o pumbuk unuk Bersyeba suwalehon ketiya oho wereg. 

Esau inowen hiyap eke hilibag ane 

34Esau indag tibag sali mo ilig am wirig am turukmen teng misigmen nubam 
hilag nuwalen 40 atfagma Het ahun Beeri ahaloho Yudit men Het ahun Elon 
ahaloho Basmat men og enepfag. 
35Esau uhesi piren itanowen Ishak men uhe Ribka men inindi siyahap 
eneptuk latfag. 

Kejadian 27 

Ishaken Allah unuk fam amloho Yakub hi ribag ane 

1Ishak ino mondabi sabal atfareg il siyag atfagma amloho wandabon Esau 
ino ma ulug wol tibagma Esauen, ”Yu, nikni,” ibag. 
2Ibagma Ishak inowen hiyag utuk lit, ”An mondabi sabal atikikteg war atuk 
ane horog toho welahi. 
3Ari fahet sehen wamihinteg farema pak eke warik lamihinteg watmihin. 
4Watmihinteg nahiyeg toho naminen ahil toho isag nitmihinmu naminteg an 
uwan war am fug lit Allah unuk fam hat hi hapmin,” ulug hiyag itfag. 
5Ishaken Esau hiyag utukmu Ribkan hol hibareg Esau ino pak watmin ulug 
libagma 
6Ribka inowen Yakub hiyag utuk lit, ”Namloho, hikniyen Esau hiyag utukmu 
holihi ane tu holeg lamin, 
7’Pak misig warik lamihinteg ahil toho isag nirik watmihinmu naminteg an 
uwan war am fug lit NINIKNI Allah unuk fam hi hapmin,’ ehekon holihi. 
8Ari fahet namloho, anden hiyag hitminon hikit toho timihin. 
9Wam endetuk lahe ambeg lamihinteg wam kambing umalik fanowon piren 
wamihinteg an og nirik watmihinmu hikni ahiyeg toho namisiyen esetminmu 
10haren walug lamihin. Walug lamihinmu namisireg at uwan war am fug lit 
Allah unuk fam hi hapmisi,” ulug hiyag itfag. 
11Hiyag itfagma Yakub inowen hiyag utuk lit, ”Nisinga, Esau ino amenderuk 
anggolo weregma an namenderuk eleg angge re 
12nikniyen an nahap sen haruk lit nele yong nabehek ulug oluk atmisireg 
Allah unuk fam hi nabuk fug angge huluwap napmisi lit teg,” ulug hiyag 
itfag. 
13Hiyag itfagma isingan, ”Namloho, huluwap hapmisi ane an nubam 
atmisiyen hindi se roho anden ihiyon hikit toho wam kambing itano wak 
lamihin,” ibagma 

14Yakub inowen wam kambing itano wak libareg isinga og irik watfagma 
Ishaken ahiyeg toho nawag ulug ahil toho esetfag. 
15Esetfareg Ribka inowen sum Esauen wan tarukon mondabi fanowon aren 
olma fet enesug latfahon wibareg Yakub wan tibibag. 
16Wan tibibareg wam kambing esetfahon ahap fungguloho imbibahon itano 
wibareg Yakub inggikmu men anggolopma men ikniyen amenderuk pukag 
ulug hililip toho pug tibibag. 
17Pug tibibareg ahil toho esetfag angge men roti wiratfahon men og itfagma 
18ikni ambeg walug libareg nikni ulug hi ribagma Ishak inowen, ”Namloho, 
hat Esau ano Yakub ano?” ibag. 
19Ibagma Yakub inowen, ”An hat hamloho Esau wandabon ino wahi. Haren 
hiyag nerehenon hikit toho pak osoko walug wahireg in atmihinteg heriyeg 
lit naruk lamin! Namihinteg Allah unuk fam hi napmihin,” ulug hiyag itfag. 
20Hiyag itfagma Ishak inowen, ”Namloho, folo-folo warehenteg walug 
wahen,” ibagma Yakuben, ”HIKNI Allah inowen siloho nolohotma imbik 
wahama walug wahi,” ibag. 
21Ibagma Ishak inowen Yakub fam, ”Hat hahap fag hiyaminteg we tem Esau 
waha ulug noluk atmisiyen niraham tiya ma!” ibag. 
22Ibagma Yakub ikni iraham libagma ahap fag haruk lit, ”Hele Yakub ele hag 
toho holtuk lahi angge famen hinggik Esau inggik hag toho fag haruk lahi,” 
ibag. 
23Yakub inggik wam oruk fam hililip tegma Esau inggik amenderuk 
wilibihon hag toho werehen Ishaken Esau waha pibareg Allah unuk fam hi 
rimin ulug wenggel hibag anggeyen 
24nin eke kapal haruk lit, ”Hat we tem toho Esau wahen?” ulug kapal 
hibagma Yakub inowen, ”Nikni, we tem toho an Esau wahi,” ibag. 

25Ari ibagma Ishaken, ”Esetug wahen angge og nitmihinmu 
naminteg NIKNI unuk fam hi hapmin,” ulug hiyag itfagma pak osoho ino men 
anggur ahaluwe tot men og itfagma nibag. 
26Nibareg, ”Namloho, an horogma tiya watmihinteg mako pug toho sen 
nasug latmihin,” ulug hiyag itfagma 
27Yakub ikni horogma libareg mako pug toho senegma Ishaken amben pal 
harukmen Esau asum amben turuk latfagma amloho Allah unuk fam hi ruruk 
lit, ”Namloho, NINIKNI Allahn yabuk fam osit pilabik waharukmu amben fano 
roho turuk hag toho hat hamben oho fano roho turukmu pal haruk lahi. 
28Pohol filen Allahn hibilil pilap hirik waharukmu kinang haren tohon sei 
atukmu suburu roti anggen men anggur anggen men anggolo roho wilip atuk 
laruhu. 
29Ap o pumbuk humon welamuhubon hat halukema kunuk toho hur atuk lit 
hamingmingangge welamuhup. Hori arimano inikni roho hat werehen 
holohotma sahung atuk lamuhup. Hat huluwap haptukon arimano 
ininggareg siyag amuhup. Allah unuk fam hi haptukon arimano Allahn indi 
enesug laruhu,” ulug hiyag itfag. 

Esau inowen an oho hi napmihin ulug ikni fam heng tibag ane 

30Ishak inowen amloho Yakub Allah unuk fam hi ribagma wilip atug larukmu 
itano owe Esau ino fareman watfag. 
31Aren oho pak ahil toho esetfareg ikni ambeg walug watfareg ele uruk lit, 
”Nikni, in atmihinteg heriyeg lit hat fahet walug wahi angge aru naruk 
lamin! Namihinteg Allah unuk fam hi napmihin,” ulug hiyag itfagma 
32Ishak inowen, ”Hat san uruk lahen?” ibagma Esau inowen, ”An hamloho 
Esau wandabon inowen uruk lahi,” ibag. 
33Ibagma Ishak ino yuk lagmag ibareg ebene elek turuk lit, ”Hat uwan wam 
fugmu san pak waroho isag nirik waha? At inowen walug wahayon ninggireg 
namloho wandabon tem toho waha ulug NIKNI Allah unuk fam hi rihi angge 
re un ane ihi uk fug teg lahi,” ulug hiyag itfag. 

34Hiyag itfagma Esauen hol hibareg ahummu siyag anggolowen ele hum toho 
uba yatuk lit, ”Nikni, an oho HIKNI unuk fam hi napmihin,” ulug heng tibag. 
35Heng tibagma Ishak inowen, ”Hat hot ino wahareg ele si ane ehekma hat 
hubam hiyag hetle ane ino at ubam hiyag irihi,” ibag. 
36 Ibagma Esau inowen ele uruk lit, ”Tam at inowen hat wandabon 
welaruhun fug ulug nele ying naptisireg yoho oho inggik pirenehon nele 
yong naptuk lit haren an nubam hiyag netlen ane ino hilalug laha. Inggareg 
unuk Yakub suwalehon hikit toho ele si ane tehek. Allah unuk fam an hi 
nabuk hahon winon eke wereg eleg?” ulug kapal hibagma 
37Ishak inowen, ”Anden hot ino fam howe ikni hat welaruhun ulug unduhuk 
fihi. Hori hat hamingmingangge weregma hat fahet roti anggen men anggur 
anggen men anggolo aruhu ihi. Ari obog toho hot hiyag irihi angge re hat 
hubam nungge uk fug teg lahi,” ulug hiyag itfag. 
38 Hiyag itfagma Esau inowen nin eke ele ine roho kapal haruk lit, ”Haren 
Allah unuk fam hi eneptuk ane misihim ehenteg pirenam uk fug teg ano? 
Nikni, an oho Allah unuk fam hi napmihin!” ibareg ele hum toho uba yatuk 
latfag. 
39 Uba yatuk latfagma Ishak inowen hiyag utuk lit, ”Hat welaruhun ambeg 
hibilil pilabik waharuk elehen hangginang sei reg laruhu fug. 
40Ap enebe unusuruk lit eneg aben tohon naruk laruhun. Hat hot 
amingmingangge welaruhun angge famen at apma welaruhuk fug ulug hine 
roho in aruhun halug aren inggik obog hiyahu,” ulug hiyag itfag. 
41Esau inowen nikniyen Allah unuk fam not Yakub eneg hi rehek ulug Yakub 
fahet nirim peruk lit tot welamuhukteg nikni war aruhumu fong watuk 
lamuhuk ane arat atuk halug Yakub pinggi ware fusuhuk pibag. 

Ishak inowen Laban ambeg lamihin ulug Yakub hiyag itfag ane 

42Esauen not ware fusuhuk peruk urukmu hol hibareg Ribka inowen 
namloho Yakub wol tik aliyek ulug hiyag isibagma Yakub ino watfagma ele 

hiyag utuk lit, ”Namloho, howe Esau ino indi siyahap tirikinon fahet ayeg 
waroho huwaruhuk peruk lit wereg. 
43Ari fahet anden iminon tu holeg lamin: Hirag-hirag lamihinteg nowe Laban 
ambeg o Haran lamihin. 
44Lamihinteg at men weregman eneg howeyen olok toho wenggel haruk ane 
eleg aruhu. 
45Haren indi siyahap tirikin ane apeleg atuk halug hat hondog habik wamag 
ulug ap mon enebik waruhuk. O misihim sambil an numalikisi pirenet angge 
longgo uruk ane nirim peruk lahi,” ibag. 
46Tot welatfareg Ribka inowen Ishak fam ele uruk lit, ”Esauen Het hiyap 
kinang tu fam werehon itano eneg hilarisiyon fahet mondabi nirim peruk 
lahi. Yakuben oho Het hiyap eke hilahu halug anden yet isahuk tohon ulug 
war aruhuk fano,” ulug hiyag itfag. 

Kejadian 28 

1Hiyag itfagma Ishak inowen Yakub wol tibareg Allah unuk fam hi ribareg 
hiyag utuk lit, ”Namloho, haren Kanaan hiyap hilahun fug! 
2Hisinga ikni Betuel ambeg o Mesopotamia lahunteg hami Laban aholani 
sehelimuwon eke hilahun. 
3Allah mondabi ineyon inowen hat hineyap habuhumu haren ondohowonen 
endebuhubon anggolo amuhupteg o pumbuk humon enele wal taneg urukon 
welamuhup. 
4NINIKNI Allahn Abraham indi haruk lit let turuk latfag hag toho hat 
humalikisi men let heneptuk laruhumu kinang hat pohon hag toho welahen 
ambeg aru Allahn Abraham fam humbusagsi og isahuk irisiyon hikit toho hit 
ngi amuhup,” ulug hiyag itfag. 
5Hisinga Ribka owe Laban ambeg o Mesopotamia lamihin ulug hiyag itfag 
ane hikit toho Yakub ino Aram ahun Betuel amloho Laban ino wereg ambeg 
libag. 

Esau inowen uhe eke hilibag ane 

6Ishak inowen amloho Yakub Allah unuk fam hi ribareg Kanaan hiyap hila 
fug angge o Mesopotamia hiyap eneg hilahunen yami rik lamihin ulug hiyag 
itfagma 
7Yakub inowen ikni men isinga menen ibag ane ari hol hibareg o 
Mesopotamia libag ane fahet Esau inowen hol hibag. 
8Hol hibareg nikni Ishak inowen Kanaan hiyap hilaruk ane fahet irim peruk 
ulug Esau oluk atfareg 
9Abraham amloho Ismael ambeg libareg uhesi winon itano men telahe roho 
Ismael amloho Nebayot ot hiyap angge misig unuk Mahalat hilibag. 

Yakub inowen o Betelen nei og hibag ane 

10Yakub ino o Bersyeba embeselug o Haran lamin ulug libag. 
11Larukmen eneg mo kobog ibagma libag ambeg itanowen helep misig 
wibareg helep ino fam unggul leko nohoruk latfag. 
12Nohoruk lit nei og harukmen yal misig kinangman poholma pog toho 
lahabegma Allah otsi malaikat yal ino fene lahuk wambuk turukmu yet 
isibag. 
13Yet isarukmen NINIKNI Allah yal ino fam unduhuk lit, ”Abraham men Ishak 
men INIKNI Allah An tu welahi,” ibareg, ”Anden kinang nohoruk lahen ambeg 
aru hat humalikisi menen ngi amag ulug og hisahuk. 
14Haren ondohowonen endebuhubon arimano kinang alinlan mondeg hag 
amuhupmu enengginang hili yali fil, hubula fil, ik eleruk fil, ambut fil yat 
toho hiyal aruhu. Hat men humalikisi men feneyen Anden ap o pumbuk obog 
toho kinangma werehon inineyap enebuhuk. 
15O kema-kema lahun ambeg An hat men wereg lit let haptuk laruhuk. Let 
haptuk lit eneg kinang aru fam suhuloho hondog haplug waruhuk. Anden 
hat ninggik obog hiya fug angge weregman eneg hubam ihi ane hikit toho 
turuk laruhuk,” ulug hiyag itfag. 

16Ari urukmu itano Yakub ino in atfareg ele uruk lit, ”NIKNI Allah tuma wereg 
ane ketiya eneg noluk aha!” ibareg 
17nin ele uruk lit, ”An welahi ambeg tu aben enekol haruk ambeg. O tuma 
Allah ibam weregma poholma laharukon sok elma welahi,” ulug akol hibag. 
18Nin nohibareg likiya hubet Yakub in atuk lit Allah wereg ambeg tu ulug 
enehangge embemin pibareg helep unggul leko nohibahon ino lisoho 
kinangma hutuk tibibareg helep ino fam e zaitun ahaluwe hilili fibag. 
19Hilili fibareg o ino unuk tamon Lus suwaleg latfag ambeg ino 
Betel suwalfag. 
20Suwalfareg Yakub inowen Allah olohotma sali emberuk lit, ”NIKNI Allah an 
men ambiyeg laruk lit naruk angge men nasum wan tarukon men og nutuk 
lit let naptukmen eneg 
21fano roho an nikni ibam suhuloho waruhuk halug At eneg NIKNI Allah 
wereg ulug wel turuk laruhuk. 
22Mun angge man angge Aren og nutuk laruhu angge arimano minggiroho 
numen palu rebelug palu misig hebeloho At og utuk laruhuk. Helep yaho fihi 
ambeg aru Allah wel turuk lamuhup ambeg aruhu,” ibag. 

Kejadian 29 

Yakub ino ami Laban ambeg libag ane 

1Ari ibareg Yakub ino Kanaan kinang embeselug yali fil libag. 
2-3Laruk lit yet harukmen anggenma ik fahet habulig ambeg misig iraham 
wam domba palu hinahan luhaloho weregma yet isibag. Winasul oho wam 
foroho inap arimano obog tohowen enembohom ik ino iraham og eneplug 
waharuk halug eneg ik fahet habulig ambeg helep lare ferukon ino imbiloho 
ilanma imbil laruk lit enembohom ik hinang isalug helep ino imbiloho lare 
feruk latfag. 
4Yakub ik ino iraham libareg wam foroho inap arimano kapal isaruk lit, 
”Nori, hit kema hinap?” ibagma iren te, ”Nit o Haran ninap,” ibag. 

5Ibagma Yakub inowen, ”Hun Nahor amloho Laban ino haruk lahep ano?” 
ibagma iren, ”Haruk lahe,” ibag. 
6Ibagma Yakuben, ”At nangginoho wereg?” ulug kapal isibagma iren, ”Fano 
wereg,” ibareg, ”Ahaloho unuk Rahel wam domba kambing ikniyen tohon 
og eneplug waharukon ari yet himin,” ibag. 
7Ibagma Yakub inowen, ”Nori, o hup am fugmu unukoho welahe angge 
famen nungge fahet henembohom palu enebik wahep? Ik eneg hinang 
isalihipteg nin hoholangge nawag ulug hondog eneplug lalihip,” ulug hiyag 
isibag. 
8Hiyag isibagma iren te, ”Wam domba foroho inap arimano winonen oho 
enembohom og eneplug waharuk isalug eneg helep ik larehon miyaloho 
imbik lulteg wam arimano ik hinang usulen yet enesug lahe,” ulug hiyag 
itfag. 
9Yakub inowen it men enele uruk lit weregma Rahel ino wam ikniyen tohon 
og eneplug waharuk latfag. 
10An nisinga owe ahaloho waharuk ulug yet hibareg Yakub ino ik ambilikmu 
libareg helep ik larehon ino miyaloho imbik libareg Laban ambohom 
arimano ik hinang isibag. 
11Hinang isibareg Rahel mako pug toho hi ruruk lit nami ahaloho men ambi 
ahe ulug uba yatuk latfag. 
12Uba yatuk lit, ”An hat hikni ot Ribka amloho wahi,” ulug hiyag itfag. Hiyag 
itfagma Rahel ino ikni ambeg pupu angge libareg hot Ribka amloho waha 
ulug hiyag itfag. 
13Hiyag itfagma hol hibareg Laban ino folo-folo Yakub ambeg libareg mako 
pug toho hi ribareg ibam hondoholug watfag. Olma kibareg Yakub inowen 
at ubam teko libag ane fahet Laban hiyag itfagma 
14Laban inowen, ”Hat we tem toho an nameben tohon wahen,” ibag. 

Yakub inowen Lea men Rahel men hilibag ane 

Yakub ino pikalem misig hunduko Laban men welatfagma 
15Laban inowen Yakub fam ele uruk lit, ”Hat an nameben tohon welahen 
angge re nungge fahet an niyabuk saplangge wit nutuk laruhun? Onggo 
maren og netep peruk lahen?” ulug hiyag itfag. 
16Laban ino aholani piren wandabon ino unuk Lea weregma fobikon Rahel 
indag tibahon welatfag. 
17Lea il homanggen tegma Rahel ino ebe tuhum anggolo wereg lit orohole 
fano anggolo welatfag. 
18Ari reg latfagma Yakub inowen Rahel fahet indi haruk lit, ”Nami, hat 
hahaloho fobikon Rahel ino hilahuken anden hat hiyabuk witukmen eneg 
mo ilig am wirig am turukmu mo sabiren aruhu,” ulug hiyag itfag. 
19Hiyag itfagma Laban inowen, ”Nahaloho aru ap winonen hilahup tohon 
hat og huruhuken an men tuma welaruhun,” ibag. 
20Ibagma Yakub inowen Rahel hilahuk ulug mo ilig am wirig am turukmu 
mo sabiren fam Laban iyabuk wituk latfag. Amusun toho wituk latfag angge 
famen Rahel fahet indi haruk lit welatfag ane ariyen we hup pirenam 
hinahanam wereg hag toho welatikik peruk latfag. 
21Ari pibareg Yakub inowen Laban hiyag utuk lit, ”Niren urukuk ane hikit 
toho mo sabiren fam hiyabuk arat witikikteg hahaloho hilahuken og 
nitmihin,” ulug heng tibag. 
22Heng tibagma Laban inowen nahaloho Yakuben hilamisiyon fahet seni 
esetmin ulug ap obog toho o pumbuk ino welatfahon wol enepfareg seni 
esetfagma nibag. 
23Nibareg hup atfagma Laban inowen ahaloho Lea hondoko Yakub og irik 
libagma Yakub men nohibag.  

(24Ari tibag sambil ino Laban inowen amingmingangge Zilpa fam Lea 
amingmingangge welaruhun ulug hiyag itfag.) 

25Likiya Yakub in atfareg yet harukmen Lea men nohoki ulug oluk atfag. 
Oluk atfareg Laban ambeg libareg hiyag utuk lit, ”Nungge fahet an nubam 
tu hag toho tehen? Haren Rahel og huruhuk irikinmu hiyabuk wituk latikik 
angge famen nungge fahet nele yong naptikin?” ulug hiyag itfag. 
26Hiyag itfagma Laban inowen hiyag utuk lit, ”O aruma inaben turuk ane 
hikit toho eneholani wandabon tam aben hilaruk halug eneg onombolimon 
fobik aben hilaruk. 
27Ari fahet Lea hilarikinon fahet nenehiyeg toho yunggultukmen eneg hup 
sabirenam welamuhukteg nahaloho Rahel oho og huruhuk. Og huruhukmu 
at fahet onggo nin mo sabirenam niyabuk wituk laruhun,” ulug hiyag itfag. 
28Hiyag itfag ane ino fahet Yakuben fano ehek pibareg hup sabirenam 
yunggultukmen eneg welatfagma Labanen ahaloho Rahel og itfag.  

(29Ari tibag sambil ino Laban inowen amingmingangge unuk Bilha ino Rahel 
amingmingangge welaruhun ulug hiyag itfag.) 
30Yakub inowen Rahel men oho ambiyeg nohibareg Lea ino indi isanggoma 
reg lit Rahel ino eneg indi anggen teg latfag. Ari roho wereg lit nin mo 
sabiren fam Laban iyabuk wituk latfag. 

Yakuben umalikisi indag eneptuk latfag ane 

31Hun Yakub inowen Lea ino indi isanggoma regma NINIKNI Allahn yet 
hibareg Lea inowen malik indag tawag pibareg Rahel malik indag ta fug 
angge welamag pibag. 
32Ari pibagma Lea malik ahummu atfagma malik ap angge misig indag tibag. 
Indag tibareg ele uruk lit, ”An nindi siyag toho weregma NIKNI Allahn yet 
niyarisimu nahunen an indi pulmu numbahaku,” ulug malik ino unuk Ruben 
suwalfag. 
33Welatfareg Lea ino malik eke ahummu atfagma malik ap angge indag tibag. 
Indag tibareg ele uruk lit, ”An nahunen indi nasug eleg ane 
fahet NIKNI Allahn hol harisireg malik aru oho og nitisi,” ulug malik ino unuk 
Simeon suwalfag. 

34Welatfareg Lea inowen malik ap angge eke indag tibareg ele uruk lit, 
”Malik ap umalik hinahan indag itikikon fahet nahunen inggik kobog niya 
fug teg,” ulug malik ino unuk Lewi suwalfag. 
35Welatfareg Lea ino malik eke ahummu atfagma malik ap angge indag 
tibareg ele uruk lit, ”Ketiya tu famen Allah fam NIKNI ulug hi ruruk lahi,” 
ulug malik ino unuk Yehuda suwalfag. Yehuda indag tibahon famen Lea 
malik indag ta fug angge welatfag. 

Kejadian 30 

1Ari turuk latfagma Rahel inowen nowe malik indag tarukmu an malik indag 
ta fug angge welahi ulug owe fam ahummu siyag toho wenggel hibareg 
Yakub hiyag utuk lit, ”Malik eke og nuruhun, og nuruhun fug halug war 
aruhuk,” ibag. 
2Ibagma Yakub ino indimu olok hibareg, ”An Allah hag toho welahi fug. At 
inowen perisi ane hikit toho hat ibili atuk lahen,” ulug Rahel pet tibag. 
3Pet tibagma Rahel inowen ele uruk lit, ”An namingmingangge Bilha aru men 
nohomihinmu aren malik ondoko an nahoma umbuhumu an numalik 
aruhu,” ulug 
4Bilha ino ahun hiyag itfag. Hiyag itfagma Yakub ino Bilha men nohibagma 
5malik ahummu atfareg ap angge indag tibag. 
6Indag itfagma Rahel inowen ele uruk lit, ”Anden sembahyang irikim Allahn 
holtisireg nibil atuk lit malik aru og nerehek,” ulug unuk Dan suwalfag. 
7Welatfareg Bilha ino malik eke ahummu atfagma ap angge indag tibag. 
8Indag itfagma Rahelen ele uruk lit, ”Nowe men war am hag toho yik angge 
ruruk lit an palimu atikik,” ulug malik ino Naftali suwalfag. 
9Welatfareg Lea inowen malik indag ta fug teg lahi pibareg amingmingangge 
Zilpa ino Yakub uhe hag toho welamag ulug og itfag. 
10Og itfagma Zilpa inowen malik ap angge misig Yakub indag itfag. 

11Indag itfagma Lea inowen ele uruk lit, ”Malik tuwen nahiyehap nabehek,” 
ulug unuk Gad suwalfag. 
12Welatfareg Zilpa inowen malik ap angge eke indag tibag. 
13Indag itfagma Lea inowen ele uruk lit, ”An nahiyeg haruk lahi. An fahet 
hiyap obog tohowen ahiyeg toho wereg uruk lamuhup,” ulug malik ino 
Asyer suwalfag. 
14Welatfareg roti anggen paltuk li Ruben ino anggenma libareg e anggen 
malik wereg atukon fahet narukon hiyahibareg isinga Lea og irik watfag. Og 
irik watfahon oluk atfareg Rahel inowen, ”E anggen hamlohowen walug 
wahayon tot og nimin,” ulug Lea fam heng tibag. 
15Heng tibagma Lean uruk lit, ”Haren an nahun hilarikinon wirim teg elehen 
ketiya e anggen tu oho hilamin peruk lahen?” ulug pet tibag. Pet tibagma 
Rahelen hiyag utuk lit, ”Nehe, e anggen ari tot og nitmihinmu yoho hup tu 
fam Yakub ino hat men nohomisi,” ulug hiyag itfag. 
16Hiyag itfagma hupmu Yakub ino yabukmuwen ibam waharukmu Lea 
olohotma libareg hiyag utuk lit, ”E anggen malik wereg atukon fahet 
narukon namlohowen hiyag nirik wahama anden Rahel og irihiyon fahet 
ayeg waroho Yakub men noholihip ehekma yoho an men ambiyeg nohul,” 
ulug hiyag itfag. Hiyag itfagma hup ino sambil Yakub ino Lea men nohibag. 
17Nohibagma Lean Allah fam heng turuk latfag ane hikit toho malik ahummu 
atfagma malik fuwabon indag tibag. 
18Indag tibareg ele uruk lit, ”Namingmingangge Zilpa ino nahun hiyag 
itikikon fahet onggo Allahn malik aru og nitisi,” ulug unuk Isakhar suwalfag. 
19Welatfareg Lea ino malik eke ahummu atfareg malik falfalikon indag tibag. 
20Indag tibareg ele uruk lit, ”Allahn mondabi fano angge og nitisimu ketiya 
nahun inowen, ’Malik falfaliken indag nitisi angge re nuhe subon wereg,’ 
ulug numbahuk fug teg,” ulug malik ino unuk Zebulon suwalfag. 

21Welatfareg Lea inowen malik hiyap angge eke indag tibareg unuk Dina 
suwalfag. 
22-23Tot welatfagma Allahn Rahel fahet wenggel hibagma Rahelen heng turuk 
latfag ane hikit toho malik eke ahummu atfagma ap angge indag tibag. Indag 
tibareg Rahel inowen ele uruk lit, ”An ninggali roho welatikikon 
ino NIKNI Allahn elehap tirisireg 
24fobik malik ap angge misig eke og nuruhu,” ulug malik ino unuk 
Yusuf suwalfag. 

Yakuben Laban ambohom foroho latfag ane 

25He Rahel inowen Yusuf indag tibagma Yakub inowen Laban fam ele uruk 
lit, ”Hat indag atikin ambeg hangginangma lamihin ulug hiyag nitmihinen 
heng haptuk lahi. 
26An hat men wereg lit hiyabuk anggin toho wituk latikik ane hat holuk. Ari 
fahet yabuk wituk latikikon onggo hiyap men unumalikisi men og 
nitmihinmu lamin,” ibag. 
27Ari ibagma Laban inowen hebeloho hiyag utuk lit, ”NINIKNI Allahn hat 
feneyen an nineyap naptisiyon fahet an nindimu seleg ahama hindi 
niyamihinteg welatmihin. 
28Hat wereg lit an niyabuk wituk laruhunon onggo hiyag nitmihin ane hikit 
toho og huruhuk,” ibag. 
29Ibagma Yakub inowen hiyag utuk lit, ”Anden hat hiyabuk wituk lit 
hambohom forohoman eneg ondoko larisi ane hat holuk. 
30An hambeg wam fugmu hanggengge tor angge welatisi angge famen ketiya 
an waharikikteg mun ane man ane turuk latikikon famen NINIKNI Allahn hat 
hineyap haptisimu hanggengge anggolo atisi. Anggolo atisimu nosambil 
lamihin uhunmu nuhesi numalikisi fahet yabuk wiruhuk?” ibag. 
31Ibagma Labanen, ”Nungge angge hat og huruhuk?” ibagma Yakuben, 
”Haren angge tor angge oho og nuruhun fug. We anden heng hapmin ane 

hikit toho hiyag nitmihin halug anden hambohom foroho latikik hag toho 
fobik oho foroho laruhuken heng haptuk lahi. 
32O yoho hambohom seheli ke laminteg wam domba oruk panduhabon, 
sehen hobohon, singon men wam kambing sehen hobog tohon panduhabon 
men en heheg amumu embeminmu onggo og nitmihin halug og eneplug 
namumu lamin. 
33Laminmu hat waruhunteg anden irikik ane hikit toho onggo warisi ano 
ulug pen hahun halug anden irikik ane hikit toho onggo hilarisi ulug holuk 
aruhu. Haren pen harukmen wam kambing panduhap teg elehon, sehen 
hobog teg elehon, wam domba sing teg elehon men wereg halug aren 
yoholiyangge hilarisi puhun,” ulug hiyag itfag. 
34Ibagma Laban inowen, ”Fano, ehen ane hikit toho tul,” ibag. 
35Ari ibag angge famen Laban inowen wam kambing hunon heyon oruk 
panduhabon, sehen hobohon, suhalorukon, wam domba singon men en 
heheg hilibareg umalikisi fam walug lalihipteg foroho lamuhup ulug hiyag 
isibag. 
36Hiyag isibareg it unubam nin ele uruk lit, ”Yakub tuma welaruhumu hiren 
wam aruma og eneplug yatma hup pirenam noholug lahupteg foroho lit 
welamuhup,” ulug hiyag isibag ane hikit toho libag. Libagma Yakub ino pok 
atfareg Laban ambohom oruk kuron arimano foroho latfag. 
37Wereg lit Yakub inowen e ili inggik, watnam inggik, ulup inggik men wak 
libareg e ahap ino hili amu-amu nonggoltuk lit wam oruk panduhabon sehen 
hobohon men hikirap tibag. 
38E inggik ahap nonggolfahon arimano wibareg wamen ik naruk lit yet 
hawag ulug ik naruk ambeg ik ahummu kilabe fibag. Kilabe fibagma wam 
arimano ik ino nul ulug waharuk lit uwali fiyag lahap-lahap atil waharuk 
latfag. 
39E inggik ik ahummu kilabe fibahon itano horogma waharuk lit wam 
arimano uwali lahap-lahap atuk latfag ane hikit toho unumalik e ahap ino 



85 

 

 
ALLAH WENE 

© 2018, Indonesian Bible Society. 
 

 
 

 

hag toho oruk panduhabon, sehen hobohon, suhalorukon men ondoko laruk 
latfag. 
40Ari roho ondoko libahon arimano Yakub inowen en heheg amu-amu 
emberuk lit Laban ambohom winon oruk ambi rohon yet hawag ulug 
ununggul it inibil leho feruk latfag. Ari roho turukmu Yakub ambohom 
anggolo atuk latfagma Yakub inowen wam Labanen tohon men mangno roho 
welamuhup fug ulug amumu imbik libag. 
41Yakub inowen wam arimano ik nul ulug waharukmu yet isaruk lit we wam 
enebe ineyon onolohotma eneg e ahap nonggolfahon arimano ik ahummu 
imbik waharukmu wam arimanowen e ino yet heheg uwali fiyag lahap-lahap 
atuk latfag angge famen 
42wam enebe ine elehon onolohotma e ino imbik waharuk latfag fug. Ari 
roho turuk lit wam oruk kuron ondoko larukon inine elehon Laban atukmu 
wam ineyon arimano Yakub atuk latfag. 
43Ari turukmen eneg Yakub ambohom domba kambing unta keledai men 
amingmingangge abet hiyabet anggolo atukmu tung ahun welatfag. 

Kejadian 31 

Yakub ino Laban embeselug libag ane 

1Welatfareg Yakub inowen hol haruk lit Laban umalikisiyen enele uruk lit, 
”Yakub inowen nit ninikni anggengge obog toho hilarisireg ninikniyen tohon 
famen tung atisi,” ulug abug urukon hol hibag. 
2Hol hibareg wenggel haruk lit Laban orohole tam seleg toho yet niyaruk 
latisi angge famen ketiya orohole amu roho yet niyaruk peruk latfag. 
3Ari perukmu NINIKNI Allahn Yakub ubam ele uruk lit, ”Hat hikni 
angginangma hori wereg ambeg suhuloho lamihin. Lamihinmu An men 
ambiyeg lul,” ulug hiyag itfag. 

4Hiyag itfagma Yakub inowen ot eke fam, ”Rahel men Lea men an wam 
foroho lahi ambeg wamusan hondog enebik lamihin,” ulug hiyag itfagma 
hondog eneplug watfag. 
5Watfagma Yakuben enele unubam uruk lit, ”Hinikni orohole tam seleg toho 
yet niyaruk latisi angge famen ketiya orohole amu roho yet niyarukmu yet 
haruk lahi. Ari reg famen Allah an nikniyen wel turukon ino an men wereg. 
6Anden hinikni iyabuk nine anggolo roho wituk latikik ane hit honoluk angge 
famen 
7hinikniyen an nele ying naptuk lit yabuk wituk latikikon onggo imbik lahuk 
imbik wambuk turukmu eneg numenam atisi. Ari turuk latisi angge famen 
Allahn siyag ane nubam tuhu rohon ulug at olohotman sok latisi. 
8Hinikniyen misihim sambil an nubam ele uruk lit, ’Wam panduhabon onggo 
hilahun irisi halug wam domba arimanowen unumalik obog toho onoruk 
panduhabon eneg ondoko laruk latisi. Eke sambil wam suhalorukon onggo 
hilahun irisimu wam arimanowen unumalik onoruk suhalorukon eneg 
ondoko laruk latisi. 
9Ari roho turuk lit Allahn hinikni ambohom obog toho waruk lit an og nutuk 
latisi. 
10Misihim sambil wam arimano uwali fiyag lahap-lahap atuk li anden nei og 
harukmen wam hunon suhalorukon panduhabon sehen hobohon 
arimanowen eneg uwali lahap-lahap atukmu yet harikik. 
11Yet harukmen Allah ot malaikat inowen an nubam, ’Yakub’, irisimu anden, 
’Woh, an tu welahi,’ irikik. 
12Irikikmu Aren hiyag nutuk lit, ’Horohole leko yet himin. Wam hunon 
onoruk suhalorukon panduhabon sehen hobohon arimanowen eneg lahap 
atukmu yet isimin. Labanen siyag ane hubam turuk ane obog toho Anden yet 
harikikteg alem ari hubam turuk lahi. 
13O Betelen haren An nolohotman, ’Hat hubam eneg wenggel haruk laruhuk,’ 
ulug hele tem toho uruk lit enehangge helep yaho ferikin ambeg inowen hat 

halukeman inam atikikonen nele uruk lahi. Ari fahet ketiya in atug hori 
wereg ambeg hibam lamihin,’ ulug hiyag nitisi,” ibag. 
14Ibagma Rahel men Lea menen Yakub fam enele uruk lit, ”Ninikni 
anggengge at oluk weregma oho war aruhumu oho tor angge oho hilahuk 
fug. 
15Aren nit fahet pohon peruk lit ayeg watisi. Ayeg waroho warisi angge 
abirangge aren oho narisi. 
16Narisimu ninikni anggengge Allahn warisiyon obog toho nit nunumalikisi 
menen ngi atukuk. Ari fahet ketiya Allahn hiyag hitisi ane hikit toho 
timihin,” ulug hiyag itfag. 
17Ari ulug hiyag itfagma Yakub ino in atfareg uhesi umalikisi men wam unta 
fam lahap enepfareg 
18ambohom men o Padan-Aram kinangma inggikmu atfag angge obog toho 
og eneplug nikni Ishak ambeg Kanaan kinangma lul ulug libag. 
19Libag sambil ino Laban inowen nambohom oruk palmin ulug libagma 
Rahel inowen wam anum ikniyen ibam inditmu foroho latfag angge hirako 
hilibag. 
20Hilibagma Yakuben Aram ahun Laban hiyag um fug angge hirag-hirag 
laruk lit 
21anggengge obog toho og eneplug ik Efrat paloho tom Gilead fil libag. 

Laban inowen Yakub muko libag ane 

22Libareg nohorukmen hup piren atfagma ap ekeyen Laban hiyag utuk lit, 
”Yakub hirag-hirag larisi,” ulug hiyag itfag. 
23Hiyag itfagma Laban ori menen Yakub muko larukmen eneg hup falfaliken 
atfagma Yakub tom Gilead fam larukmu mug isa libag. 
24Libagma Aram ahun Laban inowen hubanggo nei og harukmen Allah at 
ambeg watfareg ele ubam uruk lit, ”Yakub fam hele holok toho uhun tohon 
hindi anggat toho welamin,” ibag. 

25Ibagma Laban ino Yakub o sabo wiroho welatfag ambeg libareg Laban ori 
menen oho o sabo wiroho welatfag. 
26Wereg lit Labanen Yakub fam, ”Nungge fahet an hiyag num fug angge 
naholani ininggik hele waroho imbisik laruk hag toho og eneplug waharikin? 
27Lamin ulug hiyag netlenma nahiyeg toho waruk teltil pinggong kong til 
laruk lit sini yiko mon henepte angge famen hele nubam uk fug angge hirag-
hirag waharikin. 
28Waharikinmu an numbusagsi men naholani men mako pug toho hi 
eneptikik fug. We tem, ap sohuwonen turuk ane tirikin. 
29Hit an ninggikmu atikip angge re hit hunubam siyag ane tele angge famen 
o yoho hubanggo Allah hikniyen wel turukon inowen an nubam ele uruk lit, 
”Yakub fam hele holok toho uhun tohon hindi anggat toho welamin,” irisi. 
30Irisimu ketiya nikni ibam lamin ulug hindimu sehet toho waharikin ane 
fahet anden oho fano pele angge famen nungge fahet wam anum anden 
tohon hirahalug waharikin?” ulug hiyag itfag. 
31Hiyag itfagma Yakub inowen Laban fam ele uruk lit, ”Anden lamin ulug 
hiyag hetlema haholani an ninggikmuwen lalihip fug ulug tel nabik oho reg 
perikikteg nakolen hiyag hitikik fug. 
32Haren wam anum haren tohon yami rurukmen sa asum fam welatmisi 
halug at ino war aruhu. Ari fahet mun angge man angge niren walug 
waharukon arimano obog toho nonori tiya onolohotman pen hamihinteg 
wereg halug wamihin,” ibag. Ibag ane ari Rahelen wam anum ino 
hirahibahon Yakub apeleg teg lit ibag. 
33Ari ibagma Laban o sabo Yakuben tohon, Lea inowen tohon, hiyap 
amingmingangge piren itanowen tohon men kibareg yami rurukmen wam 
anum ino hiyahibag fug. Hiyahibag fureg o sabo Lea inowen tohon famen 
wilip atug o sabo Rahelen tohon fam kibag. 
34Rahel inowen wam anum ino walug wam unta palimu onolombik iyangge 
tuwalehon apma kila fibareg palimu hur arik lahibag. Hur arik lahibareg 

weregma Laban inowen o indit ke fatil larukmen wam anum ino hiyahibag 
fug. 
35Hiyahibag fugmu Rahel inowen ikni fam ele uruk lit, ”Nikni, an pikalem 
sap turuk lahireg hat holohotman in am fug teg lahi angge re an pet nabuk 
fug,” ibagma Laban inowen hebel-pebel toho yami ribag angge famen wam 
anum ino hiyahibag fug. 
36Ari tibagma Yakub indi inahan turuken Laban men yik abul ulug turuk lit 
Laban fam, ”Anden hat hubam siyag ane men nolok ane men tirikik fug 
angge famen nungge fahet hahako roho mug naplug wahen? 
37Mun angge man angge anden tohon haren hibil-hebel toho yami ruruk lit 
hat hanggengge eke hiyahaken? Hiyahaken halug hat hori men an nori men 
nonolohotman imbik watmihinmu iren nit piren hal nenebusa. 
38An hat men weregman eneg mo likin fuman larisi. Wereg lit anden 
hambohom domba men kambing men forohoman unumalik wareg angge 
indag atuk latisi fug. Wam yuhambukon oho anden narikik fug. 
39Wam olomeneyen ware feserisiyon oho hambeg walug wam fug angge 
ubalma wam eke emberuk latikik. Ap ekeyen hubanggo ano ilingge ano 
hirahalug larisi halug ubalmangge og nitmihin ulug heng naptuk latikinmu 
og hutuk latikik. 
40An unukoho inahanen war am hag ane turuk latikik, hubanggo sun anggolo 
roho nubam atukmu nohonil angge famen nil ili regman eneg welatikik. 
41Ari roho an hat hibam weregman eneg mo likin fuman larisi. Anden hat 
hiyabuk witukmen eneg mo nunggul hiriken larisimu onggo haholani piren 
og nitikin. Nin ariyen hiyabuk warukmen eneg mo falfaliken atisimu wam 
og nitikin. Ari roho turuk lit onggo anden hubam heng haptuk latikikon 
haren imbik lahuk imbik wambuk turukmen eneg numenam atisi. 
42Allah Abraham inowen wel turuk latfahon nikni Ishak inowen oho akol 
toho fok turukon an men welalep fug halug nungge-nungge an ninggikmu 
eleg angge lamihin ulug hiyag netlenma lele angge famen an asengseng-

pasengseng toho turukmu Allahn yet niyarisireg hubanggo hiyag nutuk lit, 
’Hibam lamihin,’ ulug kong toho hiyag nitisi,” ibag. 

Yakub men Laban menen sali imbibag ane 

43Ari ibagma Labanen Yakub fam ele uruk lit, ”Hiyap ariya an naholani, 
malik ariya an numbusagsi, wam ariya oho an nambohom. Mun angge man 
angge haren yet haruk lahenon aruma anden tohon angge famen haren 
hilarikin angge re anden naholani unumalikisi iren endetuson men unubam 
nungge ane tihi ha reg? 
44Ari fahet an men hat men ninindi misig toho welamuhuk ulug sali emberuk 
lit enehangge misig umbul,” ibag. 
45Ibagma Yakub inowen helep eke wibareg enehangge welaruhu ulug hutuk 
tibibag. 
46Hutuk tibibareg Yakuben ori fam ele uruk lit, ”Helep misigmu andog tik 
maniyek,” ulug hiyag isibagma helep wak libareg palu ribik watfag. Palu 
ribik watfag ambeg ino irahamen hur atfareg suburu nibag. 
47Nibareg helep palu ribag ambeg ino Labanen at ele uruk ane hikit toho 
unuk Yegar-Sahaduta suwalfagma Yakuben oho at ele urukon hikit toho 
unuk Galed suwale fibag. 
48Suwale fibareg Laban inowen, ”Helep aruma sali embeheyon fahet 
enehangge welaruhu,” ibag ane hikit toho helep palu ribag ambeg ino unuk 
Galed suwaleg. 
49Nin eke Labanen ele uruk lit, ”Fobik an oho har oho nenemu-nenemu lulteg 
ambi amuhuk fug angge re NINIKNI Allahn haret andet kim nisaruk laruhu,” 
ulug helep unuk eke Mizpa 
50Suwalfareg Labanen Yakub fam ele uruk lit, ”Haren an naholani enele ying 
eneptuk laruhun fug, hiyap eke hilahun fug ulug ap eleg ambeg tuman ihi 
angge famen an men hat men niniraham Allah weregma ihi ulug holuk toho 
welaruhun,” ibag. 

51-52Nin eke Labanen Yakub fam ele uruk lit, ”Haren oho anden oho nolok 
ane tik lamin ulug helep tu pisan tuhuk fuhen hat welaruhun ambeg men an 
welaruhuk ambeg men honggolegma helep aruma enehangge palu tebehe. 
53Allah Abraham Nahor inikni menen wel turuk latfahonen nit haloho 
nunumbahaku,” ibagma Yakuben Allah ikni Ishaken akol toho wel turuk 
latfahon unuk fam, ”Haren ehenon hikit toho turuk laruhuken nele tem toho 
uruk lahi,” ibag. 
54Ari ibareg Yakub inowen tom ino fam wam waroho Allah fahet hubu 
lahapfareg seni nul ulug ori wol eneplug ambiyeg nibag. Nibareg tom ino 
fam nohibag. 
55Nohibareg likiyamon hubet Laban inowen aholani men umbusagsi men 
unubam Allahn fet henesug laruhu ulug mako pug toho hi enepfareg ibam 
suhuloho libag. 

Kejadian 32 

Yakuben Esau men ambi amuhuk ulug wenggel hibag ane 

1Yakub ino nibam lamin ulug funggalma larukmu Allah otsi malaikat ambeg 
waharuk latfag. 
2Waharukmu yet isibareg Yakub inowen, ”Allah otsi luhaloho wereg ambeg 
tu,” ulug o ino Mahanaim suwalfag. 
3Suwalfareg Yakub inowen otsi winon nowe Esau o Edom wereg ambeg 
lalihiben tam atlihip ulug mon enepfag. 
4Mon eneptuk lit, ”Lalihipteg hiyag itlihip ane tu, ’Nikni, an 
hamingmingangge Yakub ino Laban men amusun toho weregman 
5namingmingangge men wam sapi, keledai, domba, kambing men anggolo 
ngi atikikteg ketiya waharuk lahiyon fahet hat nikniyen hindimu fano 
pemihinen nele tu emberuk lahi irisi,’ ulug hiyag umuhup!” ulug hiyag 
isibagma libag. 

6Esau ambeg libareg suhuloho Yakub ambeg watfareg hiyag utuk lit, 
”Ninikni, howe Esau ambeg larukukteg yet harukmen howe ino otsi enebe 
teng-teng angge 400 men hambeg waharukmu yet isarukukteg waharuk 
lahe,” ulug hiyag itfag. 
7Hiyag itfagma Yakub ino akol anggolo hibareg indimu wenggel haruk lit, 
”Numalikisi men nambohom domba, kambing, sapi, unta arimano men pul 
ke minggiroho palu piren enepmin halug 
8Esauen palu misig unusuruk halug palu misig seleg toho longgo ulusa,” 
pibareg palu piren enepfag. 
9Ari tibareg Yakub inowen sembahyang uruk lit, ”Numbusag Abraham men 
amloho Ishak men Inikni Allah welahenon, NIKNI, Haren hiyag nutuk lit, 
’Hibam yugmu hori wereg ambeg suhuloho lamihin, Anden hat fet hasugmu 
fano roho welaruhun,’ ulug sali nubam irikin. 
10An siyag nahun welahi angge famen Haren an hindi nasug lit tam irikin 
ane hikit toho let naptuk latikin. An nibam embeselug wilip atikik sambil 
nungge-nungge wa fug angge wanggun tomuk eneg seneko ik Yordan paloho 
larikik angge famen ketiya suhuloho waharuk lit numalikisi men nambohom 
men palu piren luhaloho waharuk lahe. 
11Nowe Esau ino watmisireg nuhesi malik men nunusimisi ulug nakol toho 
welahireg at inggikmuwen windat nenepmihinen heng haptuk lahi. 
12Haren an hiyag nutuk lit, ’Anden hat fet hasugmen eneg humbusagsi ik 
yinggi saho ahik ayegma werehon mondeg hag toho weregma aben winag 
isa fug teg lamuhup,’ ulug hiyag nitikinon ino fahet wenggel hamihin!” ulug 
hiyag itfag. 
13-15Hiyag itfareg indimuwen wenggel haruk lit, ”Esau indi fanowap turukon 
fahet nambohom winon tam walug lalihip ulug notsi mon enepminteg an 
tuma nohomin,” pibareg wam kambing heyon teng likinen 200 men, hunon 
likin fumahen 20 men, wam domba heyon teng likinen men, hunon likin 
fumahen men, wam unta unumalikisi ag narukonet teng misig 30 men, wam 

sapi heyon teng misig nubam hilag nuwalen 40 men, hunon numen men, 
keledai heyon likin fumahen men, hunon numen men wibareg 
16enemu-enemu palu enepfag. Palu enepfareg otsi hiyag isaruk lit, ”An tuma 
nohominen hit wal tanehen palu misig-misig og eneplug tam lalihip. Kema 
henemu-henemu laruk lit hit winon tam atukmu winon fobik lalihip,” ulug 
hiyag isibareg 
17tam lamisi pibahon ino fam hiyag utuk lit, ”Nowe Esau men salkal ilihip 
halug aren kapal hiyaruk lit, ’Hat hikni sa? Kema lamihin? Sa ambohom 
walug waharuk lahen?’ ulug kapal hiyamisimu 
18haren hiyag utuk lit, ’Hamingmingangge Yakuben tohon walug wahi. Nikni 
Esau fahet walug lamihin ehekma og hirik waharuk lahi. Hamingmingangge 
Yakub ino an nombolim waharuk,’ imihin,” ibag. 
19-20Otsi winon oho wal tanehen wam og eneplug lalusa pibahon arimano 
enebe wal-wal unubam ambi ane eneg hiyag isibag. Yakub inowen, ”Esau 
indi fanowap timin ulug wam arimano walug lalusan notsi tam mon 
enepminteg an fobik onombolim lahukmu Esauen fano waha puhu lit teg,” 
ulug wenggel hibag ane hikit toho 
21otsiyen wam eneko wibahon arimano tam og eneplug larukmen at inggareg 
eneg o saboma nohibag. 

Yakub men ap eke men o Pniel inowen yik apfag ane 

22-23Yakub ino hubanggo in atfareg uhesi piren men amingmingangge hiyap 
piren itano men umalikisi nanggoloben men ambohomet aren angge obog 
toho arimanowet og eneplug ik Yabok paloho nindig atfag. 
24It hondoko ik fimag fil imbisik libareg at ino suhuloho watfareg amu 
welatfag. Amu weregma ap eke ambeg watfareg Yakub men yik aptukmen 
eneg o sakan tibag. 
25O sakan tibagma ap inowen Yakub ine anggolowen anden apmayap tuk fug 
teg lahi ulug oluk atfagma Yakub awe inggalimmu ware fibagma aho 
inggalim kobog toho fultuk tibag. 

26Fultuk tibagma ap inowen ele uruk lit, ”Mo lahik watmisiyen an hinggik 
obog niyimin,” ibagma Yakuben, ”Allah unuk fam hi napmihin halug eneg 
ninggik obog hiyamin,” ibag. 
27Ibagma ap inowen, ”Hat hunuk sa?” ulug kapal hibagma, ”An Yakub,” ibag. 
28 Ibagma ap inowen hiyag utuk lit, ”Hat hunuk Yakub uruk lamuhup fug. 
Haren Allah men ap men yik aptuk lit hine reg lahenma hat hunuk 
Israel uruk lamuhup,” ulug hiyag itfag. 
29Hiyag itfagma Yakub inowen, ”Hat hunuk fag toho hiyag nimin!” ibagma 
ap inowen, ”Nungge fahet an nunuk hiyag hitmin?” ulug hiyag itfareg Yakub 
Allah unuk fam hi ribag. 
30Ari tibagma Yakub inowen ele uruk lit, ”Anden Allah orohole yet hihi 
angge famen war ahi fug,” ulug o ino Pniel suwalfag. 
31Suwalfareg mo lahik waharukmu o Pniel ino embeselug laruk lit aho 
inggalim kobog toho fultuk tibahon inowen uwag hihil til laruk latfag. 
32Ap inowen Yakub awe inggalimmu ware fisibag ulug Israel inaben wam 
unu awe inggalim fam werehon naruk eleg. 

Kejadian 33 

Yakub men Esau men nin inindi fano atfag ane 

1Welatfagma Yakub inowen orohole leko yet harukmen Esau otsi teng nuwal 
fumahen 400 men waharukmu yet isibag. Yet isibareg Yakub inowen 
umalikisi unubam hinisingasi Lea men Rahel men enemingmingangge Bilha 
men Zilpa men wal toho iniraham in arik lalihip ulug hiyag isibag. 
2Hiyag isaruk lit enemingmingangge piren itano unumalikisi men tam 
lalihip, Lea umalikisi men it onombolim lalihip, Rahel amloho Yusuf men 
fobik atlihip ulug hiyag isibag. 
3Ari hiyag isibareg Yakub inggareg it onolohotma tam laruk lit sabirenam 
kinangma orohole han ying aheg in aheg turuk lit owe horogma libag. 

4Ari turukmu yet hibareg Esau pupu angge Yakub ambeg libareg anggolopne 
helmako wak libareg uba yatuk lit mako pug toho hi-hi atfag. 
5Hi-hi atfareg Esauen hiyap unumalikisi men unduhukmu yet isibareg Yakub 
fam ele uruk lit, ”It aruma hat men sa-sa wahep?” ulug kapal hibagma 
Yakuben, ”Numalikisi Allahn an hat hamingmingangge og nutuk latisiyon 
men wahe,” ulug hiyag itfag. 
6Hiyag itfagma Yakub amingmingangge piren itano unumalikisi men Esau 
alukema watfareg onorohole han kinangma ying atlug Esau hi ribag. 
7Hi ribagma Lea umalikisi men oho watfareg kinangma hur atlug Esau hi 
ribag. Hi ribagma Yusuf isinga Rahel men watfareg ir oho kinangma hur 
atlug Esau hi ribag. 
8Hi ribagma Esauen Yakub fam ele uruk lit, ”Nungge pehenteg ap men wam 
men itano asan hum toho an nambeg mon enebik wahen?” ulug hinog og 
hibag. Hinog og hibagma Yakuben, ”Hat an nowe hindi fano atmisi ulug mon 
enebik wahi,” ibag. 
9Ibagma Esauen, ”Anden angge oho anggolo werehen noren og hitmin 
pehenon ino senetmin fug,” ibag. 
10Ibagma Yakuben hebeloho hiyag utuk lit, ”Ari uk fug. Hat hindi fano roho 
an nolohotma wahenma hat horohole yet hiyaruk lit Allah orohole hag toho 
yet hiyaruk lahi. Ari fahet an hindi nasug lahenma anden og hirihi angge aru 
embesemihin fug. 
11Allahn indi nasug lit mun angge man angge anggolo og nutuk latisimu 
anden hi rimin ulug mon enebik wahi angge aruma haren embesemihin fug,” 
ibag. Ari urukmen warukmen eneg senetfag. 
12Senetfareg Esau inowen, ”Hat men an men ambiyeg laruk lamul,” ulug 
hiyag itfag. 
13Hiyag itfagma Yakuben Esau fam ele uruk lit, ”Yu, nowe, haren an men lul 
ulug hiyag nerehen angge famen an numalikisi unuwag elehen nambohom 
domba men sapi menen oho ag mondotuk lit werehen we il misihim folo-

folo hondog eneplug lul halug wam aruma obog toho war am nowen ulug 
ninim lul fug. 
14Hat tam laruk latmihinmu an fobik nambohom nolohotma larukon men 
numalikisi an nim laruk laheyon men it unuwag orog-orog laruk ane wirim 
toho o Edom hondog eneplug wamuhuk,” ulug hiyag itfag. 
15Hiyag itfagma Esauen ele uruk lit, ”Ari ehen halug an notsi winon 
minggiroho hat men embeselug lamin,” ibag. Ibagma Yakuben, ”Ari ulug 
hiyag nerehen angge famen haren an fahet hindi neyehenma an fahet 
anggolo wenggel ha fug,” ulug hiyag itfag. 
16Ari ulug hiyag itfagma Esau ino o ino sambil eneg ibam o Edom libag. 
17Libagma Yakub o Sukot lalug o witfareg ambohom nohoruk ambeg oho 
witfag. Witfag ane ari hikit toho o ino Sukot suwalfag. 
18Yakub ino o Mesopotamian wilip atfareg alem eke hag eke hag ubam am 
fug angge o Sikhem Kanaan kinangma libareg o ino yali fil o sabo witfag. 
19Kinang o sabo witfag ambeg ino onggo uang perak teng uhan 100 hun 
Sikhem ikni Hemor inowen ondohowonen endetfahon unubam og isibag. 
20Og isibareg o inowen Allah fahet hubu lahaptuk ambeg ulug helep sengget 
watfareg unuk ”Allah nit Israel ninap Ninikni wereg ambeg” suwalfag. 

Kejadian 34 

He Dina siyahap tibag ane 

1Misihim sambil Lea men Yakub men enehaloho unuk Dina ino Kanaan hiyap 
pen isa lamin ulug enembeg libag. 
2Libagma Hewi inap onowe Hemor amloho unuk Sikhem inowen hiyap ino 
yet hibareg inggik lisoho walug lalug at men nohoruk lit siyahap tibag. 
3Siyahap tibareg Sikhem inowen Dina fahet indi ouk toho wenggel haruk lit 
nindi ulug ele fano roho ubam uruk latfag. 

4Ari tibareg ikni Hemor fam ele uruk lit, ”Anden Dina ino hilahuken haren 
an fahet heng tik lamihin,” ulug hiyag itfag. 
5Welatfagma Sikhem inowen Dina siyahap tirisi urukmu at ikni Yakub 
inowen hol hibag angge famen umalikisi at ambohom foroho lit anggenma 
weregma Yakub inowen it uwan wam fugmu alem ino fahet ap misig oho 
fam nele imin fug pibag. 
6Ari perukmu Sikhem ikni Hemor ino Yakub fam nele imin ulug ambeg 
watfag. 
7Watfareg Yakub fam ele urukmu Yakub umalikisi arimano anggenman 
suhuloho inibam watfareg alem tibahon ino fahet hol hibag. Hol hibareg 
Sikhem inowen Yakub ahaloho siyahap turuk lit nit Israel ninap sehelimu 
amben siyahon tirisi ulug Yakub umalikisi inindi siyag atuk lit tuk fug teg 
ane tibahon fahet onolok anggolo hibag. 
8Onolok harukmu Hemor inowen it unubam ele uruk lit, ”Namloho Sikhem 
inowen Dina ino indi reg lit werehen hilawag ulug og umuhup. 
9Og umuhupteg fobik oho nit neneholani men hit heneholani men og-og atuk 
lit nunumbarikisi amuhup. 
10Nit men wereg lit nenengginang fam yug toho welamuhup. Aben angge 
onggo paloho ayeg waroho hilaruk lit kinang oho ayeg waroho hilaruk 
lamuhup,” ulug hiyag isibag. 
11Hiyag isibagma Sikhem inowen Dina ikni men ori men unubam ele uruk 
lit, ”Anden heng henebihi ane holtihip! Hiren nit og nisamihin ulug hiyag 
nitlihibon hikit toho og hisamin. 
12Hiyap onggo men hiyap inggareg fam og umon men anggolo roho og 
nisamihin ulug hiyag nitlihip halug hiyap ino og numuhuben anden anggolo 
roho og hisamin,” ulug hiyag isibag. 

13Hiyag isibagma Yakub umalikisiyen ap tuwen nenerek Dina ino siyahap 
tirisi ulug wenggel haruk lit Sikhem men ikni Hemor men unubam enele si 
ane hiyag isaruk lit, 
14”Nenerek ino ap ambilahap paleg elehon ubam og um fug teg lahe. Og etle 
halug siyag ane tele. 
15We hit hinibam o pumbukmu ap angge welahebon obog toho nit hag toho 
henembilahap paleg lamuhup halug eneg hiren ehebon hikit toho tuhuk. 
16Nit neneholani men hit heneholani men og-og atuk lit hit men mangno 
roho welamuhuk, o pumbuk suwon misig welamuhuk angge famen 
17niren uruk laheyon holuk fug angge nenembilahap paleg eleg angge 
welamuhuk pelihip halug niren nenerek tu walug lul,” ulug hiyag isibag. 
18Hiyag isibag ane ino fahet Hemor men amloho Sikhem menen fano ehesa 
pibag. 
19Ari peruk lit ap kabiniyon inowen Yakub ahaloho fahet nindi reg lahireg 
iren eheson hikit toho folo-folo tul pibag. Ap ino ori enesehelimu palimu 
wereg lit ele urukmu it obog tohowen holtuk latfag. 
20Ari regma Hemor men amloho Sikhem men elehet inibam pumbuk 
walinggoho ohowon sok iraham libareg o ino fam welatfag inap unubam 
enele uruk lit, 
21”Ap arimanowen nit men ninindi misig toho welamuhuk ulug wenggel 
haruk. Ari fahet nit nenengginang fuma-fuma fil hiyaleg tegma it nit 
niniraham yug toho wereg lit aben angge onggo paloho ayeg waroho hilaruk 
lamuhuben iyek. Nit men wereg lit nit neneholani men it eneholani men og-
og atuk lamuhuk. 
22Ari roho turuk lamuhuk ehesa angge famen iren nit hiyag nisaruk lit hit ap 
angge welahebon obog tohowen nit hag toho henembilahap paleg lamuhup 
halug eneg nit men hit men mangno roho wereg lit o pumbuk suwon misig 
welamuhuk ehesa. 

23Iren eheson hikit toho turuk lamuhuk halug it nit ninim welamuhupmu it 
enembohom men enenggengge men obog toho niren tohon aruhu,” ulug 
hiyag isibag. 
24Hiyag isibagma ap elehet o pumbuk walinggoho ohowon sok iraham 
watfahon obog tohowen fano ehesa pibareg ap angge o pumbukmu 
welatfahon obog toho enembilahap palfag. 
25Palfareg hup pirenam atfagma enembilahap palfag ane fahet ouk warukmu 
Yakub ahaloho Dina owesi Simeon men Lewi menen karog seneg lit o 
pumbuk ino siyahap tul ulug libag. Larukmu ap o ino fam welatfahon 
arimano siyag amul puk fug angge weregman Yakub umalikisi piren itano o 
ino kibareg ap angge welatfahon obog toho pinggi unusibag. 
26Unusuruk lit Hemor amloho Sikhem men unusibareg enerek Dina ino hun 
Sikhem ibamen hondoholug wilip atfag. 
27Wilip atfagma Yakub umalikisi winon arimano o ino libareg Sikhem ori 
menen nonot siyahap turusama ayeg wabul ulug o pumbukmu kibareg ap 
tam unusibahon enenggengge men nungge-nungge o ino fam welatfag angge 
men obog toho huhulangge hilibag. 
28Hilaruk lit enembohom kambing domba sapi keledai o ino fam welatfahon 
men anggenma welatfahon men 
29fano-fano angge inibam foroho latfahon obog toho men walug it unuhesi 
oho unumalikisi oho obog toho ininggik hele waroho hondog eneplug wilip 
atfag. 
30Wilip atfareg watfagma Yakub inowen umalikisi Simeon men Lewi men 
unubam ele uruk lit, ”Hiren tehebon ari famen an nunuk siyahap nabehep. 
Siyahap nabehepma Kanaan inap men Feris inap men kinang tu fam werehon 
arimanowen an fahet ninirim puhup. Ninirimen ap arimano siyahap enebik 
lul ulug mangno amuhupteg nit nenebe we tor angge welaheyon nunusik 
waharuk lit an nibam werehon men obog toho elehap nenebuhup,” ulug 
hiyag isibag. 

31Hiyag isibagma iren hebeloho hiyag utuk lit, ”Ap inowen nonot siyahap 
tirisimu niren ayeg waroho siyahap enebehe,” ibag. 

Kejadian 35 

Yakub o Betel libag ane 

1 Welatfagma Allahn Yakub fam ele uruk lit, ”Howe Esau fahet hakolen 
larukmu An Hikni Allah holohotma inam atikikon inowen uruk lahi. Inam 
atikik ambeg o Betel lamihinteg wereg lit An nubahet hubu lahaptuk ambeg 
wit nabuhun,” ulug hiyag itfag. 
2-3Hiyag itfagma Yakub inowen uhesi umalikisi ap at men welatfahon 
arimano unubam hiyag isaruk lit, ”An nindi anggin toho weregma Allahn let 
naptisireg kema larukmu oho hondog naptisiyon fahet hubu lahaptuk ambeg 
wiruhuken o tu embeselug Betel lul. Ari fahet usangge o wina keyen tohon 
hilaruk latikibon arimano hik isalihipteg hunubam wereg ane hal taruk lit 
sum puhun toho umahowon wan tilihip!” ulug hiyag isibag. 
4Hiyag isibagma usangge arimano men inisanggomangge men obog toho 
Yakub og itfagma Yakuben o Sikhem horogma e suwon welatfahon ino alma 
salfag. 
5Salfareg Yakub umalikisi men wilip atukmu Allahn ap o pumbuk 
walinggoho welatfahon arimano enekolap enepfagma Yakub umalikisi 
unusul ulug mug eneplug la fug teg latfag. 
6La fug tegma Yakub umalikisi men o Betel atam unuk Lus uruk latfahon 
Kanaan kinang fam werehon ino libag. 
7Libareg Yakub inowen Allah fahet hubu lahaptuk ambeg witfareg 
indimuwen wenggel haruk lit, ”An nowe fahet nakolen larukmu Allah 
nolohotma inam atisi ambeg tu,” ulug o ino unuk El-Betel suwalfag. 
8Suwalfag ambeg inowen Ribka ebe totma forohoman eneg welatfag hiyap 
Debora ino war atfagma o Betel ino apma fil e suwon welatfahon alma salfag. 
E suwon alma salfag ahen ino unuk ”Uba Yatuk Ahen” suwalfag. 

O Betelen Allahn Yakub hi ribag ane 

9Yakub ino o Mesopotamia embeselug watfagma nin eke Allah at olohotma 
inam atfareg hi ruruk lit, 
10”Hat hunuk Yakub ino embeselug Israel uruk lamuhup,” ulug unuk 
suwalfareg 
11nin eke hiyag utuk lit, ”An Allah mondabi nineyonen nele uruk lahi. Haren 
ondohowonen endebuhubon anggolo amuhupteg o pumbuk humon enele 
wal-wal urukon welamuhup. It welamuhubon arimano enesehelimuwen ap 
suwon raja in atuk lamuhup. 
12Kinang humbusag Abraham men hikni Ishak men og isahuk irikikon ino 
hat humalikisi menen ngi amuhuben og hisahuk,” ulug hiyag itfareg 
13Yakub embeselug libag. 
14Libagma hun Yakub inowen Allahn an nubam ele ehek ambeg tu ulug 
enehangge helep eke kinangma hutuk tibibareg helep ino fam anggur 
ahaluwe men e zaitun ahaluwe men hilili fibag. 
15Hilili fibareg o ino Betel suwalfag. 

Rahel war atfag ane 

16Welatfareg Yakub umalikisi men o Betel embeselug Efrata horogma 
larukmen Rahel inowen malik indag tarukon horog atfagma malik ino 
ahummu pug uruken 
17nenek turuk lit inel-hanel urukmu hiyap at let turukon inowen hiyag utuk 
lit, ”Nin malik ap angge eke indag tamihinen hindi anggin toho welam fug,” 
ibag. 
18Ibagma Rahel ino war arik oho lit sat eleg atukmu malik ino unuk Ben-Oni 
(nit nenele roho asengseng toho indag tihiyon) suwalfag angge famen 
ikniyen Benyamin (nit nenele roho ahiyeg toho welaruhuwon) suwalfag. 
19Rahel ino war atfagma o Efrata ketiya unuk Betlehem suwalehon ino 
larukon ke ilanma salfag. 



102 

 

 
ALLAH WENE 

© 2018, Indonesian Bible Society. 
 

 
 

 

20Salfag ambeg ino hun Yakub inowen enehangge helep misig hutuk 
tibibahon ino ketiya oho wereg. 
21Ari tibareg Yakub ino o yaron unuk Eder urukon pisan isalug libareg o sabo 
wiroho welatfag. 
22Wereg lit Ruben inowen ikniyen uheyap taruk tibahon Bilha ino men 
nohibag ane fahet Yakuben hol hibareg olok anggolo hibag. 

Yakub umalikisi fahet ibag ane 
(1Taw 2:1-2) 

Yakub inowen umalikisi ap angge nisanggowen indag enepfag. 
23Uhe Lea inowen amloho wandabon Ruben indag tibareg Simeon men Lewi 
men Yehuda men Isakhar men Zebulon men indag enepfag. 
24Uhe Rahel inowen Yusuf men Benyamin men indag enepfag. 
25Rahel amingmingangge Bilha inowen Dan men Naftali men indag enepfag. 
26Lea amingmingangge Zilpa inowen Gad men Asyer men indag enepfag. 
Malik arimano obog toho kinang Mesopotamia famen eneg indag enepfag. 

Ishak war atfag ane 

27 Welatfareg Yakub ino ikni Ishak ambeg Hebron horogma o Mamre libag. 
Indam o ino Abraham men Ishak men ap pohon hag toho welatfag. 
28-29Ishak indag tibag sali mo ilig am wirig am turukmu teng sabiren 180 
atfagma fano amusun toho welatikik ulug indi yuwag toho war atfareg 
umbasi men mangno atfag. War atfagma umalikisi Esau men Yakub menen 
kinangma salfag. 

Kejadian 36 

Hun Esau inowen ondohowonen ondohowon fahet ibag ane 

1 Hun Esau unuk winon Edom inowen ondohowonen ondohowon ununuk 
tuma haharoho imbibag. 
2Esau inowen o Kanaan hiyap og enesug lit Het ahun Elon ahaloho Ada ino 
men, Hewi ahun Zibeonen endetfahon Ana ahaloho Oholibama men, 

3Ismael ahaloho Basmat hun Nebayot ot ino men hilibag. 
4Ada inowen amloho Elifas Esau indag itfagma Basmat inowen Rehuel indag 
itfag. 
5Oholibama inowen Yeus, Yaelam, Korah men indag enepfag. It obog toho o 
Kanaan kinangma indag atfag. 
6Welatfagma Esau ino ot Yakub embeselug o winama lahuk ulug uhesi men 
unumalikisi ap angge hiyap angge men ap obog toho at ibam welatfahon 
men ambohom men anggengge obog toho o Kanaan kinangma inggikmu 
atfahon men hondog eneplug libag. 
7Esau men Yakub men ininggikmu enenggengge anggolo rehen it piren 
ambiyeg misigmu welam fug teg latfag. It enembohom oho anggolo rehen 
Kanaan kinangma foroho ambeg we tor angge welatfag. 
8Welatfagma Esau unuk winon Edom ino libareg tom Seir fam yug toho 
welatfag. 
9Edom inap tom Seir fam werehon unumba Esau inowen ondohowonen 
ondohowon ununuk tuma haharoho imbibag. 
10-13Esau uhe Ada inowen amloho Elifas indag tibag. Elifas umalikisi Téman, 
Omar, Zefo, Gaetam, Kenas men welatfag. Elifas inowen hiyap eke hilibahon 
unuk Timna inowen amloho Amalek indag tibag. Esau uhe Basmat inowen 
Rehuel indag tibag. Rehuel inowen Nahat, Zerah, Syama, Miza men indag 
enepfag. 
14Zibeonen endetfahon Ana ahaloho Oholibama Esau inowen hilibahonen 
umalikisi Yeus, Yaelam, Korah men indag enepfag. 
15Esau inowen ondohowonen ondohowon ununggul unuk tuma emberuk 
lahe: Esau amloho monggiyon Elifas inowen ondohowonen ondohowon 
Téman inap, Omar inap, Zefo inap, Kenas inap, 
16Korah inap, Gaetam inap, Amalek inap men wereg. It obog toho Esau uhe 
Ada inowen ondohowonen ondohowon wereg lit Edom kinangma wereg. 

17Esau amloho Rehuel inowen ondohowonen ondohowon Nahat inap, Zerah 
inap, Syama inap, Miza inap men wereg. It obog toho Esau uhe Basmat 
inowen ondohowonen ondohowon wereg lit Edom kinangma wereg. 
18Esau uhe Oholibama hun Ana ahaloho inowen ondohowonen ondohowon 
Yeus inap, Yaelam inap, Korah inap men wereg. 
19Ununggul unuk arimano obog toho Esau unuk winon Edom inowen 
ondohowonen ondohowon wereg. 

Hun Seir umalikisi fahet ibag ane 

20 Edom kinang fam yug toho welatfag inap arimano Hori ahun Seir inowen 
ondohowonen ondohowon wereg lit ununggul unuk amu-amu werehon 
onowesi ununuk Lotan, Syobal, Zibeon, Ana 
21Disyon, Ezer, Disyan men welatfag. 
22Hun Lotan inowen umalikisi Hori men Heman men indag enepfag. Lotan 
ot hilani angge ino Timna welatfag. 
23Hun Syobal inowen Alwan, Manahat, Ebal, Syefo, Onam men indag 
enepfag. 
24Hun Zibeon inowen Aya men Ada men indag enepfag. Ana inowen ikni 
Zibeon ambohom keledai anggenma walug libareg forohoman ik eleruk il 
inahanon hiyahibag. 
25Hun Ana inowen Disyon men ahaloho Oholibama men indag enepfag. 
26Hun Disyon inowen Hemdan, Esban, Yitran, Keran men indag enepfag. 
27Hun Ezer inowen Bilhan, Zaawan, Akan men indag enepfag. 
28Hun Disyan inowen Us men Aran men indag enepfag. 
29It arimano obog toho Hori inap ununggul unuk amu-amu atuk lit onowesi 
ununuk Lotan, Syobal, Zibeon, Ana, 
30Disyon, Ezer, Disyan men welatfahon arimano unumalikisi obog toho 
ketiya oho Seir kinang fam wereg. 

Edom inap onowesi suwon welatfag ane 

31 Israel inap onowe suwon eke lahuk fugmu Edom kinang fam ap suwon 
lahibahon ununuk tuma haharoho imbibag. 
32O Dinhaba ahun Beor amloho Bela ino Edom inap onowe suwon lahibag. 
33Welatfareg Bela ino war atfagma ubalmangge o Bozra ahun Zerah amloho 
Yobab ino ap suwon lahibag. 
34Welatfareg Yobab ino war atfagma ubalmangge hun Husyam o Téman 
kinang fam welatfahon ino ap suwon lahibag. 
35Welatfareg Husyam ino war atfagma ubalmangge o Awit ahun Bedad 
amloho Hadad ino ap suwon lahibareg Midian inap Moab kinang fam 
kibahon arimano apmayap enepfag. 
36Welatfareg Hadad ino war atfagma ubalmangge o Masreka ahun Samla ino 
ap suwon lahibag. 
37Welatfareg Samla ino war atfagma ubalmangge hun Saul o Rehobot ik 
ayegma wereg latfag ahun ino ap suwon lahibag. 
38Welatfareg Saul ino war atfagma ubalmangge Akhbor amloho Baal-Hanan 
ino ap suwon lahibag. 
39Welatfareg Baal-Hanan ino war atfagma ubalmangge o Pahu ahun Hadar 
ino ap suwon lahibag. Hadar uhe hun Mezahab inowen endetfahon he 
Matred ahaloho Mehetabeel welatfag. 
40Esau inowen ondohowonen ondohowon ununggul unuk amu-amu atuk lit 
o pumbuk amu-amu welatfahon onowesi ununuk Timna, Alwa, Yetet, 
41Oholibama, Ela, Pinon, 
42Kenas, Téman, Mibzar, 
43Magdiel, Iram men welatfag. It unumalikisi obog toho Edom unuk eke Esau 
inowen endetfahonen ondohowon ununggul unuk amu-amu o pumbuk amu-
amu enengginang yugmu wereg. 

Kejadian 37 

Yusuf men ori men welatfag ane 

1Yakub ino ikni ap pohon hag toho welatfag ambeg Kanaan kinang fam 
welatfag. 
2At umalikisi menen turuk latfag ane tu: Yakub amloho Yusuf indag tibag 
sali mo ilig am wirig am turukmu nanggolop fuman 17 atfagma ikniyen 
uhesiyap tibahon itano Bilha men Zilpa men unumalikisi indag enepfahon 
itanowet mangno roho wam kambing domba foroho latfag. Ari roho wereg 
lit owesiyen onolok ane turuk latfahon fahet Yusuf inowen ikni fam hiyag 
utuk latfag. 
3Yakub inowen umalikisi winon indi isanggoma reg lit Yusuf amu fahet eneg 
sabal umalik indag tarikik ulug indi anggen teg latfag. Indi anggen teg lit 
sum fanowon eke wan taruk laruhu ulug og itfag. 
4Yakub umalikisi winonen inindi wenggel haruk lit ninikniyen nonot Yusuf 
fahet eneg indi reg lit nit ambolmayap neneptuk ulug onoluk atfareg Yusuf 
fahet enelmahip toho turuk lit at fam enele fano roho uruk latfag fug. 
5Misihim sambil Yusufen nei og hibag ane owesi hiyag isibagma iren at fahet 
inirim anggolo haruk latfag. 
6Yusufen owesi hiyag isibag ane tu, ”Nori, iminon tu holeg lamek! 
7Anden nei og harukmen nit obog toho yabukmu wereg lit roti anggen 
palehon pug toho emberukmen anden pug toho imbihiyon pikit in atukmu 
hiren pug toho embehebon arimano walinggoho unduhuk lit anden tohon 
olohotma kunuk toho ying atuk lahasa,” ulug hiyag isibag. 
8Hiyag isibagma owesi arimanowen at ubam enele uruk lit, ”Hat ap suwon 
raja aruhukteg nit apmayap enebuhuk peruk lahen?” ulug pet tibag. Pet 
tibareg winasul oho nei og halug hiyag isaruk latfag ane fahet onolok 
anggolo haruk latfag. 
9Ari turukmu Yusuf inowen nei eke og hibareg owesi hiyag isaruk lit, ”Anden 
nei og harukmen mo men pikalem men suhal nanggoloben men arimanowen 
an nalukema ying atukmu yet hihi,” ulug hiyag isibag. 

10Nei wibag ane ino ikni oho hiyag itfagma ikniyen pet turuk lit, ”Nei ari 
nungge hahon wehen? An hikni hisinga men howesi men an nambeg 
wamuhupteg nalukema kunuk toho hur atuk lamuhup peruk lahen?” ibag. 
11Ari turuk latfahon fahet Yusuf owesi arimanowen at fahet inirim toho 
wenggel harukmu ikniyen nei wibag ane ino indimu foroho latfag. 

Yusuf ayeg waroho wibareg o Mesir walug libag ane 

12Welatfareg Yusuf owesiyen wam kambing domba inikniyen tohon arimano 
og eneplug libareg o Sikhem horogma foroho latfag. 
13Ari tibagma Yakub inowen Yusuf hiyag utuk lit, ”Howesiyen wam niren 
tohon o Sikhem foroho lit weregma pen isa lamihin,” ulug hiyag itfagma 
Yusufen, ”Nikni, fano ehen,” ibag. 
14Ibagma Yakuben, ”It men nambohom men fano wereg ano ulug pen isa 
lamihinteg hiyag nirik waruhun,” ulug hiyag itfagma Yusuf ino o Hebron 
tonggoma embeselug libag. O Sikhem lamin ulug larukmen 
15kalem apelehen anggen ke la wam turuk latfagma ap eke at men salkal 
ibareg, ”Nungge yami ruruk lahen?” ulug kapal hibag. 
16Kapal hibagma Yusufen, ”Nikni, nowesiyen wam kema fet enesug lit wereg 
ulug yami eneptuk lahireg hat holuk teg halug hiyag nimin,” ibag. 
17Ibagma ap inowen, ”Howesi o tuwen wilip atug laruk lit o Dotan lul urukon 
holtikik,” ulug hiyag itfagma Yusuf ino owesi o Dotan wereg ambeg libag. 
18Yusuf ino yatma waharukmu owesiyen yet hibareg at nenembeg waharuk 
halug ware fusul pibareg 
19it-it enele sahaltuk lit, ”Nei fulu roho waruk ahun ino waharuken 
20pinggi waroho ik fahet habulig ambeg hik usul. Ari tulteg wam eliyen ware 
feserisi uruk lamuhuk. Ari roho ware fusulmu aren nei waruk latisi ane 
nangginoho tuhu ulug yet hahuk,” uruk latfag. 
21Ari urukmu Ruben inowen hol hibareg nangginoho it ininggikmuwen 
windatmin pibareg ele uruk lit, ”Nori, pinggi ware fusul fug. 

22At amep wambuhu rohon niren at ubam nungge-nungge tuk fug angge 
anggenma ik fahet habulig ambeg lindi pila fusul,” ibag. Ibag ane ari Yusuf 
ino ware fusuhup tohon windatminteg hikni ambeg lamihin imin ulug 
wenggel hibareg ibag. 
23Yusuf ino owesi enembeg watfagma iren senetfareg asum fanowon wan teg 
latfahon ino nonggoloho hik isibareg 
24inggik lisoho walug libareg ik fahet habulig ambeg hik isa wambibag. Hik 
isibag ambeg ino ik yenggeleg latfag fug. 
25Ari tibareg suburu naruk lit yet isarukmen Ismael inap o Gilead inowen 
Mesir lul ulug e ahaluwe ap hihir eneptuk angge enembohom unta fam 
imbibareg walug waharukmu yet isibag. 
26Yet isibareg Yehuda inowen ori unubam ele uruk lit, ”Nori, nungge fahet 
nonot ware fusulteg amep hiraho fusul? 
27At ino nonot yuhon tehen niren pinggi wabuk fug angge Ismael inap 
aruman onggo og nisalusan og usul,” ulug hiyag isibagma oriyen fano ehen 
ibareg weregman 
28Midian inap fano-fano angge ayeg waroho hilil noruk inap it pisan isalug 
libagma Yusuf ino owesiyen ik fahet habulig ambeg inowen lisoho laha 
fibareg Ismael inap og isibagma iren ayeg waroho uang 20 perak og isibag. 
Og isibareg Yusuf ino o Mesir walug libag. 
29Libagma Ruben ino ik fahet habulig ambeg suhuloho watfareg pilap 
harukmen Yusuf ino eleg latfagma yuk libareg asum wan teg latfahon tararag 
isibag. 
30Ari tibareg ori enembeg libareg hiyag isaruk lit, ”Malik ino elehen ketiya 
nangginmin?” ibag. 
31Ibagma Yusuf owesi arimanowen wam kambing misig watfareg Yusuf asum 
ino wam amep fam yuhulfareg 



109 

 

 
ALLAH WENE 

© 2018, Indonesian Bible Society. 
 

 
 

 

32ap eke hiyag utuk lit, ”Sum aru ninikni ambeg walug lamihinteg hiyag utuk 
lit, ’Sum aru niren hiyaharukukteg hat hamloho asum ano ulug unug ha 
waharuk lahi,’ imihin,” ulug monde fibagma Yakub ambeg libag. 
33Libareg sum ino unug hibagma Yakub inowen yet hibareg ele uruk lit, ”We 
tem an namloho asum. Namloho Yusuf ino wam eliyen waroho senggel 
tarisireg kiyal-kiyal narisi,” ibareg 
34indi siyahen asum wan teg latfahon tararag toho hik isibareg fesi lahaboho 
wereg lit amloho fahet amusun toho fong watuk latfag. 
35Fong watuk lit weregma umalikisi abet hiyabet indi yuwahap tul ulug 
waharuk latfag angge famen hun ino indi yuwag atuk latfag fug. Yuwag am 
fug angge wereg lit, ”Namloho fahet fong watukmen eneg an oho war 
aruhuk,” ibareg uba yatukmen eneg welatfag. 
36Ari turuk lit weregma Midian inaben Yusuf ino o Mesir walug libareg hun 
Potifar og itfagma aren onggo og isibag. Hun Potifar ino Mesir inap inikni 
foroho latfag inap sehen senehon onowe welatfag. 

Kejadian 38 

Yehuda inowen iyamalhe fam siyahon tibag ane 

1Ari tibag li hun Yehuda ino ori embeselug o Adulam ahun Hira men 
welaruhuk ulug ambeg wirig atfag. 
2O inowen yet harukmu o Kanaan hilani umalik tuhumon Syua ahaloho ino 
yet hibareg hilibag. Hilibareg at men nohorukmen 
3malik ahummu atfagma welatfareg ap umalik indag tibag. Indag tibareg 
unuk Er suwalfag. 
4Welatfareg malik eke ap umalik indag tibareg unuk Onan suwalfag. 
5Nin welatfareg amloho eke indag tibareg unuk Syela suwalfag. Ikni Yehuda 
ino o Kezib weregma Syela ino indag atfag. 
6Welatfareg Yehuda inowen amloho wandabon Er fahet hiyap unuk Tamar 
og itfag. 

7Og itfag angge famen Yehuda amloho wandabon Er inowen NINIKNI Allah 
olohotma olok ane eneg turuken NINIKNI Allahn ware fisibag. 
8Ware fisibagma Yehuda inowen Onan fam ele uruk lit, ”Wene amulik 
nunumbasiyen turuk latfahon hikit toho haren oho hiyap howeyen lin 
isarisiyon tu hilamihinteg noholihipmu aren malik howe ubalmangge eke 
enderuhu,” ulug hiyag itfag. 
9Hiyag itfag angge famen Onan inowen indimu wenggel haruk lit malik 
enderuhukon anden tohon am fug angge nowe unuk fam indag amuhup 
tohon ulug uhe oweyen lin isibahon men nohoruk lit ahaluwe kinangma hik 
isaruk latfagma malik ahummu atfag fug. 
10Ari roho turuk lit NINIKNI Allah olohotma olok ane turuken NINIKNI Allahn 
Onan oho ware fisibag. 
11Ware fisibagma Yehuda inowen indimuwen wenggel haruk lit owesi piren 
war atusa hag toho namloho Syela oho war aruhu rohon pibareg iyamalhe 
Tamar fam hiyag utuk lit, ”Hiyap yuwog atikin angge re hikni ibam 
lamihinteg weregman eneg an namloho Syela ebe su aruhureg hat og 
habuhu,” ulug hiyag itfag. Hiyag itfag ane hikit toho Tamar ino ikni ibam 
libareg welatfag. 
12Welatfagma Syua ahaloho Yehuda uhe ino war atfag. War atfagma Yehuda 
ino fong waroho welatfareg notsiyen nambohom oruk paltuk ambeg lahul 
ulug are o Adulam ahun unuk Hira men ambiyeg o Timna lahibag. 
13Hat hiyamalen nambohom oruk paluhuk ulug o Timna kalemma lahik 
waharuk urukon hol hibareg 
14Tamar inowen Syela ebe su atisi angge famen an at uhe atikik fug peruk lit 
fong watuk li sum wan turuk latfahon ino nonggoloho embelug norohole yet 
niyahup tohon ulug orohole sum fam saloho laruk lit kalem o Timna fil 
laharuk ke libareg o Enaim kuruk ambeg hur arik libag. 
15Heriyeg lit weregma Yehuda inowen at yet hibareg orohole saloho welatfag 
ane ino fahet hiyap tu yaying turuk hiyap pibag. 

16Ari peruk lit Yehuda ino at iraham libareg ubam ele uruk lit, ”Ambiyeg 
nohulen ma,” ibag. Ibahon ari tu an niyamalhe ulug apeleg toho ibag. 
Ibagma, ”Nohulon fahet onggo nungge angge og nitmihin?” ibagma 
17aren hebeloho hiyag utuk lit, ”An nambohom kambing arimano famon 
umalik eke og hirik wamuhup,” ulug hiyag itfag. Hiyag itfagma og nirik wam 
fug nowen pibareg, ”Hat hanggengge eke og nitmihinmu wam ino og nirik 
waruhun sambil ino hebeloho og huruhuken og nimin,” ibag. 
18Ibagma Yehuda inowen, ”An nanggengge nungge angge og hitmin?” ulug 
kapal hibagma hiyap inowen, ”Sulanggen hamigmu hele fam ilang toho wan 
teg lahenon hunuk haharehon ino men huwanggun men og nitmihin,” ulug 
hiyag itfag. Hiyag itfag ane hikit toho Yehuda inowen og itfareg hiyap ino 
men nohibag. Nohibagma hiyap ino malik fet talug latfag. 
19Ino sambil hiyap ino libareg sum orohole saloho wan turuk latfahon 
embeselug fong watuk lit wan turuk latfag asum ino nin hebeloho wan tibag. 
20Weregma Yehuda inowen wam kambing umalik eke wibareg are o Adulam 
ahun ino hiyag utuk lit, ”Wam tu hiyap ino og irik lamihinmu aren an 
nubamangge anden inggikmu emberikik angge og hitmisimu walug 
watmihin,” ulug hiyag itfag. Hiyag itfagma Adulam ahun ino hiyap tam 
heriyeg latfag ambeg itano larukmen hiyap ino eleg latfag. 
21Eleg latfagma ap inowen o Enaim inap unubam, ”Hiyap yaying turukon o 
Enaim kalemma ariya heriyeg latisiyon ino kema larisi?” ulug kapal isibagma 
iren te, ”Hiyap yaying turukon tuma re wereg eleg,” ibag. 
22Ibagma Adulam ahun ino hebeloho Yehuda ambeg libareg hiyag utuk lit, 
”Hiyap ino elegma lahi. O ino inaben oho hiyap yaying turukon tuma wereg 
eleg ehesa,” ulug hiyag itfag. 
23Hiyag itfagma Yehuda inowen ele uruk lit, ”Imbisin-a, nit inda yag 
nenebuhup tohon ulug anden angge ino at inggikmu welamag. Anden wam 
umalik og hitmin irikik ane hikit toho tihi angge famen hat hiyap ino men 
ambiyeg ahep fug,” ibag. 

24Welatfareg pikalem hinahan libagma ap ekeyen Yehuda hiyag utuk lit, 
”Hiyamalhe Tamar inowen yaying turuk lit malik ahummu atisi,” ibagma 
Yehuda inowen, ”Hiyap ino walug lalihipteg indokma yaltihip,” ibag. 
25Ibag ane ari hikit toho Tamar ino walug larukmu Tamar inowen enehangge 
tam iyamalen og itfag angge ino wibareg ap hiyag isaruk lit, ”Enehangge tu 
niyamal ambeg walug lalihipteg hiyag irik lalihibon tu: Sulanggen hele fam 
ililohon unuk haharehon tu men wanggun tu men san tohon ulug pen 
hamihin. Hiyamalhe inowen te, ’Enehangge tu og nitisi ahunen malik 
nahummu emberisi,’ ehek ulug hiyag itlihip,” ulug mon enepfagma libag. 
26Enehangge Tamar inggikmu og itfahon ino suhuloho Yehuda ambeg walug 
libagma Yehuda inowen pen hibareg ele uruk lit, ”Hiyap inowen we fano ane 
turuk latisi angge famen anden namloho Syela inowen hilahu ulug sali 
irikikmen og um fug angge alem siyahon tirikik,” ibag. Ibareg wereg lit hiyap 
ino men nohuk fug angge welatfag. 
27Hiyap inowen malik indag ta reg li indimuwen malik piren nahummu 
wereg peruk latfag. 
28Ari peruk lit weregman malik indag arik oho sambil ino malik misihen 
inggik tam wilibig waharukmu malik indag eneptuk hiyap inowen inggik 
seneg lit tu wandabon ulug inggikmu hele huluwon pug tibibag. 
29Pug tibibag angge famen malik ino abirangge indag am fug angge inggik 
nin lisoho wibagma ot tam indag atfag. Indag atfagma malik indag eneptuk 
hiyap inowen ele uruk lit, ”Wilip atmin ulug hine roho tehen,” ulug malik 
ino unuk Peres suwalfag. 
30Ari tibagma malik inggikmu hele enehangge pug tibibahon ino fobik indag 
atfagma unuk Zerah suwale fibag. 

Kejadian 39 

Yusuf men Potifar uhe men fahet ibag ane 

1Ismael inaben Yusuf ino o Mesir walug libareg hun Potifar og itfagma aren 
onggo og isibag. Hun Potifar ino Mesir inap inikni foroho latfag inap sehen 
senehon onowe welatfag. 
2Yusuf ino ikni Mesir ahun ino men weregma NINIKNI Allahn let turuken 
yabuk fano roho wiri feruk latfag. 
3Ikni Potifar inowen yet harukmen IKNI Allahn malik aru let turukmu yabuk 
hiyag utuk lahiyon obog toho fano roho wituk ulug pen haruk latfag. 
4Ari roho turukmu yet hibareg Potifar inowen Yusuf fahet indi haruk lit hat 
eneg an niraham wereg lit let naptuk laruhun ulug hiyag itfag. Nin eke hiyag 
utuk lit, ”An nibam werehon men nanggengge obog toho haren hale feruk 
laruhun,” ulug unduhuk fibag. 
5Unduhuk fibareg weregma NINIKNI Allahn Yusuf fam wenggel haruk lit 
Potifar ibam ino fanowap turukmu hun inowen tohon olma werehonet selma 
werehonet obog toho fano roho teko laruk latfag. 
6Mun angge man angge aren tohon arimano Yusuf inggikmu imbibareg at 
inggarehen nungge-nungge hal ha fug angge we narukon fahet eneg wenggel 
haruk latfag. Yusuf ino ebe mondabi fano reg latfag. 
7Welatfareg Potifar uhe inowen Yusuf yet haruk lit indi wat taruk latfareg, 
”An hat men nohulen ma,” ibag. 
8Ibagma Yusufen nirim ulug ele uruk lit, ”Nisinga, nikni Potifar inowen mun 
angge man angge aren tohon o tu werehon haren foroho laruhun ulug hiyag 
nitisireg inggarehen nungge-nungge hal haruk eleg. 
9Nikniyen mun ane man ane fahet hiyag isarukmu holtuk hag toho anden 
oho hiyag isarukmu holuk teg. Mun angge man angge obog toho an 
ninggikmu emberisi angge famen nisinga, hat nikni uhe welahen angge re 
hat fahet nikniyen hiyag nitisi fug. Hiyag nitisi fugmu nangginoho anden 
siyag ane haren ehenon turuk lit Allah indi siyahap timin?” ulug hiyag itfag. 

10Hiyag itfareg weregma hiyap inowen likiya hupmu Yusuf puhula ruruk 
latfag angge famen Yusufen nirim ulug holtuk latfag fug. 
11O misihim sambil amingmingangge misig oho elegma Yusuf amu eneg 
nungge-nungge halmin ulug olma kibag. 
12Kibareg turukmen Potifar uhe inowen Yusuf asum wan teg latfahon ebe 
men mangno roho senetfareg, ”An men nohulen ma!” ibagma Yusuf inowen 
nirim ulug hiyap ino miyaloho hik isalug wilip atukmen asum hiyap ino 
inggikmu embeselug libag. 
13Asum embeselug libagma yet teg latfareg 
14hiyap inowen amingmingangge wol enepfareg hiyag isaruk lit, 
”Numalikisi, an nahunen Ibrani ahun o tu kilabik waharisimu nenele ying 
neneptuk. At ino an nohoruk ambeg kehekteg an men nohomin ulug 
turukmen an nele hum toho urukmu 
15holehekteg akolen wilip atuk lit asum embeselug lahayon tu yet hemek!” 
ulug hiyag isibag. 
16Hiyag isibareg hiyap inowen sum ino foroho lit weregma ahun ibam 
watfagma 
17amingmingangge fam ibag ane hikit toho ahun fam oho hiyag utuk lit, 
”Hamingmingangge Ibrani ahun haren o tu kilabik waharikinon ino an 
nohoruk ambeg kehekteg nele ying napmin ulug turukmen 
18anden nele hum toho ihimu akolen wilip atuk lit asum embeselug lahayon 
tu,” ulug hiyag itfag. 
19Hiyag itfagma Potifar inowen hol hibareg olok anggolo haruk lit 
20Yusuf ino senetfareg penjara ap ininggik hele waroho kilap eneptuk ambeg 
Mesir inap inikniyen tohon ino fam kila fisibag. 
21Kila fisibagma NINIKNI Allahn Yusuf let turukmu penjara foroho ahun 
inowen Yusuf fahet indi haruk latfag. 

22Indi haruk lit ap winon hele waroho kilap enesuhon arimano haren kim 
isaruk lit nungge-nungge penjara fam werehon haltuk laruhun ulug hiyag 
itfag. 
23Hiyag itfareg yet harukmen Yusuf ino IKNI Allahn let turukmu yabuk aren 
turukon obog toho fano teko larukon yet hibareg Yusuf inggikmu yabuk 
imbibahon arimano hebeloho kim ha laruk latfag fug. 

Kejadian 40 

Ap hele warehon pirenen nei wibag ane fahet Yusufen fag toho hiyag isibag ane 

1Welatfareg Mesir inap inikni ik hinang utuk ahun men suburu roti wirag 
utuk inap onowe ino menen inikni fam siyag ane tibahon fahet 
2olok hibareg 
3ininggik hele waroho penjara Yusuf kilapfag ambeg ino kilap enepfag. 
Penjara ino Mesir inap inikni foroho latfag inap sehen senehon onowe ibam 
welatfag. 
4Weregma ap suwon foroho latfag inap onowe inowen, ”Ap piren ariya let 
eneptuk laruhun,” ulug Yusuf hiyag itfag. Hiyag itfagma welatfareg 
5hup misihim sambil ik hinang utuk ahun men roti wirag utuk ahun men 
itanowen nei wibareg nei fulu roho weheyon nungge fahet hehe ulug enebe 
wal tanehen wenggel haruk latfag. 
6Likiyamon Yusuf ino enembeg watfareg yet isarukmen onorohole hilik toho 
weregma yet isibareg, 
7”Niknisi, nungge fahet honorohole hilik toho welahep?” ulug kapal isibag. 
8Kapal isibagma iren hiyag utuk lit, ”Yoho hubanggo nei wehe ane fahet fag 
toho hiyag nisarukon elehen wenggel haruk lahe,” ibagma Yusufen, ”Allahn 
ap inindi anggarap eneptukmu eneg aben nei waruk ane alem tu fahet wehep 
ulug hiyag isa reg. Ari fahet nei wehep ane hiyag nemek!” ibag. 
9Ibagma ik hinang utuk ahun inowen hiyag utuk lit, ”Anden nei og harukmen 
hele anggur alem norohole fil wilibigmu yet hihi. 

10Anggur alem ino fam inggik hinahan tegma inggila wilip atuk lit owil 
turukmu anggen yihik lahasa. 
11Ari turukmu nikni ap suwonen ik naruk anggubag ninggikmu weregma 
anggen ino tahanihireg ahaluwe pete roho kubag ino fam pilabe fihireg 
nikniyen namisi ulug og irihi,” ulug hiyag itfag. 
12Hiyag itfagma Yusuf inowen ele uruk lit, ”Alem tu fahet wehen ulug hiyag 
hitmin: Anggur inggik hinahan itano hup hinahanam fahet hehen. 
13Hup hinahanam welaruhunmu ap suwon inowen hat o tuwen wilip 
habuhureg lahap habuhumu tam ik hinang utuk latikin hag toho hinang utuk 
laruhun. 
14Hat wilip aruhunteg fano wereg lit an oho o aruwen seleg toho wilip 
aruhuken wenggel niyahunteg hikni ap suwon ino fam an welahi ane fahet 
hiyag uruhun. 
15Indam an nibam Ibrani inap wereg ambeg weregman hirag naptusama 
Mesir kinangma tuman oho siyag ane tirikik fug angge famen o aru kilap 
naptusama welahi,” ibag. 
16Ari ibagma roti wirag utuk ahun inowen hol hibareg nare fam fano ane 
ehekma anden oho nei wihiyon hiyag itmin pibareg Yusuf hiyag utuk lit, 
”Anden nei wihi ane oho ari hag toho wihi. Anden nei og harukmen roti 
wirahowon kou hinahan fam kilaboho nunggulmu ha roho warukmu hihi. 
17Kou hinahanehon palimu wihiyon ino fam wiraho angge winon-winon 
nikni fahet kilaboho walug lamin ulug turukmen suwe wahasareg wiraho 
angge arimano nenggesa,” ulug hiyag itfag. 
18Hiyag itfagma Yusuf inowen ele uruk lit, ”Alem tu fahet wehen ulug hiyag 
hitmin: Kou hinahan itano hup hinahanam fahet hehen. 
19Hup hinahanam welaruhunmu ap suwon inowen hat o tuwen wilip 
habuhureg e fam lahap habuhureg hele fam ililoho song hubahakumu suwe 
wamuhupteg hunu wisal heheg nahup,” ulug hiyag itfag. 

20Hiyag itfagma hup hinahanam welatfareg ap suwonen indag napfag sali 
horog ahama seni esetmin ulug otsi obog toho wol enepfag. Wol enepfareg 
ik hinang nutuk latisi ahun men roti wirag nutuk latisi ahun men penjara 
famen wilip enebik lalihip ulug hiyag isibagma it piren itano hondog eneplug 
ap suwon otsi luhaloho weregma watfag. 
21Watfagma ap suwon inowen ap misig ino fam hiyag utuk lit, ”Atam ik 
hinang nutuk latikin hag toho hinang nutuk laruhunen lahap haptuk lahi,” 
ibag. 
22Ibareg, ”Roti wirag nutuk latisi ahun aru war amag ulug e fam song tibisik 
lahalihip,” ulug hiyag isibag. Tibag ane ari obog toho Yusufen tam hiyag 
isibahon hikit toho tibag angge famen 
23ap suwon ik hinang utuk latfag ahun inowen Yusufen hiyag itfag ane ino 
mondabi apeleg atfag. 

Kejadian 41 

Mesir inap inikniyen nei og hibag ane fahet Yusufen hiyag itfag ane 

1Mo ilig am wirig am turukmu piren atfagma Mesir inap inikni inowen nei 
og harukmen at inggareg ik Nil ayegma unduhuk lit weregman 
2wam sapi sabiren enebe fano reg lit sei anggolowon ik ahummuwen wilip 
atfareg hoholangge ik ayegma werehon narukmu yet isibag. 
3Weregman nin sapi sabiren eke mondabi siyag teg lit unuwag eneg angge ik 
ahummuwen wilip atfareg it fanowon iniraham in arik libareg 
4it siyahon itanowen sapi fanowon itano sali heheg narukmu nei og hibareg 
lagmag il ili atfag. 
5Ap suwon ino il ili atfareg nin nohoruk lit inggik pirenehon nei og harukmen 
roti anggen alem misig famen inggik sabiren wilibigmu anggen fano roho 
yihik latfag. 

6Yihik latfagma roti anggen winon eke wilip atukmu inggik sabiren teg latfag 
angge famen siyeluwen han wiratuken anggen siyahon eneg yihik fuk teg 
latfag. 
7Ari reg lit siyag toho wilip atfahon itanowen anggen fano roho yihik 
latfahon itano lol heheg narukmu nei og hibareg ap suwon ino lagmag in 
atuk lit nei waruk lahi ulug oluk atfag. 
8Likiya indi anggin toho wenggel haruk lit, ”Inindi anggat teg inap men fulu 
roho warukon hiyag isaruk inap men o Mesir werehon obog toho hondog 
enebik lalihip,” ulug otsi mon enepfag. Ap arimano hondog eneplug 
watfagma ap suwon inowen nei wibag ane hiyag isibag angge famen alem tu 
fahet warikin ulug ap misihen oho hiyag um fug teg latfag. 
9Hiyag um fug teg latfagma ap suwon ik hinang utuk latfag ahun inowen ikni 
hiyag utuk lit, ”Nikni, anden siyag ane tirikikon fahet ketiya fag toho hiyag 
hitmin: 
10Indam an nare roti wirag hutuk latisi ahun menen turukuk ane fahet hat 
holok harikinteg nininggik hele waroho hat hebe fet hasug inap sehen 
senehon onowe ibam kilap neneptikinmu wereg lit 
11hup misihim sambil nit pirenen nei warukukteg nungge fahet wehe ulug 
nenebe wal tanehen wenggel haruk latukuk. 
12Ibrani umalik kabiniyon misig hat fet hasug inap onowe amingmingangge 
roho werehon ino nit men ambiyeg weregma niren nei warukuk ane fahet 
hiyag utukukmu alem tu fahet wehep ulug hiyag nisarisi. 
13Aren fuki roho hiyag nisarisi ane hikit toho teko larisiyon tu: Haren an 
nubam hiyag nutuk lit, ’Hiyabuk wituk latikin ambeg suhuloho watmihin,’ 
ulug hiyag nitikinteg nare ino ware feserikin,” ulug hiyag itfag. 
14Hiyag itfagma Yusuf ino hondohik aliyek ulug otsi hiyag isibagma Yusuf 
ino folo-folo penjara famen wili fibareg oruk paloho sum keron wan 
tibibagma ap suwon ambeg hondoholug watfag. 

15Watfagma ap suwon inowen hiyag utuk lit, ”Anden nei warikikon alem tu 
fahet warikin ulug ap misihen oho seleg toho hiyag nutusa fug. Hiyag nutusa 
fugmu anden hol harukmen hat eneg aben nei waruk ane fahet hol halug 
pikit toho hiyag isaruk urukon holtikik,” ulug hiyag itfag. 
16Hiyag itfagma Yusuf inowen ele uruk lit, ”Nikni, anden hiyag hum fug teg 
lahi. We Allahn eneg fano ane seleg toho hiyag hitmisi,” ibag. 
17Ibagma ap suwon inowen hiyag utuk lit, ”Anden nei og harukmen an 
ninggareg ik Nil ayegma unduhuk lit weregma 
18wam sapi sabiren enebe fano reg lit sei anggolowon ik ahummuwen wilip 
atusareg hoholangge ik ayegma werehon naruk latusa. 
19Naruk lit weregma nin sapi sabiren eke mondabi siyag teg lit unuwag eneg 
angge o Mesir aru walinggoho ari hahon eke harikik fuhon ik ahummuwen 
wilip atusareg 
20sapi fanowon itano sali heheg naruk latusa. 
21Obog toho narusa angge famen enehum su am fug angge tam welatusa hag 
toho unuwag eneg angge weregma yet isarikikteg lagmag nil ili atikik. 
22Nil ili atikikteg nin nohoruk lit ninggik pirenehon nei og harukmen roti 
anggen alem misig fam inggik sabiren wilibigmu anggen fano roho yihik 
latisi. 
23Yihik latisimu roti anggen winon eke wilip atukmu inggik sabiren teg latisi 
angge famen siyeluwen han wiratuken anggen siyahon eneg yihik fuk teg 
latisi. 
24Ari reg lit siyag toho wilip atuson itanowen anggen fano roho yihik latuson 
itano lol heheg narukmu nei og harikik. Ninggik pirenam nei warikik ane 
fahet fulu roho hiyag isaruk inap unubam hiyag isarikik angge famen ap 
misihen oho alem tu fahet warikin ulug seleg toho hiyag nutusa fug,” ibag. 

25Ibagma Yusuf inowen ap suwon hiyag utuk lit, ”Nikni, alem misig ane fahet 
nei piren warikin. Allahn tuhuk peruk ane nei fam hiyag hitisiyon tu hiyag 
hitmin: 
26Wam sabiren sei werehon men roti anggen sabiren fano roho yihik latisiyon 
men yet harikin ane ari mo ilig am wirig am turukmen sabiren aruhuwon 
fahet yet harikin. 
27Wam sapi siyahon sabiren fobik wilip atuson itano men roti anggen siyahon 
siyeluwen han wiratukon itano men yet harikin ane suburu obok li lahakumu 
weregman eneg mo sabiren ilig am wirig am tuhuwon fahet yet harikin. 
28Anden ihiyon hikit toho Allahn tuhuk peruk ane nei fam hiyag hitisi. 
29O Mesir pumbuk obog toho suburu sig aruhumu narukmen eneg mo sabiren 
ilig am wirig am turuk laruhu. 
30-31Ari roho welamuhukteg suburu obok humon lahakumu weregman eneg 
nin mo sabiren eke ilig am wirig am turuk laruhumu o aru mondabi siyag 
aruhu. Suburu oboken ap he simbuk pising uruk lit suburu sig weregma hum 
toho naruk latukuk ane nenepeleg atisi uruk lamuhup. 
32Ihiyon ari hag toho Allahn we tik-tem toho folo-folo tuhuk ulug kong toho 
emberisi angge re alem we misihon fahet eneg nei pirenam warikin. 
33Alem ari fahet nikni, haren ap misig indi anggat teg lit mun ane man ane 
tuk tehon yami ruhunteg Mesir inap obog toho hal eneptuk laruhun ulug 
unduhuk fuhun. 
34-35Unduhuk fuhunteg hotsi winon hiyag isaruk lit mo sabiren fam suburu 
sig naruk li ap o pumbuk wal tanehen roti anggen paltuk lamuhubon arimano 
minggiroho palu fuwaben heheg emberuk lit palu misig henembeg walug 
waharuk lamuhupmu o pumbuk wal taneg andog toho foroho lamuhuben in 
enebuhun. 

36Mo sabiren fam suburu obok welaruhu li ap suburu oboken war amuhup 
tohon roti anggen andog toho emberuk lamuhubon arimano naruk 
lamuhup,” ulug hiyag itfag. 

Mesir inap inikni inowen Yusuf ap suwon lahapfag ane 

37Yusufen hiyag itfag ane fahet Mesir inap inikni men otsi menen fano ehek 
pibareg 
38ap suwon inowen ele uruk lit, ”Notsi, Allah ahime fanowon hun aru fam 
werehen ap winon at hahon eke haruk lahi fug,” ulug hiyag isibag. 
39Hiyag isibareg Yusuf fam ele uruk lit, ”Alem ari obog toho Allahn hiyag 
hitisimu hat hindi anggat teg hag toho ap winon eke wereg eleg. 
40Ari fahet Mesir inap obog toho hat hapma wereg lit hele holtuk lamuhuben 
lahap hapmin. We an namu eneg hat palimu welaruhuk,” ulug hiyag itfag. 
41-42Hiyag itfareg sehene enehangge ap suwonen wan turukon inggareg 
inggikmuwen ho roho Yusuf inggikmu kila feruk lit, ”Haren Mesir inap obog 
toho fet enesug laruhunen lahap haptuk lahi,” ulug hiyag itfareg sum 
fanowon ap suwonen wan turuk asum wan tibibareg aliliyangge emas fam 
wirihon anggolopma pug tibibag. 
43-44Ari tibibareg kereta wam kudan lisoho walug laruk angge ap suwon 
inowen tohon pirenehon og itfareg otsi winon hiyag isaruk lit, ”Yusuf ino 
kereta fam lahalug larukmu hit olohotma laruk lit ap funggalma werehon 
unubam iming amek uruk lamuhup,” ulug hiyag isibag. Hiyag isibareg Yusuf 
fam ele uruk lit, ”An ap suwon raja mondabi palimu rehon weregma hat an 
niraham wereg lit Mesir inap obog toho fet enesug laruhun. Haren hiyag isa 
fugmu ap misig amuwen inggik men uyug men lebe ruhu fug,” ulug hiyag 
itfag. 
45-46Hiyag itfareg Yusuf ino unuk keron Mesir inap enele roho Zafnat-
Paaneah suwalfareg uhe Mesir inap unumbasi fahet hubu lahaptuk ahun 
Potifera o Heliopolis welatfahon ino ahaloho Asnat og itfag. Yusuf indag 
tibag sali mo ilig am wirig am turukmu teng misig nubam hilag hinahan 30 

atfagma Mesir inap inikni let turuk ane yabuk ak tibag. Ak turuk lit ap suwon 
ibamen wilip atfareg o Mesir walinggoho pen isil laruk latfag. 
47Ari tibagma suburu sig atukmu narukmen eneg mo sabiren ilig am wirig 
am turuk latfag. 
48Suburu sig atfagma naruk li itano Yusuf inowen roti anggen o pumbuk obog 
toho walinggoho paloho emberukon arimano o pumbuk wal-wal palu roho 
foroho latfag. 
49Roti anggen palu ruruk latfahon arimano ik yinggi saho ahik ayegma 
werehon mondeg hag atfagma Yusuf inowen winag haruk ane imbisibag. 
50Suburu obok uwan lahuk fugmu Yusuf uhe Asnat inowen malik ap angge 
piren indag enepfag. 
51Indag enepfagma Yusufen ele uruk lit, ”Allahn let naptukmen eneg nikni 
umalikisi men, asengseng haruk latikik ane men napeleg atisi,” ulug amloho 
wandabon ino unuk Manasye suwalfag. 
52Nin eke ele uruk lit, ”An o aru siyag toho weregman Allahn numalikisi og 
nitisi,” ulug malik pirenehon ino Efraim suwalfag. 
53Mo sabiren fam Mesir inaben suburu sig naruk latfahon eleg atfagma 
54Yusufen tam ibag ane hikit toho suburu obok humon lahibagma weregman 
eneg mo sabiren ilig am wirig am turuk latfag. O pumbuk obog toho 
kinangma werehon suburu obok toho weregma we o Mesir pumbuk 
walinggoho welatfahonen eneg roti anggen palu roho imbibahon arimano 
foroho latfag. 
55Mesir inap arimano suburu oboken inikni ap suwon fam suburu og nisimin 
ulug heng turukmu ap suwon inowen hiyag isaruk lit, ”Yusuf ambeg 
lalihipteg aren hiyag hisamisi ane hikit toho tilihip,” ulug hiyag isaruk latfag. 
56Suburu obok ino hum anggolo atuk lit Mesir pumbuk obog toho hondo 
ribagma Yusuf inowen roti anggen o wal taneg kilapfag ibam arimano sok 
husibagma Mesir inaben onggo palik kuruk latfag. 

57Suburu obok ino kinang atogman atogma sahe ribagma ap kema-kema 
werehon arimanowen roti anggen onggo palik lul ulug Yusuf ambeg o Mesir 
waharuk latfag. 

Kejadian 42 

Yusuf ori o Mesir libag ane 

1O Mesir inowen roti anggen palu roho emberuson foroho lit wereg urukmu 
holfareg Yakub inowen umalikisi unubam ele uruk lit, ”Hit nungge fahet 
hininggik lebe ruk fug angge welahep? 
2O Mesir inowen roti anggen wereg urukmu holtikik. Ari fahet nit suburu 
oboken war amuhuk tohon roti anggen onggo paloho walug wamuhuben o 
Mesir lalihip,” ulug hiyag isibag. 
3Hiyag isibag ane hikit toho Yusuf owesi numen itano roti anggen onggo 
palik lahuk ulug o Mesir libag. 
4Larukmu Yakub inowen Yusuf ot Benyamin ino alem siyahon ubam aruhu 
rohon ulug wenggel haruk lit lamisi fug ibagma ibam pok atfag. 
5Pok atukmu Kanaan kinang fam suburu obok lahibag ane fahet Yakub 
umalikisi arimano oho it winon roti anggen onggo palik lahuk ulug libahon 
men o Mesir libag. 
6Libag li itano Yusuf inowen Mesir kinang seneg lit ap roti anggen onggo 
palik lahuk ulug waharuk latfahon obog toho og isaruk latfag. Ari turukmu 
Yusuf owesi arimano at ambeg watfareg Yusuf alukema kinangma onorohole 
han sahung atfag. 
7Sahung atukmu Yusuf inowen yet isibareg nowesi wahasa ulug oluk atfag 
angge famen it fahet napeleg hag toho timin ulug ele olok toho unubam uruk 
lit, ”Hit keman wahep?” ulug kapal isibagma iren, ”Roti anggen palik wahuk 
ulug o Kanaan kinang famen wahe,” ulug hiyag itfag. 
8Hiyag utukmu Yusuf inowen it fahet oluk atfag angge famen iren nonot 
Yusuf ambeg wahe ulug enepeleg latfag. 

9Enepeleg latfagma Yusuf inowen tam owesi fahet nei waruk latfahon fahet 
wenggel hibareg it unubam ele uruk lit, ”Hiren kinang aru ilmig tahuken kuk 
teg ambeg kema wereg ulug aluwat ha wahep,” ulug hiyag isibag. 
10Hiyag isibagma iren hebeloho hiyag utuk lit, ”Haren ehenon hikit toho 
wahe fug! Nit hat hamingmingangge welaheyonen roti anggen palik lahuk 
ulug wahe. 
11Nit waheyon aruma ninikni misihonen ondohowon wahe. Nit nunubabut 
fano welahereg kinang aru aluwat ha wahe fug,” ulug hiyag itfag. 
12Hiyag itfagma Yusuf inowen it unubam ele uruk lit, ”Henele si ane ehep! 
Kinang aru kuk teg ambeg kema wereg ulug aluwat ha wahep,” ibag. 
13Ibagma iren Yusuf hiyag utuk lit, ”Nit hat hamingmingangge ninikni misig 
o Kanaan werehon ino umalikisi nenebe nisanggowen welahe. Nonot eke 
eleg atfagma ilabowon ino ninikni men wereg,” ulug hiyag itfag. 
14Hiyag itfagma Yusuf inowen hebeloho hiyag isaruk lit, ”Kinang aru aluwat 
ha wahep ihiyon ino tem toho ihi. 
15Alem ari seleg aruhuwen anden wal hisahukon tu: Hit honot ilabowon ino 
an nambeg waruhu fug halug hit kinang aru embeselug hinibam lahup fuhen 
anden sen henebuhuk ulug Mesir ninap nonowe suwon olohotma ninggik 
leho lit we tik-tem toho uruk lahi. 
16Ari fahet hit sehelimuwon misig lahureg hit honot tuma hondoholug 
waruhuwen hiyag itlihip. Hit winon hininggik hele waroho an nambeg 
weregman eneg at ebe waruhumu anden yet haruk lit hiren nonot eke wereg 
ehebon ino tem toho urusa puhukteg hit lol henebuhuk angge famen hit 
honot nambeg waruhu fug halug hit aluwat ha waharikibon ino noluk aruhu 
ulug Mesir ninap nonowe olohotman we tik-tem toho uruk lahi,” ulug hiyag 
isibag. 
17Hiyag isibareg owesi obog toho penjara ap ininggik hele waroho kilap 
eneptuk ambeg kilap enepfagma weregman eneg hup piren atfag. 

18Hup piren atfagma Yusuf inowen owesi hiyag isaruk lit, ”Anden oho Allah 
fahet wenggel haruk lahi. Ari fahet hiren an nele irikikon hikit toho turuk 
lamuhup halug anden hunusuhuk fug. 
19Hiren irikibon fahet anden tem toho urusa puhuken hit sehelimuwon misig 
penjara tu fam embeselug lalihipteg hit honori suburu obok toho werehon 
enembeg roti anggen walug lalihip. 
20Lalihipteg hit honot misig an nambeg hondoholug wamuhupmu anden yet 
hisaruk lit hiren irikibon fahet tem toho urusa puhukteg hunusuhuk fug,” 
ulug hiyag isibagma Yusuf ori arimanowen haren hiyag nesehen ane hikit 
toho turuk lamuhuk ulug hiyag itfag. 
21Ari hiyag itfareg it-it enele uruk lit, ”Niren nonot fam siyag ane turukukon 
ino fahet hebeloho alem siyahon tu nit nunubam aha. Niren at siyahap 
turukmu indimu akolen hinindi neyemek irisi angge famen niren holtukuk 
fug. Holtukuk fug ane ariyen nit ketiya siyahap neneptuk,” ibag. 
22Ari ibagma Ruben inowen it unubam ele uruk lit, ”Anden malik aru siyahap 
tuk fug irikik angge famen hiren an hol niya fug angge ware ferikip. Ware 
ferikipmu ketiya nit ayeg waroho war amul,” ibag. 
23Ari roho uruk lit ap ekeyen hol nisamisi fug ulug Yusuf owesi arimanowen 
Israel inap enele fam ibag. Yusuf inggarehen Mesir inap enele fam urukmu 
ap ekeyen Israel inap enele fam hebeltuk lit Yusuf owesi hiyag isibag ane ari 
fahet iren at fahet nit nenele holtuk eleg pibag. 
24Ari pibag angge famen Yusuf inowen iren ibahon obog toho holfareg ambol 
fil hebeltuk lit uba yatfag. Uba yatfareg nin hebeloho it unubam ele uruk lit 
ori sehelimuwen Simeon senetfareg it onolohotman inggik hele watfag. 
25Ari tibareg Yusuf inowen amingmingangge hiyag isaruk lit, ”Roti anggen it 
enesum fam hinangguruk lit uang iren an og nereheson oho hebeloho enesum 
fam fani rilihipteg suburu kalemma laruk lit narukon oho og isalihip,” ulug 
hiyag isibag ane hikit toho tibag. 

26Tibagma Yusuf owesi arimanowen enesum wam keledai fam lahapfareg 
ninibam lul ulug libag. 
27Larukmen o hup atfagma ap ekeyen nambohom suburu og itmin ulug asum 
ele husoho kim harukmen uang aren tohon roti anggen emberimu weregma 
kim hibag. 
28Kim hibareg ori hiyag isaruk lit, ”Uang anden tohon hebeloho nasum fam 
fani ruruson aru yet hemek!” ulug hiyag isibagma enekolen unuwag elek-
elek angge ruruk lit ekeyen eke fam, ”Allahn nungge ane nit nunubam 
tehek?” ibag. 
29Ari tibareg inikni Yakub ibam o Kanaan kinangma libareg it unubam teko 
libag ane obog toho hiyag itfag. 
30Hiyag utuk lit, ”Mesir inap onowe suwon inowen ele olok toho pet 
neneptuk lit kinang aru aluwat ha wahep irisi. 
31Ari irisimu niren hebeloho hiyag utuk lit, ’Nit we fano ane turuk ninap 
wereg lit kinang aru aluwat ha wahe fug. 
32Nit waheyon ninikni misig umalikisi nenebe nisanggowen welahe. Nonot 
eke eleg atfagma ilabowon ino ninikni men o Kanaan kinangma wereg,’ ulug 
hiyag utukuk. 
33Hiyag utukukmu ap inowen hiyag nisaruk lit, ’Hit fano ane turuk hinap 
welahep ano ulug wal hisahukon tu: Hit sehelimuwon misig an men 
welaruhumu hit winon honori suburu obok toho werehon enembeg roti 
anggen walug lahup. 
34Lahupteg honot ilabowon ino an nambeg hondoholug wamuhupmu anden 
yet hisaruk lit hiren kinang aru aluwat ha wahe fug irikibon ino tem toho 
urusa ulug noluk aruhumu henere misig ino lol hisahuk. Lol hisahukmu ap 
misihen oho hit henele ying heneptuk elehen kinang tu fam aben angge 
onggo paloho ayeg waroho hilaruk lamuhup,’ irisi,” ulug Yakub hiyag itfag. 

35Hiyag itfareg roti anggen sum elman hinanggul ulug turuk lit kim 
harukmen uang iren tohon enesum wal taneg elma weregma it inikni menen 
kim hibareg enekol tibag. 
36Enekol harukmu inikni Yakub inowen ele uruk lit, ”Hiren tirikip ane ariyen 
numalikisi longgo uruk. Yusuf ino eleg atfagma Simeon oho elegma ketiya 
hiren Benyamin ino hondoholug lahuk peruk lahepma an nindi mondabi 
anggin toho welahi,” ibag. 
37Ibagma Ruben inowen ikni fam ele uruk lit, ”Benyamin ino an ninggikmu 
embemihinmu fobik anden at ebe fano angge hebeloho hambeg hondoholug 
waruhuk. Waruhuk fug halug haren an numalikisi piren itano unusuhun,” 
ulug hiyag itfag. 
38Hiyag itfagma Yakub inowen ele uruk lit, ”An namloho Benyamin ino hit 
men ambiyeg lahup fug. At owe Yusuf ino war atfagma he Rahel inowen 
indag tarisiyon we at eneg wereg. Hit kalemma larukmen Benyamin alem 
siyahon ubam aruhu halug hiren an nubam telebon ariyen an noruk hubulu 
wilip atisi nahun ino nindi angginen war ale,” ulug hiyag isibag. 

Kejadian 43 

Yusuf ori nin o Mesir libag ane 

1O Kanaan inap arimano suburu obok toho weregman eneg asengseng toho 
welatfag. 
2Wereg lit roti anggen Yakub umalikisiyen o Mesiren walug watfahon 
arimano obog toho nibagma Yakub inowen umalikisi unubam ele uruk lit, 
”Nin suhuloho o Mesir lahupteg roti anggen ayeg waroho walug wamuhup,” 
ulug hiyag isibag. 
3Hiyag isibagma Yehuda inowen hiyag utuk lit, ”Mesir ahun inowen ele olok 
toho hiyag nisaruk lit, ’Hit honot men ambiyeg wamuhup fug halug an 
norohole yet niyahup fug,’ irisi. 
4Ari irisi ane hikit toho Benyamin men ambiyeg lahup imihin halug eneg 
niren hat fahet roti anggen onggo palik lahuken o Mesir lahuk. 

5Ambiyeg lahup imihin fug halug nit lahuk fug. Mesir ahun inowen irisi ane 
suhan isalug nit Benyamin olma embeselug lahuk halug ap ino olohotma la 
fug teg lamuhuk,” ulug hiyag itfag. 
6Hiyag itfagma Yakuben ele uruk lit, ”Hiren nungge fahet ap ino fam, ’Nonot 
eke wereg,’ ulug hiyag utuk lit an siyahap naptikip?” ibag. 
7Ibagma iren hebeloho hiyag utuk lit, ”Ap inowen nit nonori men nunubahet 
fuki roho kapal nisaruk lit, ’Hit hinikni oluk wereg ano? Hit honot eke wereg 
ano?’ ulug umung nisarisimu niren we tem ane hiyag utukuk. Hiyag 
utukukon fahet aren hebeloho, ’Honot an nambeg hondoholug wamuhup,’ 
ulug hiyag nisamisi ulug nenepeleg teg lit we tem ane eneg hiyag utukuk,” 
ibag. 
8Ari ibagma Yehuda inowen Yakub fam ele uruk lit, ”Hat men nit men 
nunumalikisi men suburu oboken war amuhuk tohon ulug haren malik ino 
an ninggikmu embemihinmu nit we pikit toho lul. 
9Lulteg anden malik ino foroho laruhuk. Forohoman nungge-nungge at ubam 
aruhu halug haren alem ino an nubam umbuhun. Anden malik ino 
hondoholug lahukteg suhuloho waharuk lit at ebe fano angge hat holohotma 
umbuhuk fug halug an noluk wereg li alem angginon ari an nubam eneg 
welaruhu. 
10Nit folo-folo wilip atla angge famen ninindi nonghong uruk lit pok atukuk. 
Nit atam we pikit toho lila halug ketiya oho pirenam suhuloho watla,” ibag. 
11Ari ibagma inikni Yakub inowen ele uruk lit, ”Ari ehen halug lalihipteg 
fano-fano angge nit nenengginang famen wilip atukon e ahaluwe amben 
fanowon men ap hihir eneptukon men kin ahaluwe men hilak men wiramna 
men tor angge oko Mesir ahun ino og umuhuben henesum fam fani roho 
walug lalihip. 
12Walug laruk lit roti anggen onggo palik lahubon fahet uang oho walug 
lalihip. Nin sebe roho uang atam hebeloho henesum fam fani ruruson oho 
enepelehen fani rurusa lit tehen suhuloho og isahuk ulug walug lalihip. 

13Lalihiben we pikit toho in atug honot hinim lalihip. 
14O Mesir lahupmu Mesir ahun inowen hit indi henesug lit Benyamin men 
Simeon men hit hinim lalihip ulug hiyag hisahuwen Allah mondabi ineyon 
inowen ap ino indi anggarap tuhu ulug anden sembahyang uruk lahi angge 
famen an numalikisi longgo uhup halug fano longgo uhup,” ibag. 
15Ari ibagma Yakub umalikisi arimanowen fano-fano angge men uang roti 
anggen onggo palik lahuk pibahon men tam hebeloho og isibahon men walug 
laruk lit Benyamin men o Mesir wirig atfareg Yusuf ambeg libag. 
16Owesi Benyamin men waharukmu yet isibareg Yusuf inowen at ibam 
foroho ahun ubam ele uruk lit, ”Ap wahason aruma an nibam hondog 
eneplug watmihinteg wam eke waroho esetmihin. Esetmihinon ino mo anum 
pulmu welatmisimu anden it men ambiyeg nul,” ulug hiyag itfag. 
17Hiyag itfag ane hikit toho ap inowen Yakub umalikisi arimano Yusuf ibam 
hondog eneplug watfag. 
18Waharukmu yet isibareg Yakub umalikisiyen nungge fahet Yusuf ibam 
hondog neneplug wahasa ulug enekol hibareg enele uruk lit, ”Uang tam 
hebeloho nenesum fam fani ruruson arimano fahet alem nunubam umbul 
ulug nit tuma hondog neneplug wahasa. Wahasareg nenemingmingangge 
amuhup ulug sen nenesug lit nenembohom keledai oho hilalusa,” ibag. 
19Ari ibareg Yakub umalikisi arimano Yusuf ibam foroho ahun sok elma 
unduhukmu libareg at ubam enele uruk lit, 
20”Ninikni, nenele ulon hol himin! Atam niren roti anggen palik lahuk ulug 
tuma waharukuk. 
21Waharukukteg suhuloho laruk lit nohoruk ambehen nenesum husuruk lit 
kim harukmen uang niren hit og hisarukukon obog toho nenesum wal taneg 
elma roti anggen emberimu weregma kim harukuk. Uang arimano nin 
suhuloho og husul ulug walug wahe. 

22Ari walug waharuk lit niren nin eke roti anggen onggo palik lul ulug uang 
winon oho walug wahe. Uang tam og hisarukukon arimano ap san hebeloho 
nenesum fam fani ririsi ulug nit nenepeleg,” ulug hiyag itfag. 
23Hiyag itfagma ap inowen hebeloho hiyag isaruk lit, ”Henekol ha fug angge 
hinindi yuwag toho welamek! Uang hiren tohon an og nisarikip. Og 
nisarikipmu Hinikni Allah hit hinikniyen oho wel turukon inowen fano-fano 
angge amuwon henesum fam fani ririsi,” ibag. Ibareg Simeon ino hondoko 
ori enembeg wilibig watfag. 
24Watfareg ap inowen Yakub umalikisi arimano Yusuf ibam hondog eneplug 
kibareg unuyug umabukag ulug ik hinang isa waharuk lit enembohom 
keledai oho suburu og isibag. 
25Og isibagma ap ekeyen hiyag isaruk lit, ”Mo anum pulmu welatmisimu 
Yusuf men suburu nalihip,” ulug hiyag isibagma Yakub umalikisi 
arimanowen Yusuf watmisi halug og umul ulug fano-fano angge walug 
watfahon arimano wep toho imbibag. 
26Imbibagma Yusuf ino ibam watfag. Watfagma fano-fano angge arimano og 
irik libareg hi rul ulug onorohole han kinangma sahung atfag. 
27Sahung atfagma Yusuf inowen fano welahep ano ulug kapal isibareg nin 
ele uruk lit, ”Hit hinikni tam hiren hiyag nitikip ahun ino ebe fano angge 
oluk wereg ano?” ulug umung isibag. 
28Umung isibagma iren hiyag utuk lit, ”Nit ninikni hat hamingmingangge ino 
ebe fano angge oluk wereg,” ibareg enelenggen fam hur atlug onorohole han 
kinangma sahung atuk lit at hi ribag. 
29Hi rurukmu Yusuf inowen kim isarukmen ot Benyamin at inggareg isingan 
indag tibahon ino oho weregma kim hibareg, ”Hit honot ilabowon hiren 
hiyag nitikibon ino tu waha ano?” ulug kapal isibareg, ”Namloho, Allahn hat 
indi hasug laruhu,” ulug Benyamin hi ribag. 

30Hi ribareg Yusuf ino ot fahet indi anggin toho wenggel haruk lit namumu 
uba yarik lamin ulug folo-folo wilip atug hili undama welatfahon fam kibareg 
uba yatfag. 
31Uba yatfareg orohole ik umako wilibig watfareg indimu wenggel hibahon 
hondo rebeseruk lit, ”Suburu og esemek,” ulug otsi hiyag isibag. 
32Hiyag isibagma Mesir inaben Ibrani inap men ambiyeg naruk ane fahet 
inirim peruken Yusuf men Yakub umalikisi men Mesir inap Yusuf ibam 
welatfahon men enemu-enemu hur atfag. 
33Yakub umalikisi arimano Yusuf olohotma hur amusa ulug monggiyon 
famen tulug ilabowon fam iraroho hur atuk ambeg wal toho hiyag isibag. 
Hiyag isibag ane ari fahet Yakub umalikisiyen enekol haruk lit it-it kim-kim 
atuk latfag. 
34Ari turukmu suburu Yusuf olohotma imbibahon arimano minggiroho 
winon oko walug it onolohotma emberuk lit Benyamin olohotma ap fuwaben 
naruk ane wirim toho anggolo roho imbibag. Imbibagma inindi enehiyeg 
toho wereg lit Yusuf min suburu ik men nibag. 

Kejadian 44 

Yusuf inowen owesi men suwahal ibag ane 

1Nibareg Yusuf inowen at ibam foroho ahun fam ele uruk lit, ”Roti anggen 
anggolo ap aruman ha roho walug lawon enesum fam hinangguruk lit uang 
iren og neseheson arimano roti anggen emberimu enesum wal taneg fam fani 
rimihin. 
2Fani rimihinteg an nanggubag ili ruruk angge perak fam wirihon ino it onot 
ilabowon asum fam uang aren tohon iraham embemihin,” ulug hiyag itfag 
ane hikit toho tibag. 
3Ari tibagma likiyamon o sakan turukmu Yakub umalikisi unubam hinibam 
lalihip ulug hiyag isibagma enembohom keledai men libag. 
4O pumbuk ino wilip atug horogma larukmu Yusuf inowen at ibam foroho 
ahun fam ele uruk lit, ”Folo-folo mug eneplug lamihinteg it unubam hiyag 

isa lamihinon tu, ’Nungge fahet niren fano ane hunubam tehema hiren ayeg 
waroho siyag ane nunubam tehep? 
5Ik naruk anggubag an nikniyen fulu roho yet haruk angge ino hiren nungge 
fahet yoholiyangge hilaruk lit siyag ane tehep?’ ulug hiyag isa lamihin,” ibag. 
6Ibagma Yusuf ibam foroho ahun ino Yakub umalikisi mug eneplug libareg 
Yusuf inowen hiyag itfag ane hikit toho hiyag isibag. 
7Hiyag isibagma iren hebeloho hiyag utuk lit, ”Ninikni, nungge fahet ari hag 
toho hiyag nesehen? Nit hat hamingmingangge welaheyonen haren ehen ane 
tehe fug ulug we tik-tem toho uruk lahe. 
8Uang nenesum fam fani rurusama hiyaharukukon arimano niren o Kanaan 
kinang famen walug hit hebeloho og hisarukuk angge re nungge fahet niren 
fano-fano angge perak ano emas ano hat hikni ibam forohowon yoholiyangge 
hilala? 
9Nit sehelimuwon san kubag ino hirako foroho lit weregma hiyahamihin 
halug at ino war aruhumu nit winon hat hamingmingangge amuhuk,” ulug 
hiyag itfag. 
10Hiyag itfagma ap inowen ele uruk lit, ”Fano ehep. We ap san kubag ino 
helehekon hiyahamin halug at ino an namingmingangge aruhu angge famen 
hit winonen siyag ane tehep fug ulug lalihip,” ibag. 
11Ari ibagma it wal tanehen folo-folo enesum kinangma imbibareg ele piyat 
hibag. 
12Piyat hibagma Yusuf ibam foroho ahun inowen kubag ino yami rimin ulug 
Yakub amloho monggiyon asum famen ak tulug ilabowon asum fam pen ha 
ril libag. Pen ha ril larukmen kubag ino Benyamin asum elma weregma 
hiyahibag. 
13Hiyahibagma Yakub umalikisi arimano inindi siyahen enesum wan teg 
latfahon tararag isibareg nungge-nungge walug laruk latfag angge nin 

hebeloho enembohom keledai enemberimu imbik lahibareg it obog toho o 
pumbuk ino suhuloho libag. 
14Libareg Yehuda ori men Yusuf olman uwan wilip am fug angge weregma 
kibareg at olohotma onorohole han kinangma sahung atfag. 
15Sahung atfagma Yusufen ele uruk lit, ”Hiren nungge ulug siyag ane ari 
tehep? Ap an hahonen fulu roho yet ha reg ulug henepeleg ano?” ulug hiyag 
isibag. 
16Hiyag isibagma Yehuda inowen ele uruk lit, ”Nikni, niren siyag ane tehe 
fug ulug awiya waruk lit hebeloho uk fug teg lahe. Niren siyag ane teheyon 
ino Allahn inamap tehekma nit men malik kubag ino hirako foroho lahawon 
men ambiyeg hat hamingmingangge amuhuk,” ulug hiyag itfag. 
17Hiyag itfagma Yusufen ele uruk lit, ”Haren ehenon hikit toho timin fug. 
Kubag hirako foroho lahawon ino eneg an namingmingangge aruhumu hit 
winon fano angge hinikni wereg ambeg lalihip,” ulug hiyag isibag. 

Yehuda inowen Benyamin ili watfag ane 

18Hiyag isibagma Yehuda ino Yusuf iraham libareg hiyag utuk lit, ”Nikni, hat 
Mesir inap onowe suwon hag toho welahenon, an hat hamingminganggeyen 
hat hubam nele iminon haren holeg lit an nubam holok hamihin fug. 
19Haren nit tam kapal nisaruk lit, ’Hinikni oluk wereg ano? Henere eke wereg 
ano?’ irikinmu 
20niren hiyag hutuk lit, ’Ninikni sabal atisiyon men amloho kabiniyon at 
sabalonen indag tarisiyon men wereg. Malik ino owe war atisimu isingan 
indag tarisiyon we at eneg weregma ikniyen at indi anggolo haruk,’ urukuk. 
21Urukukmu haren hiyag nisaruk lit, ’An nilen honot ino yet hahuken an 
nambeg hondoholug wamuhup,’ irikin. 
22Irikinmu niren te, ’Malik ino ikni embeselug la fug teg. Lelep halug at ikni 
war alep,’ ulug hiyag hutukuk. 

23Hiyag hutukukmu haren hiyag nisaruk lit, ’Honot ilabowon men ambiyeg 
wamuhup fug halug hiren an norohole nin suhuloho yet niyahup fug,’ ulug 
hiyag nisarikin. 
24Ari hiyag nisarikinmu nit ninikni ibam suhuloho larukukteg haren hiyag 
nisarikin ane at hiyag utukuk. 
25Welatukukmu ninikniyen hiyag nisaruk lit, ’Nin suhuloho o Mesir lahupteg 
roti anggen ayeg waroho walug wamuhup,’ ulug hiyag nisarisimu 
26niren hebeloho hiyag utuk lit, ’Nit nonot ilabowon men ambiyeg lahuk fug 
halug Mesir ahun ino orohole yet hahuk fug. Ari fahet nit la fug teg lahe. We 
Benyamin ino nit men ambiyeg lahuk halug o Mesir lahuk,’ urukuk. 
27Urukukmu an nikni hat hamingmingangge inowen ele uruk lit, ’An nuhe 
Rahel inowen numalikisi piren eneg indag nitisi angge re hit honoluk. 
28Namloho misig ino an numbahalug larisi. At ino wam eliyen waroho 
senggel tarisi irikikteg indamen tulug ketiya oho yet haruk lahi fug. 
29Namloho pirenehon ino hiren an nirahamen oko hondoholug lahuk pehep. 
Ari pehepteg hit kalemma larukmen alem siyahon ubam atep halug hiren an 
nubam telebon ariyen an noruk hubulu wilip atisi nahun ino nindi angginen 
war ale,’ irisi. 
30Ari irisimu ketiya nit ninibam suhuloho larukmu nit ninikni hat 
hamingminganggeyen yet nisarukmen malik at indi rehon nit men ambiyeg 
waharuk elegma yet nisahu halug 
31war aruhu. War aruhu ane ari niren tuhukon ariyen ap oruk hubulu wilip 
atisiyon ino indi angginen war aruhu rohon. 
32Ari fahet anden nit ninikni ubam sali emberuk lit, ’Anden malik ino foroho 
laruhuk. Foroho lit lahukteg anden malik ino hat hambeg suhuloho 
hondoholug waruhuk fug halug an noluk wereg li alem angginon ari an 
nubam eneg welaruhu,’ irikik. 

33Ari fahet nikni, malik aru ubalma an ninggareg hat hamingmingangge atuk 
lit tuma welaruhukmu malik aru owesi men inibam lalusan hiyag isamihin. 
34Malik aru tuma embeselug nangginoho an nikni ambeg suhuloho lahuk? 
Ari hag toho waruhukmu alem siyahon an nikni ubam aruhu ane anden yet 
hahuk tohon,” ulug Yehuda inowen Yusuf hiyag itfag. 

Kejadian 45 

Yusuf inowen honot welahi ulug hiyag isibag ane 

1 Hiyag itfagma Yusuf indimuwen wenggeltuk ane at otsi Mesir inap 
onolohotma hirahuk fug teg lit an nowesi unubam honot welahi ulug fag 
toho hiyag isaminen Mesir ahun misig oho an niraham welatmisi fug ulug it 
unubam, ”An numbahalug wilip amek,” ulug hiyag isibagma Mesir inap obog 
toho wilip atfag. 
2Wilip atfagma Yusuf inowen ele hum toho uba yatfag ane ino Mesir inap 
selma welatfahonen holtuk lit it onowe suwon ibamen oho holfag. 
3Uba yatfareg Yusuf inowen owesi unubam, ”An Yusuf welahi,” ibag. Ibareg, 
”Nit ninikni oluk wereg ano?” ulug kapal isibagma owesiyen at fahet 
enekolen enele ibag fug. 
4Ibag fugmu Yusuf inowen, ”An niraham maniyek,” ulug hiyag isibag ane 
roho at iraham libagma aren nin ele uruk lit, ”An honot Yusuf hiren o Mesir 
walug lahup ulug ayeg waroho ap og isarikip nahun an tu welahi. 
5Hiren an ayeg waroho ap og isarikip ane fahet hinindi anggin toho wenggel 
haruk lit henekol ha fug. Ap anggolo war amuhup tohon ulug anden let 
enebuhuken Allahn an hit henelukema tuma hondog naplug waharisi. 
6Ap tuma werehon arimano suburu obok toho weregman eneg mo piren 
larisimu nin fobik yabuk wituk lit yatuk angge yahal ta fug angge weregman 
eneg mo fuwaben lahu. 

7Larukmu hit obog toho war alep angge famen Allahn it onoluk 
welamuhuben let enebuhukteg fobik oho it unumalikisi endebuhubon men 
windat enebuhuk peruk lit an hit henelukema tuma hondog naplug waharisi. 
8Hiren an tuma mon nabik waharikip fug angge famen Allahn an tuma mon 
nabik waharisi. Waharisireg Allah inowen an Mesir inap onowe suwon 
iraham unduhuk lit at ibam men o Mesir kinang obog toho men seneg 
laruhun ulug lahap naptisi. 
9Ari roho tirisimu hit folo-folo ninikni ambeg lahupteg at hiyag utuk lit, ’Hat 
hamloho Yusuf inowen ele irisiyon tu: Allahn an o Mesir kinang obog toho 
seneg laruhun ulug unduhuk nubaharisi. Ari fahet we ketiya eneg an nambeg 
waruhun. 
10Waharuk lit hat humalikisi humbusagsi hambohom kambing domba sapi 
hanggengge obog toho men walug waruhunteg an nibam horogma o Gosyen 
kinangma welaruhun. 
11Hat waruhunmu Mesir kinangma suburu obok toho weregman eneg mo 
fuwaben lahu. Larukmu hat humalikisi hambohom men siyag amuhup tohon 
ulug anden hat let haptuk laruhuk,’ ulug hiyag irik lahup. 
12Ari ihiyon we tem toho Yusuf inowen ele urukmu hiren oho not Benyamin 
inowen oho kim neyehep. 
13Ari fahet nit ninikni ambeg lahupteg an o Mesir kinangma fano roho welahi 
ane men mun ane man ane tuma yet haruk lahebon men hiyag irik lahupteg 
folo-folo nit ninikni an nambeg hondoholug wamuhup,” ulug hiyag isibag. 
14Hiyag isibareg Yusuf inowen ot Benyamin mako pug toho hi ribareg it-it 
seneg lit enehiyehen uba yatfag. 
15Uba yatfareg Yusuf inowen owesi obog toho mako pug toho hi ruruk lit 
uba yatuk latfag. Ari tibareg it-it enele uruk latfag. 
16Yusuf owesi wahasa urukmu Mesir inap onowe suwon ibamen hol hibareg 
Mesir inap onowe otsi menen fano wahasa pibag. 

17Pibareg ap suwon inowen Yusuf fam ele uruk lit, ”Hat howesi hiyag 
isamihinon tu: Hiren nungge-nungge walug lahup angge henembohom 
enemberimu imbik lahalihipteg o Kanaan kinangma lahup. 
18Lahupteg nit ninikni men hit hunuhesi hunumalikisi men an nambeg 
hondog eneplug wamuhupmu anden o Mesir kinang fano anggolowon eneg 
og hisahuk. Og hisahuk ambeg wereg lit mun angge man angge si roho wilip 
atukon hiren naruk lamuhup imihin. 
19Ari imihinteg nin hiyag isamihinon tu: Wam kudan lisoho walug laruk 
angge kereta piren hinahan walug lahupteg ninikni men hunuhesi 
hunumalikisi men kereta arimano fam hondog eneplug wamuhup. 
20Wamuhupteg o Mesir kinang tuman we fano-fano angge eneg hit ngi roho 
welamuhuben henenggengge embeselug wamuhubon fahet hinindi anggin 
toho wenggel hahup fug,” ibag ane hikit toho Yusuf inowen hiyag isibag. 
21Hiyag isibag ane ari fahet Yakub umalikisiyen fano pibag. Pibagma ap 
suwon inowen hiyag itfag ane hikit toho Yusufen owesi arimano kereta men 
kalemma laruk lit suburu narukon men og isibag. 
22Og isibareg owesi wal taneg sum wan turukon fanowon misig-misig og 
isaruk lit we Benyamin eneg sum fuwaben men uang perak teng nanggoloben 
300 men og itfag. 
23Og itfareg nungge-nungge o Mesir kinangma welatfag angge fanowon eneg 
wam keledai yuhambukon numen enemberimu imbik laharuk lit suburu men 
roti anggen olukon men wirahowon men ninikni kalemma waharuk lit 
narukon wam keledai heyon numen enemberimu imbik lahibareg wam 
aruma nit ninikni og umuhup ulug owesi og isibag. 
24Og isibareg, ”Kalemma laruk lit hit-hit yik abuk fug angge laruk lamuhup,” 
ulug hiyag isibagma Yusuf owesi libag. 
25O Mesir kinang embeselug libareg inikni Yakub ambeg o Kanaan kinangma 
libag. 

26Libareg inikni ubam enele uruk lit, ”Yusuf oluk wereg. At inowen Mesir 
kinang obog toho seneg lit wereg,” ulug hiyag itfag. Hiyag itfagma Yakub 
inowen un ane ehesa ulug enele holfag fug. 
27Enele holfag fugmu Yusufen ele uruk latfag ane obog toho Yakub 
umalikisiyen inikni hiyag itfag. Hiyag utukmu kereta Yusufen ninikni 
hondoholug wamuhuben walug lahup ibahon ino yet hibareg Yakub indi nin 
inahan atfag. 
28Inahan atfareg Yakub inowen ele uruk lit, ”Obog toho ehep. Namloho Yusuf 
ino oluk weregma an uwan war am fug lit at yet hahuken ambeg lahuk,” 
ibag. 

Kejadian 46 

Yakub umalikisi men o Mesir libag ane 

1Welatfareg Yakub inowen aren angge obog toho hilibareg o Mesir lamin 
ulug o Bersyeba libareg Allah at ikni Ishaken wel turuk latfahon fahet wam 
waroho hubu lahapfag. 
2Hubu lahapfareg hup atfagma Yakuben fulu roho yet harukmen Allahn ele 
uruk lit, ”Yakub, Yakub,” ibagma, ”Nikni, an tu welahi,” ibag. 
3Ibagma Allahn, ”An Allah, hikni Ishaken wel naptuk latisiyon welahi. Mesir 
laruk ane fahet hakol ha fug! O Mesiren hat humbusagsi anggolowap 
tuhukmu o pumbuk humon welamuhup. 
4An hat men ambiyeg o Mesir lahukteg fobik hat humbusagsi o tu suhuloho 
hondog eneplug waruhuk. Hat war atukmu hamloho Yusufen hale 
hubahaku,” ulug hiyag itfag. 
5Hiyag itfagma Yakub umalikisi arimanowen inikni men unuhesi malik men 
kereta wam kudan lisoho walug laruk angge Mesir inap inikniyen monde 
fibahon ino fam lahap enepfareg 

6-7enembohom men enenggengge o Kanaan wereg lit ininggikmu atfahon 
arimano obog toho wibareg o Mesir laruk latfag. Laruk lit Yakub umalikisi 
umbusagsi abet hiyabet obog toho og eneplug libag. 

Yakub umalikisi men umbusagsi men ununuk fahet ibag ane 

8Yakub umalikisi o Mesir watfahon men iren endetfahon men ununuk tuma 
haharoho imbibag. Yakub amloho wandabon Ruben welatfag. 
9Ruben inowen Henokh, Palu, Hezron, Karmi men indag enepfag. 
10Simeon inowen Yemuel, Yamin, Ohad, Yakhin, Zohar men indag enepfareg 
Kanaan hiyap eke hilibahon fam Saul indag tibag. 
11Lewi inowen Gerson, Kehat, Merari men indag enepfag. 
12Yehuda inowen Er, Onan, Syela, Peres, Zerah men indag enepfag. Er men 
Onan men o Kanaan kinangma war atfag. Peres inowen Hezron men Hamul 
men indag enepfag. 
13Isakhar inowen Tola, Pua, Ayub, Simron men indag enepfag. 
14Zebulon inowen Sered, Elon, Yahleel men indag enepfag. 
15It arimano obog toho Lea inowen Yakub o Padan-Aramen indag itfahon 
men ahaloho Dina men abet hiyabet enebe teng misigmen nubam hilag 
falfaliken 33 welatfag. 
16Gad inowen Zifyon, Hagi, Syuni, Ezbon, Eri, Arodi, Areli men indag 
enepfag. 
17Asyer inowen Yimna, Yiswa, Yiswi, Beria men ahaloho Serah men indag 
enepfag. Beria inowen Heber men Malkiel men indag enepfag. 
18It arimano obog toho Lea amingmingangge ikniyen Laban inowen og 
itfahon Zilpa inowen Yakub indag itfahon enebe nisanggo fuman welatfag. 
19Yakub uhe Rahel inowen Yusuf men Benyamin men indag enepfag. 
20Yusuf ino o Mesir kinangma wereg lit hal ahun imam o On welatfahon 
Potifera ahaloho Asnat hilibagma Manasye men Benyamin men Yusuf indag 
itfag. 

21Benyamin inowen Bela, Bekher, Asbel, Gera, Naaman, Ehi, Ros, Mupim, 
Hupim, Ared men indag enepfag. 
22It arimano obog toho Rahel inowen Yakub indag itfahon enebe nunggul 
hiriken welatfag. 
23Dan inowen Husim indag tibag. 
24Naftali inowen Yahzeel, Guni, Yezer, Syilem men indag enepfag. 
25It arimano obog toho Rahel amingmingangge ikniyen Laban inowen og 
itfahon Bilha inowen Yakub indag itfahon enebe sabiren welatfag. 
26Yakub umalikisi unuhesi winag isa fug angge umalikisi men umbusagsi 
men enebe teng piren nubam hilag nisanggowen 60 og eneplug libag. 
27It men inikni Yakub men Yusuf umalikisi piren o Mesiren indag tibahonet 
angge mangno roho enebe teng piren nubam hilag nisanggo fimahen 70 
welatfag. 

Yakub umalikisi men o Mesir welatfag ane 

28O Mesir laruk lit Yakub inowen amloho Yehuda hiyag utuk lit, ”Hat tam 
atmihinteg, ’O Gosyen nonolohotma waruhu irisi,’ ulug Yusuf fam hiyag irik 
lamihin,” ulug monde fibag. Atam monde fibareg Yakub ino o Gosyen libareg 
weregma 
29Yusuf ino nikni olohotma lamin ulug kereta wam kudan lisoho walug laruk 
angge fam lahibareg ikni ambeg watfareg mako pug toho hi ruruk lit amusun 
toho uba yatuk latfag. 
30Uba yatukmu Yakuben Yusuf fam ele uruk lit, ”Anden hat yet hiyihireg 
namloho oluk wereg ulug nindi yuwag ahama fano war aruhuk,” ibag. 
31Ibagma Yusufen owesi men ori winon men unubam ele uruk lit, ”An nikni 
ap suwon ambeg laminteg nikni umalikisi men o Kanaan werehon arimano 
waharusa ulug hiyag irik lamin. 

32At hiyag utuk lit, ’An nori arimano wam domba men sapi men fet enesug 
inap wereg lit enembohom men iren angge obog toho hilalug waharusa,’ ulug 
hiyag uruhuk. 
33An nikni ap suwon inowen hit wol henebuhureg hiren yabuk turuk lahep 
ane fahet kapal hisaruk halug 
34hiren hiyag utuk lit, ’Niniknisiyen wam endetuk latfag hag toho niren oho 
nenebe totman angge wam foroho ninap welahe,’ ulug hiyag umuhup. Hiyag 
umuhupmu aren o Gosyen kinang fam welamuhup ulug hiyag hisahu. Mesir 
inaben wam foroho inap men ambiyeg welam fug teg peruk ane Yusuf oluk 
teg lit ori unubam ari roho ibag. 

Kejadian 47 

Yakub ino Mesir inap inikni ambeg libag ane 

1-2Ari ibareg owesi fuwaben hondog eneplug Mesir inap inikni ambeg libareg 
hiyag utuk lit, ”Nikni ap suwon, an nikni umalikisi menen enembohom 
domba sapi arimanowet enengge obog tohowet hilalug inibam o Kanaan 
embeselug waharusareg o Gosyen wereg. It winon o Gosyen weregma nowesi 
fuwaben ariya eneg hondog eneplug hambeg wahi,” ulug hiyag itfag. 
3Hiyag itfagma ap suwon inowen, ”Hiren yabuk nunggeyon turuk lahep?” 
ulug kapal isibagma iren hiyag utuk lit, ”Niniknisi welatfag hag toho nir oho 
wam foroho ninap welahe. 
4Nit ninibam o Kanaan suburu obok anggolowen hoholangge nenembohom 
narukon oho eleg atisimu ap pohon hag toho welamuhuken tuma wahe. Ari 
fahet o Gosyen welamuhuken hiyag nisimin,” ulug heng tibag. 
5Heng tibagma ap suwon inowen Yusuf hiyag utuk lit, ”Hat hikni men hori 
men tuma waharusama 
6o Mesir kinang aru anden tohon pemihinteg kinang mondabi fanoma o 
Gosyen welamuhuben hiyag isamihin. Hori enesehelimuwon enesukun 
fanowon wereg halug an nambohom fet enesug lamuhuben hiyag isamihin,” 
ulug hiyag itfag. 

7Hiyag itfagma Yusuf inowen ikni Yakub hondohik libareg Mesir inap inikni 
ambeg watfagma Yakub inowen ap suwon ino Allah unuk fam hi ribag. 
8Hi ribagma ap suwonen Yakub fam, ”Hat indag hapfag sali mo maren 
welahen?” ulug kapal hibagma 
9Yakuben hiyag utuk lit, ”An ap pohon hag toho la wam turukmen eneg 
indag napfag sali mo ilig am wirig am turukmu teng fuwaben 130 atisi. 
Numbasi ap pohon hag toho wereg lit amusun toho welatfag ane men an 
siyag toho wereg lit il horog toho welatikik ane men wirim teg eleg,” ulug 
hiyag itfareg 
10Allahn fet hasug laruhu ulug hi ribareg wilip atug libag. 
11Libareg weregma Yusufen ap suwonen hiyag itfag ane hikit toho ikni men 
owesi men Mesir kinangma yug toho welamuhup ulug kinang misig mondabi 
fanoma o Rameses horogma hiyag isibag. 
12Hiyag isibareg Yusufen hundig-hundig ikni men ori unumalikisi suwonet 
toronet unubahet naruk angge anggolo og isaruk latfag. 

Suburu obok welatfag li itano Yusufen turuk latfag ane 

13O kema-kema suburu eleg atfagma Mesir inap men Kanaan inap men 
suburu oboken inine eleg atfag. 
14Ari roho wereg lit likiya hupmu roti anggen Yusuf ambeg onggo palik 
larukmu Yusufen uang arimano walug ap suwon ibam imbik laruk latfag. 
15Ari turukmen eneg Mesir inap men Kanaan inap men ininggikmu uang 
obog toho eleg atfag. Eleg atfagma Mesir inap arimano Yusuf ambeg waharuk 
lit, ”Uang nininggikmu eleg atisimu war amuhuk tohon naruk angge yuhun 
og nisaruk laruhun,” ulug hiyag itfag. 
16Hiyag itfagma Yusufen hiyag isaruk lit, ”Uang hininggikmu eleg atisi halug 
henembohom og nirik waharukmu anden naruk angge og hisaruk laruhuk,” 
ulug hiyag isibag. 
17Hiyag isibagma Mesir inaben enembohom kuda, domba, kambing, sapi, 
keledai arimano Yusuf og irik waharukmu aren ayeg waroho naruk angge og 

isaruk latfag. Ari turukmen eneg mo ilig atfareg wirig atfagma enembohom 
arimano obog toho Yusuf inggikmu atfag. 
18Inggikmu atfagma Mesir inap arimano Yusuf ambeg watfareg hiyag utuk 
lit, ”Ninikni, uang nininggikmu eleg atisimu nenembohom oho obog toho hat 
hinggikmu eneg atisiyon fahet fag toho hiyag hutuk lahe. Ketiya nininggikmu 
nungge-nungge elehen nenebe men nenengginang men eneg og hum teg 
lahe. 
19Ari fahet nit war amuhukmu niniyabuk fare lahaku rohon nenebe men 
nenengginang men ninikni ap suwonen tohon amuhuken og utukmu haren 
ayeg waroho naruk angge og nisaruk laruhun. Nit nonoluk welamuhuken 
roti anggen og nisimin! Niniyabuk wituk elegma siyag aruhu rohon eiyangge 
og nisamihin!” ulug heng tibag. 
20Heng tibareg weregma suburu obok ino eleg am fug angge werehen Mesir 
inap obog tohowen naruk angge og nisaruk lamag ulug enengginang wal 
taneg Yusuf og utuk latfagma Mesir kinang atogman atogma ap suwon 
angginang atfag. 
21Mesir inap enebe oho obog toho ap suwon amingmingangge atfag. 
22We Mesir inap unumbasi fahet hubu lahaptuk inap arimano ap suwonen 
likiya hupmu naruk angge og isarukon enengginang Yusuf og itfag fug. 
23Ari turukmu Yusufen Mesir inap arimano hiyag isaruk lit, ”Nori, o yoho 
henebe men henengginang men ninikni ap suwon anggengge amag ulug og 
nerehepma anden ayeg waroho eiyangge og hisaruk lahi. Eiyangge og 
hisaruk lahiyon aru hit wal tanehen yabuhupteg 
24anggen paluhup sambil minggiroho palu fuwaben tebelug palu misig ap 
suwon og utuk lamuhup. Winon hininggareg hunuhe malik menen naruk lit 
nin ei yag taruk lamuhup,” ulug hiyag isibag. 
25Hiyag isibagma iren hiyag utuk lit, ”Ninikni, haren nit war amuhup tohon 
ulug let nenebehen. Haren fano peruk lahen halug ap suwon 
amingmingangge amuhuk,” ibag. 

26Ari roho turuk latfagma Mesir inaben yabukmu yatuk angge minggiroho 
winon ap suwon og utuk ane fahet Yusufen kong toho imbibahon ino hikit 
toho ketiya oho turuk. We Mesir inap unumbasi fahet hubu lahaptuk inap 
enengginang arimano ap suwon inggikmu atfag fugmu Yusufen kong toho 
imbibahon ino hikit toho turuk eleg. 

Yakub war atukon horog atfagma Yusuf hiyag itfag ane 

27Israel inap arimano Mesir kinangma wereg lit o Gosyen ino ngi atfareg 
weregma enebe anggolo atfag. 
28Yakub ino o Mesir weregman mo ilig am wirig am turukmu nanggolop 
fiman 17 atfagma ebe mondabi sabal 140 tahun teg lit 
29war atukon horog atfagma amloho Yusuf wol tibareg hiyag utuk lit, ”Haren 
an fahet hindi nasug lahen halug hat hinggik an nuyug honggoleg ke kila 
femihinteg an nindimuwen wenggel haruk lahi ane hikit toho tuhunen hele 
tik-tem toho imihinon tu, ’Nikni, hat war aruhunmu Mesir kinang tu fam sal 
habuhuk fug. 
30Humbasi sal enepfag ambeg har oho sal habuhuken hebe wareg angge og 
haplug lahuk,’ imihin,” ulug hiyag itfag. Hiyag itfagma Yusufen, ”Haren ehen 
ane hikit toho tuhuk,” ibagma 
31Yakuben, ”Tik-tem toho tuhuk imihin,” ibag. Ibagma Yusufen we tik-tem 
toho tuhuk ulug sali imbibagma Yakub inowen nohoruk ambehen Allah wel 
tibag. 

Kejadian 48 

Yakub inowen Yusuf umalikisi Allah unuk fam hi enepfag ane 

1Tot welatfareg aben Yusuf fam hikni ouk waruk ulug hiyag itfagma 
umalikisi piren Manasye men Efraim men Yakub ambeg libag. 
2Yusuf waha urukmu Yakuben hol hibareg nohoruk ambehen in am fug teg 
anggeyen ine roho in atfareg heriyeg lit 

3Yusuf fam hiyag utuk lit, ”Allah mondabi ineyon ino an Kanaan kinangma 
o Lus weregma nolohotma inam atisireg nineyap napmin ulug hi naptuk lit, 
4’Anden humbusagsi anggolowap tuhukmu o pumbuk humon enele wal 
taneg urukon welamuhup. Kinang aru iren ngi roho senegman welamuhuben 
og isahuk,’ ulug hiyag nitisi,” ibareg 
5nin eke uruk lit, ”Namloho, humalikisi Efraim men Manasye men an uwan 
wam fugmu o Mesir tuwen indag atuson itano fahet anden indag tarikikon 
Ruben men Simeon men hag toho wereg peruk lahi. 
6We fobik indag tahunon arimano fahet eneg haren an numalikisi peruk 
laruhun. An war atuk lit kinang lin tebesuhukon winon Efraim men Manasye 
menen ngi amuhup halug onotsi fobik indag enebuhunon arimano onowesi 
welamuhup ambeg heriyeg lamuhup. 
7(Malik itano hisinga Rahel inowen indag netlep hag toho wereg peruk lit ari 
roho ihi.) Nit o Mesopotamian suhuloho waharuk lit o Efrata horogma 
waharukmen hisinga Rahel ino war atisimu Efrata larukon funggalem iraham 
sale feserikik,” ulug hiyag itfag. (Efrata uruk latfahon ino ketiya Betlehem 
uruk.) 
8Hiyag itfareg Yusuf umalikisi itano yet isaruk lit, ”Malik aruma sa men sa 
men?” ulug kapal hibagma 
9Yusufen, ”An numalikisi tiya Allahn o Mesir tuwen og nitisiyon,” ulug hiyag 
itfag. Hiyag itfagma Yakuben ele uruk lit, ”Anden Allah unuk fam hi 
enepminen niraham wamag,” ibag. 
10Yakub ino mondabi sabal atfareg il hik tehen fano roho yet isa fug angge 
weregma Yusufen malik itano Yakub iraham og eneplug watfagma Yakuben 
mako pug toho sen enepfareg 
11Yusuf fam ele uruk lit, ”Hat horohole yet hiyahuk fug perikik angge famen 
Allahn let naptukmu hat humalikisi men yet hisaruk lahi,” ibag. 

12Ibagma Yusufen umalikisi Yakub ahoman lisoho og enepfareg ikni 
olohotma orohole han kinangma sahung atfag. 
13-14Sahung atfareg in atuk lit Yusuf inowen Manasye namloho wandabon 
ulug Yakub inggik pikit fil unduhuk fibareg Efraim fobikon ulug inggik hare 
fil unduhuk fibag angge famen Yakub inowen inggik pikiron Efraim hare fil 
welatfahon unggulmu emberuk lit inggik hareyon Manasye inggik pikit fil 
welatfahon unggulmu imbibag. 
15Imbibareg Yusuf umalikisi hi eneptuk lit, ”An numbusag Abraham men 
nikni Ishak menen Allah ele holtuk lit alukema laruk latfag. Aren wanggi wat 
nasugmen eneg ketiya oho welahi. 
16Alem eke hag eke hag nubam atukmu siyag ale angge famen Aren ot 
malaikat ino monde fik waharuk lit windat naptuk latisi. At inowen malik 
ariya inineyap eneptuk lamag ulug heng turuk lahi. An nunuk men Abraham 
Ishak ununuk men longgo uhu rohon iren ondohowonen endebuhubon 
anggolo amuhupteg kinang keleg uhu,” ibag. 
17Yakuben inggik pikiron Efraim unggulmu imbibahon yet hibareg Yusuf indi 
siyag atuk lit nikni inggik pikiron lisoho Manasye unggulmu embemin ulug 
sene fibareg 
18hiyag utuk lit, ”Nikni, ari roho fug! An namloho wandabon tu unggulmu 
hinggik pikiron embemihin,” ulug hiyag itfag. 
19Hiyag itfagma ikniyen ele holmin fug pibareg hiyag utuk lit, ”Namloho, an 
noluk, hindi anggin ha fug! Manasye umbusagsi anggolo amuhupteg o 
pumbuk humon welamuhup angge famen ot Efraim ino ine anggolo reg lit 
aren enderuhuwonen endebuhubon arimano anggolo mondeg lamuhupteg o 
pumbuk humon enele wal taneg urukon welamuhup,” ulug hiyag itfag. 
20 Hiyag itfareg itano Yakub inowen Yusuf umalikisi itano nin eke hi eneptuk 
lit, ”Israel inap welamuhubonen ap eke Allah unuk fam hi rimin peruk halug 
hununuk uruk lit, ’Allahn hun Efraim men Manasye men indi isaruk latfag 
hag toho har oho indi hasug laruhu,’ uruk lamuhup,” ulug hi enepfag. Ari 

roho turuk lit Yakub inowen Efraim tamonap turuk lit Manasye fobikonap 
tibag. 
21Ari tibareg Yakub inowen amloho Yusuf fam ele uruk lit, ”An war atuk ane 
horog tegma yet niyaruk lahen angge famen Allahn hit let heneptuk lit 
welaruhureg nunumbasi welatfag ambeg o Kanaan suhuloho hunumbahik 
lahu. 
22O Sikhem kinang mondabi fanowon ino anden tog aptuk lit Amori inap 
ininggikmuwen taluk eneptikik ambeg ino hori og isa fug angge hat og hutuk 
lahi,” ulug hiyag itfag. 

Kejadian 49 

Yakuben ele fotog toho umalikisi hiyag isibag ane 

1Welatfareg Yakub inowen umalikisi wol enepfareg hiyag isaruk lit, 
”Numalikisi, fobik hunubam atuk laruhu ane fahet hiyag hisaminen palu arik 
maniyek! 
2An Yakub numalikisi welahebon, an hinikni Israelen nele iminon holtihiben 
maniyek! 
3Ruben namloho, hat wandabon, an nebe kabini reg lit indag haptikikon 
nahaluwe tamon welahen. Hat hebe hine reg lit palimu welahen angge famen 
4ik il kililoho larukon hag toho wereg lit anden nuheyap tarikik hiyap men 
nohoruk lit an nibalma siyahap tirikinmu hat tamon hag toho welaruhun fug. 
5Hit Simeon men Lewi men ot owe welahebonen sehen seneg lit honolok ane 
eneg turuk lahep. 
6Hiren nenele sahaltul ulug palu ruruk lahep ambeg laruk lahi fug. Hit 
hinindimu ahe laharuken ap unusuruk lit yuhun angge wam sapi unuyug 
siyahap tebeseruk latikip. 
7Ap hinindi isa fug angge honolok ane unubam turuk latikibon fahet hit siyag 
amok! Anden Israel inap eneseheli ke linggik-longgo hunubahakuk. 

8Yehuda, haren ap seliyon enenduhunmu sen enesug lahenon fahet horiyen 
onorohole han halukeman sahung atuk lit wel haptuk lamuhup. 
9 Olomene olokon singa kabiniyonen pak waroho nalug ibam watug ying 
atuk lit nohoruk hag toho hat weregma ap misihen oho elel habuk fug teg 
laruhu. 
10Haren ap suwon rajan seneg uwanggun seneg laruhunmu haren 
ondohowonen endebuhubonen oho senegman eneg at hat palimu werehon 
ino waruhumu ap o pumbuk obog tohowen ele holtuk lamuhup. 
11At ino waruhumu mun angge man angge anggolo werehen ambohom 
keledai hele anggur anggen yihikon uwag fam ilili feruk laruhu. At inowen 
anggur ahaluwe fam asum umag taruk laruhu. 
12Anggur ahaluwe anggolo naruken ilanggen wirik teg lit umbagpag turuk 
laruhu. Sapi ag humu eneg naruk lit ayeg fano roho yanggo reg eneg laruhu. 
13Zebulon, hat ik saho ahik ayegma welaruhun ambeg kou ik ahum pali ke 
larukon kuk wilip am turuk lamuhup. Hat hangginang yat toho o Sidon fam 
hili wareg laruhu. 
14Isakhar, wam keledai sum angginon ha rulug laruk lit kel tamin ulug 
nohoruk hag toho hat welaruhun. 
15O ino mondabi fano rehen kel tamin puhun angge re aben mingming 
haptukmu sum angginon ha rulug larukmen eneg hambol simbuk aruhu. 
16Dan, hat humalikisi arimano Israel inap sehelimu wereg lit ununggul unuk 
misig enemu welamuhupmu haren alem unubam weregma fano roho haltuk 
laruhun. 
17Pisanggo olokonen kalemma sap teg lit wam kuda uyug anggulmu fato 
rurukmu ap kuda fam lahalug larukon ino ambol han mako wamburuk hag 
toho haren ap seliyon apmayap eneptuk laruhun. 
18 NIKNI Allah, Haren windat nabuhun ulug nangno hasug lahi. 

19Gad, hanggengge hirag tul ulug aben hat huwabuk oho waharukmu haren 
hebeloho unusimin ulug yanggal eneptuk laruhun. 
20Asyer, hat hiyabukmu yatuk laruhun angge arimano fano-fano angge 
anggolo werehen ap suwon raja unubaher oho fanowon eneko emberuk 
laruhun. 
21Naftali, hat wam rusa farema yuhun angge larukon hag toho wereg lit hele 
fano roho uruk ane holuk teg laruhun. 
22Yusuf, hele anggur ik elerukmu yatukmu wilip atuk lit inggiken helep lehet 
hililip turuk hag toho welaruhun. 
23Ap seliyonen hat huwabul ulug mug hiyaruk lit tog fam sele haptuk 
lamuhup angge famen 
24hat hindi yuwag toho wereg lit hinggik fano rehen fuki roho tog fam 
unusuruk laruhun. An Yakub Nikni Allah ineyon helep owik hag toho wereg 
lit Israel ninap wanggi wat nenesuhon inowen hat hineyap haptuk laruhu. 
25Allah mondabi ineyon an hikniyen wel turuk lahiyon inowen hat let haptuk 
lit osit poholman pilap hirik waharuk lit kinang apman ik lahap hirik 
waharuk laruhu. Malik men wam men anggolo og hutuk laruhu. 
26Tom wal tilmu werehap tibahon arimano yat toho laharuk angge famen an 
Nikni Allahn og hutuk laruhu angge arimano anggolo rehen tom arimano 
men wirim teg laruhu fug. Hori enesehelimuwen hat hamu eneg Allahn 
mumal hasuhon welahenma Aren og hitmin perukon arimano hat hubam 
eneg atuk laruhu. 
27Benyamin, hat olomene olokon hag toho wereg lit ilingge ap unusuruk lit 
enengge huhul warukon arimano hubanggo fibir eneptuk laruhun,” ibag. 
28Obog toho ibag ane ari it enebe nisanggowen wal tanehen ondohowonen 
endebuhubon unubam teko laruk laruhu ane fahet hiyag isibareg Allah unuk 
fam hi enepfag. 

Yakub war atfagma o Kanaan salik libag ane 

29-30 Hi enepfareg Yakuben umalikisi hiyag isaruk lit, ”Niknisi tam larusama 
onombolim lamin halug it iniraham Kanaan kinangma o Mamre yali fil 
Makhpela owikmu sal nabik lahup. Owik ino men kinang walinggoho 
werehon men fahet Abraham inowen Het ahun Efron fam onggo palfareg ngi 
atfag ambeg ino 
31uhe Sara men inggareg men amloho Ishak men uhe Ribka men sal enepfag. 
It iniraham anden Lea oho saltikik. 
32Kinang numbusahen onggo palfag ambeg ino an oho sal nabik lahup,” ulug 
hiyag isibareg 
33ying atuk lit war atfareg umbasi men mangno atfag. 

Kejadian 50 

1War atfagma Yusuf ino ikni emberimu ying atfareg mako pug toho seneg lit 
uba yatuk latfag. 
2Uba yatfareg nikni tot amusun toho foroho lamuhuken amben fano-fano 
angge ebene are rebelihip ulug ap warehon hal eneptuk inap hiyag isibag. 
3Hiyag isibagma ap wareg iringguruk inaben turuk ane hikit toho 
iringgurukmen eneg hup teng misig nubam hilag nuwalen 40 atfag. Mesir 
inaben hup teng hinahan 70 fam Yakub fahet fong watuk latfag. 
4-5 Fong watuk latfagma Yusufen Mesir inap inikni otsi fam hiyag isaruk lit, 
”An nikni war atukon horog teg li hiyag nutuk lit, ’An war aruhukmu 
nangginang o Kanaan werehon fam sal nabuhup perikik ambeg sal nabik 
lahunen hele tik-tem toho imihin,’ ulug hiyag nitisi. Hiyag nitisi ane hikit 
toho tuhukteg suhuloho waruhuken ninikni ap suwon inowen fano lawag 
imisiyen hiyag irik lalihip,” ulug hiyag isibagma libag. 
6Hiyag irik libagma ap suwon inowen, ”Ikni fam sali irisi ane hikit toho salik 
lamisi ehek ulug hiyag irik lalihip,” ulug hiyag isibag ane ino Yusuf hiyag 
irik libag. 

7-8Hiyag itfagma Yusuf ino uhe malik men owesi otsi men ori winon men 
ninikni saltul ulug laruk lit unumalikisi toron men enembohom men o 
Gosyen embeselug larukmu Mesir inap onowesi suwon-suwon men inikni otsi 
men ambiyeg laruk latfag. 
9Kereta ap emberimu laharukmu wam kudan lisoho walug laruk angge 
arimano oho it men laruk lit asan hum toho laruk latfag. 
10Kema laruk lit aben roti anggen al sahaltuk ambeg o Atad ik Yordan yali 
fil werehon horogma libareg Yusuf inowen, ”Fesi lahaboho wereg lit hunu 
sini yunggultuk lamuhuk,” ulug hiyag isibagma enele hum toho piya sini 
yunggultukmen eneg hup sabirenam welatfag. 
11O Atad inowen yunggultukmu yet isibareg o Kanaan inaben enele uruk lit, 
”Mesir inaben enele hum toho piya sini yunggultuk,” uruk latfag ane hikit 
toho o ino Abel-Mizraim suwaleg. 
12Ari tibareg Yakub umalikisi arimanowen inikniyen hiyag isibag ane hikit 
toho 
13inikni wareg ino walug o Kanaan libareg o Mamre yali fil Makhpela 
owikmu kilapfag. Owik ino kinang walinggoho werehonet Abraham inowen 
nuhe Sara salmin ambeg ulug Het ahun Efron fam onggo palfag ambeg ino 
14Yusuf inowen ikni kilapfareg owesi otsi men, ap at men watfahon arimano 
obog toho o Mesir suhuloho libag. 

Yusuf inowen owesi inindi yuwahap enepfag ane 

15Yakub war atfagma Yusuf owesi arimanowen enele uruk lit, ”Niren Yusuf 
fam siyag ane turukukon fahet ayeg waroho nunusuhu ano?” uruk latfag. 
16Ari ibareg ap eke hiyag utuk lit, ”Yusuf ambeg lamihinteg hiyag itmihinon 
tu, ’Ninikni war atukon horog tegma 
17hiyag nisaruk lit, ’Honot Yusuf fam alem mondabi siyahon tirikibon 
ambolmayap tuhuwen heng tuhup,’ irisi. Ari fahet nit Allah ninikniyen wel 
turuk latisiyon amingmingangge welahereg siyag ane hubam turukukon 

apmayap timihinen heng haptuk lahe ehesa,’ imihin,” ulug monde fibagma 
libag. Libareg hiyag utukmu Yusufen hol hibareg uba yatuk latfag. 
18Welatfareg Yusuf owesi arimanowen nir oho lul ulug onot ambeg libareg 
olohotma kinangma sahung atfareg, ”Nit hat hamingmingangge welahe,” 
ulug hiyag itfag. 
19Hiyag itfagma Yusufen ele uruk lit, ”An Allah ibalma welam fug teg lahireg 
henekol toho welam fug! 
20Hiren an nuwabul perikip angge famen Allahn iren tulusa ane ari feneyen 
anden ap anggolo let enebuhuk perisi. Ap anggolo roho war amuhup tohon 
let enebuhuk perisi ane hikit toho ketiya teko larisi. 
21Ari fahet henekol toho welam fug. Hit hunumalikisi men anden fet henesug 
laruhuk,” ulug hiyag isibag. Ari ulug ele fano roho hiyag isaruk lit owesi 
inindi yuwahap enepfag. 

Yusuf war atfag ane 

22Yusuf ori men o Mesir weregman eneg indag tibag sali mo ilig am wirig am 
turukmu teng uhan 110 atfag. 
23Yusuf ino sabal atfareg amloho Efraimen umbusagsi indag eneptuk latfahon 
yet isaruk lit amloho wandabon Manasye inowen indag tibahon Makhir 
inowen endetfahon itano numalikisi yuhon hag toho wereg ulug fet enesug 
latfag. 
24Yusuf war atukon horog atfagma owesi hiyag isaruk lit, ”An war aruhukmu 
Allahn hit fet henesugmen eneg o aruwen hondog heneplug wilip aruhureg 
Abraham, Ishak, Yakub fam og hisahuk ulug sali imbibag ambeg ino hondoko 
hunumbahik lahu. 
25Hunumbahik lahu sambil an nuwag og naplug lahuben henele tik-tem toho 
ilihip,” ulug hiyag isibag. 
26Hiyag isibareg Yusuf ino indag tibag sali mo ilig am wirig am turukmu teng 
uhan 110 atfagma war atfag. War atfagma ebe amusun toho foroho lamuhuk 



153 

 

 
ALLAH WENE 

© 2018, Indonesian Bible Society. 
 

 
 

 

ulug amben fano-fano angge ebene are ribareg peti e sali roho witfahon fam 
kilapfag. 

  



154 

 

 
ALLAH WENE 

© 2018, Indonesian Bible Society. 
 

 
 

 

Keluaran 

Keluaran 1 

Mesir inaben Israel inap unubam onolok toho turuk latfag ane 

1 Hun Yakub unuk eke Israel urukon umalikisi men unuhesi malik men Mesir 
kinangma libag. Yakub umalikisi ununuk te 
2Ruben, Simeon, Lewi, Yehuda, 
3Isakhar, Zebulon, Benyamin, 
4Dan, Naftali, Gad, Asyer men libag. 
5Yakub umalikisi o Mesir libahon enebe mangno roho teng hinahan 70 
welatfag angge famen Yusuf ino atam o Mesir libareg welatfag. 
6Welatfagma Yusuf men owesi otsi men at minon arimano obog toho war 
atuk latfag. 
7It arimano unumalikisiyen indag eneptukonen endetukmen eneg folo-folo 
anggolo atuk lit o Mesir keleg atuk latfagma winag isa fug teg latfag. 
8Winag isa fug teg latfag li Mesir kinang seneg ahun ap suwon eke lahibahon 
inowen Yusuf fahet apeleg toho welatfag. 
9Ap suwon inowen umalikisi fam hiyag isaruk lit, ”Israel inap enebe anggolo 
atuk lit inine anggolo rehen nit men ambi reg lam fug teg lahe. 
10Ap seliyon nit nunusul ulug waharukmu Israel inap ap seliyon men mangno 
atlug nit nunusuhupteg kinang aru famen linggik-longgo uhup tohon. It 
enebe anggolo amuhup tohon niren unubam nungge ane tuhuk ulug wenggel 
hulteg tuhuk,” ulug hiyag isibag. 
11Ari ibagma Israel inaben yabuk angginon wituk lit inindi anggin atug wiyig 
amag ulug Mesir inaben yabuk wal taneg mingming eneptuk inap lahap 
enepfag. Lahap enepfahon arimanowen, ”O pumbuk ap suwonen mun angge 
man angge foroho ambeg wituk lamuhup,” ulug hiyag isarukmu o Pitom men 
Raamses men wituk latfag. 

12Yabuk angginon wimiyek ulug ininggik lisoho emberuk latfag angge famen 
o men kinang men sat toho witukmen eneg Israel inap enebe anggolo atuk 
lit kinang atogman atogma keleg atuk latfagma Mesir inaben it fahet enekol 
atuk latfag. 
13-14Enekol atuken nin yabuk anggolo roho wimiyek ulug Mesir inaben Israel 
inap inindi isa fug angge onolok teg lit unubam ouk amag ulug ininggik 
lisoho emberukmu kinang tag toho o wituk lit suburu yabuk oho sat toho 
wituk latfag. 
15Ari roho turukmu Mesir inap onowe suwon inowen Ibrani hiyap malik 
indag tarukon let eneptuk hiyap Sifra men Pua men wol enepfareg 
16hiyag isaruk lit, ”Ibrani hiyaben malik indag tarukmu hiren let eneptuk lit 
ap umalik ano hiyap umalik ano indag atukon fahet kim haruk lamuhup. Ap 
umalik indag atuk halug ware feseruk lamuhup, hiyap umalik halug anum 
paltuk lamuhup,” ulug hiyag isibag. 
17Hiyag isibag angge famen hiyap piren itano Allah fahet enekol toho wereg 
lit Mesir inap onowe suwon inowen ibag ane holuk fug angge ap umalik oho 
onoluk welamag ulug enenum pal eneptuk latfag. 
18Enenum pal eneptuk latfagma Mesir inap onowe inowen hol hibareg hiyap 
piren itano wol enepfareg, ”Nungge fahet hiren ap umalik oho enenum pal 
eneptuk lahep?” ulug kapal isibagma 
19iren hebeloho hiyag utuk lit, ”Ibrani hiyap arimano Mesir hiyap men wirim 
teg eleg lit inine roho wereg ane ariyen nit uwan wam fugmu tam enemu 
indag taruk,” ulug hiyag itfag. 
20-21Hiyap piren itano Allah fahet enekol toho wenggel haruk latfagma Allahn 
indi enesug lit it unumalikisi oho anggolowap eneptuk latfagma Israel inap 
oho enebe teng-teng angge atuk lit inine anggolo atuk latfag. 
22Inine anggolo atuk latfagma Mesir inap onowe suwon inowen, ”Ibrani inap 
unumalikisi ap angge indag atukon ik Nil ikma hik isa laruk lamuhup, hilani 
malik eneg embeseruk lamuhup,” ulug umalikisi Mesir inap hiyag isibag. 

Keluaran 2 

Musa indag tibag ane 

1Ari turuk latfag li itano unggul unuk Lewi ahun misihen Lewi hiyap eke 
hilibag. 
2Hilibagma hiyap inowen malik ahummu fet talug latfareg ap umalik indag 
tibag. Indag tibareg pen hibagma malik ino ebe fano latfagma isingan 
hirahoma foroho lit weregman pikalem hinahan atfag. 
3Pikalem hinahan atfagma malik ino su atuken hiraho fuk fug tehen kou fili 
fam wirihon wibareg ik kuhu fug ulug il ke somug are rebelug malik ino kila 
fibareg ik Nil ayegma longgop sehelimu sa ribik libag. 
4Owe hilani malik ino kou ino sa ribik libag ambeg tot yat toho unduhuk lit 
not ubam nungge ane atmisi ulug yet teg lit welatfag. 
5Yet teg lit weregman Mesir inap onowe ahaloho nahap ik umag tamin ulug 
ikma waharukmu amingmingangge hiyap angge piren hinahan itano ik 
ayegma la wam turukmu ap suwon ahaloho inowen yet harukmen kou eke 
longgop palimu sa regma yet hibareg amingmingangge eke fam, ”Kou ari 
wak lag!” ulug hiyag itfagma wak libag. 
6Walug watfagma ap suwon ahaloho inowen kou ino ele husoho kim 
harukmen malik fuwon eke uba yatuk latfagma kim hibareg indi haruk lit, 
”Malik aru Ibrani umalik,” ibag. 
7Ibagma itano owe hilani malik ino iraham watfareg ap suwon ahaloho ino 
fam ele uruk lit, ”Haren fano peruk lahen halug malik aru ag mondotuk 
laruhuwon fahet Ibrani hiyap ag werehon eke yami roho hondohik lamin,” 
ulug hiyag itfag. 
8Hiyag itfagma ap suwon ahaloho inowen, ”Fano hondohik lamihin,” ulug 
hiyag itfagma hilani malik ino libareg malik ino isinga hondoholug watfag. 

9Hondoholug watfagma ap suwon ahaloho inowen malik ino isinga fam ele 
uruk lit, ”Malik aru walug lamihinteg an fahet ag mondotuk laruhunmu 
anden onggo og huruhuk,” ibagma walug libareg isingan ag mondotuk latfag. 
10Ag mondotukmen malik ino su atfagma isingan ap suwon ahaloho og 
itfagma aren malik ino amlohowap taruk lit malik aru ikman lisoho hilarikik 
ulug ap suwon ahaloho inowen unuk Musa suwalfag. 

Musa o Midian libag ane 

11  Musa ino kabini atfareg nori Israel inap pen isa lamin ulug libareg pen 
isarukmen yabuk wiriyek ulug ininggik lisoho emberukmu asengseng toho 
yabuk waruk lit weregman Mesir ahun misihen Musa are Ibrani ahun eke 
pinggi ware feserukmu yet hibag. 
12Yet hibareg ap wereg ano ulug ambol fil aluke fil yet isibareg eleg latfagma 
Mesir ahun ino pinggi ware fisibareg kinang habuloho sale fisibag. 
13Musa ino nin eke likiyamon libareg yet harukmen Ibrani inap piren it-it yik 
aptuk latfagma alem lahapfag ahun ino fam, ”Nungge fahet hare watuk 
lahen?” ulug hinog og hibag. 
14Hinog og harukmen ap inowen, ”Nit fahet nonowe wereg lit unggum kong 
turuk lamag ulug ap san in haptisi? Haren Mesir ahun eke sono ware feserikin 
hag toho an eke nuwatmin ulug turuk lahen?” urukmu Musa inowen, ”Yihi, 
nakolen, ap watikikon fahet aben holtusa,” ulug indi akolen yuk libag. 
15-16Mesir inap onowe suwon inowen Musan Mesir ahun eke ware fisibag ane 
hol hibareg ke roho ware fusuhuk peruk ane Musa oluk atfareg nuwaruhu 
rohon ulug akolen folo-folo o Midian kinang fam libareg kel tamin ulug ik 
fahet kinang habulig ambeg iraham heriyeg latfag. Musa Midian kinang fam 
libag li itano Allah fahet hubu lahaptuk ahun unuk Yitro welatfahon ino 
aholani sabiren welatfag. Yitro aholani sabiren itano Musa ik fahet kinang 
habulig ambeg heriyegma watfareg ninikni ambohom fahet ik hinang enebul 
ulug turukmen 

17wam foroho inap winon watfareg hilani arimano yanggal eneptuk latfagma 
Musa ino hagmag in atlug windat enepfareg enembohom arimano ik nawag 
ulug hinang isibag. 
18Hinang isibagma it inikni Yitro ambeg watfagma it unubam, ”Hit nungge 
fahet yoho folo-folo wahep?” ulug kapal isibag. 
19Kapal isibagma iren inikni fam, ”Wam foroho inaben nit yanggal 
nenebehesama Mesir ahun ekeyen ninibil ahareg nenembohom ik nawag 
ulug hinang esehekma wahe,” ulug hiyag itfag. 
20Hiyag itfagma Yitro inowen, ”Ap let henebehekon ino kema wereg? 
Nungge fahet embeselug wahep? Suburu namisiyen hondohik lalihip!” ibag. 
21Hondohik libagma Musa inowen o aru welaruhuk pibareg Yitro men 
weregma ahaloho Zipora og itfag. 
22Og itfagma malik ap umalik indag tibag. Indag tibagma Musa inowen an 
pog nahun tuma welahi ulug malik ino unuk Gersom suwalfag. 
23Mo amusun toho welatfareg Mesir inap onowe suwon ino war atfag angge 
famen Mesir inaben yabuk angginon Israel inap unubam emberukon eleg 
atfag fugmu enele ya nga uruk lit Allah fam, ”Yihi, onolok toho mingming 
neneptuken let nenebin,” ulug heng turuk latfag. 
24Allahn iren uba yatukon hol hibareg Abraham, Ishak, Yakub unubam, ”Hit 
An numalikisi weregma An hit Hinikni welaruhuk,” ulug sali imbibag ane 
wenggel hibag. 
25Wenggel hibareg Allahn Israel inap indi enesug lit let enebuhuk peruk 
latfag. 

Keluaran 3 

Allahn Musa wol tibag ane 

1O misihim sambil Musa inowen iyamal Midian ahun Yitro Allah fahet hubu 
lahaptuk ahun ino ambohom foroho lit wam arimano hondog eneplug lekma 

pisan isalug libareg tom Horeb unuk eke Sinai Allah antom ino alma 
welatfag. 
2Wereg lit yet harukmen NINIKNI Allah ot malaikat ino e folim indok 
ambulpul turukon fam inam atfag. E folim indok ambulpul turuk latfag angge 
famen indoken naruk elegma Musa inowen yet hibareg, 
3”Yihi, nakol-e, e ari fam indok ambulpul turuk famen indoken naruk elehen 
an horogma laminteg kim hamin,” ulug 
4horogma larukmu NINIKNI Allahn yet hibareg alog ahen ino famen ele uruk 
lit, ”Musa, Musa,” ibagma Musan, ”Wo,” ibag. 
5Wo ibagma NINIKNI Allahn, ”Hat horogma wam fug! Hat unduhuk lahen 
ambeg An Allah welahireg huyug hililip angge lole felug unduhuk latmihin. 
6An nele uruk lahiyon aru humbusagsi Abraham, Ishak, Yakub Inikni Allah 
An welahi,” ulug hiyag itfagma Allah hamin fug ulug Musa ino akolen 
inggiken orohole salfag. 
7Orohole salegma NINIKNI Allahn ele uruk lit, ”An numalikisi Mesir kinang 
fam asengseng toho weregma yet isaruk lahi. ’Mesir inaben alem angginon 
nunubam emberukon ininggikmu angge tel nenebin,’ ulug enele hum toho 
An nubam urukon holtuk lit simbuk toho wereg ane fahet noluk toho welahi. 
8Mesir inap ininggikmuwen windat enebuhuk ulug wambik wahi. Mesir 
kinang ari famen wiliboho hondog eneplug kinang fanoma hiyaleg ambeg ag 
owe men kin ahaluwe men eleg am fug angge mondabi anggolo wereg ambeg 
imbisik lahuk. Kanaan inap, Het inap, Amori inap, Feris inap, Hewi inap, 
Yebus inap wereg ambeg hondoko imbisik lahuk. 
9Mesir inaben Israel inap unubam anggin ane turukmu ngi hum urukon 
Anden hol haruk lit yet isaruk lahi. 
10Alem ari fahet ketiya An numalikisi Israel inap arimano o Mesiren wiliboho 
hondog eneplug lahunen Mesir inap onowe suwon ino fam heng tik lahunon 
fahet Anden hat mon haptuk lahi,” ulug hiyag itfag. 



160 

 

 
ALLAH WENE 

© 2018, Indonesian Bible Society. 
 

 
 

 

11Hiyag itfagma Musa inowen Allah ubam ele uruk lit, ”An ap sa hag toho 
welahireg Mesir inap onowe ambeg nambong se roho lahukteg, ’Israel inap 
hondog eneplug wilip aruhuk,’ ulug heng tuhuk?” ibagma 
12Allahn, ”An hat men welaruhuk. Hat Israel inap o Mesiren hondog eneplug 
wilip aruhunteg tom tu famen An nubam sembahyang uhun sambil Allahn 
mon naptuk lit tem toho irisi puhun,” ulug hiyag itfag. 
13 Ari ibagma Musa inowen, ”An nori Israel inap enembeg lahukteg unubam 
hiyag isaruk lit, ” ’Nunumbasi Inikni Allah inowen an hit henembeg mon 
naptisi,’ ulug hiyag isahukmu iren hebeloho an nubam, ’Mon haptisi ahun 
ino unuk sa?’ ulug kapal niyahupmu anden it unubam nungge uhuk?” ulug 
Allah umung hibag. 
14 Umung hibagma Allahn Musa fam hiyag utuk lit, ” ’An nunuk ’An 
welahiyon An fobik oho nin aruhuk fug,’ urukon inowen mon naptisimu 
wahi,’ ulug hiyag isahun. 
15’Nunumbasi Abraham, Ishak, Yakub INIKNI Allah inowen monde 
nubaharisi,’ uhun. An nunuk HINIKNI aru aben wol naptukmen eneg 
welamuhup. 
16Lahunteg Israel inap onowesi obog toho wol enebuhunteg palu amuhupmu 
unubam hiyag isaruk laruhunon tu, ’NINIKNI Allah, nunumbasi Abraham, 
Ishak, Yakub Inikni ino an nambeg inam atisireg ele nubam uruk lit, ’Mesir 
inaben Israel inap unubam anggin ane turukmu yet isaruk lahi. 
17It Mesir kinang fam asengseng toho werehen Anden hondog eneplug wilip 
aruhukteg kinang Kanaan inap, Het inap, Amori inap, Feris inap, Hewi inap, 
Yebus inap wereg ambeg ag owe men kin ahaluwe men eleg am fug angge 
mondabi anggolo wereg ambeg hondoko imbisik lahuk,’ irisi,’ ulug hiyag 
isahun. 
18Haren hiyag isahun ane holuhup halug hat men Israel inap onowesi men 
Mesir inap onowe suwon ambeg lahupteg hiyag utuk lit, ’NINIKNI Allah, 
Ibrani ninap Ninikni nit weregma inam atisireg ele hiyag nisarisi. Ari fahet 

fano pemihin halug nit hup hinahanam lekma lahukteg Allah NINIKNI fahet 
wam esebuhuk,’ ulug hiyag umuhup. 
19Ari roho hiyag umuhup angge famen Mesir inap onowe inowen, ’Lalihip,’ 
ulug hiyag hisahu fuhon An noluk. Anden alem angginon ubam emberuk 
laruhuk halug eneg wilip atlihip ulug hiyag hisahu. 
20An ninggik ineyon fam Mesir inap aben tuk fug ane roho unusuhukmu 
eneg, ’O aruwen wilip amek!’ ulug hiyag hisahumu lahup. 
21 Hit lahup sambil ino Anden Mesir inap inindi fanowap enebuhukmu Israel 
inap ininggikmu eleg angge wilip amuhup fug. 
22O ari sambil Israel hiyap wal tanehen Mesir hiyap it men horog toho 
werehon men o misigmu werehon men unubam, ’Ili ruruk angge men 
umbagpag turuk angge men sum fanowon men og nisalihip,’ ulug heng 
enebuhupmu og isahup. Og isahup angge arimano unumalikisi wan 
enebuhup. Ari roho tuhup ane ari Mesir inap enengge huhulangge hilaruk 
hag toho Israel inaben turuk lit wilip amuhup,” ulug NINIKNI Allahn Musa 
hiyag itfag. 

Keluaran 4 

Allahn enehangge wal hahun ulug Musa hiyag itfag ane 

1Allahn Musa ubam ele hiyag itfagma Musa inowen hebeloho hiyag utuk lit, 
”Israel inaben an nele holuk fug anggeyen, ’Hele si ane uruk 
lahen, NINIKNI Allah harikin fug,’ uruk lamuhupmu anden it unubam nungge 
ane tuhuk?” ulug kapal hibagma 
2NINIKNI Allahn, ”Hinggikmu ari nungge seneg lahen?” ibagma, ”Wanggun 
seneg lahi,” ibag. 
3Ibagma NINIKNI Allahn, ”Wanggun ari kinangma hik isin!” ibagma hik 
isibagma wanggun ino pisanggo atikim itano Musa akolen il misig hikip 
atfag. 

4Hikip atukmen NINIKNI Allahn, ”Nin ahaye han lisoho wamihin,” ibagma 
lisoho wibag. Nin lisoho warukmen wanggun atfagma 
5NINIKNI Allahn ele uruk lit, ”NINIKNI Allah, nunumbasi Abraham, Ishak, 
Yakub Inikni ino we tem harisi puhuben ari turuk laruhun,” ibag. 
6Nin NINIKNI Allahn ele uruk lit, ”Hinggik sum ele ke kila fin!” ibagma inggik 
sum wan teg latfahon ele ke kila fibag. Inggik sum elman lisoho wibagma 
inggik yanggo atuk lit salukangge reg latfag. 
7Salukangge reg latfagma, ”Nin sum ele ke kila fin!” ibagma nin sum elma 
kila fibareg lisoho wibagma fano atfag. 
8Fano atfagma NINIKNI Allahn ele uruk lit, ”Enehangge atamon hag toho wal 
hahunmu yet hahup angge famen hat hele holuhup fug halug enehangge 
pirenehon wal hahunmu tem toho puhupteg hele holuhup. 
9Enehangge pirenehon fam inindi anggar am fug angge hele holuhup fug 
halug ik Nil hinanggik lahunteg kinangma hilili fuhunmu mep aruhu,” ulug 
hiyag itfag. 
10Ari ulug hiyag itfagma Musan te, ”Nikni, indamen tulug ketiya Haren an 
nubam hele uruk lahenma oho an nele ine roho uk fug teg lahi. Nambilik 
anggin tehen nele se roho uk fug teg lahi,” ibagma 
11NINIKNI Allahn, ”Ap ambilik san og isaruk? Ele urukon, ele uruk elehon, 
inisanggo larehon, inisanggo husihon, inil hupnihon, inil fenggenehon san 
wal turuk? An HIKNI Allahn wal turuk lahi fug? 
12Ari fahet hat lamihinteg hele se roho uruk laruhunen let haptuk lit hiyag 
isaruk laruhun ane Anden milal haptuk laruhuk,” ulug hiyag itfag. 
13Hiyag itfagma Musan te, ”Nikni, an we tem toho lahuk fuhen ap winon eke 
monde fuhun,” ibagma 
14NINIKNI Allahn Musa fahet olok hibareg, ”Hat hare Harun, Lewi ahun ino 
wereg eleg ano? At ele ine roho urukon An noluk. At te hat yet hiyahuk ulug 
ahiyeg toho holohotma funggalma waharuk. 

15Hat hambeg waruhumu aren ap hiyag isaruk laruhu ane haren hiyag 
utukmu hat hele muko hiyag isaruk laruhu. Anden hit henele seleg toho uruk 
lamuhuben let heneptuk lit hiren turuk lamuhup ane hiyag hisaruk laruhuk. 
16Hat hele at hiyag utukmu aren Allah hag toho wereg lit hiyag nutuk ulug 
hat hele lisoho Israel inap hiyag isaruk laruhu. 
17Aben tem toho hiyag nesehek peruk lamuhuben enehangge wanggun aru 
fam wal haruk laruhuk ulug hinggikmu seneko lahun,” ulug hiyag itfag. 

Musa o Mesir suhuloho libag ane 

18Allahn ari ibagma Musa iyamal Yitro ambeg suhuloho libareg ubam ele 
uruk lit, ”Haren fano pemihin halug an nori fano roho wereg ano ulug o 
Mesir isa lahuk,” ibagma Yitro inowen, ”Fano isa lahun,” ibag. 
19Ari ibagma Musa ino kinang Midian embeselug uwan la 
fugmu NINIKNI Allahn at ubam ele uruk lit, ”Hat huwabuhuk perukon 
arimano mondabi war atusama ketiya o Mesir suhuloho lahun,” ulug hiyag 
itfag. 
20Ari ulug hiyag itfagma uhe men umalikisi men og eneplug wam keledai 
fam lahap enepfareg it inim o Mesir lul ulug laruk latfag. Allahn, ”Wanggun 
aru hinggikmu seneko lahun,” ulug hiyag itfag ane roho laruk latfag. 
21Larukmu NINIKNI Allahn Musa fam, ”Hat o Mesir suhuloho lahunteg 
enehangge Anden tuhun ulug hineyap haptikikon itano Mesir inap onowe 
suwon olohotma wal haruk laruhun angge famen Anden ap suwon ino indi 
arikap tubusuhukmu humalikisi Israel inap men lalihip ulug hiyag hisahu 
fug. 
22Hiyag hisahu fugmu haren ap suwon ino fam hele uruk lit, ’NINIKNI Allahn 
ele urukon tu holeg lamin: Israel inap arimano An numalikisi wandabon 
werehen 
23Anden hiyag hutuk lit, ’Numalikisi arimanowen An nubam sembahyang ik 
lahuben hiyag isamihin,’ ulug heng haptikik angge famen haren hiyag 

isarikin fugmu ketiya hat hamloho wandabon An Allahn ware fusuhuk irisi,’ 
uhun,” ulug Musa hiyag itfag. 
24Ari ulug hiyag itfagma Musa uhe malik men o Mesir lahuk ulug kema 
nohorukmu NINIKNI Allah ambeg watfareg ware fesemin ulug turuk latfag. 
25-26Ari ulug turukmen Musa uhe Zipora inowen helep ele ohowon habo 
hahon wibareg amloho ambilahap palfag. Ambilahap palfahon ino fam Musa 
uyugmu tung hibareg ambilahap palfahon fahet wenggel haruk lit, ”Hat an 
nahun mep wilip atukon welahen,” ibagma NINIKNI Allahn watmin fug ulug 
Musa imbisibag. 
27Welatfareg itano NINIKNI Allahn Harun fam, ”Musa olohotma lekma 
lamihin,” ibagma Harun ino libareg tom Sinai Allah antom alma salkal ibareg 
mako pug toho hi ribag. 
28Hi ribagma, ”NINIKNI Allahn, ’O Mesir lahunteg enehangge ari-ari wal 
haruk laruhun,’ ulug hiyag nitisi,” ulug Musa inowen Harun hiyag itfareg 
29Harun men o Mesir libareg Israel inap onowesi obog toho wol enepfagma 
palu arik watfag. 
30Palu arik watfagma NINIKNI Allahn Musa fam hiyag itfag ane ino Harun 
inowen hiyag isarukmu Musa inowen enehangge Allahn hiyag itfahon itano 
it iniline wal haruk latfag. 
31Wal harukmu Israel inaben we tem hiyag nesehesa pibag. NINIKNI Allahn 
nit asengseng toho welaheyon yet nisarisireg let nenebuhuk peruk lit wereg 
ulug hiyag isarukmu hol hibareg enelenggen fam hur atfareg Allah wel turuk 
latfag. 

Keluaran 5 

Musa men Harun men Mesir inap onowe ambeg libag ane 

1Welatfareg Musa men Harun men Mesir inap onowe suwon ambeg libareg 
ubam enele uruk lit, ”Israel ninap NINIKNI Allahn ele urukon tu holeg lamin, 

’Lekman Hinikni Allah fam sembahyang ik lahup,’ ulug numalikisi hiyag 
isamihin irisi,” ulug hiyag itfagma 
2ap suwon inowen, ”HINIKNI Allah ap sa hahon weregma At ele anden holtuk 
lit, ’Hit Israel hinap lalihip,’ ulug hiyag hisamin? HINIKNI Allah an napeleg. 
Lalihip ulug hiyag hisamin fug,” ibag. 
3Ari ibagma Musa men Harun menen, ”Nit Ibrani ninap Ninikni Allah 
niniline ebenam atisireg ele hiyag nisarisi. Ari fahet fano pemihin halug nit 
hup hinahanam lekma lahukteg Allah NINIKNI fahet wam esebuhuk. 
Esebuhuk fug halug NINIKNI Allahn tog feneyen ano ouk feneyen ano 
nunusuhu rohon!” ulug hiyag itfag. 
4Hiyag itfagma ap suwon inowen, ”Israel inaben yabuk warukmu nungge 
fahet hiren yabuk umbusukag ulug og enebul peruk lahep? Yabuk wituk 
latlihiben aliyek! 
5Hit hunumalikisi Israel inap enebe anggolo weregma yabuk iren witukon 
ari embeselug kel ta lahup ulug nangginoho peruk lahep?” ibag. 
6O ino sambil Mesir inap onowe suwon inowen otsi yabuk wiriyek ulug Israel 
inap mingming eneptuk latfag inap men, Israel inap yabuk warukon 
enesehelimuwon onowesi roho welamuhup ulug lahap enepfahon men 
unubam ele hiyag isaruk lit, 
7”Hoholangge kinang men mangno roho tag tebelug o wituken hoholangge 
og isaruk latikip hag toho fobik og isaruk lamuhup fugmu enemu yami roho 
wak laruk lamuhup angge famen 
8kinang anggolo tag taruk latusa hag toho tag turuk lamuhubon winag 
hahupmu alindik aruhu fug. Inirim toho eneg turuken, ’Ninikni Allah fahet 
wam waroho eserik lahuk,’ ulug enele hi roho uruk. 
9Iren yabuk sat toho wituk halug ap enele si ane urukon holtuk lamuhup fug. 
Ari fahet yabuk angginon wituk lamuhuben mingming eneptuk lamuhup!” 
ulug ap suwon inowen hiyag isibag. 

10Hiyag isibagma Israel inap mingming eneptuk inap men Israel inap 
onowesi roho welatfahon men libareg Israel inap unubam hiyag isaruk lit, 
”Nit nonowe suwon inowen, ’Hoholangge og isaruk lamuhup fug,’ ulug hiyag 
nisarisimu 
11hit henemuwen hoholangge yami roho wak laruk lit kinang men mangno 
roho tag turuk lamuhup angge famen tag turuk lamuhubon alindik aruhu 
fug. Tam anggolo tag turuk latikip hag toho fobik oho tag turuk lamuhup,” 
ulug hiyag isibag. 
12Ari ulug hiyag isibagma Israel inap o Mesir kinang atogman atogma 
hoholangge yami roho wak laruk latfag. 
13Enemuwen yami roho wak larukmu mingming eneptuk inaben, ”Tam 
hoholangge og hisarukmu likiya hupmu anggolo tag turuk latikip hag toho 
ketiya oho anggolo tag turuk lamek! Alindik toho tag tilihip fug!” ulug enele 
olok toho hiyag isil laruk latfag. 
14Hiyag isil laruk lit Mesir inaben Israel inap mingming eneptukon 
arimanowen Israel inap fahet onowesi roho welamuhup ulug in enepfahon 
unubam hiyag isaruk lit, ”Hit hunumalikisiyen tam kinang anggolo tag turuk 
latusa hag toho nungge fahet ketiya tag turuk eleg?” ulug yik angge unusuruk 
latfag. 
15Ari turuk latfagma Israel inap yabuk warukon onowesi roho welatfag inap 
arimano Mesir inap onowe ambeg libareg at ubam enele uruk lit, ”Nungge 
fahet haren nit nunubam ari turuk lahen? 
16Hoholangge og nisaruk eleg anggeyen kinang tag tiyek ulug mingming 
neneptuk lit yik angge nunusuruk angge famen alem hat hamingmingangge 
unubam wereg,” ulug hiyag itfag. 
17Hiyag itfagma ap suwon inowen, ”Hit hinirim toho eneg turuk lit, 
’NINIKNI Allah fahet wam waroho eserik lahuk,’ uruk lahep. 
18Ari fahet suhuloho yabuk wirik lalihip! Hoholangge og hisaruk lam fug 
anggeyen kinang tag turuk lamuhubon alindik aruhu fug!” ulug hiyag isibag. 

19Ari ulug hiyag isibagma Israel inap onowesi roho in enepfahon 
arimanowen ari roho hiyag nesehekma siyag toho welamuhuk ulug inindi 
anggin atfareg 
20ap suwon ibamen wilip atug Harun men Musa men selma yet enesugmu 
enembeg libareg 
21it unubam enele uruk lit, ”Hiren turuk latikibon ari famen ap suwon ino 
amingmingangge men inindimuwen nit fahet inirim peruk lit nunusuhuk 
ulug wenggeltuk lit werehen NINIKNI Allahn hiren turuk latikibon ari fuki 
roho yet hisaruk lit alem angginon hunubam umbuhu,” ulug hiyag isibag. 

Musan nungge fahet an mon nabik waharikin ulug sembahyang ibag ane 

22Hiyag isibagma Musa inowen nin hebeloho NINIKNI Allah fam sembahyang 
uruk lit, ”Nikni, nungge fahet Haren Israel inap holok ane ari unubam turuk 
lahen? Nungge fahet an tuma mon nabik waharikin? 
23An Mesir inap onowe ambeg larikikteg Haren irikin ane hikit toho hiyag 
itikik li itanowen ap suwon inowen Israel inap siyahap eneptukmen eneg 
wereg angge famen Haren humalikisi windat eneptuk lahen fug,” ibag. 
24Ari ibagma NINIKNI Allahn Musa hiyag utuk lit, ”Ketiya Anden Mesir inap 
onowe ubam tuhuk ane yet hahun. Anden at indi akolap tuhukmu aren 
lalihip ulug hiyag hisahu. An ninggik ineyonen ware fusuhukmu folo-folo 
aliyek ulug yanggal henebuhu,” ulug Musa hiyag itfag. 

Keluaran 6 

Israel inap o Mesiren hondog eneplug lahup ulug Allahn Musa men Harun men 
mon enepfag ane 

1O misihim sambil Allahn nin eke Musa fam ele uruk lit, ”An HIKNI Allah 
inowen nele aru hubam uruk lahi: 
2An Allah Abraham, Ishak, Yakub men onolohotman ebenam atuk lit, ’An 
nunuk HINIKNI welahi,’ ulug fag toho hiyag isarik iyag fugmu iren Allah ine 
anggolowon nenembeg waha ulug wenggel haruk latfag. 

3An ebenam atuk li itano nele hiyag isaruk lit, ’Kinang Kanaan aru fam hit 
ap pohon hag toho welahep angge famen hit fobik ngi amuhuben hiyag 
hisahuk,’ ulug sali emberuk latik iyag. 
4Ketiya Mesir inaben Israel inap ininggik lisoho emberukmu enele hum toho 
uba yatukon Anden hol isaruk lit sali imbiyahon hikit toho tuhuk ulug 
wenggel haruk lahi. 
5Ari ulug wenggel haruk lahireg An nele aru Israel inap hiyag isa lahun, 
’An HINIKNI Allah welahiyon inowen Mesir inaben yabuk wiriyek ulug hit 
mingming heneptukmu ininggikmuwen windat henebuhuk. An ninggik 
ineyonen Mesir inap unubam alem angginon ekeyon-ekeyon emberuk lit hit 
tel henebuhuk. 
6An hit Hinikni aruhukmu hit An numalikisi welamuhup. Anden hit Mesir 
inap ininggikmuwen windat henebuhuk halug hit hinindimuwen An nubahet 
Allah NINIKNI wereg ulug honoluk aruhu. 
7Anden Abraham Ishak Yakub men unubam, ’Kinang Kanaan we tik-tem toho 
hiyag hisahuk,’ ulug sali imbiyag ambeg ino hondog heneplug lahukteg ngi 
roho welamuhuben hiyag hisahuk. An HINIKNI Allahn nele aru ihi,” ulug 
Musa hiyag itfag. 
8Ari ulug hiyag itfag ane Musa inowen Israel inap unubam hiyag isibag angge 
famen Mesir inaben yabuk angginon wiriyek ulug mingming eneptukmu sat 
toho warukmen eneg fano amuhuk fug ulug inindi anggin atuken hol hibag 
fug. 
9Hol hibag fugmu NINIKNI Allahn Musa fam ele uruk lit, 
10”Mesir inap onowe ambeg lamihinteg Israel inap Mesir kinang embeselug 
lahuben hele hiyag itmihin,” ibagma 
11Musa inowen, ”Nori Israel inaben an nele fuki roho holtuk eleg angge re 
Mesir inap onowe inowen nangginoho nele holuk teg? Anden nele ine roho 
uk fug teg lahi,” ibagma 

12NINIKNI Allahn Musa men Harun men hiyag isaruk lit, ”Israel inap Mesir 
kinang famen hondog eneplug lahup ulug mon heneptuk lahi ane fahet hiren 
Israel inap men Mesir inap onowe suwon men hiyag isa lalihip,” ulug hiyag 
isibag. 

Musa men Harun men unumbasi fahet ibag ane 

13Musa men Harun men unumbasi ununuk tuma ul: Yakub amloho 
monggiyon Ruben umalikisi Henokh, Palu, Hezron, Karmi men welatfag. It 
arimanowen Ruben inap ununggul unuk wal taneg werehon ondoko laruk 
latfag. 
14Yakub amloho Simeon umalikisi Yemuel, Yamin, Ohad, Yakhin, Zohar, 
Saul men welatfag. Saul ino o Kanaan hiyap ekeyen Simeon indag itfag. It 
arimanowen Simeon inap ununggul unuk wal taneg werehon ondoko laruk 
latfag. 
15Yakub amloho Lewi umalikisi ununuk suwesingga fam haharoho 
imbibahon Gerson, Kehat, Merari men welatfag. Hun Lewi indag tibag sali 
mo ilig am wirig am turukmen teng fuwaben nubam hilag piren 137 atfagma 
war atfag. 
16Gerson umalikisi Libni men Simei menen ununggul unuk wal taneg 
werehon ondoko laruk latfag. 
17Kehat umalikisi Amram, Yizhar, Hebron, Uziel men welatfag. Hun Kehat 
indag tibag sali mo ilig am wirig am turukmen teng uhanen nubam hilag 
hinahaneg fiman 133 atfagma war atfag. 
18Merari umalikisi Mahli men Musi men welatfag. Hun Lewiyen 
ondohowonen ondohowon ununggul unuk wal taneg werehon arimano 
suwesingga fam haharoho imbibag. 
19Lewiyen ondohowonen ondohowon Amram inowen ikni erek Yokhebed 
hilibag. Yokhebed inowen Harun men Musa men indag itfag. Hun Amram 
indag tibag sali mo ilig am wirig am turukmen teng fuwaben nubam hilag 
piren 137 atfagma war atfag. 

20Lewiyen ondohowonen ondohowon Yizhar umalikisi Korah, Nefeg, Zikhri 
men welatfag. 
21Lewiyen ondohowonen ondohowon Uziel umalikisi Misael, Elsafan, Sitri 
men welatfag. 
22Harun inowen Aminadab ahaloho Eliseba hun Nahason erek ino hilibag. 
Eliseba inowen Nadab, Abihu, Eleazar, Itamar men indag itfag. 
23Hun Korah umalikisi Asir, Elkana, Abiasaf menen ununggul unuk wal taneg 
werehon ondoko laruk latfag. 
24Harun amloho Eleazar inowen hun Putiel ahaloho eke hilibag. Hiyap 
inowen Pinehas indag itfag. It eheyon arimano hun Lewiyen ondohowonen 
ondohowon ununggul unuk wal taneg werehon obog toho ehe. 
25Harun men Musa men ununuk eheyon unubam NINIKNI Allahn ele uruk lit, 
”Israel inap asan wal taneg werehon iraroho hondog eneplug o Mesir 
kinangman wilip amuhup,” ulug hiyag isibag. 
26Hiyag isibagma Israel inap o Mesir kinangman hondog eneplug wilip 
amuhuken hiyag nisamisi ulug Mesir inap inikni suwon ambeg libareg ubam 
enele hiyag utuk latfag. Enele hiyag utuk latfahon Musa men Harun men 
unumbasi ununuk obog toho palimu ehe. 

Mesir inap onowe henele hiyag irik lalihip ulug Allahn Musa men Harun men 
hiyag isibag ane 

27Musa o Mesir weregma NINIKNI Allahn at ubam ele uruk lit, 
28”An HIKNI Allah welahiyonen hat hubam nele uruk lahi ane il misig oho 
umbusuk fug angge Mesir inap onowe suwon hiyag irik lamihin,” ibagma 
29Musan hebeloho hiyag utuk lit, ”An nele ine roho uk fug teg lahireg Mesir 
inap onowe inowen nangginoho nele holuk teg?” ulug hiyag itfag. 

Keluaran 7 

1Hiyag itfagma NINIKNI Allahn Musa fam, ”Anden let habuhukmu hat o Mesir 
inap onowe olohotma An Allah hag toho welaruhunmu howe Harun ino hat 

fahet Allah amingmingangge nabi hag toho wereg lit hat hele lisoho ap 
suwon ino fam hiyag utuk laruhu. 
2Anden nele hiyag hutuk lahiyon obog toho haren Harun fam hiyag utuk 
laruhunmu Harun inowen Israel inap o Mesir embeselug wilip amuhuben 
Mesir inap onowe fam hiyag utuk laruhu angge famen 
3Anden ap suwon ino indi arikap tubusuhukmu holtuk laruhu fug. Anden 
Mesir inap iniline enehangge anggolo wal haruk lit aben tuk fug tohon eke 
hag eke hag turuk laruhuk angge famen at indi hebel aruhu fugmu 
4Anden alem angginon ekeyon-ekeyon Mesir inap unubam emberuk lit An 
numalikisi Israel inap o Mesiren hondog eneplug wilip aruhuk. 
5An ninggik ineyonen Mesir inap unusuruk lit Israel inap it enesehelimuwen 
hondog eneplug wilip aruhukmu Mesir inaben An nubahet Israel 
inap INIKNI Allah wereg ulug onoluk aruhu,” ulug NINIKNI Allahn Musa hiyag 
itfag. 
6Hiyag itfagma Musa men Harun menen NINIKNI Allahn hiyag isibag ane hikit 
toho turuk latfag. 
7Musa ino indag atfag sali mo ilig am wirig am turukmen teng hinahan 80 
atfagma owe Harun oho indag atfahon famen mo teng hinahan nubam hilag 
piren 83 libagma Mesir inap onowe suwon fam nenele hiyag umul ulug 
ambeg libag. 

Wanggun Harunen tohon pisanggo atfag ane 

8 NINIKNI Allahn Musa men Harun men unubam ele uruk lit, 
9”Mesir inap onowe suwon inowen, ’Tem toho hiyag nerehesa peminen 
enehangge eke niline wal haruk lamek,’ ulug heng henebuhu halug hat 
Musan Harun fam, ’Wanggun haren seneg lahenon aru ap suwon olohotman 
kinangma hik isamihin,’ ulug hiyag uruhunmu hik isarukmen pisanggo 
aruhu,” ulug hiyag isibag. 
10Hiyag isibagma Musa men Harun men Mesir inap onowe weregma 
libareg NINIKNI Allahn hiyag isibag ane hikit toho Harun inowen ap suwon 

amingmingangge men onolohotman wanggun inggikmu seneg latfahon ino 
kinangma hik isarukmen pisanggo atfag. 
11Pisanggo atfagma ap suwon inowen alem obog toho onoluk inap men hal 
inap men wol enepfareg, ”Hiren oho wal hemek!” ibagma hal ane alem 
onoluk teg lit 
12wal tanehen unuwanggun hik isarukmu pisanggo atfag angge famen 
wanggun Harunen hik isibahon inowen unuwanggun arimano abit pil-pil 
isibag. 
13Ari turuk latfag angge famen NINIKNI Allahn ibag ane hikit toho ap suwon 
indi arik teg lit Musa men Harun menen hiyag utukon holtuk latfag fug. 

Allahn Mesir inap alem ekeyon-ekeyon fam unusuruk latfag ane 
Ik il mebap tibag ane 

14Mesir inap onowe inowen holfag fugmu NINIKNI Allahn Musa fam ele uruk 
lit, ”Mesir inap onowe suwon ino indi imbik wamburuk lit, ’Israel hinap 
lalihip,’ irisi fug. 
15Ari fahet ap suwon ino likiyanet ik Nil ayegma larukmu haren wanggun 
pisanggo hag atisiyon ino hinggikmu seneg lit ap suwon olohotma ik Nil 
ayegma lahun. 
16Lahunteg ap suwon ino fam hiyag uruhunon tu, ’Ibrani ninap NINIKNI Allah 
inowen hambeg mon naptisimu haren te, ’Lekman Hinikni ubam 
sembahyang ik lalihip,’ ulug hiyag nisamihinen hiyag hirik waharikik angge 
famen ketiya oho nele holtuk lahen fug. 
17Ari fahet NINIKNI Allahn ele urukon tu holeg lamin, ’Anden hat hiline timin 
ane yet hamihinteg An nubahet Ibrani inap INIKNI Allah wereg ulug holuk 
atmisi. Wanggun tu fam ik Nil ware feminmu ik il mep atmisimu 
18ikan ik ahummu werehon obog toho war atuk lit amben siyag turuken 
Mesir inaben ik na fug teg lamusa,’ uhun,” ulug Allahn Musa hiyag itfag. 
19Nin eke Musa fam hiyag utuk lit, ”Howe Harun fam, ’Wanggun seneg 
lahenon aru ik suwonet toronet sene yenggelehonet fil leg hamihinmu ik 

obog toho il mep amusa,’ ulug hiyag itmihin. Aben fili fam, kubag fam ik 
hinanggoho werehon oho mep atmisi,” ulug hiyag itfag. 
20Ari ulug hiyag itfag ane hikit toho Musa men Harun men libareg Mesir inap 
onowe suwon amingmingangge men iniline Harunen wanggun fam ik Nil 
ware ferukmu mep atuk latfag. 
21Mep atuk latfagma ikan ik ahummu werehon obog toho war atuk lit amben 
siyag anggolo turuken Mesir inaben ik na fug teg latfag. Ik obog toho Mesir 
kinangma werehon mep eneg atuk latfag. 
22Mep eneg atuk latfagma hal inap o Mesir werehon arimanowen oho hal 
fam wal haruk lit ik il mebap tibagma ap suwon inowen yet 
hibareg NINIKNI Allahn ibag ane hikit toho indi imbik wamburuk lit Musa 
men Harun menen hiyag itfahon holfag fug. 
23Holuk fug angge ibam libareg teko libag ane ino fahet tot oho wenggel 
haruk latfag fug. 
24Ik na fug tehen Mesir inap obog tohowen ik narukon ulug ik Nil ayegma 
kinang habultil laruk latfag. 

Mesir inap enebene yahiye eneg atfag ane 

25 NINIKNI Allahn ik Nil siyahap tibagma hup sabirenam atikim 

Keluaran 8 

1 NINIKNI Allahn Musa fam ele hiyag utuk lit, ”Mesir inap onowe ambeg 
lamihinteg hiyag itmihinon tu, ’NINIKNI Allahn te, ’Numalikisiyen An nubam 
sembahyang ik lalusan hiyag isamihin. 
2Lalihip ulug hiyag isamihin fug halug Anden hunusimin ulug yahiye 
anggolo monde fuhukmu kinang aru keleg aruhu. 
3Ik Nil oho yahiye eneg aruhureg ikman wilip atuk lit hat hibam o le keyet 
nohoruk lahen keyet kuruk lamuhup. Hat hamingmingangge men humalikisi 
obog toho inibam oho, suburu esetuk ambeg oho, roti wiratuk ambeg oho 
keleg atuk laruhu. 

4Yahiye arimano solok toho hat men hamingmingangge humalikisi Mesir 
inap obog toho enebene laharuk lamuhup,’ irisi,’ uhun,” ulug Allahn Musa 
hiyag itfag. 
5Nin eke Musa fam hiyag utuk lit, ”Harun fam, ’Wanggun seneg lahenon aru 
ik suwonet toronet sene yenggelehonet fil leg hamihinmu yahiye ikman wilip 
atuk lit Mesir kinang obog toho keleg aruhu,’ ulug hiyag itmihin,” ibagma 
6Harun inowen wanggun ik obog toho fil leg hibagma yahiye anggolo ikman 
wilip atfareg kinang obog toho yahiye eneg atfag. 
7Yahiye eneg atfagma hal inap o Mesir werehon arimanowen oho hal fam 
wal harukmu yahiye anggolo ikman wilip atuk lit kinang obog toho keleg 
atuk latfag. 
8Keleg atuk latfagma ap suwon inowen Musa men Harun men wol enepfareg 
ele hiyag isaruk lit, ”HINIKNI Allah ubam, ’Yahiye aruma elehap tin,’ ulug 
sembahyang ilihipmu eleg amusama anden HINIKNI Allah fahet wam eserik 
lalihip ulug hunumalikisi hiyag isahuk,” ibag. 
9Ari ibagma Musa inowen, ”An nindi nahiyeg toho hat men 
hamingmingangge humalikisi Mesir inap obog toho fahet sembahyang uruk 
laruhuk. Hup nungge sul sembahyang uhuken hiyag nitmihin! Sembahyang 
uhukmu yahiye aruma henebene werehon men o le ke werehon men eleg 
amuhupmu we ik Nil ikma eneg tot welamuhup,” ulug hiyag itfagma 
10ap suwon inowen, ”Sono An fahet sembahyang uhun,” ulug hiyag itfag. 
Hiyag itfagma Musa inowen, ”Haren heng ehenon hikit toho sembahyang 
uhuk. Uhukon ari famen Allah NINIKNI hahon eke winon wereg eleg ulug 
holuk aruhu. 
11Aren yahiye hat hamingmingangge humalikisi Mesir inap obog toho 
enebene werehon men o le ke werehon men elehap tubusuhumu ik Nil ikma 
eneg tot welamuhup,” ibag. 

12Ari ibareg Musa men Harun men ap suwon ibamen wilip atug libareg Musa 
inowen, ”Yahiye ap suwon ebene monde ferikinon arimano elehap tin,” 
ulug NINIKNI Allah fam sembahyang ibag. 
13Musa sembahyang ibahon ino NINIKNI Allahn hol hibareg yahiye o le ke 
werehon men o pumbuk ke werehon men yabuk ke werehonet obog toho 
ware fisibag. 
14Ware fisibagma Mesir inaben wareg angge arimano palu ril yat toho 
laharukmu Mesir kinang atogman atogma amben siyag anggolo ruruk latfag. 
15Yahiye arimano war atukmu Mesir inap onowe inowen yet 
hibareg NINIKNI Allahn ibag ane hikit toho indi imbik wamburuk lit Musa 
men Harun menen hiyag utuk ane holfag fug. 

Elemiyaha monde fibag ane 

16Holfag fugmu NINIKNI Allahn Musa fam hiyag utuk lit, ”Haren Harun fam, 
’Wanggun fam kinang lilog teg ke ware femihinmu itano o Mesir atogman 
atogma kinang lilohon ul hahon werehon ino elemiyaha atmisi,’ ulug hiyag 
itmihin,” ibag. 
17Ari ibagma Harun inowen wanggun fam kinang ware ferikim o Mesir 
atogman atogma kinang lilohon elemiyaha atfareg ap enebeneyet 
enembohom enebeneyet obog toho hililip eneptuk latfag. 
18Hililip eneptuk latfagma hal inaben, ”Niren oho hal fam wal hul,” ulug 
turuk latfag angge famen teko libag fug. Teko libag fugmu elemiyaha 
arimanowen ap enebene enembohom fene hililip enesugmu 
19hal inaben onowe suwon fam, ”Elemiyaha aruma Allahn monde fik waha,” 
ulug hiyag itfag angge famen NINIKNI Allahn ibag ane hikit toho ap suwon 
ino indi imbik wamburuk lit Musa men Harun menen hiyag utukon holfag 
fug. 

Hombum monde fibag ane 

20Holfag fugmu NINIKNI Allahn Musa fam ele uruk lit, ”Sono hubet-habet 
Mesir inap onowe ino ik Nil ayegma larukmu hat at olohotma lahun. 

Lahunteg hiyag uruhunon te tu, ’NINIKNI Allahn te, ’Numalikisiyen An nubam 
sembahyang ik lalusan hiyag isamihin,’ irisi. 
21Aren te, ’Lalihip imihin fug halug hat men hamingmingangge humalikisi 
Mesir inap obog toho inibam Anden hombum monde fik waruhukmu o Mesir 
kinang keleg teg laruhu angge famen 
22o Gosyen An numalikisi wereg ambeg hombum monde fik waruhuk fug. 
Kinang Gosyen fam hombum eleg laruhumu haren yet hahunteg, An nubahet 
Israel inap INIKNI Allahn kinang tu fam ine roho turuk lit hombum aruma 
monde fik waharisi ulug holuk aruhu. 
23An numalikisi Israel inap eneko embeseruk lit hat humalikisi unubam eneg 
alem angginon enehangge o sono tubuhuk,’ irisi,’ ulug ap suwon ino hiyag 
uruhun,” ibag. 
24Ari ibareg NINIKNI Allahn hombum anggolo monde fibagma Mesir inap 
onowe ibam o le ke, amingmingangge inibam o le keyet kuruk lit Mesir inap 
obog toho hombum arimanowen unusurukmu asengseng haruk latfag. 
25Hombumen asengseng ane turuken ap suwon inowen Musa men Harun 
men wol enepfareg, ”O Mesiren wilip am fug angge kinang aru famen Hinikni 
Allah fahet wam eserik lalihip,” ulug hiyag isibag. 
26Hiyag isibagma Musa inowen, ”O Mesir aruman Allah NINIKNI fahet wam 
esetukmu Mesir inaben yet nisahupteg tuk fug ane turuk ulug inindi siyag 
aruhumu helep fam nunusuk nowen o aruman wam esebuhuk fug angge 
famen 
27NINIKNI Allahn hiyag nisarisi ane hikit toho hup hinahanam lahukteg 
lekman eserik lahuk,” ibag. 
28Ibagma ap suwon inowen, ”Fano ehenma Allah HINIKNI fahet lekman wam 
eserik lalihip ulug hiyag hisaruk lahi angge famen yatma la fug angge we 
horogman esetuk lit An nubahet sembahyang ilihip,” ibag. 
29Ari ibagma Musa inowen, ”Ketiya an laminteg NINIKNI Allah fam 
sembahyang iminmu sono hombum hat hamingmingangge men humalikisi 

Mesir inap henebene werehon aruma eleg amuhup angge famen haren nit 
nunubam hele si ane uruk lit, ’HINIKNI Allah fahet wam eserik lalihip fug,’ 
ulug alele og nenebuk fug,” ibag. 
30Ibareg Musa ino ap suwon ibamen wilip atfareg NINIKNI Allah fam 
sembahyang ibagma 
31holfareg hombum Mesir inap onowe amingmingangge men umalikisi obog 
toho enebene welatfahon arimano elehap tibagma eke misig oho welatfag 
fug angge famen 
32ap suwon inowen indi imbik wamburuk lit lalihip ulug Israel inap unubam 
hiyag isibag fug. 

Keluaran 9 

Mesir inap enembohom war atfag ane 

1Lalihip ulug hiyag isibag fugmu NINIKNI Allahn Musa fam hiyag utuk lit, 
”Mesir inap onowe ambeg lamihinteg, ’Ibrani ninap NINIKNI Allah inowen ele 
irisiyon te, ’An numalikisiyen An nubahet sembahyang ik lalusan hiyag 
isamihin,’ imihin. 
2’Lalihip ulug hiyag isamihin fug halug 
3An ninggik ineyonen henembohom kuda, keledai, unta, sapi, domba, 
kambing arimano obog toho unubam ouk alem suwon monde fuhuk. 
4Ouk ino Mesir inap enembohom unubam monde feruk lit Israel inap 
enembohom eneko umbusuhukmu iren tohon eke misig oho war amuhup 
fug. 
5O sono tuhukon fahet nele aru uruk lahi,’ imihin,” ulug NINIKNI Allahn ibag. 
6Likiyamon NINIKNI Allahn ibag ane hikit toho Mesir inap enembohom obog 
toho war atukmu Israel inap enembohom misig oho war atfag fug. 
7War atfag fugmu Mesir inap onowe suwon inowen Israel inap enembohom 
fano wereg ano ulug yet ha lalihip ulug ap mon enepfag. Mon enepfahon 
arimano libareg yet hibagma Israel inap enembohom misig oho war atfag 

fuhon holfag angge famen ap suwon inowen indi imbik wamburuk lit, ”Israel 
hinap lalihip,” ulug hiyag isibag fug. 

Ul famen pot yig enepfag ane 

8Hiyag isibag fugmu NINIKNI Allahn Musa men Harun men unubam ele uruk 
lit, ”Indok munggaltuk ambehen ul hininggik indanggenma ololop toho 
walihipteg hat Musan ap suwon olohotman pohol fil hik isamihin. 
9Hik isamihinmu ahe ino o Mesir kinang obog toho hondo atmisireg ap hiyap 
wam unubam wamburuk lit pot yig enepmisimu mulen wilip atuk laruhu,” 
ibag. 
10Hiyag isibag ane hikit toho Musa men Harun menen indok munggaltuk 
ambehen ul wibareg Mesir inap onowe ambeg libareg Musa inowen ul ino 
pohol fil hik isibagma ap hiyap wam obog toho unubam pot yig enepfagma 
mulen wilip atuk latfag. 
11Mesir inap obog toho pot yig eneptuk lit hal inap unubam oho pot yig 
enepfagma Musa ambeg la fug teg latfag angge famen 
12NINIKNI Allahn tam ibag ane hikit toho Mesir inap onowe indi arikap 
tibagma Musa men Harun men enele holuk fug anggeyen lalihip ibag fug. 

Osit helep hahon monde fibag ane 

13Lalihip ibag fugmu NINIKNI Allahn Musa fam ele uruk lit, ”Sono hubet Mesir 
inap onowe ambeg lahunteg hiyag uruhunon tu, ’Ibrani ninap NINIKNI Allah 
inowen ele uruk lit, ’Numalikisi An nubam sembahyang ik lahuben hiyag 
isahun,’ irisi. 
14Aren te, ’An nele holuhun fug halug Anden hat men hamingmingangge men 
humalikisi Mesir inap obog toho hunubam alem mondabi angginon 
umbuhukmu kinang atogman atogma An Allah hahon eke wereg eleg ulug 
holuk aruhu. 
15Tam An ninggik ineyonen hat humalikisi men ouk alem suwon fam 
hunuselema hit kinangman eleg alep angge famen 

16An nine roho turuk lahiyon yet niyahupmu ap kinang atogman atogma 
werehon arimanowen An nunuk onoluk amuhup ulug hunumbaharikik. 
17Hunumbaharikik angge famen hat hinggareg palimuwap taruk lit lalihip 
irikin fug. 
18Lalihip irikin fugmu sono mo tiya hagma Anden osit soho anggen hahon 
suwon wal tiyag sambilen ketiya oho o Mesir tuman harikip fuhon pilabik 
waruhuk. 
19Osit helep hahon ino pilabik waruhukmu ap men wam men olma la fug 
angge selma welamuhubon obog toho osit inowen unusuhumu war amuhup 
tohonen, ’Nambohom men nanggengge selma werehon men lilog teg ambeg 
kilap enebiyek,’ ulug hotsi hiyag isahun,” ibag. 
20NINIKNI Allahn ibag ane ari Mesir inap onowe otsi winonen hol hibareg 
enekolen enemingminganggeyet enembohomet inibam hondoko kilap 
enepfag. 
21Otsi winonen Allahn ibag ane ari osokowa feseruk lit 
enemingminganggeyet enembohomet inibam hondoko kilap enebuk fug 
angge selma imbisibag. 
22Selma imbisibagma NINIKNI Allahn Musa fam hiyag utuk lit, ”Hinggik 
pohol fil leg hamihinmu o Mesir kinang obog toho fam osit soho anggen 
hahon ino wamburuk lit ap men wam men yabuk men hondo rimisi,” ulug 
hiyag itfagma 
23-24Musa inowen wanggun tomuk pohol fil leg hibagma NINIKNI Allahn ululu 
sipuk toho ilabut lebeg turuk lit osit helep hahon humon Mesir inap 
unumbasi welatfag liyen tulug alem teko libag sambil oho yet hibag fuhon 
pilabik watfag. 
25Osit inowen kinang atogman atogma abet wamet selma welatfahon 
arimano obog toho unusibag. Yabukmu wereg angge siyahap turuk lit e obog 
toho sanog toho hondo ribag. 

26Hondo ribag angge famen Israel inap welatfag ambeg o Gosyen kinang ino 
fam eneg osit helep hahon ino wambik watfag fug. 
27O Gosyen wambik watfag fugmu Mesir inap onowe inowen Musa men 
Harun men wol enepfareg hiyag isaruk lit, ”Ketiya anden siyag ane tirikik 
ulug fag toho uruk lahi. HINIKNI Allahn tem toho turukmu an numalikisi 
menen Allahn peruk ane turuk latukuk fug. 
28Allahn ululu sipuk toho osit aruwen nunusurukmu asengseng anggolo roho 
welahereg HINIKNI Allah ubam sembahyang ilihip. Sembahyang ilihip halug 
tuma amusun toho welamuhup fuhen o aruwen wilip amuhup ulug hiyag 
hisahuk,” ibag. 
29Ari ibagma Musa inowen, ”O aruwen wilip atminteg ariya ninggik leg 
haruk lit NINIKNI Allah fam sembahyang iminmu ululu men osit helep hahon 
men eleg atmisi halug kinang aru NINIKNI Allahn ngi rehon fahet hat holuk 
atmisi angge famen 
30har oho hotsi oho NINIKNI Allah fahet henekol toho welahep fuhon an 
noluk,” ibag. 
31Hekel sum urukon owil turukmu roti jelai anggen ket wilip atuk li osit ino 
wamburuk lit obog toho siyahap tibag. 
32Roti gandum anggen men anggen winon uwan wilip atfag fuhon arimano 
eneg siyag atfag fug. 
33Enele uruk latfareg Musa ino Mesir inap onowe ino embeselug o pumbuk 
inowen wilip atfareg inggik leg haruk lit NINIKNI Allah fam sembahyang ibag. 
Sembahyang irikim itano ululu men osit men soho anggen hahon ino men 
eleg atfag. 
34Eleg atfagma Mesir inap onowe inowen yet hibag angge famen Allahn 
peruk ane hikit toho turuk latfag fug. Otsiyen oho inindi imbik wamburuk 
latfag. 

35NINIKNI Allahn Musa feneyen tam ibag ane hikit toho ap suwon inowen 
lalihip ulug Israel inap hiyag isibag fug. 

Keluaran 10 

Heren pambot monde fibag ane 

1Lalihip ulug hiyag isibag fugmu NINIKNI Allahn Musa fam ele uruk lit, 
”Mesir inap onowe ambeg lamihin. Anden at men otsi men onolohotma 
enehangge turuk laruhuk ulug inindi harowap tirikik. 
2’Allahn enehangge eke hag eke hag turuk lit Mesir inap enele ying eneptuk 
latisi,’ ulug humbusagsi hiyag isaruk laruhunen ari roho turuk lahi. Ari roho 
turuk lahiyon fahet hiren An nubahet NINIKNI Allah wereg ulug honoluk 
aruhu,” ibag. 
3Ibag ane ari hikit toho Musa men Harun men Mesir inap onowe ambeg 
libareg hiyag utuk lit, ”Ibrani ninap NINIKNI Allahn ele urukon tu holeg 
lamin, ’Noenam welaruhunteg An nolohotma kunuk toho hur atug apmayap 
tahun? Numalikisiyen An nubam sembahyang ik lahuben hiyag isamihin. 
4Lahup imihin fug halug sono Anden heren pambot hit henengginang fam 
monde fik waruhuk. 
5Monde fik waruhukmu heren arimanowen kinang obog toho hondo 
rurukmu kolo reg ambeg eleg laruhu. Yabukmu wilip atuk angge men e 
inggila men osit helep hahonen siyahap tirisireg tot werehon arimano heren 
pamboren obog toho naruk lamuhup. 
6Hat hibam oho, hotsi inibam oho, humalikisi Mesir inap inibam obog toho 
ele ke heren arimano keleg uhup. Alem aru hunumbasiyen oho hibag fuhon 
hunubam aruhu,’ irisi,” ulug Musan ap suwon ino hiyag itfareg ambol yig 
utug wilip atfag. 
7Wilip atfagma ap suwon otsi arimanowen inikni fam enele uruk lit, ”Hun 
ariyen yebangge kilaptug nunusurukmen eneg nosambil eleg aruhu? O Mesir 
siyag atukon, ninikni, haren yet haruk lahen fug? Israel inap 

arima INIKNI Allah ubam sembahyang ik lahuben hiyag isimin!” ulug hiyag 
itfag. 
8Hiyag itfagma Musa men Harun men nin suhuloho ap suwon ambeg 
maniyek ulug wol enepfagma watfagma ap suwon inowen te, ”HINIKNI Allah 
ubam sembahyang ik lahup,” il laruk lit, ”Hit hinim honori sa-sa lahup?” 
ulug kapal isibagma 
9Musa inowen te, ”Nit ap he sabalonet kabiniyonet obog toho 
lahuk. NINIKNI Allah fahet nenehiyeg toho yungguluhuken nunumalikisi men 
nenembohom sapi, domba, kambing obog toho arimanowet hohuk toho wilip 
amuhuk,” ibag. 
10Ari ibagma ap suwon inowen indimu amu roho wenggel haruk anggeyen 
ele fam, ”HINIKNI Allahn let heneptukmu lahup,” il laruk lit, ”Hit 
hinindimuwen siyag ane wenggel haruk lit nele ying naptuk lahep ane noluk 
ahama abet hiyabet maliket henebe obog toho wilip amuhup ulug hiyag hisa 
fug teg lahi. 
11Hiren heng naptuk lahep ane hikit toho we hit ap eneg HINIKNI Allah ubam 
sembahyang ik lahup,” ulug hiyag isaruk lit yanggal enepfag. 
12Yanggal enepfagma NINIKNI Allahn Musa fam ele uruk lit, ”Hat hinggik 
Mesir kinang palimu leg hamihinmu heren pambot wamusareg kinangman 
wilip atuk angge osit helep hahonen siyahap tirisireg tot werehon arimano 
obog toho nalusa,” ibag. 
13Ibagma Musa inowen wanggun ino leg harukmu NINIKNI Allahn yali filen 
homhomo monde fibagma unukohowet hubanggowet turukmen eneg hubet 
homhomowen heren pambot anggolo roho walug watfagma 
14Mesir kinang obog toho hondo ribag. Atam oho hibag fuhon fobik oho 
hahup fuhon we ari sambil eneg heren anggolo arimano inam atfag. 
15Heren arimanowen Mesir kinang hondo rehen hik teg latfag. Mun angge 
man angge osiren siyahap tibareg imbisibahon arimano nibagma e anggen 



183 

 

 
ALLAH WENE 

© 2018, Indonesian Bible Society. 
 

 
 

 

men inggila men kinangman wilip atuk angge obog toho Mesir kinang 
atogman atogma eleg latfag. 
16Eleg latfagma Mesir inap onowe inowen, ”Folo maniyek!” ulug Musa men 
Harun men wol enepfareg ele uruk lit, ”Anden hit men Allah HINIKNI men 
fam siyag ane tirikik. 
17Ari fahet Allah HINIKNI inowen nuwaruhuk peruk ane ino ambolma 
umbusuhuwen hiren o yoho eneg sembahyang uruk lit siyag ane tirikikon ari 
elehap tilihip,” ulug heng enepfag. 
18Heng enepfagma Musa ino ap suwon embeselug libareg NINIKNI Allah fam 
sembahyang uruk latfag. 
19Uruk latfagma NINIKNI Allahn homhomo tam yali filen watfahon ino su 
atuk lit hubula filen hebeloho yali fil lawag ulug monde fibagma heren 
arimano siyelu suwon inowen fu roho walug ik unuk Longgop yenggelehon 
fam hik isa libagma misig oho Mesir kinang fam welatfag fug. 
20Ari roho teko libag angge famen NINIKNI Allahn, ”Mesir inap onowe indi 
imbik wambukag,” pibagma ”Israel hinap lahup,” ulug hiyag isibag fug. 

O hik monde fibag ane 

21Lahup ulug hiyag isibag fugmu NINIKNI Allahn Musa fam ele uruk lit, ”Hat 
hinggik pohol fil leg hamihinmu o Mesir hik kuruwag atmisi,” ibagma 
22Musa inowen inggik leg hibagma o Mesir kinang fam hup hinahanam hik 
kuruwag tegman eneg welatfag. 
23O hiken Mesir inap winonen winon yet isa fug angge wereg lit selma la fug 
angge olma eneg weregma Israel inap welatfag ambeg eneg seleg teg latfag. 
24Seleg teg latfagma Mesir inap onowe inowen Musa wol tibareg ele uruk lit, 
”HINIKNI Allah fam sembahyang uhuben fano lahup. Hit hunuhesi malik men 
lahup angge famen henembohom sapi, domba, kambing eneg walug lahup 
fug,” ibag. 

25Ibagma Musan, ”Haren henembohom welamag imihin halug 
wam NINIKNI Allah fahet yaltukon men esetukon men haren og nisahun ano? 
26Lahuk ambeg ariman eneg NINIKNI Allah fahet wam esebulon tu umbulon 
tu ulug enebuhuken nit nenembohom misig oho umbusuk fug angge obog 
toho walug lahuk,” ulug hiyag itfag. 
27Ari ulug hiyag itfag angge famen NINIKNI Allahn, ”Ap suwon ino indi imbik 
wambukag,” pibagma, ”Israel hinap lahup,” ulug hiyag isibag fug. 
28Hiyag isibag fureg ap suwon inowen Musa fam, ”An nolohotma aruman 
lag! Anden horohole yet hiyahukteg huwarihi ha nowen misihim oho an 
nambeg wam fug!” ibagma 
29Musan, ”Haren ehenon hag toho eke sul oho an norohole yet niyahun fug,” 
ulug hiyag itfag. 

Keluaran 11 

Mesir inap unumalikisi wandabon war amuhup ibag ane 

1 NINIKNI Allahn Musa fam ele uruk lit, ”Anden alem angginon eke Mesir inap 
men onowe men unubam umbuhukmu ap suwon inowen, ’Lahup,’ ulug hiyag 
hisahu. We tik-tem toho, ’Hit obog toho folo wilip amek!’ ulug yanggal 
henebuhu. 
2Ari fahet honori Mesir inap hiniraham werehonen eneliliyangge umbagpag 
turukon emas men perak men fam wirihon og nesemek ulug heng 
enebuhuben Israel inap unubam hiyag isamihin,” ibag. 
3Ibareg NINIKNI Allahn Mesir inap inindi fanowap tibagma Israel inap 
unubahet ninindi peruk latfag. Musa fahet oho Mesir inap obog toho men 
onowesi menen ap suwon wereg peruk latfag. 
4Ari peruk latfagma Musa inowen Mesir inap onowe suwon fam hiyag utuk 
lit, ”NINIKNI Allahn ele urukon tu holeg lamin, ’O yoho hup humanoho o 
Mesir inap inibam pumbuk ke walinggoho lamin. 

5Laminmu Mesir inap unumalikisi ap angge wandabon obog toho war atuk 
lit hat hamloho hubalma Mesir inap onowe welaruhu peruk lahebon oho war 
atmisi, ap amingmingangge roti anggen lilibug turuk hiyap unumalikisi oho 
war amusa. Henembohom unumalik wandabon oho war amusa. 
6War amusama Mesir kinang fam uba kulangge humon lahamisiyon ari atam 
oho hol harusa fuhon fobik oho hol hahup fuhon wilip atmisi. 
7We Israel inap unubam eneg mene misihen oho unusimin ulug ele ar oho 
laruk lit abet wamet hilak enepmisi fug. Hilak enepmisi fugmu Israel 
inap INIKNI Allahn umalikisi inibikit atuk lit Mesir inap eneg unusuruk ulug 
honoluk aruhu,’ ehek,” il laruk lit, 
8”Hat hotsi obog toho an nambeg wamuhupteg nolohotman kinangma ying 
atuk lit, ’Hat humalikisi Israel inap hondog eneplug o aru embeselug wilip 
amin!’ ulug hiyag numuhupmu lahuk,” ulug hiyag itfareg oloken ahummu 
het-pet haruk lit ap suwon embeselug wilip atfag. 
9Musa ino Mesir inap onowe ambeg uwan la fugmu NINIKNI Allahn Musa fam 
ele uruk lit, ”Anden o Mesir kinang fam alem angginon enehangge anggolo 
turuk laruhukon fahet ap suwon inowen haren hiyag utuk laruhun ane 
holuhu fug,” ibag. 
10Ibagma Musa men Harun menen enehangge arimano obog toho Mesir inap 
onowe olohotma turuk latfag angge famen NINIKNI Allahn indi imbik 
wambukag peruken ap suwon inowen, ”Israel inap o Mesir embeselug wilip 
amuhup,” ulug hiyag isibag fug. 

Keluaran 12 

Allahn Israel inap war amuhup fug ulug suhan isibag sambil Paskah fahet ibag 
ane 

1  NINIKNI Allahn o Mesir kinang famen Musa men Harun men unubam ele 
uruk lit, 
2”Ketiya famen tulug fobik oho pikalem ketiyon tu fahet mo misig larukon 
fam pikalem tamon tu uruk lamuhup. 

3Hiren Israel inap obog toho hiyag isahubon tu, ’Pikalem aru fam hup numen 
aruhumu o ngi hinap wal tanehen wam domba umalik fobik ninibam 
werehon men ambiyeg nahuk ulug hiyako umbat tahup. 
4Umbat tahupteg nit ap nombaren wam esebulon ari nul ulug winag halug, 
’Nenemu na fug teg lahe,’ puhup halug honori hinibam horog toho werehon 
men ambiyeg naruk lamuhup. 
5Esebuhubon arimano wam domba ano kambing ano uwaliyon mo misig 
famon fanowon eneg eneko umbat tahup. 
6Eneko umbat tahupteg hup uhanam noholug hupmu sinal ele urukmu Israel 
hinap obog tohowen wam arimano watuk lamuhup. 
7Wam watuk lit mep wilip aruhuwon tot wahupteg wam nul ulug palu 
amuhup ibam ino sok kembilik pali filon men umbangguwag ke men are 
rubuhup. 
8Hup ino sambil wam arimano indok ambulpul ke sulum pal heheg wirako 
yentuwal unduk sihon men roti suwap turuk angge wa fug angge wiratukon 
men naruk lamuhup. 
9Wam arimano senggeluk fug angge unggul inggik uyug alet angge wiratuk 
lamuhup. Kubag fam esebuk fug angge indokma wirako nahup famen mep 
weregma nahup fug. 
10Naruk lit wam nahubon arimano obog toho naruk lit henehum ouken 
umbusuhubon wereg halug sono hubet nahukon ulug tor angge oho umbat 
ta fug angge indokma yale fusuhup. 
11Folo-folo wilip amul ulug henesum tug toho suknig lit hunuyug hililip 
angge pug toho wanggun tomuk hininggik seneg lit folo-folo naruk lamuhup. 
Ari roho kem angge naruk lit NINIKNI Allah olohotma nahubon ari fahet wam 
Paskah uruk lamuhup. 
12Hup nahup sambil ino An o Mesir inap inibam pumbuk ke walinggoho 
laruk lit unumalikisi ap angge wandabon abet wamet unusil lahuk. 

An HINIKNI Allah welahiyonen Mesir inaben nunumba ulug wel eneptukon 
arimano obog toho siyaha fusuhuk. 
13Mep hinibam hit wereg ambeg sok o le ke are rubuhubon arimano hit fano 
welamag ulug enehangge aruhu. Anden Mesir inap unusil laruk lit hit 
hinibam enehangge werehen henebe hunusuk fug angge suhan hisahuk. 
14NINIKNI Allahn suhan nisalug larisiyon ino fahet wel tul ulug mo eke fam 
eke fam hiren oho hunumalikisi fobikonen oho wam Paskah ino naruk 
lamuhup. 
Roti suwap turuk angge embeselug wiratukon naruk lamuhup ulug hiyag isibag 

ane 

15 NINIKNI Allahn ele uruk lit, ”Hup wam Paskah nahup sambilen tulug 
sabirenam roti suwap turuk angge ragi fam tag toho wiratukon naruk 
lamuhup fug. Wam Paskah nul peruk sambil ino roti suwap turuk angge 
pingga hulu angge hahon olma foroho lahebon obog toho selma hik isaruk 
lamuhup. Ap san hup sabirenam itano roti suwap turuk angge fam tag toho 
wiratukon naruk laruhu halug Israel ninap sehelimu welaruhu fug ulug hik 
isahup. 
16Hup misihon men o sabit sambil men Allah fam sembahyang ul ulug palu 
atuk lamuhup. Palu atuk lamuhup sambil ino o yabuk wibuk fug angge we 
suburu nul perukon eneg isag taruk lamuhup. 
17Hup misihon ino fam NINIKNI Allahn nit o Mesiren wiliboho hondog 
nenepfag ulug hiren oho hunumalikisi fobikonen oho mo eke fam eke fam 
An wel naptuk lamuhup. 
18-20Pikalem tamon inam atukmu o nunggul hurikenam atuk sambil hupmu 
famen tulug hininggik sabirenam roti yuhun-at wiratukon eneg naruk 
lamuhup. Hup sabirenam fam roti suwap turuk angge pingga amben turukon 
hahon olma foroho lamuhup fug. Hit Israel hinaben oho ap pohonen oho roti 
suwap turuk angge fam tag toho wiratukon nahu halug Israel ninap sehelimu 
welaruhu fug ulug hik isahup,” ibag. 

Israel inaben wam Paskah tamon nibag ane 

21Musa inowen Israel inap onowesi wol enepfareg ele uruk lit, ”Hinibam wal 
tanehen wam Paskah nalihiben domba umalik misig-misig warik aliyek! 
22Waroho mep kubag elma kilaplihibon fam musan inggila yuhul halug 
hinibam sok kembilik pali filon men umbangguwag ke men are rebelihip. 
Are rebelihipteg ap misig oho selma la fug angge hinibam weregman eneg o 
sakan tuhu. 
23  NINIKNI Allahn Mesir inap unusimin ulug inibam pumbuk ke walinggoho 
laruk lit mep hinibam sok o le ke werehon yet hamisireg ot ap unusurukon 
fam, ’Enehangge wereg ibam arima kuruk lit unusuk fug!’ ulug hiyag utuk lit 
suhan hisalug lamisi. 
24O yohowen tulug hunumalikisi fobikonen oho anden ihiyon aru hikit toho 
turuk lamuhup. 
25Fobik NINIKNI Allahn hiyag hisahuk ulug sali irisi ambeg ino kuhupteg oho 
wam Paskah ihiyon aru hag toho naruk lamuhup. 
26’Nungge fahet wam Paskah aruma naruk lahe?’ ulug hit hunumalikisiyen 
kapal hisahup halug 
27hiren hebeloho, ’NINIKNI Allahn Mesir inap unumalikisi wandabon unusik 
oho laruk lit Israel ninap nunusuk fug angge ninibam suhan isalug larisiyon 
fahet wel tul ulug wam Paskah aruma At olohotma esetuk lahe,’ uruk 
lamuhup,” ibag. Ari ibagma Israel inap arimano enelenggen fam hur atuk lit 
eneluke pilabeg kinangma ying atfareg Allah wel tibag. 
28Allah wel tibareg laruk lit NINIKNI Allahn Musa men Harun men feneyen 
hiyag isibahon hikit toho turuk latfag. 

Allahn Mesir inap unumalikisi wandabon unusibag ane 

29 O ino sambil hup humanoho NINIKNI Allahn Mesir inap unumalikisi ap 
angge wandabon abet wamet obog toho unusibag. Mesir inap onowe amloho 
ikni ubalma ap suwon welaruhu peruk latfahon oho, penjara ininggik hele 
waroho wereg inap unumalikisi monggiyon oho unusibag. 



189 

 

 
ALLAH WENE 

© 2018, Indonesian Bible Society. 
 

 
 

 

30Hup ino sambil ap suwon men otsi men umalikisi Mesir inap obog toho in 
atfareg inibam obog toho fam malik ap angge waregma pen isibareg uba 
kulangge humon laharuk latfag. 
31Hubanggo uba yatuk lit itano ap suwon inowen Musa men Harun men wol 
enepfareg ele uruk lit, ”Ketiya in atug aliyek! Hit men hunumalikisi obog 
toho nit wereg ambeg aruma embeselug wilip atlihip. Atam heng naptikip 
hag toho HINIKNI Allah fam sembahyang uhuben folo aliyek! 
32Henembohom sapi, domba, kambing hilalug folo aliyek! Hiren 
sembahyang uruk lit an fahet oho uhup,” ulug hiyag isibag. 
33Ari ulug hiyag isibagma Mesir inaben, ”Hit amusun toho welamuhupmu 
nit obog toho war amuhuk tohon hit Israel hinap folo-folo nenengginang 
embeselug wilip amek!” ulug enele ine roho uruk latfag. 
34Uruk latfagma Israel inaben roti suwap turuk angge embeselug wirabuhuk 
ulug imbibahon arimano kubag elma yunggaroho sum fam pug tebelug 
unumaloma ha roho laruk latfag. 
35Musan hiyag isibag ane hikit toho Israel inaben umbagpag turuk angge 
emas perak men sum men Mesir inaben tohon heng enepfag. 
36Heng enepfahon arimano Israel inap og isawag ulug NINIKNI Allahn Mesir 
inap inindi fanowap eneptukmu og isibag. Ari roho tibag ane ariyen Mesir 
inap enengge Israel inaben hilalug wilip atfag. 

O Mesiren Israel inap wilip atfag ane 

37Israel inap o Raamses embeselug unuyug fam o Sukot libag. It libahon 
arimano hiyap men malik men winag isa fug angge ap eneg teng-teng angge 
600.000 libag. 
38It arimanowen enembohom sapi, domba, kambing anggolo hilalug larukmu 
ap Israel inap fuhon eke anggolo ambiyeg laruk latfag. 
39Mesir inaben, ”Folo-folo wilip atlihip,” ulug yanggal eneptuken roti suwap 
turuk angge ragi men kema laruk lit naruk angge winon men hilibag fureg 

ragi kilabuk fug angge wirabuhuk ulug o Mesiren walug libahon arimano 
eneg wiratil laruk latfag. 
40 Israel inap o Mesir kinang fam welatfag ane mo ilig am wirig am turukmu 
teng-teng angge 430 welatfag. 
41Welatfagma mo ilig atug heriyeg sambil ino NINIKNI Allah umalikisi Israel 
inap obog toho Mesir kinang embeselug wilip atfag. 
42O ino sambil hubanggo NINIKNI Allahn Israel inap hondog eneplug wilip 
atmin ulug ilen fuki roho yet isibag. Indamen tulug ketiya oho mo ilig am 
wirig am tirikim o ino sambil hikir atukmu NINIKNI Allah hubanggo fuki roho 
yet nisibahon wel tul ulug Israel inap arimano hubanggo nohuk fug angge 
inil wirik toho wereg. 

Wam Paskah esetukon fahet imbibag ane 

43 NINIKNI Allahn Musa men Harun men fam ele uruk lit, ”Wam Paskah 
esetukon fahet kong toho emberuk lahiyon tu: Ap pohon misihen oho wam 
Paskah naruk laruhu fug. 
44Ap pohon Israel ahun ekeyen ayeg waroho amingminganggeyap turukon 
ambilahap paleg laruhu halug eneg wam ino na reg laruhu. 
45Ap pohon hit sehelimu yug atukon men ap yabuk wit hisarukon menen 
wam ino naruk lamuhup fug. 
46Wam Paskah ino tor angge oho selma walug la fug angge we olma esetuk 
ambeg inowen naruk lamuhup. At uwag misig oho sengge ruk fug angge 
naruk lamuhup. 
47Israel hinap obog tohowen wam Paskah ino naruk lamuhup. 
48Ap pohon hit sehelimu yug atukon ekeyen an HINIKNI Allah nolohotman 
wam Paskah namin puhu halug at ino men ap angge at iraham werehon obog 
toho men enembilahap paltuk lamuhup. Enembilahap palehon eneg yug inap 
hag toho wereg ulug wam ino naruk lamuhup. Enembilahap paleg elehon 
arimanowen wam ino naruk lamuhup fug. 

49Wam Paskah esetuk ane fahet emberuk lahiyon aru hit yug hinaben oho ap 
pohon hit sehelimu yug atukonen oho seneg lamuhup,” ulug hiyag isibag. 
50 NINIKNI Allahn Musa men Harun men hiyag isibag ane hikit toho Israel 
inap obog tohowen tibag. 
51Ari tibag sambil eneg NINIKNI Allahn Israel inap asan wal taneg werehon 
iraroho hondog eneplug o Mesir kinangman wilip atfag. 

Keluaran 13 

Malik monggiyon Allah fahet emberuk lamuhup ibag ane 

1 NINIKNI Allahn Musa fam ele uruk lit, 
2”Israel hinap hunumalikisi ap angge wandabon men wam umalik 
yuhambukon wandabon men An nanggengge werehen obog toho An nubahet 
emberuk lamuhup,” ulug hiyag itfag. 

Suburu roti wiratukon fahet ibag ane 

3Hiyag itfagma Musa inowen Israel inap hiyag isaruk lit, ”O 
yoho NINIKNI Allah inggik ineyonen hit Mesir inap enemingmingangge 
welatikip ambehen hondog heneplug wilip aha. O tu sambil NINIKNI Allahn 
hondog neneplug wilip atisi ulug hiren oho hunumalikisi fobikonen oho mo 
eke fam eke fam Allah wel turuk lamuhup. O ino sambil suburu roti suwap 
turuk angge pingga amben turuk hahon fam wirahowon naruk lamuhup fug. 
4O yoho pikalem tamon fam o Mesir kinangman wilip ahe. 
5Ari fahet fobik NINIKNI Allahn nunumbasi kinang og hisahuk ulug sali 
imbibag ane hikit toho hit hondog heneplug Kanaan inap, Het inap, Amori 
inap, Hewi inap, Yebus inap men enengginang fam hunumbahik laruk lit 
kinang ag owe men kin ahaluwe men eleg am fug angge mondabi anggolo 
wereg ambeg og hisahu halug mo eke fam eke fam pikalem tamon fam Allah 
wel turuk lamuhup. 

6Pikalem tamon inam atukmu hininggik sabirenam roti anggen saplangge 
wiratukon eneg naruk lamuhup. Naruk lit o sabit sambil NINIKNI Allah fahet 
henehiyehen yunggultuk lamuhup. 
7Roti anggen saplangge wiratukon hup sabirenam naruk li roti suwap turuk 
angge pingga amben turuk hahon men roti suwap turuk angge fam tag toho 
wiratukon men hit henengginang atogman atogma olma foroho lamuhup fug. 
8Roti anggen saplangge wiratukon naruk li horog atukmu hiren hunumalikisi 
hiyag isaruk lit, ’NINIKNI Allahn nit ili og neneptuk lit o Mesir kinang famen 
hondog neneplug wilip atisi ulug wenggel haruk lit ari hag toho turuk lamul,’ 
ulug hiyag isaruk lamuhup. 
9NINIKNI Allah inggik ineyonen hondog neneplug wilip atisi ane henepeleg 
aruhu fug ulug hininggikmu men hinilahuwagma men pug toho foroho 
lamuhup. Pug toho foroho lit NINIKNI Allahn tu men ari men turuk lamuhup 
ulug komo neneptisi ane henembiliken uruk lit wenggel harukmen eneg 
welamuhup. 
10Anden hiyag hisaruk lahi ane ari hiren seneg lit mo eke fam eke fam 
pikalem tamon inam atuk li Allah wel turuk lamuhup,” ulug hiyag isibag. 

Malik monggiyon fahet hiyag isibag ane 

11Hun Musan nin ele uruk lit, ”NINIKNI Allahn kinang og hisahuk ulug 
hunumbasi men hit men hunubam sali emberisi ane hikit toho Kanaan inap 
enengginang fam hondog heneplug lahureg kinang ino og hisahu halug 
12hunumalikisi monggiyon men henembohom umalik yuhambukon tam 
endetukon men NINIKNI Allah fahet emberuk lamuhup. 
13Wam keledai umalik tamon oho Allah fahet embelep angge famen 
ubalmangge wam domba emberuk lamuhup. Ubalmangge umbul fug puhup 
halug wam keledai umalik anggolop kong toho ware feruk lamuhup. Hit 
hunumalikisi ap angge wandabon oho An fahet embelebon unubalmangge 
nungge-nungge emberuk lamuhup. 

14Ari turuk lamuhubon fahet fobik hunumalikisiyen, ’Nungge fahet ari hag 
toho turuk lahep?’ ulug kapal hisahup halug hiren hiyag isaruk lamuhubon 
tu, ’NINIKNI Allah inggik ineyonen nit Mesir inap enemingmingangge 
welatukuk ambehen hondog neneplug wilip atisi. 
15Hondog eneplug wilip aruhuk perukmen Mesir inap onowe suwon indi arik 
teg lit lalihip ulug hiyag nisarisi fugmu NINIKNI Allahn Mesir inap 
unumalikisi ap angge monggiyon men enembohom umalik yuhambukon 
tamon men obog toho unusirisi. Ari tirisi ane fahet niren wam umalik 
tamon NINIKNI Allah fahet emberuk lahe, nunumalikisi monggiyon oho Allah 
fahet imbila angge famen unubalmangge nungge-nungge emberuk lahe,’ 
ulug hiyag isaruk lamuhup. 
16Ari roho hunumalikisi hiyag isaruk lit NINIKNI Allah inggik ineyonen nit o 
Mesir kinangman hondog neneplug wilip atisi ane henepeleg aruhu fug ulug 
hininggikmu men hinilahuwagma men pug toho foroho lamuhup,” ulug 
hiyag isibag. 

Allah hina men indok men sehelimu laruk latfag ane 

17Mesir inap onowe suwon inowen, ”Israel hinap wilip atlihip,” ulug hiyag 
isibag sambil ino Allahn te, ”Israel inaben Filistin inap men tog aptuk lit yihi 
ulug o Mesir suhuloho wamuhup tohon,” pibag. Ari pibareg o Filistin kinang 
keyen larukon horog teg angge famen Allahn ke ari hondog eneplug la fug 
angge, 
18”Kalem lek keyen ik unuk Longgop yenggelehon fil hondog eneplug lahuk,” 
pibag. Hondog eneplug wilip atfag sambil ino Israel inap tog abuk oho lit 
laruk hag toho enesehen seneko laruk latfag. 
19 Atam unumba Yusuf oluk wereg li Israel inap unubam ele hiyag isaruk lit, 
”An war aruhukmu Allahn hit windat henebuhu sambil ino hit wilip atuk lit 
an nuwag walug laruk lamuhuk ulug sali ilihip,” ibag ane hikit toho Musa 
inowen hun Yusuf ino uwag walug laruk latfag. 



194 

 

 
ALLAH WENE 

© 2018, Indonesian Bible Society. 
 

 
 

 

20Libareg Israel inap o Sukot embeselug o pumbuk Etam lek atogma wereg 
ambeg ino o sabo wirik libag. 
21Wirik larukmu kalem hiyag isamin ulug NINIKNI Allah it enelukema laruk 
lit o unukoho hina alem unduhukon sehelimu, hubanggo indok ambulpul 
lahabeg umbagpag turukon sehelimu laruk latfag. Ari turukmu eneg 
unukoho men hubanggo men laruk latfag. 
22O unukoho hina alem unduhukon inowen let eneptukmu hubanggo indok 
ambulpul inowen let eneptuk latfag. 

Keluaran 14 

Ik Longgop ikman Allahn Israel inap windat enepfag ane 

1Ari turukmu NINIKNI Allahn Musa fam ele hiyag utuk lit, 
2”Israel inap suhuloho wamusareg o Migdol men ik unuk Longgop 
yenggelehon men honggolegma o pumbuk Baal-Zefon aluke fil o Pi-Hahirot 
iraham o sabo wibuhuben hiyag isamihin. 
3Mesir inap onowe suwon inowen, ’Israel inap lekman kalem fahet inindi 
nonghong uruken mase ril laruk,’ puhu. 
4Anden at indi arikap tuhukmu mug heneplug laruk laruhu angge famen An 
nine inam amag ulug ap suwon ino men otsi sehen senehon men siyahap 
enebuhukmu Mesir inaben An nubahet, ’Israel inap INIKNI tu wereg,’ ulug 
onoluk aruhu,” ibag. Ari ibag ane hikit toho Israel inaben tibag. 
5”Israel inap hirag-hirag wilip ahasa,” ulug hiyag itfagma Mesir inap onowe 
men otsi men, ”Nungge fahet it lawag ulug embeserukukmu nit 
nenemingmingangge eleg angge welamuhuk?” ulug inindimu yihi peruk 
latfag. 
6Ari pibareg Mesir inap onowe suwon inowen kereta tog abik oho lit wam 
kudan lisoho walug laruk angge ililtuk lit otsi sehen seneg inap palu enepfag. 

7Palu enepfagma kereta waruk inap arimano wal taneg lahibagma kereta 
fanowon ine roho larukon teng-teng angge 600 men kereta winon obog toho 
men wilip atfag. 
8NINIKNI Allahn Mesir inap onowe ino indi arikap tibagma wilip atfareg Israel 
inap arimano mug eneplug larukmu Allahn wanggi wat enesuhen Israel inap 
inindi se roho laruk latfag. 
9Mesir inap wam kudan lisoho walug laruk angge kereta fam lahibahon 
arimano men sehen senehon winon men obog toho Israel inap mug eneplug 
libareg ik yenggelehon ayegma o Pi-Hahirot iraham Israel inap o sabo wiroho 
weregma hiyag enebik libag. 
10Hiyag enepfareg larukmu Israel inaben yet isibareg Mesir inap onowe men 
otsi men nunusuk oho lit waharuk ulug enekol anggolowen, 
”Allah NINIKNI, let nenebin!” ulug enele hi roho uruk latfag. 
11Ari ibareg Musa fam enele uruk lit, ”O Mesir ap warehon sal eneptuk ambeg 
eleg ulug hondog neneplug lekma tuma waharikinmu nit war amul? Nungge 
fahet o Mesiren hondog neneplug wilip atikin? 
12O Mesir wereg lit niren te, ’Mesir inap enemingmingangge fano 
welamuhuken hele nunubam imihin fug,’ ulug hiyag hutukuk. Nit Mesir inap 
enemingmingangge roho fano welala angge famen haren hondog neneplug 
waharikinmu lekma tuman war atuk ane ninirim,” ulug Musa hiyag itfag. 
13Hiyag itfagma Musan, ”Henekol ha fug! Hinindi yuwag toho 
welamek! NINIKNI Allahn o yoho windat nenepmisi ane yet halihip. Mesir 
inap hiren ketiya yet isaruk lahebon fobik oho yet isaruk lamuhup fug. 
14NINIKNI Allah inggarehen hit fahet it men tog abusan hiren nungge-nungge 
tilihip fug,” ulug hiyag isibag. 
15Ari ulug hiyag isibagma NINIKNI Allahn Musa fam hiyag utuk lit, ”Nungge 
fahet An fam, ’Let nenebin!’ ulug hele ine roho uruk lahen? Israel inap lawag 
tohon hiyag isamihin! 

16Hiyag isamihinteg wanggun seneg lahenon ari ik ahum pali fil leg 
hamihinmu ik pul ke minggiroho lamisimu Israel inap kinang lilog teg keyen 
ik fumag fil nindig amusa. 
17Mesir inap Anden inindi arikap timinmu iren hit mug heneplug wamusa 
angge famen An nine inam amag ulug it onowe men otsi sehen senehon men 
kereta fam lahibahon oho Anden siyahap enepmin. 
18Siyahap enepminmu Mesir inaben yet niyalusareg, ’Israel inap INIKNI Allah 
wereg,’ ulug onoluk atmisi,” ibag. 
19Ari ibagma Allah ot malaikat Israel inap eneluke fil laruk latfahon ino 
enembol fil atfag. Hina alem ino oho Israel inap enembol fil atfareg 
20it men Mesir inap men honggolegma unduhuk latfag. Unduhuk lit Mesir 
inap fil o hikap tibareg Israel inap fil selehap tibagma hup ino sambil it 
fumag-fumag ambimu am fug teg latfag. 
21Ari regma Musan inggik ik ahum pali fil leg hibagma NINIKNI Allahn ik eleg 
amag ulug siyelu yali filen monde fibagma hup ino sambil ine roho fu 
rurukmen eneg ik yenggeleg ambeg ino kinang lilohap tibag. Ik minggiroho 
22pikit fil hare fil elehet hag toho wir atukmu pul ke kinang lilog teg keyen 
Israel inap arimano nindig atuk latfag. 
23It nindig atukmu Mesir inap wam kudan lisoho walug laruk angge kereta 
fam lahibahon arimano obog tohowen mug eneplug libareg ik ahum pulmu 
libag. 
24O sakan tik ohoma NINIKNI Allahn indok ambulpul men hina men itano 
undaman Mesir inap sehen senehon arimano pilap enesug latfareg inindi 
nonghonga feseruk lit 
25kereta uyug roda singgonggo hahon arimano oho sen eneptukmu folo-folo 
mug eneplug la fug teg latfag. La fug tehen Mesir inap arimanowen, ”Israel 
inap INIKNI Allah inowen umalikisi let eneptuk lit siyahap neneptuken folo-
folo suhul amul,” uruk latfag. 



197 

 

 
ALLAH WENE 

© 2018, Indonesian Bible Society. 
 

 
 

 

26Uruk latfagma NINIKNI Allahn Musa fam, ”Hinggik ik ahum fil leg 
hamihinmu ik suhuloho waharuk lit Mesir inap keretayet enebeyet hondo 
enepmisi,” ibag. 
27Ibagma Musa inowen inggik ik ahum fil leg hibagma o ket sakan tirikim ik 
ino tam welatfag ambeg suhuloho kik waharukmu Mesir inap arimano wilip 
amul ulug turukmen NINIKNI Allahn miyal heheg ik ahummu kilap eneptuk 
latfag. 
28Kilap eneptukmu ik ino suhuloho waharuk lit Mesir inap sehen senehon 
mug eneplug ik ahummu kibahon arimano keretayet enebeyet hondo 
enepfagma misig oho wilip atfag fug. 
29Israel inap arimano ik minggiroho pikit fil hare fil elehet hag toho wir 
atukmu pul ke kinang lilog teg keyen ik fimag fil libag. 
30O ino sambil Mesir inaben Israel inap unusul ulug mug eneplug 
larukmen NINIKNI Allahn windat enepfagma Israel inaben yet isarukmen 
Mesir inap arimano ik pili ke waroho lin-lan urukmu yet isibag. 
31NINIKNI Allah inggik ineyonen Mesir inap arimano unusurukmu yet hibareg 
Israel inap arimano enekol anggolo haruk lit, ”NINIKNI Allah men 
amingmingangge Musa menen fet nenesug lamuhup,” ulug wenggel haruk 
latfag. 

Keluaran 15 

Allahn let neneptisi ulug Musan sini yunggultuk latfag ane 

1 Wenggel haruk lit Musa men otsi Israel inap menen NINIKNI Allah wel turuk 
lit sini yunggultuk latfahon tu, ”NINIKNI Allah suwon ino palimu atisimu At 
sini fam wel turuk latmin. Wam kuda men emberimu lahalug heriyeg inabet 
ik ahummu hik isarisi. 
2  NINIKNI Allahn ine roho ili og neneptuk latisi. Aren eneg windat neneptuk 
latisi. Nit Ninikni At wereg ulug hi ruruk latmin. An numbasi Inikni Allah 
ino anden palimuwap turuk latmin. 

3At ahako roho tog aptuken Unuk NINIKNI Allah suwaleg. 
4Mesir inap sehen senehonet keretayet obog toho ikma hik isarisi. Tog 
olohotma laruk inap arimano oho ik Longgop ahummu ubuk urusa. 
5Ik ahum yaronen hondo eneptisimu it helep wamburuk hag toho ik ahum 
apma wamburusa. 
6Hat hinggik mondabi ineyonen ap seliyon lilibug-lalabag toho unusuruk 
lahen. 
7Hat mondabi palimu welahenonen Hele ying haptuk inap obog toho siyahap 
eneptuk lahen. Hat hundama ahe laharukon indok ambulpul hag toho 
werehen ulu angge indoken naruk hag toho inawag ulug unubam hik isaruk 
lahen. 
8Ik ahum hambiliken fu ririkinmu elehet hag toho in arik laharisireg kinang 
ik ahummuwon lilog atisi. 
9Ap seliyonen enele uruk lit, ’It muko lulteg sen enebul. Tog sap tulteg sele 
roho lin usul. It enengge obog toho huhulangge hululteg fibir amulmu 
ninindi yuwag atmisi,’ urusa angge famen 
10Hat hambilik aheyen fu ririkinmu Mesir inap arimano obog toho iken 
hondo eneptisi. Helep simbuk wamburuk hag toho ik haglabut watuk ambeg 
ubuk urusa. 
11Aben nunumba ulug wel eneptukon arimano enesehelimuwon sa 
Hat NINIKNI Allah hahon wereg? Hebe usa fulu reg lit Hat eneg palimu 
welahen. Aben tuk fug teg ane men yihi ulug enekol haruk ane men Haren 
turuk lahen hag toho ap san tuk teg? 
12Hat hinggik pikiron pok harukmu ap seliyon kiling elma longgo uruk hag 
toho eleg atusa. 
13’Israel inap An numalikisi welamuhup,’ ulug sali emberikinon hikit toho 
Haren windat neneptikinteg og neneplug laruk lahen. Hat hinggik ineyonen 
kinang fanowon Haren tohon fam hondoko imbisik lahun. 

14-15Haren turuk lahen ane fahet ap o pumbuk wal taneg werehonen hol 
haruk lit enekolen hirimuruk turuk. Filistin inap men Edom inap onowesi 
men enekolen unuwag elek turuk. Moab inap inine roho werehon 
arimanowen oho yuk lagmag uruk. Kanaan inap oho enekolen inindi pong-
pong angge turuk. 
16Hat NINIKNI Allahn hine roho turukmu yet hiyaruk lit it arimanowen yihi 
ulug inindi anggin atuken humalikisi Israel inap larukmu unum enebuk fug 
teg lamuhup. Ap Haren windat eneptikinon arimano lawag ulug inil 
embeseruk lamuhup. 
17Israel inap hondog eneplug Hat welaruhuk ulug hiyako emberikin ambeg 
imbisik lahunteg punu Haren tohon fam o hinggareg hinggiken witikin ibam 
iraham yug toho welamuhuben yag enebuhun. 
18Hat NINIKNI suwon Hunuk palimu welahenonen nit fet nenesugmen eneg 
welaruhun,” ulug yunggultuk latfag. 

Miryamen sini fam Allah wel tibag ane 

19Israel inap ik fimag fil nindig amul ulug ik pul ke kinang lilog teg keyen 
nindig atfagma Mesir inap enembohom kuda men kereta men kereta waruk 
inabet obog toho ik ahummu kurukmen NINIKNI Allahn ik ino hur isibagma 
waharuk lit hondo enepfag. 
20Hondo enepfagma hiyap Miryam hun Harun owe Allah amingmingangge 
nabi inowen waruk wibareg teltukmu hiyap obog toho at ombolim waruk tel 
til laruk lit yunggultuk latfag. 
21Miryam inowen sini wilipfahon tu, ”NINIKNI Allah suwon ino palimu 
atisimu At sini fam wel turuk lamek! Wam kuda men emberimu lahalug 
heriyeg inabet ik ahummu hik isarisi,” ulug yunggultuk latfag. 

Ik sihon fanowap tibag ane 

22Welatfareg Musa inowen Israel inap ik Longgop ayegman hondog eneplug 
o Syur lekma libareg o hinahanam lekma laruk lit ik elehen na fug angge 
libag. 

23Libareg o unuk Mara libag ambeg ino ik sig anggolowen na fug teg latfag. 
Ik sihon eneg werehen o ino unuk Mara suwaleg. 
24Israel inap ik oboken Musa fam enele siyag toho uruk lit, ”Ik nungge nul?” 
uruken 
25Musan ele ine roho NINIKNI Allah fam sembahyang ibagma NINIKNI Allahn 
e paleg eke hiyag itfag. Hiyag itfagma Musa inowen e ino ikma hik isarukmen 
ik unduk fano atfag. O Mara inowen NINIKNI Allahn, ”Hunubabut fano roho 
wereg lit tu men tu men turuk lamuhup,” ulug hiyag isaruk lit An nubam 
wenggel niyalusa ano ulug wal isibag. 
26Wal isibareg ele hiyag isaruk lit, ”An nele fum toho holtuk lit Anden fano 
perukon eneg turuk lamuhup! Hiyag hisihiyon hininggik ine roho senetuk 
lamuhup halug Anden Mesir inap ouk fam unusuruk latikik hag toho hir oho 
ouk alem winon-winon fam unusuhuk fug. Ouk hit hunubam werehon hihit 
heneptukon HINIKNI Allah An tu welahi,” ibag. 
27Ari ibagma Israel inap o unuk Elim libag. O Elim ino ik eleruk nisanggowen 
men e kurma wiramna hahon teng piren nubam hilag 70 men weregma ik 
iraham o sabo wiroho welatfag. 

Keluaran 16 

Israel inap Allahn suburu manna men suwe puyuh yalma hahon men og isaruk 
latfag ane 

1Israel inap obog toho o Elimen wilip atfareg o Elim honggoleg tom Sinai 
honggoleg o Sin lekma libag. O Mesir embeselug larukmen pikalem misig 
atfareg hup nuwal fuman atfagma o Sin ino libag. 
2O Sin libareg Musa men Harun men unubam enele siyag toho uruk lit, 
3”NINIKNI Allahn o Mesiren nunuselepma war ala fano. O Mesir wereg lit 
suburu men wam men nenehum ouk toho naruk latukuk angge famen suburu 
oboken war amag ulug hiren tuma hondoko nunumbahik waharikip,” uruk 
latfag. 

4 Ari urukmu NINIKNI Allahn Musa fam ele uruk lit, ”Ketiya Anden naruk 
angge anggolo poholman osit hag toho hit obog toho fahet pilabik waharuk 
laruhuk. Hup misihim narukon fahet likiya hupmu naruk angge Anden 
pilabik waharuk laruhukon arimano palu ruruk lamuhup. Ari roho turuk 
laruhukmu An nele fano holuhup ano ulug wal hisaruk laruhuk. 
5O falfaliken angge hup pirenam narukon wirim toho palu ruruk lamuhup,” 
ulug hiyag isibag. 
6Ari ulug hiyag isibagma Musa men Harun menen Israel inap unubam enele 
uruk lit, ”O yoho hupmu NINIKNI Allahn o Mesiren hondog neneplug wilip 
atisiyon fahet honoluk atmisi. 
7Niren NINIKNI Allahn hiyag nisaruk ane hikit toho turuk laheman hiren pet 
neneptuk lahebon ari NINIKNI Allah ubam uruk lahep. Ari roho urukmu Aren 
hol harisireg o sono likiya ebe umbagpag toho waharukmu hiren yet hahup. 
8NINIKNI Allahn hiren suwahal ubam urukmu hol harisireg hupmu suwe unu 
og heseheg hubet suburu roti og heseheg turukmu henehum ouk toho naruk 
lamuhup. Hiren nit nunubam suwahal uruk lahebon ari nit nunubam uruk 
lahep fug. We NINIKNI Allah ubam uruk lahep,” ulug Israel inap hiyag isibag. 
9Hiyag isibagma Musa inowen Harun fam uruk lit, ”Israel inaben enele siyag 
toho urukon ino NINIKNI Allahn hol harisimu NINIKNI Allah olohotma 
wamusan obog toho wol enepmihin,” ibag. 
10Ari ibagma Harun inowen ele hiyag isarukmu Israel inaben hebeloho lek 
fil yet harukmen NINIKNI Allah hina seheli ke ebe umbagpag toho waharuk 
latfag. 
11Watfareg NINIKNI Allahn Musa fam ele uruk lit, 
12”Israel inaben enele siyag toho urukmu hol harikik. Ari fahet Israel inap 
unubam hiyag isamihinon te, ’Hupmu suwe unu nalihipteg sono hubet 
suburu roti nahupmu henehum ouk amuhup. Henehum ouk amuhup halug 
An HINIKNI Allah welahiyon fahet honoluk aruhu,’ ulug hiyag isamihin,” 
ibag. 

13Ari ibagma hupmu itano suwe puyuh yalma hahon ilang anggolo roho 
waharuk lit o sabo Israel inaben wirihon owahalem ke hondo ribag. Hondo 
ribagma noholug likiya inibam o sabo walinggoho hibilil wambik watfag. 
14Wambik watfareg ahe laharukmu kinang pali ke soho anggen hahon sako 
angge wereg latfag. 
15Israel inaben yet harukmen wereg latfagma, ”Yihi, ari indam oho yet 
harukuk fug angge nungge haruk lahe?” ulug it-it enele uruk latfag. Ari 
urukmu Musa inowen hiyag isaruk lit, ”Ari naruk angge NINIKNI Allahn hit 
fahet og hesehekon wereg. 
16NINIKNI Allahn ele uruk lit, ’Hinibam wal taneg iniknisi werehonen hinibam 
ap enebe werehon fahet nila peruk ane hikit toho sum misig-misig andog 
turuk lamuhup,’ irisi,” ulug hiyag isibag. 
17Hiyag isibag ane hikit toho Israel inaben andog turuk lit winonen te tor 
angge andog turukmu winonen te su roho andog tibag. 
18Andog tibahon arimano wirim harukmen su roho andog tibahon arimano 
anggolo atfag fugmu tor angge andog tibahon arimano tor am fug angge 
weregma enebe wal tanehen nila peruk ane hikit toho andog tibag. 
19Ari roho andog tibagma Musa inowen hiyag isaruk lit, ”Andog tehep angge 
aruma ap misihen oho sono nahukon ulug umbuk fug,” ibag angge famen 
20Israel inap winonen Musan hiyag isibahon holuk fug angge sono nahukon 
ulug imbibag. Imbibahon arimano likiya kim harukmen amben turuk lit 
sobonanggen kibagma Musa ino indimu it unubahet het-pet hibag. 
21Eke sambil eke sambil likiya Israel inap wal tanehen nila peruk ane hikit 
toho naruk angge arimano palu ruruk latfag. Naruk angge palu ruruk latfag 
fuhon arimano unukoho atikim inahanen il filik angge atuk latfag. 
22O falfaliken atuk sambil eneg naruk angge arimano ap wal tanehen sum 
piren andog toho umbat tibag. Sum piren andog toho umbat tibag ane ari 
Israel inap onowesi obog tohowen Musa fam hiyag irik libagma 

23Musa inowen, ”NINIKNI Allahn irisi ane hikit toho teko laha. Sono o 
Sabat NINIKNI Allah wel tul ulug nininggik lebe ruk fug angge kel tahuk 
sambil aruhu. Ari fahet o yoho naruk angge arima wiratla perukon wiratuk 
lit eseta perukon esetuk latlihipmu minggir atukon halug sono nahubon fahet 
umbat talihip,” ulug hiyag isibag. 
24Musan hiyag isibag ane hikit toho naruk angge minggir atfahon arimano 
sono nahukon ulug umbat tibag. Umbat tibahon arimano filik am fug angge 
sobonanggen kibag fug. 
25Sobonanggen kibag fugmu Musa inowen, ”O yoho Sabat NINIKNI Allah wel 
turuk lit kel taruk sambil ahama naruk angge minggiroho umbat tarikibon 
arimano nalihip. O yoho naruk angge arimano andog tik lul pelep halug 
lekma lelepteg elehen helelep fug. 
26Hiren naruk angge arimano o falfalikenam eneg palu ruruk lamuhup angge 
famen o sabiren angge Allah wel tul ulug kel taruk sambil naruk angge 
arimano poholman wambik waharuk laruhu fug,” ulug hiyag isibag. 
27Hiyag isibagma o sabit sambil ino Israel inap winon naruk angge arimano 
andog tik lul ulug larukmen elehen hilibag fug. 
28Hilibag fugmu NINIKNI Allahn Musa fam ele uruk lit, ”Anden komo 
heneptuk ane hiren soptukmen eneg noenam welamuhupteg nele holuhup? 
29Anden, ’O Sabat sambil wene uruk lit kel taruk lamuhup,’ irikikon honoluk 
toho welamuhup! Ari fahet o falfalik sambil ino naruk angge hup pirenam 
narukon fahet og hisaruk lahi. O sabit sambil ino ap obog toho selma la fug 
angge inibam welamuhup,” ulug hiyag itfag. 
30Hiyag itfag ane ari hikit toho Israel inap arimanowen o sabit sambil ino o 
yabuk wibuk fug angge kel taruk latfag. 
31 Naruk angge poholman wambik waharuk latfahon arimano Israel inaben 
unuk manna suwalfag. Manna suwalfahon arimano ololom anggen 
yanggowon hag toho wereg lit kin ahaluwe unduk fanowon hag teg latfag. 

32Musa inowen ele uruk lit, ”NINIKNI Allahn, ’Naruk angge arimano ap 
misihen o misihim sambil narukon hikit toho embelihipteg foroho lamuhup,’ 
irisi. Foroho lamuhubon arimano nunumalikisi fobikonen yet haruk lit 
Allahn nunumbasi o Mesiren hondog eneplug wilip atfareg lekman naruk 
angge og isaruk latfahon ulug enehangge kim haruk lamuhup,” ulug hiyag 
isibag. 
33Hiyag isibareg Musa inowen Harun fam ele uruk lit, ”Kubag suburu 
esetukon wamihinteg naruk angge manna o misihim sambil narukon hikit 
toho kilabe felug nunumalikisi fobikonen kim haruk lamuhup 
ulug NINIKNI Allah wereg ambeg imbik kimihin,” ibag. 
34NINIKNI Allahn Musa fam hiyag itfag ane hikit toho Harun inowen kubag 
eke fam naruk angge arimano kilabe felug peti Allah Wene Numen 
haharehon kilabeg angge iraham mondabi welamag ulug imbibag. 
35Naruk angge manna suwalfahon arimano Israel inaben nil-wil larukmen 
eneg mo teng misig nubam hilag nuwalen 40 atfagma o Kanaan mondabi 
kibag.  

(36Naruk angge wirim haruk anggubag hup numenam narukon hikit toho 
kilabuk teg latfag.) 

Keluaran 17 

Musan helep famen ik wilipfag ane 
(Bil 20:1-13) 

1 Welatfareg Israel inap obog toho arimano o Sin lekma ino 
embeselug NINIKNI Allahn hiyag isaruk ane hikit toho o ekema witil ekema 
witil laruk latfag. Laruk lit o misihim sambil o Rafidim o sabo wirik libag 
ambeg ino ik narukon eleg latfag. 
2Ik narukon elehen Israel inap arimanowen Musa fam, ”Ik nulon og nisimin!” 
ulug enele siyag toho uruk latfagma Musa inowen, ”Nungge fahet hiren an 
nubam henele siyahon uruk lit NINIKNI Allah wal haruk lahep?” ulug hiyag 
isibag. 

3Ari ulug hiyag isibag angge famen ap arimano ik obok anggolowen Musa 
fam enele siyag toho uruk waruk lit, ”Nungge fahet haren o Mesiren hondog 
neneplug wilip atikin? Nit nunumalikisi men nenembohomet angge ik na fug 
angge wereg lit war amag ulug hondoko nunumbahik waharikin?” ibag. 
4Ibagma Musa inowen NINIKNI Allah fam ele hi roho uruk lit, ”Ap aruman 
helep fam nuwabuk oho turuken anden it fahet nungge ane timin?” ibag. 
5Ibagma NINIKNI Allahn Musa fam ele uruk lit, ”Israel inap onowesi winon 
wol enepmihinteg wanggun haren ik Nil ahum watikinon ino seneko hit tam 
atlihipmu Israel inap fobik amusa. 
6Fobik larukmu An hat haluke fil tom Sinai alma helep humon eke fam 
unduhuk latmin. Helep ino iraham lamihinteg ware femihinmu ik wilip 
atmisiyon ino it nalusa,” ibag ane hikit toho Israel inap onowesi wol 
enepfahon arimano iniline Musan tibag. 
7Musan ari tibagma Israel inaben, ”NINIKNI Allah nit sehelimu wereg ano eleg 
ano?” ulug wal hibag ambeg ino unuk Masa suwalfag. O inowen Israel 
inaben enele siyahon eneg uruk latfahon fahet unuk eke Meriba suwalfag. 

Amalek inap men Israel inap men tog apfag ane 

8Israel inap o Rafidim weregma Amalek inaben unusul ulug waharukmu 
9Musan Yosua fam ele uruk lit, ”Sono Amalek inap men tog abik lahuben ap 
enembong se roho turuk inap eneko palu enepmihin! An sono Allahn 
wanggun tu wamihin ulug hiyag nitisiyon ino seneko walug punumu 
lahakukteg unduhuk laruhuk,” ibag. 
10Musan ibag ane hikit toho Yosua ino Amalek inap men tog abik larukmu 
Musa men Harun men Hur men punu ino fene lahibareg 
11Musa inowen inggik leho lit weregma Israel inap inine anggolo reg latfag 
angge famen inggik imbik wamburukmu Amalek inap inine atuk latfag. 
12Ari turukmen eneg Musa inggik eleyen imbik wambibagma Harun men Hur 
menen Musa hur atukon ulug helep eke wak libareg it piren pikit fil eke hare 

fil eke unduhuk lit Musa inggik leho lamag ulug senegman eneg mo ubuk 
ibag. 
13Musa inggik lehoman eneg Yosuan Amalek inap mulangge unusibag. 
14 Unusibagma NINIKNI Allahn Musa fam ele uruk lit, ”Ap fobik 
welamuhubonen enepeleg aruhu rohon Amalek inap unusehep ane fahet 
suwesingga fam hahare femihin. Hahare femihinteg Yosua fam hiyag utuk 
lit, ’Allahn Amalek inap mondabi elehap enebuhumu ap misihen oho Amalek 
inap fahet oluk teg laruhu fug,’ ulug hiyag itmihin,” ibag. 
15Ibagma Musa inowen Allah fahet hubu lahaptuk ambeg ulug helep iya 
ribareg, ”Nit tog abuk oho larukmu nombolim lawag ulug enehangge walug 
larukon ino NINIKNI Allah eneg wereg,” ulug unuk suwalfag. 
16Suwalfareg Musa inowen, ”NINIKNI Allah nonolohotma larukmu ombolim 
laruk lamek! NINIKNI Allahn Amalek inap men tog aptukmen eneg 
welamuhup,” ibag. 

Keluaran 18 

Yitro ino iyamal Musa ha libag ane 

1”Allahn umalikisi Israel inap o Mesiren hondog eneplug wilip atuk lit Musa 
men Israel inap men unubam mun ane man ane turuk latisi,” urukon Musa 
iyamal hun Yitro Allah fahet hubu lahaptuk ahun imam inowen hol hibareg 
2iyamal ambeg laruk lit Musa uhe Zipora o Midian embeselug libahon ino 
men 
3umalikisi piren ununuk Gersom men Eliezer men hondog eneplug libag. 
Amloho wandabon ino ikni Musa inowen, ”An pog ibam welahi,” ulug unuk 
Gersom suwalfag. 
4Amloho fobikon, ”Mesir inap onowe inowen nuwatlep angge famen an 
numbasi Inikni Allah inowen let naptuk lit windat naptisi,” ulug unuk Eliezer 
suwalfag. 

5Yitro ino Musa uhe umalikisi men hondog eneplug lekma Allahn Musa fam 
ele hiyag itfag antom horogma Musan o sabo wiroho weregma libag. 
6Kalemma laruk lit, ”Nit waharuk lahereg hiyag irik lalihip,” ulug ap mon 
enepfagma hiyag irik libagma 
7Musa ino ibamen wilip atug onolohotma libareg Yitro alukema elenggen 
fam orohole kunuk toho hur atfareg nin in atuk lit iyamal mako pug toho hi 
ribag. Hi ribareg enebe wereg ane fahet umung-umung atfareg olma kibag. 
8Olma kibareg NINIKNI Allahn numalikisi Israel inap windat enebuhuk ulug 
Mesir inap onowe men unubam tibag ane fahet Musa inowen iyamal hiyag 
utuk latfag. Israel inap kalemma laruk lit alem eke hag eke hag unubam 
atukmu NINIKNI Allahn let eneptuk latfahon fahet oho hiyag utukmu 
9Yitro inowen hol hibareg ahiyeg haruk lit, 
10”NINIKNI Allah Mesir inap onowe men ininggikmuwen windat heneptisiyon 
ino wel turuk lamul! Mesir inaben mingming heneptukmu hininggik lisoho 
hunumbaharisi ulug NINIKNI Allah hi ruruk lamul! 
11Mesir inaben ininggareg winik-wonog toho wereg lit Israel hinap henele 
ying heneptukmu NINIKNI Allahn let heneptisi ane ari famen aben nunumba 
ulug wel eneptukon arimano obog toho apma regma NINIKNI Allah eneg 
mondabi palimu wereg ulug an noluk aha,” ibag. 
12Ari ibareg Yitro inowen Allah olohotma wam winon waroho yaltuk lit 
winon esetuk latfag. Esetukmu Harun men Israel inap onowesi obog toho 
men watfareg Yitro men ambiyeg Allah olohotma wereg lit suburu naruk 
latfag. 

Musa inowen alem kong turuk inap in enepfag ane 
(Ul 1:9-18) 

13 Likiyamon Musa inowen Israel inap unubam alem werehon haltuk lit 
heriyegma ap anggolo alem hal nisawag ulug Musa olohotma unduhuk lit 
weregman hup atfag. 

14Musa inowen sat toho alem haltukmu iyamal Yitro inowen yet hibareg 
Musa ubam ele uruk lit, ”Ap aruma unubam nanggintuk lahen? Nungge fahet 
hat hamu eneg alem haltuk lit heriyegma ap aruma holohotma unduhuk lit 
weregman hup atuk?” ulug hiyag itfag. 
15Hiyag itfagma Musa inowen iyamal ubam ele uruk lit, ”Ap aruma Allahn 
peruk ane hiyag nisawag ulug nambeg waharuk. 
16Alem unubam werehen waharukmu Allahn, ’Hunubabut fano roho wereg 
lit tu hag toho turuk lamuhup,’ ulug komo neneptuk ane anden ap aruma 
hiyag isaruk lit alem unubam werehon haloho emberuk lahi,” ulug hun Yitro 
hiyag itfag. 
17Hiyag itfagma Yitro inowen, ”Fano turuk lahen fug. 
18Yabuk ari roho turuk lahenon ariyen hat hinggareg sarap taruk lit ap aruma 
oho angginap eneptuk lahen. Sat toho turuk lahenon ari hat hamu eneg 
wereg lit angginen tehen ha fug teg. 
19Ketiya anden komo hapminon holmihin halug Allah hat men welaruhu. Hat 
Israel inap fahet Allah olohotma unduhuk lit alem angginon it unubam 
werehon fahet Allahn hiyag numag ulug kapal haruk laruhun. 
20Allahn komo heneptuk ane haren milal eneptuk lit fano roho welamuhuben 
turuk lamuhup ane hiyag isaruk laruhun. 
21Obog toho ari hat hinggarehen turuk laruhun angge famen alem seyon 
haloho emberuk lamuhubon fahet Israel inap sehelimuwon inindi anggat teg 
lit Allah fahet enekol toho werehon, enele tem toho uruk lit ninibil amag 
ulug uang og isaruk ane ninirim peruk inap en enebuhun. It arimano wal 
taneg ap teng-teng angge 1.000 men ap teng uhan 100 men ap teng piren 50 
men ap numen men milal eneptuk lamuhuben in enebuhun. 
22Ap arimano unumalikisi unubam alem weregma it wal tanehen hundig-
hundig kong turuk lamuhup. Alem angginon weregma iren hat hiyag hutuk 
lamuhupmu hat hinggarehen haltuk laruhun angge famen alem seyon 

weregma it ininggarehen haloho emberuk lamuhup. Iren hat let haptukmu 
hat hiyabuk se aruhu. 
23Allahn oho fano peruk halug anden ihiyon hikit toho turuk laruhun. Ari 
roho turuk lit hat hiyabuk hine roho waruk laruhunmu ap obog toho Musan 
fano let nenebehek ulug inibam laruk lamuhup,” ulug Yitro inowen Musa 
hiyag itfag. 
24Iyamal Yitro inowen hiyag itfag ane Musan holfareg 
25Israel inap sehelimuwon inindi anggat tehon eneko wal taneg ap teng-teng 
angge 1.000 men ap teng uhan 100 men ap teng piren 50 men ap numen men 
milal eneptuk lamuhup ulug in enepfag. 
26In enepfahon arimano wal tanehen alem Israel inap unubam werehon 
hundig-hundig kong turuk latfag. Alem angginon weregma Musan halukag 
ulug at ubam hiyag utuk lit alem seyon it ininggarehen haloho emberuk 
latfag. 
27Ap arimano in enepfareg Musa inowen iyamal Yitro lamihin ulug hiyag 
itfagma ibam libag. 

Keluaran 19 

Allah tom Sinai fam wambik watfag ane 

1-2Libagma Israel inap o Rafidim embeselug larukmen o Mesiren wilip 
atfahon pikalem hinahanehon ket inam atfag sambil o Sinai lekma libareg 
tom Sinai alma o sabo wiroho welatfag. 
3Wereg lit Musa ino Allah men ambi amul ulug tom fam 
lahibagma NINIKNI Allahn tom ino famen Musa fam ele uruk lit, ”Yakub 
umalikisi Israel inap unubam hiyag isamihin ane tu, 
4’Mesir inap Anden siyahap eneptikikteg suwe kundiken umalik ag fam 
ililoho og eneplug laruk hag toho An welahi ambeg tuma og heneplug 
waharikik ane obog toho yet harikip. 

5Ketiya hiren An nele holtuk lit An numalikisi fano roho welamuhup ulug 
sali emberikik ane hinine roho senetuk lamuhup halug o pumbuk obog toho 
enesehelimuwon we hit eneg An numalikisi nindi pulmuwon welamuhup 
ulug mumal henebuhuk. Kinang obog toho Anden ngi reg lahi angge famen 
6we hit henemu eneg An nalukema namingmingangge roho imam hag toho 
wereg lit hinindimuwen tik-tem toho An nubam eneg wenggel niyaruk 
lamuhuben An nolohotma hunumbahakuk,” ibag. 
7Ari ibagma Musa ino tom famen wamburuk lit Israel inap onowesi wol 
enepfareg NINIKNI Allahn hiyag itfag ane obog toho it hiyag isibag. 
8-9Hiyag isibagma Israel inap obog tohowen enele misihon eneg uruk lit, 
”NINIKNI Allahn ehek ane hikit toho turuk lamuhuk,” ibag ane ari Musa 
inowen NINIKNI Allah hiyag itfag. Hiyag itfagma NINIKNI Allahn Musa fam 
hebeloho hiyag utuk lit, ”An hina anggulog hahon undama hambeg 
watminteg nele hat hubam urukmu Israel inaben hol halusareg o yoho famen 
tulug fobik oho hat hele eneg holtuk lamuhup. 
10Ketiya ap arimano enembeg lamihinteg hiyag isaruk lit, ’Allah men ambi 
amuhuken yoho men sono men hunubabut haloho henesum ik umaho fat 
talug welatlihip. 
11O ha ap obog toho iniline An tom Sinai fam wambik waruhuken hunubabut 
haloho wereg lit yet teg lamuhup,’ ulug hiyag isamihin. 
12Hiyag isamihinteg tom aru walinggoho siye reberuk lit, ’Siye aru suhan 
tulug tom aru fam lahuk fug! Tom alma oho la fug,’ ulug hiyag isamihin,” 
ibareg, ”Ap san siye ino pisan isalug lahu halug ap ino ware fusuhup. 
13Ap ino ininggiken senebuk fug angge helep fam ano tog fam ano ware 
fusuhup. Ap oho wam oho siyengge pisan toho lahubon arimano obog toho 
ware feseruk lamuhup. Waruk ele hum toho tung tuhu halug eneg ap 
arimano tom fam lahakup,” ulug Musa hiyag itfag. 
14-15Hiyag itfagma Musa tom famen wambibareg Israel inap unubam ele 
hiyag isaruk lit, ”O ha Allah men ambi amuhuken hunubabut haloho wereg 

lit hunuhesi men nohuk fug angge welatlihip,” ibagma ap arimanowen 
enesum ik umaho fat taruk lit unubabut haloho wereg latfag. 
16  Weregman o hinahaneg angge lebeglu ruruk lit ululu sup turukmu hina 
anggulog hahon tom ino het tirikim waruk ele hum anggolo roho tung 
turukmu ap o saboma welatfahon arimanowen hol hibareg enekolen unuwag 
elek turuk latfag. 
17Ari turukmu itano Musan Allah men ambi amul ulug ap arimano welatfag 
ambeg inowen hondog eneplug wilip atfareg tom ino horogma in arik libag. 
18Libareg weregma NINIKNI Allah indok sehelimu tom Sinai fam wambik 
watfagma tom ino hubuwen obog toho hililip tibag. Hubu ino indok humon 
yaltukmu hubu laharuk hag toho laharukmu tom obog toho yuk elek turuk 
latfag. 
19Elek turukmu itano waruk ele hum-ham toho tung turuk latfagma Musa 
inowen Allah fam ele irikim Allahn hebeloho ululu ele hag toho hiyag utuk 
latfag. 
20Hiyag utuk lit NINIKNI Allah tom Sinai atelma wambik watfareg Musa ino 
lahik ma ulug wol tibagma lahibag. 
21Lahibagma NINIKNI Allah at ubam ele uruk lit, ”Nin suhuloho 
wambimihinteg ap irahammuwen An yet nuyul ulug siyengge pisan toho 
wamuhup tohon hiyag isamihin. Iren siyengge pisan toho wamusa halug 
enesehelimuwon anggolo war amuhup tohon. 
22An namingmingangge imam arimanowen oho Allah horogma lul pelusareg 
unubabut fano roho haleg eleg angge wamusa halug unusimin,” ibag. 
23Ibagma Musa inowen NINIKNI Allah fam ele uruk lit, ”Haren, ’Tom aru usa 
fulu antom werehen walinggoho siye ruhup,’ ulug hiyag nisarikin angge re 
ap irahandima lahik wam fug teg,” ibag. 
24Ibagma NINIKNI Allahn, ”Hat wambimihinteg nin Harun men ambiyeg lahik 
watlihip! An namingmingangge imam men onotsi winon men siyengge ino 

pisan isalug An nambeg wamusa fug. Iren pisan isalug wamusa halug 
unusimin,” ibag. 
25Ibagma Musa ino Israel inap enembeg wambibareg NINIKNI Allahn hiyag 
isamihin ibag ane hiyag isibag. 

Keluaran 20 

Allahn wene alem numen Musa hiyag itfag ane 
(Ul 5:1-21) 

1 Hiyag isibagma Allahn ele uruk lit, 
2”Allah HINIKNI hit o Mesir inaben enemingminganggeyap heneptukmu 
hondog heneplug wilip atikikon An tu welahi. 
3Aben wel turuk angge winon wel enebuk fug angge we An nubam eneg 
wenggel niyaruk laruhun. 
4 Poholma kinangma ikma wereg angge wirim toho hinggiken lale ferukon 
fahet, ’Tu Allah hag toho wereg,’ ulug wirim tuk fug. 
5An HINIKNI Allah men mun angge man angge kinangma werehon men wirim 
naptukon fahet nirim peruk lahireg hinggiken laltuk angge wel eneptuk 
laruhun fug. An enembol yig nutuk inap arimano unumalikisi men 
unumbusagsi men unumbasi men Anden alem angginon unubam emberuk 
laruhuk. 
6Aben An inindi nasug lit nele holtuk inap arimano Anden hebeloho nindi 
enesugmen eneg it arimanowen endebuhubonen endebuhubon arimanowen 
endetil lahubon oho let eneptuk laruhuk. 
7 An nunuk saplangge uruk laruhun fug. Aben An HINIKNI Allah nunuk 
saplangge urukon arimano Anden alem angginon unubam emberuk laruhuk. 
8 O sabir angge Sabat An wel naptuk sambil fahet hindi holuk toho 
welaruhun. 
9O falfalikenam o yabuk wituk laruhun. 

10O sabir angge kel taruk lit An fahet wenggel niyaruk laruhun. O ino sambil 
hat humalikisi men hamingmingangge men hambohom oho ap pohon hat 
hibam werehon oho mun angge man angge wituk lamuhup fug. 
11An HINIKNI Allahn o falfalikenam pohol kinang ik mun angge man angge 
werehon obog toho wal tibiyareg o sabir angge kel tarik iyag. Ari fahet o 
sabir angge An wel naptuk lamuhup inap arimano Anden nindi enesug 
laruhuk ulug o Sabat ino usayap tiyag. 
12  Hikni hisinga enele holtuk lit let eneptuk laruhun! Ari turuk laruhun 
halug hat fano wereg lit amusun toho kinang Anden og hisahukon fam 
weregman eneg sabal atuk laruhun. 
13  Ap hiyap unusuruk laruhun fug. 
14 Hat ap welahenonen ap unuhesi hilaruk laruhun fug, hat hiyap 
welahenonen oho ap winon hilaruk laruhun fug. 
15 Aben tohon yoholiyangge hilaruk laruhun fug. 
16 Hilen fum toho isa fug angge hori fahet un ane uruk laruhun fug. 
17 Ap inibam, unuhesi, enemingmingangge, enembohom sapi men keledai 
men, ap enenggengge winon oho hilik ulug hilaruk laruhun fug,” ulug Allahn 
ibag. 

Allah wambik watfahon fahet Israel inap enekol hibag ane 
(Ul 5:22-33) 

18  Pinel lebeglu ruruk lit ululu sipuk turukmu waruk ele tung tirikim Israel 
inaben hol haruk lit tom ino famen hubu laharukmu yet hibareg enekolen 
unuwag elek turuk lit hikip toho yatma in arik laruk latfag. 
19In arik libareg Musa fam enele uruk lit, ”Allah ele nit nunubam urukmu 
war amuhuk tohon haren eneg hele nit hiyag nisarukmu holtuk lamuhuk,” 
ibag. 
20Ibagma Musa inowen, ”Henekol ha fug! Iren An fahet enekol toho wereg 
lit siyag ane turuk lamuhup tohon wal isamin ulug Allah nenembeg waha,” 
ibag. 

21Ari ibag angge famen ap arimano yat ke unduhuk lit weregma we Musa 
amu eneg Allah hina anggulog hahon sehelimu wereg ambeg iraham libag. 

Allah wene urukon fahet imbibag ane 

22 NINIKNI Allahn Musa fam ele uruk lit, ”Israel inap hiyag isamihinon tu: 
Anden poholman hit hunubam nele urukmu holehep. 
23Ari fahet ili ruruk angge perak emas fam laltukon fahet, ’Tu Allah hag toho 
wereg,’ ulug wel tuk fug angge we An nubam eneg wenggel niyaruk 
lamuhup. 
24An fahet hubu lahaptuk ambeg ulug kinang lahabil laharuk lamuhup 
ambeg emberimu wam domba men sapi men waroho esetuk lit winon Allah 
men nininggik ahandip toho welamuhuken enehangge umbul ulug indokma 
yaltuk lamuhup. Anden hiyag hisahuk ambeg obog tohowen An nunuk wel 
naptuk lamuhupmu An henembeg waharuk lit hinineyap heneptuk laruhuk. 
25Hubu lahaptuk ambeg ulug helep sengget wabul puhup halug helep 
arimano ine angge besi fam fele ruk fug. Helep besi fam fele ruruk lit halog 
turukon arimano An wel naptuk ane men wirim teg elehen we helep fele 
ruruk elehon oko sengget watuk lamuhup. 
26An namingmingangge imam inowen hubu lahapmin ulug hubu lahaptuk 
ambeg yat tehen yal fene laharukmu inggaliyangge aben yet hahup tohon 
ulug kinang ano helep ano yat toho lahabil laharuk lamuhup fug,” ulug hiyag 
isibag. 

Keluaran 21 

Ap enemingmingangge fahet ibag ane 
(Ul 15:12-18) 

1 Nin Allahn Musa fam ele uruk lit, ”Tuk teg ane men tuk fug teg ane men 
fahet Israel inap hiyag isamihinon tu: 
2Ap ekeyen are Ibrani ahun eke ayeg waroho amingminganggeyap tahu 
halug amingmingangge inowen yabuk wit utukmen eneg mo ilig am wirig 

am turuk lit falfalikenam lahumu mo sabiron fam ikniyen saplangge lole 
fuhu. 
3At uhe ohoma amingminganggeyap tuhu halug fobik at uhe men ambiyeg 
lol enebuhu. Uhe elegma amingminganggeyap tuhu halug fobik at amu eneg 
lole fuhu. 
4Ikniyen uhe og uruhumu uheyen malik enderuhu halug fobik 
amingmingangge ino amu lole feruk lit uhe umalikisi men inikniyen ngi reg 
ulug lol enebuhu fug. 
5Amingmingangge inowen ele uruk lit, ’An we tem toho nikni men nuhe 
numalikisi nindi enesug lahireg wilip aruhuk fug,’ uhu halug 
6ikniyen nanggengge welaruhuwen Allah olohotman enehangge embemin 
ulug amingmingangge ino sokolma unduhuk feruk lit isanggo hein fam fo 
ruhumu ikni fahet yabuk witukmen eneg sabal aruhu. 
7Israel ahun ekeyen nahaloho ap amingmingangge welaruhu ulug ap fam 
ayeg waroho og uruhu halug fobik ap umalik loloho wilip atuk hag toho at 
loloho wilip aruhu fug. 
8Ap inowen amingmingangge hiyap ino nuheyap tahuk ulug hilaruk angge 
famen fobik nirimen embesimin puhu halug ap inowen hiyap tu hilahuk ulug 
tam sali emberukon ino pisan isaruk lit hiyap ino ap pohon fam ayeg waroho 
og um fug angge ikni isinga menen nin hebeloho ayeg waroho hilahup ano 
ulug kapal isahu. 
9Ap inowen hiyap amingmingangge ino amloho uhe welaruhuwen og uruhu 
halug hiyap aru nahaloho hag toho wereg ulug umalikisi unubam tuk teg ane 
hikit toho ubam turuk laruhu. 
10Ap inowen amingmingangge hiyap angge ino hilalug hiyap eke hilahu 
halug ahun ekeyen uhe fam tuk teg ane obog toho uhe tamon fam turuk lit 
suburu men sum wan turukon men tam og utuk latisi hag toho og utuk 
laruhu. 

11Ap inowen uhe tamon fam ari hag toho turuk laruhu fug halug 
amingmingangge og taluhon ino saplangge loloho wilip aruhu,” ibag. 

Ap unusulug larukon ili og eneptuk ambeg fahet ibag ane 

12 Allahn Musa fam ele uruk lit, ”Ap san ap eke watukmu war aruhu halug 
ap ino ware fusuhup. 
13Ap ino indimuwen pinggi watmin puk fug anggeyen inggiken kik harukmu 
Allahn peruk ane roho war aruhu halug ap ware feselug lahuwon ino 
nuwabuhup tohon ulug Anden hiyag hisahuk ambeg lahumu ili waruk 
lamuhup. 
14Ap inowen indi oloken pinggi watmin ulug are Israel ahun misig ware 
fusuhureg ili og nabusa ulug An nibam hubu lahaptuk ambeg lahu halug 
hiren ap ino inggik lisoho wilibuhupteg ware fusuhup. 
15Ikni isinga inggik fam unusuruk ahun ino war aruhu. 
16 Ap san ap eke inggik lisoho wahureg an namingmingangge welaruhu ano, 
ap fam ayeg waroho og uruhuk ano peruk ahun ino war aruhu. 
17 Ikni isinga huluwap eneptuk ahun ino war aruhu. 
18Ap san are men yik aptuk lit inggik fam ano helep fam ano watukmu are 
war am hag teg lit olma nohorukmen eneg 
19tot ine aruhureg olman wilip atug wanggun tomuk toho lahu halug at ware 
feserukon ino unggum ubam umbuhup fug angge famen are yabuk wibuk fug 
teg li onggo og utuk lit let turukmen eneg are ino fano aruhu. 
20Ap san amingmingangge ap angge ano hiyap angge ano e fam watuk li 
itano war atuk halug unggum ubam umbuhup. 
21Amingmingangge e fam watukon ino hup misig ano piren ano welatug war 
aruhu halug ikni ubam unggum embelep angge famen at anggengge siyag 
atisi ulug ikni ubam unggum umbuhup fug. 
22Ap misihen ap eke men yik aptukmu hiyap malik ahummu fet taluhon 
iniraham weregman wabuhupmu hiyap ino fano welaruhu angge famen 

umalik ahummuwen hog tuhu halug hiyap ino ahunen onggo og nuruhun 
ulug heng tuhu. Heng tuhuwon fahet alem haloho emberuk inaben oho fano 
puhup halug malik ino siyahap tirisi ahunen hiyap ino ahunen heng tuhu ane 
hikit toho onggo og uruhu. 
23Ap itanowen yik aptuk lit hiyap malik ahummu fet taluhon ino mep toho 
wabuhup halug at waruhu ahun ino hebeloho watuk lit hiyap ino waruhu 
ane hikit toho ubam emberuk lamuhubon tu: War atukon fahet war atukon 
wirim tuk teg, 
24il siyag atukon fahet il siyag atukon wirim tuk teg, ayeg fahet ayeg wirim 
tuk teg, inggik fahet inggik wirim tuk teg, uyug fahet uyug wirim tuk teg, 
25indoken ahap paltukon fahet indoken ahap paltukon wirim tuk teg, 
yowilangge fahet yowilangge wirim tuk teg, tog sinat watukon fahet tog sinat 
watukon wirim tuk teg. 
26Ap misihen amingmingangge ap angge ano hiyap angge ano il watukmu il 
hupnig aruhu halug ikniyen il siyahap tuhuwon fahet ayeg waroho 
amingmingangge ino lole fuhu. 
27Ap inowen amingmingangge ap angge ano hiyap angge ano watuk lit ayeg 
langgo fesehu halug ikniyen ayeg langgo fusuhuwon fahet ayeg waroho 
amingmingangge ino lole fuhu. 
28Wam sapi misihen ap eke watukmu war aruhu halug wam ino helep fam 
ware fusuhup angge famen wam ikni ubam unggum umbuhup fug. Wam 
ware fusuhubon ino naruk lamuhup fug. 
29Wam sapi inowen indamen oho ap watukmen eneg weregma aben yet 
haruk lit ikni fam hambohom inowen ap unusuhu rohon ulug fano roho 
foroho laruhun ulug komo ruruk lamuhup angge famen wam ikniyen holuk 
fug angge wam ino fano foroho elegman wam inowen ap ano hiyap ano ware 
fesehu halug wam ino helep fam ware feseruk lit ikni oho ware fusuhup. 

30Wam ikni oho ware feselep angge famen oluk welaruhuwen onggo og 
nisawag ulug heng tuhup halug wam ikni fam heng tuhup ane hikit toho 
onggo og isahu. 
31Ari hag toho wam sapi inowen ap umalik ano hilani umalik ano watuk 
halug Allahn wam ap hiyap enebe suwon unusurukon fahet emberuk ane 
hikit toho wam ino men ikni men unubam turuk lamuhup. 
32Wam inowen ap amingmingangge ap angge ano hiyap angge ano watuk 
halug wam ikni inowen amingmingangge ikni fam ayeg waroho uang perak 
teng misigmen nubam hilag hinahan og uruhumu ambohom sapi ino helep 
fam ware fusuhup. 
33Ap misihen ik fahet kinang habulig ambeg abilit labuk fug angge larukmu 
wam sapi ano keledai ano kinang habulig ambeg inowen mako wamburuk 
halug 
34kinang habultuk ahunen wam ikni uang og utuk lit wam wareg angge ino 
at hilaruk laruhu. 
35Wam sapi misihen ap eke ambohom watukmu wam ino war aruhu halug 
wam oluk werehon ino ikniyen ap fam ayeg waruhureg uang og umuhubon 
minggiroho wam war aruhuwon ikni og uruhu. Og utuk lit wam war 
aruhuwon ino it pirenen huwisoho naruk lamuhup. 
36Wam sapi inowen olok ane turukmu ikniyen yet hahu angge famen fano 
roho foroho laruhu fugmu ambohom inowen ap eke ambohom ware fesehu 
halug wam oluk werehon ikniyen wam war aruhuwon ikni ayeg waroho wam 
sapi eke og utuk lit wam war aruhuwon ino at hilaruk laruhu,” ulug hiyag 
itfag. 

Keluaran 22 

Ap enenggengge yoholiyangge hilarukon fahet ibag ane 

1Allahn Musa fam ele uruk lit, ”Ap san wam eke yoholiyangge hilahureg ap 
fam ayeg watmin ano waroho esetmin ano puhu halug wam sapi hilarukon 

misig fahet onggo wam fuwaben, wam domba hilarukon misig fahet wam 
uhan ap ino fam heng turuk lamuhup. 
2Ap misihen hubanggo ap enenggengge yoholiyangge hilarukmen ap ekeyen 
senetuk lit ware feserukmu ap ino war aruhu halug ap ware fesehu ahun fam 
alem umbuhup fug. 
3O unukoho ap misihen yoholiyangge hilarukmen ap ekeyen ware fesehu 
halug at ubam unggum umbuhup. Ap yoholiyangge hilarukon ino oluk wereg 
halug yoholiyangge hilaruk angge fahet onggo heng turuk lamuhup. Heng 
turuk lamuhupmu ap inowen nanggengge elehen onggo og hisa fug teg lahi 
uhu halug ap amingmingangge welaruhu ulug ap fam ayeg wabuhup. 
4Yoholiyangge hilarukon wam sapi ano keledai ano domba ano onoluk wereg 
halug wam hilarukon misig-misig fahet onggo wam piren-piren ap ino fam 
heng turuk lamuhup. 
5Ap eke ambohom fano roho foroho elegman ap iniyabukmu lahureg suburu 
men anggur men nahu halug wam ngi ahun ubam onggo aren yatuk angge 
suburu men anggur men fanowon eneg heng turuk lamuhup. 
6Ap ekeyen harep pisatukmu indoken hoholangge nil laruk lit aben yaho 
angge ano yahaloho emberukon ano wiyaluhu halug harep pisatuk ahun fam 
onggo heng turuk lamuhup. 
7Ap misihen aren tohon uang ano anggengge winon ano ilamna roho foroho 
laruhun ulug are og uruhumu areyen olma forohoman ap ekeyen 
yoholiyangge hilahumu ap ino senebuhup halug hilahu ahun fam wahu 
angge hikit toho onggo pirenam heng turuk lamuhup. 
8Hilahu ahun senebuhup fug halug areyen angge foroho ahun ino Allah 
olohotma lahureg we tik-tem toho nare anggengge hilarikik fug uhu. 
9Wam sapi, keledai, domba ano sum ano nungge-nungge winon longgo 
urukon hiyahakupteg ap pirenen suwahal uruk lit ekeyen anden tohon hirag 
tarikin urukmen ekeyen oho haren hirag tarikin uruk lamuhup halug ap piren 

itano Allah olohotma laruk lamuhupmu Allahn hirag tarisi uhu ahunen are 
anggengge longgo urukon fahet onggo pirenam og utuk laruhu. 
10Ap misihen ambohom keledai sapi domba ano wam winon ano ilamna roho 
fet nasug laruhun ulug are og uruhumu areyen forohoman wam ino uyug 
fala ruruk ano, war atuk ano, aben yet haruk elegman ap ekeyen 
yoholiyangge hilaruk halug 
11ap wam forohowon inowen are fam, ’Anden hat hambohom hilarikik fug 
ulug NINIKNI Allah olohotman nele tik-tem toho uruk lahi,’ uhumu wam 
ikniyen tem toho ehek puhureg are fam onggo heng turuk laruhu fug. 
12Wam ino ap ekeyen yoholiyangge hilarisi ulug onoluk aruhumu wam ngi 
ahun inowen are wam foroho ahun fam onggo heng tuhu. 
13Wam ino olomene olokonen waroho senggel taruk halug ap wam 
forohowon inowen wam wareg angge nareyen yet hawag ulug walug 
waruhureg are onggo og uruhu fug. 
14Ap misihen are fam hambohom eke ilamna roho foroho laruhuken og nimin 
ulug heng tuhumu og uruhu ambohom ino ikni elegma war aruhu halug oho, 
uyug fala ruhu halug oho, wam ikniyen are fam onggo heng tuhu. 
15Wam ino ikni weregma siyag atuk halug wam ikniyen are fam onggo heng 
tuhu fug. Wam ikniyen ambohom ino areyen ilamna roho foroho laruhu ulug 
ayeg waruhu halug onggo hilahuwon eneg seneg laruhu. 
16 Hiyap tuhumon ap ekeyen hilahuk ulug elenggen kuk fugmu ap ekeyen 
ele ying turuk lit at men ambiyeg nohoku halug ap inowen hiyap onggoma 
wahureg hiyap ino hilahu. 
17Hiyap ikniyen ele ine roho nahaloho hilahu fug uhu halug ap hiyap ino 
men nohorukon inowen hiyap tuhumon fahet onggoma waruk ane hikit toho 
ikni og uruhu angge famen hiyap ino hilahu fug,” ibag. 

Mondabi siyag ane turukon fahet ibag ane 

18 Pamongge fam unusuruk hiyap arimano war amag. 

19 Ap wam yarohorukon war amag. 
20 Ap san NINIKNI Allah fahet eneg hubu lahabuk angge famen tu Allah hag 
toho wereg ulug wel eneptukon winon fahet hubu lahaptuk ahun ino war 
amag. 

Ap inine elehon let eneptuk ane fahet ibag ane 

21 Allahn ele uruk lit, ”Hit indam o Mesir kinang fam ap pohon hag toho 
welatikip angge re ap pohon hit sehelimu werehon arimano enele ying 
eneptuk lit apmayap eneptuk lamuhup fug. 
22Hiyap yuwohon men malik suwarehon men enele ying eneptuk lamuhup 
fug. 
23Hiren enele ying eneptuk lamuhup halug iren An nubam enele hi roho 
urukmu Anden hol isaruk lit 
24An nundama ahe laharukmu ap seliyon hit hunusukag ulug mon enebik 
waruhukmu hit hunuhesi yuwog atuk lit hunumalikisi suwarehon amuhup. 
25 Hiren An numalikisi sehelimuwon inine elehon uang og isaruk lit hebeloho 
og numuhup sambil unon sebe roho og numag puk fug angge let eneptuk 
lamuhup. 
26-27 Hiren henereyen paleg angge fahet fobik og nuruhuwen anden oho nare 
asum wan turukon foroho latmin ulug wahup. Wahup angge famen ap ino 
ebe hililip toho nohoruk angge winon elehen hubanggo sum ino fam nohukag 
ulug hiren te mo uwan ubuk uk fugmu sum ino hebeloho og irik lahup. Hiren 
henere ele ying turuk lamuhup halug aren An nubam ele hi roho urukmu An 
nindi reg lahiyonen hol hahuk,” ibag. 

Tuk teg ane winon fahet ibag ane 

28 Allahn Musa fam nin ele uruk lit, ”Allah fahet abug uruk lamuhup fug. 
Hiniknisi suwon oho huluwap eneptuk lamuhup fug. 
29Suburu yahaltuk lahebon men anggur anggen tahantuk lahebon men 
minggiroho An og numon og nirik waharuk lamuhup. Hunumalikisi ap angge 
monggiyon An fahet emberuk lamuhup. 

30Henembohom sapi men domba men unumalik tamon oho An nubahet 
emberuk lamuhup. Wam umalik arimano indag atuk lit hup sabirenam 
inisinga men weregman eneg hup likinon fam An nubahet imbik waharuk 
lamuhup. 
31 Hit An numalikisi mumal heneptikikon welahepma wam anggenman 
olomeneyen waroho senggeltukon hiren naruk lamuhup fug. Meneyen 
nawag ulug og isaruk lamuhup,” ibag. 

Keluaran 23 

1 Ibareg Allahn Musa fam nin ele uruk lit, ”Aben fuki roho yet ha fug angge 
enele si ane urukmu hiren hol halug ap hiyag isil lahup fug. Ap siyag ane 
turukon inibil atuk lit ili og enepmin ulug henele si ane uruk lamuhup fug. 
2Ap obog tohowen siyag ane turukmu hiren yet isaruk lit it onombolim laruk 
lamuhup fug. Alem kong turuk lit ap obog tohowen un ane urukmu hiren hol 
isaruk lit iren uruk ane hikit toho uk fug angge we tem ane uruk lamuhup. 
3Ap inine elehon alem unubam wereg halug hiren inilaheg ulug inibil 
amuhup fug. 
4 Hit men seli roho wereg ahun ambohom eke longgo urukmu hiren yet 
hahup halug hiren wam ino ap seliyon ambeg suhuloho hondoko imbisik 
lahup. 
5Hit fahet nirim peruk ahun ambohom keledai ekeyen anggin angge ha roho 
walug larukmen ine elehen sahung til larukmu hiren yet hahupteg hiren an 
fahet nirim peruk ahun ari let timin fug ulug at embeselug la fug angge at 
ambohom in atug lamisi ulug let tuhup. 
6 Ap anggengge elehon alem ubam werehon kong turuk lit ap tu anggengge 
elehon ulug apmayap tuk fug angge alem ubam wereg ane hikit toho kong 
turuk lamuhup. 
7Aben ap eke ubam un ane lombohap tuhup halug hiren holtul fug ulug 
iniraham welamuhup fug. Alem kong turuk ambehen ap siyag ane turuk 

elehon war amag ulug henele uruk lamuhup fug. Hiren ari hag toho uhup 
halug alem hunubamap tahubon ari Anden elehap tuhuk fug. 
8Nit ninibil amag ulug fano-fano angge og husul ulug waharukmu hiren 
hilahup fug. Fano-fano angge og hisarukon arimanowen hinil hupniyap 
henebuhupmu ap pikir ane turukon apmayap enebuhup tohon. 
9Hit o Mesir kinang fam ap pohon hag toho welatikip ane ariyen hiren ap 
pohon o kema-kema werehon inindimuwen wenggel haruk ane honoluk 
atisimu ap pohon hit sehelimu werehon enele ying eneptuk lamuhup fug. 
10 Hiren hiniyabuk wituk lit suburu yaho feheg yahal teheg turukmen eneg 
mo ilig am wirig am turuk lit falfalikenam lahumu 
11mo sabiron fam hiren nungge-nungge yaho fuk fug angge weregma amu 
wilip atuk angge ap enenggengge elehonen yahal taruk lamuhup. Yahal taruk 
lit umbusuhubon wam eli, pak, olomene menen naruk lamuhup. Ari hag toho 
hiniyabuk anggur men e zaitun men yatuk ambehen oho turuk lamuhup. 
12O falfalikenam hiniyabuk wituk lit o sabir angge kel taruk lamuhup. Kel 
tahup sambil ino henembohom sapi men keledai men henemingmingangge 
hinibamen indag atukon men ap pohon hinibam werehon men oho kel taruk 
lamuhup. 
13Anden nele uruk lahiyon obog toho fuki roho hol halug seneg lamuhup. Tu 
Allah hag toho wereg ulug wel eneptukon fam wenggel hul fug ulug ununuk 
uruk lamuhup fug,” ibag. 

Wene uruk sambil fahet ibag ane 
(Kel 34:18-26; Ul 16:1-17) 

14 Allahn Musa fam ele uruk lit, ”Mo eke fam eke fam hinahanam An wel 
naptuk lit henehiyehen sini yunggultuk lamuhup. 
15Pikalem tamon nit o Mesiren wilip atukukon ino fam hiren An wel naptuk 
lit hiyag hisarikik ane hikit toho suburu roti suwap turuk angge ragi 
embeselug wiratukon eneg narukmen hup sabirenam atuk laruhu. Hiren ari 

roho tul ulug An nambeg waharuk lit hininggikmu eleg angge waharuk 
lamuhup fug. 
16Roti anggen tamon paluhup sul ino oho henebe mangno atuk lit An wel 
naptuk lamuhup. Mo ilig atug heriyeg li anggur anggen men e anggen 
narukon men obog toho tahantuk lamuhup sul ino An wel naptuk lamuhuben 
palu atuk lamuhup. 
17Ari roho turuk lit mo misig fam hinahanam Israel hinap ap angge obog 
toho An hit HINIKNI Allah wel nabul ulug nambeg waharuk lamuhup. 
18Hiren An nubahet wam eke umbul puhup halug wam amep men roti 
anggen suwap turuk angge fam tag toho wiratukon men wirim teg elehen 
roti ari sebe roho umbuk fug angge we wam ino waroho amep An nubahet 
emberuk lamuhup. Umbuhupteg wam sei hubanggo forohoman o sakan tuhu 
rohon ulug o ino sambil eneg obog toho indokma yaltuk lamuhup. 
19Mo eke fam eke fam kinangman anggen wilip atukon tamon 
fanowon NINIKNI Allah ibam walug waharuk lamuhup. Wam domba kambing 
umalik unu ino isinga ag owe men mangno roho esetuk lamuhup fug,” ulug 
hiyag itfag. 

Israel inap komo enepfag ane 

20Allahn ele uruk lit, ”Anden hit let henebukag ulug not malaikat eke monde 
fuhukmu hit kalemma larikim honolohotma laruk lit fet henesugmen eneg 
Anden og hisahuk irikik ambeg hondoko hunumbahik lahu. 
21An not ino fahet henekol toho wereg lit aren komo heneptuk laruhu ane 
fuki roho holtuk lamuhup. Allah inggarehen ot ino feneyen ele hiyag nisaruk 
ulug at ele sobir isahup fug. Sobir isahup ane ari An not inowen ambolmaya 
fusuhu fug. 
22Hiren at ele fuki roho hol haruk lit Anden not ino feneyen hiyag hisaruk 
laruhuk ane obog toho turuk lamuhup halug hit henele ying heneptuk inap 
Anden enele ying eneptuk lit hit men seli roho wereg inap An men seli roho 
wereg ulug unusuhuk. 

23An not ino hit honolohotma laruk lit Amori inap, Het inap, Feris inap, 
Kanaan inap, Hewi inap, Yebus inap men enengginang fam hondoko 
hunumbahik larukmu Anden ap arimano obog toho elehap enebuhuk. 
24Ap arimano onombolim laruk lamuhup fug. Iren tu Allah hag toho wereg 
ulug wel eneptukon onolohotman hiren henelenggen fam hur atuk lit wel 
eneptuk lamuhup fug. Iren sembahyang uruk hag toho hiren sembahyang uk 
fug angge usangge helep fam laltuson arimano halog toho siyaha feseruk 
lamuhup. 
25Hiren we An HINIKNI Allah wel naptuk lamuhup. Wel naptuk lamuhupmu 
Anden hit hinine roho welamuhuben suburu men ik men anggolo og hisaruk 
lit ouk hit sehelimu werehon obog toho elehap tuhuk. 
26Hit henengginangma hiyap ibili rehon men umalik wareg angge indag 
atukon men eleg lamuhup. Anden hinineyap heneptukmu hit sabal atuk lit 
war atuk lamuhup. 
27Anden ap hit lahup ambeg werehon obog toho inindi nonghonga 
fusuhukmu ap arimano enekolen hit henelukeman linggik-longgo uhup. 
28Anden ap obog toho enekolap eneptuk lit Hewi inap, Kanaan inap, Het inap 
men hit honolohotman yanggal enebuhuk. 
29Mo misig fam ap arimano obog toho yanggal enebuhuk fug. Yanggal 
enebuhuk ambeg arimano ap elehen fare aruhumu wam eli men olomene 
men anggolo atuk lit hit siyahap henebuhup tohon! 
30Anden ap arimano misig heheg yanggal enebil larukmen eneg hit henebe 
anggolo atuk lit kinang obog toho ilmig til laruk lamuhup. 
31Kinang ilmig til laruk lamuhubon ari Anden hili imbil laruk lit ik Longgop 
famen tulug ik saho ahik suwon fam, lek ik ambut filon famen yali fil ik Efrat 
fam imbil lahuk. Imbil laruk lit ap kinang ari fam werehon hininggikmu 
umbuhukmu hiren yanggal enebuhupteg enengginang ari obog toho hit ngi 
amuhup. 

32Ngi atuk lit kinang yug inap men iren tu Allah hag toho wereg ulug wel 
eneptukon men nininggik ahandip toho welamuhuk ulug sali umbuhup fug. 
33Yug inap arimanowen hinindi ninap heneptukmu hiren An henembol yig 
nutuk lit iren nunumbasi ulug wel eneptukon niren oho wel eneptuk 
lamuhuk puhup ane ariyen yebangge elma kuhup tohon kinang yug inap 
arimano hit hiniraham kinang ino fam welamuhup fug,” ibag. 

Keluaran 24 

Allahn Israel inap unubam sali imbibahon ino mondabiyap tibag ane 

1Welatfagma NINIKNI Allahn Musa fam ele uruk lit, ”Harun men Nadab men 
Abihu men Israel inap onowesi teng hinahan 70 men ambiyeg An nambeg 
lahik watlihipteg henebe yatma wereg lit henelenggen fam hur atlihipteg 
kinangma ying atuk lit An hi naplihip. 
2Hi naplihipteg we hat hamu eneg An horogma watmihinmu it winon 
horogma wamusa fug. Honotsi inibam welamuson tom tu fam lahik wamusa 
fug,” ibag. 
3Ibagma Musa ino Israel inap enembeg libareg NINIKNI Allahn, ” ’Hit An 
nolohotma wereg lit ari-ari turuk lamuhup,’ ulug hiyag isamihin,” ibag ane 
hiyag isibagma it obog tohowen enele misihon fam, ”NINIKNI Allahn irisi ane 
obog toho turuk lamuhuk,” ibag. 
4Ibareg NINIKNI Allahn, ”Ari-ari turuk lamuhup,” ulug hiyag itfag ane Musan 
suwesingga fam hahatfag. Hahare fibareg likiyamon hubet Musa inowen 
Allah fahet hubu lahaptuk ambeg ulug tom ino alma helep iya ribareg Israel 
inap ununggul unuk nisanggowen wirim toho helep nisanggowen wibareg 
enehangge yaho fibag. 
5Yaho fibareg Musa inowen ap kabiniyon winon unubam hiyag isaruk lit, 
”NINIKNI Allah let neneptukon wel tulen wam sapi piren hinahan waroho 
yaltuk lit winon Allah olohotma nul ulug eserik lalihip,” ulug hiyag isibag 
ane hikit toho tik libag. 

6Libareg wam sapi watfahon itano enemep winon Musan kubag fam 
hinanggoho imbibareg winon Allah fahet hubu lahaptuk ambeg witfahon ino 
fene hilil isibag. 
7Hilil isibareg NINIKNI Allahn, ”An numalikisi roho wereg lit tu men tu men 
turuk lamuhup,” ulug hiyag itfagma haharoho imbibahon ino wibareg Israel 
inap hiyag isibagma iren te, ”NINIKNI Allah ele holtuk lit hiyag nisarisi ane 
hikit toho turuk lamuhuk,” ibag. 
8 Ibagma Musa inowen kubag mep hinanggoho imbibahon arimano wibareg 
Israel inap enebene war enebil laruk lit, ”NINIKNI Allahn, ’Hit An nolohotma 
wereg lit hunubabut fano roho welamuhup,’ ulug sali emberisiyon ino mep 
aru fam mondabiyap turuk,” ibag. 
9Ibareg Musa, Harun, Nadab, Abihu men Israel inap onowesi teng hinahan 
itano men tom fam lahibareg 
10yet harukmen helep sim pohol umbagpag turukon hahon tuwalegma Israel 
inap Inikni Allah palimu unduhukmu yet hibag. 
11Iren yet hibagman Allahn unusibag fugmu suburu men ik men naruk latfag. 

Musa tom Sinai fam amusun toho welatfag ane 

12Welatfareg NINIKNI Allahn Musa hiyag utuk lit, ”An nambeg tom fam lahik 
watmihin. Lahik watmihinmu helep piren Anden, ’Alem tu men tu men turuk 
lamuhup,’ ulug hahare ferikikon itano og hitminmu haren Israel inap milal 
eneptuk laruhun,” ibag. 
13Ibagma Musa men at let turukon Yosua men Allah wereg ambeg tom fam 
lahuk oho lit 
14Musa inowen Israel inap onowesi hiyag isaruk lit, ”Nit tom fam lahulteg 
suhuloho wambik wamuhuken hit tuma yet nenesug lit welamuhup. Harun 
men Hur men hit nim tuma wereg lit ap sa alem ubam wereg halug iren 
haloho emberuk lamuhup,” ibag. 
15Ibareg Musa ino tom Sinai fam lahibagma tom ino hinan hililip tibag. 

16-17Hililip tegma NINIKNI Allah umbagpag seheli ke tom atelma wambik 
waharukmu Israel inaben yet harukmu indok ambulpul hag angge tom 
atelma weregma yet hibag. Hinan tom ino hililip tegman eneg falfalikenam 
atfagma o sabir angge NINIKNI Allahn hina sehelimuwen Musa wol tibag. 
18Wol tibagma Musa tom atel fil laharuk lit hina elma kibareg hup hunduhuk 
unukoho hunduhuk teng misig nubam hilag nuwalenam 40 welatfag. 

Keluaran 25 

Fano-fano angge Allah fahet imbik maniyek ibag ane 
(Kel 35:4-9) 

1  NINIKNI Allahn Musa fam ele uruk lit, 
2”Haren Israel inap hiyag isahunon tu: Allah fahet fano-fano angge imbik 
maniyek! Hit hinindimuwen imbila peruk lahebon eneg embelihip. 
3Imbik watlihibon iminon tu: Ili ruruk angge emas, perak, tembaga men, 
4sum il hik toho yihikon wiyuk anggen, mut, polu men fam palehon, sum il 
sulumon kindik hein fam yihikon men, wam kambing oruk men, 
5wam domba ahap mut fam palehon men, o ungga saltukon inag ahap hag 
angge men, e sahi men, 
6hindali ahaluwe iral faheron men, amben fano angge ap ununggulmu 
hililtukon men hubu lahaptuk angge men, 
7helep il uningga rohon men, helep ili faya urukon winon sum Allah 
amingmingangge imam onoweyen wan turuk asum fam topno reberukon 
men, sum imamen amigmu sukni ferukon fam topno reberukon men ari obog 
toho walug watlihip ulug hiyag isahun. 
8Ari hiyag isahunmu obog toho walug wamuhupteg An hit sehelimu 
welaruhuk ambeg ulug o sabo fanowon eke wit numuhup. 
9O sabo fanowon men undama foroho angge men fano roho wit numag ulug 
Anden ketiya eneg wirimangge hubam unug hamin. Wirimangge unug 
haminon hikit toho ari obog toho wiri fuhup,” ulug hiyag itfag. 

Peti elma Wene Numen haharehon kilabeg angge wiri fuhun ibag ane 

(Kel 37:1-9) 

10 Allahn Musa fam ele uruk lit, ”Israel inaben e sahi sali roho peti eke wiri 
fuhup. Peti ino wirimangge yat toho wirim tuhubon il piren 110 sentimeter, 
horog toho wirim tuhubon men lahabeg wirim tuhubon men ambi roho il 
misig 60 sentimeter wirim toho wiri fuhup. 
11Peti ino selma oho undama oho ili ruruk angge emas orohole mondabi 
fanowon fam hililip toho lombog tubuhup. Lombog tubuhupteg peti 
inggapkap pali filon fene hesenggengge emas fam wirihon topno rubuhup. 
12Peti ino paya roho walug laruk ahen fahet indok fam emas wirako sehene 
uhan lale fuhunteg peti fuma-fuma sehene piren-piren hunduhuk ke ulug 
indit uhan fam topno rebehun. 
13Topno rebehunteg paya roho walug laruk ahen ulug e sahi piren oko emas 
fam hililip toho lombog tubuhun. 
14Lombog tubuhunteg e paya roho walug laruk ahen piren itano sehene uhan 
itano fam kilabe fuhun. 
15Mondabi kilaboho welaruhu angge re e piren itano nin hebeloho lisoho 
wilibuhup fug. 
16Peti ino obog toho wiri fuhupmu Anden Wene Numen helep piren fam 
hahare ferikikon hat og huruhukon itano haren peti elma kilabuhun. 
17Peti ele latuk angge emas orohole mondabi fanowon fam wituk lit peti 
wirimangge yat toho wirim tuhubon men horog toho wirim tuhubon men 
hikit toho wiri fuhun. 
18Wiri fuhunteg kik turuk angge fam emas teloho malaikat hag angge piren 
ilit toho wiri fuhun. Malaikat wiri fuhunon itano peti ele latuk angge atog 
fuma-fuma unduhuk fuhun. 
19Malaikat piren itano peti emberimu unduhuk feruk lit ele latukon men 
ahandip toho misihap tuhun. 

20Malaikat piren itano fuma-fuma unduhuk lit onorohole peti ele latukon fil 
pilaboho weregma eneherabul peti ino palimu wiriloho hondo reg lamuhup. 
21Ari obog toho wiri fuhunteg Anden helep piren Wene Numen hahare 
ferikikon hat og huruhukon itano haren peti elma kilaboho ele lare fuhun. 
22Peti ino fam An hat men ambi atuk lamuhuk. Ambi atuk lit An malaikat 
peti emberimu unduhuk fuhunon itano honggolegma welaruhuk ambehen 
hat hubam nele uruk laruhuk. Nele uruk lit Israel inaben turuk lamuhubon 
fahet milal eneptuk laruhun ane obog toho hiyag hutuk laruhuk,” ibag. 

Allah fahet roti emberuk ambeg wiri fuhun ibag ane 
(Kel 37:10-16) 

23 Nin Allahn Musa fam ele uruk lit, ”E tuwalehon suburu roti tag toho 
wirahowon emberuk ambeg ulug e sahi seng toho wirimangge yat toho wirim 
tuhunon il misig, horog toho wirim tuhunon il misig pul ke minggiroho, 
lahabeg wirim tuhunon il misig pul ke minggiroho nin tot sebe roho wiri 
fuhun. 
24Wiri feruk lit e ino emas orohole mondabi fanowon fam hililip toho 
lombohap tebehunteg inggapkap fene hesenggengge emas fam wirihon topno 
rebehun. 
25Topno rebelug e tuwalehon ino walinggoho e seng toho wirimangge 
lahabeg wirim tuhunon inggik misig wirim toho palehon eke imbik lahakun. 
E seng tohon ino fene oho hesenggengge emas fam paloho wirihon topno 
rebehun. 
26-27E tuwalehon ino paya roho walug laruk ahen fahet sehene uhan emas 
fam lale fuhunteg e seng tohon walinggoho imbik lahakunon apma e 
tuwalehon uyug uhan fam hunduhuk fuhun. 
28Hunduhuk fuhunteg paya roho walug laruk ahen ulug e sahi piren oko 
emas fam hililip toho lombog tebehun. 

29Lombog tebehunteg An Allah nolohotma ik anggur ahaluwe hililtukon 
fahet kou, kubag, ikag, fili hag angge men emas orohole mondabi fanowon 
fam lale fuhun. 
30Ari obog toho wiri fuhunteg e tuwalehon fam An Allah fahet roti anggen 
tag toho wirahowon umbuhun hag toho fobik oho hundig-hundig 
emberukmen eneg welamuhup,” ibag. 

Iral emberuk angge lale fuhun ibag ane 
(Kel 37:17-24) 

31 Nin Allahn Musa fam ele uruk lit, ”Haren kik turuk angge fam emas 
orohole mondabi fanowon teloho iral emberuk angge eke lale fuhun. Laltuk 
lit uyug men uwag men hesenggengge e owil hahon men ahandip til la fug 
angge we misihim mangno roho lale fuhun. 
32Iral emberuk angge uwag misig fam fuma fil inggik hinahan, fuma fil inggik 
hinahan wiri fuhun. 
33Inggik wal taneg fam hesenggengge e owil hahon hinahan topno reg 
laruhu. 
34Iral emberuk angge uwag fam hesenggengge e owil hahon uhan topno 
rebehunteg 
35inggik fuma-fuma wilibig ambeg hinahan itano apma e owil hahon misig-
misig topno rebehun. 
36Iral emberuk angge ino emas orohole fanowon fam teloho lale feruk lit 
inggiket hesenggenggeyet misihim eneg mangno roho lale fuhun. 
37Lale fuhunteg hindali ahaluwe hundutuk ambeg ulug kou sabiren wiri 
fuhun. Wiri fuhunteg hindali ahaluwe hundutukon seleg ino aluke fil 
umbagpag tukag ulug kou sabiren itano iral emberuk angge palimu 
umbuhun. 
38Iral haltuk angge men indok ware feseruk ahik foroho anggubag men emas 
orohole fanowon fam laluhun. 

39Iral emberuk anggeyet haltuk angge obog tohowet emas orohole mondabi 
fanowon anggin te 35 kilogram fam wibuhup. 
40Ari obog toho wiri feruk lit wirimangge Anden punu tu famen hubam unug 
hihiyon wirim toho wibukag ulug haren yet teg laruhun,” ulug hiyag itfag. 

Keluaran 26 

O sabo fanowon wiri fuhup ibag ane 
(36:8-38) 

1 Allahn Musa fam ele uruk lit, ”Haren o sabo eke wit nuruhun. O sabo ino 
hulubit ulug sum il sakowon hik toho urukon mut men polu men fam palehon 
numen yihik fuhunmu ilit toho wituk inaben sum arimano fam malaikat 
ahuhe ilit tuhup. 
2Sum itano wal taneg wirimangge yat toho wirim tuhunon il nisanggowen, 
onggorik wirim tuhunon il piren wirim toho yihik fuhun. 
3Sum yihik fuhunon fuwaben-fuwaben seleben toho ahandip tuhun. 
4-5Sum seleben toho ahandip tuhunon piren itano il hunduhuk fuhunen 
enelulukmu ahale polu fam palehon wal taneg teng piren yihik fuhun. 
6Yihik felug ahale sum piren fam werehon itano ahandip turuk angge ulug 
emas fam kanti hag angge teng piren wiri fuhun. 
7Wiri fuhunteg o sabo ungga fahet wam kambing oruk fam sum nanggoloben 
yihik fuhun. 
8Sum yihik fuhunon itano wal taneg wirimangge yat toho wirim tuhunon il 
nuwalen, onggorik wirim tuhunon il piren wirim toho yihik fuhun. 
9Sum yihik fuhunon fuwaben seleben toho misihap tuhunteg sum falfaliken 
winon oho ahandip turuk lit falfalikon ino sok pali fil welaruhu ulug pul ke 
si roho seleben tuhun. 
10Sum misihap tuhunon piren itano hunduhuk ferukon fahet sum piren 
enelulukmu ahale wal taneg teng piren yihik fuhun. 

11Yihik felug sum piren itano ahandip turuk angge ulug ine angge tembaga 
fam kanti hag angge teng piren wiri fuhunteg sum piren itano o ungga 
saltukon fahet kanti itano fam ahandip tuhun. 
12Sum ungga saltukon inowen sum hulubit hag toho werehon arimano hondo 
reg lit sum ungga saltukon ino yat tehen sum wirimangge il misig wirim toho 
werehon o sabo ambolma lisoho sal aruhu. 
13O sabo fuma-fuma sum wirimangge il misig pul ke minggiroho wirim toho 
ungga oholuk hikir aruhu. 
14O sabo ungga altap toho hondo reg lamag ulug wam domba ahap mut fam 
palehon imbik lahalug ahap ino palimu altap toho inag ahap hag angge imbik 
lahakun. 
15Ari obog toho wiri felug o sabo ubahat fahet e sahi wep toho umbuhun. 
16E sahi arimano wal taneg wirimangge yat toho wirim tuhunon il uhanen, 
horog toho wirim tuhunon il misig wirim toho seng tuhun. 
17E seng tuhunon arimano ambiyang piren toho kabale fil lahunteg 
umbuhun. 
18-21E umbuhunon arimano ubahat ik eleruk filon men ambut filon men fahet 
wal taneg likin fumahen wep toho umbuhun. Umbuhunteg anduli fo roho 
ambiyang pilaptuk ambeg ulug ili ruruk angge perak fam anduli teng 
misigmen nubam hilag nuwalen wiri fuhun. Wiri felug ubahat wal taneg 
werehon ambiyang piren itano anduli fo reg ambeg itano piren-piren pilabe 
fil lahun. 
22Ubahat ambol fil hubula fil werehon fahet e falfaliken wep toho umbuhun. 
23-24Ubahat ambolma indit fuma-fuma werehon fahet e anggeyon piren sali 
roho wiri fuhun. 
25E ubahat ambolma werehon falfaliken men e anggeyon indit wibukon piren 
men hutuk teberuk ambeg ulug ili ruruk angge perak fam anduli nisanggo 

fumahen wiri felug ubahat misig-misig anduli piren-piren fam pilabe fil 
lahun. 
26-27Pilabe fil lahunteg e anggeyon tik hag toho ahandip turukon ulug ubahat 
ik eleruk filon, ambut filon, hubula filon wal taneg fahet e anggeyon tik 
hahon fuwaben seng toho wiri fuhun. 
28E anggeyon tik hahon misig ubahat pik-pulmu emberuk lit indit fuman 
fuma watil lahun. 
29E ubahat men tik ahandip turuk ahen arimano men emas fam hililip toho 
lombog tebelug sehene emas fam wirihon ubahat wal taneg hunduhuk 
fuhunon fam kilabe fil lahun. 
30Ari obog toho wituk lit Anden tom tu famen hiyag hirihiyon hikit toho o 
sabo fanowon ino obog toho wit nuruhun. 
31O sabo obog toho wiri felug peti elma Wene Numen haharehon kilabeg 
ambeg mapmu roho ulug aluke fil sum tuhuloho pilabeg asum il sakowon 
hik toho urukon mut men polu men fam palehon eke yihik fuhunmu ilit toho 
wituk inaben sum ino fam malaikat ahuhe ilit tuhup. 
32Sum ino tuhuloho pilaptuk ambeg ulug e sahi uwag uhan emas fam hililip 
toho lombohap tubuhunteg o undama hutuk teberuk ambeg ulug ili ruruk 
angge perak fam anduli uhan wiri fuhun. E sahi anduli uhan itano fene laha 
fuhunteg sum ino emas kanti hahon ambiyangman suknoho pilabe fuhun. 
33Pilabe fuhunteg peti Wene Numen haharehon elma kilabeg angge ino 
walug sum ino ambolma imbik kuhun. Imbik kuhunmu sum ino hili regma 
aluke fil unuk ’Fanoma’, ambol fil unuk ’Mondabi Fanoma’ suwaleg laruhu. 
34Ari obog toho tubuhunteg peti ele lare fuhun. 
35Lare fuhunteg sum tuhuloho pilabehon ino alukema hinggik hare fil e 
tuwalehon An fahet roti anggen tag toho wirahowon emberuk angge ino 
embelug sum ino alukema hinggik pikit fil iral emberuk angge ino unduhuk 
fuhun. 

36Unduhuk fuhunteg o sabo sok ulug sum il sakowon hik toho urukon mut 
men polu men fam palehon yihik fuhun. 
37Yihik fuhunteg sum ino tuhuloho pilaptuk ambeg ulug e sahi uwag 
fuwaben emas fam hililip toho lombohap tubuhunteg hutuk teberuk ambeg 
ulug ine angge tembaga fam anduli fuwaben wiri fuhun. E sahi anduli 
fuwaben itano fene laha fuhunteg sum ino emas kanti hahon ambiyangman 
suknoho pilabe fuhun,” ulug hiyag itfag. 

Keluaran 27 

Wam waroho hubu lahaptuk angge paya roho walug larukon witfag ane 
(Kel 38:1-7) 

1 Allahn Musa fam ele uruk lit, ”An fahet wam waroho hubu lahaptuk angge 
ulug e sahi seng toho wiri fuhun. Wiri fuhunon wirimangge yat toho wirim 
tuhunon men ayuhuk fil wirim tuhunon men ambi roho il hinahan, lahabeg 
wirim tuhunon il piren wirim toho wiri fuhun. 
2Wiri feruk lit hubu lahaptuk ambeg ambiyang uhanet we misihim eneg 
mangno roho wiri fuhunteg hubu lahaptuk angge obog toho ine angge 
tembaga fam hililip toho lombohap tebehun. 
3Lombohap tebehunteg ine angge tembaga fam indok anggen kilaboho walug 
laruk angge men, fa men, kubag mep hinangguruk angge men, ul arep men, 
kou ul hik isa laruk angge men wiri fuhun. 
4Wiri fuhunteg hubu lahaptuk angge hililip turukon ulug tembaga fam sum 
hag angge indit tehon eke lale felug indit uhan fam sehene tembaga fam 
wirihon hunduhuk fuhun. 
5Hunduhuk fuhunteg sum hag angge inowen hubu lahaptuk angge apma fil 
hililip tukag ulug kinangman laharuk lit hiliyangge pulmu werehon ino fam 
imbik lahakun. 
6Imbik lahakunteg hubu lahaptuk angge paya roho walug laruk ahen ulug e 
sahi piren oko tembaga fam hililip toho lombog tebehun. 

7Lombog tebehunteg paya roho walug laruk ahen itano sehene hubu 
lahaptuk angge fuma-fuma hunduhuk fuhunon fam kilabuhun. 
8Anden punu tu famen hiyag hirihiyon hikit toho haren hubu lahaptuk angge 
ino wiri feruk lit undama kolo reg laruhu ulug e paleg fam wiri fuhun,” ulug 
hiyag itfag. 

O sabo fanowon owahalma elehet huk toho wahun ibag ane 
(Kel 38:9-20) 

9 Allahn Musa fam nin ele uruk lit, ”O sabo fanowon owahalma ap palu atuk 
lamuhup ambeg walinggoho elehet huk toho warukon fahet sum yaron il 
sakowon hik toho yihik fuhun. Elehet ik ambut filon fahet sum yihik fuhunon 
wirimangge yat toho wirim tuhunon il teng piren wirim toho yihik fuhun. 
10Yihik fuhunteg sum ino tuhuloho pilaptuk ambeg ulug e uwag likin 
fumahen wep toho embelug e uwag hutuk teberuk ambeg ulug ine angge 
tembaga fam anduli likin fumahen oho wiri fuhun. Wiri fuhunteg sum ino 
hele fuman fuma lisil lahabik umbuhunon famen kanti hahon ambiyangman 
suknoho pilabe fuhunon ulug heleyet kanti hag anggeyet ili ruruk angge 
perak fam wiri fuhun. 
11Ari roho elehet ik ambut filon wiri fuhun ane hag toho elehet ik eleruk 
filon oho sumet e uwahet heleyet kanti hag anggeyet wiri feruk lit elehet 
wirimangge ilihig wirim tuhunon il teng piren wirim toho wiri fuhun. 
12Elehet hubula filon wirimangge nunggulig wirim tuhunon il hinahaneg 
fumahen wirim toho wiri fuhunteg sum tuhuloho pilabeg ambeg ulug e uwag 
numen wal taneg anduli tembaga wirihon fam hutuk tebehun. 
13Elehet yali filon wirimangge nunggulig wirim tuhunon oho il hinahaneg 
fumahen wirim toho wiri fuhun. 
14-15Elehet yali filon sok pulmu weregma sok ino fuma-fuma wal taneg elehet 
asum wirimangge yat toho wirim tuhunon il sabiren wirim toho yihik 
fuhunteg sum tuhuloho pilabeg ambeg ulug e uwag hinahan anduli hinahan 
fam hutuk tebehun. 

16Hutuk tebehunteg sok ele latukon fahet sum il sakowon hik toho urukon 
mut men polu men fam palehon yihik feruk lit sum wirimangge yat toho 
wirim tuhunon il numen wirim toho yihik fuhunteg sok ele latuk asum 
tuhuloho pilabeg ambeg ulug e uwag uhan anduli wal taneg fam hutuk 
tebehun. 
17Anduli o sabo fanowon walinggoho yaho fuhunon arimano obog toho ine 
angge tembaga fam wirihon eneg yaho fuhun. Yaho fuhunteg hele fuman 
fuma lisil lahabik lahakunon famen kanti hahon ambiyangman elehet asum 
ino suknoho pilabe fuhun. Hele ino men kanti hag angge arimano men ili 
ruruk angge perak fam wiri fuhun. 
18Ari roho o sabo fanowon walinggoho elehet huk toho waruk lit wirimangge 
ilihig wirim tuhunon il teng piren, nunggulig wirim tuhunon il hinahaneg 
fumahen, lahabeg wirim tuhunon il hinahan wirim toho wiri fuhun. 
19Wiri fuhunteg o sabo fanowon fam foroho angge obog toho ine angge 
tembaga fam wiri fuhun. Ari hag toho o sabo fanowon hililip turuk asum 
men elehet walinggoho wahun asum men fahet posiyemanggen kinangma 
yatukon arimano oho tembaga fam wiri fuhun,” ulug hiyag itfag. 

Iral fahet e zaitun ahaluwe waruk lamuhup ulug hiyag isibag ane 
(Im 24:1-4) 

20 Allahn Musa fam nin ele uruk lit, ”O sabo fanowon fam iral ino misihim 
oho umbusuk fug angge umbagpag turuk lit eneg welaruhu ulug Israel inaben 
hindali ahaluwe il fanowon eneg walug waharuk lamuhuben hiyag isahun. 
21Hiyag isahun ane hikit toho turuk lamuhupmu iral sum peti Wene Numen 
haharehon elma kilabeg angge mapmu roho aluke fil pilabehon olohotma 
hunduhuk fuhunon ino hupmu famen umbagpag turukmen eneg o sakan 
turuk laruhu. Hun Harun umalikisi menen iral ino foroho lamuhup. Ari turuk 
lamuhubon fahet hiyag hirihiyon ari Israel hinaben endebuhubonen 
endebuhubon arimanowen oho mondabi senegman eneg welamuhup,” ulug 
hiyag itfag. 

Keluaran 28 

Allah amingmingangge imam arimanowen sum wan turukon yihik fuhun ibag 
ane 

(Kel 39:1-31) 

1 Allahn nin Musa fam ele uruk lit, ”Howe Harun umalikisi Nadab, Abihu, 
Eleazar, Itamar men Israel inap sehelimu An namingmingangge imam 
welamuhuben wol enebuhun. 
2-3Wol enebuhunteg Harunen An niyabuk wituk lit sum wirim tohon wan teg 
laruhuwon fahet sum il mondabi fanowon yihik fuhuben sum uruk inap 
ininggik fanowon Anden inindi anggarap eneptikikon obog toho hiyag 
isahun. 
4Sum hiyag isahunon arimano imam Harun men umalikisi at ubalmangge in 
atuk lamuhubon menen wan teg lamuhup ulug sum ebemon men, undamon 
il hik tehon men, amigmu hililip toho wan tehon unuk efod men, sum eke 
amigmu sukni ferukon men, unggulmu langguk turukon men, pahaluk 
alunggu ke pug turukon men yihik fuhup. 
5Sum arimano yihik fuhuk ulug hekel wiyuk anggen fam palehon men, mut 
fam palehon men, polu fam palehon men, hekel ili ruruk angge emas 
suwalehon men, sum sulumon il sakowon men wep toho umbuhup. 
6Wep toho umbuhup angge arimano fam sum ilit toho uruk inaben yihik 
feruk ane hikit toho sum amigmu hililip toho wan turukon unuk efod ino 
yihik fuhup. 
7Sum ino misihim mangno roho uk fug angge olohotma wan turukon men 
ambolma wan turukon men amu-amu yihik felug sum piren itano ahandip 
turuk angge ulug ahale umaloma emberukon piren yihik fuhup. 
8Ahale itano yihik felug hele alunggu ke pug turukon eke yihik fuhun. Hele 
yihik fuhunon ino sum efod ino yihik fuhun ane wirim toho hekel sulumon 
men, wiyuk anggen, mut, polu men fam palehon men, hekel ili ruruk angge 
emas suwalehon men fam yihik felug sum efod ino men ahandip toho 
misihap tuhup. 

9-12Ari obog toho wiri felug haren helep ili faya rurukon piren oko walug 
helep paltuk inaben enehangge ilit toho paltuk ane hikit toho helep piren 
itano fam Israel inap ununggul unuk tamon famen tulug nisanggowon fam 
paloho emberuk lit helep wal taneg fam ununuk falfaliken paloho umbuhun. 
Paloho umbuhunteg helep piren itano sum efod ahale piren fam topno 
rebelug helep piren itano walinggoho lisarep hag angge emas fam wirihon 
eke topno rubuhun. Ari obog toho wiri fuhunon ari hun Harun inowen 
umaloma wan turuk laruhumu An HINIKNI Allahn Israel inap ununggul unuk 
helep fam haharehon arimano obog toho yet isaruk lit it fahet wenggel isaruk 
laruhuk. 
13-14Sum efod ino obog toho wiri felug hekel suwaltuk ane hikit toho ili ruruk 
angge emas orohole fanowon fam hele piren suwaluhunteg sohomangge 
emas fam wirihon piren fam kilaboho sum efod ahale fam topno rebehun. 
15Sum efod ino yihik fuhun hag toho sum enehangge hik turukon fani roho 
emberuk ambeg ulug sum ilit toho uruk inaben yihik feruk ane hikit toho 
hekel sulumon men, wiyuk anggen, mut, polu men fam palehon men, hekel 
ili ruruk angge emas suwalehon men fam sum amigmu sukni ferukon eke 
yihik fuhun. 
16Sum ino pul ke si roho yihik feruk lit wirimangge yat toho wirim tuhunon 
men onggorik wirim tuhunon men ambi roho inggik misig wirim toho yihik 
fuhun. 
17Sum yihik fuhunon fam helep ili faya rurukon iraroho topno reberuk lit 
sum ino ilan fil helep il ip orohole hahon, il puhulik palehon hahon, il piyanu 
palehon hahon men, 
18helep ilan fil umbuhunon iraham helep il mut palehon hahon, il sing pohol 
hahon, il ik wirik anggolowon hahon men, 
19helep itano iraham e ahaluwe helep hag atfahon, helep hesenggengge 
ohowon hahon, il wiyuk anggen hahon men, 

20sum ino atogma helep il polu palehon hahon, il singon men yanggowon 
men altap tohon, sili umbagpag turukon men topno rebehun. Helep arimano 
topno reberuk lit helep wal taneg walinggoho lisarep hag angge emas fam 
wirihon eke topno rebehun. 
21Helep topno rebehunon nisanggowen wal taneg fam helep paltuk inaben 
paltuk ane hikit toho Israel inap ununggul unuk nisanggowen ununuk man-
man paloho umbuhup. 
22Paloho umbuhupteg sum amigmu sukni ferukon ino fahet hekel suwaltuk 
ane hikit toho emas orohole fanowon fam hele piren suwaluhun. 
23Suwaluhunteg emas fam sehene piren lale felug sum ino awirihigmu fuma-
fuma topno rebehun. 
24Topno rebelug hele piren itano sehene itano fam kilaboho umbuhun. 
25Kilaboho umbuhunteg sum amigmu sukni ferukon ino sum efod alukema 
ahandip amag ulug hele piren itano atog wal taneg sohomangge sum efod 
ahale piren fam topno rebehunon itano fam kilaboho umbuhun. 
26Kilaboho umbuhunteg emas fam sehene piren eke lale felug sum amigmu 
sukni ferukon ambol fil onggorik fuma-fuma topno rebehun. 
27Topno rebelug sehene emas fam wirihon piren eke sum efod ahale piren 
fam sum awirihigmu horogma hele alunggu ke pug turukon emberimu topno 
rebehun. 
28Topno rebelug sum amigmu sukni ferukon ino hele alunggu ke pug turukon 
pali fil suknigmu loloho lahu rohon ulug sehene sum ino fam werehon men 
sehene sum efod fam werehon men hele wiyuk anggen palehon fam ahandip 
tuhun. 
29Ari obog toho wiri fuhunon hun Harun inowen sum Israel inap ununuk 
hahareg asum ino amigmu indi horogma suknig lit likiya hupmu An nibam 
kuruk laruhu halug An HINIKNI Allahn yet haruk lit it fahet wenggel isaruk 
laruhuk. 

30Sum amigmu sukni ferukon elma enehangge hik turukon ununuk Urim men 
Tumim men fani ruhun. Enehangge fani ruhun asum ino Harun inowen 
amigmu suknig lit An HINIKNI Allah nolohotma kik waharuk laruhu. Ari roho 
turuk lit Harun inowen NINIKNI Allahn enehangge tu feneyen alem nit Israel 
ninap nunubam werehon hal nisawag ulug likiya hupmu at indi horogma 
foroho laruhu. 
31Sum efod unda fil wan turuk asum ino abirangge hekel polu palehon fam 
il hik toho yihik fuhun. 
32Yihik feruk lit sum ino pulmu ap unggul fahet yendeg ambeg ino tararag 
tuhu rohon ulug sing yihik feruk ane hikit toho keyenteg ele ino walinggoho 
awirihig ineyon fam yihik fuhun. 
33-34Sum ino yihik felug hekel wiyuk anggen fam palehon men, mut palehon 
men, polu palehon men fam yanggila anggen hahon lale fuhunteg sum ino 
onggorikmu walinggoho ilili fil lahun. Yanggila anggen hahon ilili fuhunon 
misig-misig sehelimu pinggong hahon emas fam wirihon song tibisil lahun. 
35Sum haren yihik fuhunon ino Harun inowen yabuk wituk lit wan teg 
laruhu. An HINIKNI Allah nolohotma wan teg lit o fanowon fam kuk wam 
wilip am turuk lit war aruhu rohon ulug pinggong ele urukmu eneg laruk 
laruhu. 
36Nin eke haren emas orohole fanowon fam suwesingga hag angge eke lale 
felug helep fam paltuk ane hikit toho suwesingga hag angge ino 
fam ’NINIKNI Allah fahet’ ulug paloho umbuhun. 
37Suwesingga hag angge ino hekel polu palehon fam sum Harunen unggulmu 
langguk turukon alukema ilili fuhun. 
38Suwesingga ilili fuhunon ino Harunen likiya hupmu ilahema wan teg lit 
Israel inaben An nubahet emberuk angge An nolohotma walug waharuk 
laruhu. Walug waharukmu Israel inaben An nubahet siyag toho emberuk ane 
fahet nambit pele angge famen Anden suwesingga fam haharehon ino yet 

haruk lit siyag ane ino Harunen ha ruruk ulug wenggel halug iren emberukon 
fahet fano embehesa peruk laruhuk. 
39Nin eke hekel sulumon il hik toho sum undamon men sum unggulmu 
langguk turukon men yihik fuhunteg sum ilit toho uruk inaben yihik feruk 
ane hikit toho pahaluk hag angge eke yihik fuhun. 
40Yihik fuhunteg Harun umalikisiyen oho An niyabuk wituk lit sum wirim 
tohon wan teg lamuhubon ulug sum undamon men pahaluk hag angge men 
sum ununggulmu langguk eneptukon men fano roho yihik fuhun. 
41Sum yihik fuhunon arimano obog toho howe Harun umalikisi men wan 
enebuhun. Wan enebuhunteg e ahaluwe amben fanowon ununggulmu are 
ruruk lit An namingmingangge imam welamuhup ulug in enebuhun. 
42Nin eke ininggaliyangge mapmu reg laruhu ulug Harun umalikisi men 
unubahet hekel sulumon fam sum uyugmon enelenggen famen tulug eneho 
fam hililip turukon yihik fuhun. 
43Yihik fuhunmu Harun umalikisi menen siyag ane turuken war amuhup 
tohon ulug An nibam o sabo fanowon fam kuruk lir oho hubu lahaptuk 
ambeg horogma laruk lir oho sum uyugmon arimano wan teg lit eneg laruk 
lamuhup. Sum arimano wan teg lamuhup ane fahet imbihiyon ari Harunen 
endebuhubonen endebuhubon arimanowen oho mondabi seneg lamuhup,” 
ulug hiyag itfag. 

Keluaran 29 

Harun umalikisi men in enebuhun ibag ane 
(Im 8:1-33) 

1 Allahn Musa fam nin ele uruk lit, ”Harun umalikisi men An 
namingmingangge imam welamuhup ulug in enebuhun ane iminon tu: Wam 
sapi hunon kabiniyon misig men wam domba yuhambukon siyag teg elehon 
piren men wahun. 
2Wahunteg roti anggen fano roho lilibug tohon suwap turuk angge 
embeselug tag tuhun. Tag tuhunon minggiroho winon e zaitun ahaluwe 

mangno roho wiratuk lit winon e zaitun ahaluwe embeselug, winon e zaitun 
ahaluwe are roho wiraruhun. 
3Roti tag toho wiraruhunon arimano obog toho kubag elma kilaboho wam 
wahunon itano men An fahet umbuhun. 
4Umbuhunteg Harun umalikisi men o sabo sok kuruk ambeg iraham watlihip 
ulug wol enebuhunteg enebe ik umag enebuhun. 
5Ik umag enebuhunteg sum undamon men ebemon men, sum amigmu hililip 
toho wan turukon efod men, sum amigmu sukni ferukon men, pahaluk hag 
angge efod onggorikmu werehon ino men hun Harun wan tebehun. 
6Wan tebehunteg sum unggulmu langguk tulug sum ino alukema suwesingga 
hag angge emas fam wirihon ’NINIKNI Allah fahet’ haharehon ino ilili fuhun. 
7Ilili fuhunteg e ahaluwe amben fano angge unggulmu are reberuk lit imam 
unduhuk fuhun. 
8Unduhuk fuhunteg Harun umalikisi oho hat hiraham wamuhuben wol 
enebuhunteg sum enebemon imamen wan turukon wan enebuhun. 
9Wan enebuhunteg pahaluk enelunggu ke pug enebuhunteg lit sum 
ununggulmu langguk enebuhun. Ari roho turuk lit Harun umalikisi men An 
namingmingangge imam welamuhup ulug in enebuhunmu iren 
endebuhubonen endebuhubon oho An namingmingangge mondabi 
welamuhup. 
10Harun umalikisi men in enebuhunteg wam sapi An fahet umbuhunon ino 
o sabo fanowon iraham walug waruhunmu Harun umalikisi menen wam 
unggulmu ininggik umbuhup. 
11Umbuhupmu wam ino An HINIKNI Allah nolohotman o sabo sokolma kuruk 
ambehen ware fuhun. 
12Ware fuhunteg wam amep tor angge oko walug hinggik tum fam hubu 
lahaptuk ambeg ambiyang fima-fima werehon are rebelug wam amep winon 
hubu lahaptuk ambeg uyugmu hililoho hik isahun. 

13Hik isahunteg wam amiyon si men kiyatni men anggirang piren men 
asimbulal men hubu lahaptuk ambeg emberimu indokma yale fuhun. 
14Yale fuhunteg wam sapi unu obog toho men ahap men al men sek hasu 
men Israel inap wereg ambehen walug wilip atlug it imamen siyag ane 
turukon eleg amag ulug indokma yale fuhun. 
15Yale fuhunteg wam domba hunon misig Harun umalikisi menen ininggik 
unggulmu umbuhup. 
16Umbuhupmu wam domba ino waroho amep hubu lahaptuk ambeg 
walinggoho hik isil lahun. 
17Hik isil lahunteg wam ino senggeloho hubu lahaptuk ambeg palimu 
emberuk lit undamangge men ahinanggen men ik umaho felug wam 
senggeleg ino unggul men emberimu imbik lahakun. 
18Imbik lahakunteg wam domba ino abirangge hubu lahaptuk ambeg 
emberimu indokma yaltuk lit hubu lahabuhunmu An HINIKNI Allahn amben 
somug haruk lit fano ulug nindi yuwag aruhu. 
19Indokma yale fuhunmu Harun umalikisi menen wam domba itano eke 
ininggik unggulmu umbuhup. 
20Umbuhupmu wam ino waroho amep tor angge oko walug Harun umalikisi 
inisanggo muluk pikit filon men ininggik fuwap pikit filon men unuyug tum 
pikit filon men are rebelug wam amep winon hubu lahaptuk ambeg 
walinggoho hik isil lahun. 
21Mep hik isil lahunon tor angge men e ahaluwe amben fanowon men oko 
walug Harun umalikisi men enebeyet enesum wan tehonet Allah anggengge 
ulug it enebe men enesum wan tehon men fene hilili fehun. 
22Wam domba imam itano in eneptuk lit ware fuhunon ino ahaye sei 
werehon men amiyon si men kiyatni men anggirang piren men asimbulal 
men uyug pikit filon men wahun. 

23Wahunteg roti suwap turuk angge embeselug wiraho felug 
An HINIKNI Allah nolohotma kubag fam kilaboho umbuhunon e zaitun 
ahaluwe mangno roho wiraruhunon men e ahaluwe embeselug wiraruhunon 
men e zaitun ahaluwe are roho wiraruhunon men wahun. 
24Wahunon arimano obog toho Harun umalikisi men ininggik indanggenma 
umbuhunteg NINIKNI Allah fahet umbul ulug At olohotma leho felihip ulug 
hiyag isahun. 
25Leho fuhupmu ininggik fam umbuhunon arimano obog toho oko walug 
wam tamon waroho hubu lahabuhunon ino emberimu An fahet indokma yale 
fuhun. Indokma yaltuk lit hubu lahabuhunon An HINIKNI Allahn amben 
somug haruk lit fano ulug nindi yuwag aruhu. 
26Ari obog toho tubuhunteg wam pirenon iliyapma NINIKNI Allahn tohon 
ulug An nolohotma leho fuhun. Iliyapma leho fuhunon ari fobik hat 
hinggarehen nahun. 
27Ari roho Harun umalikisi men in eneptuk lit wam domba waroho An 
nubahet umbuhunon iliyapma men uyug men Allah anggengge ulug An 
nolohotma leho fuhupmu fobik imam arimanowen naruk lamuhup. 
28Fobik oho Israel inaben Allah olohotma wam esebul ulug waharuk 
lamuhup halug wam An nubahet emberuk lamuhubon iliyapma men uyug 
men imam inaben nalusa ulug Harun umalikisiyen endebuhubonen 
endebuhubon arimano oho og isaruk lamuhup. Ari turuk lamuhup ane ari 
Israel inaben mondabi seneg lamuhup. 
29Hun Harunen An Allah niyabuk wituk lit wan teg asum arimano fobik at 
umalikisi ngi amuhup. Ngi amuhupteg Harun ubalmangge imam welamuhup 
ulug in eneptuk lamuhup sambil wan teg lamuhup. 
30Harun umalikisi sehelimuwon at ubalmangge aruhureg o sabo fanowon 
fam kulug An niyabuk wituk laruhuwon ino imam in aruhu sambil sum 
Harunen tohon arimano wan tegman eneg o sabirenam aruhu. 
31Wam domba hunon pirenon unu ino o sabo fanowon iraham osoho fuhun. 

32Unu osoho fuhunon ino men suburu roti kubag elma kilabuhunon ino men 
Harun umalikisi menen o sabo sok olman nahup. 
33Nahubon ino Harun umalikisi menen siyag ane turukon eleg amag ulug it 
in enebuhun sambil An fahet umbuhunon it eneg nahup. Allah fahet 
embeheson ulug ap winonen nahup fug. 
34Harun umalikisi menen wam unu men roti ino men obog toho naruk lit 
enehum ouken umbusuhubon wereg halug hubet nahukon ulug umbat tahup 
fug, Allahn tohon ulug likiyamon indokma yale fusuhup. 
35Ari obog toho teberuk lit Harun umalikisi men in enebuhun ane ino Anden 
hiyag hirihi ane hikit toho turukmen eneg o sabirenam aruhu. 
36Aben siyag ane turukon eleg amag ulug likiya hupmu wam domba hunon 
misig-misig waroho yaltukmen eneg o sabirenam aruhu. Ware feruk lahunon 
amep oko walug hubu lahaptuk ambeg hik isaruk lit fanowap turuk laruhun. 
Fanowap turuk lit hubu lahaptuk ambeg ino Allah anggengge ulug e ahaluwe 
amben fano angge are reberuk laruhun. 
37Ari hag toho o sabirenam turukmen eneg hubu lahaptuk ambeg ino 
mondabi fano aruhu. Ap san hubu lahaptuk ambeg mondabi fanowon ino 
sen harukon arimano enebe abirangge Allah anggengge amuhup,” ulug hiyag 
itfag. 

Likiya hupmu Allah fahet hubu lahaptuk lamuhup ibag ane 
(Bil 28:3-8) 

38 Allahn Musa fam nin ele uruk lit, ”Likiya hupmu subangge roho wam 
domba mo misig atukon piren waroho hubu lahaptuk ambeg emberimu 
indokma yale feruk lamuhup. 
39Wam misig likiya yale feruk lit misig mo ubuk ik ohoma yale feruk 
lamuhup. 
40-41Ari roho likiya hupmu wam misig-misig yale feruk lit roti anggen fano 
roho lilibug tohon sum toron men e zaitun ahaluwe fanowon men mangno 
roho tag turukon oho yale felug hele anggur ahaluwe kubag misig hilili feruk 

lamuhup. Ari obog toho An fahet emberuk lit hubu lahaptuk lamuhupmu 
Anden amben somug haruk lit fano ulug nindi yuwag aruhu. 
42Ari hag toho hiren endebuhubonen endebuhubon arimanowen oho 
An HINIKNI Allah nolohotma o sabo fanowon sokolman likiya hupmu 
subangge roho hubu lahaptuk lamuhup. O inowen An hit men ambi atuk lit 
nele hat hiyag hutuk laruhuk. 
43Ari roho turuk laruhuk ambehen An hit Israel hinap men mangno atuk 
lamuhuk. Mangno atuk lamuhuk ambeg o sabo fanowon ino An usa fulu 
nahun waruhuk ane ariyen usa aruhu. 
44Ari hag toho Anden hubu lahaptuk ambeg ino oho Anden tohon ulug 
usayap turuk lit Harun umalikisi men An nanggengge ulug mumal tahukmu 
An namingmingangge imam welamuhup. 
45An hit Hinikni Allah wereg lit Israel hinap sehelimu welaruhuk. 
46Welaruhukmu hit hinindimuwen wenggel haruk lit Allah NINIKNI inowen 
nit Israel ninap sehelimu welaruhuk ulug o Mesir kinang famen hondog 
neneplug wilip atisi ulug honoluk aruhu. An Allah HINIKNI inowen nele ihi,” 
ulug hiyag itfag. 

Keluaran 30 

Amben fano angge yaloho hubu lahaptuk angge wiri fuhun ibag ane 
(Kel 37:25-28) 

1 Allahn Musa fam nin ele uruk lit, ”An fahet amben fano angge yaloho hubu 
lahaptuk angge ulug e sahi seng toho wiri fuhun. 
2Wiri fuhunon ino wirimangge yat toho wirim tuhunon men ayuhuk fil wirim 
tuhunon men ambi roho il misig pul ke minggiroho, lahabeg wirim tuhunon 
il misig wirim toho wiri feruk lit hubu lahaptuk ambehet ambiyang uhanet 
we misihim eneg mangno roho wiri fuhun. 
3Wiri fuhunon obog toho emas orohole mondabi fanowon fam hililip toho 
lombog tubuhunteg inggapkap pali filon fene hesenggengge lisarep hahon 
emas fam wirihon topno rebehun. 

4Topno rebehunteg hubu lahaptuk angge ino paya roho walug laruk ahen 
kilaboho emberuk ambeg ulug sehene emas fam wirihon piren lale felug e 
sali roho wirihon fuma-fuma lisarep hag angge topno roho werehon apma 
hunduhuk fehun. 
5Hunduhuk fehunteg paya roho walug laruk ahen ulug e sahi piren oko emas 
fam hililip toho lombog tebehun. 
6Ari obog toho tebehunteg hubu lahaptuk angge ino An men hat men ambi 
atuk lamuhuk ambeg horogma unduhuk lamag ulug sum peti Wene Numen 
haharehon elma kilabeg angge mapmu roho pilabehon aluke fil unduhuk 
fuhun. 
7Ari tuhunmu hun Harun inowen iral haltuk li hundig-hundig hubet hubu 
lahaptuk ambeg inowen amben fano angge yaloho hubu lahaptuk laruhu. 
8Hupmu oho Harun inowen iral hundutuk li hubu lahaptuk laruhu. Ari hag 
toho hiren endebuhubonen endebuhubon arimanowen oho likiya hupmu 
An HINIKNI Allah fahet hubu lahaptuk lamuhup. 
9Hubu lahaptuk angge ino fam we amben fano angge Anden hiyag hisihiyon 
eneg yaltuk lamuhup. Hubu lahaptuk angge ino siyahap tuhup tohon ulug 
wam waroho hubu lahaptuk lit suburu yaltuk lit ik hilili feruk lamuhup fug. 
10Hubu lahaptuk angge ino An HINIKNI Allah nanggengge mondabi fanowon 
werehen mo misig fam misihim Harun inowen fanowap turuk laruhu. Hubu 
lahaptuk angge ino fanowap timin ulug wam hit Israel hinaben siyag ane 
turuk lahebon fahet waroho hubu lahaptuk lamuhubon amep tot oko walug 
hubu lahaptuk ambeg ambiyang fima-fima werehon fene are reberuk laruhu. 
Ari hag toho hiren endebuhubonen endebuhubon arimanowen oho turuk 
lamuhup,” ulug hiyag itfag. 

O sabo fanowon fahet emberuk lamuhup ibag ane 

11 NINIKNI Allahn Musa fam nin ele uruk lit, 
12”Israel inap arimano An nanggengge wereg angge re enebe saplangge 
winag isahun fug. Ari fahet enebe winag isahun sambil ap wal tanehen war 

amuhuk tohon ulug An HINIKNI Allah fahet uang umbuhup. Umbuhup fug 
halug alem angginon unubam aruhu rohon! 
13-14Ap Israel inap indag atuk sali mo ilig am wirig am turukmu likin fumahen 
atukon pali filon eneg enebe winag isahunon wal tanehen uang perak misig 
pul ke minggiroho umbuhup. Uang perak ap wal tanehen umbuhubon 
arimano anggin emberuk angge o sabo fanowon inowen forohowon fam 
embelug winag harukmen anggin te 60 gram welaruhuwon umbuhup. 
15Ap wal tanehen onoluk welamuhuben An HINIKNI Allah fahet uang perak 
emberuk lit tung inaben nin sebe roho umbuhup fug, enenggengge tor angge 
forohowonen oho tor angge umbuk fug angge we Anden hiyag hisaruk 
lahiyon hikit toho uang perak misig pul ke minggiroho imbik wamuhup. 
16Uang imbik wamuhubon arimano haren yabuk o sabo fanowon fam wituk 
lamuhubon fahet umbuhun. Uang umbuhunon arimano Anden yet haruk lit 
Israel hinap fahet nindimu wenggel hahukteg siyag amuhup tohon ulug fet 
henesug laruhuk,” ulug Musa hiyag itfag. 

Kou ik hinanggoho foroho angge wiri fuhun ibag ane 

17 NINIKNI Allahn Musa fam nin ele uruk lit, 
18-19”Kou humon men kou ino emberuk angge men ine angge tembaga fam 
wiri fuhunteg o sabo fanowon men hubu lahaptuk ambeg men honggolegma 
unduhuk fuhun. Unduhuk fuhunteg Harun umalikisi menen ininggik unuyug 
ik umaho feruk lamuhuben kou ino fam ik hinanggo umbuhun. 
20Harun umalikisi men o sabo fanowon kuk oho lir oho An HINIKNI Allah 
fahet hubu lahabul ulug hubu lahaptuk ambeg iraham luk oho lir oho war 
ahe ha nowen ulug ininggik unuyug tam ik umaho feruk lamuhup. 
21Ik umatukon fahet ihiyon ari iren endebuhubonen endebuhubon 
arimanowen oho mondabi seneg lamuhup,” ulug hiyag itfag. 

Amben fano angge wiri fuhun ibag ane 

22  NINIKNI Allahn Musa fam nin ele uruk lit, 

23”Amben fano angge eke hag eke hag walug anggin emberuk angge o sabo 
fanowon inowen forohowon fam embelug winag hahun. Winag hahunon 
iminon tu: E mur ahaluwe anggin te 6 kilogram men, e kami ahap anggin te 
3 kilogram men, kimkim amben fanowon anggin te 3 kilogram men, 
24e kami owil anggin te 6 kilogram men, e zaitun ahaluwe kubag misig 4 liter 
men winag halug wep toho umbuhun. 
25Wep toho umbuhunon arimano amben fano angge wituk inap og isahunmu 
iren tag toho wiri feruk lit amben fano angge An Allah nanggengge ulug ap 
enebene men nungge-nungge fene men are rurukon wiri fuhup. 
26Amben fano angge wiri fuhubon wahunteg o sabo fanowon men peti Wene 
Numen haharehon elma kilabeg angge men 
27e tuwalehon men e ino emberimu emberuk angge obog toho men iral 
emberuk angge men iral haltuk angge men amben fano angge yaloho hubu 
lahaptuk ambeg men 
28wam waroho hubu lahaptuk ambeg men hubu lahaptuk ambeg haltuk 
angge obog toho men kou humon men kou ino emberuk angge men fene 
amben fano angge ino are rebehun. 
29Arimano obog toho are reberuk lit Allah anggengge ulug usayap tuhun. 
Usayap tuhun angge arimano ap ekeyen saplangge tung haruk halug ebe 
abirangge An aruhuk. 
30Hun Harun umalikisi men oho An nanggengge ulug ununggul ke amben 
fano angge are reberuk lit An Allah amingmingangge imam welamuhuben 
lahap enebuhun. 
31Ari obog toho tebehunteg amben fano angge wiri fuhubon ino fahet Israel 
inap hiyag isaruk lit Allah anggengge ulug amben fano angge ari hiren 
endebuhubonen endebuhubon arimanowen oho saplangge sen haruk 
lamuhup fug ulug hiyag isahun. 
32Amben fano angge ari ap yuhunon enehap ke are rebehup fug. Amben fano 
angge Anden ihiyon hikit toho tag toho wiri fuhubon hag toho ap yuhunon 

enebene are rurukon fahet winon eke wiri fuhup fug. Amben fano angge 
Anden ihiyon hikit toho wiri fuhubon ari fahet Allah ngi rehen usa wereg 
peruk lamuhup. 
33Ap san amben fano angge ari hahon saplangge wiri felug ap yuhunon 
enehap ke are rurukon ino hit Israel hinap sehelimuwen elehap tuhup,” ibag. 
34 Ari ibareg NINIKNI Allahn Musa fam nin ele uruk lit, ”E amben fano ahan 
wal taneg werehon waruk lit amben fano ahan ahap men inggik men 
umanggen men e ahaluwe amben mondabi fanowon men wal taneg anggin 
ambi rehon wep toho umbuhun. 
35Wep toho umbuhunon arimano amben fano angge wituk inap og isahunmu 
An Allah fahet yaloho hubu lahaptuk angge welaruhu ulug tag toho wituk lit 
filik aruhu rohon ulug saho foloho wiri fuhup. 
36Amben fano angge wiri fuhubon minggiroho winon lilibug toho ul hag 
tebehup. Ul hag tebehubon tor angge o sabo fanowon undama walug 
kuhunteg peti An hat men ambi atuk lamuhuk ambeg aluke fil kinangma 
pilabuhun. Amben fano angge pilabuhunon ari fahet Allah ngi rehen usa 
wereg peruk lamuhup. 
37Amben fano angge Anden ihiyon hikit toho wiri fuhubon hag toho hiren 
saplangge yaltukon fahet winon eke wiri fuhup fug. Amben fano angge ari 
fahet NINIKNI Allah anggengge wereg peruk lamuhup. 
38Ap san ninggarehen amben fanowon somug hahuk ulug amben fano angge 
Anden ihiyon hikit toho wiri ferukon ino hit Israel hinap sehelimuwen elehap 
tuhup,” ulug hiyag itfag. 

Keluaran 31 

O sabo fanowon wituk inap wol enepfag ane 

1  NINIKNI Allahn Musa fam nin ele uruk lit, 
2”Anden ihiyon wituk laruhu ulug Anden Yehuda ahun Hur inowen 
endetfahon Uri amloho Bezaleel ino mumal tarikik. 

3Mumal tarikikteg An nahime fanowon ubam emberuk lit indi anggarap 
tirikikmu mun ane man ane fahet oluk teg lit inggiken oho yi angge ti angge 
wibuk teg. 
4Hun ariyen indimu wenggeltuk ane hikit toho ili ruruk angge emas perak 
men ine angge tembaga men fam nungge-nungge lale feruk lit 
5helep enembeg wal taneg emberuk ane wirim toho paltuk lit e fam 
hesenggengge waruk lit yabuk eke hag eke hag wibuk teg. 
6At men ambiyeg yabuk wituk laruhu ulug unggul unuk Dan ahun 
Ahisamakh amloho Aholiab ino mumal tarikik. Mumal taruk lit it piren let 
enebukag ulug eke hag eke hag ininggik fam wituk inap obog toho inindi 
anggarap eneptikikmu mun angge man angge Anden hiyag hirihiyon obog 
toho wibuk teg lamuhup. 
7Ari reg lit o sabo fanowon men, peti Wene Numen haharehon elma kilabeg 
angge men, peti ino ele latuk angge men, o sabo fanowon undama foroho 
angge men, 
8e tuwalehon men e ino emberimu emberuk angge men, iral emberuk angge 
men iral ino haltuk angge obog toho men, fano angge yaloho hubu lahaptuk 
angge men, 
9wam waroho hubu lahaptuk angge men hubu lahaptuk ambeg haltuk angge 
obog toho men, kou humon men kou ino emberuk angge men arimano obog 
toho iren wiri fuhup. 
10Wiri fuhupteg sum An namingmingangge imam Harun umalikisi menen 
wan teg asum men oho yihik fuhup. 
11Yihik fuhupteg amben fano angge ap enebene are rurukon men yaloho 
hubu lahaptukon men oho wiri fuhup. Wiri fuhup angge arimano obog toho 
Anden hiyag hirihiyon hikit toho wiri fuhup,” ulug hiyag itfag. 

O sabir angge wene uruk lamuhup ibag ane 
(Kel 20:8-10, 35:1-3) 

12 NINIKNI Allahn Musa fam nin ele uruk lit, 

13”Haren Israel inap hiyag isamihinon tu: O sabir angge Anden kel tarik iyag 
sambil ino hiren oho kel taruk lamuhup. O sabir angge kel taruk lamuhubon 
ari An men hit men sebe roho welahe ane fahet enehangge wereg ulug hiren 
endebuhubonen endebuhubon arimanowen oho seneg lamuhup. Enehangge 
ariyen An HINIKNI Allahn hit An numalikisi mumal taruk lahiyon ari honoluk 
aruhu. 
14-15Ari fahet o falfalikenam o yabuk wituk lamuhup, o sabir angge yabuk 
wibuk fug angge usayap turuk lamuhup. O ino sambil kel taruk lit 
An HINIKNI Allah fahet wenggel niyaruk lamuhup. Ap o sabir angge yabuk 
wit tarukon arimano Israel hinap henesehelimuwen elehap eneptuk lit obog 
toho unusuruk lamuhup. 
16-17An HINIKNI Allahn o falfalikenam pohol ha kinang ha wal tibiyareg o 
sabir angge yabuk wituk ane embeselug kel tarik iyag. Ari fahet An men hit 
men mondabi mangno roho welamuhuk ane fahet enehangge wereg ulug 
Israel hinaben endebuhubonen endebuhubon arimanowen oho o sabir angge 
fahet hiyag hisaruk lahiyon ino senegman eneg welamuhup,” ulug hiyag 
itfag. 
18Musa tom Sinai fam weregma NINIKNI Allahn ele obog toho hiyag itfareg 
helep piren inggareg inggiken, ”Ari roho turuk lamuhup,” ulug hahare 
fibahon itano og itfag. 

Keluaran 32 

Israel inaben wam sapi hag angge lalfag ane 
(Ul 9:6-29) 

1  Musa ino tom Sinai fam amusun toho welatfagma Israel inaben nangno 
rurukmen wambik waharuk elehen it mondoko Harun ambeg libareg at 
ubam enele uruk lit, ”Hun Musa nit o Mesiren hondog neneplug wilip 
atisiyon ino alem nungge ubam atisimu wambik waharuk eleg, ari nenepeleg. 
Ari fahet tuwen nit milal neneptuk ulug wel turuk lamuhuk angge eke wit 
nisamihin,” ulug hiyag itfag. 

2Hiyag itfagma Harunen hebeloho hiyag isaruk lit, ”Hunuhesi men 
hunumalikisi menen inisanggomangge kilabehon ili ruruk angge emas fam 
wirihon arimano lisoho walug an nambeg watlihip,” ibag. 
3Ibag ane hikit toho Israel inap obog tohowen inisanggomangge emas fam 
witfahon arimano lisoho walug Harun og irik watfag. 
4Og irik watfagma Harunen wibareg indokma yale fibagma ik hag atfahon 
ino wam sapi hag amag ulug kubag wirim tibag ambeg hilili fibag. Hilili 
fibagma nin ine atfareg wam sapi hag atfag. Wam sapi hag atfagma yet 
hibareg ap arimanowen, ”Nit nunumba tuwen Israel ninap o Mesiren hondog 
neneplug wilip atisi,” uruk latfag. 
5Ari uruk latfagma Harun inowen wam sapi hag angge olohotma hubu 
lahaptuk ambeg witfareg ele hiyag isaruk lit, ”Sono NINIKNI Allah wel turuk 
lit seni esetuk lamuhuk,” ibag. 
6Ibagma likiyamon hubet wam winon waroho yaltuk lit wam winon Allah 
olohotma nul ulug esetfag. Esetfahon nibareg enehiyehen in atuk lit abet 
hiyabet kelem yig-yig atuk latfag. 
7Ari roho turuk latfagma NINIKNI Allahn Musa fam ele uruk lit, ”Ap o Mesiren 
hondog eneplug waharikinon arimanowen siyag ane turuken folo-folo 
wambin. 
8Anden, ’Ari roho laruk lamuhup,’ ulug hiyag isarikik ane folo-folo pisan 
isalug ili ruruk angge emas fam wam sapi hag angge laltusareg olohotma 
kunuk toho hur atug wel turuk lit, ’Nunumba tuwen o Mesiren hondog 
neneplug waharisi,’ ulug ubahet wam waroho yaltusa. 
9Ap arimano inindi arik teg lit nele holuk fug tehon An noluk. 
10An nahummu het-pet atisimu obog toho siyahap enebuhuken sen nabuk 
fug. We hat humalikisi men Anden hinineyap henebuhukmu hiren indag 
enebuhubonen endebuhubon anggolo amuhup,” ibag. 

11 Ibagma Musa inowen NIKNI Allah indi hondo rimin ulug ele uruk lit, ”Hat 
hinggik ineyonen humalikisi o Mesiren hondog eneplug waharikin angge re 
nungge fahet unubam holok ane wenggel haruk lahen? 
12Unusuhun halug Mesir inaben hol hahupteg iren te, ’Tom famen unusuruk 
lit mondabi elehap enebuhuk ulug hondog eneplug wilip atisi,’ uhup 
tohon! NIKNI Allah, hindimu ahe lahakekma numalikisi unusuhuk pehen ane 
ari eleg amag! 
13Hat hamingmingangge Abraham, Ishak, Yakub men unubam sali 
imbinahon wenggel hamihin. Haren it unubam, ’Anden hit hinineyap 
henebuhukmu hunumalikisi fobik indag enebuhubon suhal poholma mondeg 
hag toho anggolo amuhup. It anggolo amuhupmu kinang Anden og isahuk 
irikikon ino hiyag isahukmu mondabi ngi amuhuben tik-tem toho uruk lahi,’ 
ulug sali imbinag,” ibag. 
14Ari ibagma NINIKNI Allahn numalikisi siyahap enebuhuk pibag ane ari 
imbisibag. 
15-16Imbisibagma Musa inowen helep piren Allah inggarehen seng tibibareg 
Aren ibag ane fuma-fuma hahare fibahon itano tom famen walug wambibag. 
17Wamburuk lit Yosua inowen hol harukmen Israel inaben enele hum toho 
ngik-ngog turukmu hol isibareg Musa hiyag utuk lit, ”O sabo wirig ambehen 
tog aptuk lit ngik-ngog turuk,” ibagma 
18Musan, ”Ap unusulug uruk ane men nit nunusehesa ulug uruk ane men hag 
toho uruk eleg. It enehiyehen yunggultukon hol isaruk lahi,” ibag. 
19Ibareg Musa ino o sabo wiroho welatfag ambeg ino horogma libareg yet 
harukmen wam sapi hag angge emas fam witfahon ino iraham Israel inap 
arimano yunggultukmu yet isaruk lit indimu olok atfag. Indimu olok atfagma 
tom alma itanowen helep walug wambibahon itano hik isibagma lilibug toho 
ilkal ibag. 
20Ilkal ibagma Musa inowen wam sapi hag angge Israel inaben lalfahon ino 
lisoho indokma yale fibareg al sahaloho ula fisibag. Ul atfahon ino ik men 

mangno roho kubag fam hinanggibareg Israel inap nalihip ulug og isibagma 
nibag. 
21Nibagma Musa inowen Harun fam, ”Iren hat hubam nanggintusama siyag 
ane hum toho tukag ulug hil embeseruk lit welatikin?” ibagma 
22Harun inowen te, ”An pet nabuk fug. It unubabut siyag ane turuk warukon 
hat holuk. 
23Iren an hiyag nutuk lit, ’Hun Musa nit o Mesiren hondog neneplug wilip 
atisiyon ino alem nungge ubam atisimu wambik waharuk eleg, ari nenepeleg. 
Ari fahet tuwen nit milal neneptuk ulug wel turuk lamuhuk angge eke wit 
nisamihin,’ ulug heng naptusama 
24anden, ’Hit heneliliyangge emas fam wirihon arimano og nirik watlihip,’ 
irikikmu it wan tehonen nonggoloho og nirik waharusa. Og nirik waharuson 
arimano obog toho indokma yale ferikikmu wam sapi hag atisi,” ibag. 
25Ari urukmu hol hibareg Musan wenggel haruk lit, ”Ap seliyonen 
ininggaliyap enebuhuben Israel inap nungge-nungge turuk lamag ulug 
Harunen komo enebuk fug angge welatisi,” ulug indi anggar atfag. 
26Indi anggar atfagma Musa ino elehet o walinggoho ohowon sok iraham 
unduhuk lit ele hi roho, ”NINIKNI Allah apma welamuhuk perukon an nambeg 
maniyek!” ibagma ununggul unuk Lewi inap obog toho Musa iraham palu 
arik watfag. 
27Watfagma Musan hiyag isaruk lit, ”Israel ninap NINIKNI Allahn ele hiyag 
hisarukon tu, ”Hit henebe wal tanehen karog seneko lalihipteg sok tu famen 
tulug o sabo wal taneg werehon unusil lalihipteg sok atogma werehon fam 
imbisik lalihip. Honori men hunumbalisi men hit ambiyeg welahebon oho 
obog toho unusilihip,” ibag. 
28Musan ibag ane ari hikit toho o ino sambil Lewi inaben ap teng-teng angge 
3.000 unusibag. 
29Unusibagma Musan Lewi inap hiyag isaruk lit, ”O yoho hunumalikisi men 
honori men hinindi isa fug angge unusehebon ari feneyen hit 

hininggarehen NINIKNI Allah amingmingangge imam welamuhuk ulug 
hinineyap taruk tehep. O yoho tu famen NINIKNI Allahn let heneptukmen 
eneg welaruhu,” ulug hiyag isibag. 
30Hiyag isibareg likiyamon Musa inowen Israel inap hiyag isaruk lit, ”Hiren 
siyag ane hum toho tirikibon ino fahet anden heng tuhukmu NINIKNI Allahn 
elehap tuhu ano ulug Allah ambeg tom fam lahamin,” ibag. 
31Ibareg Musa ino nin suhuloho NINIKNI Allah ambeg lahibareg At ubam ele 
uruk lit, ”Israel inaben siyag ane hum toho turuk lit wel turuk angge emas 
fam wit tarusa. 
32Ari fahet iren siyag ane turuson Haren elehap timihin. Elehap timihin fug 
halug suwesingga ap onoluk werehon ununuk haharehon fam an war amag 
ulug nunuk ware fesemihin,” ibag. 
33Ibagma NINIKNI Allahn hiyag utuk lit, ”We An nolohotma siyag ane turuson 
arimano ununuk eneg ware fusuhuk. 
34Ketiya wambimihinteg ap arimano hondog eneplug Anden hiyag hitikik 
ambeg lahun. Larukmu An not malaikat inowen milal haptuk laruhu. Siyag 
ane turuson arimano unusimin puhuk sambil horog aruhumu alem angginon 
unubam umbuhuk,” ibag. 
35Welatfareg ap arimanowen, ”Wam sapi hag angge wit nisamihin,” ulug 
Harun mingming tibag ane fahet NINIKNI Allahn ouk alem angginon unubam 
monde feruk latfag. 

Keluaran 33 

Allahn tom Sinai alma embeselug lahup ulug hiyag isibag ane 

1 Welatfareg NINIKNI Allahn Musa fam ele uruk lit, ”Ap o Mesiren hondog 
eneplug waharikinon arimano men o aru embeselug wilip amuhup. Hit 
hunumbasi Abraham, Ishak, Yakub men unubam, ’Hit hunumalikisi fobik 
welamuhubon kinang og isahuk,’ ulug sali imbiyag ambeg lahup. 

2Larukmu Anden not malaikat eke monde ferukmu milal heneptuk laruhu. 
Lahup ambeg ino Kanaan inap, Amori inap, Het inap, Feris inap, Hewi inap, 
Yebus inap werehon arimano yanggal enebuhuk. 
3Yanggal enebuhuk ambeg ino kinang fanoma ag owe men kin ahaluwe men 
eleg am fug angge mondabi anggolo weregma lahup. Hit kalemma laruk lit 
ap arimano ununggul uwag arik teg eneg ulug hunusuhuk tohon An hit men 
ambiyeg lahuk fug,” ibag. 
4-5Ibareg nin Musa fam ele uruk lit, ”Israel inap hiyag isamihinon tu, ’Hit 
hununggul uwag arik teg inap welahepma An hit men il misig eneg ambiyeg 
lilareg hit obog toho mondabi elehap heneple. Heneliliyangge wan teg 
lahebon obog toho nonggoloho embeselihipmu Anden hit hunubam tuhuk 
ane wenggel hahuk,’ imihin,” ibag. Allah ele olok toho ibahon hol hibareg 
inindi siyag atfagma uba yatuk lit eneliliyangge nonggoloho embeseruk 
latfag. 
6Tom Sinai alman wilip atfag sambil ino ak tibareg Israel inap eneliliyangge 
lahabeg eleg angge laruk latfag. 

Allah men Ambi Atuk Ibam fahet ibag ane 

7Israel inaben o sabo witil larukmu Musa inowen o taloho walug laruk 
latfahon ino Israel inap inibam witukon arimano tot tahan toho amumu 
wituk latfag. O ino unuk Allah men Ambi Atuk Ibam suwalfag. Ap 
san NINIKNI Allahn komo napmisi perukon arimano o ino laruk latfag. 
8Hun Musa o ino larukmu Israel inap inibam sok ele ke unduhuk lit Musa ino 
yet teg lit weregma o ino kuruk latfag. 
9Musa ino o ino kirikim hina alem unduhukon ino wambik watlug sokolma 
unduhukmu hina sehelimuwen NINIKNI Allahn Musa fam ele uruk latfag. 
10Hina ino Allah men Ambi Atuk Ibam sokolma unduhukmu yet haruk lit 
Israel inap inibam wal taneg iraham ke enelenggen fam hur atfareg kinangma 
ying atuk latfag. 

11Ap misihen are men enele uruk hag toho NINIKNI Allahn Musa men 
onorohole ambimu enele uruk latfag. Enele ulug Musa ibam waharukmu hun 
Nun amloho Yosua kabiniyon Musa let turukon ino wilip am fug angge Allah 
men Ambi Atuk Ibam welatfag. 

Allahn hit men ambiyeg lahuk ulug sali imbibag ane 

12O misihim sambil Musan NINIKNI Allah fam ele uruk lit, ”NIKNI, Haren te, 
’Israel inap hondog eneplug lahun,’ ulug hiyag nitikin angge famen, ’Hat 
larukmu ap tuwen let haptuk laruhuwen monde fuhuk,’ ulug hiyag nitikin 
fug. Haren te, ’Hat fahet An noluk teg lit nindi hasug lahi,’ irikin angge re 
13Anden tuhuk peruk lahen ane hiyag nitmihin. Hiyag nitmihinmu eneg Hat 
hindimuwen wenggel haruk lahen ane noluk teg lit let haptuk laruhukmu 
fobik oho hindi nasug laruhun. Israel inap arimano Haren numalikisi 
welamuhup ulug mumal tarikin ane hindimu holuk toho welaruhun,” ibag. 
14Ari ibagma NINIKNI Allahn, ”An namuwen hondog heneplug kinang hinindi 
yuwag toho welamuhup ambeg hunumbahik lahuk,” ibag. 
15Ibagma Musan, ”Hat nit ninim lahuk fug halug, ’Hit o aru embeselug 
lalihip,’ ulug hiyag nisamihin fug. 
16Nit ninim laruk lit let nenebuhun fug halug Haren nit an notsi Israel inap 
men hindi nenesug ane nangginoho ap winon onoluk aruhu? Hat nit 
sehelimu welaruhun ane ariyen eneg nit Hat humalikisi ap o pumbuk winon 
kinang atogman atogma werehon men ambi roho welamuhuk fug,” ibag. 
17Ibagma NINIKNI Allahn Musa fam, ”An hat fahet noluk teg lit nindi hasug 
lahireg haren heng nabehenon hikit toho turuk laruhuk,” ibag. 
18Ari ibagma Musan, ”NIKNI, Hat hubam umbagpag werehon yet haminen 
unug niyimin,” ulug heng tibagma 
19NINIKNI Allahn hebeloho hiyag utuk lit, ”An nebe mondabi fanowon hat 
pisan toho horohole fil laruk lit An nunuk imin. An HINIKNI Allah welahireg 
Anden nindi reg latmin perukon nindi reg lahi. Anden let timin perukon oho 
let turuk laruhuk. 

20Ap An yet niyarukon obog toho war atuken An norohole haren yet 
niyamihin fug. 
21Ari fahet An niraham helep werehon tu fam in arik watmihin. 
22Watmihinmu An nebe umbagpag toho laruk lit hat helep elma kilap 
hapminteg ninggiken laroho larukmen eneg hat pisan hiyalug lamin. 
23Pisan hiyalug laminteg ninggik lisoho waminmu An nambolma yet 
niyamihin angge famen norohole yet hamihin fug,” ibag. 

Keluaran 34 

Helep tamon ubalma keron seng toho hahatfag ane 
(Ul 10:1-5) 

1 Welatfareg NINIKNI Allahn Musa hiyag utuk lit, ”Helep tamon haren halog 
tebeserikinon itano ubalma keron piren seng tebemihinmu Anden nele tam 
hahatikikon hag toho haharoho umbuhuk. 
2O sono hubet tom Sinai fam lahik waruhunmu An men tom atelman ambi 
amuhuken holuk toho welamin. 
3Ap misig oho hat men ambiyeg lahik wamuhup fug. Ap sa-o sa-o lahuk 
perukon tom aru iraham lahup fug. Wam sapi men domba menen oho tom 
aru alma inggilangge na lahup fug,” ibag. 
4NINIKNI Allahn ibag ane hikit toho Musa inowen nin eke helep piren seng 
tibibareg likiyamon hubet tom Sinai fam walug lahibag. 
5Lahibagma NINIKNI Allah hina sehelimu wambik watfareg Musa iraham 
unduhuk lit At inggarehen, ”An HINIKNI Allah welahi,” ulug unuk ibag. 
6Ibareg NINIKNI Allahn Musa orohole fil pisan toho laruk lit, 
”An HINIKNI Allah inowen inilaheg ulug ap obog toho nindi enesug lit let 
eneptuk lahi. Ap siyahon fahet oho An nindi folo-folo nolok am fug angge 
numalikisi embesemin fug ulug unubam we fano ane eneg turuk lahi. 
7Ari roho let eneptukmen eneg it arimanowen endebuhubonen endebuhubon 
arimanowen endetil lahubon oho Anden let eneptuk laruhuk. It unubabut 
siyag toho wereg lit onolok ane turukon apmayap turuk lahi angge famen ap 

siyag ane turukon Allahn alem angginon unubam emberuk eleg puk fug. An 
enembol yig nutuk inap arimanowen siyag ane turukon fahet unumalikisi 
men unumbusagsi men unumbasi men Anden alem angginon unubam 
emberuk laruhuk,” ibag. 
8Ari urukmu itano Musa ino elenggen fam hur atfareg kinangma ying atfareg 
Allah hi ruruk lit, 
9”Nikni, Haren we tik-tem toho hindi nasug lahen halug nit men ambiyeg 
laruk lamuhuken heng haptuk lahi. Israel inap ununggul uwag arik teg lit 
onolok ane eneg turukon Hat holuk. Ari fahet niren siyag ane turuk laheyon 
hambolmaya feserukmu nit Hat hanggengge amuhuk,” ulug heng tibag. 

Allahn Israel inap unubam nin sali emberuk latfag ane 
(Kel 23:14-19; Ul 7:1-5, 16:1-17) 

10 Ari ulug heng tibagma NINIKNI Allahn Musa fam ele uruk lit, ”Ketiya 
Anden Israel inap unubam nele sali emberuk lahi. Enehangge aben tuk fug 
tehon ap o pumbuk kinangma werehonen indamen oho yet hibag fuhon 
Anden Israel inap onolohotman turuk laruhuk. Anden let henepmin ulug ap 
enekol atuk ane turukmu hat humalikisi obog tohowen yet niyaruk lamuhup. 
11O yoho Anden ari-ari turuk lamuhup ulug hiyag hisaruk lahi ane hinine 
roho seneg lamuhup. Hit kinang Anden og hisahuk ambeg ino kuhupmu 
Amori inap, Kanaan inap, Het inap, Feris inap, Hewi inap, Yebus inap 
arimano obog toho hit honolohotman yanggal enebuhuk. 
12Hit yebangge elma luhur amuhup tohon yanggal enebuhuk inap arimano 
unubam hunusuk fug angge mangno roho welamuhuk ulug sali emberuk 
lamuhup fug angge famen 
13nunumba ulug hubu lahaptuk ambeg men usa ahalep men e usa ahen uwag 
iren hutuk teberuk latuson oho halog toho siyaha feseruk lamuhup. 
14Aben nunumba ulug wel eneptukon arimano hiren oho wel eneptuk 
lamuhup fug. Tu Allah hag toho wereg ulug wirim turukon fahet 
An HINIKNI Allahn nolok haruk lahi. 

15Kinang kuhup ambeg wereg inap unubam mangno roho welamuhuk ulug 
sali emberuk lamuhup fug. It arimanowen nunumba ulug wam waroho 
esetuk lit wol heneptuk lamuhupmu hit it inim ambiyeg naruk lamuhup 
tohon! 
16Hit hunumalikisiyen it eneholani hilaruk lamuhup halug hiyap 
arimanowen hunumalikisi inindi kahal eneptuk lit hit Hinikni Allah ino 
embeselug niren nunumba ulug wel eneptuk laheyon hiren oho wel eneptuk 
lamuhup ulug hiyag isaruk lamuhup tohon! 
17 Hininggiken ine angge fam ap hag angge wit taruk lit tu Allah hag toho 
wereg ulug wel eneptuk lamuhup fug. 
18  Mo ilig am wirig am turukmu pikalem tamon unuk Abib nit o Mesiren 
wilip atukukon ino fam hiren An wel naptuk lit hiyag hisarikik ane hikit toho 
suburu roti suwap turuk angge ragi embeselug wiratukon eneg narukmen 
hup sabirenam atuk laruhu. 
19 Hit hunumalikisi ap angge wandabon men henembohom umalik ap angge 
tam indag atukon men Allah anggengge ulug An nubahet emberuk lamuhup. 
20Henembohom keledai umalik tam indag atukon arimano unubalmangge 
wam domba umalik emberuk lamuhup. Ari roho emberuk lamuhup fug halug 
wam keledai umalik ino anggolop kong tebeseruk lamuhup. Hit hunumalikisi 
ap angge wandabon arimano oho An nubahet embelep angge famen 
embeselug unubalmangge nungge-nungge emberuk lamuhup. Ap sa An 
nambeg waharukon inggikmu eleg angge waharuk laruhu fug. 
21 O falfalikenam o yabuk wituk lamuhup. O sabir angge nungge-nungge 
wituk lamuhup fug. Yabuk wituk li oho suburu sig naruk li oho o sabir angge 
kel taruk lamuhup. 
22 Roti anggen tamon paltuk li Allah henehiyehen wel turuk lamuhup. Mo 
lahalug hur atukmu anggen yihikon tahantuk li oho Allah wel turuk 
lamuhup. 

23Mo misig fam hinahanam hit ap angge welahebon obog toho Allah Israel 
ninap NINIKNI suwon ino wel tul ulug An nambeg waharuk lamuhup. 
24Anden ap obog toho hit honolohotman yanggal enebuhukteg enengginang 
hili yat toho hiyag hisahuk angge re hit hinindimuwen it suhuloho 
wamuhupteg nenengginang ilmig nenebuhup puk fug angge henekol eleg 
toho An Allah wel naptuk ambeg ino laruk lamuhup. 
25 Suburu roti suwap turuk angge men tag toho wiratukonet wam waroho 
yaltul peruk lahebonet mangno roho An nubahet emberuk lamuhup fug. 
Wam Paskah esetuk lamuhubon arimano sono nahuk ulug tor angge oho 
umbuk fug angge hubanggo ino eneg obog toho naruk lamuhup. 
26 Mo eke fam eke fam kinangman anggen wilip atukon tamon NINIKNI Allah 
ibam walug waharuk lamuhup. Wam domba kambing umalik unu ino isinga 
ag owe men mangno roho esetuk lamuhup fug,” ulug hiyag itfag. 
27Ari ulug hiyag itfareg NINIKNI Allahn nin Musa fam, ”An nele hiyag 
hirihiyon aru haharoho embemihin. Nele hiyag hutuk lahiyon hikit toho 
laruk lamuhup ulug hat humalikisi Israel inap men hunubam sali emberuk 
lahi,” ibag. 
28Ari ibagma Musa inowen suburu ik na fug angge NINIKNI Allah iraham 
weregman hup teng misihen nubam hilag nuwalen 40 atfag. Allahn sali 
imbibag ane Wene Numen itano Musan helep fam hahatfag. 

Musa tom Sinai famen wambik watfag ane 

29 Musa tom Sinai famen helep piren Wene Numen hahatfahon itano 
inggikmu seneko wambik waharukmu NINIKNI Allah men enele uruk latfahon 
ariyen Musa orohole umbagpag turuk latfag angge famen at inggareg apeleg 
teg latfag. 
30Harun men Israel inap obog toho menen yet harukmen Musa orohole 
umbagpag turuk latfagma it enekolen iraham libag fugmu 
31Musa inowen Harun men Israel inap onowesi men wol enepfareg ele hiyag 
isaruk latfag. 

32Ele hiyag isibagma Israel inap obog toho iraham luhal arik 
watfagma NINIKNI Allahn ari-ari turuk lamuhup ulug tom Sinai famen hiyag 
utuk latfahon Musan hiyag isibag. 
33Ele obog toho hiyag isibareg Musa orohole sum fam saleg latfag. 
34Hundig-hundig Musa NINIKNI Allah men Ambi Atuk Ibam kuruk lit sum 
orohole salehon ino oho felug wereg angge wilip atuk latfag. Wilip atug 
Allahn uruk latfag ane Israel inap hiyag isaruk latfag. 
35Hiyag isarukmu iren yet harukmen Musa orohole umbagpag turuk latfagma 
nin orohole sum fam saleg lit weregman eneg fobik Allah men enele uk oho 
lit sum oho felug kuruk latfag. 

Keluaran 35 

O sabir angge wene uruk lamuhup ibag ane 
(Kel 20:8-11, 31:12-17) 

1Welatfareg Musa inowen Allah umalikisi Israel inap obog toho wol 
enepfareg unubam ele uruk lit, ”NINIKNI Allahn tuk teg ane fahet hiyag 
nisarisiyon iminon tu: 
2O falfalikenam o yabuk wituk lamuhup. O sabir angge kel taruk lit 
An HINIKNI Allah fahet wenggel niyaruk lamuhup. Ap o sabir angge yabuk 
wit tarukon arimano obog toho war amag. 
3O sabir angge o kema-kema hit hinibam indok munggaltuk lamuhup fug,” 
ibag. 

Fano angge Allah fahet imbibag ane 
(Kel 25:3-9, 31:7-11) 

4 Nin Musa inowen Allah umalikisi Israel inap obog toho unubam ele uruk 
lit, ”NINIKNI Allahn hiren turuk lamuhubon fahet hiyag hisarukon tu: 
5An fahet henenggengge fano-fano angge imbik maniyek! Hit hinindimuwen 
imbila peruk lahebonen eneg embelihip. Imbik watlihibon iminon tu: Ili 
ruruk angge emas, perak, tembaga men, 
6hekel sulumon men wiyuk anggen, mut, polu fam palehon men, 

7wam kambing oruk men, wam domba ahap mut fam palehon men, o ungga 
saltukon inag ahap hag angge men, e sahi men, 
8hindali ahaluwe iral faheron men, amben fano angge ap enebene are 
rurukon men hubu lahaptukon men, 
9helep il uningga rohon men, helep ili faya urukon winon sum Allah 
amingmingangge imam onoweyen wan turuk asum fam topno reberukon 
men, sum imamen amigmu sukni ferukon fam topno reberukon men ari obog 
toho walug watlihip. 
10Walug waharuk lit o wituk hinap men eke hag eke hag laltuk hinap 
menen NINIKNI Allahn tu men ari men An wit numuhup irisiyon wiri fuhuben 
nambeg watlihip. 
11Wiri fububon tu: o sabo fanowon men, sum ungga saltukon men, sum 
ungga altap toho hondo rehon men, ubahat men, e anggeyon tik hag angge 
ahandip turukon men, kanti hag angge men, e uwag men, anduli men, 
12e seng toho wirihon peti Wene Numen haharehon elma kilabeg angge men, 
peti ele latuk angge men, paya roho walug laruk ahen men, sum peti ino 
mapmu roho pilabehon men, 
13e tuwalehon men, e ino emberimu emberuk angge obog toho men, e ino 
fam Allah fahet roti anggen tag toho wirako emberukon men, 
14iral emberuk angge men, iral iraroho emberukon men, hindali ahaluwe 
men, iral haltuk angge obog toho men, 
15hubu lahaptuk angge men, paya roho walug laruk ahen men, amben fano 
angge ap enebene are rurukon men hubu lahaptuk angge men, o sabo sok 
fahet sum tuhuloho pilabehon men, 
16wam waroho yaltuk ambeg walinggoho sum hag angge tembaga fam 
wiroho hililip tehon men, yaltuk ambeg haltuk angge obog toho men, paya 
roho walug laruk ahen men, kou humon men, kou ino emberuk angge men, 

17o sabo fanowon walinggoho elehet huk toho warukon fahet sum yaron 
men, sum ino tuhuloho pilaptukon fahet e uwag men anduli men, sok ele 
latuk asum men, 
18o sabo fanowon asum men elehet walinggoho wahup asum men fahet 
posiyemanggen kinangma yatukon men hele men, 
19Allah amingmingangge imam Harun umalikisi menen o sabo fanowon fam 
iniyabuk wituk lit wan teg asum arimano men wiri fuhup,” ulug hiyag isibag. 
20Hiyag isibagma holfareg Israel inap arimano Musa embeselug libag. 
21Libareg ap inindimuwen imbila pibahon arimanowen o sabo fanowon 
undama foroho angge men sum Allah amingmingangge imam arimanowen 
wan teg asum men wibuhup ulug enenggengge eke hag eke hag NINIKNI Allah 
fahet imbik watfag. 
22NINIKNI Allah fahet nenehiyehen umbul ulug ap men hiyap menen 
eneliliyangge emas fam wirihon eke hag eke hag enenggolop ke wan teg 
latfahon men pun hag angge men inisanggomangge men sohomangge men 
walug watfag. 
23Nin eke hekel wiyuk anggen, mut, polu men fam palehon, sum sulumon 
men, wam kambing oruk men, wam domba ahap mut fam palehon men, o 
ungga saltukon inag ahap hag angge men, 
24ili ruruk angge perak men tembaga men e sahi men NINIKNI Allah fahet 
umbul ulug walug watfag. 
25-26Walug watfagma hiyap ininggik fanowonen inindi enehiyehen hekel men 
wam kambing oruk men walug watfahon arimano suwalfareg Musa ambeg 
walug watfag. 
27Walug watfagma Israel inap onowesiyen helep il uningga rohon men, helep 
ili faya urukon winon sum Allah amingmingangge imam onoweyen wan 
turuk asum fam topno reberukon men, sum imamen amigmu sukni ferukon 
fam topno reberukon men, 

28amben fano angge eke hag eke hag men, hindali ahaluwe iral faheron men, 
amben fano angge ap enebene are rurukon men hubu lahaptuk angge men 
imbik watfag. 
29Ari roho imbik waharuk lit Israel inap abet hiyabet NINIKNI Allahn Musa 
feneyen ari-ari wibuhup ulug hiyag nesehek ane hikit toho nungge-nungge 
At fahet imbik lul ulug wenggel haruk latfahon obog tohowen inindi 
enehiyeg toho enenggengge walug watfag. 

O sabo fanowon wituk inap in enepfag ane 
(Kel 31:1-6) 

30 Walug watfagma Musa inowen Israel inap unubam ele uruk lit, 
”NINIKNI Allahn o sabo fanowon wituk laruhu ulug Yehuda ahun Hur inowen 
endetfahon Uri amloho Bezaleel ino mumal tarisi. 
31Mumal tarisireg Ahime fanowon ubam emberuk lit indi anggarap tirisimu 
mun ane man ane fahet oluk teg lit inggiken oho yi angge ti angge wibuk 
teg. 
32Hun ariyen indimu wenggeltuk ane hikit toho ili ruruk angge emas perak 
men ine angge tembaga men fam nungge-nungge lale feruk lit 
33helep wal taneg emberuk ane wirim toho paltuk lit e fam hesenggengge 
waruk lit yabuk eke hag eke hag wibuk teg. 
34Wibuk tegma NINIKNI Allahn hun Bezaleel ino men unggul unuk Dan ahun 
Ahisamakh amloho Aholiab men inindi onolukap eneptisimu it piren 
itanowen ap winon milal eneptuk lamuhup. 
35Allahn let eneptukmu it piren itano inindi anggat toho yabuk eke hag eke 
hag wibuk teg lit inindimuwen wenggeltuk ane hikit toho sum il sakowon 
hik toho uruk ane men sum wiyuk anggen, mut, polu men fam palehon yihik 
feruk ane men nungge-nungge ilit toho yihik feruk ane men onoluk teg. 

Keluaran 36 

1Onoluk teg lit hun Bezaleel men Aholiab men ap NINIKNI Allahn inindi 
anggarap eneptukon men eke hag eke hag ininggik fam witukon obog toho 



268 

 

 
ALLAH WENE 

© 2018, Indonesian Bible Society. 
 

 
 

 

menen NINIKNI Allahn hiyag nitisi ane hikit toho o sabo fanowon ino wit 
umuhup,” ulug hiyag isibag. 
2Ari ulug hiyag isibareg Musa inowen Bezaleel men Aholiab men 
ap NINIKNI Allahn inindi anggarap eneptuk latfahon inindimuwen enehiyeg 
toho o sabo ino wiri fuhuk peruk latfahon men wol enepfagma Musa ambeg 
watfag. 
3Watfagma Israel inaben Allah ibam o sabo wibuhuk ulug obamangge fano-
fano angge miningguruk latfahon obog toho Musa inowen hun Bezaleel men 
Aholiab men it winon at ambeg watfahon men og isibag. Og isibagma Israel 
inaben nin sebe roho o hubet inindi enehiyeg toho fano-fano angge walug 
waharukmen eneg welatfag. 
4Walug waharukmu o sabo wituk inap arimano iniyabuk embeselug Musa 
ambeg watfareg 
5at ubam enele uruk lit, ”Israel inaben fano-fano angge mun angge man 
angge anggolo roho walug waharuk latusa. Walug waharuk latusa angge 
arimano men NINIKNI Allahn niniyabuk wal taneg hiyag nisarisiyon men 
wirim teg angge re fobik oho walug wamuhup fug,” ulug hiyag itfag. 
6-7Hiyag itfagma Musa inowen otsi hiyag isaruk lit, ”Allah ibam o sabo 
wibuhukon fahet obamangge anggolo walug waharikipteg nin sebe roho 
walug wamuhup fug ulug o walinggoho ap hiyap obog toho hiyag isil 
lalihip,” ulug hiyag isibag. Hiyag isibagma Israel inaben obamangge mun 
angge man angge anggolo roho walug watfahon men Allah ibam o sabo 
wibuhuk peruk latfahon men wirim tehen nin sebe roho walug wamuhuk 
pibag ane ino imbisibag. 

O sabo fanowon witfag ane 
(Kel 26:1-37) 

8 Imbisibagma hun Bezaleel men eke hag eke hag wituk ane fahet inindi 
anggat teg inap menen o sabo fanowon hulubit ulug sum il sakowon hik toho 
urukon mut men polu men fam palehon numen yihik fibareg ilit toho wituk 
inaben sum arimano fam malaikat ahuhe ilit tibibag. 

9Sum itano wal taneg wirimangge yat toho wirim tibahon il nisanggowen, 
onggorik wirim tibahon il piren wirim toho yihik fibag. 
10Sum yihik fibahon fuwaben-fuwaben seleben toho ahandip tibag. 
11-12Seleben toho ahandip tibahon piren itano il hunduhuk ful ulug 
enelulukmu ahale polu fam palehon wal taneg teng piren yihik fibag. 
13Yihik fibareg ahale sum piren fam werehon itano ahandip turuk angge ulug 
emas fam kanti hag angge teng piren wiri felug sum piren kanti itano fam 
ahandip tibag. 
14Ahandip tibareg o sabo ungga fahet wam kambing oruk fam sum 
nanggoloben yihik fibag. 
15Sum yihik fibahon itano wal taneg wirimangge yat toho wirim tibahon il 
nuwalen, onggorik wirim tibahon il piren wirim toho yihik fibag. 
16Sum yihik fibahon fuwaben seleben toho misihap tibareg sum falfaliken 
winon oho ahandip tibag. 
17Sum misihap tibahon piren itano hunduhuk ferukon fahet sum piren wal 
taneg enelulukmu ahale wal taneg teng piren yihik fibag. 
18Yihik felug sum piren itano ahandip turuk angge ulug ine angge tembaga 
fam kanti hag angge teng piren wiri fibareg sum piren itano o sabo ungga 
saltukon fahet kanti itano fam ahandip tibag. 
19O sabo ungga altap toho hondo reg lamag ulug wam domba ahap mut fam 
palehon imbik lahalug ahap ino palimu altap toho inag ahap hag angge imbik 
lahibag. 
20Ari obog toho wiri fibareg o sabo ubahat fahet e sahi wep toho imbibag. 
21E sahi arimano wal taneg wirimangge yat toho wirim tibahon il uhanen, 
horog toho wirim tibahon il misig wirim toho seng tibag. 
22E imbibahon arimano ambiyang piren toho kabale fil libareg imbibag. 
23-26E arimano ubahat ik eleruk filon men ambut filon men fahet wal taneg 
likin fumahen wep toho imbibag. Imbibareg anduli fo roho ambiyang 

pilaptuk ambeg ulug ili ruruk angge perak fam anduli teng misigmen nubam 
hilag nuwalen wiri fibag. Wiri felug ubahat wal taneg werehon ambiyang 
piren itano anduli fo reg ambeg itano piren-piren pilabe fil libag. 
27Ubahat ambol fil hubula fil werehon fahet e falfaliken wep toho imbibag. 
28-29Ubahat ambolma indit fuma-fuma werehon fahet e anggeyon piren sali 
roho wiri fibag. 
30E ubahat ambolma werehon falfaliken men e anggeyon indit wibukon piren 
men hutuk teberuk ambeg ulug ili ruruk angge perak fam anduli nisanggo 
fumahen wiri felug ubahat misig-misig anduli piren-piren fam pilabe fil 
libag. 
31-32Pilabe fil libareg e anggeyon tik hag toho ahandip turukon ulug ubahat 
ik eleruk filon, ambut filon, hubula filon wal taneg fahet e anggeyon tik 
hahon fuwaben seng toho wiri fibag. 
33E anggeyon tik hahon misig ubahat pik-pulmu emberuk lit indit fuman 
fuma watil libag. 
34E ubahat men tik ahandip turuk ahen arimano men emas fam hililip toho 
lombog tebelug sehene emas fam wirihon ubahat wal taneg hunduhuk 
fibahon fam kilabe fil libag. 
35O sabo obog toho wiri fibareg peti elma Wene Numen haharehon kilabeg 
ambeg mapmu roho ulug aluke fil sum tuhuloho pilabeg asum sulumon men 
wiyuk anggen, mut, polu men fam palehon men yihik fibag. Yihik fibagma 
ilit toho wituk inaben sum ino fam malaikat ahuhe ilit tibag. 
36Sum ino tuhuloho pilaptuk ambeg ulug e sahi uwag uhan emas fam hililip 
toho lombohap tibareg o undama hutuk teberuk ambeg ulug ili ruruk angge 
perak fam anduli uhan wiri fibag. E sahi anduli uhan itano fene laha felug 
sum ino emas kanti hahon ambiyangman suknoho pilabe fibag. 
37Pilabe fibareg o sabo sok ulug sum sulumon men wiyuk anggen, mut, polu 
men fam palehon men yihik fibag. 

38Yihik fibareg sum ino tuhuloho pilaptuk ambeg ulug e sahi uwag fuwaben 
oko kanti hag angge fam ahandip tibareg e sahi ambiyangma men kanti hag 
angge ahandip turuk angge itano men emas fam hililip toho lombohap tibag. 
Lombohap tibareg ine angge tembaga fam anduli fuwaben wiri felug o sabo 
sok fahet e sahi fuwaben itano hutuk tibibareg sum ino tuhuloho pilabe fibag. 

Keluaran 37 

Peti elma Wene Numen kilabeg angge witfag ane 
(Kel 25:10-21) 

1 Hun Bezaleel inowen peti elma Wene Numen kilabeg angge ulug e sahi sali 
roho peti eke wiri fibag. Peti ino wirimangge yat toho wirim tibahon il piren 
110 sentimeter, horog toho wirim tibahon men lahabeg wirim tibahon men 
ambi roho il misig 60 sentimeter wirim toho wiri fibag. 
2Peti ino selma oho undama oho ili ruruk angge emas orohole mondabi 
fanowon fam hililip toho lombog tibibag. Lombog tibibareg peti inggapkap 
pali filon fene hesenggengge emas fam wirihon topno ribibag. 
3Peti ino paya roho walug laruk ahen fahet indok fam emas wirako sehene 
uhan lale fibareg peti fuma-fuma sehene piren-piren hunduhuk ke ulug indit 
uhan fam topno ribibag. 
4Topno ribibareg paya roho walug laruk ahen ulug e sahi piren oko emas fam 
hililip toho lombog tibibag. 
5Lombog tibibareg e paya roho walug laruk ahen piren itano sehene uhan 
itano fam kilabe fibag. 
6Peti ele latuk angge emas orohole mondabi fanowon fam wituk lit peti 
wirimangge yat toho wirim tibahon men horog toho wirim tibahon men hikit 
toho wiri fibag. 
7Wiri fibareg kik turuk angge fam emas teloho malaikat hag angge piren ilit 
toho wiri fibag. Wiri fibareg malaikat itano peti ele latuk angge atog fuma-
fuma unduhuk fibag. 

8Malaikat piren itano peti emberimu unduhuk feruk lit ele latukon men 
ahandip toho misihap tibag. 
9Malaikat piren itano fuma-fuma unduhuk lit onorohole peti ele latukon fil 
pilaboho weregma eneherabul peti ino palimu wiriloho hondo reg latfag. 

Allah fahet roti emberuk ambeg witfag ane 
(Kel 25:23-29) 

10 Peti witfareg hun Bezaleel inowen e tuwalehon suburu roti emberuk 
ambeg ulug e sahi seng toho wirimangge yat toho wirim tibahon il misig, 
horog toho wirim tibahon il misig pul ke minggiroho, lahabeg wirim tibahon 
il misig pul ke minggiroho sebe roho tor angge hikit toho wiri fibag. 
11Wiri feruk lit e ino emas orohole mondabi fanowon fam hililip toho 
lombohap tibibareg inggapkap fene hesenggengge emas fam wirihon topno 
ribibag. 
12Topno ribibareg e tuwalehon ino walinggoho e seng toho wirimangge 
lahabeg wirim tibahon inggik misig wirim toho palehon eke imbik lahibag. 
E seng tohon ino fene oho hesenggengge emas fam paloho wirihon topno 
ribibag. 
13-14E tuwalehon ino paya roho walug laruk ahen fahet sehene uhan emas 
fam lale fibareg e seng tohon walinggoho imbik lahibahon apma e tuwalehon 
uyug uhan fam hunduhuk fibag. 
15Hunduhuk fibareg paya roho walug laruk ahen ulug e sahi piren oko emas 
fam hililip toho lombog tibibag. 
16Lombog tibibareg Allah olohotma ik anggur ahaluwe hilili ferukon fahet 
kou, kubag, ikag, fili hag angge men emas orohole mondabi fanowon fam 
lale fibag. 

Iral emberuk angge lalfag ane 
(Kel 25:31-39) 

17 Lale fibareg hun Bezaleel inowen kik turuk angge fam emas orohole 
mondabi fanowon teloho iral emberuk angge eke lale fibag. Laltuk lit iral 

emberuk angge uyug men uwag men hesenggengge e owil hahon men 
ahandip til la fug angge we misihim mangno roho lalfag. 
18Iral emberuk angge uwag misig fam fuma fil inggik hinahan, fuma fil inggik 
hinahan wiri fibag. 
19Inggik wal taneg fam hesenggengge e owil hahon hinahan topno reg latfag. 
20Iral emberuk angge uwag fam hesenggengge e owil hahon uhan topno 
ribibareg 
21inggik fuma-fuma wilibig ambeg hinahan itano apma e owil hahon misig-
misig topno ribibag. 
22Iral emberuk angge ino emas orohole fanowon fam teloho lale feruk lit 
inggiket hesenggenggeyet misihim eneg mangno roho lale fibag. 
23Lale fibareg hun Bezaleel inowen emas orohole mondabi fanowon fam 
hindali ahaluwe hundutuk ambeg ulug kou sabiren men iral haltuk angge 
men indok ware feseruk ahik foroho anggubag men lalfag. 
24Iral emberuk anggeyet haltuk angge obog tohowet emas orohole mondabi 
fanowon anggin te 35 kilogram fam witfag. 

Amben fano angge yaloho hubu lahaptuk angge witfag ane 
(Kel 30:1-5, 30:22-38) 

25 Hun Bezaleel inowen Allah fahet amben fano angge yaloho hubu lahaptuk 
angge ulug e sahi seng toho wirimangge yat toho wirim tibahon men ayuhuk 
fil wirim tibahon men ambi roho il misig pul ke minggiroho, lahabeg wirim 
tibahon il misig wirim toho wituk lit hubu lahaptuk ambehet ambiyang 
uhanet we misihim eneg mangno roho wiri fibag. 
26Wiri fibahon obog toho emas orohole mondabi fanowon fam hililip toho 
lombog tibibareg inggapkap pali filon fene hesenggengge lisarep hahon emas 
fam wirihon topno ribibag. 
27Topno ribibareg hubu lahaptuk angge ino paya roho walug laruk ahen 
kilaboho emberuk ambeg ulug sehene emas fam wirihon piren oko e sali roho 

wirihon fuma-fuma lisarep hag angge topno roho werehon apma hunduhuk 
fibag. 
28Hunduhuk fibareg paya roho walug laruk ahen ulug e sahi piren oko emas 
fam hililip toho lombog tibibag. 
29 Ari obog toho tibareg Bezaleel inowen amben fano angge wituk inap 
unubam amben fano angge Allah ibamen ap enebene are rurukon men hubu 
lahaptuk angge men wiriyek ulug hiyag isibagma wiri fibag. 

Keluaran 38 

Wam waroho hubu lahaptuk angge paya roho walug larukon witfag ane 
(Kel 27:1-8) 

1 Hun Bezaleel inowen Allah fahet wam waroho hubu lahaptuk angge ulug e 
sahi seng toho wiri fibag. Wiri fibahon wirimangge yat toho wirim tibahon 
men ayuhuk fil wirim tibahon men ambi roho il hinahan, lahabeg wirim 
tibahon il piren wirim toho wiri fibag. 
2Wiri feruk lit hubu lahaptuk ambeg ambiyang uhanet we misihim eneg 
mangno roho wiri fibareg ambiyang uhan itano ine angge tembaga fam 
hililip toho lombohap tibibag. 
3Lombohap tibibareg ine angge tembaga fam ulanggen men, fa men, kubag 
mep hinangguruk angge men, ul arep men, kou ul hik isa laruk angge men 
wiri fibag. 
4Wiri fibareg tembaga fam sum hag angge indit tehon eke lale fibareg sum 
hag angge inowen hubu lahaptuk angge apma fil hililip tukag ulug 
kinangman laharuk lit hiliyangge pulmu werehon ino fam imbik lahibag. 
5Imbik lahibareg hubu lahaptuk angge paya roho walug laruk ahen kilaptuk 
ambeg ulug tembaga fam sehene uhan lale felug sum hag angge indit wal 
taneg fam hunduhuk fibag. 
6Hunduhuk fibareg paya roho walug laruk ahen ulug e sahi piren oko 
tembaga fam hililip toho lombog tibibag. 

7Lombog tibibareg paya roho walug laruk ahen piren itano sehene hubu 
lahaptuk angge fuma-fuma hunduhuk fibahon fam kilabe fibag. Ari roho 
hubu lahaptuk angge obog toho wiri feruk lit undama kolo reg laruhu ulug 
e paleg fam wiri fibag. 

Kou humon ik hinanggoho foroho angge wiri fibag ane 
(Kel 30:18) 

8 Hun Bezaleel inowen kou humon ik hinanggoho foroho angge wirik oho lit 
ine angge tembaga famen ininggareg onorohole kim haruk angge wirihon 
hiyap o sabo fanowon sok forohowon arimanowen tohon oko walug tembaga 
ino fam kou humon eke men kou emberuk angge men wiri fibag. 

O sabo fanowon owahalma elehet huk tibibag ane 
(Kel 27:9-19) 

9 Hun Bezaleel inowen o sabo fanowon owahalma ap palu atuk ambeg 
walinggoho elehet huk toho warukon fahet sum yaron il sakowon hik toho 
yihik fibag. Elehet ik ambut filon fahet sum yihik fibahon wirimangge yat 
toho wirim tibahon il teng piren wirim toho yihik fibag. 
10Yihik fibareg sum ino tuhuloho pilaptuk ambeg ulug e uwag likin fumahen 
wep toho embelug e uwag hutuk teberuk ambeg ulug ine angge tembaga fam 
anduli likin fumahen oho wiri fibag. Wiri fibareg sum ino hele fuman fuma 
lisil lahabik embeminon famen kanti hahon ambiyangman suknoho pilabe 
femin ulug heleyet kanti hag anggeyet ili ruruk angge perak fam wiri fibag. 
11Ari roho elehet ik ambut filon wiri fibag ane hag toho elehet ik eleruk filon 
oho sumet e uwahet heleyet kanti hag anggeyet wiri feruk lit elehet 
wirimangge ilihig wirim tibahon il teng piren wirim toho wiri fibag. 
12Elehet hubula filon wirimangge nunggulig wirim tibahon il hinahaneg 
fumahen wirim toho wiri fibareg sum tuhuloho pilabeg ambeg ulug e uwag 
numen wal taneg anduli tembaga wirihon fam hutuk tibibareg hele men 
kanti hag angge men perak fam lalfag. 
13Elehet yali filon wirimangge nunggulig wirim tibahon oho il hinahaneg 
fumahen wirim toho wiri fibag. 

14-15Elehet yali filon sok pulmu weregma sok ino fuma-fuma wal taneg elehet 
asum wirimangge yat toho wirim tibahon il sabiren wirim toho yihik fibareg 
sum tuhuloho pilabeg ambeg ulug e uwag hinahan anduli hinahan fam hutuk 
tibibag. 
16Elehet asum il sakowon hik toho yihikon oko walug o sabo fanowon 
walinggoho elehet ino huk toho wibag. 
17Elehet asum tuhuloho pilabeg ahen arimano ambiyangma ili ruruk angge 
perak fam hililip toho lombog tibibareg e uwag hutuk teberuk ambeg anduli 
arimano tembaga fam wiri fibag. Wiri fibareg elehet asum suknoho pilaptuk 
ahele men kanti hag angge men perak fam wiri fibag. 
18Ari obog toho wiri fibareg elehet sok ele latukon fahet sum il sakowon hik 
toho urukon mut men polu men fam palehon yihik feruk lit sum wirimangge 
yat toho wirim tibahon il numen, lahabeg wirim tibahon ino elehet asum 
winon lahabeg wirim tibahon hikit toho il hinahan wirim toho yihik fibag. 
19Sok ele latuk asum tuhuloho pilabeg ambeg ulug e uwag uhan ambiyangma 
perak fam hililip toho lombog tibibareg e uwag hutuk teberuk ambeg anduli 
uhan itano tembaga fam wiri fibag. Wiri fibareg sum suknoho pilaptuk ahele 
men kanti hag angge men perak fam lalfag. 
20O sabo fanowon asum men elehet walinggoho wibag asum men fahet 
posiyemanggen kinangma yatukon arimano oho tembaga fam wiri fibag. 

Ili ruruk angge o sabo fanowon witukon walug watfag ibag ane 

21Hun Bezaleel inowen o sabo fanowon Allah Wene Numen haharehon 
foroho ambeg ino obog toho wiri fibagma Musa inowen Allah 
amingmingangge imam Harun amloho Itamar hiyag utuk lit, ”Ili ruruk angge 
o sabo fanowon witukukon suwesingga fam haharoho umbuhuben hat hotsi 
Lewi inap arimano hiyag isahun,” ulug hiyag itfag. Hiyag itfag ane hikit toho 
suwesingga fam haharoho imbibahon tu: 

22Yehuda ahun Hur amloho Uri inowen endetfahon Bezaleel 
inowen NINIKNI Allahn Musa fam hiyag itfag ane hikit toho o sabo fanowon 
obog toho wiri fibag. 
23Wiri feruk lit Dan ahun Ahisamakh amloho Aholiab inowen hun Bezaleel 
ino let turuk latfag. Aholiab ino indi anggat teg lit sum il sakowon hik toho 
uruk ane men sum mut men polu men fam palehon yihik feruk ane men 
nungge-nungge ilit toho yihik feruk ane men oluk teg latfag. 
24Bezaleel men Aholiab menen o sabo fanowon wibuhup ulug Israel inaben 
obamangge miningguruk lit ninindiyen Allah fahet umbul ulug ili ruruk 
angge emas anggolo roho walug watfag. Emas ino anggin emberuk angge o 
sabo fanowon inowen foroho latfahon fam embelug winag harukmen anggin 
te 1.000 kilogram atfag. 
25-26Ap Israel inap indag atfag sali mo ilig am wirig am turukmu likin 
fumahen atfahon emberim filon enebe teng-teng angge 603.550 arimano wal 
tanehen uang perak misig pul ke minggiroho imbik watfag. Perak imbik 
watfahon arimano andog toho anggin emberuk angge o sabo fanowon 
inowen foroho latfahon fam embelug winag harukmen anggin te 3.430 
kilogram atfag. 
27Perak anggin te 3.400 kilogram fam ubahat anduli men e uwag sum sukni 
ferukon anduli men teng uhan wiri fibag. Anduli wiri fibahon wal taneg 
anggin te 34 kilogram welatfag. 
28Anduli obog toho wiri fibareg perak alindik atfahon anggin te 30 kilogram 
fam hele men kanti hag angge men wiri feruk lit e uwag ambiyangma oho 
perak fam hililip toho lombohap tibibag. 
29Ine angge tembaga walug watfahon anggin te 2.425 kilogram welatfag. 
30-31Tembaga ino fam e uwag o sabo sokolma werehon anduli men, e uwag 
owahalma werehon anduli men, o sabo men elehet walinggoho werehon men 
fahet posiyemanggen kinangma yatukon men, sum hag angge hubu lahaptuk 

angge altap toho lombohap teberukon men wiri felug hubu lahaptuk angge 
obog toho tembaga fam hililip toho lombog tibibag. 

Keluaran 39 

Allah amingmingangge imamen sum wan turukon yihik fibag ane 
(Kel 28:1-43) 

1  NINIKNI Allahn Musa fam hiyag itfag ane hikit toho Bezaleel men Aholiab 
menen Allah amingmingangge imam Harunen Allah iyabuk wituk lit wan teg 
asum yihik fibag. Yihik ful ulug hekel wiyuk anggen fam palehon men, mut 
fam palehon men, polu fam palehon men wep toho imbibag. 
2Hekel wep toho imbibahon men sum sulumon il sakowon men ili ruruk 
angge emas men fam sum amigmu hililip toho wan tehon unuk efod yihik 
fibag. 
3Sum ino yihik feruk lit sum uruk inaben yihik feruk ane hikit toho hekel 
emas fam suwalehon men hekel sulumon men wiyuk anggen, mut, polu men 
fam palehon men mangno roho yihik feruk latfag. 
4Sum ino misihim uk fug angge olohotma wan turukon men ambolma wan 
turukon men amu-amu yihik felug sum piren itano ahandip turuk angge ulug 
ahale umaloma emberukon piren yihik fibag. 
5Ahale itano yihik felug NINIKNI Allahn Musa fam hiyag itfag ane hikit toho 
hele alunggu ke pug turukon eke yihik fibag. Hele yihik fibahon ino sum efod 
ino yihik fibag ane wirim toho hekel sulumon men wiyuk anggen, mut, polu 
men fam palehon men, hekel ili ruruk angge emas suwalehon men fam yihik 
felug sum efod ino men ahandip toho misihap tibag. 
6Misihap tibareg Bezaleel men Aholiab menen helep il singon men 
yanggowon men altap tohon piren oko walug helep itano walinggoho lisarep 
hag angge emas fam wirihon eke topno ribibareg helep paltuk inaben 
enehangge ilit toho paltuk ane hikit toho helep piren itano fam Israel inap 
ununggul unuk nisanggowen ununuk paloho imbibag. 



279 

 

 
ALLAH WENE 

© 2018, Indonesian Bible Society. 
 

 
 

 

7Paloho imbibareg Allahn Israel inap ununggul unuk helep fam haharehon 
arimano yet isalug it fahet wenggel isaruk laruhu ulug NINIKNI Allahn Musa 
fam hiyag itfag ane hikit toho helep itano sum efod ahale piren fam topno 
ribibag. 
8Topno ribibareg sum efod yihik fibag hag toho sum ilit toho uruk inaben 
yihik feruk ane wirim toho hekel sulumon men wiyuk anggen, mut, polu men 
fam palehon men, hekel ili ruruk angge emas suwalehon men fam sum 
amigmu sukni ferukon eke yihik fibag. 
9Sum ino pul ke si roho yihik feruk lit wirimangge yat toho wirim tibahon 
men onggorik wirim tibahon men ambi roho inggik misig wirim toho yihik 
fibag. 
10Sum yihik fibahon fam helep ili faya rurukon iraroho topno reberuk lit sum 
ino ilan fil helep il ip orohole hahon, il puhulik palehon hahon, il piyanu 
palehon hahon men, 
11helep ilan fil imbibahon iraham helep il mut palehon hahon, il sing pohol 
hahon, il ik wirik anggolowon hahon men, 
12helep itano iraham e ahaluwe helep hag atfahon, helep hesenggengge 
ohowon hahon, il wiyuk anggen hahon men, 
13sum ino atogma helep il polu palehon hahon, il singon men yanggowon 
men altap tohon, sili umbagpag turukon men topno ribibag. Helep arimano 
topno reberuk lit helep wal taneg walinggoho lisarep hag angge emas fam 
wirihon eke topno ribibag. 
14Helep topno ribibahon nisanggowen wal taneg fam helep paltuk inaben 
paltuk ane hikit toho Israel inap ununggul unuk nisanggowen ununuk man-
man paloho imbibag. 
15Paloho imbibareg sum amigmu sukni ferukon ino fahet hekel suwaltuk ane 
hikit toho emas orohole fanowon fam hele piren suwalfag. 



280 

 

 
ALLAH WENE 

© 2018, Indonesian Bible Society. 
 

 
 

 

16Suwalfareg emas fam sohomangge piren men sehene piren men lale felug 
sehene itano sum ino awirihigmu fuma-fuma topno ribibag. 
17Topno rebelug hele piren itano sehene itano fam kilaboho imbibag. 
18Kilaboho imbibareg sum amigmu sukni ferukon ino sum efod alukema 
ahandip amag ulug hele piren itano atog wal taneg sohomangge sum efod 
ahale piren fene topno ribibahon itano elma kilaboho imbibag. 
19Kilaboho imbibareg emas fam sehene piren eke lale felug sum amigmu 
sukni ferukon ambol fil onggorik fuma-fuma topno ribibag. 
20Topno rebelug sehene emas fam wirihon piren eke sum efod ahale piren 
fam sum awirihigmu horogma hele alunggu ke pug turukon emberimu topno 
ribibag. 
21Topno rebelug sum amigmu sukni ferukon ino hele alunggu ke pug turukon 
pali fil suknigmu loloho lahu rohon ulug sehene sum ino fam werehon men 
sehene sum efod fam werehon men hele wiyuk anggen palehon fam ahandip 
tibag. Ari obog toho tibag ane ari Bezaleel men Aholiab 
menen NINIKNI Allahn Musa fam hiyag itfag ane hikit toho turuk latfag. 
22Sum efod unda fil wan turuk asum ino abirangge hekel polu palehon fam 
sum uruk inaben yihik feruk ane hikit toho il hik toho yihik fibag. 
23Yihik feruk lit sum ino pulmu ap unggul fahet yendeg ambeg ino tararag 
tuhu rohon ulug sing yihik feruk ane hikit toho keyenteg ele ino walinggoho 
awirihig ineyon fam yihik fibag. 
24-26Sum ino yihik fibareg Allah iyabuk wituk lit wan teg lamuhup asum ulug 
hekel wiyuk anggen fam palehon men, mut palehon men, polu palehon men 
fam yanggila anggen hahon lale felug sum ino onggorikmu walinggoho ilili 
fil libag. Yanggila anggen hahon ilili fibahon misig-misig sehelimu pinggong 
hahon emas orohole fanowon fam wirihon song tibisil libag. Ari obog toho 
witfahon NINIKNI Allahn Musa fam hiyag itfag ane hikit toho wiri fibag. 

27Wiri fibareg Harun umalikisi men unubahet hekel sulumon il hik toho sum 
undamon men, 
28sum ununggulmu langguk eneptukon toron men suwon men, sum 
unuyugmon men yihik fibareg 
29sum ilit toho uruk inaben yihik feruk ane wirim toho hekel sulumon men 
wiyuk anggen, mut, polu men palehon fam pahaluk hag angge yihik fibag. 
Ari obog toho NINIKNI Allahn Musa fam hiyag itfag ane hikit toho yihik fibag. 
30Nin eke hun Harun inowen ilahema wan turuk laruhu ulug emas orohole 
fanowon fam suwesingga hag angge eke lale felug helep fam paltuk ane hikit 
toho suwesingga hag angge ino fam ”NINIKNI Allah fahet” ulug paloho 
imbibag. 
31Paloho imbibareg NINIKNI Allahn Musa fam hiyag itfag ane hikit toho 
suwesingga hag angge ino hekel polu palehon fam sum Harunen unggulmu 
langguk turukon emberim fil ilili fibag. 

O sabo fanowon obog toho wiri fibag ane 
(Kel 35:10-19) 

32  NINIKNI Allahn Musa fam hiyag itfag ane hikit toho Israel inaben Allah 
ibam o ta witil ya witil larukon ino obog toho wiri fibag. 
33Obog toho wiri fibag angge arimano Musa ambeg walug watfag. Walug 
watfahon tu: ubahat men, e anggeyon tik hag angge ahandip turukon men, 
kanti hag angge men, e uwag men, anduli men, 
34o sabo ungga altap toho hondo rehon wam domba ahap mut fam palehon 
men inag ahap hag angge men, sum tuhuloho pilabehon men, 
35e seng toho wirihon peti Wene Numen haharehon elma kilabeg angge men, 
peti ele latuk angge men, paya roho walug laruk ahen men, 
36e tuwalehon men, e ino emberimu emberuk angge obog toho men, e ino 
fam Allah fahet suburu roti emberukon men, 
37iral emberuk angge emas orohole fanowon fam wirihon men, iral iraroho 
emberukon men, hindali ahaluwe men, iral haltuk angge obog toho men, 

38hubu lahaptuk angge emas fam wirihon men, amben fano angge ap 
enebene are rurukon men hubu lahaptuk angge men, o sabo sok fahet sum 
tuhuloho pilabehon men, 
39wam waroho yaltuk ambeg tembaga fam witfahon walinggoho sum hag 
angge tembaga fam wiroho hililip tehon ino men, yaltuk ambeg haltuk angge 
obog toho men, paya roho walug laruk ahen men, kou humon men, kou ino 
emberuk angge men, 
40o sabo fanowon walinggoho elehet huk toho warukon fahet sum yaron 
men, sum ino tuhuloho pilaptukon e uwag men anduli men, sok ele latuk 
asum men, sum fahet posiyemanggen kinangma yatukon men hele men, o 
sabo fanowon fam wan turuk angge obog toho men, 
41Allah amingmingangge imam Harun umalikisi menen o sabo fanowon fam 
iniyabuk wituk lit wan teg asum arimano men Israel inaben Musa ambeg 
walug watfag. 
42Eheyon arimano obog toho NINIKNI Allahn Musa fam hiyag itfag ane hikit 
toho Israel inaben wiri fibahon walug watfag. 
43Walug watfag angge arimano obog toho Musa inowen yet haruk 
lit NINIKNI Allahn hiyag nitisi ane hikit toho wiri ferusa ulug yet hibareg 
Israel inap arimano Allah unuk fam hi enepfag. 

Keluaran 40 

Musa inowen Allah men Ambi Atuk Ibam unduhuk fibag ane 

1 NINIKNI Allahn Musa fam ele uruk lit, 
2”Pikalem misihon inam aruhu sambil ino haren o sabo fanowon An men 
Ambi Atuk Ibam ino unduhuk fuhun. 
3Unduhuk fuhunteg e seng toho wirihon peti Wene Numen haharehon elma 
kilabeg angge ino o saboma imbik kulug mapmu roho ulug aluke fil sum 
tuhuloho pilabe fuhun. 

4Pilabe fuhunteg e tuwalehon ino o ino imbik kulug emberimu emberuk 
angge iraroho umbuhun. Umbuhunteg iral emberuk angge oho imbik kulug 
iral arimano emberimu umbuhun. 
5Umbuhunteg hubu lahaptuk angge emas fam wirihon ino peti Wene Numen 
elma kilabeg angge horogma sum tuhuloho pilabehon aluke fil unduhuk 
fuhun. Unduhuk fuhunteg o sabo sok kuruk ambeg sum tuhuloho pilabe 
fuhun. 
6Pilabe fuhunteg sok sel fil wam waroho yaltuk angge ino umbuhun. 
7Umbuhunteg o sabo men hubu lahaptuk ambeg men honggolegma kou 
humon ino embelug ik hinanggoho kilabe fuhun. 
8Kilabe fuhunteg o sabo ino elehet huk toho wahunteg sok kuruk ambeg sum 
fam lare fuhun. 
9Lare fuhunteg o sabowet undama wereg anggeyet Allah anggengge wereg 
ulug e ahaluwe amben fano angge are rebehun. 
10-11Ari hag toho wam waroho hubu lahaptuk ambeg haltuk anggeyet, kou 
humon emberuk ambehet Allah anggengge ulug amben fano angge are 
rebehun. 
12Are rebehunteg Harun umalikisi men o sabo sok kuruk ambeg iraham 
watlihip ulug wol eneplug enebe ik umag enebuhun. 
13Ik umag enebuhunteg Harunen An niyabuk wituk lit wan teg asum haren 
at wan tebelug e ahaluwe amben fanowon unggulmu are reberuk lit An 
namingmingangge imam welaruhu ulug unduhuk fuhun. 
14Unduhuk fuhunteg Harun umalikisi oho hat hiraham wamuhuben wol 
enebuhunteg sum enebemon imamen wan turukon wan enebuhun. 
15Wan enebuhunteg inikni amben fanowon unggulmu are rebehun hag toho 
ir oho ununggulmu are eneptuk lit imam in enebuhun. Ari roho are eneptuk 
lit iren endebuhubonen endebuhubon oho An namingmingangge imam 
mondabi welamuhup ulug in enebuhun,” ulug hiyag itfag. 



284 

 

 
ALLAH WENE 

© 2018, Indonesian Bible Society. 
 

 
 

 

16NINIKNI Allahn hiyag itfag ane obog toho Musa inowen turuk latfag. 
Allah men Ambi Atuk Ibam witfag ane 

17Israel inap o Mesiren wilip atfahon mo ilig atug wirig atfagma pikalem 
misihon ket inam atfag sambil ino Allah men Ambi Atuk Ibam ino unduhuk 
fibag. 
18Unduhuk feruk lit anduli hutuk tibareg ubahat lahabe felug tik watfag. Tik 
watfareg sum tuhuloho pilaptuk ambeg ulug e uwag hutuk tibibag. 
19Hutuk tibibareg ungga sale felug NINIKNI Allahn hiyag itfag ane hikit toho 
sum fam palimu hililip tibibag. 
20Wiri fibareg helep piren Wene Numen hahatfahon itano e seng toho 
wirihon peti elma kilabe fibareg ele laroho e paya roho walug larukon piren 
lombog tibibag. 
21Lombog tibibareg Allah men Ambi Atuk Ibam ino imbik 
kulug NINIKNI Allahn ibag ane hikit toho e seng toho wirihon ino mapmu 
roho ulug aluke fil sum tuhuloho pilabe fibag. 
22Pilabe fibareg sum ino iliko fil e tuwalehon ino imbik kibareg 
23NINIKNI Allahn ibahon ino hikit toho Allah fahet roti e tuwalehon 
emberimu imbibag. 
24E tuwalehon iraham wiriko fil indok umbagpag turukon emberuk angge 
imbibareg 
25NINIKNI Allah olohotma umbagpag tukag ulug hunduhuk fibag. 
26Sum ino orohole fil hubu lahaptuk ambeg umbagpag turuk angge emas fam 
wirihon imbibareg 
27NINIKNI Allahn hiyag itfag ane hikit toho Allah fahet amben fano angge 
yalfag. 
28Yale fibareg sok kuruk ambeg sum tuhuloho pilabe fibag. 
29Pilabe fibareg sok sel fil hubu lahaptuk angge ino imbibareg Allahn ibag 
ane hikit toho At ubahet suburu men wam men yaltuk latfag. 

30Yale fibareg hubu lahaptuk ambeg men o ino men honggolegma kou 
humon ino imbibareg ik hinanggoho kilabe fibag. 
31-32Allahn ibag ane roho Musa men owe Harun umalikiyet hubu lahaptuk 
ambeg iraham luk oho lir oho o ino kuk oho lir oho ik hinanggoho kilabe 
fibag ambeg ino ininggiket unuyuhet umatuk latfag. 
33Musa inowen o inowet hubu lahaptuk ambehet elehet walinggoho kilabe 
fibareg sok kuruk ambeg sum fam lare fibag. Ari roho turukmen eneg o ino 
obog toho wiri fibag. 

Allah men Ambi Atuk Ibam hinan hililip turuk latfag ane 
(Bil 9:15-23) 

34  Obog toho wiri fibagma hinan Allah men Ambi Atuk Ibam ino hililip tik 
wambik watfagma NINIKNI Allah o ino elma umbagpag turukmu o ino 
undamane seleg teg eneg latfagma 
35Musa kuk fug teg latfag. 
36-37Hina ino hililip tegma Israel inap we o ino iraham welatfag angge hina 
o ino embeselug palimu laharukmu yet halug Israel inaben o inowet o sabo 
iren tohonet halog toho walug ekema laruk latfag. 
38Israel inaben o wiri fil halog hil laruk latfag li yet harukmu NINIKNI Allah 
ilingge hina seheli ke o ino palimu wambik watlug weregma hubanggo hina 
sehelimu indok ambulpul turuk latfag. 

Imamat 

Imamat 1 

Wam waroho hubu lahaptukon fahet hiyag isibag ane 

1 NINIKNI Allahn o sabo fanowon undaman Musa wol tibareg at ubam ele 
uruk lit, 
2”Israel inap hiyag isahunon tu: Hit misihen NINIKNI Allah fahet hubu 
lahapmin peruk halug wam sapi ano kambing domba ano waroho hubu 
lahaptuk laruhu. 
3Ap inowen wam sapi waroho yalmin puhu halug NINIKNI Allahn fano pukag 
ulug wam sapi yuhambukon siyag teg elehon eneko Allah olohotma o sabo 
fanowon sok iraham walug waruhu. 
4Walug waruhureg wam unggulmu inggik umbuhumu Allahn wam ino walug 
waruhu ane fahet ahiyeg hahureg ap inowen siyag ane turukon elehap tuhu. 
5Wam unggulmu inggik umbuhureg NINIKNI Allah olohotman wam ino ware 
fuhumu Allah amingmingangge imam hun Harunen ondohowonen 
endebuhubon ekeyen wam amep ino oko walug hubu lahaptuk ambeg o sabo 
fanowon alukema werehon walinggoho hik isil lahu. 
6Hik isil larukmu wam ikniyen ambohom ahap nonggole feselug unu 
senggele fuhu. 
7Senggele fuhumu imam ahun inowen hubu lahaptuk ambeg indok pisako e 
kilabe felug 
8wam senggeleg ino men unggul men sei men e emberimu imbik lahaku. 
9Imbik laharukmu wam ikniyen wam al men uyug men ik umaho fuhumu 
imam inowen hubu lahaptuk ambeg umbuhureg NINIKNI Allahn amben fano 
pukag ulug abirangge yaluhu. 
10Ap ekeyen wam domba ano kambing ano waroho yalmin puhu halug wam 
yuhambukon siyag teg elehon eneko walug waruhu. 

11Walug waruhureg NINIKNI Allah olohotman hubu lahaptuk ambeg pikit 
filen ware fuhumu imam ahun hun Harunen ondohowonen endebuhubon 
ekeyen wam amep ino oko wahureg hubu lahaptuk ambeg walinggoho hik 
isil lahu. 
12Hik isil larikim wam ikniyen senggele fuhumu imam ahun inowen wam 
senggeleg ino men unggul men sei men hubu lahaptuk ambeg indok narikim 
e yalehon emberimu imbik lahaku. 
13Imbik laharukmu wam ikniyen wam al men uyug men ik umaho fuhumu 
imam inowen hubu lahaptuk ambeg umbuhureg NINIKNI Allahn amben fano 
pukag ulug abirangge yaluhu. 
14Ap ekeyen suwe eke waroho yalmin puhu halug suwe yalma ano pel hahon 
ano walug waruhu. 
15Walug waruhureg imam ahun ino og uruhumu hubu lahaptuk ambeg walug 
lalug suwe unggul lebeg toho indok yaluhu. Yale felug suwe ebe ino amep 
pete roho hubu lahaptuk ambeg umbangguwag ke are ruruk laruhu. 
16Are rebelug kip undama werehonet angge hubu lahaptuk ambeg iraham 
yali fil ul hik isaruk ambeg hik isahu. 
17Hik isahureg suwe aherabul kobog toho wambuk nowen ulug we tor angge 
eneg lit-hahureg NINIKNI Allahn amben fano pukag ulug suwe ebe ino hubu 
lahaptuk ambeg indok yaluhu. 

Imamat 2 

Allah fahet roti anggen emberukon fahet hiyag isibag ane 

1Ap ekeyen NINIKNI Allah fahet roti anggen embemin puhu. Aren roti anggen 
fano roho lilibug tohon fam e zaitun ahaluwe hilili felug amben fano angge 
palimu umbuhureg sebe roho walug waruhu. 
2Walug waruhu angge arimano Allah amingmingangge imam hun Harunen 
ondohowonen endebuhubon eke og uruhu. Og uruhumu roti anggen walug 
wahayon obog toho Allahn tohon ulug imam inowen enehangge roti anggen 
e zaitun ahaluwe hililihon inggik indanggenma ololop toho wahureg amben 

fano angge obog toho men hubu lahaptuk ambeg embelug NINIKNI Allahn 
amben fano pukag ulug indok yaluhu. 
3Roti anggen minggiroho emberukon arimano NINIKNI Allah fahet emberuk 
angge mondabi fano reg ulug imam inaben naruk lamuhup. 
4Ap ekeyen roti anggen wirako Allah fahet embemin puhu. Aren roti anggen 
fano roho lilibug tohon suwap turuk angge embeselug tag toho e zaitun 
ahaluwe mangno roho wirahowon ano e zaitun ahaluwe are roho wirahowon 
ano walug waruhu. 
5Ap ekeyen roti anggen wiratuk angge tuwalehon ine angge besi wirihon fam 
wirako embemin puhu. Aren roti anggen fano roho lilibug tohon suwap turuk 
angge embeselug tag turukon men e zaitun ahaluwe men mangno roho 
wirahowon eneg walug waruhu. 
6Walug waruhureg Allahn tohon ulug roti anggen wirahowon ino kuroho e 
zaitun ahaluwe hililoho umbuhu. 
7Ap ekeyen roti anggen kubag elma wirako embemin puhu. Aren roti anggen 
fano roho lilibug tohon e zaitun ahaluwe mangno roho wirahowon eneg 
walug waruhu. 
8Wiraho angge arimano NINIKNI Allah fahet embemin ulug imam eke og 
uruhumu hubu lahaptuk ambeg walug lahu. 
9Walug lahureg wiraho angge walug wahayon obog toho Allahn tohon ulug 
imam inowen enehangge wiraho angge minggiroho winon 
wahureg NINIKNI Allahn amben fano pukag ulug hubu lahaptuk ambeg indok 
yaluhu. 
10Wiraho angge indok yaltuk elehon arimano NINIKNI Allah fahet emberuk 
angge mondabi fano reg ulug imam inaben naruk lamuhup. 
11Roti anggen suwap turuk angge men mangno roho tag tebelug wirahowon 
misig oho NINIKNI Allah fahet imbik waharuk lamuhup fug. Kin altap 
oho NINIKNI Allah olohotma indok yaltuk lamuhup fug. 

12Hiren anggen tam tahantukon NINIKNI Allah fahet imbik waharuk lamuhup 
halug suwap turuk angge oho e anggen kin altap hahon oho walug waharuk 
lamuhup angge famen NINIKNI Allah fahet indok yaltuk lit hubu lahaptuk 
lamuhup fug. 
13Allah men nininggik ahandip toho welamuhuk ulug sali emberukuk ane 
eleg aruhu fug ulug enehangge saho wahupteg NINIKNI Allah fahet emberuk 
angge obog toho fole felug eneg hubu lahaptuk lamuhup. 
14Ap ekeyen anggen tam tahantuk lahiyon NINIKNI Allah fahet imbik lamin 
puhu halug roti anggen wirako lilibug tohon walug waharuk laruhu. 
15Walug waruhu angge fam e zaitun ahaluwe hilili felug amben fano angge 
palimu embelug sebe roho Allah fahet emberuk laruhu. 
16Umbuhumu roti anggen walug wahayon obog toho Allahn tohon ulug 
imam inowen enehangge roti anggen e zaitun ahaluwe tot hililihon men 
hililig elehon men amben fano angge obog toho men wahureg hubu lahaptuk 
ambeg NINIKNI Allahn amben fano pukag ulug indok yaluhu. 

Imamat 3 

Allah olohotman wam narukon fahet hiyag isibag ane 

1Ap ekeyen Allah olohotman an nori men wam sapi eke nul puhu. Aren wam 
yuhambukon ano heyon ano siyag teg elehon NINIKNI Allah olohotma walug 
watug 
2wam unggulmu inggik umbuhureg o sabo fanowon sok irahamen ware fuhu. 
Ware fuhumu Allah amingmingangge imam hun Harunen ondohowonen 
endebuhubon ekeyen wam amep oko walug hubu lahaptuk ambeg 
walinggoho hilili fil lahu. 
3-5Hilili fil lahureg imam inowen wam seiyangge amiyon men kiyatni men 
anggirang piren men asimbulal men wahureg hubu lahaptuk ambeg wam 
winon indokma yaltukon arimano emberimu embelug NINIKNI Allahn amben 
fano pukag ulug indok yale fuhu. 

6Ap ekeyen Allah olohotman nori men wam kambing ano domba ano nul 
puhu halug wam yuhambukon ano heyon ano siyag teg elehon NINIKNI Allah 
olohotma walug waruhu. 
7-8Wam domba walug waruhu halug wam unggulmu inggik umbuhureg o 
sabo fanowon irahamen ware fuhu. Ware fuhumu imam ekeyen wam amep 
oko walug hubu lahaptuk ambeg walinggoho hilili fil lahu. 
9-11Hilili fil lahureg imam inowen wam ahabuhug sei werehon ambol uwag 
famen palehon abirangge men wam seiyangge amiyon men kiyatni men 
anggirang piren men asimbulal men wahureg hubu lahaptuk ambeg embelug 
naruk angge NINIKNI Allahn tohon ulug indok yale fuhu. 
12-13Wam kambing walug waruhu halug wam unggulmu inggik umbuhureg 
o sabo fanowon irahamen ware fuhu. Ware fuhumu imam ekeyen wam amep 
oko walug hubu lahaptuk ambeg walinggoho hilili fil lahu. 
14-16Hilili fil lahureg imam inowen wam seiyangge amiyon men kiyatni men 
anggirang piren men asimbulal men wam sei obog toho wahureg hubu 
lahaptuk ambeg embelug naruk angge NINIKNI Allahn tohon ulug indok yale 
fuhu. 
17Yale felug hiren wam sei men amep men naruk lamuhup fug. Naruk 
lamuhup fug ihiyon ari hit o kema-kema welamuhup ambeg arimanowen 
senegman eneg hiren endebuhubonen endebuhubon arimanowen oho seneg 
lamuhup,” ulug NINIKNI Allahn Musa hiyag itfag. 

Imamat 4 

Imam onoweyen siyag ane tirikikon eleg amag ulug turuk laruhuwon fahet ibag 
ane 

1 NINIKNI Allahn Musa fam ele uruk lit, 
2”Israel inap hiyag isahunon tu: Ap ekeyen siyag ane timin puk fug 
anggeyen NINIKNI Allahn tuk fug ibag ane sobir isalug siyag ane tuhu halug 
hiren at ubam turuk lamuhup ane fahet iminon tu: 

3Imam inap onowe suwon inowen siyag ane turukon ariyen Israel inap obog 
toho siyahap enebuhu. Siyahap enebuhu halug NINIKNI Allahn siyag ane 
tirikikon elehap tukag ulug wam sapi kabiniyon siyag teg elehon eke 
4o sabo fanowon sok kurukon iraham walug watug NINIKNI Allah olohotma 
wam unggulmu inggik umbuhureg wam ino ware fuhu. 
5Ware fuhureg wam amep minggiroho winon o sabo fanowon fam walug 
kuhu. 
6Kuhureg wam amep ino inggik tumen oko walug hili Mondabi Fanoma 
suwalehon olohotma sum tuhuloho pilabehon fam inggik sabirenam ketne 
isahu. 
7Ketne isahureg imam inowen wam amep tor angge oko walug amben fano 
angge yaltuk ambeg atog nganog teg ke fima-fima are rebelug wam amep 
winon sok aluke fil walug hubu lahaptuk ambeg alem ke hilili fuhu. 
8-10Hilili fuhureg Allah olohotman wam sapi eke nul ulug turuk ane hikit toho 
wam seiyangge amiyon obog toho men kiyatni men anggirang piren men 
asimbulal men paloho wahureg hubu lahaptuk ambeg indok yale fuhu. 
11Yale fuhureg wam uwag unuwet ahabet angge unggul ahinanggen al yohet 
angge wahureg 
12Allahn fano peruk ambeg yalik lamin ulug Israel inap o sabo wiroho wereg 
ambehen wilip atug ul hik isaruk ambeg e emberimu embelug indok yale 
fusuhu. 
Israel inaben siyag ane turukukon eleg amag ulug turuk lamuhubon fahet ibag 

ane 

13Allah umalikisi Israel inap obog tohowen siyag ane tul puk fug 
anggeyen NINIKNI Allahn tuk fug ibag ane sobir isalug alem siyahon eke 
tuhup angge famen siyag ane turukuk ulug wenggel ha fug angge 
welamuhup. 

14Welamuhupteg inindi anggar aruhumu siyag ane turukuk ulug wenggel 
hahup halug NINIKNI Allahn siyag ane turukukon elehap tukag ulug wam sapi 
kabiniyon siyag teg elehon eke o sabo fanowon iraham walug watug 
15NINIKNI Allah olohotma Israel inap onowesi arimanowen wam unggulmu 
ininggik umbuhupteg wam ino ware fuhup. 
16Ware fuhupmu imam inap onowe suwon inowen wam amep minggiroho 
winon o sabo fanowon fam walug kulug 
17wam amep we tot inggik tumen oko wahureg hili Mondabi Fanoma 
suwalehon alukema sum tuhuloho pilabehon fam inggik sabirenam ketne 
isahu. 
18Ketne isahureg imam inowen wam amep tor angge oko walug amben fano 
angge yaltuk ambeg atog nganog teg ke fima-fima are rebelug wam amep 
winon sok aluke fil walug hubu lahaptuk ambeg alem ke hilili fuhu. 
19-21Hilili fuhureg inggarehen siyag turukon fahet wam waroho yaltuk ane 
hikit toho wam sei obog toho hubu lahaptuk ambeg indok yale fuhu. Yale 
fuhureg wam unu obog toho oko walug Israel inap o sabo wiroho wereg 
ambehen wilip aruhureg indok yale fuhu. Ari roho turukmu Israel inaben 
siyag ane turukon NINIKNI Allahn elehap turuk laruhu. 
Israel inap onoweyen siyag ane tirikikon eleg amag ulug turuk laruhuwon fahet 

ibag ane 

22Hit honowe ekeyen siyag ane timin puk fug anggeyen IKNI Allahn tuk fug 
ibag ane sobir isalug siyag ane tuhureg welaruhu. 
23Welaruhumu ap ekeyen komo ruruken indi anggar aruhumu siyag ane 
tirikik ulug wenggel hahu halug wam kambing yuhambukon siyag teg elehon 
eke Allah olohotma walug waruhu. 
24Walug waruhureg wam unggulmu inggik umbuhureg NIKNI Allahn siyag 
ane tirikikon elehap tukag ulug o sabo fanowon alukema wam waroho hubu 
lahaptuk ambohom paltuk ambeg wam ino ware fuhu. 

25Ware fuhumu imam inowen wam amep o sabo fanowon alukema walug tor 
angge inggik tumen wam waroho hubu lahaptuk ambeg atog nganog teg ke 
fima-fima are rebelug wam amep winon hubu lahaptuk ambeg alem ke 
hililoho hik isahu. 
26Hik isahureg Allah olohotman wam sapi eke nul ulug turuk ane hikit toho 
wam sei obog toho hubu lahaptuk ambeg indok yale fuhu. Ari roho turuk 
laruhu ane ari imam inowen hun aruwen siyag ane tirisiyon NINIKNI Allahn 
elehap tukag ulug turukmu siyag ane hit honowe inowen turukon Allahn 
ambolmayap turuk laruhu. 

Olma ahun ekeyen siyag ane tirikikon eleg amag ulug turuk laruhuwon fahet 
ibag ane 

27 Olma ahun ekeyen siyag ane timin puk fug anggeyen NINIKNI Allahn tuk 
fug ibag ane sobir isalug siyag ane tuhureg welaruhu. 
28Welaruhumu ap ekeyen komo ruruken indi anggar aruhumu siyag ane 
tirikik ulug wenggel hahu halug NINIKNI Allahn siyag ane tirikikon elehap 
tukag ulug wam kambing heyon siyag teg elehon eke walug waruhu. 
29Walug waruhureg wam unggulmu inggik umbuhureg wam waroho yaltuk 
ambeg irahamen wam ino ware fuhu. 
30Ware fuhumu imam inowen wam amep o sabo fanowon alukema walug tor 
angge inggik tumen wam waroho hubu lahaptuk ambeg atog nganog teg ke 
fima-fima are rebelug wam amep winon hubu lahaptuk ambeg alem ke hilili 
fuhu. 
31Hilili fuhureg Allah olohotman wam nul ulug turuk ane hikit toho wam sei 
obog toho wahureg NINIKNI Allahn amben fano pukag ulug hubu lahaptuk 
ambeg indok yale fuhu. Ari roho turuk laruhu ane ari imam inowen hun 
aruwen siyag ane tirisiyon NINIKNI Allahn elehap tukag ulug turukmu siyag 
ane olma ahun inowen turukon Allahn ambolmayap turuk laruhu. 
32 NINIKNI Allahn siyag ane tirikikon elehap tukag ulug wam kambing heyon 
ubalma wam domba heyon siyag teg elehon eke walug wam teg laruhu. 

33Wam domba ino walug waruhureg wam unggulmu inggik umbuhureg wam 
waroho hubu lahaptuk ambohom paltuk ambeg wam ino ware fuhu. 
34Ware fuhumu imam inowen wam amep o sabo fanowon alukema walug tor 
angge inggik tumen wam waroho hubu lahaptuk ambeg atog nganog teg ke 
fima-fima are rebelug wam amep winon hubu lahaptuk ambeg alem ke 
hililoho hik isahu. 
35Hik isahureg Allah olohotman wam domba nul ulug turuk ane hikit toho 
wam sei obog toho wahureg NINIKNI Allahn amben fano pukag ulug hubu 
lahaptuk ambeg nungge-nungge yaltuk angge emberimu embelug indok yale 
fuhu. Ari roho turuk laruhu ane ari imam inowen hun aruwen siyag ane 
tirisiyon NINIKNI Allahn elehap tukag ulug turukmu siyag ane ap inowen 
turukon Allahn ambolmayap turuk laruhu imihin,” ulug Allahn Musa hiyag 
itfag. 

Imamat 5 

Siyag ane eke hag eke hag turukon elehap turuk ane fahet ibag ane 

1Allahn Musa fam ele hiyag utuk lit, ”Aben siyag ane turukon eleg amag ulug 
Allah fahet wam waroho hubu lahaptuk ane fahet nin eke iminon tu: Ap 
ekeyen siyag ane turukmu areyen yet hahu ano holuhu ano angge famen 
alem haltuk ambehen alem ino fahet ele hiyag isahu fug halug alem ino at 
ubam aruhu. 
2Ap ekeyen wam pak mene pisanggo Allahn sen ha fug irisiyon wareg angge 
sen hahu angge famen indi anggat teg elehen siyahon sen harikik ulug 
wenggel hahu fug halug oho siyahon ubam tag teg laruhu. 
3Ap ekeyen are siyahon eke hag eke hag ubam tag tehon fahet apelehen sen 
hahureg fobik eneg siyahon sen harikik ulug indi anggar aruhu halug ap 
inowen siyag ane tirikik ulug wenggel haruk laruhu. 
4Ap eke indi anggat teg elehen fano ane ano siyag ane ano timinon fahet nele 
tem toho ihi uhureg fobik eneg nindi nonghong uruken nele si ane irikik ulug 
indi anggar aruhu halug alem ubam aruhu. 

5Ap san alem eke hag eke hag arimano tuhu halug siyag ane tirikik ulug ap 
iniline fag toho uhu. 
6Uhureg anden NINIKNI Allah indi siyahap tirikikteg hebeloho indi fanowap 
timin ulug wam domba heyon ano kambing heyon ano walug waruhumu 
imam inowen wam ino waroho hubu lahabuhu. Ari roho imam inowen 
turukmu NINIKNI Allahn ap inowen siyag ane turukon elehap tuhu. 
7Ap ino anggengge eleg halug NINIKNI Allah indi fanowap timin ulug wam 
kambing domba ubalma suwe yalma piren ano pel hahon umalik piren ano 
walug waruhu. Suwe misig ino ap inowen siyag ane turukon eleg amag ulug 
Allah fahet emberuk lit pirenehon waroho hubu lahabuhu. 
8Suwe piren itano imam og irik waruhumu atam imam inowen ap inowen 
siyag ane tirisiyon eleg amag ulug suwe misig ino unggul kong tuk fug angge 
anggolop kani roho ware fuhu. 
9Ware fuhureg aben siyag ane turukon elehap turuk ane hikit toho suwe 
amep minggiroho hubu lahaptuk ambeg umbangguwag ke hilili felug suwe 
ebe ino amep pete roho hubu lahaptuk ambeg alem ke hilili fuhu. 
10Suwe pirenehon ino imam inowen hubu lahaptuk ane hikit toho waroho 
hubu lahabuhu. Ari roho imam inowen turukmu NINIKNI Allahn ap inowen 
siyag ane turukon ambolmayap tuhu. 
11Ap ino inggikmu elehen suwe piren walug wam fug teg laruhu. At inowen 
siyag ane tirikikon Allahn elehap tukag ulug roti anggen fano roho lilibug 
tohon kubag toron misig walug waruhu. Aben siyag ane turukon elehap 
turuk ane hikit toho roti anggen fam e zaitun ahaluwe hililuk fug angge 
amben fano angge umbuk fug angge walug waruhu. 
12Walug waruhureg imam og uruhumu roti anggen walug wahayon obog 
toho Allah fahet umbul ulug imam inowen enehangge roti anggen inggik 
indanggenma ololop toho wahureg aben siyag ane turukon elehap turuk ane 
hikit toho hubu lahaptuk ambeg yaltuk angge winon emberimu 
embelug NINIKNI Allahn amben fano pukag ulug indok yaluhu. 

13Imam inowen ari roho turukmu ap inowen alem siyahon turukon Allahn 
ambolmayap tuhu. Roti anggen yaltuk elehon ino imam ino nahu,” ibag. 
14Ari ibareg NINIKNI Allahn Musa fam nin eke ele uruk lit, 
15”Israel inap hiyag isahunon tu: Ap ekeyen NINIKNI Allah og umon fahet indi 
anggat teg elehen og uruhu fug. Og uruhu fureg fobik NINIKNI Allah angge 
paleg lahiyon fahet og itmin ulug wenggel hahu. Wenggel hahureg wam 
kambing domba yuhambukon siyag teg elehon uang onggo paltuk ane o sabo 
fanowon inowen kong toho emberuson hikit toho walug waruhu. 
16Walug waharuk lit ap inowen NINIKNI Allah og umon palu fuwaben 
minggiri fuhureg nin palu misig mangno rebelug walug imam og uruhu. Og 
uruhumu ap inowen siyag ane tirisiyon Allahn elehap tukag ulug wam 
kambing domba og irik waharukon ino waroho hubu lahabuhu. Ari roho 
imam inowen turukmu NINIKNI Allahn ap inowen siyag ane turukon 
ambolmayap tuhu. 
17Ap ekeyen siyag ane timin puk fug anggeyen NINIKNI Allahn tuk fug ibahon 
sobir isalug siyag ane tuhu angge famen siyag ane tirikik fug puhu. 
18Puhureg fobik alem nubam wereg ano eleg ano ulug wenggel hahureg Allah 
angge paleg lahiyon ulug wam kambing domba yuhambukon siyag teg 
elehon uang onggo paltuk ane o sabo fanowon inowen kong toho emberuson 
hikit toho imam og irik waruhu. Og irik waruhumu imam inowen wam ino 
waroho hubu lahaptukmu ap ino apelehen siyag ane turukon Allahn elehap 
tuhu. 
19Ap inowen NINIKNI Allah angge palehon fahet og utuk lit indi fanowap 
turuk ane ari hag toho turuk laruhu,” ibag. 

Imamat 6 

Allah indi ahiyehap turukon fahet ibag ane 

1  NINIKNI Allahn Musa hiyag utuk lit, 
2-3”Israel inap hiyag isahunon tu: Ap ekeyen are anggengge foroho ano, 
areyen angge hirako foroho ano, og nimin ulug ele ine roho heng turukmu 

og utuk angge foroho ano, areyen angge longgo urukon hiyahalug foroho 
ano, winon oho foroho ano. Aren foroho angge arimano fahet awiya waruk 
lit we tem toho ihi ulug ele si ane uhu. Ele si ane uruk lit NINIKNI Allah indi 
siyahap tuhu angge famen 
4-5fobik indi anggar aruhumu anden siyag ane tirikik ulug wenggel hahu. 
Wenggel hahureg nareyen angge hebeloho og itmin ulug areyen angge palu 
fuwaben minggiri fuhureg nin palu misig mangno rebelug are og uruhu. 
Siyag ane tirikik ulug wenggel hahu sambil ino eneg areyen angge palehon 
fahet hebeloho og utuk laruhu. 
6Hebeloho og utuk lit ap inowen Allah indi siyahap tirikikteg hebeloho indi 
fanowap timin ulug wam kambing domba yuhambukon siyag teg elehon 
uang onggo paltuk ane o sabo fanowon inowen kong toho emberuson hikit 
toho imam ahun og irik waruhu. 
7Og irik waruhumu ap inowen siyag ane tirisiyon NINIKNI Allahn elehap 
tukag ulug imam inowen wam ino waroho hubu lahabuhu. Hubu 
lahaptukmu ap inowen siyag ane turukon NINIKNI Allahn ambolmaya tuhu,” 
ibag. 

Hubu lahaptukon fahet imbibag ane 

8 NINIKNI Allahn Musa fam ele uruk lit, 
9”An nolohotma hubu lahaptukon fahet emberuk lahi ane haren Harun 
umalikisi men hiyag isahunon tu: Allah fahet yaltuk angge arimano 
hubanggo hubu lahaptuk ambeg indokma yaltukmen eneg o sakan turuk 
laruhu. 
10Hubu lahaptukon imam inowen sum ebemon hekel sulumon fam yihikon 
men inggaliyangge mapmu reg laruhu ulug sum uyugmon hekel sulumon 
yihikon men wan teg laruhu. Wan teg lit yaltuk angge hubu lahaptuk ambeg 
indoken obog toho narukmu ul aruhuwon ino walug hubu lahaptuk ambeg 
iraham imbik wamburuk laruhu. 

11Imbik wambuhureg sum wan tehon ino nonggole felug sum winon wan 
tahureg ul ino oko walug Israel inaben o sabo wirig ambehen wilip atug 
siyengge emberuk ambeg hik isa laruk laruhu. 
12-13Hik isa lahureg misihim oho hubu lahaptuk ambeg indok war aruhu 
rohon ulug likiya eneg yanggo welaruhuwon fam e yale felug emberimu 
Allah fahet yaltuk anggeyet At olohotman wam nuk oho lit sei yaltukonet 
embelug indok pisako hubu lahaptuk laruhu,” ibag. 

Allah olohotma suburu emberukon fahet ibag ane 

14Allahn Musa fam ele uruk lit, ”Allah olohotma suburu roti anggen yaltukon 
fahet emberuk lahiyon tu: Aben roti anggen walug waharuk lamuhubon 
arimano hun Harunen ondohowonen endebuhubon ekeyen Allah olohotma 
embemin ulug hubu lahaptuk ambeg alukema walug laruk laruhu. 
15Roti anggen walug wahason Allah fahet umbul ulug imam inowen 
enehangge roti anggen e zaitun ahaluwe hililihon inggik indanggenma 
ololop toho wahureg amben fano angge roti anggen emberimu embelug 
walug wamuhubon obog toho men hubu lahaptuk ambeg 
embelug NINIKNI Allahn amben fano pukag ulug indok yaltuk laruhu. 
16-17Roti anggen yaltuk laruhu fuhon arimano NINIKNI Allahn tohon famen 
hun Harun inowen ondohowonen endebuhubon naruk lamuhup 
ulug NINIKNI Allahn kong toho emberisi. Wam aben siyag ane turukon elehap 
tukag ulug walug waharukon men Allah indi fano amag ulug walug 
waharukon men NINIKNI Allah fahet emberuk angge re mondabi fano wereg 
hag toho roti anggen arimano oho mondabi fano reg. Mondabi fano rehen 
imam inaben roti anggen arimano suwap turuk angge wa fug angge wirako 
o winonen na fug angge o sabo fanowon owahalman eneg naruk lamuhup. 
18Allah fahet emberuk angge arimano minggiroho Harun umalikisiyen 
endetil laruk lamuhubon ap angge obog tohowen naruk lamuhup ulug Allahn 
kong toho emberisi. Allah fahet emberuk angge arimano usa angge ulug ap 
winonen saplangge sen haruk lamuhup fug, sen harukon arimano siyag 
amuhup,” ibag. 

19Ibareg NINIKNI Allahn Musa fam nin eke hiyag utuk lit, 
20”Harun imam welaruhun ulug e zaitun ahaluwe unggulmu are rebehun 
sambil ak turuk lit at men aren ondohowonen endebuhubon at ubalmangge 
in atuk lamuhubon arimano menen likiya hupmu NINIKNI Allah fahet 
emberuk lamuhubon tu: Likiya eneg roti anggen fano roho lilibug tohon 
kubag misig pul ke minggiroho emberuk lit winon minggiroho hupmu fahet 
emberuk lamuhup. 
21Roti anggen arimano men e zaitun ahaluwe men tag toho wiratuk angge 
tuwalehon ine angge besi wirihon fam wiratuk lamuhup. Wiratuk lamuhup 
angge arimano kuroho NINIKNI Allahn amben fano pukag ulug indokma 
yaltuk lit hubu lahaptuk lamuhup. 
22Harunen ondohowonen endebuhubon at ubalmangge imam in atuk 
lamuhubon arimanowen roti anggen arimano wirako NINIKNI Allah fahet 
indokma yaltuk laruhu ane ari mondabi welaruhuwen Allahn kong toho 
emberisi. 
23Roti anggen imam ininggarehen Allah fahet emberukon arimano na fug 
angge obog toho indokma yaltuk lamuhup,” ibag. 

Siyag ane Allahn ambolmayap turukon fahet ibag ane 

24 NINIKNI Allahn Musa fam ele uruk lit, 
25”Siyag ane elehap turukon fahet emberuk lahi ane haren Harun umalikisi 
men hiyag isahunon tu: NINIKNI Allahn aben siyag ane turukon elehap tukag 
ulug wam walug waharukon ino mondabi fano rehen wam waroho hubu 
lahaptukon paltuk ambeg o sabo fanowon alukeman ware fuhup. 
26Ware fuhupmu imam wam ino indokma yaltuk lit hubu lahaptukon inowen 
wam unu minggiroho emberukon naruk laruhu. Naruk lit Allah olohotman 
namin ulug o sabo fanowon owahalman naruk laruhu. 
27Wam unu ino Allah fahet emberuk angge re usa ulug ap winonen saplangge 
sen haruk lamuhup fug, sen harukon arimano siyag amuhup. Wam ino amep 

sililim toho ap enesum fam laruk halug Allahn tohon ulug siye emberuk 
ambehen ik umaho feruk lamuhup. 
28Wam unu osoho felug esetuk anggubag kinang fam wirihon ino arap toho 
hik isaruk lamuhup. Kubag ine angge tembaga fam wirihon fam esetuk 
lamuhup halug fano roho ik umaho feruk lamuhup. 
29Wam unu ino Allah ngi regma usa ulug we imam inap unumalikisi abon 
men eneg naruk lamuhup. 
30Aben siyag ane turukukon Allahn elehap tukag ulug wam ware feruk 
lamuhupmu imamen siyag ane ino eleg amag ulug wam amep minggiroho o 
sabo fanowon fam walug kuhumu wam unu tor angge oho na fug angge obog 
toho indokma yaltuk lamuhup,” ibag. 

Imamat 7 

Allah olohotma yaltukon fahet nin eke ibag ane 

1 NINIKNI Allahn Musa fam ele uruk lit, ”An Allah nangge palehonen nindi 
fanowap naptuk ane fahet kong toho emberuk lahiyon tu: Ap ekeyen Allah 
angge paleg lahiyon fahet og itmin ulug wam walug waharukon mondabi 
fano reg. 
2Mondabi fano rehen wam waroho hubu lahaptukon paltuk ambeg o sabo 
fanowon alukeman ware fuhupmu imam inowen wam amep hubu lahaptuk 
ambeg walinggoho hik isil lahu. 
3-5Hik isil lahureg imam inowen wam ahabuhug sei werehon men wam 
seiyangge amiyon men sei obog toho winon men kiyatni men anggirang piren 
men asimbulal men NINIKNI Allah fahet yalmin ulug wahureg hubu lahaptuk 
ambeg indok yale fuhu. Indok yaltuk lit Allah angge palehon fahet og uruhu. 
6Wam unu ino Allah ngi regma usa ulug imam unumalikisi abon men o 
fanoman eneg naruk lamuhup. 
7Aben siyag ane tirikik ulug wam walug waharukmu imam wam ino waroho 
esetuk lit Allah indi ahiyehap turukon inowen eneg naruk laruhu hag toho 

ap ekeyen Allah angge paleg lahiyon fahet og itmin ulug wam walug 
waharuk ambohom ino unu imam inaben naruk lamuhup. 
8Wam ahap oho imamen ngi roho foroho laruhu. 
9Ap ekeyen roti anggen helep fam wirahowon men, kubag fam wirahowon 
men, wiratuk angge tuwalehon ine angge besi wirihon fam wirahowon men 
walug waharukmu imam Allah olohotma emberukon inowen naruk laruhu. 
10Roti anggen e zaitun ahaluwe men mangno roho tag turukon men, e 
ahaluwe embeselug tag turukon men Harunen ondohowonen endebuhubon 
arimanowen naruk lamuhup,” ibag. 

Wam Allah olohotman narukon fahet ibag ane 

11Allahn Musa fam ele uruk lit, ”An HINIKNI Allah nolohotman wam naruk 
ane fahet emberuk lahiyon tu: 
12Ap ekeyen Allah wel turuk lit olohotman wam nul puhu. Aren Allah fahet 
sebe roho embemin ulug roti anggen suwap turuk angge embeselug tag toho 
e zaitun ahaluwe mangno roho wirahowon men, e zaitun ahaluwe are roho 
wirahowon men, roti anggen fano roho lilibug tohon tag tebelug e zaitun 
ahaluwe mangno roho wirahowon men walug waharuk laruhu. 
13Roti anggen suwap turuk angge men tag toho wirahowon oho walug 
waharuk laruhu. 
14Walug waruhureg roti anggen wirahowon eke hag eke hag walug waruhu 
angge misig-misig NINIKNI Allah olohotma leho fuhu. Leho fuhu angge 
arimano imam wam amep Allah olohotma hililtukon inowen naruk laruhu. 
15Wam Allah wel turuk lit olohotman nul perukon ino naruk lit sono nahukon 
ulug tor angge oho umbat ta fug angge o ino sambil eneg obog toho naruk 
lamuhup. 
16Allah fam wam eke Hat holohotman nahuk ulug sali emberukon men, At 
olohotman nenehiyehen nul perukon men misihim naruk lit enehum ouken 
umbuhubon wereg halug likiyamon naruk lamuhup. 

17O hinahanam welaruhu halug obog toho indokma yale feseruk lamuhup. 
18O hinahaneg angge nahup halug NINIKNI Allahn yet isahureg indi siyag 
aruhumu An nolohotman saplangge nenggesama Anden inineyap enebuhuk 
fug puhu. Ap arimanowen saliyog nahubon fahet alem angginon unubam 
aruhu. 
19Wam ino fam nungge-nungge siyahon tag teg laruhu halug tor angge oho 
na fug angge indokma yale feseruk lamuhup. Ap unubabut puhun toho 
werehon arimanowen eneg Allah olohotman wam naruk lamuhup. 
20Ap nungge-nungge siyahon ubam tag tehon ekeyen wam NINIKNI Allahn 
tohon ino nahu halug ap ino Allah umalikisi sehelimuwen elehap tuhup. 
21Ap ano wam ano lebe ruruk angge winon ano siyag angge unubam tag 
tegma ap ekeyen tung isahureg wam ino nahu halug ap ino oho Allah 
umalikisi sehelimuwen elehap tubusuhup,” ibag. 

Wam sei men amep men nahup fug ibag ane 

22 NINIKNI Allahn Musa fam ele uruk lit, 
23”Israel inap hiyag isahunon tu: Wam sapi domba kambing sei nahup fug. 
24Wam warehon sei men olomeneyen watukon sei men oko walug nungge-
nungge wiri feruk lamuhup angge famen tor angge oho nahup fug. 
25Ap san wam NINIKNI Allah fahet indokma yalukon sei naruk halug Allah 
umalikisi sehelimuwen elehap tubusuhup. 
26O kema-kema welamuhup ambehen wam amep men suwe amep men naruk 
lamuhup fug. 
27Ap san mep naruk halug Allah umalikisi sehelimuwen elehap tubusuhup,” 
ibag. 

Imamen naruk lamuhubon fahet ibag ane 

28 NINIKNI Allahn Musa fam ele uruk lit, 

29”Israel inap hiyag isahunon tu: Ap san NINIKNI Allah olohotman wam nul 
peruk halug wam nul perukon ino minggiroho NINIKNI Allah fahet emberuk 
laruhu. 
30NINIKNI Allah fahet embemin ulug wam sei men iliyapma men inggik fam 
seneko walug iliyapma ino hubu lahaptuk ambeg olohotma leho feruk 
laruhu. 
31Leho fuhumu wam sei obog toho imam inowen hubu lahaptuk ambeg 
indokma yale feruk laruhu. Iliyapma ino imam arimanowen naruk lamuhup. 
32-33Wam uyug pikiron ino imam wam amep men sei men Allah olohotma 
emberukonen naruk laruhu. 
34-36Israel inaben NINIKNI Allah olohotman wam nul perukon 
fahet NINIKNI Allahn kong toho emberuk lit iliyapma men uyug pikiron men 
waminteg imam inaben nalusan og isamin ulug emberisi. Kong toho 
emberisireg Israel inap hiyag isaruk lit Harunen ondohowonen endebuhubon 
arimano imam in atuk sambilen tulug wam An nolohotman nul peruk 
lamuhubon iliyapma men uyug pikiron ino men og isaruk lamuhup ulug 
hiyag isarisi. Hiyag isarisi ane ari Israel inaben endebuhubonen 
endebuhubon arimanowen mondabi seneg lamuhup. 
37Ihiyon ari wam waroho yaltuk ane men, roti anggen Allah fahet emberuk 
ane men, siyag ane turukon Allahn elehap tukag ulug wam waroho hubu 
lahaptuk ane men, Allah anggengge palehonen og itmin ulug wam 
emberukon men, Allah olohotman wam naruk ane men, imam in eneptuk lit 
wam waroho hubu lahaptuk ane men fahet ihi,” ibag. 
38Ibahon ari NINIKNI Allahn Musa ino tom Sinai fam weregma hiyag itfag. 
Hiyag itfag ane ari hikit toho Musa inowen Israel inap tom Sinai alma lekma 
welatfahon unubam NINIKNI Allah fahet wam waroho hubu lahaptuk 
lamuhup ulug hiyag isibag. 

Imamat 8 

Harun umalikisi men imam in enepfag ane 
(Kel 29:1-37) 

1  NINIKNI Allahn Musa fam ele uruk lit, 
2”Harun umalikisi men wol enepmihinteg imamen wan teg asum men e 
ahaluwe amben fanowon men wam sapi hunon siyag ane elehap turukon 
men wam domba yuhambukon piren men roti anggen suwap turuk angge 
embeselug wirahowon kubag elma werehon men oko walug 
3o sabo fanowon sok kuruk ambeg iraham lalihipteg Israel inap obog toho 
palu arik wamusan wol enepmihin,” ulug hiyag itfag. 
4NINIKNI Allahn hiyag itfag ane hikit toho Musa inowen tibagma Israel inap 
arimano o sabo fanowon iraham palu arik watfag. 
5Watfagma Musan ele uruk lit, ”NINIKNI Allahn hiyag nitisi ane hikit toho 
timin ane yet niyalihip,” ulug hiyag isibag. 
6Hiyag isibareg Musa inowen Harun umalikisi men an niraham maniyek ulug 
wol enepfareg enebe ik umag enepfag. 
7Ik umag enepfareg sum undamon men ebemon men pahaluk alunggu ke pug 
turukon men sum amigmu hililip toho wan turukon efod ino men hun Harun 
wan tebelug pahaluk hag angge efod onggorikmu werehon ino ilili fibag. 
8Ilili fibareg sum eke amigmu sukni felug enehangge hik turukon Urim men 
Tumim men sum ino elma kilabe fibag. 
9Kilabe fibareg sum unggulmu langguk tebelug NINIKNI Allahn hiyag itfag 
ane hikit toho sum ino hondo roho ilahuwag fil enehangge emas fam 
wirihon ”NINIKNI Allah fahet” haharehon lombog tibibag. 
10Ilili fibareg Musa inowen o sabo fanowon men undama foroho angge obog 
toho men Allah anggengge ulug e ahaluwe amben fano angge are ribibag. 
11Are reberuk lit e ahaluwe tor angge sabirenam hubu lahaptuk ambeg 
palimu hilili fibareg hubu lahaptuk ambeg haltuk angge obog toho men kou 
humon ik hinanggoho werehon men kou ino emberuk ambeg men oho are 
ribibag. 

12Are ribibareg e ahaluwe tor angge Harun unggulmu are reberuk lit Allah 
amingmingangge welaruhun ulug unduhuk fibag. 
13Unduhuk fibareg Musa inowen Harun umalikisi oho wol 
enepfareg NINIKNI Allahn hiyag itfag ane hikit toho sum enebemon imamen 
wan turukon men pahaluk men wan enepfareg sum ununggulmu langguk 
enepfag. 
14Langguk enepfareg wam sapi hunon ino wibagma Harun umalikisi menen 
siyag ane turuk latukukon eleg amag ulug wam ino ininggik unggulmu 
imbibag. 
15Imbibagma wam ino ware fibareg hubu lahaptuk ambeg fanowap timin 
ulug Musa inowen wam amep tor angge inggik tum fam hubu lahaptuk 
ambeg atog nganog teg ke fima-fima werehon are rebelug wam amep winon 
hubu lahaptuk ambeg alem ke hilili fibag. Ari roho turuk lit hubu lahaptuk 
ambeg aru Allah anggengge weregma siyahon ubam tag tehon obog toho 
eleg amag ulug fanowap tibag. 
16Fanowap tibareg wam seiyangge amiyon men kiyatni men anggirang piren 
men asimbulal men hubu lahaptuk ambeg emberimu indokma yale fibag. 
17Yale fibareg wam sapi unu obog toho men ahap men al yohet angge Israel 
inap wereg ambehen walug wilip atfareg NINIKNI Allahn Musa hiyag itfag 
ane hikit toho indokma yale fisibag. 
18Yale fisibareg Musa inowen wam domba hunon indokma yalmin pibahon 
ino wibagma Harun umalikisi menen ininggik unggulmu imbibag. 
19Imbibagma Musan wam domba ino waroho amep hubu lahaptuk ambeg 
walinggoho hilili fil libag. 
20Hilili fibareg wam ino senggelfareg wam senggeleg ino unggul men sei men 
hubu lahaptuk ambeg emberimu indokma yale fibag. 
21Yale fibareg wam undamangge men ahinanggen men oho ik umako hubu 
lahaptuk ambeg emberimu indokma yale fibag. Yale fibag ane ari Musa 
inowen NINIKNI Allahn hiyag itfag ane hikit toho turuk lit wam ino 

waroho NINIKNI Allahn amben somug haruk lit fano pukag ulug hubu 
lahapfag. 
22Hubu lahapfareg Musa inowen Harun umalikisi men imam in enepmin ulug 
wam domba pirenehon ino Harun umalikisi onolohotma imbik watfagma 
ininggik unggulmu imbibag. 
23Imbibagma wam ino waroho amep tor angge oko walug Harun isanggo 
muluk pikit filon men inggik fuwap pikit filon men uyug tum pikit filon men 
are ribibag. 
24Are ribibareg Musa inowen Harun umalikisi oho an niraham maniyek ulug 
wol enepfareg wam ino amep tor angge wibareg inisanggo muluk pikit filon 
men ininggik fuwap pikit filon men unuyug tum pikit filon men are ribibag. 
25Are ribibareg wam domba ahabuhug sei werehon men wam seiyangge 
amiyon men kiyatni men anggirang piren men asimbulal men uyug pikit filon 
men wibag. 
26Wibareg roti suwap turuk angge embeselug wirako NINIKNI Allah olohotma 
kubag fam kilaboho imbibahon mase roho wirahowon eke men e zaitun 
ahaluwe are roho wirahowon eke men roti winon eke men wibag. Wibareg 
wam sei tam wibahon men uyug ino men emberimu imbik lahibag. 
27Imbik lahibahon arimano obog toho Harun umalikisi men ininggik 
indanggenma imbibareg NINIKNI Allah fahet umbul ulug At olohotma leho 
felihip ulug hiyag isibag. 
28Hiyag isibag ane ino hikit toho leho fibagma Musa inowen it ininggikmu 
imbibahon arimano obog toho oko walug wam tamon waroho hubu 
lahapfahon ino emberimu indokma yale fibag. Ari roho Harun umalikisi men 
imam in enepmin ulug indokma yaltuk lit NINIKNI Allahn amben somug 
halug fano pukag ulug At olohotma hubu lahapfag. 
29Hubu lahapfareg Musa inowen wam pirenehon ino iliyapma NINIKNI Allah 
olohotma leho fibag. Iliyapma leho fibahon ino fobik hat hinggareg namihin 
ulug NINIKNI Allahn Musa hiyag itfag ane hikit toho Musan tohon atfag. 

30Ari obog toho tibibareg Musa inowen e ahaluwe amben fanowon men mep 
hubu lahaptuk ambeg palimu hilili fibahon tor angge oko walug Harun 
umalikisi men enebeyet enesum wan tehonet Allah anggengge ulug it enebe 
men enesum wan tehon men fene hilili fibag. 
31Hilili fibareg Musa inowen Harun umalikisi men unubam ele uruk lit, 
”Wam pirenehon aru o sabo fanowon sok kuruk ambeg irahamen isag 
talihipteg NINIKNI Allahn hiyag nitisi ane hikit toho sok ino irahamen wam 
ino men roti kubag elma kilabehon men nalihip. 
32Obog toho nalihipteg henehum ouken embeselihibon wereg halug indokma 
yale feselihip. 
33Ari roho turuk lit o sabo fanowon sok kuruk ambeg iraham weregman eneg 
hup sabirenam aruhu. Hup sabirenam aruhumu imam in neneptisi ane obog 
atisi ulug o sabo fanowon embeselug lahup. 
34NINIKNI Allahn irisi ane hikit toho o yoho siyag ane hunubam werehon eleg 
amag ulug wam waroho hubu lahaptuk lahe hag toho hiren fobik oho turuk 
lamuhup. 
35Hit war amuhup tohon ulug NINIKNI Allahn hiyag nitisi ane hikit toho likiya 
hupmu o sabo fanowon sok kuruk ambeg iraham wereg lit Aren irisiyon hikit 
toho turukmen eneg hup sabirenam aruhu,” ulug hiyag isibag. 
36Hiyag isibagma Harun umalikisi menen NINIKNI Allahn Musa feneyen ibag 
ane ari obog toho turuk latfag. 

Imamat 9 

Harun umalikisi menen atam Allah fahet hubu lahapfag ane 

1Hup sabirenam atfagma Musa inowen Harun umalikisi men Israel inap 
onowesi men wol enepfareg 
2Harun hiyag utuk lit, ”Wam sapi umalik yuhambukon siyag teg elehon 
Allahn siyag ane elehap tukag ulug waroho hubu lahaptukon men wam 

domba yuhambukon fanowon waroho yaltukon men walug o sabo fanowon 
alukema watmihin. 
3Watmihinteg hori Israel inap unubam hele uruk lit, ’Allahn siyag ane elehap 
tukag ulug waroho hubu lahaptukon wam kambing uwaliyon misig men, 
Allah fahet waroho yaltukon wam sapi umalik mo misig famon siyag teg 
elehon men wam domba umalik mo misig famon fanowon men walug 
watihip. 
4Walug waharuk lit NINIKNI Allah olohotman nulon wam sapi misig men 
domba uwaliyon misig men, Allah fahet emberukon roti anggen men e zaitun 
ahaluwe tag tehon men walug watihip. Walug watihip angge arimano Allah 
fahet umbulmu o yoho eneg NINIKNI Allah hit henelukema inam arik 
watmisi,’ ulug hiyag isamihin,” ibag. 
5Musan ibag ane ari hikit toho Israel inap obog tohowen Allah fahet umbul 
perukon walug watfareg NINIKNI Allah wel tul ulug o sabo fanowon 
owahalma unduhuk latfag. 
6Unduhukmu Musa inowen ele uruk lit, ”NINIKNI Allah umbagpag turukon 
ino hit honolohotma inam arik watmisiyen Aren hiyag hesehek ane hikit toho 
tilihip!” ulug hiyag isibag. 
7Hiyag isibareg Harun fam ele uruk lit, ”NINIKNI Allahn hiyag nisarisi ane 
hikit toho hubu lahaptuk ambeg iraham lamihinteg haren siyag ane turuk 
latikinon elehap tukag ulug Allah fahet wam waroho hubu lahaptuk lit eke 
indokma yalmihin. Yalmihinteg Israel inap aruman siyag ane turuk latuson 
Allahn ambolmayap tukag ulug wam eke waroho hubu lahapmihin,” ulug 
hiyag itfag. 
8Hiyag itfagma Harun ino hubu lahaptuk ambeg iraham libareg siyag ane 
turuk latikikon Allahn elehap tukag ulug wam sapi umalik walug watfahon 
ino ware fibag. 
9Ware fibagma umalikisiyen wam amep ino inikni iraham walug watfagma 
Harunen mep ino tor angge inggik tum fam oko walug hubu lahaptuk ambeg 

atog nganog teg ke fima-fima werehon fam are ribibareg mep winon hubu 
lahaptuk ambeg alem ke hilili fibag. 
10Hilili fibareg NINIKNI Allahn Musa hiyag itfag ane hikit toho wam sei men, 
anggirang men, kiyatni men hubu lahaptuk ambeg indokma yalfag. 
11Yalfareg wam unu men ahap men o sabo wirig ambehen walug wilip 
atfareg selma yale fisibag. 
12Yale fisibareg Allah fahet wam waroho yalmin ulug wam domba ino ware 
fibagma umalikisiyen wam amep ino inikni og itfag. Og itfagma Harun 
inowen mep ino oko walug hubu lahaptuk ambeg walinggoho hilili fil libag. 
13Hilili fibagma umalikisiyen wam ino senggele fibareg inikni og utuk lit 
unggul oho og itfag. Og itfagma Harun inowen wam senggele fibahon ino 
hubu lahaptuk ambeg palimu abirangge indokma yalfag. 
14Yaleg ambeg wam undamangge men ahinanggen men ik umako yale fibag. 
15Yalfareg Israel inaben Allah fahet umbul ulug walug watfag angge arimano 
hubu lahaptuk ambeg iraham walug watfag. Walug watfareg wam kambing 
uwaliyon Israel inaben siyag ane turukukon Allahn elehap tukag ulug walug 
watfahon ino ware fibag. Ware fibareg inggareg fahet waroho hubu lahapfag 
ambohom hag toho wam ino oho yaltuk lit hubu lahapfag. 
16Yalfareg tuk teg ane hikit toho wam eke hubu lahaptuk ambeg iraham 
walug watfareg Allah fahet waroho yalfag. 
17Yalfareg roti anggen Israel inaben walug watfahon inggik indanggenma 
ololop toho wibareg hubu lahaptuk ambeg indokma yalfag. Indokma 
yalfahon ari likiya roti anggen men mangno roho wam waroho hubu 
lahapfahon ino palimu yalfag. 
18 Roti anggen ino yalfareg Israel inaben Allah olohotman wam nul ulug 
walug watfahon wam sapi men domba yuhambukon men ware fibagma 
umalikisiyen wam amep ino inikni og itfag. Og itfagma Harun inowen mep 
ino hubu lahaptuk ambeg walinggoho hilili fibag. 

19Hilili fibagma Harun umalikisiyen wam domba ahabuhug sei werehon men 
wam piren itano amiyon men sei obog toho winon men enenggirang piren 
men enesimbulal men wibareg 
20wam piren itano iliyapma emberimu imbibagma Harunen wam sei hubu 
lahaptuk ambeg emberimu imbibahon ino obog toho indokma yalfag. 
21Yalfareg Musan hiyag itfag ane hikit toho wam iliyapma 
itano NINIKNI Allah olohotma leho fibag. 
22 Harunen wam arimano men walug watfag angge winon men Allah fahet 
emberuk lit yalfareg inggik piren leho lit Israel inap Allah unuk fam hi 
enepfag. Hi enepfareg hubu lahaptuk ambehen wambibag. 
23Wambibareg Musa men Harun men o sabo fanowon fam kibareg welatfag. 
Welatfareg nin hebeloho wilip atug Israel inap hi eneptukmu NINIKNI Allah 
umbagpag turukon ino Israel inap obog toho enelukema inam arik watfag. 
24Inam arik waharukmu indok ambulpul At alukeman wilip atfareg wam 
Harunen hubu lahaptuk ambeg imbibahon unu men sei men obog toho han 
nibag. Narukmu Israel inaben yet hibareg enehiyehen enele hi roho uruk lit 
enelenggen fam hur atfareg sembahyang uruk latfag. 

Imamat 10 

Nadab men Abihu men Allahn unusibag ane 

1Welatfagma Harun umalikisi Nadab men Abihu men wal tanehen indok 
anggen kilaboho walug laruk angge iren tohon wibareg indok anggen 
kilaplug amben fano angge palimu imbibag. Ari roho tibag ane 
ari NINIKNI Allahn hiyag isibag fug ane turuk lit indok anggen hubu lahaptuk 
ambehen wa fug angge indok anggen amuwon NINIKNI Allah olohotma walug 
watfag. 
2Walug watfagma NINIKNI Allah famen indok ambulpul wilip atfareg Harun 
umalikisi piren itano han wiyaloho war atfag. 
3War atfareg lin urukmu yet isibareg Musa inowen Harun fam ele uruk lit, 
”NINIKNI Allahn ele urukon: ’An niyabuk wituk lit niraham waharukon 

arimano onolohotman An nebe usa fulu nahunen nine roho turuk laruhuk, 
An numalikisi obog toho onolohotman An nebe umbagpag toho inam arik 
waharuk laruhuk,’ irisi ane ari ketiya hikir aha,” ibagma Harunen ele 
hebeloho ibag fug. 
4Ibag fugmu Musa inowen Harun ikni ot Uziel umalikisi Misael men Elsafan 
men wol enepfareg hiyag isaruk lit, ”Hit honori wareg angge arima o sabo 
fanowon alukeman wak lalihipteg nit o sabo wiroho welahe ambehen wilip 
atug selma walug lalihip!” ulug hiyag isibag. 
5Hiyag isibag ane ari hikit toho Misael men Elsafan menen Harun umalikisi 
wareg angge piren imamen wan teg asum wan turukon itano wak libareg o 
sabo wirig ambehen walug wilip atfareg selma hik isa libag. 
6Hik isa libagma Musa inowen Harun men umalikisi Eleazar men Itamar men 
hiyag isaruk lit, ”NINIKNI Allahn hit piren oho hunusuruk lit Israel inap aruma 
obog toho unubam olok hahu rohon ulug honoruk kong tuk fug angge fesi 
lahaboho fong wabuhup fug. We honori Israel inap aruman 
eneg NINIKNI Allahn honori piren itano indok fam unusehekon fahet uba 
yatuk lamag. 
7Hit NINIKNI Allah amingmingangge imam welamuhup ulug e zaitun 
ahaluwe hununggulmu are heneptikik angge re o sabo fanowon sok 
embeselug la fug. Sok ari embeselug laruk lit war amuhup tohon!” ulug hiyag 
isibag ane hikit toho turuk latfag. 

Imamen tuk teg ane fahet ibag ane 

8 NINIKNI Allahn Harun fam ele uruk lit, 
9”Hit war amuhup tohon hat humalikisi menen ik anggur ano ik olokon 
winon ano nalug o sabo fanowon An men Ambi Atuk Ambeg ino kik waharuk 
lamuhup fug! Anden emberuk lahiyon ari hit hunumalikisiyen 
endebuhubonen endebuhubon arimanowen oho senegman eneg welamuhup. 

10Hiren te tu Allah men wirim teg, tu wirim teg eleg peruk lamuhup, ap 
fanowap eneptuk angge tu, ap siyahap eneptuk angge tu ulug haluk teg 
lamuhup. 
11An HINIKNI Allahn Israel inaben mun ane man ane turuk lamuhubon fahet 
Musa hiyag itikik ane arimano hiren honori seleg toho hiyag isaruk 
lamuhup,” ulug hiyag itfag. 
12 Hiyag itfagma Musa inowen Harun men umalikisi Allahn unusibag fuhon 
Eleazar men Itamar men unubam ele uruk lit, ”Aben roti 
anggen NINIKNI Allah fahet umbul ulug minggiroho winon yaltuk lit winon 
yaltuk lamuhup fuhon arimano hiren hilalug roti suwap turuk angge 
embeselug tag toho wiratuk lamuhupteg Allah olohotma embehesa angge nul 
ulug At fahet hubu lahaptuk ambeg irahamen naruk lamuhup. 
13NINIKNI Allahn hiyag nitisi ane hikit toho hat humalikisiyen 
endebuhubonen endebuhubon arimanowen oho roti anggen 
aben NINIKNI Allah fahet emberukon minggiroho winon walug Allah 
olohotman naruk lamuhup. 
14Israel inaben Allah olohotman wam nul ulug walug waharukon iliyapma 
men uyug men Allahn kong toho emberisi ane hikit toho hat humalikisiyet 
hilalug siyag teg eleg ambehen naruk lamuhup. Naruk lit humalikisi hiyabon 
oho naruk lamuhup. 
15Wam uyug men iliyapma men nuk oho lit imamen wam sei obog toho men 
hubu lahaptuk ambeg alukema walug Allah olohotma leho feruk lamuhup. 
Leho fuhupteg wam uyug men iliyapma ino men imamen naruk lamuhup. 
Naruk lamuhubon ino fahet NINIKNI Allahn emberisi ane hikit toho hat 
humalikisiyen endebuhubonen endebuhubon arimanowen mondabi 
senegman eneg welamuhup,” ibag. 
16Ari ibareg Musa inowen wam kambing uwaliyon Israel inaben siyag ane 
turuk latukukon Allahn elehap tukag ulug imbibahon ino yami ril libareg hol 
harukmen wam ino abirangge yalehesa urukmu holfareg indi olok toho 



313 

 

 
ALLAH WENE 

© 2018, Indonesian Bible Society. 
 

 
 

 

Harun umalikisi Allahn unusibag fuhon Eleazar men Itamar men hiyag isaruk 
lit, 
17”Nungge fahet wam ino Allah olohotman nenggep fug? Wam unu ino Allah 
fahet embehesa angge re o fanoman nelep. Hit imamen Israel inaben siyag 
ane turuk latuson elehap turuk lit An Allah nindi nahiyehap nabusa ulug At 
inowen wam unu ino hit og hesehek. 
18Og hesehekma anden irikikon hikit toho o sabo owahalman nelep. Wam 
amep ino o sabo fanowon fam walug kelep halug eneg wam unu na fug angge 
abirangge indokma yaltep,” ulug komo yig isibag. 
19Komo yig isibagma inikni Harun inowen Musa hebeloho hiyag utuk lit, 
”Fano ehen. Israel inaben siyag ane turuk latukukon Allahn elehap tukag 
ulug wam waroho hubu lahaptuk lit wam eke waroho yalehesa. Yalehesaman 
an numalikisi men alem angginon yet hehenon ari nunubam aha. Alem ari 
nunubam teko laha angge re niren te wam unu ino nila halug NINIKNI Allahn 
fano pelep ano?” ulug hiyag itfag. 
20Ari ulug hiyag itfag ane Musan holfareg fano ehek pibag. 

Imamat 11 

Naruk angge fahet hiyag isibag ane 
(Ul 14:3-20) 

1  NINIKNI Allahn Musa men Harun men unubam ele uruk lit, 
2”Israel inap unubam hiyag isahubon tu: Lebe ruruk angge kinang ke larukon 
naruk lamuhubon tu: 
3Wam uyug ahap handuhal tehon pirenam sahaloho narukon arimano obog 
toho naruk lamuhup. 
4-6Wam unta, pak kelinci, pak piringi hahon men pirenam sahaloho naruk 
angge famen it unuyug ahap handuhal teg elehen Allah fahet umbuk fug teg 
angge arimano saliyog nahup fug. 
7Wam uyug ahap handuhal tehon famen we misihim sahaloho narukon 
saliyog nahup fug. 

8NINIKNI Allahn saliyog nahup fug ulug hiyag nisarisiyon arimano Allah fahet 
umbuk fug teg lahep, wareg angge oho senebuhup fug. 
9Lebe ruruk angge ik saho ahik men ik wirig atukon men yenggelehon men 
fam wereg angge naruk lamuhubon tu: Inggik werehon men, ahap asilong 
warukon men naruk lamuhup. 
10-12Inggik elehon men, ahap asilong waruk elehon men saliyog nahup fug. 
Lebe ruruk angge arimano onoluk weregma oho waregma oho yet hahupteg 
me nenepe ulug senebuhup fug. 
13-19Me nenepe asuwe saliyog nahup fuhon tu: Kut, siyo-mayo, kohoni, 
kararakni, simu, huhubi, hilalim, uwane, pibalu, kundik men, suwe pak 
wareg angge narukon men, imbalo narukon men hiren nahup fug. 
20-23Herenangge aherabul werehon men uyug fam larukon men me nenepe 
ulug saliyog nahup fug. Herenangge hik-hik larukon wal taneg werehon eneg 
naruk lamuhup. 
24-28Lebe ruruk angge amu warehon senetuk lamuhup fuhon tu: Wam uyug 
ahap horog toho handuhal tehon pirenam sahaloho naruk elehon men, wam 
mene unuyug uhan fam larukon famen unuyug ahap elehon men Allah fahet 
umbuk fug teg lahep, wareg angge oho senebuhup fug. Ap san wareg angge 
arimano senebuhu halug siyag angge ubam tag teg lit weregman eneg o hup 
aruhu. Ap san wareg angge ari hahon eke seneko walug lahu halug sum wan 
tehon oho ik umaho fuhu. 
29-31Lebe ruruk angge ahum sap fam larukon Allah fahet umbuk fug teg 
lahebon tu: Pak suwon toron men, wisikam, pamiya, sifuk, muhuling, inag, 
siyobolo, henembol waregma senebuhup fug. Arimano waregma ap san 
seneruhu halug siyag angge ubam tag teg lit weregman eneg o hup aruhu. 
32Wareg angge arimano nungge-nungge fam wamburuk halug siyag angge 
ubam tag atuk. Siyag angge ubam tag atukon e fam wirig angge men, sum 
men, sum wan turukon men, wam ahap men, yabuk eke hag eke hag wituk 

angge men arimano ikma saltuk lamuhup angge famen siyag angge ubam tag 
tehon eleg am fug angge weregman eneg o hup aruhu. 
33Wareg angge arimano kubag kinang fam wirihon elma wamburuk halug 
kubag ino fam kilaboho foroho angge obog toho siyag angge ubam atuk. 
Kubag ino oho siyag atuken arap toho hik isaruk lamuhup. 
34Ik kubag ino fam hinanggoho forohowon oho siyag atuk. Ik ino fam suburu 
esetukon arimano oho siyag atuk. 
35Wareg angge arimano suburu esetuk ambeg ano, roti wiratuk ambeg ano 
wamburuk halug siyag aha ulug suburu esetuk ambeg ino men, roti anggen 
wiratuk ambeg men halog turuk lamuhup. 
36Wareg angge arimano ik elerukmu ano, ik fahet habulig ambeg ano 
wamburuk halug ik ino siyag atuk eleg. We ap san wareg angge arimano 
seneko wiliptukon ino siyag angge ubam atuk. 
37Wareg angge arimano ei yatuk angge fene wamburuk halug siyag atuk eleg 
angge famen 
38ei yatuk angge unggum wilibukag ulug ikma emberukon fene wamburuk 
halug siyag atuk. 
39Wam na rehon wareg angge senebuhup fug. Ap san wam wareg angge 
arimano senetuk halug siyag angge ubam tag teg lit weregman eneg o hup 
aruhu. 
40Ap san wam wareg angge arimano narukon men, seneko walug larukon 
men siyag angge ubam tag teg lit weregman eneg o hup aruhu. At inowen 
sum wan tehon oho ik umaho fuhu. 
41-42Lebe ruruk angge toron enehum sap fam larukon men unuyug uhan fam 
ano anggolo fam ano larukon arimano obog toho me nenepe ulug nahup fug. 
43Hiren lebe ruruk angge arimano naruk lit mondabi siyahap tarukmu aben 
hit fahet me nenepeyen puhup tohon! 

44An HINIKNI Allah welahi hag toho hir oho fano welamuhuben lebe ruruk 
angge enehum sap fam larukon senetuk lit siyahap tahup fug! 
45An Allah hit Hinikni aruhuk ulug hit o Mesiren hondog heneplug wilip 
atikikon welahi. An fano welahireg hir oho fano welamuhup!” ibag. 
46Ibag ane ari Allahn mun angge man angge kinangman lebe ruruk angge 
wam men, suwe men, lebe ruruk angge ikma werehon men enehum sap fam 
larukon men fahet 
47siyahon tu, fanowon tu, na hahon tu, na fug tehon tu ulug ap onoluk 
amuhuben kong toho imbibag. 

Imamat 12 

Hiyap malik ket indag tarukon fahet ibag ane 

1 NINIKNI Allahn Musa fam ele uruk lit, 
2”Israel inap hiyag isahunon tu: Hiyap ekeyen malik ap angge indag taruk 
halug pikalem sap turuk li hag toho siyag angge ubam tag teg laruhu. Tag 
teg lit weregman eneg hup sabirenam aruhu. 
3O likin angge malik ino ambilahap paluhup. 
4Paluhupmu isinga ino olma weregman eneg o teng misigmen nubam hilag 
falfaliken 33 aruhumu ahap puhun aruhu. Ahap uwan puhun am fugmu Allah 
fahet emberuk angge senetuk lit Allah ibam iraham laruk laruhu fug. 
5Hiyap ekeyen pikalem sap turuk lit wereg hag toho hilani umalik indag 
talug siyag angge ubam tag tehen hup nunggul huriken aruhu. Aruhumu sali 
teng pirenman nubam hilag nisanggowen 66 olma weregman eneg ahap 
puhun aruhu. 
6Hiyap inowen ap umalik ano hilani umalik ano indag talug olma weregman 
eneg ahap puhun aruhumu Allah fahet waroho yaltukon wam domba mo 
misig famon eke men siyag ane an nubam werehon Allahn elehap tukag ulug 
yaltukon suwe yalma ano pel hahon ano o sabo fanowon sokolma walug 
Allah amingmingangge imam og irik waruhu. 

7Og irik waruhumu imam inowen wam ino men suwe ino men NINIKNI Allah 
olohotma waroho hubu lahaptuk lit siyag ane hiyap ubam werehon ino 
elehap tuhu. Elehap tuhumu hiyap ino ebe nin hebeloho puhun toho 
welaruhu. Ari hag toho hiyaben ap umalik ano hilani umalik ano indag 
tarukon arimanowen turuk lamuhup. 
8Hiyap ino inggikmu elehen wam domba eke wa fug teg laruhu halug suwe 
yalma piren ano pel hahon piren ano walug waruhureg suwe misig ino Allah 
olohotma waroho yaltukon men, misig ino siyag ane an nubam werehon 
Allahn elehap tukag ulug yaltukon men imam og uruhumu imam inowen 
suwe piren itano waroho hubu lahaptuk lit siyag ane hiyap ubam werehon 
ino elehap tuhu. Elehap tuhumu hiyap ino ebe nin hebeloho puhun toho 
welaruhu,” ibag. 

Imamat 13 

Ap enehap salukangge rohon fahet ibag ane 

1 NINIKNI Allahn Musa men Harun men unubam ele uruk lit, 
2”Ap eke salukangge hahon ket ubam atuk lit ahap yanggo atukmu oho 
fitukmu oho ahamut warukmu oho imam Harun ambeg ano umalikisi 
enembeg ano hondoholug lahup. 
3Hondoholug lahupmu imam inowen kim harukmen ahap nin atuk ambeg 
ino we tot unda fil yendetuk ambehen amenderuk il yanggo rehon wilibigmu 
kim hahureg salukangge wereg ulug oluk aruhumu ap tu siyag angge ubam 
tag teg ulug fag toho uhu. 
4Imam inowen kim harukmen ahap nin atuk ambeg ino il yanggo reg angge 
famen unda fil yendeg elegma amenderuk oho yanggo reg eleg halug imam 
inowen ap ino hiyag utuk lit hat selma la fug angge olma weregman eneg 
hup sabirenam aruhu ulug hiyag uruhureg seneko umbuhu. 
5Seneko umbuhureg weregman eneg hup sabirenam aruhumu imam inowen 
kim harukmen ahap yanggo reg ambeg ino su am fug angge tam welatisi hag 

toho weregma kim hahureg inggik pireneg angge ap ino seneko umbuhureg 
weregman eneg hup sabirenam aruhu. 
6Hup sabirenam aruhumu imam inowen nin hebeloho kim haruk lit ahap 
yanggo reg ambeg ino su am fug angge il yanggowon ino oho eleg atukmu 
kim hahureg ap ino ebene yalimane eneg werehen anggin eleg ulug oluk 
aruhumu ap tu siyag angge ubam tag teg eleg ulug fag toho uhu. Ari uhumu 
ap inowen sum wan tehon ik umaho fuhu. 
7Ik umaho fuhureg weregman yalimane ino su aruhu halug ap ino inggik 
pireneg angge imamen kim niyawag ulug ambeg lahu. 
8Lahumu imam inowen kim hahureg yalimane su atisiyon aru salukangge 
wereg ulug oluk aruhumu ap tu siyag angge ubam tag teg ulug fag toho uhu. 
9Ap eke ahap salukangge rohon imamen kim hawag ulug ambeg hondoholug 
lahup. 
10Hondoholug lahupmu imam inowen kim harukmen ahap fituk ambeg il 
yanggo regma unu pintil heheg wilip atikim ahap nin atuk ambehen 
amenderuk il yanggowon wilibigmu kim hahureg 
11salukangge amusun toho ubam wereg ulug oluk aruhumu imam inowen 
siyag angge ubam tag teg ulug fag toho uhu angge famen ap ino seneko 
umbuhu fug. 
12Umbuk fug angge wereg lit imam inowen kim harukmen salukangge ino su 
atuk lit unggul famen uyug fam ebe abirangge hondo regma kim hahureg 
13imam inowen ap tu ahap obog toho yanggo rehen siyag angge ubam tag 
teg eleg ulug fag toho uhu. 
14-15Imam inowen kim harukmen ahap yanggo reg ambehen unu pintil heheg 
wilip atukmu kim hahureg salukangge wereg ulug oluk aruhumu siyag angge 
ubam tag teg ulug fag toho uhu. 

16-17Unu pintil heheg wilip atukon ino nin tot atuk lit il yanggo atuk halug 
ap ino nin hebeloho imamen kim niyawag ulug ambeg lahumu imam inowen 
siyag angge ubam tag teg eleg ulug fag toho uhu. 
18Ap eke pot ubam urukon fano atuk angge famen 
19fano atuk ambeg ahap fituk lit il yanggo atukmu oho il yanggowon men 
huluwon men mangno roho inam atukmu oho ap ino imamen kim niyawag 
ulug ambeg lahu. 
20Lahumu imam inowen kim harukmen ahap nin atuk ambeg ino we tot unda 
fil yendeg ambehen amenderuk il yanggowon wilibigmu kim hahureg pot 
famen salukangge atisi ulug oluk aruhumu ap tu siyag angge ubam tag teg 
ulug fag toho uhu. 
21Imam inowen kim harukmen ahap nin atuk ambeg ino il yanggo reg angge 
famen unda fil yendeg elegma il yanggowon tor atukmu amenderuk oho 
yanggo reg eleg halug imam inowen ap ino hiyag utuk lit hat selma la fug 
angge olma weregman eneg hup sabirenam aruhu ulug hiyag uruhureg 
seneko umbuhu. 
22Seneko umbuhureg weregman eneg hup sabirenam aruhumu imam inowen 
nin hebeloho kim haruk lit ahap yanggo reg ambeg su atisi ulug kim hahureg 
salukangge wereg ulug oluk aruhumu ap tu siyag angge ubam tag teg ulug 
fag toho uhu. 
23Il yanggo reg ambeg su am fug angge welatisi hag toho welaruhu halug 
imam inowen pot irisireg fano atisi ulug oluk aruhumu ap tu siyag angge 
ubam tag teg eleg ulug fag toho uhu. 
24Ap eke ahap indoken naruk ambeg il yanggo atukmu oho yanggowon men 
huluwon men mangno roho inam atukmu oho 
25imamen kim hahu. Kim haruk lit ahap indoken naruk ambeg unda fil 
yendeg ambehen amenderuk il yanggowon wilibigmu kim hahureg 
salukangge wereg ulug oluk aruhumu ap tu siyag angge ubam tag teg ulug 
fag toho uhu. 

26Imam inowen kim harukmen indoken naruk ambeg ino unda fil yendeg 
elegma il yanggowon tor atukmu amenderuk oho yanggo atuk elegma kim 
hahureg imam inowen ap ino hiyag utuk lit hat selma la fug angge olma 
weregman eneg hup sabirenam aruhu ulug hiyag uruhureg seneko umbuhu. 
27Seneko umbuhureg weregman eneg hup sabirenam aruhumu imam inowen 
nin hebeloho kim haruk lit ahap yanggo reg ambeg su atisi ulug kim hahureg 
salukangge wereg ulug oluk aruhumu ap tu siyag angge ubam tag teg ulug 
fag toho uhu. 
28Il yanggo reg ambeg su am fug angge welatisi hag toho welaruhu halug 
imam inowen indoken narisi ambeg fano atisi ulug oluk aruhumu ap tu siyag 
angge ubam tag teg eleg ulug fag toho uhu. 
29Ap angge hiyap angge ununggulmu ano ap panisung wilip atuk ambeg ano 
yalimane reg halug 
30imamen kim hahu. Kim harukmen yalimane ino unda fil yendetukmu oruk 
selon yanggowon eneg wilibigmu kim hahureg salukangge unggulmu men 
iyahundema panisung wilip atuk ambeg men wereg ulug oluk aruhumu ap 
tu siyag angge ubam wereg ulug fag toho uhu. 
31Ahap nin atuk ambeg ino yendeg elegman oruk selon eneg wilibigmu kim 
hahureg imam inowen ap ino hiyag utuk lit hat selma la fug angge olma 
weregman eneg hup sabirenam aruhu ulug hiyag uruhureg seneko umbuhu. 
32Seneko umbuhureg weregman eneg hup sabirenam aruhumu imamen kim 
harukmen ahap nin atisi ambeg ino su am fug angge welatisi hag toho wereg 
lit unda fil yendeg eleg ambehen oruk selon wilibig elegma kim hahumu 
33ap inowen oruk ahap nin atuk ambeg walinggoho wilip atukon paluhu. 
Paluhumu imam inowen ap ino inggik pireneg angge seneko umbuhureg 
weregman eneg hup sabirenam aruhu. 
34Hup sabirenam aruhumu imamen kim harukmen ahap nin atuk ambeg su 
am fug angge welatisi hag toho wereg lit yendetuk elegma kim hahureg ap 

tu siyag angge ubam tag teg eleg ulug fag toho uhu. Ari uhumu ap inowen 
sum wan tehon ik umaho fuhu. 
35Ari tuhureg weregman yalimane ino su aruhu halug 
36imamen kim niyawag ulug nin hebeloho ambeg lahu. Lahumu imamen kim 
hahureg oruk selon wilibig ano ulug yami ruk fug angge ap tu siyag angge 
ubam tag teg ulug oluk aruhu. 
37Yalimane ino su am fug angge welatisi hag toho weregma oruk singon 
wilibigmu kim hahureg imam inowen ahap nin atisi ambeg ino hebeloho 
fano atisi ulug oluk aruhumu ap siyag angge ubam tag teg eleg ulug fag toho 
uhu. 
38Ap angge ano hiyap angge ano enehap yanggowon inam atuk halug 
39imamen kim niyawag ulug ambeg lahu. Lahumu imam inowen kim 
harukmen ahap nin atuk ambeg tor angge yanggo regma kim hahureg hayen 
tehen ap tu, hiyap tu siyag angge unubam wereg eleg ulug oluk aruhu. 
40Ap eke unggul tilag teg halug siyag angge ubam tag teg eleg. 
41Ap eke oruk orohole fil werehon eleg atuk halug siyag angge ubam tag teg 
eleg. 
42-43Oruk eleg ambeg unggul aluglugmu ano ilahuwagma ano ahap 
yanggowon men huluwon men mangno roho inam atuk halug imamen kim 
niyawag ulug ambeg lahu. Lahumu imam inowen kim hahureg ahap 
yanggowon men huluwon men mangno reg ambeg ino firigmu kim hahureg 
salukangge hag toho wereg ulug oluk aruhu. 
44Oluk aruhumu imam inowen salukangge ap tu unggulmu werehen siyag 
angge ubam tag teg ulug fag toho uhu. 
45Salukangge enebene wereg inap arimano sum tararag tehon eneg wan teg 
lit onoruk paluk fug angge embeselug panisung saloho welamuhup. Ari reg 
lit ap an niraham waharuk lit sen nabuhup tohon ulug, ”Siyag angge nubam 
wereg, siyag angge nubam wereg,” ulug hi roho uruk lamuhup. 

46It enehap uwan fano am fugmu siyag angge unubam welaruhu. Siyag angge 
unubam werehen o sabo wirig ambehen wilip amuhupteg enemumu 
welamuhup. 

Sum lulunggunen narukon fahet ibag ane 

47-49Aben wan turuk asum sulumon men, wam domba oruk fam suwalehon 
men, hekel sulumon fam suwaleg angge winon men, wam domba oruk fam 
suwaleg angge winon men, wam ahap men, wam ahap fam yihik angge men 
il piyanuwon ano huluwon ano inam atuk halug lulunggun al het tehen kim 
hawag ulug imam ubam unug ha laruk lamuhup. 
50Unug ha lahupmu imamen kim hahureg walug waruhu angge arimano 
wahureg amumu forohoman eneg hup sabirenam aruhu. 
51Hup sabirenam aruhumu imam inowen inggik pireneg angge kim haruk lit 
il nin atuk ambeg ino su atisi ulug kim hahureg we tem toho lulunggun wereg 
ulug oluk aruhumu sum men wam ahap men siyag atisi ulug fag toho uhu. 
52Fag toho uhumu sum oho wam ahap ino oho indokma yaltuk laruhu. 
53Imam inowen kim harukmen sum ano wam ahap ano il nin atuk ambeg ino 
su am fug angge welatisi hag toho weregma kim hahu halug 
54imamen uhu ane hikit toho sum oho wam ahap ino oho ik umaho feruk 
lamuhup. Ik umaho felug hebeloho imam og utuk lamuhupmu at inowen 
inggik pireneg angge sum oho wam ahap ino oho amumu forohoman eneg 
hup sabirenam aruhu. 
55Hup sabirenam aruhumu imam inowen kim harukmen il nin atuk ambeg 
ino su am fug angge welatisi hag toho weregma kim hahu halug il nin atuk 
ambeg sum ano wam ahap ano unda fil werehon oho sel fil werehon ino oho 
we tem toho lulunggun wereg ulug oluk aruhumu indokma yaltihip ulug 
hiyag isaruk laruhu. 
56Sum ano wam ahap ano wam ahap fam yihik angge ano ik umaho feruk 
lamuhubon arimano imam inowen kim haruk lit il nin atisi ambeg ino il we 

tor atisi ulug kim hahu halug il nin atuk ambeg ino sum oho wam ahap ino 
oho famen lisoho hik isahu. 
57Fobik sum ino oho wam ahap ino oho wam ahap fam yihik angge oho il 
nin atuk ambeg inam aruhu halug siyag atisi ulug abirangge indokma yaltuk 
lamuhup. 
58Il nin atuk ambeg ino ik umaho ferukmu eleg atuk halug siyag angge 
mondabi eleg amag ulug ininggik pireneg angge ik umaho feruk lamuhup. 
59Anden imbihi ane ari hikit toho wan turuk asum sulumon men, wam domba 
oruk fam suwalehon men, hekel sulumon fam suwaleg angge winon men, 
wam domba oruk fam suwaleg angge winon men, wam ahap fam yihik angge 
men siyag angge ubam tag teg ano ulug fag toho uruk lamuhuben imbihi,” 
ulug Allahn Musa men Harun men hiyag isibag. 

Imamat 14 

Ap enehap fano atukon fahet ibag ane 

1 NINIKNI Allahn Musa fam ele uruk lit, 
2”Ap ahap salukangge rohon hebeloho fano atukon unubam turuk lamuhup 
ane fahet kong toho emberuk lahiyon tu: Ap ino imamen ap tu siyag angge 
ubam tag teg latisiyon eleg atisi ulug fag toho uhuwen o sabo wirig ambeg 
iraham hondoholug lahup. 
3Hondoholug lahupmu imam ino o sabo wirig ambeg embeselug ap ino 
iraham lalug kim hahureg ahap salukangge rohon hebeloho fano atisi ulug 
oluk aruhumu 
4ap hiyag isaruk lit, ’Ap ari fano atmisiyen suwe olukon Allah fahet umbuk 
tehon piren men e sahi palehon men polu men musan inggila men wak 
lalihip,’ ulug hiyag isahu. 
5Hiyag isahu angge arimano walug wamuhupmu imamen hiyag isaruk lit, 
’Suwe misig ino kubag kinang fam wirihon ik elerukmuwen hinanggoho 
werehon palimuwen ware felihip,’ ulug hiyag isahu. 

6Hiyag isahureg e sahi palehon ino men polu men musan inggila men suwe 
olukon misig ino men oko walug suwe ino amep fam pilabe fuhu. 
7Pilabe fuhureg mep ino tor angge oko walug inggik sabirenam ap ahap fano 
atukon ebene hililuhureg ap tu siyag angge ubam tag tehon ino eleg aha ulug 
fag toho uhu. Ari uhureg suwe olukon ino anggenma lam-lam lawag ulug 
inggik kobog isahu. 
8Kobog isahumu ap ahap fano atukon inowen sum wan tehon ik umaho felug 
oruk obog toho paltuk lit ebe abirangge ik umaho fuhu. Ik umaho fuhureg 
siyag angge nubam tag teg latisiyon eleg aha ulug o sabo wirig ambeg lahu 
angge famen ibam kuk fug angge selma weregman eneg hup sabirenam 
aruhu. 
9Hup sabirenam aruhumu inggik pireneg angge oruk obog toho paltuk lit 
panisung oho ilahandin oruk oho paluhureg sum wan tehon men ebe 
abirangge men ik umaho fuhumu siyag angge ubam tag tehon obog toho eleg 
aruhu. 
10O likin angge ap inowen wam domba umalik yuhambukon siyag teg elehon 
piren men, wam domba heyon mo misig famon siyag teg elehon misig men, 
Allah fahet emberukon roti anggen fano roho lilibug tehon kubag misig e 
zaitun ahaluwe men mangno roho tag tehon men, e zaitun ahaluwe kubag 
toron misig men walug waruhu. 
11Walug waruhumu imam inowen at ebeyet walug waruhu 
anggeyet NINIKNI Allah olohotma o sabo fanowon iraham hondoholug lahu. 
12Hondoholug lahureg ap tuwen Allah indi siyahap tirisireg At og umon og 
irik waha ulug imam inowen wam domba yuhambukon misig men e zaitun 
ahaluwe kubag toron ino men oko walug NINIKNI Allah fahet embemin ulug 
At olohotma leho fuhu. 
13Leho fuhureg wam domba ino o fanoman ware fuhu. Wam Allah og umon 
ino aben siyag ane turukon eleg amag ulug walug waharuk ambohom hag 
toho NINIKNI Allah fahet emberuk angge re mondabi fano wereg. Wam 

mondabi fanowon imamen naruk lamuhubon ino o yuhunon famen wabuk 
fug angge wam aben siyag ane turukukon Allahn elehap tukag ulug walug 
waharukon men, wam Allah fahet waroho yaltul ulug walug waharukon men 
watuk ambehen wam mondabi fanowon ino oho ware fuhu. 
14Ware fuhureg wam amep tor angge oko walug ap ahap fano atukon isanggo 
muluk pikit filon men inggik fuwap pikit filon men uyug tum pikit filon fene 
are rubuhu. 
15Are rebelug e zaitun ahaluwe kubag toron ino tor angge inggik hare filon 
indanggenma hilili fuhu. 
16Hilili fuhureg inggik tum uhanehon pikit filon fam e zaitun ahaluwe inggik 
indanggenma werehon tor angge oko walug NINIKNI Allah olohotma inggik 
sabirenam ketne isahu. 
17Ketne isahureg e zaitun ahaluwe inggik indanggenma werehon tor angge 
oko walug ap ino ahapma wamep are reg ambeg are rubuhu. 
18Are rubuhureg e zaitun ahaluwe inggik indanggenma umbuhuwon obog 
toho ap ino unggulmu hilili fuhu. Ari roho imam inowen turuk laruhu ane 
ari siyag ane ap ino ubam tag teg latisiyon NINIKNI Allahn elehap tukag ulug 
turuk laruhu. 
19Ari tuhureg imam inowen ap tu siyag angge ubam tag tehon Allahn 
fanowap tukag ulug wam domba waroho hubu lahabuhureg wam domba 
misig eke Allah olohotman yaltul ulug ware fuhu. 
20Ware fuhureg wam ino men roti anggen walug waruhuwon men hubu 
lahaptuk ambeg indokma yaluhu. Ari roho imam inowen turuk lit siyag 
angge ap ino ubam tag tehon elehap turuk laruhumu ap ino hebeloho fano 
aruhu. 
21Ap ahap salukangge rohon hebeloho fano atukon ino anggengge we tor 
angge welaruhu halug Allah indi siyahap tirikikteg nin hebeloho fanowap 
timin ulug wam domba yuhambukon misig men, Allah olohotma yaltukon 
roti anggen fano roho lilibug tehon kubag toron misig e zaitun ahaluwe men 

mangno roho tag tehon men, e zaitun ahaluwe kubag toron misig men walug 
waruhu. 
22Walug waharuk lit suwe yalma piren ano pel hahon piren ano walug 
waruhu. Suwe walug waruhuwon misig ino anden siyag ane tirikikon Allahn 
ambolmayap tukag ulug waroho hubu lahapmin perukon men, misig ino 
Allah fahet waroho yalmin perukon men walug waruhu. 
23O likin angge walug waruhu angge arimano obog toho Allah olohotma 
imbik lamin ulug o sabo fanowon sok irahamen imam og irik waruhu. 
24Og irik waruhumu imamen wam domba yuhambukon ino men e zaitun 
ahaluwe kubag toron ino men wahureg NINIKNI Allah fahet embemin ulug At 
olohotma leho fuhu. 
25-31Leho fuhureg ap tuwen Allah indi siyahap tirisimu nin hebeloho ahiyeg 
amag ulug wam ino ware fuhu. Ware fuhureg wam amep men e zaitun 
ahaluwe kubag toron walug waruhuwon ino men wahureg tam ihiyon hikit 
toho turuk laruhu. Ari tuhureg suwe walug waruhuwon misig ino wahureg 
ap tuwen siyag ane tirisiyon Allahn elehap tukag ulug waroho hubu 
lahabuhu. Lahabuhureg suwe pirenehon ino men roti anggen walug 
waruhuwon men Allah olohotma indokma yaluhu. Ari roho turuk laruhu ane 
ari imam inowen siyag angge ap ino ubam tag tehon NINIKNI Allahn elehap 
tukag ulug turuk laruhumu ap ino nin hebeloho fano aruhu. 
32Ari roho turuk laruhu ane ari ap enehap salukangge rohon enenggengge 
elehon fahet kong toho emberuk lahi,” ibag. 

O ubahat lulunggunen narukon fahet ibag ane 

33 NINIKNI Allahn Musa men Harun men nin hiyag isaruk lit, 
34”Hit kinang Kanaan Anden og hisahuk ambeg kuhupteg weregman Anden 
lulunggun monde fik waruhukmu hinibam misig ubahat siyahap tuhu. 
35Siyahap tuhu halug o ngi ahun ino imam ambeg lahureg hiyag utuk lit, ’An 
nibam lulunggunen siyahap turuk,’ ulug hiyag uruhu. 

36Hiyag uruhumu imam inowen ap ino hiyag utuk lit, ’An uwan hibam wam 
fugmu mun angge man angge haren foroho lahen angge obog toho siyag 
aruhu rohon hibamen wilipmihin,’ ulug hiyag uruhu. Hiyag uruhu ane ari 
hikit toho tuhumu imam ino waruhureg at ibam kuhu. 
37Kuhureg kim harukmen o ubahat lapno reg ambeg il piyanuwon ano 
huluwon ano weregma kim hahu halug 
38o inowen wilip atug sok lare fuhumu sok ino lareg lit weregman eneg hup 
sabirenam aruhu. 
39Hup sabirenam aruhumu imam inowen o ino nin kim hamin ulug 
waruhureg kim haruk lit o ubahat siyag atuk ambeg ino su regma kim hahu 
halug 
40imam inowen uhu ane hikit toho helep ubahat wirihon siyahon arimano 
heneko walug o pumbuk ilanma siyag angge hik isaruk ambeg hik isa laruk 
lamuhup. 
41Hik isa lahupteg ubahat obog toho walinggoho seng til larukmu 
wambuhuwon arimano ho roho o pumbuk ilanma siyag angge hik isaruk 
ambeg hik isa lahup. 
42Hik isa lahupteg helep heneko hik isahubon ubalma helep winon 
kilabuhup. Kilabuhupteg ubahat fene kinang tag toho hondo ruruk lamuhup. 
43Ari tubuhupmu ubahat ino fene nin eke lulunggun eke inam aruhu halug 
44imam inowen waruhureg kim harukmen lulunggun ino anggolo atuk ulug 
kim hahureg lulunggun ariyen o tu siyahap tuhu ulug oluk aruhumu o ino 
siyag angge ubam tag teg laruhu. 
45Siyag angge ubam tag tehen o helebet e palehet ubahat fam kinang tag 
toho hondo rehonet halog tubuhupteg o pumbuk ilanma siyag angge hik 
isaruk ambeg hik isa lahup. 
46O ino uwan halog tuk fugmu imamen sok lare fuhu angge famen ap san sok 
husoho kuhu halug siyag angge ubam tag tegman eneg o hup aruhu. 

47Ap sa o ino sok laregman husoho kuhureg suburu nahu ano nohoku ano 
halug siyag angge ubam tag tehen sum wan tehon ik umaho fuhu. 
48O eke fam lulunggun inam aruhumu nin hebeloho fanowap turuk lit ubahat 
fene kinang tag toho hondo ruruk lamuhupmu imam ino fobik waharuk lit 
kim harukmen lulunggun eleg laruhu halug o ino fano atisi ulug oluk 
aruhumu siyag angge ubam tag teg eleg ulug fag toho uhu. 
49Ari uhureg o tu mondabi fanowap timin ulug suwe piren men e sahi 
palehon men polu men musan inggila men wahureg 
50suwe misig ino kubag kinang fam wirihon ik elerukmuwen hinanggoho 
werehon palimuwen ware fuhu. 
51Ware fuhureg e sahi palehon ino men polu men musan inggila men suwe 
olukon misig ino men oko walug suwe ino amep fam pilabe fuhu. Pilabe 
fuhureg mep ino tor angge oko walug inggik sabirenam o ino fene hililoho 
hik isahu. 
52-53Hililoho hik isahureg suwe olukon ino anggenma lam-lam lawag ulug 
inggik kobog isahu. Ari roho turuk laruhu ane ariyen siyag angge o ino ubam 
tag tehon ino elehap tuhumu nin hebeloho fano aruhu. 
54-57Anden imbihi ane ari ap ahap salukangge rohon men, yaliahun tohon 
men, ahap firig ambeg men, ahamut waruk ambeg men, ahap yanggo reg 
ambeg men, sum filik teg ambeg men, o filik turukon men fahet imam 
arimanowen ap hiyag isaruk lit siyag angge ubam tag teg ano eleg ano ulug 
fag toho hiyag isaruk lamuhuben imbihi,” ulug Allahn Musa men Harun men 
hiyag isibag. 

Imamat 15 

Ap men hiyap men enehaluwe wilip atukon fahet ibag ane 

1 NINIKNI Allahn Musa men Harun men unubam ele uruk lit, 
2”Hiren Israel inap hiyag isahubon fahet iminon tu: Ap ayeman mulen 
wiliptuk halug siyag angge ubam tag teg laruhu. 

3Mulen ino ik hag toho wiliptuk halug oho arik tehen folo wilip am fug angge 
wereg halug oho siyag angge ubam tag teg laruhu. 
4Ap ino nohoruk ambeg oho hur atuk ambeg oho siyag angge ubam tag teg 
laruhu. 
5Ap san ap ino nohoruk ambeg tung haruk halug at ebe men sum wan tehon 
men ik umaruhu angge famen siyag angge ubam weregman eneg o hup 
aruhu. 
6Ap sa ap ino hur atuk ambeg hur aruhu halug at ebe men sum wan tehon 
men ik umaruhu angge famen siyag angge ubam tag tegman eneg o hup 
aruhu. 
7-11Ap ayeman mulen wiliptukon ino tung haruk inap men, ap inowen 
wasubag sup isarukon men, ap ino heriyeg ambeg tung harukon men seneko 
walug larukon men, ap inowen inggik ik umabuk fug angge sen isaruk inap 
menen enebe men sum wan tehon men ik umabuhup angge famen siyag 
angge unubam tag tegman eneg o hup aruhu. Ap ino wam kuda fam lahalug 
laruk lit olombik iyangge tuwalehon fam hur atuk ambeg oho siyag angge 
ubam tag teg laruhu. 
12Kubag kinang fam wirihon ap inowen tung harukon arap toho hik isahup. 
13Ap ayeman mulen wiliptukon ino fano aruhu halug ebe fano weregman 
eneg hup sabirenam aruhumu sum wan tehon ik umaho felug ebe oho ik 
elerukmuwen ik umaho fuhu. Ik umatukmu siyag angge ubam tag tehon ino 
eleg aruhu. 
14O likin angge ap inowen suwe yalma piren ano pel hahon piren ano 
wahureg NINIKNI Allah fahet embemin ulug o sabo fanowon sokolman imam 
og irik waruhu. 
15Og irik waruhumu imam inowen ap tuwen siyag ane tirisiyon Allahn 
ambolmayap tukag ulug suwe misig waroho hubu lahaptuk lit misig ino 
Allah fahet waroho yaluhu. Ari roho turuk laruhu ane ari imam inowen ap 

tu siyag angge ubam tag tehon NINIKNI Allahn elehap tukag ulug turuk 
laruhu. 
16Ap eke nohorukmen ayenggol wilip atuk halug ebe abirangge ik umaruhu 
angge famen siyag angge ubam tag tegman eneg o hup aruhu. 
17At ayenggol ino sum men wam ahap fam yihik angge men fene wamburuk 
halug ik umaruhu angge famen sum ino men wam ahap fam yihik angge men 
siyag angge ubam tag tegman o hup aruhu. 
18Ap eke hiyap men nohorukmen ayenggol wilip atuk halug it pirenet enebe 
ik umabuhup angge famen siyag angge unubam tag tegman eneg o hup 
aruhu. 
19Hiyap ekeyen pikalem sap turuk lit mep wiliptuk halug siyag angge ubam 
tag tegman eneg hup sabirenam aruhu. Ap san hiyap ino tung haruk halug 
siyag angge ubam tag tegman eneg o hup aruhu. 
20Hiyap ino hur atuk ambeg men ying atuk ambeg men siyag angge ubam 
tag teg laruhu. 
21Ap san hiyap ino nohoruk ambeg tung haruk halug at ebeyet sum wan 
tehonet ik umaruhu angge famen siyag angge ubam weregman eneg o hup 
aruhu. 
22Ap sa hiyap ino hur atuk ambeg tung haruk halug at ebe men sum wan 
tehon men ik umaruhu angge famen siyag angge ubam tag tegman eneg o 
hup aruhu. 
23Ap san hiyap ino nohoruk ambeg ano hur atuk ambeg ano nungge-nungge 
emberuk angge tung haruk halug siyag angge ubam tag tegman o hup aruhu. 
24Ap sa hiyap mep wiliptukon men nohoruk halug ar oho siyag angge ubam 
tag tegman eneg hup sabirenam aruhu. Ap ino nohoruk ambeg oho siyag 
angge ubam tag teg laruhu. 

25Hiyap ekeyen mep hup anggoloenam wiliptuk halug oho pikalem sap turuk 
eleg li mep hup-hup angge wiliptuk halug oho pikalem sap turuk li siyag 
angge ubam tag teg hag toho welaruhu. 
26Hiyap ino nohoruk ambeg men hur atuk ambeg men siyag angge ubam tag 
teg laruhu. 
27Ap san hiyap ino nohoruk ambeg men hur atuk ambeg men tung haruk 
halug siyag angge ubam tag teg laruhu. Ap inowen ebeyet sum wan tehonet 
ik umaruhu angge famen siyag angge ubam tag tegman eneg o hup aruhu. 
28Mep ino eleg aruhu halug hiyap ino weregman eneg hup sabirenam 
aruhumu siyag angge ubam tag tehon eleg aruhu. 
29O likin angge hiyap inowen suwe yalma piren ano pel hahon piren ano 
wahureg o sabo fanowon sokolman imam og irik waruhu. 
30Og irik waruhumu imam inowen hiyap tuwen siyag ane tirisiyon Allahn 
ambolmayap tukag ulug suwe misig ino waroho hubu lahaptuk lit misig ino 
Allah fahet waroho yaluhu. Ari roho turuk laruhu ane ari imam inowen hiyap 
tu siyag angge ubam tag tehon NINIKNI Allahn elehap tukag ulug turuk 
laruhu. 
31Israel inap arimano siyag angge unubam tag tegman An nibam o sabo 
fanowon hit sehelimu wirihon ino horogma laruk lit siyahap turukmu war 
amuhup tohon ulug Anden hiyag hisihiyon hikit toho turuk lamuhuben Israel 
inap milal eneptuk lamuhup. 
32Anden imbihi ane ari ap ayeman mulen wiliptukon men, ap nohorukmen 
ayenggol wilip atukon men, 
33hiyap pikalem sap turuk lit mep wiliptukon men, ap hiyap ahaluwe eke 
hag eke hag wiliptukon men, ap hiyap pikalem sap turukon men nohorukon 
siyag angge unubam tag teg ane fahet kong toho imbihi,” ibag. 

Imamat 16 

Israel inaben siyag ane turukon elehap turuk sambil fahet hiyag isibag ane 

1Harun umalikisi piren itanowen Allah ele sobir isaruk lit iraham larukmen 
war atfagma NINIKNI Allahn Musa fam ele uruk lit, 
2”An e seng toho wirihon peti Wene Numen haharehon undama kilabeg 
angge ele latukon ino palimu hina fam wambik waharukmu howe Harun ino 
An yet niyalug war aruhu rohon An Allah inam atuk ambeg unuk ”Mondabi 
Fanoma” suwalehon fam sum tuhuloho pilabehon pisan toho saplangge kuk 
fug ulug hiyag itmihin. 
3An nambeg sum ino pisan toho undama fil kik oho lit siyag ane an nubam 
werehon ino eleg amag ulug wam sapi kabiniyon misig waroho yale felug 
Allah fahet embemin ulug wam domba abon eke yaltug eneg kuruk laruhu. 
4Mondabi Fanoma kik oho lit Harun ahap ik fano roho umatug sum imamen 
wan turukon ebemonet uyugmonet hekel fam yihikon wan tebelug pahaluk 
alunggu ke pug tebelug sum unggulmu sambun teberuk laruhu. 
5Ari roho wan turuk laruhumu Israel inaben siyag ane nit nunubam werehon 
elehap timisiyon ulug wam kambing abon piren men An Allah nubahet 
emberukon wam domba abon misig men og irik waharuk lamuhup. 
6Harun inggareg uhe malik men nunubam siyag ane werehon eleg amag ulug 
wam sapi kabiniyon ino emberuk laruhu. 
7Wam kambing piren Israel inaben og irik wamuhubon itano An Allah men 
Ambi Atuk Ibam sok iraham imbik laruk laruhu. 
8Imbik lalug wam misig An HINIKNI Allah fahet, misig mungguwat 
Azazel fahet ulug enehangge piren wam fam hik isaruk laruhu. 
9Hik isahumu wam kambing enehangge An Allah faheron ubam aruhuwon 
ino siyag ane Israel inap unubam werehon elehap timisi ulug An nubahet 
yaltuk laruhu. 
10Wam kambing enehangge Azazel faheron ubam aruhuwon ino 
An HINIKNI nolohotma oluk angge imbik watlug siyag ane Israel inap 

unubam werehon eleg amag ulug lekma Azazel wereg ambeg yanggaloho 
imbisik laruk lamuhup. 
11Harun inowen wam sapi kabiniyon ino an nuhe malik men nunubam siyag 
ane werehon elehap timisi ulug ware felug 
12hubu lahaptuk ambeg palimu indok anggen kubag fam kilaboho werehon 
walug amben fano angge inggik pirenam kubag ino fam kilabe felug olma 
walug kuruk lit sum po rehon pisan toho laruk laruhu. 
13Lalug e seng toho wirihon peti ele latukon ino yet halug war aruhu rohon 
amben fano angge ino e seng toho wirihon olohotma yale fuhumu hubuwen 
e ino hililip tuhu. 
14Hubuwen hililip turukmu Harunen wam sapi amep inggik tum fam tot oko 
walug e seng toho wirihon ele latukon umbangguwag fene hik isalug e ino 
olohotma pila ke inggik sabirenam hik isaruk laruhu. 
15 Ari tebelug Harunen siyag ane Israel inap unubam werehon elehap timisi 
ulug wam kambing ino ware felug amep walug e seng toho wirihon peti 
wereg ambeg kuhureg sapi amep hik isahu hag toho kambing amep oho hik 
isaruk laruhu. 
16An men Ambi Atuk Ambeg Israel inap enesehelimu weregma iren An nele 
sobir isaruk lit siyag ane eneg turukon ariyen o ino siyag atuken o inowet 
peti ino wereg ambehet Harunen mep ari fam fanowap turuk laruhu. 
17Siyag ane Harun uhe malik men Israel inap obog toho unubam werehon 
fahet Harun peti ino wereg ambeg kuhureg uwan wilip am fugmu ap misig 
oho o ino welamuhup fug. Aben yet ha fugmu siyag ane it unubam werehon 
mep fam elehap tuhureg 
18wilip atug hubu lahaptuk ambeg sokma werehon ino fanowap timin ulug 
iraham laruk laruhu. Iraham lalug wam sapi men kambing men enemep tot 
oko walug hubu lahaptuk ambeg ambiyang fima-fima werehon are rebelug 
19nin inggik tumen mep oko hubu lahaptukon pali ke sabirenam hik isaruk 
laruhu. Israel inaben Allahn peruk eleg ane turukon ariyen hubu lahaptuk 

ambeg siyag atuken Harunen wam mep fam fanowap turuk laruhu,” ulug 
Allahn Musa ino hiyag itfag. 

Wam kambing lekma siloho imbisik laruk lamuhup ibag ane 

20Allahn Musa fam ele uruk lit, ”Harun inowen An men Ambi Atuk Ibam men 
e seng toho wirihon peti wereg ambehet hubu lahaptuk ambeg sokma 
werehonet wam amep fam fanowap tuhureg wam kambing olukon ino walug 
watlihip ulug hiyag isaruk laruhu. 
21Walug wamuhupmu Harun inggik pirenet wam kambing ino unggulmu 
embelug Israel inaben An nele pisan isalug siyag-siyag ane turukon fag turuk 
lit siyag ane arimano obog toho wam ino unggulmu emberuk laruhumu wam 
ino yanggaloho imbisik lamihin uhubon inowen lekma lawag ulug siloho 
imbisik laruk laruhu. 
22Larukmu kambing inowen Israel inaben siyag-siyag ane turukon obog toho 
ap eleg ambeg lekma walug laruk laruhu. 
23 Walug larukmu Harun ino An men Ambi Atuk Ambeg kuhureg sum 
imamen tohon tam Mondabi Fanoma kik oho lit wan turuk laruhuwon ino 
nonggoloho embelug wilip atuk laruhu. 
24Wilip atlug Harun ino imamen enehap umatuk ahik fam ahap umatlug sum 
inggarehen tohon wan taruk laruhu. Wan talug siyag ane at men Israel inap 
obog toho unubam werehon eleg amag ulug wam eke waroho An nubahet 
yaltuk lit 
25wam sei amu hubu lahaptuk ambeg palimu yaltuk laruhu. 
26Ap wam kambing ino Azazel wereg ambeg lekma siloho imbisik lahu ahun 
inowen oho suhuloho kuk fug angge ahap men asum men ik umatlug eneg 
laruk laruhu. 
27Wam sapi abon men kambing men siyag ane elehap timisi ulug waroho 
enemep olma walug e seng toho wirihon peti wereg ambeg kuruk laruhuwon 
itano enebe Israel inap wereg ambehen walug wilip atlug ahabet unuwet alet 
obog toho ap ekeyen yale feseruk laruhu. 

28Yale feselug ap ino suhuloho kuk fug angge ahap men asum men ik umatlug 
eneg laruk laruhu,” ibag. 

Mo eke fam eke fam misihim siyag ane elehap turuk lamuhup ibag ane 

29-31 Allahn Musa fam nin ele uruk lit, ”Anden nele emberuk lahiyon aru 
hiren senegman eneg welamuhup. Siyag ane Israel inap unubam werehon 
eleg amag ulug mo ilig am wirig am turukmu pikalem sabiron fam hup 
numen atukmu wam amep fam fanowap turuk lamuhup. Fanowap turuk 
lamuhup sambil ino Israel inap men ap pohon men suburu na fug angge, o 
yabuk wibuk fug angge welamuhuben usayap tuhup. 
32Harun amloho eke ikni ubalmangge An namingmingangge imam suwon 
welaruhuwen unduhuk fuhubon inowen eneg Israel inap siyag ane unubam 
werehon wam amep fam fanowap turuk laruhu. Sum imamen tohon wan teg 
lit 
33An men Ambi Atuk Ibam men e seng toho wirihon peti wereg ambehet 
hubu lahaptuk ambehet imam arimanowet Israel inap obog toho mep fam 
fanowap eneptuk laruhu. 
34Mo misig fam misihim Anden ihi ane hikit toho turukmen eneg 
welamuhup,” ulug NINIKNI Allahn Musa hiyag itfag ane hikit toho turuk 
latfag. 

Imamat 17 

Wam amep fahet hiyag isibag ane 

1 NINIKNI Allahn Musa fam ele uruk lit, 
2”Haren Harun umalikisi men Israel inap obog toho men hiyag isahunon 
tu: NINIKNI Allah umalikisiyen tuk teg ane fahet kong toho emberisi ane 
iminon tu holiyek! 
3Israel ahun ekeyen wam sapi ano domba kambing ano ware femin peruk 
halug o sabo ambolman ano anggenman ano watuk lamuhup fug. 

4Wam ino NINIKNI Allah fahet embemin ulug o sabo fanowon alukema walug 
lahureg sokolman waruhu. O ino sokolman waruhu fug halug ap ware 
feseruk hag toho tehek ulug ap ino Israel hinap sehelimuwen elehap tuhup. 
5Israel inaben wam anggenman watuk latusa angge famen ketiya wam 
arimano NINIKNI Allah olohotman nul ulug o sabo fanowon sokolma imam 
ambeg walug wamuhupteg watuk lamuhup. 
6Wabuhupmu imam inowen wam amep ino hubu lahaptuk ambeg o sabo 
fanowon alukema werehon fam hililoho hik isahureg wam sei NINIKNI Allahn 
amben fano pukag ulug indokma yaluhu. 
7Hiren hiyap yaying turukonen turuk hag toho turuk lit Allah embeselug 
mungguwat wereg ulug henekol toho wenggel haruk lahebon unubahet wam 
watuk lamuhup fug. NINIKNI Allahn kong toho emberisiyon ari hiren 
endebuhubonen endebuhubon arimanowen oho mondabi senegman eneg 
welamuhup. 
8-9Ari fahet haren hiyag isahunon tu: Israel hinap obog toho men ap pohon 
hit sehelimu werehon menen NINIKNI Allah fahet wam waroho yaltul peruk 
lamuhup halug oho Allah olohotman wam waroho nul peruk lamuhup halug 
oho o sabo fanowon sokolman eneg watuk lamuhup. Ap san wam arimano o 
sabo fanowon sokolma walug waruhu fug halug ori sehelimuwen elehap 
tuhup,” ibag. 

Wam warehon men amep men nahup fug ibag ane 

10  NINIKNI Allahn Musa fam ele uruk lit, ”Israel inap sehelimuwon ekeyen 
ano ap pohon it sehelimu werehon ekeyen ano wam amep naruk halug An 
norohole olok toho yet hahukteg ap ino ori sehelimuwen elehap tuhuk. 
11Mep fam himengge werehen mep fam eneg siyag ane aben turukon elehap 
turuk. Ari fahet mep fam siyag ane hunubam werehon elehap turuk 
lamuhuben mep obog toho An nubahet hubu lahaptuk ambeg walug 
waharuk lamuhup ulug emberikik. 

12Ari fahet Anden hit Israel hinap hiyag hisaruk lit, ’Hit sehelimuwon 
misihen oho ap pohon hit sehelimu werehonen oho mep nahup fug,’ ulug 
hiyag hisarikik. 
13Hit Israel hinap men ap pohon menen lebe ruruk angge na hahon wam eli 
ano pak ano suwe ano warik lahup halug wam pak suwe wabuhubon amep 
obog toho wilip aruhumu kinangma sale fuhup. 
14Lebe ruruk angge obog toho amep ino himengge werehen Anden mep 
nahup fug ulug hiyag hisarikik. Ap san mep nahu halug war aruhu. 
15Israel ahun ekeyen ano ap pohon ekeyen ano wam pak suwe wareg angge 
ano olomeneyen watukon ano nahu halug ebeyet sum wan tehonet ik 
umaruhu angge famen siyag angge ubam tag tegman eneg o hup aruhu. 
16Ebe men sum wan tehon men ik umaruhu fug halug alem siyahon ubam 
tag tegman eneg welaruhu,” ibag. 

Imamat 18 

Ap men hiyap men ambi atuk ane fahet ibag ane 

1 NINIKNI Allahn Musa fam ele uruk lit, 
2”Israel inap hiyag isahunon fahet iminon tu: Hit HINIKNI Allah An tu welahi. 
3Mesir kinangma welatikip ambehen yug inap arimanowen turuk ane hikit 
toho hiren turuk lamuhup fug. Kanaan kinang Anden hit hondog heneplug 
lahuk ambehen yug inap arimanowen oho turuk ane hikit toho hiren turuk 
lamuhup fug. 
4An hit HINIKNI Allah welahireg Anden tu men ari men turuk lamuhup ulug 
hiyag hisarikik ane hikit toho turuk lamuhup. 
5Ap san Anden komo heneptikik ane ari seneg laruhu halug ebe fano oluk 
welaruhu. An HINIKNI Allahn nele tu uruk lahi. 
6Hit sehelimuwon misig oho erek men ambi amuhup fug. An HINIKNI Allahn 
nele tu uruk lahi. 

7Hat hisinga men ambi atuk lit hikni siyahap tuhun fug. Nisinga wereg ulug 
haren sen ha fug. 
8Hat hikni uhe eke men ambi atuk lit hikni siyahap tuk fug. 
9Hat herek hikniyen indag tarukon men hisingan indag tarukon men hat 
hibam wereg halug oho ap winon ibam wereg halug oho it men ambi am fug. 
10Hat hinggareg siyahap tahun tohon ulug hilani malik hat hamlohowen 
indag tarukon men hat hahalohowen indag tarukon men ambi am fug. 
11Hat hikni uhe ekeyen indag utukon men ambi amuhup fug. An nerek wereg 
ulug haren sen ha fug. 
12Hat hikni uwan men ambi amuhup fug. An nikni amep minggirig ulug 
haren sen ha fug. 
13Humum men ambi amuhup fug. An nisinga amep minggirig ulug haren sen 
ha fug. 
14Hat hikni are uhe men ambi amuhup fug. An nisinga wereg ulug sen ha 
fug. 
15Hat hiyamalhe men ambi amuhup fug. An namlohowen tohon wereg ulug 
sen ha fug. 
16Hat hare uhe men ambi atuk lit hare siyahap tuk fug. 
17Hiyap hat men ambi atukon ahaloho men umbusag men ambi am fug. 
Hiyap an men ambi atukon amep minggirig ulug amben siyahon ari tuk fug. 
18Hat huhe oluk weregma at ehe men ambi amuhup fug. Nuheyen ehe fahet 
nandelahe uhu rohon ulug at ehe sen ha fug. 
19Hiyap pikalem sap turukmu siyag angge ubam tag tehen at men ambi am 
fug. 
20Siyag angge an nubam tag aruhu rohon ulug hare uhe men ambi am fug. 

21An HINIKNI Allah nunuk siyahap tuhuk tohon ulug aben tu Allah hag toho 
wereg perukon Molokh fahet humalik eke indokma yaluhun fug. 
An HIKNI Allahn nele tu uruk lahi. 
22Hiyap men ambi atuk hag toho ap angge men ambi atuk lit amben siyahon 
tuk fug. 
23Siyag angge unubam tag aruhu rohon ulug ap men hiyap menen wam 
yarohuk fug. Me nenepeyen ulug ari tuhup fug. 
24Anden tuk fug ihiyon ari ap o pumbuk obog toho Anden hit honolohotman 
yanggal enebuhukon arimanowen turuk. Hir oho siyag angge hunubam 
aruhu rohon ari hag toho turuk lamuhup fug. 
25-27Ap o pumbuk arimanowen turuk ane ariyen enengginang siyahap 
turusama aben me wituk hag toho ap arimano enengginangman wilip atuk. 
Ari fahet iren amben siyahon turuk hag toho hit men ap pohon hit sehelimu 
werehon menen oho turuk lamuhup fug. Anden tu men ari men turuk 
lamuhup ulug emberikikon ino seneg lit Anden komo heneptikikon hikit toho 
turuk lamuhup. 
28Aben me wituk hag toho ap o pumbuk arimano enengginangman wilip atuk 
hag toho hiren oho fobik kinang ari siyaha feselug wilip amuhup tohon! 
29Ap san amben siyahon Anden ihiyon ari turuk halug ori sehelimuwen 
elehap tuhup. 
30Kinang ino hit ngi am fugmu seneg inaben enesupmu roho amben siyahon 
turuk ane hiren turuk lit siyahap ta fug angge An nolohotman tuk teg ane 
eneg turuk lamuhup. An hit HINIKNI Allahn nele tu uruk lahi,” ibag. 

Imamat 19 

Ari-ari turuk lamuhup ulug Allahn Musa hiyag itfag ane 

1 NINIKNI Allahn Musa fam ele uruk lit, 
2”Israel inap hiyag isahunon tu, ’An HINIKNI Allah fano welahireg hit An 
numalikisi oho fano welamuhup. 

3Hit obog tohowen hiniknisi hinisingasi enele holtuk lamuhup, o sabir angge 
An wenggel niyaruk lit kel taruk lamuhup. An HINIKNI Allahn nele tu uruk 
lahi. 
4 Ap winonen nunumba ulug wel eneptukon arimano hiren wel eneptuk 
lamuhup fug. Besi ineyon fam wiri felug tu Allah hag toho wereg ulug wirim 
turuk lamuhup fug. An HINIKNI Allahn nele tu uruk lahi. 
5Hiren An nolohotma wam esetuk lamuhup halug Anden fano puhuken hiyag 
hisarikik ane hikit toho esetuk lamuhup. 
6Wam esebuhubon ino wabuhup sambil ino ano likiyamon ano naruk 
lamuhup. O hinahaneg angge nin tot wereg halug indokma yale feseruk 
lamuhup. 
7O hinahaneg angge naruk lamuhup halug tam esebuhubon ino fahet nirim 
puhuk. 
8Ap san o hinahaneg angge naruk laruhu halug An fahet emberukon 
saliyohap tuhuwon fahet alem ubam aruhu. Ap ino An numalikisi 
enesehelimu welaruhu fug. 
9 Hiren roti anggen paltuk lit hiniyabuk ilan ke werehon arimano paltuk 
lamuhup fug. Roti anggen paluhup ambeg nin fobik hebeloho ondolik laruk 
lamuhup fug. 
10Anggur anggen tahantuk lit yabukmu umbusuhubon fobik tahamin ulug 
suhuloho laruk lamuhup fug. Anggur anggen tahanoho wamburukon 
arimano ondoltuk lamuhup fug. Ap enengge elehon men pohon men fahet 
embeseruk lamuhup. An HINIKNI Allahn nele tu uruk lahi. 
11 Aben tohon hirag taruk lamuhup fug! Henele si ane uruk lit ap enele ying 
eneptuk lamuhup fug! 
12An nunuk siyahap naptuk lamuhup tohon Allah unuk fam sali emberuk lahi 
ulug henele si ane uruk lamuhup fug. An HINIKNI Allahn nele tu uruk lahi. 



341 

 

 
ALLAH WENE 

© 2018, Indonesian Bible Society. 
 

 
 

 

13 Hiren honori fam iren tohon og numag ulug honolok ane turuk lamuhup 
fug. Enenggengge yoholiyangge hilahup fug. Ap ekeyen yabuk wit hisaruk 
halug onggo sono og uruhuk puk fug angge we ino sambil og utuk lamuhup. 
14Ap inisanggo larehon huluwap enebuk fug angge inil hupnihon fuk toho 
wabukag ulug kalemma e yinggi feruk lamuhup fug. HINIKNI Allah An namu 
welahireg An fahet henekol toho welamuhup. 
15 Alem kong turuk lit fano roho haltuk lamuhup. Ap tu anggengge elehon, 
tu anggengge werehon ulug ap misig oho inibil am fug angge alem unubam 
wereg ane hikit toho kong turuk lamuhup. 
16Honori enebug il o eke la eke la turuk lamuhup fug! Alem kong turuk 
ambehen honori fahet war amag ulug henele ine roho uruk lamuhup fug. 
An HINIKNI Allahn nele tu uruk lahi. 
17 Honori men hili roho wereg lit ninirim peruk ane hunundama forohoman 
eneg alem siyahon hunubam aruhu rohon hunubam wereg ane haltuk 
lamuhup. 
18Honoriyen siyag ane hunubam turukon fahet anggolo wenggeltuk lit niren 
oho hebeloho siyag ane unubam tul peruk lamuhup fug! Hininggareg hinindi 
reg lahep hag toho honori winon oho hinindi enesug lamuhup ulug 
An HINIKNI Allahn uruk lahi. 
19An nele uruk lahiyon hinine roho seneg lamuhup! Hit henembohom 
arimano lebe ruruk angge winon wam men ambi reg elehon fam uwali 
lahaptuk lamuhup fug. Wen misig fam suburu ei men hom ei men sebe roho 
yatuk lamuhup fug. Hekel moholop men yanggik men mangno roho sum 
misig uruk lamuhup fug. 
20Ap ekeyen are fam an namingmingangge huhe tamon men telahe roho 
hilahunen og huruhuk ulug sali umbuhu angge famen areyen onggo uwan 
paluk fugmu ikni ino amingmingangge men nohoruk halug it pirenet alem 
unubam emberuk lamuhup angge famen hiyap ino amingmingangge wereg 
ulug pinggi wabuhup fug. 

21Ap inowen An nele pisan isalug siyag ane tuhuwon fahet wam domba abon 
misig An men Ambi Atuk Ibam sokolma imbik waharuk laruhu. 
22Siyag ane tuhuwon ino eleg amag ulug wam domba ino Allah fahet hubu 
lahaptuk ahun imam inowen waroho yaltuk laruhumu Anden siyag ane ino 
nambolmayap turuk laruhuk. 
23Hit o Kanaan kuhupteg e anggen narukon yabuhupmu Allahn it nahup fug 
peruk ulug anggen na fug angge weregman eneg mo ilig am wirig am 
turukmen hinahan aruhu. 
24Mo uhanehon fam e anggen obog toho NINIKNIYEN og nisarisiyon ulug An 
nubahet emberuk lamuhup. 
25Mo fuwabon fam eneg e anggen naruk lamuhup. Anden hiyag hisaruk 
lahiyon hikit toho turuk lamuhup halug e anggen anggolo uruk laruhu ulug 
An HINIKNI Allahn nele tu uruk lahi. 
26 Wam mebet angge naruk lamuhup fug. Pamongge unusuk fug angge wereg 
lit fulu ane turuk lamuhup fug! 
27-28Ap war atukon fahet enehangge honoruk men panisung men kong tuk 
fug angge henehap ke fili fam kiriring tuk fug angge hinisanggo paltuk 
lamuhup fug ulug An HINIKNI Allahn nele uruk lahi. 
29 Ap winonen Allah hag toho wereg ulug wel eneptuk angge foroho ibam 
hit heneholani yaying turuk lamag ulug imbisik laruk lit siyahap eneptuk 
lamuhup fug! Ari turuk lamuhubon ariyen hiyap obog tohowen Allah hag 
toho wereg perukon onolohotman yaying turukmen eneg henengginang ari 
siyahonen keleg uhu rohon. 
30O sabir angge An wenggel niyaruk lit kel taruk lamuhup! An wel naptuk 
ambeg fano roho foroho lamuhup ulug An HINIKNIYEN uruk lahi. 
31 Nit welamuhuk ane hiyag nisawag ulug ap warehon enehime wol eneptuk 
inap wereg ambeg laruk lamuhup fug! Hiren ari roho turuk lamuhup halug 
An men ambiyeg welamuhup fug ulug An HINIKNI Allahn uruk lahi. 

32Ap sabalon palimu weregma nit enepma welahe ulug let eneptuk lit An 
nubahet henekol toho welamuhup ulug HINIKNI Allahn uruk lahi. 
33 Ap pohon henengginang fam werehon unubam siyag ane turuk lamuhup 
fug. 
34Honori unubam fano ane turuk lahep hag toho ap pohon unubam oho turuk 
lit hininggareg hinindi reg lahep hag toho ir oho hinindi enesug lamuhup. 
Hit o Mesir wereg lit ap pohon hag toho welatikip ane fahet wenggel haruk 
lamuhup ulug An HINIKNIYEN hunubam uruk lahi. 
35 Suburu we tor angge sum fam fani rurukmu anggin eleg angge famen 
anggin ulug henele si ane uruk lamuhup fug! Wam tot teg angge famen hele 
alunggu ke wirim tulug henele si su reg uruk lamuhup fug! 
36Wirimangge hele men anggin fam emberuk angge men kubag men fam 
wirim atukon hikit toho eneg hiyag isaruk lamuhup. An HINIKNI Allah hit o 
Mesiren og heneplug wilip atikikon inowen nele tu uruk lahi. 
37Ari roho turuk lamuhup ulug hiyag hisaruk lahi ane hinine roho seneg 
lamuhup. An HINIKNI Allah welahiyonen nele aru ihi,” ibag. 

Imamat 20 

Allah ubabut fanowon olohotman tuk teg ane fahet ibag ane 

1 NINIKNI Allahn Musa fam ele uruk lit, 
2”Israel inap hiyag isahunon tu: Israel hinap sehelimuwon ekeyen ano ap 
pohon hit sehelimu werehon misihen ano aben tu Allah hag toho wereg 
perukon Molokh fahet umalik eke indokma yaluhu halug ar oho war amag 
ulug helep fam ware fusuhup. 
3Ap inowen umalik Molokh fahet emberuk ane ariyen An nunuk fanowon 
apmayap naptuk lit An wel naptuk ibam oho siyahap turuk ulug An norohole 
olok toho ap ino kim hahukteg ori sehelimuwen elehap tuhuk. 
4Ap inowen umalik eke Molokh fahet emberukmu Israel inaben yet hahup 
angge famen inil embeseruk lit ap ino ware fusuhup fug halug 

5An norohole olok toho at men ori men yet isahukteg aret at ombolim laruk 
lit Molokh men yaying turukonet onori sehelimuwen elehap enebuhuk. 
6Ap warehon enehime wol eneptuk inap men fulu roho hiyag isaruk inap 
men enembeg laruk lit it men yaying turukon arimano An norohole olok toho 
yet isahukteg onori sehelimuwen elehap enebuhuk. 
7Hit HINIKNI Allah An tu welahireg siyag angge hit hunubam tag tehon 
puhunap turuk lit hunubabut fano welamuhup. 
8An HINIKNI Allahn hit An nanggengge welamuhup ulug mumal 
heneptikikmu hit An numalikisiyen tuk teg ane fahet hiyag hisarikikon hikit 
toho turuk lamuhup. 
9Ikni isinga huluwap eneptuk ahun ino war aruhu. Ikni isinga huluwap 
eneptuk lit alem angginon ubamap tarisi ulug ware fusuhup. 
10Ap ekeyen are uhe yarog taruk halug ap ino men hiyap ino men mangno 
roho unusuhup. 
11Ap misihen ikni uhe eke men ambi atuk lit ikni apmayap turuk halug alem 
siyahon unubamap tarusa ulug enebe pirenet unusuhup. 
12Ap eke iyamalhe men ambi atuk halug amben siyahon turuk lit alem 
angginon unubamap tarusa ulug it pirenet unusuhup. 
13Ap ekeyen hiyap men ambi atuk hag toho are ap angge men ambi atuk 
halug amben siyahon turuk lit alem angginon unubamap tarusa ulug it 
pirenet unusuhup. 
14Ap ekeyen hiyap men isinga men og enesug halug mondabi siyag ane 
turuson ari nit sehelimuwen eleg amag ulug ap inowet hiyap piren itanowet 
indokma yal enebuhup. 
15Ap wam men ambi atukon ware feseruk lit wam ino oho ware fesehup. 
16Hiyap wam men ambi atukon inggarehen siyahap tarisi ulug ware feseruk 
lit wam ino oho ware fesehup. 

17Ap eke erek ikniyen indag tarukon men isingan indag tarukon men ambi 
atuk halug ininggali ane turuk lit alem angginon unubamap tarusa ulug abet 
hiyabet onori enelukeman unusuhup. 
18Ap ekeyen hiyap pikalem sap turukon men ambi atmin ulug turukmu hiyap 
inowen nirim puk fug angge at men ambi atuk halug it piren itano onori 
sehelimuwen elehap enebuhup. 
19Hat humum men hikni uwan men ambi am fug. It enemep minggirig lit 
ambi atuk ane ariyen alem angginon unubamap taruk. 
20Ap eke ikni are uhe men ambi atuk lit ikni are siyahap turuk halug alem 
angginon unubamap tarukon ariyen malik indag ta fug angge weregman 
eneg war amuhup. 
21Ap ekeyen are uhe yarohoruk lit are apmayap turuk halug amben siyahon 
turukon ariyen malik indag ta fug angge welamuhup. 
22Anden ari-ari turuk lamuhup ulug hiyag hisarikik ane hinine roho seneg lit 
Anden komo heneptikikon hikit toho turuk lamuhup halug eneg hit kinang 
Anden hondog heneplug lahuk ambehen yanggal henebuhup fugmu amusun 
toho welamuhup. 
23Ap o pumbuk Anden hit honolohotman yanggal enebuhukon arimanowen 
siyag-siyag ane arimano obog toho turukmu Anden yet isalug me nape 
naptuk. Ari fahet iren enesupmu roho turukon hikit toho hiren oho turuk 
lamuhup fug. 
24Ap arimano enengginang ag owe men kin ahaluwe men eleg am fug angge 
mondabi anggolo wereg ambeg Anden og hisahuk ulug sali emberikik ane 
hikit toho hit ngi arik kuhup. An HINIKNI Allah ap o pumbuk obog toho 
sehelimuwen hit henemu eneg mumal heneptikikon inowen nele tu uruk 
lahi. 
25Ari fahet nit Allahn mumal neneptisiyon ulug Allahn peruk ane roho wam 
na hahon tu, na fug tehon tu, suwe na hahon tu, na fug tehon tu ulug honoluk 
aruhu. Wam, suwe, lebe ruruk angge enehum sap fam larukon men An 

nubahet umbuk fug teg angge arimano saliyog nahup fug ulug hiyag 
hisarikikon hiren naruk lit siyahap tahup tohon! 
26An HINIKNI Allah fano welahi hag toho hit An numalikisi oho fano 
welamuhup. Ap o pumbuk obog toho sehelimuwen hit eneg An nanggengge 
welamuhup ulug mumal heneptikikon inowen nele tu uruk lahi. 
27Ap enembol fam angge men mungguwat selmon menen teko lahu ane ulug 
ap ano hiyap ano feneyen enele si ane hiyag isaruk halug alem angginon 
unubamap tarusa ulug helep fam unusuhup,” ibag. 

Imamat 21 

Imamen tuk teg ane fahet ibag ane 

1 NINIKNI Allahn Musa fam ele uruk lit, ”Harun umalikisi hubu lahaptuk inap 
imam inap arimano hiyag isahunon tu: Imam eke siyag angge ubam tag 
aruhu rohon are Israel ahun wareg angge senebuhu fug. 
2We an namep minggirig ulug isinga, ikni, amloho, ahaloho, ori wareg angge 
sen enebuhu. 
3Erek ahun elehon at ibam werehon wareg angge oho senetep fug angge 
famen nerek ulug senetuk laruhu. 
4Inggarehen siyahap tahu rohon umbarikisi wareg angge sen enebuhu fug. 
5 Imamen ap war atukon fahet enehangge oruk men panisung men kong tuk 
fug angge welaruhu fug, ahap ke fili fam kiriring tuhu fug. 
6Imam arimanowen An nunuk fanowon siyahap nabuhup tohon An Inikni 
welahiyon nolohotma fano welamuhup. Iren An INIKNI Allah fahet naruk 
angge nungge-nungge imbik waharuk lit hubu lahaptuken unubabut puhun 
toho welamuhup. 
7Imam arimanowen nit Ninikni Allah anggengge welahereg puhun toho 
welamuhuk ulug hiyap yaying turukon men, aben siyahap turukon men, 
ahunen embeserukon men hilahup fug. 

8Imam arimano An nolohotma wereg lit An nubahet naruk angge imbik 
waharukon haltuk lamuhup ulug mumal eneptisi inap wereg ulug enebe 
siyahap eneptuk lamuhup fug. An HINIKNI Allah fano welahi hag toho hir oho 
An numalikisi hunubabut fano welamuhup ulug mumal heneptikikon inowen 
nele tu uruk lahi. 
9Imam ahaloho ekeyen yaying turuk lit siyahap taruk halug ikni Allahn 
mumal tarisiyon ino oho siyahap tirisi ulug indokma yale fusuhup. 
10Imam onowe suwon welaruhun ulug sum fanowon wan teberuk lit e zaitun 
ahaluwe unggulmu are reberuk ahun inowen ap war atukon fahet oruk kong 
tuk fug angge welaruhu fug. At asum oho tararag isahu fug. 
11Ap warehon iraham lahu fug. Siyag angge ubam tag aruhu rohon ikni isinga 
warehon oho iniraham lahu fug. 
12Hat Allah anggengge welaruhun ulug enehangge e ahaluwe unggulmu are 
reg angge re imam onowe suwon ino An wel naptuk ibamen wilip aruhu fug. 
An nibam embeselug wilip atuk ane ariyen An nibam siyag aruhu rohon! 
An HINIKNI Allahn nele tu uruk lahi. 
13Imam onowe suwon inowen hiyap yu werehon eneg hilahu. 
14-15Malik indag tarukon siyag angge unubam tag teg laruhu rohon ulug 
imam onowe suwon inowen hiyap yuwohon men, ahunen embeserukon men, 
aben siyahap turukon men, yaying turukon men hila fug angge ori winon 
enehaloho yu werehon eneg hilahu. An nolohotma puhun toho welaruhu 
ulug mumal taruk lahiyon inowen nele tu uruk lahi,” ibag. 
16Ari ibareg NINIKNI Allahn Musa fam nin ele uruk lit, 
17”Harun hiyag uruhunon tu: Haren enderuhunen endebuhubon 
sehelimuwon enebe siyahonen An Allah nolohotma nungge-nungge imbik 
waharuk lamuhup fug. 
18Ap inil hupnihon men, unuyug siyahon men, onorohole siyahon men, 
enebe siyag tehon men, 

19ininggik unuyug fala rehon men, 
20enembol simbuk tehon men, unuwag horohon men, inil homanggen tohon 
men, enehap siyahon men, unuwali sahaloho unusurukon men An nubahet 
hubu lahaptuk ambeg iraham waharuk lamuhup fug. 
21Harunen ondohowonen endebuhubon sehelimuwon enebe siyahonen 
naruk angge nungge-nungge NINIKNI Allah fahet umbul ulug An horogma 
waharuk lamuhup fug. 
22An horogma wam fug angge An fahet emberuk angge fanowon men 
mondabi fano angge men minggiroho naruk lamuhup. 
23Enebe siyahon arimano o sabo fanowon hili Mondabi Fanoma suwaleg 
ambeg sok latuk asum alukema laruk lit hubu lahaptuk ambeg iraham oho 
laruk lamuhup fug. Enebe siyahon An wel naptuk ambeg kuruk ane ariyen 
An nibam men An nolohotma foroho angge men siyag aruhu rohon. Siyag 
aruhu rohon ulug yet teg lahiyon HINIKNI Allahn nele tu uruk lahi,” ibag. 
24Ibag ane ari Musa inowen Harun umalikisi men Israel inap obog toho men 
hiyag isibag. 

Imamat 22 

Allah fahet emberuk angge fahet ibag ane 

1 NINIKNI Allahn Musa fam ele uruk lit, 
2”Harun men umalikisi men hiyag isahunon tu: An nunuk fanowon siyahap 
nabuhup tohon Israel inaben An nubahet imbik waharuk angge arimano 
Allahn tohon ulug siyahap tuhup fug. An HINIKNI Allahn nele tu uruk lahi. 
3Hit sehelimuwon eke men hiren endebuhubonen endebuhubon 
sehelimuwon eke men siyag angge unubam tag tegman Israel inaben An 
nubahet emberuk angge horogma lahubon arimano An nolohotman elehap 
enebuhuk. An HINIKNI Allahn nele tu uruk lahi. 
4Harunen ondohowonen endebuhubon enehap salukangge rohon men 
eneyeman mulen wiliptukon men siyag angge unubam tag tehon eleg am 

fugmu An nubahet emberuk angge naruk lamuhup fug. It sehelimuwon san 
ap wareg angge sen harukon men, ap nohorukmen ayenggol wilip atukon 
men, 
5lebe ruruk angge enehum sap fam larukon Anden senebuhup fug irikikon 
men, ap siyag angge eke hag eke hag unubam tag tehon men tung eneptuk 
halug 
6siyag angge ubam tag tehen An nubahet emberukon na fug angge weregman 
eneg o hup aruhumu ebe ik umaruhu. 
7O hup aruhumu siyag angge ubam tag tehon ino eleg aruhu. Eleg aruhumu 
An nubahet emberukon imamen naruk angge werehen minggiroho naruk 
laruhu. 
8Siyag angge ubam tag aruhu rohon ulug imamen wam wareg angge men 
olomeneyen watukon men naruk laruhu fug. An HINIKNI Allahn nele tu uruk 
lahi. 
9Imam arimanowen yabuk ari-ari turuk lamuhup ulug Anden komo eneptikik 
ane senegman eneg welamuhup. An nolohotma emberuk angge siyahap 
turuk lamuhup halug alem siyahon unubam aruhumu war amuhup. 
An HINIKNI Allah namingmingangge welamuhup ulug mumal eneptikikon 
inowen nele tu uruk lahi. 
10Imam onori it inibam werehonen An nubahet emberuk angge minggiroho 
naruk lamuhup. Ap pohon imam inibam werehon men ap yabuk wit isarukon 
menen An Allah nubahet emberuk angge minggiroho naruk lamuhup fug. 
11Imamen ap ayeg waroho enemingminganggeyap tarukon men 
enemingmingangge inibamen indag atukon menen An nubahet emberuk 
angge minggiroho naruk lamuhup. 
12Imam ahaloho eke olma ahun ekeyen hilahu halug An nubahet emberuk 
angge minggiroho naruk laruhu fug. 
13Hiyap ino umalik indag ta fug angge yuwog aruhu halug oho umalik indag 
ta fugmu ahunen umbusuhu halug oho tuhummu nikni men welatikik hag 

toho welamuhuk ulug ikni ibam suhuloho waruhureg naruk angge ikniyen 
tohon minggiroho naruk laruhu. Ap imam wereg elehonen naruk lamuhup 
fug. 
14Ap sa apelehen An nubahet emberuk angge saliyog naruk halug aren 
narukon hikit toho imam hebeloho og utukon palu fuwaben tebelug fuwabon 
ino sebe roho og uruhu. 
15Israel inaben An HINIKNI Allah nubahet emberuk angge ap misihen oho 
saliyog nahu rohon ulug imam arimanowen yet teg lamuhup. 
16Saliyog naruk ane ariyen Israel inap alem siyahon unubam aruhu rohon! 
An HINIKNI Allah nolohotma fano welamuhup ulug mumal heneptikikon 
inowen nele tu uruk lahi,” ibag. 
17Ari ibareg NINIKNI Allahn Musa fam nin ele uruk lit, 
18”Harun umalikisi men Israel inap obog toho men hiyag isahunon tu: Israel 
inap sehelimuwon ekeyen ano ap pohon ekeyen ano NINIKNI Allah fahet wam 
waroho hubu lahabuhuk ulug sali emberikik ane hikirap tuhuk peruk halug 
oho nindi nahiyehen At fahet wam waroho yaluhuk peruk halug oho 
19NINIKNI Allahn hiren walug waharuk lamuhubon fahet fano pukag ulug 
wam yuhambukon siyag teg elehon sapi ano domba ano kambing ano imbik 
waharuk lamuhup. 
20Wam siyahon walug waharuk lamuhubon fahet NINIKNI Allahn siyag peruk 
laruhu. 
21Ap ekeyen NINIKNI Allah olohotman wam nahuk ulug sali emberikik ane 
hikirap tuhuk peruk halug oho ninindi nenehiyehen At olohotman wam nul 
peruk halug oho NINIKNI Allahn fano pukag ulug wam sapi kambing domba 
siyag teg elehon eneg imbik waharuk laruhu. 
22Wam inil hupnihon men, unuyug fala rohon men, enebe siyahon men, 
kiribuaha rehon men, pot yihikon men NINIKNI Allah fahet imbik waharuk 

lamuhup fug. Wam siyahon arimano NINIKNI Allah fahet waroho hubu 
lahaptuk lamuhup fug. 
23Nindi nahiyehen Allah fahet wam eke umbuhuk perukonen wam sapi ano 
domba ano unuyug yaron men unuyug horohon men imbik wam teg 
lamuhup. Allah fahet wam eke umbuhuk ulug sali emberikik ane hikirap 
tuhuk perukonen wam unuyug siyahon arimano fahet NINIKNI Allahn siyag 
pemisi ulug imbik waharuk lamuhup fug. 
24Wam unuwali sahaloho unusurukon men unuwali og eneptukon 
men NINIKNI Allah fahet imbik waharuk lamuhup fug. Hit henengginangman 
wam unuwali og eneptuk lamuhup fug. 
25Wam ap o winamonen unuwali ohowon oho hiren ayeg waroho wahupteg 
Allah fahet imbik waharuk lamuhup fug. Wam siyahon arimano imbik 
waharuk lamuhubon fahet NINIKNI Allahn siyag peruk laruhu,” ibag. 
26Ari ibareg NINIKNI Allahn Musa fam nin ele uruk lit, 
27”Wam sapi domba kambing men indag atuk sambilen tulug isinga men hup 
sabirenam weregman eneg o likin angge aruhumu eneg An HINIKNI Allah 
fahet imbik wam teg lamuhup. Wam arimano waroho hubu lahaptuk ane 
fahet Anden fano peruk laruhuk. 
28Wam sapi kambing domba isinga men umalik men o misihim sambil 
ambiyeg watuk lamuhup fug. 
29-30NINIKNI Allah wel tul ulug An nolohotman wam nul peruk lamuhup 
halug NINIKNI Allahn fano pukag ulug wam ino wabuhup sambil obog toho 
naruk lit sono likiya nahukon ulug we tor angge oho umbat taruk lamuhup 
fug. An HINIKNI Allahn nele tu uruk lahi. 
31Anden ari-ari turuk lamuhup ulug kong toho imbihi ane ari obog toho 
hinine roho seneg lamuhup ulug An HINIKNI Allahn uruk lahi. 

32An nunuk fanowon siyahap nabuk fug angge nebe usa fulu nahun fahet 
Israel hinap obog tohowen henekol toho welamuhup. Anden hit An 
numalikisi welamuhup ulug mumal heneptikikteg 
33An Hinikni fam wenggel niyaruk lamuhuben o Mesir kinang famen hondog 
heneplug wilip atikikonen uruk lahi,” ibag. 

Imamat 23 

Allah wel tul ulug mangno atuk sambil fahet ibag ane 

1 NINIKNI Allahn Musa fam ele uruk lit, 
2”Allah wel tul ulug mangno atuk lamuhup sambil fahet ap obog toho hiyag 
isil laruk lamuhuben Israel inap hiyag isamihinon tu: 
3O falfalikenam o yabuk wituk lamuhup. O sabir angge Sabat o yabuk 
embeselug kel taruk lit An HINIKNI Allah wel nabul ulug o kema-kema hit 
welamuhup ambehen mangno atuk lamuhup. 
4An HINIKNI Allah wel nabul ulug mangno atuk lamuhup sambil sali emberuk 
lahi ane hikit toho turuk lamuhubon tu: 
Wam Paskah esetukon men suburu roti ragi embeselug wirako narukon men fahet ibag 

ane 
(Bil 28:16-25) 

5  Pikalem misihon fam hup nunggul hurikenam atuk sambil mo ubuk 
urukmu An HINIKNI nunuk palimuwap tul ulug wam Paskah esetuk lamuhup. 
6O nuwal fimahon sakan turuk halug roti suwap turuk angge ragi embeselug 
wirako narukmen eneg o sabirenam aruhu. 
7-8O sabirenam hiren An fahet suburu yaltuk lamuhup. Roti ragi embeselug 
narukon ak tuhup sambil ino men o sabir angge men yabuk angginon wa fug 
angge An nubam sembahyang ul ulug mangno atuk lamuhup. 
9-10Hit kinang Anden og hisahukon fam kuhupteg suburu roti anggen yatuk 
lamuhubon wirik atuk halug tam kong toho het turuk lamuhubon ino An 
namingmingangge imam inap og isa waharuk lamuhup. 

11O sabiren angge kel talug likiyamon imam arimanowen roti anggen it og 
isaruk lamuhubon ino An nunuk fam emberuk lamuhupmu An hit fahet 
nahiyeg toho welaruhuk. 
12Roti anggen An fahet umbuhup sambil ino wam domba umalik ap angge 
mo misig welaruhuwon fanowon men 
13roti anggen lilibug tohon sum misig anggin te 2 kilogram e zaitun ahaluwe 
men sebe roho yaltuk lamuhupmu Anden amben fano peruk laruhuk. Anggur 
ahaluwe kubag eke An nubahet emberuk lamuhup. 
14Roti anggen oluk angge oho wirako oho hit tam nalug An nubahet fobik 
emberuk lamuhup fug. Anden uruk lahi ane aru hit o kema-kema wereg lit 
turukmen eneg hunumalikisi fobikonen oho turuk lamuhup. 

Suburu keron Allah fahet emberuk lamuhup sambil fahet ibag ane 
(Bil 28:26-31) 

15 O sabiren angge Sabat kel talug likiyamon suburu roti anggen tam kong 
toho het turuk lamuhubon An HINIKNI Allah fahet emberuk lamuhup sali 
winag harukmen Sabat sabiren aruhumu 
16likiyamon suburu keron An nubahet emberuk lamuhup. 
17O wal tanehen roti anggen tam paltukukon Allah fahet umbul ulug roti 
anggen lilibug tohon anggin piren 2 kilogram famon men suwap turuk angge 
ragi men tag toho wirahowon piren walug waharuk lamuhup. 
18Roti emberuk lamuhup sambil ino wam domba umalik mo misig 
welaruhuwon sabiren, wam sapi kabiniyon misig, kambing piren enebe 
fanowon eneg, suburu men anggur ahaluwe men An nubahet yaltuk 
lamuhupmu An HINIKNI Allahn amben fano peruk laruhuk. 
19Niren siyag ane turuk laheyon elehap timisi ulug wam kambing abon eke 
waroho yaltuk lit Allah men mangno amul ulug wam domba abon mo misig 
famon piren waroho esetuk lamuhup. 
20Roti men wam domba umalik piren itano men imamen NINIKNI Allah fahet 
emberukon ulug ininggarehen naruk lamuhup. 

21Ari turuk lamuhup sambil ino yabuk angginon wa fug angge An wel nabul 
ulug mangno atuk lamuhup. Anden uruk lahi ane aru hit o kema-kema wereg 
lit turukmen eneg hunumalikisi fobikonen oho turuk lamuhup. 
22 Hiren roti anggen paltuk lit hiniyabuk ilan ke werehon arimano paltuk 
lamuhup fug. Roti anggen paluhup ambeg nin fobik hebeloho ondolik laruk 
lamuhup fug. Ap enengge elehon men pohon men fahet embeseruk lamuhup 
ulug An HINIKNI Allah inowen hunubam uruk lahi. 

Mo ilig atug heriyegma Allah wel turuk lamuhup ulug hiyag isibag ane 
(Bil 29:1-6) 

23-24Pikalem sabiron ket inam atuk sambil ino waruk ele ine roho tung 
turukmu hol halug hit kel taruk lit An Hinikni wel nabul ulug palu atuk 
lamuhup. 
25O ino sambil yabuk angginon wa fug angge wereg lit An nubahet suburu 
yaltuk lamuhup. 

Siyag ane turukon elehap turuk sambil fahet ibag ane 
(Bil 29:7-11) 

26-27 Pikalem sabiron fam hup numenam atukmu siyag ane turuk laheyon 
elehap timisi ulug suburu na fug angge wereg lit henebe mangno roho An 
wel naptuk lamuhup. An wel naptuk lit suburu yaltuk lamuhup. 
28NINIKNI Allahn nit nunubam siyag ane werehon elehap timisi puhup sambil 
ino o yabuk wibuk fug angge welamuhup. 
29O ino sambil ap misihen nungge-nungge nahu halug ap ino An numalikisi 
enesehelimu welaruhu fug. 
30Ap san o yabuk wiruhu halug oho An ninggarehen pinggi ware fusuhuk. 
31Anden nele uruk lahi ane aru hit kema-kema wereg lit turukmen eneg 
hunumalikisiyen oho ari roho turuk lamuhup. 
32Pikalem ino fam o soho atuk sambil mo ubuk urukmu ak turuk lamuhup 
angge o Sabat kel taruk hag toho kel taruk lit suburu na fug angge weregman 
eneg likiyamon mo ubuk uruk laruhu. 

O saboma nohoruk lit Allah wel turuk sambil fahet ibag ane 
(Bil 29:12-40) 

33-34 Pikalem sabiron fam hup nuwal fimahen atuk sambil ino henebe 
mangno atuk lit nit lek ke o sabo wiroho nohil laruk latukuk ulug wenggel 
haruk lit 
35-36likiya hupmu suburu An nubahet yaltukmen eneg o sabirenam aruhu. Ak 
tuhup sambil men o likin aruhu sambil men yabuk angginon wa fug angge 
wereg lit An wel naptuk lit suburu yaltuk lamuhup. 
37An HINIKNI Allah wel nabul ulug mangno atuk lamuhup sambil fahet Anden 
ihi ane hikit toho ap obog toho hiyag isaruk lamuhup. Mangno atuk lamuhup 
sambil wal taneg An nubahet emberuk lamuhup ulug imbihiyon hikit toho 
suburu men wam men yaltuk lit suburu winon men anggur ahaluwe men 
yaluk fug angge emberuk lamuhup. 
38Ari hag toho turuk lit o sabiren angge Sabat An wel naptuk hag toho 
winasul oho hinindi fam umbul ulug emberukon men hiren tam sali uruk ane 
hikit toho emberukon men imbik waharuk lit wel naptuk lamuhup. 
39 Pikalem sabiron fam hup nuwal fimahen atuk sambil roti anggen obog 
toho paluhup sul ino henebe mangno atuk lit henehiyeg toho yunggultukmen 
eneg hup sabirenam aruhu. Ak tuhup sambil men o likin aruhu sambil men 
kel taruk lit An wel naptuk lamuhup. 
40Ak tuhup sambil ino e anggen fanowon eneg tahantug e palma inggila men 
e inggik inggila anggolo werehon men fala roho walug henehiyeg toho 
An HINIKNI Allah nolohotma henehiyeg toho yunggultuk lamuhup. 
41Mo ekeyon-ekeyon fam ari roho yunggultukmen eneg o sabirenam aruhu. 
Anden uruk lahiyon aru hikit toho hiren turukmen eneg hunumalikisiyen 
oho turuk lamuhup. 
42Israel inap obog toho e inggila fam o sabo wiroho nohorukmen eneg hup 
sabirenam aruhumu 
43hunumalikisi fobikonen NINIKNI Allahn nunumbasi o Mesiren og eneplug 
wilip atfareg e inggila fam o sabo wiroho nohil laruk lamuhup ulug hiyag 

isibag ane fahet inindimu onoluk amuhup ulug An HINIKNI Allahn uruk lahi,” 
ibag. 
44Allahn ari ibagma Musan Israel inap unubam Allah wel tul ulug mangno 
atuk lamuhup sambil alem tu men tu men turuk lamuhuk ulug hiyag isibag. 

Imamat 24 

Iral fahet e zaitun ahaluwe waruk lamuhup ulug hiyag isibag ane 
(Kel 27:20-21) 

1 NINIKNI Allahn Musa fam ele uruk lit, 
2”O sabo fanowon fam iral ino misihim oho war am fug angge umbagpag 
turuk lit eneg welaruhu ulug Israel inaben e zaitun ahaluwe il fanowon eneg 
walug waharuk lamuhuben hiyag isahun. 
3Walug waharuk lamuhupmu iral sum peti Wene Numen haharehon elma 
kilabeg angge mapmu roho aluke fil pilabehon olohotma werehon ino hupmu 
famen umbagpag turukmen eneg o sakan turuk laruhu ulug Harun umalikisi 
menen foroho lamuhup. Ari turuk lamuhubon fahet hiyag hirihiyon ari Israel 
hinaben endebuhubonen endebuhubon arimanowen oho mondabi senegman 
eneg welamuhup. 
4Iral emberuk ambeg emas orohole mondabi fanowon fam wirigmu iral 
ino NINIKNI Allah olohotma likiya hupmu umbagpag turukmen eneg 
welaruhu ulug Harun inowen yet teg laruhu,” ibag. 

Roti anggen Allah olohotma emberukon fahet ibag ane 

5  NINIKNI Allahn Musa fam nin ele uruk lit, ”Roti anggen fano lilibug tehon 
kubag nisanggowen wahunteg roti nisanggowen tag toho wiraruhun. 
6Roti wiraruhunon itano o sabo fanowon fam sum tuhuloho pilabehon 
olohotma e tuwalehon emas fam hililip toho lombog tehon fam emberuk lit 
roti altap toho falfaliken-falfaliken imbil lahakun. 
7Roti altap toho imbil lahakunon emberimu e ahaluwe amben mondabi 
fanowon umbuhun. Umbuhunteg roti arimano NINIKNI Allahn tohon ulug e 
ahaluwe amben fanowon emberimu umbuhunon ino indokma yale fuhun. 

8Roti arimano e tuwalehon ino fam An HINIKNI Allah nolohotma weregman 
eneg o sabir angge aruhumu Harun inowen roti keron eke emberuk laruhu. 
Ari roho turuk lamuhup ulug hiyag hirihi ane ari Israel inaben 
endebuhubonen endebuhubon arimanowen oho senegman eneg welamuhup. 
9Harun inowen roti keron embemin ulug tam emberukon arimano oko 
wahureg umalikisi menen naruk lit NINIKNI Allah fahet emberuk angge 
minggiroho nul ulug o fanoman eneg naruk lamuhup. Imamen naruk 
lamuhup ihiyon ari Harunen ondohowonen endebuhubon arimanowen 
mondabi senegman eneg welamuhup,” ibag. 

Allah abug ibag ahun eke ware fisibag ane 

10O misihim sambil Israel hiyaben Mesir ahun indag itfahon eke Israel inaben 
o sabo wirig ambeg kik watfareg Israel ahun eke men yik aptuk latfag. 
11Ap ino isinga unuk Selomit unggul unuk Dan ahun Dibri ahaloho inowen 
Mesir ahun indag itfahon inowen are men yik aptuk lit NINIKNI Allah abug 
uruk lit lukuram siyahon sipuk toho pet tibag. Pet turukmu hol hibareg Israel 
inaben ap ino hondoholug Musa ambeg libag. 
12Libagma ap ino inggik hele waroho kilapfareg NINIKNI Allahn hiyag 
nisamisi ane holtul ulug nangno reg latfag. 
13Mangno reg lit weregman NINIKNI Allahn Musa fam ele uruk lit, 
14”Ap ari o sabo wirig ambehen hondoholug wilip atihipteg selma lalihip. 
Lalihipteg ap ariyen An nunuk siyahap naptukmu holeheson arimanowen 
ininggik unggulmu umbulusama ap luhaloho werehon obog tohowen helep 
fam ware feselihip. 
15Ware fusuk ohoma humalikisi Israel inap hiyag isamihinon tu: Allah 
lukuram siyahon sipuk toho pet turukon arimano alem angginon unubam 
aruhu. 
16Israel inap sehelimuwon ekeyen ano ap pohon ekeyen ano NINIKNI Allah 
abug uruk halug Israel inap luhaloho werehon arimanowen helep fam ware 
fusuhup. 

17Ap san ap eke ware feseruk halug ar oho war aruhu. 
18Ap san wam aben tohon ware feseruk halug wam ngi ahun hebeloho og 
utuk lit wam fahet wam wirim tuk teg. 
19Ap ekeyen ap eke mep toho ware feseruk halug hebeloho watuk lit aren 
mep toho watuk ane hikit toho inggareg ubam turuk lamuhup. 
20Hebeloho watuk lit inggik kong tohon fahet inggik kong tohon wirim tuk 
teg, il fahet il wirim tuk teg, ayeg fahet ayeg wirim tuk teg. Ap ekeyen watuk 
ane hikit toho inggareg ubam turuk lamuhup. 
21Ap san wam aben tohon ware feseruk halug wam eke hebeloho og uruhu. 
Ap ware feserukon arimano war amuhup. 
22Hebeloho watuk ane fahet ihiyon ari Israel inap yuhon men ap pohon men 
unubam ambi roho turuk lamuhup ulug An HINIKNI Allahn uruk lahi,” ibag. 
23NINIKNI Allahn ibag ane ino Musan Israel inap hiyag isibag. Hiyag isibag 
ane ino hikit toho ap Allah abug ibahon ino hondoholug o sabo wirig 
ambehen wilip atfareg helep fam ware fisibag. 

Imamat 25 

Aben tohon hebeloho og isaruk li Yobel fahet ibag ane 
(Ul 15:1-11) 

1  NINIKNI Allahn tom Sinai famen Musa fam ele uruk lit, 
2”Israel inap hiyag isahunon tu: Hit kinang Anden og hisahukon fam 
kuhupteg welamuhup halug NINIKNI Allah wel tul ulug o sabir angge kel 
taruk lahep hag toho nit nenengginang oho kel tawag ulug mo sabiron fam 
yabuk wituk lamuhup fug. 
3Hiren hiniyabuk wituk lit suburu yaho feheg yahal teheg hele anggur inggik 
paleheg anggen tahane feheg turukmen eneg mo ilig am wirig am turuk lit 
falfalikenam lahumu 
4mo sabiron fam hiren nungge-nungge yabuk fug angge hele anggur inggik 
paluk fug angge welamuhup. Hiren o sabir angge kel taruk lit An wel naptuk 

lahep hag toho NINIKNI Allah unuk su amag ulug hit henengginang oho mo 
sabiron fam kel taruk laruhu. 
5Kinang we tem toho kel tawag ulug hiniyabukmuwen amu fahaltug wilip 
atuk angge suburu yahal ta fug angge anggur anggen oho tahan taruk 
lamuhup fug. 
6Kinang kel taruk li hiniyabuk wituk ambeg selman amu fahaltug wilip atuk 
angge eneg hit men henemingmingangge abet hiyabet, ap pohon hit 
sehelimu yug atukonet, ap yabuk wit hisarukonet naruk lamuhup. 
7Selman wilip atuk angge arimano hit henembohom men wam eli, pak, 
olomene menen oho naruk lamuhup. 
8Mo ilig am wirig am turukmen teng misig nubam hilag falfalik fuman 49 
aruhu halug hiren mo sabiron fam hiniyabuk wibuk fug angge welamuhubon 
hininggik winag harukmen sabirenam aruhu. 
9Mo ino fam pikalem sabiron inam aruhumu hup numenam welamuhupteg 
siyag ane turukon elehap turuk sambil welahe ulug kinang atogman atogma 
waruk ele ine roho tung til laruk lamuhup. 
10Tung til laruk lamuhup ane ariyen mo misig tu fam Israel ninap nininggik 
lol neneptukon o yoho ak tehek ulug onoluk aruhu. Mo unuk Yobel ino sali 
obog aruhumu Israel inap obog toho kinang unumbasiyen lin isarukon ap 
winonen onggo paltukon nin hebeloho ininggareg ngi amuhup. Ap paleg 
angge fahet onggo paluk fug tehen enemingminganggeyap eneptukon oho 
ininggik lol enebuhupmu inibam suhuloho waharuk lamuhup. 
11Mo Yobel fam hiniyabuk wibuk fug angge hele anggur inggik paluk fug 
angge amu fahaltug wilip atukon arimano yahal ta fug angge welamuhup. 
12Mo ino fam hiren Allahn peruk ane hikit toho turuk lamuhuben we 
anggenman amu wilip atuk angge naruk lamuhup. 
13Naruk lit Israel hinap obog toho kinang hunumbasiyen lin isarukon ap 
winonen onggo paltukon hebeloho ngi amuhup. 

14Hiren kinang ayeg waroho wul peruk lamuhup halug oho kinang og usul 
peruk lamuhup halug oho onggo fahet honori enele ying eneptuk lamuhup 
fug. 
15Hiren kinang ayeg waroho wul peruk lamuhup halug mo Yobel sali ino 
horog teg ano yat teg ano ulug wenggel haruk lit onggo wirim toho paltuk 
lamuhup. Horog teg halug anggen tor angge naruk lamuhup ane hikit toho 
onggo tor angge og isaruk lamuhup angge famen mo Yobel sali yat teg halug 
anggen su roho naruk lamuhup ane hikit toho onggo su roho og isaruk 
lamuhup. 
16Mo Yobel fam kinang hebeloho ngi ahun og umuhup li uwanma mo eke 
fam eke fam kinangman wilip atuk angge yahal taruk lamuhup ane hikit toho 
onggo paltuk lamuhup. 
17Honori enele ying enebuk fug angge An Hinikni Allah fahet henekol toho 
wereg inaben turuk ane hikit toho turuk lamuhup ulug An HINIKNI Allahn 
uruk lahi. 
18-19Anden ari-ari turuk lamuhup ulug komo heneptuk lahi ane hinine roho 
seneg lit An numalikisiyen tuk teg ane fahet hiyag hisarikikon hikit toho 
turuk lamuhup halug henengginang famen wilip atuk angge henehum ouk 
toho naruk lit hinindi yuwag toho welamuhup. 
20Hit hinindimuwen wenggel haruk lit, ’Mo sabiron fam niniyabuk wibuk fug 
angge kinangman wilip atuk angge yahal ta fug angge welamuhuk li nungge 
naruk lamuhuk?’ ulug wenggel haruk lit henekol toho welamuhup fug. 
21Anden mo falfalikon fam hit henengginangman wilip atuk angge anggolo 
og hisaruk laruhukmu hiren mo ino fam yahal taruk lamuhubon narukmen 
eneg mo hinahan aruhu. 
22Mo likinon fam suburu yatuk lamuhup li oho suburu arimano narukmen 
eneg mo ilig am wirig am turukmen sohowen aruhumu suburu keron 
yahaltuk lamuhup,” ibag. 

Aben kinang hilarukon fahet ibag ane 

23 NINIKNI Allahn Musa fam ele uruk lit, ”An namu kinang ngi reg lahi angge 
re hiren kinang aben mondabi hilawag ulug ayeg waroho og isaruk lamuhup 
fug. Hit ap o winamon men pohon men hag toho An nangginang fam 
welahep. 
24Hiren kinang ayeg waroho hulul puhup halug fobik kinang ngi ahunen nin 
hebeloho hilahuk puhu ane fahet henele kong toho uhupteg eneg hilaruk 
lamuhup. 
25Henere Israel ahun eke anggengge elehen angginang ayeg waroho ap eke 
og utuk halug are ekeyen at fahet kinang ino hebeloho ayeg waroho hilaruk 
laruhu. 
26Ori eleg ahun anggengge elehon ino fobik nungge-nungge inggikmu aruhu 
halug 
27kinang at og itikikon hebeloho an aruhuk ulug ayeg waroho hilahu. Hilik 
oho lit kinang ari mo Yobel fam hebeloho hilahuk urukuk sali uwanma 
hilahu angge re anggen naruk laruhu ane wirim toho onggo og uruhu. 
28Ap ino ine elehen kinang hebeloho hila fug teg laruhu halug kinang ino ap 
ayeg waroho og utuk ahunen senegman eneg mo Yobel waruhumu tam ngi 
ahunen onggo og um fug angge hilaruk laruhu,” ibag. 

O hebeloho hilarukon fahet ibag ane 

29 NINIKNI Allahn Musa fam ele uruk lit, ”Ap ekeyen at ibam o pumbuk elehet 
walinggoho ohowon fam werehon ino ayeg waroho ap eke og utuk halug mo 
tamon fam eneg hebeloho ngi aruhuk ulug ayeg waroho hila reg laruhu. Mo 
ilig atug wirig aruhumu o ino hebeloho hila fug teg laruhu. 
30Mo tamon fam tam ngi ahunen ibam hebeloho hilahu fug halug ap og utuk 
ahunen ondohowonen endebuhubon oho o ino ngi regman eneg mo Yobel 
fam oho tam ngi ahun hebeloho og utuk lamuhup fug. 
31O ap eke og utuk ibam ino o pumbuk elehet walinggoho oho eleg ambeg 
wereg halug kinang walinggoho werehon ino tam ngi inaben ayeg waroho 
hila reg hag toho o ino oho tam ngi ahunen hebeloho hila reg laruhu. Hilahu 

fug halug mo Yobel waruhumu tam ngi ahunen onggo og um fug angge o ino 
hebeloho hilaruk laruhu. 
32Lewi inap arimanowen inibam ap eke ayeg waroho og isaruk halug fobik 
iren ayeg waroho hila reg hag toho iren ondohowonen endebuhubon 
arimanowen oho hebeloho hila reg lamuhup. 
33Israel inap sehelimu we Lewi inap arimano inibam ngi regman eneg 
welamuhup ulug imbibag angge re Lewi ahun ekeyen ibam ap eke og utukon 
ino hebeloho ayeg waroho hilahu fug halug mo Yobel fam onggo og um fug 
angge hebeloho hilaruk laruhu. 
34Wam foroho ambeg Lewi inap inibam walinggoho werehon arimano iren 
ondohowonen endebuhubon arimanowen oho mondabi seneg lamuhuben ap 
misihen oho ayeg waroho hilaruk laruhu fug,” ibag. 

Ap enenggengge elehon unubam tuk teg ane fahet ibag ane 

35  NINIKNI Allahn Musa fam ele uruk lit, ”Henere Israel ahun hit men 
werehon eke anggengge elehen ilaheg toho welaruhu halug ap pohon hit 
sehelimu werehon let eneptuk lahep hag toho ar oho hit hiniraham fano 
welaruhuwen let turuk lamuhup. 
36-37Uang ano suburu ano og utuk lit hebeloho og nuruhu sambil unon sebe 
roho og nuruhu puk fug angge og utuk lamuhup. An Hinikni Allah fahet 
henekol toho wereg lit nenere nit men welaruhu ulug let turuk lamuhup. 
38An Hinikni fam wenggel niyaruk lamuhuben o Mesir kinang famen hondog 
heneplug wilip atikikteg kinang Kanaan og hisahuk ambeg ino hondog 
heneplug laruk lahiyon HINIKNI Allahn nele tu uruk lahi. 
39 Hit henere eke anggengge elehen henemingmingangge welaruhuk ulug 
waharuk halug henele olok toho mingming enebuk fug angge 
40ap pohon men ap hiniyabuk wit hisarukon men unubam turuk ane hikit 
toho ubam turuk lamuhup. Ari roho ubam turukmu aren hit hiniyabuk wit 
hisarukmen eneg mo Yobel waruhu. 

41Mo Yobel waruhumu at umalikisi menen hiniyabuk wit hisaruk ane 
embeselug wilip atug inibam suhuloho lahupteg kinang unumbasiyen lin 
isarukon hebeloho it amuhup. 
42Israel hinap obog toho An namingmingangge amuhup ulug o Mesir kinang 
famen hondog heneplug wilip atikik angge re hiren honori ap 
amingmingangge amag ulug ayeg waroho ap winon og isaruk lamuhup fug. 
43An Hinikni Allah fahet henekol toho wereg lit honori enengge elehen 
hiniyabuk wit hisarukon unubam honolok ane turuk lamuhup fug. 
44Ap hiyap o pumbuk winon hit walinggoho werehon arimano eneg nit 
nenemingmingangge welamuhup ulug ayeg waroho og eneptuk lamuhup. 
45Ap pohon hit sehelimu werehon men unumalikisi hit henengginangman 
indag atukon men oho ayeg waroho henemingminganggeyap enebuk teg 
lamuhup. 
46Ap pohon henemingmingangge amuhubon arimano ininggik loloho wilip 
enebuk fug angge wereg lit hiniyabuk wit hisarukmen eneg hit war atukon 
horog aruhumu hit hunumalikisiyen oho sen enesug lamuhuben lin isaruk 
lamuhup angge famen honori Israel hinap henemingminganggeyap taruk lit 
honolok ane unubam turuk lamuhup fug. 
47Ap pohon hit sehelimu werehon eke tung aruhumu henere Israel ahun eke 
anggengge elehen tung ahun ino amingmingangge welaruhu halug 
48-49at areyen ano at ikni areyen ano ikni are umalikisiyen ano umbalisi 
winonen ano ayeg waroho windatuk lamuhup. Iren enere windatuk lamuhup 
fug halug ap pohon amingmingangge atukon inowen ikni iyabuk wit 
utukmen eneg anggengge inggikmu aruhumu ninggik lol napmihinen onggo 
og hitmin ulug ikni fam heng tuhu. 
50Heng turuk lit ikni fam an mo Yobel fam haren ninggik lol nabuhun perikik 
li uwanma ninggik lol napmihin angge re niyabuk wit nutuk laruhu 
perikinon wituk laruhuk fug. Wituk laruhuk fuhen onggo wirim toho og 
hitmin ulug hiyag uruhu. Hiyag uruhureg ap iniyabuk wit isarukonen onggo 

hilaruk ane wirim toho og uruhuwon at ikni men ambiyeg winag haruk 
lamuhup. 
51-52Mo Yobel fam hinggik lol habuhuk peruk li horog atuk halug 
amingmingangge inowen onggo we tor angge ikni og utuk laruhu. Mo Yobel 
sali yat teg halug onggo anggolo og utuk laruhu. 
53Inggik loltukon uwanma ikniyen ap iniyabuk wit isarukon unubam turuk 
ane hikit toho turuk lit olok ane amingmingangge ino ubam turuk laruhu fug 
ulug hit Israel hinaben yet teg lamuhup. 
54Ikniyen inggik loluhu fug halug mo Yobel sali horog aruhumu ikniyen 
onggo heng uk fug angge umalikisi men wilip enebuhumu inibam lahup. 
55Israel inap obog toho An namingmingangge amuhup ulug Mesir kinang 
famen hondog heneplug wilip atikikon HINIKNI Allahn nele tu uruk lahi,” 
ibag. 

Imamat 26 

Allah ele holtukon fano amuhup ibag ane 

1   NINIKNI Allahn ele uruk lit, ”Hininggiken laltuk angge fahet, ’Tu Allah hag 
toho wereg,’ ulug wirim tuk fug. Henengginang fam e usa ahen uwag men 
usa ahalep men hutuk teberuk lit helep fam hesenggengge ohowon olohotma 
henelenggen fam hur atug sembahyang uruk lamuhup fug. We An namu 
eneg HINIKNI Allah welahi. 
2O sabir angge kel taruk lit An fahet wenggel niyaruk lamuhup. An wel 
naptuk ibam siyahap turuk lamuhup fug. An HINIKNI Allahn nele tu uruk lahi. 
3 Anden ari-ari turuk lamuhup ulug komo heneptikik ane hinine roho seneg 
lit An numalikisiyen tuk teg ane fahet hiyag hisarikikon hikit toho turuk 
lamuhup halug 
4suburu yatuk li Anden osit pilabik waruhukmu suburu sig aruhumu e 
anggen oho anggolo uruk laruhu. 

5Roti anggen anggolo paluhubon warukmen eneg hele anggur anggen tahan 
taruk lamuhup. Anggur anggen tahantukmen eneg suburu yatuk lamuhup. 
Ari roho turukmen eneg henehum ouk toho naruk lit hit henengginang fam 
hinindi yuwag toho welamuhup. 
6Anden hit wanggi waroho fet henesugmu hubanggo oho hinindi yuwag toho 
nohoruk lamuhupmu ap misihen oho elel heneptuk laruhu fug. Olomene 
onolokon henengginang famen yanggal enebuhukmu ap seliyon oho hit 
henembeg kik waharuk lamuhup fug angge famen 
7hiren it mug eneplug laruk lit mulangge unusuruk lamuhup. 
8Hit henebe fuwaben enehen ap seliyon enebe teng uhan mug eneplug laruk 
lamuhup. Hit henebe teng uhanen ap seliyon teng obog sehelet obog mug 
eneplug laruk lit obog toho unusuruk lamuhup. 
9Anden hit hunubam sali emberikik ane hikirap tuhuk ulug naluke yig 
hisaruk lit hinineyap henebuhukmu hiren endebuhubonen endebuhubon 
anggolo amuhup. 
10Suburu sig aruhumu tam yahaltukon anggolo narukmen eneg henehum 
ouken umbuhubon arimano suburu foroho ambeg keleg aruhu rohon ulug 
hik isalug suburu fobik yahaltuk lamuhubon imbik kuruk lamuhup. 
11An nibam hit sehelimu wereg lit hit fahet nirim ulug nambol yig hisa fug 
angge welaruhuk. 
12An hit hiniraham wereg lit Hinikni weregma hit An numalikisi welamuhup. 
13Hit Mesir inap enemingmingangge welamuhup fug ulug o Mesir kinang 
famen hondog heneplug wilip atikikon HINIKNI Allah An tu welahi. Mesir 
inaben e angginon hunumaloma emberuson Anden kong toho hik isarikikmu 
hit henembol simbuk teg latikibon pikit in atikipteg welahep,” ibag. 

Allah ele embeseruk inap siyag amuhup ibag ane 

14-15  NINIKNI Allahn ele uruk lit, ”An numalikisi welamuhup ulug sali 
emberikikon hiren sobir isalug Allahn komo neneptisi ane ninirimen holtul 

fug ulug embeseruk lit An numalikisiyen tuk teg ane fahet hiyag hisarikikon 
hikit toho turuk lamuhup fug halug 
16Anden alem angginon eke hag eke hag hunubam umbuhukmu henekol 
anggolo haruk lamuhup. Inahan hunubam aruhureg hunuwag eneg aruhumu 
hinil hupnig lit war am hag ane turuk lamuhup. Suburu yatuk lamuhubon 
arimano hit hininggareg na fugmen ap seliyonen eneg naruk lamuhup. 
17An norohole olok toho kim hisaruk lit ap seliyonen hunusukag ulug mon 
enebik waruhukmu hit fahet inirim peruk inaben sen henesug lamuhup. Sen 
henesugmu henekol haruk lit ap seliyonen mug heneplug larukon elegman 
linggik-longgo uruk lamuhup. 
18Ari roho Anden hit hunubam tuhuk angge famen hit hinindi anggat teg 
elehen An nele holuhup fug halug hiren siyag ane turuk lahebon fahet Anden 
alem angginon hunubam emberuk laruhukon ninggik winag harukmen 
sabirenam aruhu. 
19Hit hinindi arik teg lit winik-wonog angge turuk lahebon eleg amag ulug 
Anden poholman osit pilabik waruhuk fugmu hit henengginang helep hag 
toho ine aruhu. 
20Ine aruhumu hit hiniyabuk sat toho wituk lamuhup angge famen nungge-
nungge wilip aruhu fugmu e anggen oho uruk laruhu fug. 
21Ari roho Anden hunubam tuhuk angge famen hit hinindi anggat teg elehen 
An men seli roho wereg lit nele holuhup fug halug hiren siyag ane turuk 
lahebon fahet Anden sebe roho alem angginon hunubam emberuk laruhukon 
ninggik winag harukmen sabirenam aruhu. 
22Anden olomene onolokon henembeg monde fik waruhukmu hunumalikisi 
men henembohom men naruk lit hir oho hunusuruk lamuhupmu 
kebunggalem keyen ap enele urukon eleg aruhu. 
23Ari roho Anden hunubam tuhuk angge famen hit hinindi anggat teg elehen 
Allahn komo neneptukon holtul fug ulug An men seli roho welamuhup halug 

24An oho hit men seli roho wereg lit hiren siyag ane turuk lahebon fahet sebe 
roho alem angginon hunubam emberuk laruhukon ninggik winag harukmen 
sabirenam aruhu. 
25An numalikisi welamuhup ulug sali emberikikon sobir isaruk ane fahet 
ayeg waroho unusuhuk ulug ap seliyon henembeg mon enebik waruhuk. 
Mon enebik waruhukmu hit henekolen o pumbuk elehet walinggoho ohowon 
alukema hirag arik kuhupteg palu roho weregma ouk alem suwon hunubam 
monde fik waruhukteg ap seliyon ininggikmu hunumbahakuk. 
26Hunumbahakukmu hiniyabuk wit ta fug angge weregman eneg suburu 
obok haruk lamuhup. Suburu obok haruk lit roti anggen we tot eneg werehen 
hiyap enebe numen itanowen roti anggen wiratuk ambeg misig fam eneg 
wiraho feruk lamuhup. Roti anggen we tor angge wiratukon ino kuroho nul 
ulug anggin wirim turuk angge fam wirim tebelug naruk lamuhup angge 
famen henehummu atuk laruhu fug. 
27Ari roho Anden hunubam tuhuk angge famen hit hinindi anggat teg elehen 
Allah ele holtul fug ulug An men seli roho welamuhup halug 
28An nindimu ahe lahakumu hit men seli roho wereg lit hiren siyag ane turuk 
lahebon fahet sebe roho alem angginon hunubam emberuk laruhukon 
ninggik winag harukmen sabirenam aruhu. 
29Ari roho turuk laruhukmu hit suburu oboken hunumalikisi ap angge hiyap 
angge ununu naruk lamuhup. 
30Hiren punumuwen usangge fahet hubu lahaptuk ambeg halog toho siyahap 
tuhukteg hit henebe wareg angge usangge halog toho lin uhubon emberimu 
hik hisa lahuk. Hit fahet me nape naptuken nambol yig hisaruk laruhuk. 
31Nambol yig hisaruk lit hiren amben fano pukag ulug An nolohotma hubu 
lahaptuk lamuhubon fahet nirim peruk laruhuk. Nirimen hiren hubu 
lahaptuk lahep ambeg arimano lilibug-lalabag toho ilkal isahukteg hinibam 
pumbuk arimano oho harep pisako siyaha fusuhuk. 

32Hit henengginang siyaha fusuhuk ambeg ap seliyon ngi arik kuruk lit yet 
harukmen kinang aru alem nungge fahet mondabi siyag atisi ulug enekolen 
yuk lagmag uruk lamuhup. 
33Anden hit hunusil laruk lit yanggal henebuhukteg o pumbuk wina ke hik-
hak hisahukmu hinibam pumbuk arimano halog toho lin-lan uhupmu hit 
henengginangman ap enele teng uhup. 
34-35Hiren o sabir angge kel taruk lahep hag toho hit henengginang oho mo 
sabiron fam kel tawag ulug hiniyabuk wibuk fug angge welalep angge famen 
hiren hiniyabuk umbusuk fug angge witukmen eneg henengginang kel tarisi 
fuhen ketiya eneg kel tahu. Kel tawag ulug Anden hit henengginangman 
yanggal henebuhukmu ap seliyon wereg ke welamuhup. Welamuhup li 
henengginang ap enele elehen kel taruk laruhu. 
36-37Hit tor angge welamuhubon ap seliyon men weregma Anden henekolap 
henebuhukmu e inggila homhomowen fu rurukmu aplohok tor angge 
turukon fahet henekolen hirag arik lahup. Ap seliyon mug heneplug larukon 
elegman hinindi henekolen aben nunusuhup tohon linggik-longgo ul ulug 
hit-hit miyal-miyal atil laruk lit salog-malog angge roho fuk turukmu ap 
seliyonen apmayap henebuhup. 
38Apmayap henebuhupmu ap seliyon enengginangman war atuk lamuhup. 
39War atukmu honori winon we tor angge welamuhubon arimano it men 
unumbasi menen siyag ane turuk latuson ariyen war am hag ane turuk 
lamuhup. 
40War am hag ane turuken enele fag toho uruk lit, ’Nit nunumbasi menen 
Allah umalikisi roho welamuhuk ulug sali emberukukon sobir isalug At men 
hiliyap turuk latukuk ane ari nenembiken turuk latukuk,’ uruk lamuhup. 
41An men hiliyap turuk ane ari fahet Anden it unubam oho hiliyap turuk lit 
ap seliyon wereg ke hik isahuk. Hik isahuk ambehen iren siyag ane turukon 
fahet alem angginon eke hag eke hag unubam atuk laruhumu it inindimu 
ambilahap paleg elehon arimanowen inindi imbik wamburuk lamuhup. 

42Inindi imbik wambuhupmu Anden unumba Yakub fam sali imbiyahon men, 
Ishak men Abraham men unubam sali imbiyahon men wenggel haruk lit 
kinang Anden og hisahuk ulug sali imbiyahon fahet oho wenggel hahuk. 
43Ari uwanma kinang Anden og hisahuk ulug sali imbiyag ambehen hiren 
endebuhubonen endebuhubon arimano wilip amuhup. Kinang ino mo 
sabiron fam kel tawag ulug iniyabuk wibuk fug angge welalep angge famen 
it arimanowen iniyabuk umbusuk fug angge witukmen eneg enengginang kel 
tarisi fuhon ketiya eneg kel tahu. Kel tawag ulug it enengginangman yanggal 
enebuhukmu ap kinang ino fam enele elehen kel taruk laruhu. It arimanowen 
Anden ari-ari turuk lamuhup ulug komo eneptikik ane sobir isaruk lit 
inindimuwen An numalikisiyen tuk teg ane hiyag isarikikon fahet inirim 
peruken alem angginon ari unubam umbuhuk. 
44Umbuhukmu ap seliyon wereg ke welamuhup angge famen Anden it 
unubam sali imbiyahon uwag oko hila fug teg lahireg siyag amuhup ulug 
nambol yig isaruk lit nirim peruk laruhuk fug ulug An HINIKNI Allahn uruk 
lahi. 
45An Israel inap Inikni aruhuk ulug ap o pumbuk obog toho onolohotman 
Israel inap unumbasi arimano o Mesir kinang famen hondog eneplug wilip 
atuk lit sali unubam imbiyahon fahet wenggel hahukteg let eneptuk laruhuk 
ulug An INIKNI Allahn uruk lahi,” ibag. 
46Ari roho tom Sinai famen ele uruk lit NINIKNI Allahn An numalikisi Israel 
inap men nininggik ahandip toho welamuhuken tu men ari men turuk 
lamuhup ulug komo eneptuk ane men, Allah fam wenggel harukonen tuk teg 
ane men Musa feneyen Israel inap obog toho hiyag isibag. 

Imamat 27 

Allah fahet umbuhuk ulug sali emberukon fahet ibag ane 

1 NINIKNI Allahn Musa fam ele uruk lit, 
2”Israel inap hiyag isahunon tu: Ap misihen NINIKNI Allah fam ap eke fahet 
sali emberuk lit, ’Ap tuwen Hat hiyabuk wituk laruhuwen hinggikmu 

umbuhuk,’ uruk. Aren Allah fahet umbuhuk urukon ubalma uang imbik wam 
teg laruhu. 
3Ap angge indag atukon sali mo ilig am wirig am turukmu likin fumahen 
tulug teng pirenman nubam hilag falfaliken 60 atukon fam unubalmangge 
emberuk ane fahet o sabo fanowon famen onggo paltukon hikit toho uang 
anggen teng piren 50 perak men wirim teg. 
4Hiyap fahet uang anggen teng misig men wirim teg. 
5Ap umalik indag atukon sali mo ilig am wirig am turukmu fuwaben tulug 
likin fumahen atukon fam unubalmangge emberuk ane fahet uang anggen 
likin fumahen men wirim teg. Hilani umalik wereg halug uang anggen 
numen men wirim teg. 
6Ap umalik indag atukon sali pikalem misig famen tulug mo fuwaben atukon 
fam unubalmangge emberuk ane fahet uang anggen fuwaben men wirim teg. 
Hilani malik fahet uang anggen hinahan men wirim teg. 
7Ap sabalon indag atukon sali mo ilig am wirig am turukmu teng piren 
atukon famen pali filon fahet uang anggen nuwal fimahen men wirim teg. 
Hiyap sabalon fahet uang anggen numen emberukon men wirim teg. 
8Ap ekeyen nare Allah fahet umbuhuk ulug sali emberukon inowen 
anggengge elehen are ubalmangge uang wirim toho umbuk fug teg. Aren 
imamen yet hawag ulug are hondoholug imam ambeg lahumu imamen kim 
halug hare ubalmangge emberukon fahet uang hinggikmu werehon hikit 
toho embemihin ulug hiyag uruhu. 
9Ap ekeyen NINIKNI Allah fahet wam eke umbuhuk ulug sali emberuk. Aren 
wam umbuhuk urukon ino NINIKNI Allah anggengge welaruhu. 
10Allah anggengge werehen ubalmangge wam fanowon oho siyahon oho 
umbuk fug teg laruhu. Wam umbuhuk irikikon ubalmangge wam eke 
umbuhuk uhu halug wam piren itano NINIKNI anggengge welamuhup. 

11Ap ekeyen wam NINIKNI Allah fahet waroho hubu lahabuk fug tehon famen 
At fahet umbuhuk ulug sali emberuk. Aren wam ino imamen yet hawag ulug 
walug lahu. 
12Walug lahumu imam inowen ebe fano ano siyag teg ano ulug kim hahureg 
wam ino onggo paltukon kong toho umbuhu. Kong toho umbuhuwon ari ap 
misihen oho elehap tuk fug teg laruhu. 
13Wam ngi ahunen Allah fahet emberikikon hebeloho hilamin puhu halug 
wam ino onggo wirim toho paltukon Allah fahet emberuk lit sebe roho onggo 
emberukon ino palu fuwaben tebelug fuwabon umbuhureg ambohom 
hebeloho ngi aruhu. 
14Ap ekeyen an nibam NINIKNI Allah fahet umbuhuk ulug sali emberuk. 
Emberukmu imam ino waruhureg o ino fano ano siyag teg ano ulug kim 
hahureg onggo o ino fahet wirim toho paltukon kong toho umbuhu. Kong 
toho umbuhuwon ari ap misihen oho elehap tuk fug teg laruhu. 
15Ap inowen an nibam Allah fahet emberikikon hebeloho hilamin puhu halug 
o ino onggo wirim toho paltukon Allah fahet emberuk lit sebe roho onggo 
emberukon ino palu fuwaben tebelug fuwabon umbuhureg o ino hebeloho 
ngi aruhu. 
16Ap ekeyen kinang an numbasiyen lin isibahon minggiroho NINIKNI Allah 
fahet umbuhuk ulug sali emberuk. Emberuk halug kinang ino su reg ano tot 
teg ano ulug kim halug kinang ino fahet onggo wirim toho paltukon kong 
toho emberuk lamuhup. Kinang ino su reg lit roti anggen sum suwon hinahan 
fok turuk ambeg men wirim teg halug kinang ino fahet paltukon uang anggen 
teng piren men wirim teg. 
17Ap inowen nangginang ino mo Yobel famen NINIKNI Allah ngi aruhuwen 
umbuhuk ulug sali emberuk halug fobik ap inowen kinang Allah fahet 
emberikikon hebeloho hilamin ulug kinang ino onggo wirim toho paltukon 
Allah fahet umbuhureg kinang hebeloho ngi aruhu. 

18Ap inowen mo Yobel uwanma kinang aru NINIKNI Allah fahet embemin 
angge nin fobik mo Yobel fam ninggareg hebeloho hilahuk ulug sali umbuhu 
halug mo ilig am wirig am turukmen noenam aruhumu mo Yobel waruhu 
ulug imam inowen inggik winag hahu ane wirim toho kinang ino fahet onggo 
paltukon kong toho emberuk laruhu. 
19Ap inowen fobik nangginang Allah fahet emberikikon hebeloho hilamin 
puhu halug kinang onggo paltukon Allah fahet emberuk lit sebe roho onggo 
emberukon ino palu fuwaben tebelug fuwabon umbuhureg kinang ino 
hebeloho ngi aruhu. 
20Ap inowen anggengge elehen angginang Allah fahet emberukon hebeloho 
hila fug angge ap eke ayeg waroho og uruhu halug fobik oho ayeg waroho 
hila fug teg laruhu. 
21Hila fug tegman mo Yobel horog toho waruhu halug kinang 
ino NINIKNI Allah anggengge aha ulug imamen seneg laruhu. 
22Ap ekeyen kinang ayeg waroho hilarukon NINIKNI Allah fahet emberuk 
halug 
23mo ilig am wirig am turukmen noenam aruhumu mo Yobel waruhu ulug 
imam inowen inggik winag hahu ane wirim toho kinang ino fahet onggo 
paltukon kong toho umbuhu. Kong toho umbuhu sambil ino eneg ap 
inowen NINIKNI Allah fahet uang imbik waruhu. 
24Mo Yobel horog toho waruhu halug kinang ino tam ngi ahunen onggo 
paluk fug angge hilaruk laruhu. 
25Mun angge man angge onggo paltukon arimano o sabo fanowon famen 
paltuk ane hikit toho paltuk lamuhup. 
26Wam sapi kambing domba umalik wandabon endetuk 
sambilen NINIKNI Allah anggengge wereg angge re fobik wam foroho 
ahunen NINIKNI Allah fahet umbuhuk ulug sali uk fug teg. 
27Wam Allah fahet waroho hubu lahabuk fug tehon umalik wandabon oho 
endetuk sambilen NINIKNI Allah anggengge wereg. At anggengge wereg 

angge famen endetuk ahunen wam ino onggo wirim toho 
paltukon NINIKNI Allah fahet emberuk lit sebe roho onggo paltukon palu 
fuwaben tebelug fuwabon umbuhureg wam ino at aruhu. Endetuk ahunen 
hila fug teg laruhu halug ap eke wam ino fahet onggo wirim toho paltukon 
og umuhup. 
28 Ap ekeyen anden angge ap ano wam ano kinang ano NINIKNI Allah 
mondabi ngi reg laruhuwen umbuhuk ulug sali emberuk. Umbuhuk ulug sali 
uruk angge arimano usa ulug ap inowen hebeloho hila fug teg lit ap winon 
fam oho ayeg waroho og isa fug teg laruhu. 
29Ap eke war amag ulug NINIKNI Allah inggikmu emberukon arimano onoluk 
welamag ulug onggo paluk fug teg. Paluk fug tehen unusuruk lamuhup. 
30 Kinangma yatukon anggen men e anggen obog toho men palu numen 
tebelug numon arimano NINIKNI Allah anggengge wereg ulug At fahet imbik 
waharuk lamuhup. 
31Ap ekeyen palu numon Allah fahet embeleyon ubalmangge uang embemin 
puhu. Aren palu numon arimano fahet onggo wirim toho 
paltukon NINIKNI Allah fahet emberuk lit sebe roho onggo emberukon palu 
fuwaben tebelug fuwabon umbuhu. 
32Wam sapi kambing domba aren tohon obog toho winag hahureg numon 
arimano NINIKNI Allah anggengge wereg ulug At fahet imbik waharuk 
laruhu. 
33Wam tu siyag, tu fano ulug enebuk fug angge winag hahureg numon 
arimano obog toho NINIKNI Allah fahet emberuk laruhu. It unubalmangge 
wam winon imbik waharuk laruhu fug. Ap san nambohom numon 
embeleyon ari ubalmangge wam winon embemin puhu halug wam 
pirenet NINIKNI Allahn tohon ulug At fahet imbik waharuk laruhuk. 
Waruhureg fobik oho ayeg waroho at inggareg am fug teg laruhu,” ibag. 

34Ari roho tom Sinai famen ele uruk lit NINIKNI Allahn An numalikisiyen tu 
men ari men turuk lamuhup ulug komo eneptuk ane Musa feneyen Israel 
inap obog toho hiyag isibag. 

Bilangan 

Bilangan 1 

Israel inap enebe winag isibag ane 

1 Israel inap arimano o Mesir kinang famen wilip atfagma mo ilig atug wirig 
atfagma pikalem pirenehon ket inam atfag sambil ino NINIKNI Allahn o Sinai 
lekma o sabo fanowon undaman Musa fam ele uruk lit, 
2-3”Hit Harun menen Israel inap kabiniyon ununggul unuk wal taneg 
werehon enebe obog toho winag isalihip. We tog abuk inap indag atuk 
sambilen mo ilig am wirig am turukmen likin fimahen atisiyon pali filon eneg 
winag isalihipteg onowesi wal taneg werehonet unumalikisiyet suwesingga 
fam haharoho embelihip. 
4-15Hiren winag isarukmu ununggul unuk wal taneg werehon onowe misig-
misig hit hiniraham wereg lit let henebukag ulug Anden mumal eneptikik,” 
ulug hiyag itfag. Allahn mumal enepfahon ununuk tuma ul: 

Ununggul unuk Onowe unuk 

Ruben Syedeur amloho Elizur 

Simeon Zurisyadai amloho Selumiel 

Yehuda Aminadab amloho Nahason 

Isakhar Zuar amloho Netaneel 

Zebulon Helon amloho Eliab 

Yusuf amloho Amihud amloho 

Efraim Elisama 

Yusuf amloho Pedazur amloho 

Manasye Gamaliel 

Benyamin Gideoni amloho Abidan 

Dan Amisyadai amloho Ahiezer 

Asyer Okhran amloho Pagiel 

Gad Rehuel amloho Elyasaf 

Naftali Enan amloho Ahira 

16Ununuk eheyon arimano Israel inap ununggul unuk wal taneg werehon 
onowesi roho wereg lit Musa men Harun men let enebukag ulug Allahn 
mumal enepfag. 
17Allahn mumal enepfahon arimano Musa men Harun menen wol enepfareg 
18-19pikalem pirenehon ket inam atfag sambil ino NINIKNI Allahn Musa hiyag 
itfag ane hikit toho Israel inap obog toho o Sinai lekman palu enepfag. Palu 
enepfareg onowesi arimano menen Israel inap kabiniyon indag atuk 
sambilen mo ilig am wirig am turukmen likin fimahen atfahon pali filon 
ununggul unuk wal taneg werehon enebe obog toho winag isaruk lit onowesi 
man-man werehonet unumalikisiyet ununuk obog toho suwesingga fam 
haharoho imbibag. 
20-45Yakub amloho monggiyon Ruben inowen ondohowonen ondohowon 
famen ak turuk lit ap kabiniyon tog abukon ununggul unuk onowesi wal 
taneg werehon enebe obog toho winag isibareg ununuk suwesingga fam 
haharoho imbibahon tu: 

Ununggul unuk Enebe winag isibahon 

Ruben 46.500 

Simeon 59.300 

Gad 45.650 

Yehuda 74.600 

Isakhar 54.400 

Zebulon 57.400 

Efraim 40.500 

Manasye 32.200 

Benyamin 35.400 

Dan 62.700 

Asyer 41.500 

Naftali 53.400 

46It enebe winag isibahon obog toho teng-teng angge 603.550 welatfag. 
47It ununggul unuk winon winag isibag hag toho hun Lewi inowen 
ondohowonen ondohowon arimano winag isalug suwesingga fam haharoho 
imbibag fug. 
48It unubahet NINIKNI Allahn Musa fam ele uruk lit, 
49”Israel inap tog abukon winag isamihin hag toho Lewi inap enebe winag 
isalug suwesingga fam haharoho embemihin fug angge famen 
50Lewi inap arimano hiyag isaruk lit, ’O sabo fanowon Wene Numen 
haharehon foroho ambeg ino men o ino fam foroho angge men haltuk 
lamuhup,’ ulug hiyag isamihin. Hiyag isamihin ane hikit toho hit lekma laruk 
lit Lewi inap arimanowen o sabo fanowonet olma foroho anggeyet paya roho 
walug laruk lamuhup. Ari roho turuk lamuhup angge re An nibam o sabo ino 
walinggoho it inibam wiroho welamuhup. 
51Hit welamuhup ambeg embeselug luk ohoma Lewi inaben o sabo fanowon 
ino halog toho walug laruk lamuhupteg o sabo wiroho welamuhup ulug 
hiyag hisahuk ambehen An nibam ari nin hebeloho wiri feruk lamuhup. Lewi 
inaben eneg o sabo fanowon haltuk lamuhupmu ap sa-o sa-o o ino horogma 
larukon unusuhup. 

52Israel inap ununggul unuk winon onowesi tog aptuk ane milal eneptukon 
wal-wal werehon unumalikisi menen enehangge it wal tanehen hutuk 
teberuk ambeg walinggoho o sabo wiroho welamuhup. 
53Israel inap o sabo fanowon horogma waharukmen An HINIKNI Allahn nolok 
ane unubam tuhuk tohon Lewi inap eneg o sabo fanowon iraham ke o wiroho 
wereg lit Wene Numen haharehon foroho ambeg ino foroho lamuhup,” ulug 
hiyag itfag. 
54Ari ulug NINIKNI Allahn Musa fam hiyag itfag ane hikit toho Israel inaben 
turuk latfag. 

Bilangan 2 

Ununggul unuk wal tanehen o sabo wiroho welamuhup ambeg fahet ibag ane 

1 NINIKNI Allahn Musa men Harun men unubam ele uruk lit, 
2”Israel inap inibam arimano o sabo fanowon tot yat toho walinggoho 
welamuhuben ununggul unuk onowesi wal-wal werehon unumalikisi menen 
enehangge it wal tanehen hutuk teberuk ambeg iraham o sabo wiroho 
welamuhup,” ulug hiyag isibag. 
3-8Hiyag isibag ane ari hikit toho mo lahik waharuk fil ap sehen senehon 
ununggul unuk hinahan onowesi wal taneg werehonen enehangge Yehuda 
inaben tohon hutuk teberuk ambeg walinggoho o sabo wiroho welamuhup 
ulug imbibag. It ununuk tuma ul: 

Ununggul unuk Onowe unuk Enebe winang isibahon 

Yehuda Aminadab amloho Nahason 74.600 

Isakhar Zuar amloho Netaneel 54.400 

Zebulon Helon amloho Eliab 57.400 

9It enebe obog toho teng-teng angge 186.400 wereg lit enehangge Yehuda 
inaben tohon walinggoho o sabo wiroho welamuhupteg o sabo wirig 

ambehen wilip atug laruk sambil inibam halog toho walug onori ununggul 
unuk winon enelukema wilip atuk lamuhup ulug imbibag. 
10-15Ik ambut fil ap sehen senehon ununggul unuk hinahan onowesi wal taneg 
werehonen enehangge Ruben inaben tohon hutuk teberuk ambeg 
walinggoho o sabo wiroho welamuhup ulug imbibag. It ununuk tuma ul: 

Ununggul unuk Onowe unuk Enebe winag isibahon 

Ruben Syedeur amloho Elizur 46.500 

Simeon Zurisyadai amloho Selumiel 59.300 

Gad Rehuel amloho Elyasaf 45.650 

16It enebe obog toho teng-teng angge 151.450 wereg lit enehangge Ruben 
inaben tohon walinggoho o sabo wiroho welamuhupteg o ekema wilip atug 
laruk sambil inibam halog toho walug Yehuda inap onori men onombolim 
wilip atuk lamuhup ulug imbibag. 
17It onombolim Lewi inaben inibam men o sabo fanowon men halog toho 
walug wilip atuk lamuhup ulug imbibag. Imbibag ane ari hikit toho Israel 
inap ununggul unuk winon walinggoho weregma Lewi inap inibam pulmu 
wiroho welatfag hag toho kalemma laruk lir oho Lewi inap arimano pulmu 
laruk latfag. 
18-23Hubula fil ap sehen senehon ununggul unuk hinahan onowesi wal taneg 
werehonen enehangge Efraim inaben tohon hutuk teberuk ambeg 
walinggoho o sabo wiroho welamuhup ulug imbibag. It ununuk tuma ul: 

Ununggul unuk Onowe unuk Enebe winag isibahon 

Efraim Amihud amloho Elisama 40.500 

Manasye Pedazur amloho Gamaliel 32.200 

Benyamin Gideoni amloho Abidan 35.400 

24It enebe obog toho teng-teng angge 108.100 wereg lit enehangge Efraim 
inaben tohon walinggoho o sabo wiroho welamuhupteg o ekema wilip atug 
laruk sambil inibam halog toho walug Lewi inap onombolim wilip atuk 
lamuhup ulug imbibag. 
25-30Ik eleruk fil ap sehen senehon ununggul unuk hinahan onowesi wal taneg 
werehonen enehangge Dan inaben tohon hutuk teberuk ambeg walinggoho 
o sabo wiroho welamuhup ulug imbibag. It ununuk tuma ul: 

Ununggul unuk Onowe unuk Enebe winag isibahon 

Dan Amisyadai amloho Ahiezer 62.700 

Asyer Okhran amloho Pagiel 41.500 

Naftali Enan amloho Ahira 53.400 

31It enebe obog toho teng-teng angge 157.600 wereg lit enehangge Dan inaben 
tohon walinggoho o sabo wiroho welamuhupteg o ekema wilip atug laruk 
sambil inibam halog toho walug onori ununggul unuk obog toho winon 
onombolim wilip atuk lamuhup ulug imbibag. 
32Israel inap ununggul unuk wal taneg werehon sehen senehon enebe obog 
toho teng-teng angge 603.550 welatfag. 
33 NINIKNI Allahn Musa hiyag itfag ane hikit toho Israel inap ununggul unuk 
winon tog abukon enebe winag isibag hag toho Lewi inap enebe winag isaruk 
lit suwesingga fam haharoho imbibag fug. 
34Israel inap arimanowen NINIKNI Allahn Musa hiyag itfahon obog toho turuk 
lit ununggul unuk onowesi wal-wal werehon unumalikisi menen enehangge 
iren tohon hutuk teberuk ambeg walinggoho o sabo wiroho wereg latfag. O 
sabo wirig ambeg wal taneg wereg latfag ane hikit toho inibam halog toho 
walug wilip atuk lir oho ununggul unuk onowesi wal-wal welatfahon 
arimano iraroho wilip atuk latfag. 

Bilangan 3 

Harun umalikisi fahet ibag ane 

1 NINIKNI Allahn tom Sinai famen Musa fam ele uruk latfag li owe Harun 
umalikisi ununuk tuma ul: 
2Amloho tamon Nadab, fobikon Abihu men Eleazar men Itamar men 
welatfag. 
3Harun umalikisi uhan itano inikni men Allah olohotman hubu lahaptuk 
lamuhup ulug e zaitun ahaluwe ununggulmu are reberuk lit imam lahap 
enepfag. 
4Lahap enepfagma weregman Nadab men Abihu menen o Sinai 
lekman NINIKNI Allah ele sobir isalug indok anggen amuwon At olohotma 
walug waharukmen unumalikisi indag ta fug angge war atfag. War atfagma 
inikni Harun inowen milal eneptukmu umalikisi Eleazar men Itamar men 
imam wereg lit Allah olohotma hubu lahaptuk latfag. 

Lewi inaben iniyabuk turukon fahet ibag ane 

5 NINIKNI Allahn Musa fam ele uruk lit, 
6”Ununggul unuk Lewi inap arimano wol enepmihinteg hiyag isamihinon tu: 
Hiren imam Harun let turuk lamuhuben iraham welamuhup. 
7At iraham wereg lit o sabo fanowon Allah men Ambi Atuk Ibam ino foroho 
lamuhup. Foroho lit imam inap arimanowen o ino owahalman Allah 
umalikisi obog toho fahet hubu lahaptuk ane hiren let toho yabuk turuk 
lamuhup. 
8Hiren Israel inap obog toho ununuk fam o sabo fanowon undama foroho 
angge arimano haltuk lit mun ane man ane o sabo fanowon iraham ke yabuk 
turuk ane seneg lamuhup ulug hiyag isamihin. 
9Ari ulug hiyag isaruk lit Israel inap obog toho sehelimuwen Lewi inap 
arimano eneg Harun umalikisi let eneptuk lamuhuben ininggikmu 
embemihin. 
10Harun umalikisi menen iniyabuk fano roho turuk lamuhuben komo 
enepmihin. We it eneg imam wereg lit An nolohotma waharuk lamuhup 

angge famen ap winon An horogma waharukon arimano unusuhup,” ulug 
hiyag itfag. 
11Hiyag itfareg NINIKNI Allahn Musa fam nin ele uruk lit, 
12-13”Anden Mesir inap unumalikisi wandabon obog toho unusuruk lit Israel 
hinap hunumalikisi wandabon men henembohom tam indag atukon men An 
ngi enesug laruhuken onoluk welamuhup ulug embeserikik. Embeserikik 
angge re Israel hinap hunumalikisi monggiyon arimano obog toho An 
nanggengge wereg angge famen it unubalmangge An nanggengge 
welamuhuben hit Israel hinap sehelimuwen Lewi inap arimano mumal 
eneptikik ulug An HINIKNI Allahn nele uruk lahi,” ibag. 

Lewi inap enebe winag isibag ane 

14 NINIKNI Allahn o Sinai lekman Musa fam ele uruk lit, 
15”Ununggul unuk Lewi inap onowesi wal taneg werehon unumalikisi men 
enebe winag isamihin. Ap angge indag atukon sali pikalem misig pali filon 
eneg winag isalug suwesingga fam haharoho embemihin,” ulug hiyag itfag. 
16Hiyag itfag ane ari hikit toho Musa inowen enebe winag isaruk lit 
suwesingga fam haharoho imbibag. Haharoho imbibahon tu: 
17Lewi umalikisi Gerson men Kehat men Merari men welatfag. 
18Gerson umalikisi Libni men Simei men welatfag. 
19Kehat umalikisi Amram, Yizhar, Hebron, Uziel men welatfag. 
20Merari umalikisi Mahli men Musi men welatfag. It Lewi inowen 
ondohowon arimano Lewi inap onowesi roho wereg latfag. 
21Gerson inowen ondohowonen ondohowon Libni inap men Simei inap men 
welatfag. 
22Gerson inap ap angge indag atukon sali pikalem misig pali filon enebe teng-
teng angge 7.500 welatfag. 
23Gerson inap arimano yali fil o sabo fanowon ambolma o sabo wiroho 
welatfag. 

24It onowe hun Lael amloho Elyasaf welatfag. 
25Gerson inap arimanowen o sabo fanowon asum men, wam domba ahap 
ungga altap toho hondo rurukon men, sok kurukon latuk asum men, 
26o ino men hubu lahaptuk ambeg men walinggoho elehet huk toho waruk 
asum men, sok ino latuk asum men, hele o sabo fanowon wituk lit ililtukon 
men, iniyabuk turuk lit wan turuk angge obog toho foroho lit o sabo fanowon 
ino wiri fil halog tibil laruk latfag. 
27Hun Kehat inowen ondohowonen ondohowon Amram inap, Yizhar inap, 
Hebron inap, Uziel inap men welatfag. 
28Kehat inap ap angge indag atukon sali pikalem misig pali filon o sabo 
fanowon owahalman yabuk turukon enebe teng-teng angge 8.600 welatfag. 
29Kehat inap arimano ik ambut fil o sabo fanowon iraham o sabo wiroho 
welatfag. 
30It onowe hun Uziel amloho Elisafan welatfag. 
31Kehat inap arimanowen e seng toho wirihon peti Wene Numen haharehon 
elma kilabeg angge men, e tuwalehon roti emberuk ambeg men, iral men, 
hubu lahaptuk ambeg piren men, Allah wel turuk lit wan turuk angge men, 
Mondabi Fanoma suwaleg ambeg sok latuk asum men, iniyabuk turuk lit wan 
turuk angge obog toho foroho lit o sabo fanowon ino wiri fil halog tibil laruk 
latfag. 
32Lewi inap onowe suwon Harun amloho Eleazar inowen o sabo fanowon 
foroho inap obog toho sen enesug latfag. 
33Hun Merari inowen ondohowonen ondohowon Mahli inap men Musi inap 
men welatfag. 
34Merari inap arimano ap angge indag atukon sali pikalem misig pali filon 
enebe teng-teng angge 6.200 welatfag. 
35Merari inap arimano ik eleruk fil o sabo fanowon iraham o sabo wiroho 
welatfag. It onowe Abihail amloho Zuriel welatfag. 

36-37Merari inap arimanowen o sabo fanowon ubahat e anggeyon arimano 
men, tik ahandip turukon men, e sahi uwag men, uwag hutuk teberuk angge 
men, o sabo fanowon undama foroho angge men, elehet o sabo fanowon 
walinggoho hutuk teberukon uwag men hutuk teberuk angge men, elehet ino 
waruk lit hele ililtukon men, posiyemanggen kinangma yatukon men, 
iniyabuk turuk lit wan turuk angge obog toho foroho lit o sabo fanowon ino 
wiri fil halog tibil laruk latfag. 
38Musa men Harun umalikisi men yali fil o sabo fanowon alukema o sabo 
wiroho welatfag. It arimanowen Israel inap obog toho unubahet o sabo 
fanowon undaman yabuk turuk latfag. It arimano eneg An nolohotma 
waharuk lamuhupmu ap winon An nibam horogma waharukon obog toho 
war atuk lamuhup ulug NINIKNI Allahn hiyag isibag. 
39 NINIKNI Allahn hiyag isibag ane hikit toho Musa men Harun menen Lewi 
inap onowesi wal taneg werehon winag isibahon ap angge indag atukon sali 
pikalem misig pali filon obog toho enebe teng-teng angge 22.000 welatfag. 

Lewi inap Allah olohotma unduhuk lamuhup ibag ane 

40Welatfagma NINIKNI Allahn Musa fam ele uruk lit, ”Israel inap unumalikisi 
wandabon indag atukon sali pikalem misig pali filon enebe obog toho winag 
isamihinteg ununuk suwesingga fam haharoho embemihin. 
41It enebe haharoho embemihinon men Israel inap enembohom tam indag 
atukon men An HINIKNI Allah nanggengge wereg. It unubalmangge An 
nanggengge welamuhup ulug Lewi inabet enembohomet mumal tarikik. 
Mumal tarikik ane hikit toho An niyabuk wituk lamuhuben hiyag isamihin,” 
ulug hiyag itfag. 
42Hiyag itfag ane ari hikit toho Musa inowen Israel inap unumalikisi 
wandabon obog toho winag isarukmen 
43indag atukon sali pikalem misig pali filon enebe teng-teng angge 22.273 
welatfahon ununuk suwesingga fam haharoho imbibag. 
44Imbibagma NINIKNI Allahn Musa fam ele uruk lit, 

45”Israel inap unumalikisi wandabon men enembohom tam indag atukon 
men unubalmangge An nanggengge welamuhup ulug Lewi inabet 
enembohomet An ninggikmu embemihin. An HINIKNI Allahn nele ari uruk 
lahi. 
46Haren Israel inap unumalikisi wandabon arima men Lewi inap enebe men 
wirim teg ano ulug winag esehenma enebe teng numen 273 alindik ahason 
arimano An nanggengge wereg lit nolohotman yabuk wituk lalep angge 
famen selma welamuhubon fahet onggo embemihin. 
47Onggo arimano o sabo fanowon fam paltuk ane hikit toho it enebe misig-
misig fahet uang perak fuwaben An Allah nubahet embemihin. 
48Allah fahet embemin ulug Harun umalikisi men og isamihin,” ulug hiyag 
itfag. 
49-51Hiyag itfag ane ari hikit toho Israel inap arimanowen unumalikisi 
wandabon Musan winag isarukmen alindik atfahon fahet onggo 1.365 uang 
perak Musa og itfagma Musan Harun umalikisi men og isibag. 

Bilangan 4 

Kehat inap arimanowen iniyabuk witukon fahet ibag ane 

1 NINIKNI Allahn Musa men Harun men unubam ele uruk lit, 
2”Lewi amloho Kehat inowen ondohowonen ondohowon onowesi wal taneg 
werehon unumalikisi men enebe winag isamihin. 
3Winag isaruk lit it kabiniyon o sabo fanowon forohowon indag atuk 
sambilen mo ilig am wirig am turukmu teng misigmen nubam hilag hinahan 
larukon famen tulug teng piren larukon fam winag isamihinteg suwesingga 
fam haharoho embemihin. 
4Kehat inap arimanowen An men Ambi Atuk Ibam foroho angge mondabi 
fanowon arimano haltuk lamuhup. 
5Israel inaben inibam o sabo wirihon halog toho walug luk ohoma Harun 
umalikisi men o sabo fanowon fam kulug peti elma Wene Numen haharehon 

kilabeg ambeg mapmu roho ulug sum tuhuloho pilabeg asum oko walug peti 
ino hililip toho emberuk lamuhup. 
6Sum ino emberimu inag ahap hag angge embelug sum wiyuk anggen 
palehon fam tuwaloho hondo ruruk lamuhup. Hondo rebelug e paya roho 
walug laruk ahen piren itano peti ino fam ahandip teberuk lamuhup. 
7Ahandip tebelug e tuwalehon roti Allah olohotma emberuk ambeg sum 
wiyuk anggen palehonen tuwaloho hondo rebelug kubag, kou, ikag, ik Allah 
olohotma hilili ferukon hinanggoho foroho anggubag men, roti arimano men 
emberuk lamuhup. 
8Emberuk lamuhup angge arimano emberimu sum mut palehon tuwaloho 
embelug inag ahap hag angge fam hondo ruruk lamuhupteg e paya roho 
walug larukon e tuwalehon fam ahandip teberuk lamuhup. 
9Ahandip tebelug iral emberuk ambehet haltuk anggeyet sum wiyuk anggen 
palehon fam hililip turuk lit indok ware feseruk ahik foroho anggubag oho 
hindali ahaluwe iral faheron hinanggoho foroho anggubag oho hililip turuk 
lamuhup. 
10Hililip turuk lamuhup angge arimano obog toho inag ahap hag angge fam 
hondo rebelug paya roho walug laruk angge emberimu emberuk lamuhup. 
11Ari turuk lamuhupteg hubu lahaptuk ambeg fano angge emas fam wirihon 
ino sum wiyuk anggen palehon fam hililip toho inag ahap hag angge fam 
hondo rebelug e paya roho walug larukon itano ahandip teberuk lamuhup. 
12O sabo fanowon famen Allah wel turuk lit wan turuk angge obog toho sum 
wiyuk anggen palehon fam hililip toho pug tebelug inag ahap hag angge 
hondo rebelug paya roho walug laruk angge emberimu emberuk lamuhup. 
13Umbuhupteg ul hubu lahaptuk ambeg palimu werehon ho roho hik 
isahupteg hubu lahaptuk ambeg ino emberimu sum mut fam palehon hililip 
toho emberuk lamuhup. 
14Umbuhupteg indok anggen kilaboho walug laruk angge men, fa men, ul 
arep men, kubag mep hinangguruk angge men, hubu lahaptuk lit wan turuk 

angge winon men hubu lahaptuk ambeg emberimu embelug inag ahap hag 
angge fam hondo ruruk lamuhupteg e paya roho walug larukon itano 
ahandip teberuk lamuhup. 
15Ari roho Harun umalikisi menen turuk lamuhupmu o sabo fanowon fam 
foroho angge arimano obog toho sum fam hondo regma Kehat inap 
arimanowen paya roho walug lul ulug o sabo fanowon undama kuruk 
lamuhup. Foroho angge arimano sum fam hondo reg elegman senetep halug 
war alep. 
16Harun amloho Eleazar inowen hindali iral faheron men, amben fano angge 
yaloho hubu lahaptukon men, roti anggen Allah fahet emberukon men, e 
zaitun ahaluwe men foroho lit o sabo fanowonet elma foroho anggeyet 
haltuk laruhu,” ibag. 
17Ari ibareg NINIKNI Allahn nin Musa men Harun men hiyag isaruk lit, 
18”Kehat inap onowesi wal taneg werehon unumalikisi men Lewi inap 
sehelimuwen eleg amuhup tohon ulug yet enesug lamuhup. 
19Kehat inap arimano o sabo fanowon fam foroho angge Anden tohon 
mondabi fanowon arimano iniraham laruk lit war am nowen ulug Harun 
umalikisi menen hondog eneplug kuhupteg foroho angge arimano wal 
tanehen ha roho walug larukon hiyag isaruk lamuhup. 
20Kehat inap arimano Harun umalikisi enelukema o sabo fanowon undama 
kuruk lit elma foroho angge mondabi fanowon arimano sum fam hililip teg 
elegman inil misihim eneg kim halug war amuhup tohon!” ulug hiyag isibag. 

Gerson inap men Merari inap menen yabuk turukon fahet ibag ane 

21 NINIKNI Allahn Musa fam ele uruk lit, 
22”Lewi amloho Gerson inowen ondohowonen ondohowon arimano onowesi 
wal taneg werehon unumalikisi men enebe winag isamihin. 
23Winag isaruk lit it kabiniyon o sabo fanowon forohowon indag atuk 
sambilen mo ilig am wirig am turukmu teng misigmen nubam hilag hinahan 



388 

 

 
ALLAH WENE 

© 2018, Indonesian Bible Society. 
 

 
 

 

larukon famen tulug teng piren larukon fam winag isamihinteg suwesingga 
fam haharoho embemihin. 
24O sabo fanowon ino wiri fil halog tibil laruk lit Gerson inap arimanowen 
paya roho walug laruk lamuhubon tu: 
25O sabo fanowon sum hulubit faheron men, ungga saltuk asum men, inag 
ahap hag angge ungga altap toho hondo reberukon men, o sabo fanowon sok 
latuk asum men, 
26o sabo fanowonet hubu lahaptuk ambehet walinggoho kilaptuk asum men, 
sok ino latuk asum men, hele o sabo fanowon wituk lit ililtukon men, 
iniyabuk turuk lit wan turuk angge obog toho men paya roho walug laruk 
lamuhup. 
27-28Gerson inap arimanowen iniyabuk ari obog toho turuk lamuhuben Harun 
umalikisi menen hiyag isaruk lamuhupmu imam Itamar hun Harun amloho 
inowen milal eneptuk laruhu. 
29Lewi amloho Merari inowen ondohowonen ondohowon arimano onowesi 
wal taneg werehon unumalikisi men enebe winag isamihin. 
30Winag isaruk lit it kabiniyon o sabo fanowon forohowon indag atuk 
sambilen mo ilig am wirig am turukmu teng misigmen nubam hilag hinahan 
larukon famen tulug teng piren larukon fam winag isamihinteg suwesingga 
fam haharoho embemihin. 
31O sabo fanowon ino wiri fil halog tibil laruk lit Gerson inap arimanowen 
paya roho walug laruk lamuhubon tu: o sabo fanowon ubahat e anggeyon 
arimano men, tik ahandip turukon men, e sahi uwag men, uwag hutuk 
teberuk angge men, 
32elehet o sabo fanowon walinggoho hutuk teberukon uwag men hutuk 
teberuk angge men, elehet ino waruk lit hele ililtukon men, posiyemanggen 
kinangma yatukon men, iniyabuk turuk lit wan turuk angge obog toho men 
paya roho walug laruk lamuhup. Ap wal tanehen tu men ari men ha roho 
walug laruk lamuhup ulug hiyag isaruk lamuhup. 

33Merari inaben yabuk ari obog toho turukmu imam Itamar Harun amloho 
inowen milal eneptuk laruhu,” ulug hiyag isibag. 
34-47Hiyag isibag ane ari hikit toho Musa men Harun men Israel inap onowesi 
menen Lewi umalikisi Kehat, Gerson, Merari menen ondohowonen 
ondohowon onowesi wal taneg werehon unumalikisi men winag isaruk 
latfag. Winag isaruk lit ap kabiniyon o sabo fanowon forohowon indag atuk 
sambilen mo ilig am wirig am turukmu teng misigmen nubam hilag hinahan 
larukon famen tulug teng piren larukon fam winag isibareg suwesingga fam 
haharoho imbibahon tu: 

Ununggul unuk Enebe winag isibahon 

Kehat 2.750 

Gerson 2.630 

Merari 3.200 

48Winag isibahon enebe obog toho teng-teng angge 8.580 welatfag. 
49NINIKNI Allahn Musa feneyen hiyag isibag ane hikit toho ap winag isibahon 
obog toho suwesingga fam haharoho imbibag. Haharoho emberuk lit ap wal 
taneg unubam Hat hiyabuk turuk lit tu men ari men ha roho walug laruk 
laruhun ulug hiyag isibag. 

Bilangan 5 

Ap siyag angge unubam welatfahon fahet ibag ane 

1 NINIKNI Allahn Musa fam ele uruk lit, 
2-3”Israel inap hiyag isamihinon tu: Ap angge hiyap angge hit sehelimuwon 
enehap salukangge rohon men mulen wiliptukon men ap wareg angge 
senetukon men ninibam o sabo wiroho welahe ambehen wilip atihip ulug 
hiyag esemok. Nit ninibam sehelimu Ninikni Allah wereg ambeg aru it siyag 
angge unubam werehonen siyahap tuhup tohon!” ulug hiyag itfag. 

4Hiyag itfag ane ari hikit toho Israel inap arimanowen ap siyag angge 
unubam tag tehon wilip atihip ulug hiyag isibagma o sabo wiroho welatfag 
ambehen wilip atfag. 

Aben angge hirag tarukon fahet ibag ane 

5  NINIKNI Allahn Musa fam ele uruk lit, 
6”Israel inap hiyag isamihinon tu: Ap angge hiyap angge 
ekeyen NINIKNI Allah ambol yig utuk lit aben angge hirag taruk halug 
7fobik ap hiyap inowen nambiken tirikik uhureg aren hirag tarukon hikit 
toho ngi ahun hebeloho og utuk lit nin sebe roho hirag tarukon palu fuwaben 
tebelug fuwabon ino og uruhu. 
8Ngi ahun war atukmu are at horog toho werehon eleg halug aben angge 
hilarikikon hebeloho og etle peruk angge ino NINIKNI Allah ngi reg laruhu 
ulug imbik waharuk laruhumu imam naruk laruhu. Ap inowen siyag ane 
tirisiyon eleg amag ulug imamen wam domba uwaliyon amep Allah 
olohotma hilili feruk ambohom oho imam ino naruk laruhu. 
9-10Israel inaben Allah fahet imbik waharuk angge minggiroho imam inap og 
isaruk lamuhubon arimano oho imam arimanowen naruk lamuhup,” ibag. 

Nuhe ap eke men ambi atisi ano ulug wenggel harukon fahet ibag ane 

11 NINIKNI Allahn Musa fam ele uruk lit, 
12-13”Israel inap hiyag isahunon tu: Uheyen ahun luwaltuk lit ap eke men 
ambi atuken siyag angge ubam tag teg laruhu angge famen ap misihen oho 
yet halug hiyag utuk elehen ahun apeleg toho welaruhu. 
14-15Welaruhureg fobik nuhe ap eke men ambi atisi ano ulug indimu olok 
toho wenggel haruk laruhu halug uhe ino imam wereg ambeg hondoholug 
laruk laruhu. Hiyap eke ap eke men ambi atuk elegman ahun inowen 
nuheyen an luwal naptuk ano ulug wenggel haruk laruhu halug oho uhe ino 
imam wereg ambeg hondoholug laruk laruhu. Hondoholug laruk lit nuheyen 
siyag ane tirisi ano ulug oluk aruhuwen roti anggen lilibug tohon sum toron 

misig walug e zaitun ahaluwe men amben fano angge men emberimu umbuk 
fug angge imbik waharuk laruhu. 
16Imbik waharuk laruhumu imam inowen hiyap ino fam NINIKNI Allah 
olohotma in arik lamihin ulug hiyag uruhumu hubu lahaptuk ambeg 
alukema laruk laruhu. 
17Lahumu imam inowen ik Allah fahet emberukon kubag kinang fam wirihon 
elma hinanggo felug o sabo fanowon pilaman ololo tor angge oko walug ik 
ino fam pilabe feruk laruhu. 
18Pilabe fuhureg imam inowen hiyap oruk het toho werehon ino lole felug 
ahunen roti anggen lilibug tohon walug larukon arimano hiyap inggik 
indanggenma embelug inggarehen ik unduk sihon ap siyag ane turukon 
siyahap enebuk tehon kubag fam hinanggoho werehon ino seneg laruhu. 
19Seneg lit ele ine roho hiyap ino fam, ’Haren hahun luwaltuk lit ap eke men 
ambi atikin fug halug ik unduk sihon aruwen siyahap hapmisi fug angge 
famen 
20hat ap eke men ambi atikinmu siyag angge hubam tag teg halug 
21-22ik aru hat hundama kimisimu hahum fitikim hinggaliyangge lombuk 
imisi. Ik aru fam NINIKNI Allahn huwatmisi ane fahet hat hori Israel inaben 
hol halug hat habug uruk lit ap huluwap enebul perukon arimano unubahet 
hiyap Allahn siyahap tirisiyon hag amag ulug pet eneptuk lamuhup. Ari roho 
hat hubam teko lamisi ihiyon ari fano nubam amag ulug hele tem toho 
imihin,’ ulug hiyag utuk laruhumu hiyap inowen, ’Haren ehenon hikit toho 
we tik-tem toho an nubam amag,’ uruk laruhu. 
23Ari uhumu hiyap inowen siyag ane tirisi halug siyag amag ulug imam 
inowen hiyag uruhu ane ino suwesingga fam haharoho ik unduk sihon ino 
elma kilabe felug ho roho eleha feseruk laruhu. 
24-26Eleha fesehureg imam inowen roti anggen lilibug tohon hiyap inggik 
indanggenman oko walug NINIKNI Allah fahet embemin ulug inggiken leko 
walug hubu lahaptuk ambeg alukema laruk laruhu. Lahureg imam inowen 

roti anggen arimano Allahn tohon ulug enehangge inggik indanggenma 
ololop toho walug hubu lahaptuk ambeg imbik lahalug indokma yaltuk 
laruhu. Yaluhureg hiyap inowen ik unduk sihon ino nawag ulug og utuk 
laruhu. Og uruhureg hiyap ino narukmu undamangge siyahap timisi ano 
ulug yet teg laruhu. 
27Hiyap inowen ahun luwaltuk lit ap eke men ambi atuken siyag angge ubam 
tag teg halug ik unduk sihonen undamangge siyahap turuk laruhumu ahum 
firuhureg inggaliyangge lombuk atuk laruhu. Ari roho ubam turuk laruhu 
ane ari fahet ori Israel inaben at abug uruk lit ap huluwap enebul perukon 
arimano unubahet hiyap Allahn siyahap tirisiyon hag amag ulug lukuram 
siyahon sipuk toho pet eneptuk lamuhup. 
28Hiyap inowen siyag ane turuk eleg halug ik unduk sihonen siyahap tuhu 
fugmu fobik oho malik indag taruk laruhu,” ibag. 
29-30Ap ekeyen nuhe an luwal naptuk lit ap eke men ambi atisimu siyag angge 
ubam tag teg ano ulug indimu olok toho wenggel haruk laruhu halug ap 
inowen uhe NINIKNI Allah olohotma hondoholug waharuk laruhumu imam 
inowen NINIKNI Allahn ibahon hikit toho ubam turuk laruhu. 
31Hiyap inowen ap eke men ambi atuk eleg halug ahun indimu olok toho 
wenggel harukon alem ubam welaruhu fug angge famen hiyap ahun 
luwaltuk lit siyag ane turukon alem ubam aruhu. 

Bilangan 6 

Allah amingmingangge nazir unubahet ibag ane 

1 NINIKNI Allahn Musa fam ele uruk lit, 
2”Israel inap hiyag isahunon tu: Ap hiyap ekeyen NINIKNI Allah ubam, ’Hat 
hamingmingangge nazir welaruhuk,’ ulug sali paltuk laruhu halug 
3hele anggur ahaluwe olokon men ik olokon winon men hele anggur anggen 
olukon men le rehon men na fug angge 
4hele anggur eiyon oho ahap oho naruk laruhu fug. 

5Allah anggengge welaruhuk ulug sali emberukon pisan isahu rohon oruk het 
tuk fug angge fili fam paluk fug angge weregman eneg Allah 
amingmingangge nazir welaruhu li obog aruhu. 
6Obog am fugmu ap warehon iniraham laruk laruhu fug. 
7Allahn tohon ulug enehangge unggulmu werehen ikni isinga are erek wareg 
angge oho sen eneptuk lit inggarehen siyahap taruk laruhu fug. 
8NINIKNI Allah anggengge welaruhuk ulug sali watukon senegman eneg nazir 
welaruhu li obog aruhu. 
9Ap eke nazir ino iraham fano welahi ulug turukmen war atuk lit sen hahu 
halug nazir oruk fam siyag angge tag aruhu. Tag aruhu halug hup sabirenam 
welaruhureg siyag angge nubam tag tehon eleg aha ulug oruk paluhu. 
10O likin sambil fam suwe yalma piren ano pel hahon piren ano o sabo 
fanowon fam walug watug imam og utuk laruhu. 
11Og uruhumu imam inowen suwe misig ino Allah olohotma waroho yaltuk 
lit eke misig siyag angge nazir ahun ino ubam werehon Allahn elehap tukag 
ulug waroho hubu lahaptuk laruhu. Hubu lahabuhureg Allah anggengge 
wereg puhuben enehangge horuk paluk fug angge welatikin hag toho 
welaruhun ulug hiyag utuk laruhu. 
12Hiyag uruhumu NINIKNI Allah indi siyahap tirikikteg nin hebeloho fanowap 
timin ulug wam domba uwaliyon mo misig famon imbik waharuk laruhu. 
Imbik waruhureg NINIKNI Allah fam ele uruk lit, ’Siyag angge nubam tag atisi 
ane ariyen tam sali emberikikon eleg atisi angge re an nazir welatikik li hup 
noenam atisi ulug winag ha fug angge tam irikikon hikit toho Hat Allah 
hamingmingangge nazir welaruhuken sali paltuk lahi,’ uruk laruhu. 
13 Nazir inap unubam tuk teg ane tu: Nazir ahun eke amusun toho Allah 
amingmingangge weregman eneg sali emberukon horog atukmu nazir ahun 
ino o sabo fanowon sokolma hondoholug waharuk lamuhup. 
14Waharuk lit nazir ahun inowen NINIKNI Allah fahet waroho yaltukon wam 
domba yuhambukon siyag teg elehon mo misig famon men, siyag ane 

tirikikon Allahn elehap tukag ulug waroho hubu lahaptukon wam domba 
heyon siyag teg elehon mo misig famon men, Allah olohotma narukon wam 
domba yuhambukon siyag teg elehon men, 
15suburu Allah fahet emberukon men, ik Allah olohotma hililtukon men, roti 
anggen fano roho lilibug tohon suwap turuk angge embeselug tag toho 
wirahowon kubag misig men walug waharuk laruhu. Roti anggen arimano 
minggiroho winon e zaitun ahaluwe mangno roho wiratuk lit winon e zaitun 
ahaluwe are roho wirahowon walug waharuk laruhu. 
16Walug waruhu angge arimano obog toho imam og uruhumu hubu lahaptuk 
ambeg alekuma walug laruk laruhu. Walug lahureg hun ariyen siyag ane 
turuk latisiyon elehap tukag ulug Allah fahet wam waroho hubu lahaptuk lit 
eke abirangge indokma yaltuk laruhu. 
17Yaluhureg wam domba yuhambukon NINIKNI Allah olohotma nul ulug 
waroho eseruhureg roti anggen wirahowon kubag misig ino men suburu 
walug waharukon arimano men indokma yaltuk lit ik Allah olohotma hilili 
feruk laruhu. 
18Hilili fuhumu nazir ahun inowen o sabo fanowon sokolman oruk nazir 
wereg lit paltuk elehon ino heroho paluhureg indoken nawag ulug wam 
Allah olohotma nul perukon sei yaltuk ambeg hik isaruk laruhu. 
19Hik isahumu imam inowen wam domba yuhambukon inggik osohowon eke 
men, roti anggen e zaitun ahaluwe mangno roho wirahowon men e zaitun 
ahaluwe are roho wirahowon men oko walug nazir ahun inggik 
indanggenma emberuk laruhu. 
20Umbuhureg nin hebeloho oko walug NINIKNI Allahn tohon ulug Allah 
olohotma leho feruk laruhu. Leho fuhu angge arimano obog toho men wam 
iliyapma men uyug men imam inowen naruk laruhu. Ari obog toho turuk 
laruhumu nazir ahun inowen nin hebeloho hele anggur ahaluwe naruk 
laruhu,” ibag. 

21Nazir ahunen Allah amingmingangge welaruhuk ulug sali emberukon 
horog atukmu NINIKNI Allahn tu men ari men imbik waharuk laruhu ibahon 
arimano obog toho At fahet imbik waharuk laruhu. Aren an ninggikmu 
anggolo werehen nin sebe roho imbik waruhuk ulug sali emberuk halug sali 
emberuk ane umbusuk fug angge obog toho walug waharuk laruhu. 
Israel inap An nunuk fam hi eneptuk lamuhubon tu ulug Allahn Musa hiyag itfag 

ane 

22 NINIKNI Allahn Musa hiyag utuk lit, 
23”Harun umalikisi menen Israel inap An nunuk fam hi eneptuk lit uruk 
lamuhubon tu milal enebik lamihin, 
24’NINIKNI Allahn hit indi henesug lit wanggi waroho fet henesug laruhu. 
25 NINIKNI Allahn aluke yihik lit indiyen let henebuhu. 
26 NINIKNI Allahn hit olohotma hunumbahakumu fano roho welamuhup,’ 
uruk lamuhuben hiyag isa lamihin. 
27It arimanowen An nunuk fam Israel inap hi eneptuk lamuhup halug Anden 
wanggi waroho fet enesug laruhuk,” ibag. 

Bilangan 7 

O sabo fanowon fam imbik watfag angge fahet ibag ane 

1Musa inowen o sabo fanowon wiri fibareg o sabowet undama wereg 
anggeyet Allah anggengge wereg ulug e ahaluwe amben fanowon are 
ribibareg hubu lahaptuk ambeg oho are ribibag. 
2Are ribibagma Israel inap ununggul unuk wal taneg werehon enebe winag 
isibahon onowesi nisanggowen itanowen 
3NINIKNI Allah fahet imbik watfag angge tu: Onowesi wal tanehen wam sapi 
misig-misig walug waharuk lit ap pirenen kereta wam sapiyen lisoho walug 
laruk angge ungga saloho werehon misig-misig o sabo fanowon alukema 
imbik watfag. 
4Imbik watfagma NINIKNI Allahn Musa fam ele uruk lit, 

5”Ap aruman imbik wahasa angge arimano wamihinteg An nibam o sabo 
fanowon ino halog toho walug lul ulug kereta walug wahason aruma palimu 
imbik lahalug laruk lamuhuben Lewi inap wal tanehen turuk ane hikit toho 
og isamihin,” ulug hiyag itfag. 
6Hiyag itfagma Musa inowen wam sapi nisanggowen itano men kereta 
falfaliken itano men wibareg Lewi inap onowesi wal taneg werehon og isibag 
ane tu: 
7Lewi amloho Gerson inowen ondohowonen ondohowon arimanowen yabuk 
turuk ane hikit toho wam sapi uhan men kereta piren men og isibag. 
8Lewi amloho Merari inowen ondohowonen ondohowon arimano imam 
Itamar hun Harun amloho inowen milal eneptukmu iniyabuk turuk ane hikit 
toho wam sapi likinen men kereta uhan men og isibag. 
9Lewi amloho Kehat inowen ondohowonen ondohowon arimanowen o sabo 
fanowon fam foroho angge mondabi fanowon arimano unumaloma ha roho 
walug laruk lamuhup ulug kereta wam sapiyen walug laruk angge og isibag 
fug. 
10Musa inowen hubu lahaptuk ambeg e ahaluwe amben fanowon are ribibag 
sambil Israel inap onowesi arimanowen hubu tam lahaptukon fahet imbik 
lul ulug wep toho imbibag angge arimano hubu lahaptuk ambeg alukema 
walug wamuk ohoma 
11NINIKNI Allahn Musa fam ele uruk lit, ”Onowesi nisanggowen itano mangno 
roho wam fug angge eke sambil eke sambil it sehelimuwon misig-misihen 
hubu lahaptuk ambeg fahet wep toho emberusa angge arimano imbik 
waharuk lamuhup. Ari roho walug waharukmen eneg o nisanggowenam 
aruhu,” ulug hiyag itfag. 
12-83Hiyag itfag ane ari hikit toho eke sambil eke sambil walug waharuk 
latfag ane tu: 

Imbik watfag sul Ununggul unuk Onowe unuk 

1 Yehuda Aminadab amloho Nahason 

2 Isakhar Zuar amloho Netaneel 

3 Zebulon Helon amloho Eliab 

4 Ruben Syedeur amloho Elizur 

5 Simeon Zurisyadai amloho Selumiel 

6 Gad Rehuel amloho Elyasaf 

7 Efraim Amihud amloho Elisama 

8 Manasye Pedazur amloho Gamaliel 

9 Benyamin Gideoni amloho Abidan 

10 Dan Amisyadai amloho Ahiezer 

11 Asyer Okhran amloho Pagiel 

12 Naftali Enan amloho Ahira 

It wal tanehen ambi roho imbik waharuk latfag angge tu: Allah fahet 
emberukon roti anggen lilibug tehon e zaitun ahaluwe mangno roho tag 
tehon hinanggoho foroho angge piren, misig ino kubag ili ruruk angge perak 
fam wirihon anggin emberuk angge o sabo fanowon ino foroho latfahon fam 
embelug winag harukmen anggin te 1.500 gram atfahon men, pirenehon kou 
perak fam wirihon anggin 800 gram men, e ahaluwe amben fanowon kou 
emas fam wirihon elma hinanggoho werehon anggin 120 gram men imbik 
waharuk latfag. Imbik waharuk lit Allah fahet waroho yaltukon wam sapi 
misig men wam domba uwaliyon misig men wam domba umalik mo misig 
famon eke men, niren siyag ane turuk latukukon Allahn elehap tukag ulug 
waroho hubu lahaptukon wam kambing yuhambukon misig men, Allah 
olohotma narukon wam sapi piren men, wam domba uwaliyon fuwaben 
men, wam kambing fuwaben men, wam domba umalik mo misig famon 
fuwaben men imbik waharuk latfag. 
84-88Israel inap onowesi arimanowen hubu tamon lahaptukon fahet imbik 
waharuk latfag angge obog toho ulon tu: ili ruruk angge perak fam wirig 

anggubag nisanggowen men kou nisanggowen men anggin mangno roho 27 
kilogram atfahon men, e ahaluwe amben fanowon kou emas fam wirihon 
elma hinanggoho werehon nisanggowen anggin 1 kilogram men, Allah fahet 
waroho yaltukon wam sapi nisanggowen men wam domba uwaliyon 
nisanggowen men wam domba umalik mo misig famon nisanggowen men, 
roti anggen wam men mangno roho Allah fahet emberukon men, niren siyag 
ane turuk latukukon Allahn elehap tukag ulug waroho hubu lahaptukon wam 
kambing yuhambukon nisanggowen men, Allah olohotma narukon wam sapi 
uhaneg fimahen men, wam domba uwaliyon teng pirenman nubam hilag 
falfaliken men, wam kambing teng pirenman nubam hilag falfaliken men, 
wam domba umalik mo misig famon teng pirenman nubam hilag falfaliken 
men imbik waharuk latfag. 
89Imbik waharukmu Musa inowen hundig-hundig NINIKNI Allah men nenele 
ul ulug Allah men Ambi Atuk Ibam o sabo fanowon ino fam kulug holegma 
e seng toho wirihon peti elma Wene Numen haharehon kilabeg angge ele 
latukon atogma malaikat hag angge fuma-fuma unduhukon honggolegman 
Ninikni Allahn ele hiyag utukmu holtuk latfag. 

Bilangan 8 

Iral haltuk ane fahet ibag ane 
(Kel 25:31-40) 

1  NINIKNI Allahn Musa fam ele uruk lit, 
2”Harun hiyag isahunon tu: Iral seleg ino aluke fil umbagpag tukag ulug kou 
sabiren itano iral emberuk ambeg palimu imbik lahakun,” ulug hiyag itfag. 
3Hiyag itfag ane ari hikit toho Harun inowen turuk latfag. 
4Iral emberuk ambeg ino wirimangge NINIKNI Allahn tom Sinai famen Musa 
fam unug hibahon wirim toho wirig lit kik turuk angge fam emas orohole 
fanowon teloho laleg latfag. Teloho laleg lit uyug famen hesenggengge e owil 
hahon fam ahandip til la fug angge we misigmu mangno roho laleg latfag. 

Lewi inap in enepfag ane 

5 NINIKNI Allahn Musa fam ele uruk lit, 
6”Israel inap sehelimuwen ununggul unuk Lewi inap arimano An nolohotman 
unubabut haloho welamuhup ulug mumal enebuhunteg unubam tuhunon tu: 
7Siyag ane turuk latuson eleg amag ulug enehangge ik unubam hilili 
fuhunmu onoruk men enemenderuk men obog toho paltuk lit enesum wan 
turukon ik umaho fat tahup. 
8Ik umaho fat tahupteg An Allah nubahet yaltul ulug wam sapi kabiniyon 
men roti anggen lilibug tehon e zaitun ahaluwe men mangno roho tag tehon 
men walug wamuhupmu siyag ane iren turuk latuson An Allahn elehap tukag 
ulug haren wam sapi kabiniyon eke wep toho umbuhun. 
9Wep toho umbuhunteg Lewi inap arimano An men Ambi Atuk Ibam o sabo 
fanowon alukema hondog enebuhunteg Israel inap obog toho palu arik 
wamuhuben wol enebuhun. 
10Wol enebuhunteg Lewi inap arimano An HINIKNI Allah nolohotma unduhuk 
unubahakunmu Israel inap arimanowen ininggik ununggulmu umbuhup. 
11Umbuhupmu Lewi inap arimanowen An HINIKNI Allah niyabuk turuk 
lamuhup ulug aben An nubahet nungge-nungge emberuk hag toho Harun 
inowen Israel inap ununuk fam onori Lewi inap arimano An ninggikmu 
umbuhu. 
12An ninggikmu umbuhumu Lewi inap arimanowen ininggik wam sapi piren 
itano ununggulmu umbuhup. Umbuhupmu iren siyag ane turuk latuson An 
Allahn elehap tukag ulug Harun inowen wam misig ino waroho hubu 
lahaplug wam pirenehon ino waroho abirangge indokma yale fuhu. Ari roho 
tuhu ane ariyen Lewi inaben An nindi siyahap turuk latuson obog toho eleg 
aruhu. 
13Harun inowen hubu lahabuhumu Lewi inap arimanowen Harun umalikisi 
men let eneptuk lamuhup ulug haren it enelukema unduhuk 
unubahakunteg NINIKNI Allahn tohon ulug ninggikmu umbuhun. 



400 

 

 
ALLAH WENE 

© 2018, Indonesian Bible Society. 
 

 
 

 

14Ari roho turuk lit haren Israel inap sehelimuwen Lewi inap arimano An 
nubahet mumal enebuhunmu An nanggengge amuhup. 
15Ari obog toho unubam turuk lamuhupmu Lewi inap arimano unubabut 
haloho wereg lit o sabo fanowon fam An niyabuk turuk lamuhup. 
16Israel inap ununggul unuk winon unumalikisi wandabon unubalmangge 
Lewi inap arimano An nanggengge amuhup ulug mumal tarikikmu we tem 
toho An ninggikmu welamuhup. 
17Anden o Mesir kinangman malik wandabon obog toho unusuruk lit Israel 
inap unumalikisi wandabon men enembohom wandabon men oho unusele 
angge famen An nanggengge welamuhup ulug embeserikik angge re it obog 
toho An namingmingangge roho wereg lit niyabuk turuk lalep. 
18It arimano unubalmangge Lewi inap An namingmingangge roho 
welamuhuben mumal eneptikik. 
19Israel inap sehelimuwen mumal eneptikikteg Harun umalikisi men let 
eneptuk lamuhup ulug ininggikmu emberikik. Ininggikmu emberikik angge 
re it men let toho Israel inap unubahet o sabo fanowon fam An niyabuk turuk 
lamuhup. Israel inap arimano o sabo fanowon iraham larukmen war amuhup 
tohon ulug Lewi inap arimanowen it unubahet o sabo fanowon fam kuruk lit 
Israel inaben siyag ane turukon elehap tin ulug An Allah nubam heng naptuk 
lamuhup,” ulug hiyag itfag. 
20 NINIKNI Allahn Musa hiyag itfag ane ari hikit toho Musa men Harun men 
Allah umalikisi Israel inap obog toho menen Lewi inap unubam turuk latfag. 
21Ari roho turukmu Lewi inaben nunubabut haloho welamuhuk ulug 
enebeyet enesum wan tehonet ik umaho fat tibagma Harun 
inowen NINIKNI Allah anggengge amuhup ulug inggikmu imbibareg Lewi 
inap arimanowen siyag ane turuk latuson Allahn elehap tukag ulug At 
olohotma hubu lahapfag. 
22Hubu lahapfagma Lewi inap arimano o sabo fanowon fam kibareg Harun 
umalikisi menen milal eneptukmu iniyabuk turuk ane ak tibag. Ari roho 

turuk latfag ane ari NINIKNI Allahn Musa fam hiyag itfag ane hikit toho turuk 
latfag. 
23Ari tibagma NINIKNI Allahn Musa fam ele uruk lit, 
24”Lewi inap arimano indag atuk sambilen mo ilig am wirig am turukmen 
hinahaneg fimahen atuk halug o sabo fanowon fam iniyabuk wituk ane ak 
turuk lamuhup. 
25It indag atuk sambilen mo ilig am wirig am turukmu teng misigmen nubam 
hilag fuwap fimahen 50 aruhu halug o sabo fanowon fam yabuk turuk ane 
embeseruk lamuhup. 
26Iniyabuk embeseruk lamuhupteg enemuwen o sabo fanowon fam yabuk 
tuk fug angge onotsiyen yabuk turukon let eneptuk lamuhup. Ari roho 
iniyabuk wal tanehen turuk lamuhuben haren milal eneptuk laruhun,” ulug 
hiyag itfag. 

Bilangan 9 

Wam Paskah esetukon fahet ibag ane 

1 Israel inap arimano o Mesir kinangman wilip atfag li mo ilig atug wirig 
atfagma pikalem tamon fam NINIKNI Allahn o Sinai lekman Musa fam ele 
uruk lit, 
2-3”Pikalem misihon tu fam hup nunggul hurik atuk sambil mo ubuk urukmu 
wam Paskah esebuhup. An HINIKNI Allahn wam Paskah esetuk ane fahet 
hiyag hisarikik ane fuki roho wenggel haruk lit wam ino esebuhup,” ulug 
hiyag itfag. 
4Hiyag itfag ane ari Musa inowen umalikisi Israel inap hiyag isibag. 
5Hiyag isibag ane hikit toho pikalem misihon fam hup nunggul hurik atfag 
sambil mo ubuk ik ohoma Israel inap arimanowen o Sinai lekman wam 
Paskah esetuk latfag. 

6Esetukmu Israel inap sehelimuwonen ap wareg angge senetfareg siyag 
angge unubam tag tehen o ino sambil wam Paskah esebuk fug teg latfag. 
Esebuk fug tehen Musa men Harun men enembeg libareg hiyag isaruk lit, 
7”Niren ap wareg angge senerehema siyag angge nunubam tag teg angge 
famen o yoho nonori Israel inap winonen NINIKNI Allah olohotma wam 
Paskah esetuk hag toho niren oho esebuk teg lahe ano?” ibag. 
8Ibagma Musa inowen hiyag isaruk lit, ”NINIKNI Allahn hit fahet hiyag nitmisi 
ane holminen nangno reg lamok,” ibag. 
9Ibagma NINIKNI Allahn Musa fam ele uruk lit, 
10-11”Israel inap hiyag isamihinon tu: Ap wareg angge senetukon men o 
yatma lamin ulug kalemma larukon menen wam Paskah esebuhuk peruk 
halug pikalem misig welamuhupteg pikalem pirenehon fam hup nunggul 
hurik atuk sambil mo ubuk urukmu wam Paskah esetuk lamuhup. Wam ino 
osoho felug roti anggen suwap turuk angge embeselug wirahowon men 
yentuwal unduk sihon men naruk lamuhup. Ari roho naruk lamuhubon fahet 
ihiyon ari hiren endebuhubonen endebuhubon arimanowen oho senegman 
eneg welamuhup. 
12Allahn wam Paskah esetuk ane fahet hiyag nisarisi ane fuki roho wenggel 
haruk lit wam arimano unuwag misig oho sengge ruk fug angge osoho feruk 
lamuhup. Osoho felug obog toho naruk lit sono hubet nahukon ulug tor 
angge oho umbat taruk lamuhup fug. 
13Ap siyag angge unubam tag teg elehon men o kema-kema laruk elehon 
menen inirim toho wam Paskah esetuk eleg halug NINIKNI Allahn tu sambil 
wam Paskah esetuk lamuhup ulug emberisiyon sobir isaruk lit alem siyahon 
unubamap tehesa ulug it onori sehelimuwen elehap enebuhup. 
14Ap pohon hit sehelimu werehon ekeyen wam Paskah eseruhuk peruk 
halug NINIKNI Allahn hiyag nisarisi ane hikit toho esetuk laruhu. Allahn wam 
Paskah esetuk ane fahet emberisi ane ari hit Israel hinap yuhon men ap 
pohon menen ambi roho seneg lamuhup ulug hiyag isamihin,” ibag. 

Hina inowen Israel inap hondog eneplug laruk latfag ane 
(Kel 40:34-38) 

15-16 O sabo Allah men Ambi Atuk Ambeg ino witfag sambil ino hina wambik 
watfareg o ino hililip tegman hubanggo indok ambulpul hag latfag. Ari eneg 
turuk lit 
17hina ino laharukmu Israel inap o sabo wiroho welatfag ambeg embeselug 
laruk latfag. Larukmen hina ino nin wambik waharukmu o sabo wiroho 
nohoruk latfag. 
18NINIKNI Allahn hiyag isibag ane hikit toho eneg wilip atuk lit Aren ibag ane 
hikit toho eneg o sabo wiroho nohoruk latfag. Hina ino Allah men Ambi Atuk 
Ibam ino hililip teg lit weregma Israel inap arimano o witfag ambeg ino 
welatfag. 
19Hina ino amusun toho o ino hililip teg weregma oho NINIKNI Allahn hiyag 
nisaruk ane pisan usul fug ulug wilip am fug angge welatfag. 
20Hina ino we hup piren hinahanam eneg o ino fam hililip tegma 
oho NINIKNI Allahn hiyag isibag ane hikit toho amusun toho welam fug angge 
wilip atuk latfag. 
21Hina ino hupmu wambik watlug hililip tegman likiya sakan tirikim 
laharukmu oho ap arimano o ino sambil eneg wilip atuk latfag. Hina ino 
unukoho laharukmu oho hubanggo laharukmu oho ap arimano wilip atuk 
latfag. 
22Hina ino hup piren ano pikalem misig ano anggoloenam ano lahuk fug 
angge weregma Israel inap o witfag ambeg eneg welatfag. Weregman eneg 
hina ino laharukmu ir oho wilip atuk latfag. 
23NINIKNI Allahn Musa feneyen hiyag isaruk latfag ane hikit toho eneg turuk 
latfag. 

Bilangan 10 

Pinggong ele hum toho watuk angge fahet ibag ane 

1 NINIKNI Allahn Musa fam ele uruk lit, 

2”Pinggong ele watukmu hol halug humalikisi Israel inap palu arik waharuk 
lamuhup ane men o sabo wirig ambeg embeselug wilip atuk lamuhup ane 
fahet pinggong piren wiri femihin. Wiri feruk lit kik turuk angge fam ili ruruk 
angge perak teloho pinggong itano wiri femihin. 
3Pinggong piren itano watukmu hol halug Israel inap obog toho hat o sabo 
fanowon sok iraham weregma palu arik waharuk lamuhup. 
4Pinggong misig watukmu hol halug Israel inap ununggul unuk onowesi eneg 
hambeg waharuk lamuhup. 
5Pinggong ele hum toho urukmu hol halug Israel inap inibam yali fil werehon 
arimano tam wilip atuk lamuhup. 
6Ininggik pireneg angge pinggong ele hum toho urukmu hol halug Israel inap 
inibam ik ambut fil werehon arimano wilip atuk lamuhup. Pinggong ele hum 
toho watuk halug wilip atuk lamuhup, 
7ele tot toho uruk halug palu arik waharuk lamuhup. 
8Pinggong itano Harun umalikisi hubu lahaptukon imam arimanowen watuk 
lamuhup. Pinggong watuk ane fahet ihiyon ari hiren endebuhubonen 
endebuhubon arimanowen oho senegman eneg welamuhup. 
9Fobik hit henengginangma weregma ap seliyonen hunusul ulug waharukmu 
yet isalug pinggong ele hum toho watuk lamuhup. Pinggong ele urukmu 
An HINIKNI Allahn hol hahukteg hit ap seliyon ininggikmuwen windat 
heneptuk laruhuk. 
10Allah wel tul ulug henehiyehen yunggultuk sambil men pikalem keron 
inam atuk sambil men An nubahet hubu lahabul ulug oho An nolohotma 
wam nul ulug oho pinggong watuk lamuhup. Pinggong ele urukmu hol 
hahukteg Anden hit fahet wenggel haruk laruhuk. An HINIKNI Allahn nele aru 
uruk lahi,” ibag. 

Israel inap tom Sinai embeselug libag ane 

11Israel inap o Mesir kinangman wilip atfag li mo ilig atug wirig atfagma 
pikalem pirenehon fam hup likin fimahen atfagma hina o sabo fanowon Allah 
Wene Numen haharoho werehon foroho ibam ino embeselug palimu lahibag. 
12Lahibagma Israel inap arimano Sinai lekman o sabo wirig ambeg 
embeselug larukmen eneg hina it enelukema larukon ino o Paran lekma pok 
atfag. 
13Indam oho Israel inap arimano ari hag toho inibam o sabo wiroho wereg 
ambeg embeselug wilip atfag fug angge famen ketiya eneg NINIKNI Allahn 
Musa fam hiyag itfag ane hikit toho iraroho wilip atfag. 
14-16Atamtam Israel inap ununggul unuk hinahanen enehangge Yehuda 
inaben tohon hutuk teberuk ambeg walinggoho o sabo wiroho welatfahon 
arimano wilip atfag. It ununuk tuma ul: 

Ununggul unuk Onowe unuk 

Yehuda Aminadab amloho Nahason 

Isakhar Zuar amloho Netaneel 

Zebulon Helon amloho Eliab 

17It arimano wilip atfagma hun Lewi inowen ondohowonen ondohowon 
Gerson inap men Merari inap menen o sabo fanowon halog tibibahon ino ha 
roho wilip atug libag. 
18-20It onombolim ununggul unuk hinahanen enehangge Ruben inaben tohon 
hutuk teberuk ambeg walinggoho o sabo wiroho welatfahon arimano wilip 
atfag. It ununuk tuma ul: 

Ununggul unuk Onowe unuk 

Ruben Syedeur amloho Elizur 

Simeon Zurisyadai amloho Selumiel 

Gad Rehuel amloho Elyasaf 

21It onombolim Lewi inowen ondohowonen ondohowon Kehat inap 
arimanowen o sabo fanowon fam foroho angge ha roho wilip atug libag. 
Libareg nohul peruk ambeg uwan kuk fugmu Lewi inap tam libahon 
arimanowen o sabo fanowon nin hebeloho wiri fibagma eneg Kehat inaben 
o sabo fanowon fam foroho angge arimano imbik watfag. 
22-24Kehat inap onombolim ununggul unuk hinahanen enehangge Efraim 
inaben tohon hutuk teberuk ambeg walinggoho o sabo wiroho welatfahon 
arimano wilip atfag. It ununuk tuma ul: 

Ununggul unuk Onowe unuk 

Efraim Amihud amloho Elisama 

Manasye Pedazur amloho Gamaliel 

Benyamin Gideoni amloho Abidan 

25-27Fotog-fotogma ununggul unuk hinahanen enehangge Dan inaben tohon 
hutuk teberuk ambeg walinggoho o sabo wiroho welatfahon arimano wilip 
atfag. It ununuk tuma ul: 

Ununggul unuk Onowe unuk 

Dan Amisyadai amloho Ahiezer 

Asyer Okhran amloho Pagiel 

Naftali Enan amloho Ahira 

28O ino sambil Israel inap ununggul unuk wal taneg werehon arimanowen o 
sabo wirig ambeg embeselug wilip atfag hag toho fobik oho iraroho wilip 
atuk latfag. 
29Wilip amuk oho lit Musa inowen iyamal Hobab o Midian ahun Rehuel 
amloho ino fam, ”Niyamal, nit NINIKNI Allahn kinang og hisahuk irisi ambeg 
lahuken hat nit men lul. Lahuk ambehen NINIKNI Allahn nit Israel ninap 
nunubam fano ane turuk laruhuk ulug sali emberisi angge re niren oho hat 
hubam fano ane eneg turuk lamuhuk,” ulug hiyag itfag. 

30Hiyag itfagma Hobab inowen Musa fam, ”An hit men lul fug, an nori wereg 
ambeg lahuk,” ulug hiyag itfag. 
31Hiyag itfagma Musa inowen, ”Nit nunumbahalug la fug! Hat eneg lekma 
laruk lit nohoruk ambeg holuk teg lahen angge re nit laruk lamuhuk ke hiyag 
nisaruk laruhunen nit men lul. 
32Ambiyeg lul halug NINIKNI Allahn fanowon og nisaruk laruhuwon arimano 
niren minggiroho hat og hutuk lamuhuk,” ulug hiyag itfag. 
33Ari ulug hiyag itfagma Israel inap arimano wilip atfareg Allah antom Sinai 
ino embeselug larukmen hup hinahanam atfag. E sali roho wirihon peti Allah 
Wene Numen haharehon kilabeg angge ino paya roho walug laruk lit kema 
nohul ulug tam atukmu laruk latfag. 
34Wilip atuk lit unukoho larukmu NINIKNI Allah ino hina sehelimu wereg lit 
it palimu laruk latfag. 
35 Peti Allahn tohon ino paya roho walug lul ulug turukmen Musa inowen 
ele uruk lit, ”NINIKNI Allah, in atmihinteg Hat fahet inirim peruk inap 
arimano linggik-longgo ukag ulug hik-hak isa lamihin,” uruk latfag. 
36Peti ino nohul peruk ambeg ino imbik larukmu Musa inowen, 
”NINIKNI Allah, Israel ninap nenebe teng-teng angge winag nisa fug toho 
welahe ambeg suhuloho watmihin,” uruk latfag. 

Bilangan 11 

Allahn indok pilabik watfag ane 

1Welatfareg Israel inaben siyag toho welahe ulug NINIKNI Allah ubam enele 
urukmu hol hibareg NINIKNI Allah ino olok haruk lit indok ambulpul unubam 
pilabik watfagma o witfag ambeg atogma nil laruk latfag. 
2Nil larukmu yet hibareg ap arimanowen let nenebin ulug enele hi roho Musa 
fam uruk latfag. Urukmu Musan hol hibareg indok aru ware fesemihin 
ulug NINIKNI Allah ubam sembahyang ibagma indok ino war atfag. 

3NINIKNI Allahn indok ambulpul Israel inap unubam pilabik watfag ambeg 
ino Tabera suwalfag. 

Ap teng hinahan Israel inap fet enesuhon Musan lahap enepfag ane 

4Israel inap lekma larukmu ap pohon oho ambiyeg laruk latfag. Ap pohon 
arimanowen wam oboken ulug enele anggolo il larukmu hol isibareg Israel 
inaben oho uba yatuk lit, ”Ap san wam unu og nisamisi? 
5Nit o Mesir wereg lit ikan yuhun-at naruk lit kuluk oho e anggen oho, wiye, 
suwan, amben angge eke hag eke hag naruk latukukon wenggel haruk lahe. 
6Ketiya we suburu manna narukmen eneg ninirim atuk latisi,” uruk latfag. 
7 Manna arimano kuluk anggen yanggowon hag toho wereg latfag. 
8-9Hubanggo hibilil poholman wambik waharukon men mangno roho o 
witfag ambeg ino wambik waharuk latfag. Sakan turukmu wilip atug ap 
arimanowen andog til la wam turuk latfag. Andog toho kilaptuk lit helep fam 
lilibug toho ul hag atukon ino esetukmu kue atuk latfag. Kue e zaitun 
ahaluwe minyak fam wiratukon unduk fano turuk hag toho turuk latfag. 
10Inibam wal-wal sokolma ap piren hinahan unduhuk lit enele siyag toho 
urukmu Musan hol isibareg NINIKNI Allahn olok hamisi ulug indi anggin 
atfag. 
11Indi anggin atfagma NINIKNI Allah fam hiyag utuk lit, ”Nungge fahet an 
nele ying naptuk lahen? Nungge fahet Haren an fahet hirimen ap arimano 
fet enesug laruhun ulug hiyag nutuk lit angginon nubam emberuk lahen? 
12Anden ap aruma nahummu atisimu indag eneptikik ano? Haren an fahet 
ap enemingmingangge malik fuwon forohowon hag toho wereg ulug hiyag 
nutuk lit, ’Ap arimano handuhunmu yabako kinang hunumbasi hiyag 
isiyahon fam og eneplug lahun,’ ulug hiyag nutuk lahen? 
13Iren te, ’Wam unu og nisimin,’ ulug an nolohotman uba yatukon tu hol 
isimin! Keman wak laminteg ap anggolo aruma og isaminen uruk-o! 

14Ap arimano fet enesug laruhun ulug hiyag nitikin angge famen an namu 
wereg lit nine elehen fet enesug lam fug teg lahi. 
15Haren fobik oho an nele ying naptukmu asengseng toho welahi ha nowen 
Haren hindi nasug lit we ketiya eneg nuwatmihin,” ibag. 
16Ari ibagma NINIKNI Allahn Musa hiyag utuk lit, ”Israel inap onowesi haren 
inine roho milal eneptukon ulug holuk teg inap teng hinahan 70 wol 
enepmihinteg hondog eneplug An men Ambi Atuk Ibam watmihin. Hondog 
eneplug watmihinmu hat hiraham unduhuk lamusa. 
17Unduhukmu An wambik watlug hat hubam nele iminteg hime fanowon 
Anden hat og hitikikon tot minggiroho waminteg ap arimano unubam 
embemin. Embemin halug Israel inap fet enesug laruhun ulug angginon 
hubam emberikikon ino hat hamuwen asengseng toho ha ruhun tohon iret 
ambiyeg let toho ha ruruk lamuhup. 
18Ketiya humalikisi Israel inap unubam hiyag isaruk lit, ’Allah sono waruhu 
ulug hunubam wereg ane hale feruk lamek! Hiren uba yatuk lit, ’Ap san wam 
unu og nisamisi? O Mesir wereg lit fano roho welatukuk,’ ulug henele uruk 
lahebon ino NINIKNI Allahn holtisireg suwe unu og hisa waruhumu nahup. 
19Hup misig piren fam eneg nahuk puk fug. Hup num famen tulug likin 
fumahen oho naruk lamuhuk puk fug. 
20Pikalem misig hunduko narukmen eneg hinirimen me henepe turuk 
lamuhup. NINIKNI Allah nit sehelimu werehon ino henembol yig utuk lit, 
’Nungge fahet o Mesiren wilip atukuk?’ ulug At olohotman uba yatuk 
latikibon fahet ari hag toho hunubam teko lahu,’ ulug hiyag isamihin,” ibag. 
21Ari ibagma Musa inowen NINIKNI Allah hiyag utuk lit, ”Anden fet enesug 
lahi inap aruma teng-teng angge winag isa fug toho 600.000 wereg angge re 
Haren te, ’Suwe unu og isahukmu pikalem misig hunduko enehum ouk toho 
naruk lamuhup,’ ulug nangginoho ehen ha reg lahen? 

22Wam sapi domba anggolo roho waroho esetla halug oho enehum ouk toho 
na hag teg lalep ano? Ikan ik saho ikma werehon obog toho senetla halug 
oho osoho nalug enehum ouk alep?” ulug hiyag itfag. 
23Hiyag itfagma NINIKNI Allahn, ”Allah inggik ine wereg eleg peruk lahen? 
Anden ihiyon hikit toho teko lamisi ano eleg ano ulug yet hamihin,” ibag. 
24Ibagma Musa ino wilip atug NINIKNI Allahn hiyag itfag ane ino Israel inap 
hiyag isa libag. Hiyag isa libareg Israel inap onowesi teng hinahan 70 wol 
enepfareg Allah men Ambi Atuk Ibam ino walinggoho in arik lalihip ulug 
hiyag isibag. 
25In arik libagma NINIKNI Allah hina sehelimu wambik watfareg Musa ubam 
ele uruk latfag. Ele ibareg hime fanowon tam Musa og itfahon tot minggiroho 
wibareg ap suwon-suwon unubam imbibag. Allah ahime fanowon ino 
unubam atukmu amingmingangge nabiyen uruk hag toho nenehiyehen ulug 
enele hi roho yunggultuk latfareg imbisibag. 
26Israel inap onowesi teng hinahan ununuk suwesingga fam hahatfahon 
arimano obog toho Allah men Ambi Atuk Ambeg ino larukmu ap piren 
ununuk te Eldad men Medad men it inim ambiyeg la fug angge inibam pok 
atfag. Pok atfagma Allah ahime fanowon ino it unubam oho atukmu 
nenehiyeg ulug enele hi roho yunggultuk latfag. 
27Yunggultukmu yet isibareg ap kabiniyon misig Musa hiyag irik libag. 
28Musa hiyag utukmu itano Nun amloho Yosua ebe kabinimuwen tulug Musa 
let turuk latfahon inowen hol hibareg Musa fam, ”Nikni, henele imbisiyek 
ulug hiyag isimin!” ibag. 
29Ibagma Musa inowen te, ”Nungge fahet haren Musa ibil atmin peruk 
lahen? NINIKNI Allahn umalikisi obog toho unubam Ahime fanowon og 
eselepma it obog toho Allah amingmingangge nabi welalep halug fano peruk 
lahi,” ibag. 
30Ari ibareg Musa ino ap suwon-suwon teng hinahan arimano men inibam 
libag. 

Allahn suwe yalma hahon monde fibag ane 

31Libagma NINIKNI Allahn siyelu monde fibagma ik suwon yenggelehon filen 
waharuk lit suwe puyuh yalma hahon walug watfagma Israel inap inibam 
walinggoho wamburukmu kinang obog toho keleg atuk latfag. Suwe eke fam 
eke fam palu mot-mot turuk latfahon arimano il misig lahabegma yali fil 
hubula fil hup misihim kalem laruk ambeg arimano oho kinangma suwe 
arimano eneg wereg latfag. 
32Suwe arimano wambibag sul ino ak tibareg Israel inap arimanowen andog 
tik larukmen eneg hubanggo oho unukoho oho turuk latfag. Ap wal tanehen 
suwe andog tibahon arimano anggin teg 1.000 kilogram latfagma lilog amag 
ulug o wirig ambeg walinggoho kinangma le ruruk latfag. 
33Iren suwe arimano uwan sahaltug pil ha fugmu NINIKNI Allahn olok haruk 
lit ouk alem angginon unubam emberukmu ap anggolo war atuk latfag. 
34Enebuwap toho nibareg war atfahon arimano kinangma sal enepfag ambeg 
ino ”Enebuwap toho Naruson Sal enepfag Ambeg” suwalfag. 
35Suwalfag ambeg ino embeselug o Hazerot libareg o wiroho welatfag. 

Bilangan 12 

Miryam men Harun menen Musa abug uruk latfag ane 

1Musa inowen o Kus hiyap eke hilibahon fahet Miryam men Harun menen 
Musa abug uruk lit, 
2”NINIKNI Allah inowen we Musa feneyen ele Israel hinap hiyag hisaruk ano? 
Nit feneyen ele hiyag hisaruk eleg?” uruk latfag. Uruk latfahon 
ino NINIKNI Allahn hol hibag. 
3Musa indi imbik wamburuk lit welatfag hag toho ap winon kinang atogman 
atogma eke wereg eleg. 
4Weregma NINIKNI Allahn Musa men Harun men Miryam men ele hiyag 
isaruk lit, ”Hit henebe hinahan An Allah men Ambi Atuk Ambeg lalihip,” 
ibagma libag. 

5Libagma NINIKNI Allah hina anggulog sehelimu wambik watfareg Allah men 
Ambi Atuk Ibam sokolma unduhuk lit Harun men Miryam men wol enepfag. 
Watfagma 
6NINIKNI Allahn hiyag isaruk lit, ”Anden iminon tu holeg lamek: Anden wene 
hiyag isaruk lamuhup ulug nabi henembeg monde feruk lahiyon unubam 
fulu roho yet haruk ane men nei warukon men feneyen nele hiyag isaruk 
lahi. 
7Ari hag toho An namingmingangge Musa ubam nele hiyag utuk lahi fug. 
Anden numalikisi Israel inap obog toho at inggikmu emberikik. 
8An men at men nonorohole ambi atuk lit nele indit toho uk fug angge we 
pikit toho hiyag utuk lahi. An nebe oho at inowen yet niyaruk latisi angge 
famen nungge fahet hit hininggali eleg toho An namingmingangge Musa 
abug uruk lahep?” ulug 
9ele olok toho pet enepfareg libag. 
10Hina ino fam Allah men Ambi Atuk Ibam embeselug laharukmu itano hiyap 
Miryam ino ebene salukangge anggolo regma ahap yanggo atfag. Owe Harun 
inowen hebeloho yet harukmen at ino ebene salukangge reg latfagma yet 
hibareg 
11Musa fam ele uruk lit, ”Nowe, nit ninindi anggat teg eleg lit siyag ane turuk 
latukukon ariyen siyag amuhuk tohon let nenepmihin. 
12Malik isinga ahummuwen wareg angge indag atukmu ahap ino tot filik teg 
hag toho Miryam ubam ahama umbusuk fug,” ulug hiyag itfag. 
13Hiyag itfagma Musa inowen, ”NINIKNI Allah, Haren hihitmihin,” ulug hiyag 
itfag. 
14 Hiyag itfagma NINIKNI Allahn hebeloho hiyag utuk lit, ”Miryam ino 
ikniyen olohotma wasubag sup eselep halug inggali harukmen eneg hup 
sabirenam alep fug ano? Ari fahet hit hinibamen hondoholug amumu imbisik 
lalihipmu hup sabiren welaruhureg nin suhuloho waruhu,” ulug hiyag itfag. 

15Hiyag itfagma Miryam ino hup sabirenam anggenma welaruhun ulug wili 
fisibareg Israel inap arimano la fug angge weregman Miryam ino suhuloho 
enembeg kik watfag. 
16Kik watfagma ap arimano o Hazerot embeselug o Paran lekma o sabo wirik 
libag. 

Bilangan 13 

Musa inowen Kanaan kinang aluwat ha lalihip ulug ap mon enepfag ane 
(Ul 1:19-33) 

1 Welatfareg NINIKNI Allahn Musa hiyag utuk lit, 
2”Israel inap ununggul unuk wal-wal werehon onowesi misig-misig wol 
enepmihinteg kinang Kanaan Allahn og nisahu ambeg aluwat ha lalihip ulug 
mon enepmihin,” ibag. 
3-15Allahn ibag ane hikit toho Musa inowen o Paran lekma inowen Israel inap 
onowesi mon enepfahon ununuk tuma ul: 

Ununggul unuk Onowe unuk 

Ruben hun Zakur amloho Syamua 

Simeon hun Hori amloho Safat 

Yehuda hun Yefune amloho Kaleb 

Isakhar hun Yusuf amloho Yigal 

Efraim hun Nun amloho Hosea 

Benyamin hun Rafu amloho Palti 

Zebulon hun Sodi amloho Gadiel 

Manasye hun Susi amloho Gadi 

Dan hun Gemali amloho Amiel 

Asyer hun Mikhael amloho Setur 

Naftali hun Wofsi amloho Nahbi 

Gad hun Makhi amloho Guel 

16Onowesi arimano kinang Kanaan ino aluwat ha lalihip ulug mon enepfag. 
Mon eneptuk lit Musa inowen Nun amloho Hosea ino unuk keron Yosua 
suwalfag. 
17Ap suwon-suwon arimano Musa inowen mon eneptuk lit, ”Kinang Kanaan 
ik ambut filen kuhupteg aluwat hil laruk lit punu wereg ke lahakupteg 
18ap wereg ane su roho wereg ano tot toho wereg ano it inine wereg ano 
inine eleg ano ulug aluwat isahup. 
19-20O pumbuk arimano walinggoho elehet oho ano eleg ano ulug kim isa 
lahup. Kinang aru fano weregma e anggolo wilip atuk ano ulug pen hahup. 
Hinindi wirik toho welamuhup. E anggen kinang ino famen wilip atukon 
unuhin walug wamuhup,” ulug mon enepfag. Mon enepfagma itano hele 
anggur anggen uruk latfag li libag. 
21Libareg kinang Kanaan ino fam ik ambut filen kibareg aluwat hil laruk lit 
Zin lek keyen tulug ik eleruk fil o pumbuk Rehob o Hamat laruk ke horogma 
libag. 
22Tam-tam ik ambut filen kuruk lit itano o pumbuk Hebron libag. Hebron 
ino hun Enak umalikisi Ahiman, Sesai, Talmai menen ondohowon welatfag 
ambeg ino amukasi witfagma mo sabiren atfagma eneg o pumbuk Zoan Mesir 
kinangma werehon ino witfag. 
23O Hebron embeselug laruk lit Eskol tonggoma libag ambeg inowen hele 
anggur anggen humon eke tahanoho ap pirenen paya rulug laruk latfag. E 
anggen winon oho mangno roho walug laruk latfag. 
24Tonggo ino Israel inaben hele anggur anggen tahanfag ambeg ino unuk 
Eskol Tonggoma suwalfag. 
25Kinang Kanaan ino walinggoho kim ha larukmen hup teng misihen nubam 
hilag nuwalen atfagma 40 suhuloho watfareg 

26Musa men Harun men unumalikisi Israel inap obog toho o Kades Paran 
lekma werehon arimano unubam hibag ane ino hiyag isaruk lit e anggen 
walug watfahon arimano unug haruk latfag. 
27Musa fam enele uruk lit, ”Kinang ino fam sapi ag owe men kim ahaluwe 
men eleg am fug angge anggolo weregma kim harukuk. E anggen unuhin 
walug waharukukon aruma kim himin! 
28We ap kinang ino fam werehon arimano inine anggolo regma inibam 
pumbuk humon walinggoho elehet oko kilabeg lit wereg. Ap enebe yat 
anggolowon tam welatfahonen ondohowon oho isarukuk. 
29Kinang ino ik ambut fil Amalek inap weregma punu wereg ke Het inap, 
Yebus inap, Amori inap wereg. Ik suwon yenggelehon ayegma men ik Yordan 
ayegma oho Kanaan inap welatusa,” ulug hiyag itfag. 
30Hiyag utukmu Israel inap arimanowen hol hibareg Musa fam nenele siyag 
toho ul ulug turukmen Kaleb inowen inindi seyap enepmin ulug hiyag isaruk 
lit, ”Hayen nori, nit nonolok anggolo welahe angge re ap arimano unusuruk 
lit enengginang nit ngi arik lahuk,” ulug hiyag isibag. 
31Hiyag isibagma ori ambiyeg aluwat ha libahon arimanowen enele uruk lit, 
”Eleg, it arimano onolok anggolo werehen it men tog abuk fug teg lahe,” 
ibag. 
32Ari ibareg kinang aluwat ha libahon ino fahet enele si-si ane Israel inap 
obog toho hiyag isil laruk lit, ”Kinang inowen ap werehon arimano oho 
siyahap eneptuk. Ap niren kim isarukukon arimano enebe yat anggolo regma 
isarukuk. 
33Hun Enak inowen ondohowonen ondohowon enebe palimu welatusama it 
onolohotman nit nenebe herenangge toron hag toho welahe perukuk hag 
toho iren oho ari perusa lit teg,” ulug hiyag isil libag. 

Bilangan 14 

Israel inaben Musa men Harun men unubam enele siyag toho uruk latfag ane 

1Ari ulug hiyag isil larukmu hol hibareg Israel inap arimanowen hup misig 
hunduko enele hum ngi uruk lit uba yatuk latfag. 
2Uba yatuk lit Musa men Harun men unubam enele siyag toho, ”O Mesiren 
ano lekman ano war ala fano. 
3Nungge fahet NINIKNI Allahn kinang ari fam hondog eneplug lahuk ulug 
waharisi? Hondog neneplug lahu ambeg inowen tog elman war amuhukmu 
nunuhesi nunumalikisi men sen enebuhup tohon suhuloho Mesir lahuk,” 
uruk latfag. 
4Ari ibareg it-it enele uruk lit, ”Nit sen nenesuhon eke lahabulteg o Mesir 
suhuloho lul,” ulug sahaltuk latfag. 
5Ari ulug enele sahaltukmu hol isibareg Musa men Harun men Israel inap 
onolohotman onorohole han kinangma kunuk arik larukmu 
6Nun amloho Yosua men Yefune amloho Kaleb men it winon inim kinang ino 
aluwat ha libahon itanowen ninindi siyag aha ulug enesum wan teg latfahon 
tararag feseruk lit 
7Israel inap unubam, ”Kinang kim isarukuk ambeg ino fano anggolo reg. 
8NINIKNI Allahn indi nenesug laruhu halug kinang sapi ag owe men kim 
ahaluwe men mondeg ambeg ino fam hondog neneplug lahureg hiyag 
nisahu. 
9NINIKNI Allah ele ying turuk lam fug! Kinang ino fam wereg inap arimano 
niren apmayap enebuhuk angge re henekol ha fug! Iren Allah hag toho wereg 
lit nit ili og neneptuk lamuhup perukon arimano eleg latusa, nit 
te NINIKNI Allah nit ninim werehen henekol ha fug!” ulug hiyag isibag. 
10Hiyag isibagma itano Israel inap arimanowen helep fam unusul ulug 
turukmen NINIKNI Allah umbagpag turukon seleg ino Allah men Ambi Atuk 
Ibam ino palimu inam atukmu yet hibag. 

Musan umalikisi fahet sembahyang ibag ane 

11Yet hibagma NINIKNI Allahn Musa fam ele uruk lit, ”Anden ap aruma 
onolohotman enehangge eke hag eke hag aben tuk fug teg ane turuk latikik 
angge famen it enembol yig nutuk lit An nubam wenggel niyaruk eleg ane 
ino nosambil umbusuhup? 
12Ari roho eneg turuken Anden ouk alem suwon unubam emberuk lit it obog 
toho elehap enebuhuk angge famen hat humalikisi Anden anggolowap 
enebuhukmu Israel inap enebe we tor angge inine eleg toho weregma hat 
humalikisiyen endebuhubon arimano enebe anggolo inine roho 
welamuhup,” ulug hiyag itfag. 
13 Hiyag itfagma Musa inowen NINIKNI Allah fam, ”NIKNI, Mesir inaben hol 
harukmen Allah inggik ineyon inowen umalikisi o Mesiren hondog eneplug 
waharisireg obog toho elehap eneptisi urukmu hol hahup tohon! 
14Hol hahupteg kinang Kanaan fam wereg inap unubam oho hiyag isa nowen. 
Nit fahet INIKNI Allah it inim wereg lit onolohotman inam atuk lit unukoho 
hina anggulog fam, hubanggo indok ambulpul lahabeg umbagpag turukon 
fam enelukema laruk urukmu kinang Kanaan fam wereg inaben hol harusa 
lit teg. 
15Haren tam fano ane turuk latikinon fahet ap o pumbuk winonen hol 
harusareg nin fobik hol harukmen Allah inowen umalikisi obog toho elehap 
eneptisi urukmu hol hahupteg it enele uruk lit, 
16’Allah ino ine elehen umalikisi kinang og hisahuk irisi ambeg ino hondog 
eneplug la fug tehen lekman unusirisi,’ uruk lamuhup. 
17Ari uruk lamuhup tohon Haren sali emberikinon hikit toho hinggik ineyon 
fam let nenepmihin. 
18Haren sali emberuk lit, ’An HINIKNI Allah folo nolok am fug angge ap obog 
toho nindi enesug lahi. Aben siyag ane turuk lit An nele ying naptuk ane 
arimano Anden eleha feseruk lahi angge famen ap siyag ane turukon Allahn 
alem angginon unubam emberuk eleg peruk lam fug. An enembol yig nutuk 
inap arimanowen siyag ane turukon fahet unumalikisi men unumbusagsi 

men unumbasi men Anden alem angginon unubam emberuk lahi,’ ulug sali 
emberikin. 
19Haren numalikisi nindi anggolo enesug lahi irikinon hikit toho ap aruma o 
Mesiren wilip atusa sambilen siyag ane eneg til laruk latuson Haren elehap 
turuk latikin hag toho ketiya oho elehap timihinen heng haptuk lahi,” ibag. 
20 Ibagma NINIKNI Allahn Musa hiyag utuk lit, ”Haren heng nabehen ane 
hikit toho elehap turuk lahi. 
21An mondabi noluk wereg lit kinang atogman atogma seneg lahiyonen nele 
tem toho iminon tu: 
22An umbagpag turuk lahiyonen o Mesiren men lekman men alem eke hag 
eke hag aben tuk fug tehon turukmu ap aruman yet niyaruk latusa angge 
famen An nele holuk fug angge wal niyarukmen eneg wereg. 
23Ari roho eneg An nele ying naptuken ap aruma misig oho kinang unumbasi 
hiyag isiyag ambeg ino lahup fug. 
24-25We An namingmingangge Kaleb inowen ori winonen wenggel haruk hag 
toho puk fug angge An men nininggik ahandip toho welahereg Anden kinang 
aluwat ha larisi ambeg ino hondoko imbisik lahuk. Ketiya Amalek inap men 
Kanaan inap men tonggoma wereg ambeg arimano fobik Kaleb umalikisi 
menen ngi amuhup. Ari fahet sono hit hebeloho lek keyen ik Teluk Akaba fil 
lahup,” ulug hiyag itfag. 

Allah lekman war amuhup ulug Israel inap hiyag isibag ane 

26 NINIKNI Allahn Musa men Harun men nin ele hiyag isaruk lit, 
27”Ap siyahon aruman enele siyag toho eneg nubam urukon ino nosambil 
umbusuhup? Enele anggolo urukmen warukmen eneg Anden holtikik. 
28Ari fahet hiren hebeloho hiyag isalihibon te tu, ’NINIKNI Allahn ele urukon 
holeg lamek! Hiren An nolohotman henele anggolo uruk latikip ane hikit 
toho Anden hit hunubam tuhuk ulug An mondabi noluk welahiyonen tem 
toho hiyag hisaruk lahi. 

29Henele honolok toho hiyag nutuk latikibon fahet hit obog toho lekman 
waroho lin-lan uhup. Ap kabiniyonet sabalonet tog abukon obog toho war 
atukmu 
30we Kaleb men Yosua men kinang Anden hunubam sali emberikik ambeg 
kuhup. 
31Nunumalikisi ap seliyonen sen enebuhup uruk latikip angge famen Anden 
kinang nit kuhuk fug uruk lahep ambeg ino hunumalikisi hondog eneplug 
lahukmu it ngi amuhup angge famen 
32hit henebe lekman waroho lin-lan uhup. 
33Hiren An numbaharikibon famen hit hunumalikisiyen oho enembohom 
foroho lit lekma mase ril larukmen eneg mo teng misihen nubam hilag 
nuwalen 40 atukmu hit obog toho war atuk lamuhup. 
34Hiren kinang Kanaan fam larikipteg aluwat harukmen hup teng misihen 
nubam hilag nuwalen 40 atisi hikit toho hit lekman asengseng toho 
weregman eneg mo teng misihen nubam hilag nuwalen 40 aruhu. Hiren 
kinang Kanaan fam larikipteg hup aluwat haruk latikip sul wal-wal fahet 
Anden wirim tuhuk ulug hit mo eke fam eke fam lekman mase ril larukmen 
eneg teng misihen nubam hilag nuwalen aruhu. Aruhumu nit Allah men hili 
roho welahe ane ariyen siyag toho welahe ulug honoluk aruhu. 
35Hit honolok hinaben luhaloho An nele ying naptuk lahebon, 
An HINIKNI Allahn alem ihiyon ari hunubam umbuhukmu hit obog toho 
lekman war atuk lamuhup ulug nele uruk lahiyon aru uwag oko wahuk fug,’ 
ulug hiyag isamihin,” ibag. 
36-37Musan kinang ino aluwat ha lalihip ulug mon enepfag inap arimano 
suhuloho watfareg kinang hibahon fahet enele si-si ane hiyag isil larukmu 
Israel inap arimanowen NINIKNI Allah ubam enele siyag toho uruk latfag. 
Alem ari fahet NINIKNI Allahn ap arimano unubam ouk angginon imbibagma 
war atuk latfag. 

38Onori ambiyeg libahon obog toho war atukmu we Yosua men Kaleb men 
war atfag fug. 

Israel inaben kinang Kanaan fam kul ulug turukmen yanggal enepfag ane 
(Ul 1:41-46) 

39  NINIKNI Allahn ibag ane Musa inowen Israel inap unubam hiyag isibagma 
enele hum toho uba yatuk latfag. 
40Noholug likiyanet in atug punu wereg ke lahul ulug enele uruk lit, ”Niren 
siyag ane turuk latukuk angge famen ketiya re NINIKNI Allahn hiyag nisarisi 
ambeg lahulen turuk lahe,” uruk latfag. 
41Ari urukmu Musan hiyag isaruk lit, ”Nungge fahet ketiya NINIKNI Allahn 
irisiyon ino sobir isaruk lahep? Hit hinindimuwen wenggel haruk lahep ane 
ari teko lahu fug. 
42Hit te lahuk fug! NINIKNI Allah hit men wereg elegma ap seliyonen waroho 
apmayap henebuhup. 
43Amalek inap men Kanaan inap men enembeg lahup halug tog elman war 
amuhup. Hiren NINIKNI Allah henembol yig utuk lahepma Ar oho hit men 
welaruhu fug,” ulug hiyag isibag. 
44Hiyag isibag ane ino holuk fug angge Israel inap arimano punu wereg ke 
lahibag. It laharukmu Musa men peti Allahn tohon ino men o sabo wirig 
ambehen wilip am fug angge welatfag. 
45Laharukmen Amalek inap men Kanaan inap men punu ke werehon 
arimanowen yanggal enebil wamburuk lit o Horma imbisik libag. 

Bilangan 15 

Allah fahet hubu lahaptukon fahet ibag ane 

1 NINIKNI Allahn Musa fam ele uruk lit, 
2”Haren Israel inap hiyag isamihinon tu: Hit Anden og hisahuk ambeg 
kuhupteg wereg lit 
3Allah wel turuk sambil palu atuk lamuhup halug oho, Allah nungge-nungge 
og uruhuk ulug sali umbuhubon hikirap turuk lamuhup halug oho, 

hinindiyen At fahet hubu lahaptuk lamuhup halug oho NINIKNI Allahn amben 
fano pukag ulug wam sapi kambing domba waroho hubu lahaptuk lamuhup. 
4-5Ari roho turuk lamuhup halug hiren sebe roho roti anggen imbik waharuk 
lit ik oho hilili feruk lamuhup. Ap san wam domba umalik misig walug 
waharukon arimanowen roti anggen lilibug tehon kou misig men e zaitun 
ahaluwe kubag misig men mangno roho tag tebelug imbik waharuk lit hele 
anggur ahaluwe kubag misig hilili feruk lamuhup. 
6Ap san wam domba yuhambukon misig walug waharukon arimanowen roti 
anggen lilibug tehon kou piren men e zaitun ahaluwe kubag toron piren men 
mangno roho tag tebelug imbik waharuk lit 
7hele anggur ahaluwe kubag toron piren hilili feruk lamuhup. Ari obog toho 
walug waharuk lamuhubon fahet NINIKNI Allahn amben fano peruk laruhu. 
8Ap san Allah nungge-nungge og uruhuk ulug sali emberukon hikirap timin 
peruk lir oho, NINIKNI Allah olohotman wam waroho nul peruk lir oho, wam 
sapi eke waroho hubu lahaptuk halug oho, abirangge yaltuk halug oho 
9iren sebe roho roti anggen lilibug tehon kou hinahan men e zaitun ahaluwe 
kubag piren men mangno roho tag tebelug imbik waharuk lit 
10hele anggur ahaluwe kubag piren hilili feruk lamuhup. Ari obog toho walug 
waharuk lamuhubon fahet NINIKNI Allahn amben fano peruk laruhu. 
11-12Hiren wam piren, hinahan waroho hubu lahabul peruk lamuhup halug 
wam itano hininggik winag isaruk lamuhup ane hikit toho suburu roti 
anggen men hele anggur ahaluwe men sebe roho walug waharuk lamuhup. 
13Israel inap obog tohowen NINIKNI Allahn amben fano pukag ulug hubu 
lahaptuk lit Anden ihiyon hikit toho roti anggen men ik men sebe roho walug 
waharuk lamuhup. 
14Iren turuk lamuhup hag toho ap pohon amusun toho hit sehelimu 
welamuhuk perukon men tot welamuhukteg ninibam lahuk perukonen oho 
turuk lamuhup. 



422 

 

 
ALLAH WENE 

© 2018, Indonesian Bible Society. 
 

 
 

 

15Ari roho turuk lamuhup ulug Allahn embehek ane ari hit Allah umalikisi 
welahebonen senegman eneg welamuhup hag toho ap pohonen oho mondabi 
seneg lamuhup. NINIKNI Allahn hit Israel hinap yuhon men ap pohon hit 
sehelimu werehon men ambi reg peruk. 
16Ari fahet Allahn tu men ari men turuk lamuhup ulug komo neneptisi ane 
hit yug hinabet ap pohonet ambi roho seneg lamuhup ulug hiyag isamihin,” 
ibag. 
17Ibareg NINIKNI Allahn Musa fam nin ele uruk lit, 
18”Haren Israel inap hiyag isamihinon tu: Hit Anden og hisahuk ambeg 
kuhupteg wereg lit 
19roti anggen tahanoho wiratuk lamuhubon minggiroho winon NINIKNI Allah 
fahet emberuk lamuhup. 
20Roti anggen tam tahantukon waruk lit minggiroho Allah og utuk lamuhup 
hag toho roti anggen tam tahantukon wirahowon oho minggiroho At fahet 
emberuk lamuhup. 
21Mo ilig am wirig am turukmu wiraho angge tamon An nubahet emberuk 
lamuhup ulug NINIKNI Allahn embehekon ari senegman eneg welamuhup 
imihin,” ulug hiyag itfag. 

Inindi nonghong uruken siyag ane turukon fahet ibag ane 

22-24 NINIKNI Allahn Musa feneyen nin ele uruk lit, ”Hit men hiren 
endebuhubonen endebuhubon menen NINIKNI Allahn an Musa feneyen tuk 
teg ane fahet komo heneptisiyon hinindi anggat teg elehen sobir isalug siyag 
ane turuk lamuhup. Turuk lamuhubon fahet honori Allah umalikisi winon 
oho enepeleg toho welamuhup halug hit Allah umalikisi obog 
tohowen NINIKNI Allahn amben fano pukag ulug wam sapi umalik 
yuhambukon misig waroho hubu lahaptuk lamuhup. Hubu lahaptuk lit 
Allahn embehekon hikit toho nin sebe roho hele anggur ahaluwe hilili felug 
roti anggen emberuk lamuhup. Ari roho tuhupteg siyag ane turukukon 

Allahn elehap tukag ulug wam kambing yuhambukon eke imbik waharuk 
lamuhup. 
25Imbik wamuhup angge arimano imam inowen walug indokma yaltuk lit 
hubu lahaptuk laruhumu NINIKNI Allahn enepelehen turusareg An 
nolohotma hubu lahaptukon amben fano ulug siyag angge hit Allah umalikisi 
obog toho hunubam tag tehon hondo ruruk lit elehap turuk laruhu. 
26Hiren siyag ane turuk lamuhubon ariyen ap pohon hit men welamuhubon 
oho siyag angge unubam tag teg laruhu angge re NINIKNI Allahn siyag angge 
it unubam tag teg laruhuwon oho ambolmayap turuk laruhu. 
27 Ap misihen eneg NINIKNI Allahn tuk fug ibag ane indi anggat teg elehen 
sobir isalug siyag ane turuk laruhu halug siyag ane tirikikon NINIKNI Allahn 
elehap tukag ulug wam kambing mo misig famon eke walug waharuk laruhu. 
28Walug waruhumu imam inowen wam ino waroho hubu lahaptukmu ap ino 
indi anggat teg elehen siyag ane turukon NINIKNI Allahn ambolmayap turuk 
laruhu. 
29Ap enepelehen siyag ane turuk ane fahet NINIKNI Allahn embehek ane ari 
hit Israel hinap yuhon men ap pohon hit hinim welamuhubon menen ambi 
roho seneg lamuhup. 
30Ap yuhonen ano ap pohonen ano Allah wene sobir isalug siyag ane timin 
ulug turukon inowen NINIKNI Allah indi siyahap tirisi ulug ori sehelimuwen 
elehap tuhup. 
31At inowen Wene fahet nirim ulug NINIKNI Allahn tuk teg ane fahet komo 
neneptisiyon apmayap turuk lit inggarehen alem siyahon ubamap tarukon 
fahet ware fusuhup,” ibag. 

O sabir angge siyahap tibahon fahet ibag ane 

32Israel inap arimano lekma weregma ap ekeyen o sabir angge e yaltukon 
ondolik larukmu aben hibareg 
33ap ino hondoholug Musa men Harun men Allah umalikisi Israel inap obog 
toho weregma libag. 

34Libagma ap ino ubam tuk teg ane nenepelehen fobik eneg nenele ul ulug 
inggik hele watfag. 
35Watfagma NINIKNI Allahn Musa fam ele uruk lit, ”Ap ari war amag! Hit An 
numalikisi Israel hinap obog tohowen ap ino o sabo wiroho welahep ambeg 
selman helep fam ware feselihip,” ulug hiyag itfag. 
36Hiyag itfag ane ino hikit toho Israel inap arimanowen ap ino hondoholug 
o sabo wiroho welatfag ambehen wilip atfareg helep fam ware fisibag. 

Henesum fam enehangge eke ililoho wan teg lamuhup ibag ane 

37 NINIKNI Allahn Musa fam ele uruk lit, 
38”Haren Israel inap unubam hiyag isamihinon tu: Hit men hiren 
endebuhubonen endebuhubon arimano menen sum henebemon indit uhan 
fam wal toho aliliyangge hekel mut palehon fam ililoho po reberukon wan 
turuk lamuhup. 
39Wan turuk lit aliliyangge arimano kim haruk lit NINIKNI Allahn tu men ari 
men turuk lamuhup ulug komo neneptisi ane fahet wenggel haruk lamuhup. 
Wenggel haruk lit Allah henembol yig utug hit hinindimuwen peruk lahep 
ane men hinilen yet haruk lahep ane men hikit toho tuk fug angge Allahn 
tuk teg ane fahet irisiyon hikit toho turuk lamuhup. 
40Ari roho turuk lamuhup halug hit Allah amingmingangge roho wereg lit 
hinindimuwen At ubam eneg wenggel haruk lamuhup. 
41’An Hinikni fam wenggel niyaruk lamuhuben o Mesir kinang famen hondog 
heneplug wilip atikikonen nele aru uruk lahi. We tem toho hit HINIKNI Allah 
An welahi,’ ehek imihin,” ulug hiyag itfag. 

Bilangan 16 

Hun Korah ori menen Musa ele ying turuk latfag ane 

1 Hun Lewi inowen endetfahon Kehat umbusag, Yizhar amloho Korah men, 
hun Ruben inowen ondohowonen ondohowon Eliab umalikisi Datan, 
Abiram, hun Pelet amloho On menen 

2nonowe Musa pilabul ulug enele sahaltuk latfag. Sahaltukmu Israel inaben 
nonowesi roho welamuhup ulug in enepfahon ununuk suwon teng sohowen 
250 it inibil atfag. 
3Inibil atfareg it obog toho luhaloho Musa men Harun men enembeg libareg 
hiyag isaruk lit, ”Hiren te nit eneg palimu welahe peruk lahebon ari siyag! 
Nit Israel ninap obog toho Allah umalikisi wereg lit amingmingangge roho 
welamuhuken mumal neneptisimu NINIKNI Allah nit sehelimu wereg. Ari 
regma nungge fahet hiren te nit Allah umalikisi enemberimu welahe ulug 
palimuwap taruk lahep?” ibag. 
4Ari urukmu hol hibareg Musa orohole han kinangma sahung atfag. 
5Sahung atfareg nin hebeloho in atug hun Korah men ori at men luhaloho 
watfahon men unubam ele uruk lit, ”Sono likiya NINIKNI Allahn ap tu An 
nanggengge werehen namingmingangge roho wereg lit An horogma 
waharuk laruhu ulug unug nisahu. Aren mumal tahu ahun eneg At horogma 
la reg laruhu. 
6Ari fahet o sono hat Korah hori menen kou indok anggen kilaboho walug 
laruk angge wahupteg 
7indok anggen kilaptug amben fano angge palimu embelug o sabo fanowon 
olohotma walug wamuhup. Wamuhupmu NINIKNI Allahn ap tu eneg An 
namingmingangge roho welaruhu ulug mumal tahu ane nonoluk aruhu. Hit 
Lewi hinap hininggarehen palimuwap tehebon ari siyag!” ulug hiyag isibag. 
8Ari ibareg Musan hun Korah ori men unubam nin ele uruk lit, ”Hit Lewi 
hinaben Anden iminon tu holeg lamek! 
9Israel ninap Ninikni Allahn hit hiyag hisaruk lit Israel hinap sehelimuwon 
hit eneg An horogma waharuk lit nibam foroho lamuhup ulug mumal 
heneptisimu hit Allah umalikisi enelukema unduhuk lit let eneptuk lahebon 
ari fahet siyag peruk lahep ano? 

10Hat Korah hori Lewi inap arimano men Allah horogma la reg lahep angge 
re nungge fahet Allah olohotma unduhuk lamuhuken imam welamuhuk 
peruk lahep? 
11Hat hori menen Harun fahet ninirim ulug henele siyag toho uruk lahebon 
ariyen NINIKNI Allah ele ying turuk lahep,” ulug hiyag isibag. 
12Hiyag isibareg Musa inowen hun Datan men Abiram men wol enebik lalihip 
ulug ap mon enepfagma enembeg libag. Libagma it piren itanowen ap Musan 
mon enepfahon feneyen Musa hiyag utuk lit, ”Nit hat hambeg wamul fug. 
13Haren nit o Mesir kinang ag owe men kin ahaluwe men eleg am fug angge 
mondabi anggolo wereg ambehen hondog neneplug wilip atikinteg nit 
lekman war amag ulug nunumbaharuk lahen ane ari fahet Haren hayen 
peruk lit ketiya it obog toho onowe suwon welaruhuk peruk lahen ano? 
14Haren nit hondog neneplug kinang fanoma ag owe men kin ahaluwe men 
eleg am fug angge mondabi anggolo wereg ambeg laruk lit suburu yabuk 
men anggur yabuk men og nisarikin fugmu ketiya nit hat hambeg wamulmu 
ninilanggen hililoho hik isamin peruk lahen ano? Ari fahet wamul fug,” ulug 
hiyag itfag. 
15Hiyag itfagma Musan olok anggolo hibareg NINIKNI Allah ubam ele uruk 
lit, ”Iren nungge-nungge Hat hubahet imbik waharuk lamuhubon fahet nirim 
peruk laruhun. Anden misihim oho wam keledai eke og nemek ulug heng 
eneptikik fug. Misihim oho siyag ane unubam tirikik fug,” ibag. 
16Ari ibareg Musan hun Korah hiyag utuk lit, ”Sono hat hori obog 
toho NINIKNI Allah olohotma wamuhupmu Harun oho waruhu. 
17Waharuk lit hat men Harun men hori teng sohowen arimano wal tanehen 
indok anggen kilaboho walug laruk angge amben fano angge palimu 
umbuhubon walug o sabo fanowon alukema in arik wamuhup,” ulug hiyag 
isibag. 
18Hiyag isibag ane ino hikit toho likiyamon Korah ori men Musa men Harun 
menen indok anggen kilaboho walug laruk angge wibareg indok anggen 

kilaptug amben fano angge palimu imbibareg walug o sabo fanowon sok 
kurukon iraham in arik watfag. 
19In arik watfareg Korah inowen Israel inap obog toho an niraham maniyek 
ulug wol enepfagma watfareg iraham unduhukmu fuma fil Musa men Harun 
men unduhuk lit weregman NINIKNI Allah umbagpag turukon seleg ino it 
obog toho iniline inam atfag. 
20Inam atfareg NINIKNI Allahn Musa men Harun men hiyag isaruk lit, 
21”Anden ap aruma misihim eneg elehap enepminen hit we tot yatma in arik 
aliyek,” ibag. 
22Ari ibagma Musa men Harun men onorohole han kinangma sahung atfareg 
sembahyang uruk lit, ”Allah, Hat mun angge man angge onoluk amag ulug 
werehap eneptuk lahenon, ap misihen eneg siyag ane tirisimu nungge fahet 
ap aruma obog toho unusimin peruk lahen?” ibag. 
23Ibagma NINIKNI Allahn Musa hiyag utuk lit, 
24”Ap aruma unubam, ’Hun Korah, Datan, Abiram men inibam horogma la 
fug!’ ulug hiyag isalihip,” ibag. 
25Ibagma Israel inap onowesi arimano Musa men ambiyeg laruk lit hun Datan 
men Abiram men wal tanehen o sabo wiroho welatfag ambeg libag. 
26Libareg Musa inowen Israel inap obog toho hiyag isaruk lit, ”Ap siyag ane 
turuson inibam tu iraham la fug angge nungge-nungge iren tohon sen ha fug! 
It piren itano Allah ele ying turuson fahet war amusa halug hit it men war 
amuhup tohon!” ulug hiyag isibag. 
27Hiyag isibagma Israel inap arimano Korah, Datan, Abiram menen wal toho 
o sabo wiroho welatfag ambeg embeselug we tot yatma in arik libagma Datan 
men Abiram men unuhesi unumalikisi unumbusagsi men inibamen wilip 
atug inibam sokolma unduhuk latfag. 
28Unduhukmu Musa inowen Israel inap arimano hiyag isaruk lit, ”Hiren ap 
aruma unubam teko lamisi ane yet halihipteg hinindi anggar atuk lit Musa 

inggarehen milal heheg nungge-nungge turuk ano, NINIKNI Allahn monde 
feruk lit hiyag itisi ane hikit toho iyabuk turuk ano ulug honoluk atmisi. 
29It aruma ap kinangmon obog toho war atuk hag toho fobik eneg war 
amuhup halug NINIKNI Allahn an mon naptisi fugmen nungge-nungge turuk 
lahi ane fag aruhu angge famen 
30NINIKNI Allahn alem aben yet harusa fuhon wal turukmu kinang ino ele a 
rebelug it pirenet enenggeyet pil isamisimu onoluk angge ap warehon wereg 
ambeg wambulusama yet halihip halug iren NINIKNI Allah abug uruson fahet 
alem ari unubam aha ulug honoluk atmisi,” ulug hiyag isibag. 
31Ari ulug hiyag isarukmu itano kinang it piren unduhuk ambeg kuroho 
32ele a ribibareg it unuhesi malik men enenggengge obog toho men pil isaruk 
lit Korah ori men oho pil isibag. 
33Pil isarukmu onoluk angge ap warehon wereg ambeg wambibag. 
Wamburukmu itano kinang ele ino nin hebeloho lar atfag. Ari roho turuk lit 
it arimano Israel inap enesehelimuwen eleg atfag. 
34Kinang elma wamburuk lit enele ya nga urukmu hol hibareg Israel inap 
winon arimanowen nir oho kinangen pil nisahu rohon ulug enekolen linggik-
longgo ibag. 
35Linggik-longgo urukmu NINIKNI Allah famen indok ambulpul wilip atfareg 
Israel inap onowesi amben fano angge Allah olohotma walug watfahon enebe 
teng sohowen arimano han wiyaloho war atfag. 
36War atfagma NINIKNI Allahn Musa fam ele uruk lit, 
37”Haren Harun amloho imam Eleazar ino hiyag utuk lit, ’Kou indok anggen 
kilaboho walug laruk angge aruma indok ap arimano nenggek ambehen wak 
lamihin,’ ulug hiyag itmihinteg hat hamuwen indok anggen aruma lilibug 
toho yat ke hik-hak isamihin. 
38Kou wak lamisiyon arimano it siyag ane turuson arimanowen 
An HINIKNI Allah nolohotma walug wahasama An ngi ahi. Ngi ahireg kou 

arimano helep simbuk fam sahaltukmen eneg inggilangge hag atmisimu An 
nubahet hubu lahaptuk ambeg hililip toho lombog tilihip. Kou hililip toho 
lombog tilihibon arimano Israel inaben yet haruk lamuhup halug it siyag ane 
turuson arimano ininggarehen siyahap taruk lit war atusa ane fahet 
enehangge wereg ulug onoluk aruhu,” ulug hiyag itfag. 
39NINIKNI Allahn Musa feneyen hiyag itfag ane ino hikit toho imam Eleazar 
inowen kou tembaga umbagpag turukon fam wirihon arimano wak libareg 
helep simbuk fam sahaltukmen eneg inggilangge hag atfagma hubu lahaptuk 
ambeg hililip toho lombog tibag. 
40Kou hililip toho lombog tibahon arimano yet haruk lit Israel inaben Korah 
ori men unubam teko libag ane fahet wenggel haruk latfag. Wenggel haruk 
lit we Harun inowen ondohowonen endebuhubon arimanowen eneg amben 
fano angge yaltul ulug NINIKNI Allah horogma la reg, ap winon At horogma 
larukon arimano hun Korah ori men war atfag hag toho war amuhup ulug 
onoluk atfag. 
41Likiyamon Israel inap obog toho luhal atfareg Musa men Harun men 
unubam enele siyag toho, ”Hiren NINIKNI Allah umalikisi unusirikip,” uruk 
latfag. 
42Ari ibareg o sabo fanowon fil yet harukmen o ino hinan hililip 
turukmu NINIKNI Allah umbagpag turukon seleg ino inam atfag. 
43Inam atfagma yet hibareg Musa men Harun men o sabo fanowon sokolma 
libag. 
44Libagma NINIKNI Allahn Musa fam ele uruk lit, 
45”Anden ap aruma misihim eneg elehap enepminen hit we tot yatma in arik 
aliyek,” ulug hiyag itfagma Musa men Harun men onorohole han kinangma 
sahung atfareg sembahyang ibag. 
46Sembahyang ibareg Musa inowen Harun hiyag utuk lit, ”Hubu lahaptuk 
ambehen indok anggen we tot wamihinteg kou elma kilaptug amben fano 
angge palimu embelug folo-folo walug it luhaloho werehon enembeg 

lamihin. Lamihinteg ap aruman siyag ane teheson NINIKNI Allahn 
ambolmayap tukag ulug At olohotman amben fano angge ino yale 
femihin. NINIKNI Allahn olok haruk lit ap aruma unusimin ulug turuken folo-
folo lag!” ulug hiyag itfag. 
47Musan hiyag itfag ane ino hikit toho Harun inowen kou indok anggen 
kilaboho walug laruk angge eke walug folo-folo Israel inap luhaloho 
welatfahon sehelimu libareg yet harukmen ap anggolo kinangma fuk toho 
war atukmu yet isibareg Harun inowen NINIKNI Allahn siyag ane ap aruman 
teheson ari ambolmayap tukag ulug At olohotman amben fano angge yaltuk 
latfag. 
48Ari roho turuk lit Harun ino ap warehon honggoleg ap onolukon honggoleg 
pulmu itano unduhukmu NINIKNI Allahn ap unusibag ane ino imbisibag. 
49Alem ari uwan teko la fugmu hun Korah ori anggolo men war atfagma o 
ino sambil war atfahon nin sebe roho enebe teng obog sehelet obog 14.700 
war atfag. 
50Ap war atuk ane ino eleg atfagma Harun suhuloho Musa o sabo fanowon 
sok kurukon iraham weregma libag. 

Bilangan 17 

Wanggun Harunen tohonen owil turuk latfag ane 

1Ari tibagma NINIKNI Allahn Musa fam ele uruk lit, 
2”Haren Israel inap ununggul unuk nisanggowen werehon onowesi arimano 
hiyag isaruk lit, ’Hit hununggul unuk wal taneg welahebonen wanggun 
misig-misig og nirik maniyek!’ ulug hiyag isamihin. Hiyag isamihinmu 
wanggun nisanggowen og hirik wamuson fene haren ununggul unuk wal 
taneg haharoho embemihin. 
3Wanggun ununggul unuk Lewi inaben tohon fene Harun unuk haharoho 
imbin. 

4Embemihinteg wanggun nisanggowen itano walug o sabo An men Ambi 
Atuk Ambeg kimihinteg e sali roho wirihon Wene Numen haharehon elma 
kilabeg angge alukema embemihin. 
5Embemihinmu ap sa uwanggun fam owil tuhu halug ap tu Allahn mumal 
tarisi ulug honoluk aruhu. Honoluk aruhumu Israel inaben An nabug uruk lit 
hit hunubam enele siyag toho uruk ane eleg aruhu,” ulug hiyag itfag. 
6Hiyag itfag ane ino Musan Israel inap hiyag isibagma ununggul unuk 
onowesi nisanggowen itano wal tanehen wanggun misig-misig Musa og irik 
watfag. Og irik watfahon sehelimu Harun inowen oho wanggun misig walug 
watfag. 
7Walug watfagma Musan wanggun nisanggowen itano walug o sabo fanowon 
fam kibareg e sali roho wirihon alukema imbibag. 
8Imbibareg likiyamon Musa nin hebeloho o sabo ino fam kibareg yet 
harukmen wanggun unggul unuk Lewi ahun Harunen tohon ino famen inggik 
wilibig lit owil turukmu e sawe anggen hahon yihik latfag. 
9Yihikmu yet hibareg Musa inowen wanggun nisanggowen itano obog toho 
wibareg o sabo fanowon famen walug wilip atfareg Israel inap obog toho 
unug isibagma yet hibareg ununggul unuk onowesi wal tanehen 
unuwanggun oko wibag. 
10Wibagma NINIKNI Allahn Musa fam ele uruk lit, ”Wanggun Harunen tohon 
ino eneg hebeloho e sali roho wirihon Wene Numen haharehon elma kilabeg 
angge alukema imbik lamihin. Wanggun ino An nele sobir isaruk inap fahet 
enehangge welaruhuwen amusun toho foroho laruhun. Ari roho tuhunmu 
Israel inaben An nubahet enele siyag toho uruk ane eleg aruhu. It obog toho 
war amuhup tohon,” ibag. 
11NINIKNI Allahn hiyag itfag ane hikit toho Musa inowen tibag angge famen 
12Israel inaben Musa fam enele uruk lit, ”Nit siyag amuhuk, nit obog toho 
war amuhuk. 

13Ap sa NINIKNI Allah ibam horogma larukon obog toho war amuhup. Nit 
mondabi eleg amuhuk ano?” uruk latfag. 

Bilangan 18 

Imam inap men Lewi inap menen iniyabuk turukon fahet ibag ane 

1 NINIKNI Allahn Harun fam ele uruk lit, ”Ap ekeyen o sabo An men Ambi 
Atuk Ambehen niyabuk turuk lit siyag ane turuk halug alem ino hat 
humalikisi men hori ununggul unuk Lewi inap men hunubam aruhu. Hat 
humalikisi men An namingmingangge imam wereg lit yabuk turuk ambehen 
siyag ane turuk lamuhup halug alem ino henemu hunubam aruhu. 
2-4Honori Lewi inap hit hunumba misihen ondohowonen ondohowon 
arimanowen hat humalikisi men ambiyeg hiniyabuk turuk lit hit let heneptuk 
lamuhuben hiyag isahun. Iren let heneptuk lit o sabo An men Ambi Atuk 
Ambehen mun ane man ane turuk ane hit men ambiyeg turuk lamuhup. We 
it men hit men war amuhuk tohon ulug Lewi inap arimano o sabo fanowon 
elma foroho angge men hubu lahaptuk ambeg men horogma la fug angge 
selma eneg wereg lit iniyabuk turuk lamuhup. Iren eneg hit let heneptuk 
lamuhupmu ap winonen let henebul ulug hit horogma waharuk lamuhup 
fug. 
5Ari roho turuk lit hiren An nibam men hubu lahaptuk ambeg men foroho 
lamuhup halug Anden nin hebeloho nolok haruk lit Israel inap arimano 
unusuruk laruhuk fug. 
6Honori Lewi inap arimano An nanggengge welamuhup ulug Israel inap 
sehelimuwen mumal eneptikikteg hit men ambiyeg An nibam foroho 
lamuhuben hiniraham welamuhup ulug fano angge hag toho og hisarikik. 
7We hat humalikisi menen eneg An namingmingangge imamen turuk ane 
turuk lamuhup. Hiren An nubahet hubu lahaptuk ambeg ino foroho lit e sali 
roho wirihon ino mapmu roho ulug sum tuhuloho pilabehon alukeman 
hiniyabuk fano turuk lamuhuben yet teg lamuhup. An namingmingangge 
imam wereg lit niyabuk turuk lahebon ari fano angge hag toho og hisarikik. 

Ap winon saplangge An horogma waharukon arimano war amuhup,” ulug 
hiyag itfag. 
8Ari ulug hiyag itfareg NINIKNI Allahn Harun ubam nin ele uruk lit, ”Anden 
hit og hisaruk laruhukon iminon tu fahet wenggel homok: Israel inaben Allah 
og irik lul ulug walug waharuk angge arimano minggiroho hat humalikisi 
men naruk lamuhuben Anden og hisaruk laruhuk ulug kong toho emberikik. 
Emberikik ane ari fobik oho eleg aruhu fug. 
9Ari fahet Israel inaben An nubahet walug waharuk angge mondabi fanowon 
arimano minggiroho winon indokma yaltuk lit winon hit naruk lamuhup. 
Hiren naruk lamuhubon roti anggen An nubahet imbik waharukon men, 
siyag ane turukukon Allahn elehap tukag ulug wam waroho hubu lahaptukon 
men, An nangge palehon fahet og nutuk ambohom men arimano obog toho 
Allah ngi rehen usa ulug 
10hat hori hunumalikisi abon men o fanoman eneg naruk lamuhup. 
11Israel inaben nungge-nungge Allah fahet imbik lul ulug walug waharuk 
angge winon arimano minggiroho hat humalikisi abonet hiyabonet naruk 
lamuhuben Anden og hisaruk laruhuk ulug kong toho emberikik. Emberikik 
ane ari fobik oho eleg aruhu fug. Og hisaruk laruhuk angge arimano hit men 
honori hinibam werehon siyag angge unubam tag teg elehon obog toho 
naruk lamuhup. 
12-13E zaitun ahaluwe fanowon men, anggur ahaluwe fanowon men, roti 
anggen fanowon men, suburu tam yahaltukon men e anggen tam tahantukon 
men Israel inaben An HINIKNI Allah fahet imbik waharuk angge arimano 
Anden minggiroho hit og hisarukmu hit men honori siyag angge unubam tag 
teg elehon obog toho naruk lamuhup. 
14Israel inaben NINIKNI Allah mondabi ngi reg laruhuwen umbuhuk ulug sali 
emberuk angge arimano oho hit amuhup. 
15Israel inap unumalikisi wandabon men wam umalik yuhambukon 
wandabon men Allah anggengge wereg ulug emberuk lamuhubon arimano 

Anden hit og hisaruk laruhuk. Malik wandabon An fahet embelebon 
unubalmangge uang inggila emberuk lamuhubon hilaruk lamuhup. Ari hag 
toho wam siyag angge ubam tag tehon ubalmangge uang oho og hisaruk 
lamuhup. 
16Malik wandabon indag atukon sali pikalem misig larukmu An nubahet 
embelep angge famen it unubalma onggo o sabo fanowon fam paltuk ane 
hikit toho uang perak anggen fuwaben emberuk lamuhup. 
17Wam sapi, domba, kambing unumalik wandabon unubalma uang umbuk 
fug angge An nubahet imbik waharuk lamuhup. Wam arimano ware feruk 
lamuhupmu hiren enemep tor angge walug hubu lahaptuk ambeg hilili felug 
An HINIKNI Allahn amben fano pukag ulug wam sei hubu lahaptuk ambeg 
palimu embelug indokma yaltuk lamuhup. 
18Aben Allah olohotma wam nul ulug walug waharukon iliyapma men uyug 
pikiron men hit ngi amuhup hag toho wam umalik wandabon unu oho hit 
naruk lamuhup. 
19Ari roho Israel inaben NINIKNI Allah fahet imbik lul ulug walug waharuk 
angge fanowon arimano obog toho Anden minggiroho hit og hisarukmu hit 
hunumalikisi abonet hiyabonet naruk lamuhuben kong toho emberikik. 
Emberikik ane ari Anden uwag oko hilahuk fug ulug mondabiyap turuk 
lahiyon aru hiren endebuhubonen endebuhubon arimanowen senegman 
eneg welamuhup,” ulug hiyag itfag. 
20Hiyag itfareg NINIKNI Allahn Harun ubam nin ele uruk lit, ”Hit o Kanaan 
kinangma kuhupteg Israel inap ununggul unuk winon kinang wal taneg fibir 
amuhup angge famen hat hori hunumalikisi men kinang ngi roho welam fug 
angge An nubam eneg welamuhupmu Anden heneseher angge obog toho og 
hisaruk laruhuk. 
21 Lewi inaben An nibamen yabuk turukon fahet onggo ulug Israel inap 
ininggikmu atukon palu numen tebelug palu numon arimano Anden og 
isaruk laruhuk. 



435 

 

 
ALLAH WENE 

© 2018, Indonesian Bible Society. 
 

 
 

 

22-23Lewi inap arimano eneg An nibam o sabo fanowon ino horogma laruk lit 
yabuk turuk lamuhup. Yabuk turuk lit siyag ane turuk lamuhup halug alem 
ino it unubam aruhu. Ari roho iren niyabuk turukmen eneg welamuhup ulug 
kong toho emberikik. Kong toho emberikik angge re Israel inap ununggul 
unuk winon An nibam o sabo fanowon ino horogma laruk lamuhup halug 
alem angginon unubamap taruk lit war amuhup. Israel inap winon kinang 
ngi reg lamuhup hag toho Lewi inap ngi reg lamuhup fug. 
24Israel inap ininggikmu atukon palu numen tebelug palu numon arimano 
An nubahet imbik waharuk angge arimano Lewi inaben naruk lamuhup ulug 
Anden og isaruk laruhuk. Ari fahet Lewi inap kinang ngi reg lamuhup fug 
irikik,” ulug hiyag itfag. 
25Ari ulug hiyag itfareg NINIKNI Allahn Musa fam ele uruk lit, 
26”An nele iminon tu haren Lewi inap hiyag isamihin: Israel inaben suburu 
yahaltukon men e anggen tahantukon men palu numen tebelug palu numon 
arimano Allah fahet imbik waharuk. Hit Lewi hinap kinang ngi reg lamuhup 
fuhen Anden palu numon arimano hit og hisaruk laruhuk ulug kong toho 
emberikik. Kong toho emberikik ane hikit toho hiren palu numon arimano 
hilaruk lit nin hebeloho palu numen tebelug numon arimano 
An HINIKNI Allah og nutuk lamuhup. 
27Og nutuk lamuhup angge arimano Israel inaben tahantukon roti anggen 
men hele anggur anggen men minggiroho winon An og nirik waharuk hag 
toho hiren oho An nubahet emberuk lamuhup. 
28NINIKNI Allah fahet umbul ulug mun angge man angge Israel inaben og hisa 
waharuk angge arimano hiren minggiri felug An namingmingangge imam 
Harun og utuk lamuhup. 
29Israel inaben og hisaruk lamuhup angge obog toho hiren minggiri felug 
fanowon eneg An nubahet emberuk lamuhup. 
30Israel inaben tahantukon roti anggen men anggur anggen men minggiroho 
winon An nubahet emberuk lit winon umbat tarukon arimano ininggarehen 

naruk hag toho hiren oho An nubahet minggiroho winon emberuk lit winon 
umbat taruk lamuhubon arimano hininggareg naruk lamuhup. 
31Naruk lamuhup angge arimano Allah ibam yabuk turuk laheyon fahet 
onggo ulug hit hunuhesi hunumalikisi men o kema-kema fano puhup 
ambehen naruk lamuhup. 
32Naruk lamuhup ane ariyen Israel inaben An nubahet imbik waharuk angge 
arimano hiren siyahap turuk lit alem siyahon hunubamap taruk lamuhup 
fug. Iren walug waharuk angge Anden og hisaruk lahiyon arimano hit tam 
na fug angge minggiroho fanowon An nubahet emberuk lamuhup halug hit 
war amuhup fug,” ibag. 

Bilangan 19 

Ik fam fanowap eneptukon fahet ibag ane 

1 NINIKNI Allahn Musa men Harun men unubam ele uruk lit, 
2”Hiren hundig-hundig turuk lamuhubon fahet komo henepminon tu: Wam 
sapi tuhumon ahap huluwon siyag teg elehon uwan kinang hebeltuk angge 
lisoho walug laruk elehon misig walug wamuhuben hunumalikisi Israel inap 
hiyag isahup. 
3Wam walug wamuhubon ino hiren An namingmingangge imam Eleazar og 
umuhup. Og umuhupmu Eleazar inowen wam ino walug o sabo wiroho 
welahep ambehen wilip aruhureg an niline watlihip ulug otsi hiyag isahu 
ane roho wam ino wabuhup. 
4Wabuhupmu imam inowen wam amep we tot inggik tumen oko walug An 
nibam o sabo fanowon aluke fil inggik sabirenam ketne isahu. 
5Ketne isahumu ap ekeyen wam sapi ahabet unuwet mebet alet angge imam 
ino iline indokma yaluhu. 
6Yaltukmu imam inowen e sahi palehon men polu men musan inggila men 
wahureg indokma hik isahu. 

7Hik isalug ebe abirangge men sum wan tehon men ik umaruhureg hit o sabo 
wiroho welahep ambeg hebeloho waruhu angge famen siyag angge ubam tag 
tehon eleg am fug angge weregman eneg mo ubuk uhu. 
8Ap wam sapi yaluhuwon inowen oho ebe abirangge men sum wan tehon 
men ik umaruhu angge famen siyag angge ubam tag tehon eleg am fug angge 
weregman eneg mo ubuk uhu. 
9Wam indok yaluhumu ul aruhuwon ino ap siyag angge ubam tag teg elehon 
ekeyen andog toho walug o sabo wiroho welahep ambeg selma siyag teg eleg 
ambeg imbik lahu. Ul ino imbik lahu ambeg forohoman eneg ap eke siyag 
angge ubam tag aruhumu ul ino wak lahupteg ik men mangno roho ap ino 
ubam ketne isaruk lit siyag angge ubam tag tehon ino elehap turuk lamuhup. 
Ari roho wam sapi indokma yaltukon ariyen siyag angge ap ubam tag tehon 
elehap turuk ane men, hubu lahaptuk lit siyag ane aben turukon elehap turuk 
ane men ambi reg. 
10Ap ul ino andog toho walug lahuwon inowen sum wan tehon ik umaruhu 
angge famen siyag angge ubam tag tehon eleg am fug angge weregman eneg 
mo ubuk uhu. Ari roho turuk lamuhup ulug komo henebihi ane ari hit Israel 
hinap men ap pohon hit sehelimu werehon menen mondabi senegman eneg 
welamuhup. 
11Ap san ap wareg angge eke sen haruk halug siyag angge ubam tag tegman 
eneg o sabirenam aruhu. 
12Siyag angge ubam tag tehon ino eleg amag ulug o hinahaneg angge men o 
sabir angge men ik siyag angge elehap turuk ahik ubam ketne isahup. Ketne 
isahup fug halug siyag angge ubam tag tehon ino eleg aruhu fug. 
13Eleg aruhu fugmu siyag angge ap ino ubam tag tehon inowen An nibam o 
sabo fanowon ino siyahap tuhu. Siyahap tuhu ane fahet ap ino Israel hinap 
sehelimuwen elehap tuhup. Ap ino fene ik ino ubam ketne isahup fug halug 
siyag angge ubam tag tegman eneg welaruhu. 

14Nin eke ap war atukon fahet komo henepminon tu: Ap eke o saboman war 
atuk halug ap o ino werehon men o ino kurukon men siyag angge unubam 
aruhureg tag tegman eneg o sabirenam aruhu. 
15Kubag abilit lareg elehon oho siyag aruhu. 
16Ap san ap anggenman war atukon men aben unusurukon men ap warehon 
unuwag men ap wareg angge kinangma sal eneptuk ambeg men sen haruk 
halug siyag angge ubam aruhureg tag tegman eneg o sabirenam aruhu. 
17Siyag angge ap eke ubam tag tehon elehap turuk lamuhuben wam sapi 
indok yaltukmu ul atukon tor angge men ik elerukmuwen hinanggurukon 
men mangno roho kubag elma kilaptuk lamuhup. 
18Kilabuhupmu ap siyag angge ubam tag teg elehon ekeyen musan inggila 
wahureg ik ino fam yuhuloho o sabo ino men o ino foroho angge obog toho 
men ap o ino werehon men fene ketne isaruk laruhu. Ari hag toho ap san ap 
anggenman war atukon men aben unusurukon men ap warehon unuwag men 
ap wareg angge kinangma sal eneptuk ambeg men sen harukon enebene ik 
ino ketne isaruk laruhu. 
19Ari roho ap siyag angge ubam tag teg elehon ekeyen o hinahaneg angge 
men o sabir angge men ap siyag angge ubam tag tehon fene ik ino ketne 
isaruk laruhu. Ketne isahumu ap siyag angge ubam tag tehon inowen ebe 
abirangge men sum wan tehon men ik umatuk laruhu halug mo ubuk uhumu 
siyag angge ubam tag tehon ino eleg aruhu. 
20Ap sa fene ik ino ketne isahup fug halug siyag angge ap ino ubam tag 
tehonen An nibam o sabo fanowon ino siyahap tuhu. Siyahap tuhu ane ino 
fahet ap ino An numalikisi Israel hinap sehelimuwen elehap tuhup. Ap ino 
fene ik ino ubam ketne isahup fug halug siyag angge ubam tag tegman eneg 
welaruhu. 
21Ari roho turuk lamuhup ulug komo henebihi ane ari hit Israel hinaben 
mondabi senegman eneg welamuhup. Ap ik ino ketne isarukon inowen oho 



439 

 

 
ALLAH WENE 

© 2018, Indonesian Bible Society. 
 

 
 

 

sum wan tehon ik umatuk laruhu. Ap sa fene ik ino sililim toho laruk halug 
siyag angge ubam aruhureg tag tegman eneg mo ubuk uhu. 
22Ap siyag angge ubam tag tehon inowen sen haruk angge obog toho siyag 
aruhu. Ap san siyag angge unubam tag teg inap sen eneptukon unubam oho 
siyag angge tag teg laruhu,” ulug hiyag isibag. 

Bilangan 20 

O Kades inowen teko libag ane 
(Kel 17:1-7) 

1Mo keron atfagma pikalem tamon fam Israel inap Zin lekma libareg o Kades 
o sabo wiroho welatfag. Weregma hiyap Miryam ino war atfagma kinangma 
salfag. 
2 Weregman ik eleg latfagma Israel inap arimanowen Musa men Harun men 
walinggoho kilap enepfareg 
3it unubam suwahal uruk lit, ”Nonori NINIKNI Allahn unusirisiyon arimano 
men ambiyeg war atla fano! 
4Nungge fahet o Mesiren hondog neneplug anggenma tuma nunumbahik 
waharikip? Nit nenebeyet nenembohomet war amag ulug hondog neneplug 
waharikip? 
5O aruma nungge-nungge wilip atuk elegma asengseng toho welahe. Roti 
anggen men e ara anggen men anggur anggen oho e delima anggen oho eleg, 
ik oho mondabi eleg,” uruk latfag. 
6Ari ibagma Musa men Harun men ap arimano embeselug Allah men Ambi 
Atuk Ibam sokolma libareg onorohole han sahung atukmu NINIKNI Allah 
umbagpag turukon seleg ino unubam pilabik watfag. 
7Pilabik watfareg NINIKNI Allahn Musa hiyag utuk lit, 
8”Wanggun peti Wene Numen haharehon kilabeg angge iraham werehon ino 
wamihinteg hot Harun menen Israel inap obog toho palu enebik lalihip. 
Lalihipteg it onolohotman helep lendi werehon fam ik wilip amag imihin. 

Ari imihinmu ik wilip atmisi halug ap aruma enembohom menen nalusa,” 
ulug hiyag itfag. 
9Hiyag itfag ane hikit toho Musa inowen wanggun ino wak kibag. 
10Wanggun ino wibareg ot Harun menen Israel inap obog toho helep 
welatfahon ino iraham palu enebik libag. Itanowen Musan ele uruk lit, ”Allah 
ele ying turuk lahep hinaben holeg lamek! Helep aru famen hit fahet ik wilip 
amag ulug nenele ul ano?” ibareg 
11Musa inowen wanggun ino wibareg helep ino inggik pirenam ware fibagma 
ik anggolo wilip atfag. Wilip atukmu ap obog toho enembohom menen naruk 
latfag. 
12Ik ino nibagma NINIKNI Allahn Musa men Harun men hiyag isaruk lit, 
”Hiren An nubam tem toho wenggel ha fug angge Allah ebe usa fulu rehon 
ino ine wereg ulug ap aruma onolohotman An wel nabehep fugmu ap aruma 
kinang og hisahuk irikik ambeg ino hiren hondog eneplug lahup fug,” ulug 
hiyag isibag. 
13Israel inaben NINIKNI Allah ubam enele siyag toho ibagma At ebe usa fulu 
rehonen ine roho turukmu yet hibag ambeg ino Ik Meriba suwalfag. 
Edom inaben nenengginang keyen lahup fug ulug Israel inap hiyag isibag ane 

14O Kades wereg lit Musa inowen Edom inap onowe suwon wereg ambeg 
lalihip ulug ap mon enepfagma ambeg libareg ubam hiyag utuk lit, ”Ninikni, 
hat nit Israel ninap nunumbali welahenon hambeg wahe. Nit asengseng toho 
welahe ane hat holuk teg lahen lit teg. 
15Nit nunumbasi o Mesir libareg amusun toho welatfag. Wereg lit it men nit 
men Mesir inaben siyag ane eneg nunubam turukmu 
16niren NINIKNI Allah fam let nenebin uruk latukuk. Nenele 
urukmu NINIKNI Allahn hol harisireg ot malaikat eke monde fik waharisimu 
o Mesiren hondog neneplug wilip atisi. Wilip atisimu waharukukteg 
hangginang hilimu o Kades welahe. 

17Hangginang keyen lahuken hiyag nisamihin ulug heng habik wahe. Laruk 
lit kalem suwon embeselug hiniyabuk men anggur yatuk ambeg men fam 
sobil laruk lamuhuk fug. Ik fahet kinang habulig ambeg arimano fam ik 
yenggelehon naruk lamuhuk fug. We kalem suwon eneg laruk lit hangginang 
atogman wilip amuhuk,” ulug hiyag itfag. 
18Hiyag itfagma Edom inap arimanowen, ”Nit nenengginang keyen lahup 
fug. Nenele holuk fug angge suhan isalug lahup halug hunusuhuk,” ulug 
hiyag isibag. 
19Ari ulug hiyag isibagma Israel inaben te, ”Nit we kalem suwon eneg laruk 
lit nit nenembohom menen ik naruk lamuhukon fahet onggo og hisahuk. Nit 
we henengginang keyen lahukteg wilip amuhuk peruk lahe,” ibag. 
20Ibagma Edom inap arimanowen te, ”Lahup fug,” ibareg enebe anggolowen 
sehen seneko Israel inap yanggal enebul ulug laruk latfag. 
21Edom inaben nenengginang keyen lahup fug ulug hiyag isibagma Israel 
inap arimano kalem wina ke lul ulug hebeloho laruk latfag. 

Harun war atfag ane 

22-23Israel inap arimano o Kades embeselug libareg Edom inap enengginang 
hilimu tom Hor alma libag. Libagma NINIKNI Allahn Musa men Harun men 
hiyag isaruk lit, 
24”Kinang Anden Israel inap hiyag isarikik ambeg ino Harun kuhu fug. Hit Ik 
Meriba wilip atuk ambeg wereg lit An nele sobir isaruk latikip angge re 
Harun ino tuman war aruhureg umbasi men mangno aruhu. 
25Hat Musa inowen Harun amloho Eleazar men tom Hor fam hondog eneplug 
lahakun. 
26Lahakunteg sum Harunen wan tehon ino hog toho amloho Eleazar wan 
tubuhun. Wan tubuhunmu Harun ino tom ino famen war aruhureg umbasi 
men mangno aruhu,” ibag. 
27NINIKNI Allahn ibag ane ari hikit toho Musa men Harun men amloho 
Eleazar men Israel inap iniline tom Hor atelma lahibag. 

28Lahibagma Musa inowen sum Harunen wan teg latfahon ino hog toho 
Eleazar wan tibibag. Wan tibibagma itano Harun ino tom ino famen war 
atfagma Musa men Eleazar men suhuloho wambik watfag. 
29Harun war atfagma hol hibareg Israel inaben fong watukmen hup teng 
misihen nubam hilag hinahan 30 atfag. 

Bilangan 21 

Israel inaben Kanaan inap mulangge unusibag ane 

1 Kinang Kanaan ik ambut fil o pumbuk Arad welatfag. Arad inap onowe 
suwon inowen hol harukmen Israel inap o Atarim keyen waharuk urukmu 
hol halug libareg tog aptuk lit Israel inap winon sen enepfag. 
2Winon sen enepfagma Israel inap arimanowen NINIKNI Allah fam sali 
emberuk lit, ”Ap arimano Haren nininggikmu umbuhunmu niren it enebeyet 
inibamet obog toho eleha fusuhuk,” ulug sali imbibag. 
3Ari urukon NINIKNI Allahn hol hibareg let eneptukmu Israel inap 
arimanowen Kanaan inap waroho unusuruk lit enebeyet inibamet obog toho 
eleha fisibag. Eleha fisibag ambeg ino o Horma suwalfag. 

Musan pisanggo hag angge wirim tibag ane 

4 Israel inap tom Hor ino embeselug Edom kinang keyen lul fug ulug ik Teluk 
Araba fil libag. Laruk lit mun ane man ane unubam atuken inirimen 
5Allah men Musa men unubam enele siyag toho uruk lit, ”Nungge fahet o 
Mesiren hondog neneplug waharikip? Nit lekman war amag ulug hondog 
neneplug waharikip? Tuma naruk angge men ik men wereg eleg. Suburu put 
teg hag tehon eneg naruk lit me nenepe neneptuk,” uruk latfag. 
6Ari urukmu hol hibareg NINIKNI Allahn pisanggo olokon monde fibagma 
Israel inap fato eneptukmu ap anggolo war atuk latfag. 
7War atuk latfagma Israel inap arimano Musa ambeg watfareg enele uruk lit, 
”NINIKNI Allah men hat men hunubam nenele suwahal uruk lit siyag ane uruk 

latukuk. Ari fahet pisanggo aruma elehap timisiyen haren NINIKNI Allah fam 
sembahyang imihin,” ibagma Musan sembahyang ibag. 
8Ibagma NINIKNI Allahn Musa fam, ”Ine angge tembaga fam pisanggo hag 
angge lalmihinteg e yaron kinangma hutuk timihinteg pug tibik lahamihin. 
Pisanggo aruman ap fato eneptukmu pisanggo hag angge e fam pug tehon 
ino lahap halug onoluk welamuhup,” ulug hiyag itfag. 
9Hiyag itfagma Musan ine angge fam pisanggo hag angge lalfareg e yaron 
fam pug tibik lahibag. Lahibagma pisanggo olokonen ap fato eneptukmu pug 
tehon ino lahap halug onoluk welatfag. 

Israel inap o Moab libag ane 

10Welatfareg Israel inap arimano wilip atfareg o Obot o sabo wirik libag. 
11Libareg Obot embeselug Moab kinang mo alem fil lekma o Abarim olun 
atfag ambeg ino iraham o sabo wirik libag. 
12Libareg o Abarim embeselug ik Zered tonggoma o sabo wirik libag. 
13Ik Zered embeselug ik Arnon fuma fil lekma o Amori inap enengginang hili-
hilimu o sabo wirik libag. Ik Arnon ino o Moab kinang men Amori inap 
enengginang men honggolegma hiliyangge wereg. 
14Libag ane ino fahet suwesingga NINIKNI Allahn tog aptuk latfag ane fahet 
haharoho imbibahon fam Sufa kinangma o pumbuk Waheb unuk men, ik 
Arnon ayegma tonggo unuk men, 
15hebe o Ar horogma Moab kinang hili-hilimu wamburukon unuk men 
paloho imbibag. 
16Ik Arnon embeselug o Beer libag. O Beer inowen NINIKNI Allahn Musa fam 
ele uruk lit, ”Anden numalikisi Israel inap arimano ik og isaminen haren wol 
enepmihin,” ibag. 
17O ino sambil Israel inap arimanowen sini yunggultuk lit, ”Fabulig ambehen 
ik lahik wamag! Lahik watmisiyen sini ik maniyek! 

18Nonowesiyen ik ino fahet kinang fabulehesa. Ap suwon-suwon 
arimanowen unuwanggun fam fo rehesa,” ibag. Ari ibareg Israel inap 
arimano lekman wilip atlug o Matana libag. 
19Matana embeselug o Nahaliel keyen o Bamot libag. 
20Bamot embeselug o Moab tonggo keyen lekma tom Pisga alma libag. 

Hun Sihon apmayap tibag ane 

21 Libareg Israel inap arimanowen it enesehelimuwon Amori inap onowe 
suwon Sihon ambeg lalihip ulug mon enepfagma libareg hiyag utuk lit, 
22”Hat hangginang keyen lahuken hiyag nisamihin ulug heng habik wahe. 
Laruk lit suburu yatuk ambeg men anggur yatuk ambeg men sobil la fug 
angge we kalem suwon pikit lahuk. Ik fahet kinang habulig ambeg 
arimanowen oho hinanggoho naruk lamuhuk fug. We kalem suwon eneg 
laruk lit hangginang atog keyen wilip amuhuk,” ulug hiyag itfag. 
23Hiyag itfagma Sihon inowen nangginang keyen lahup fug ulug hiyag 
isibareg otsi sehen senehon obog toho palu eneplug Israel inap lekma 
weregma libareg o Yahas horogman it men tog aptuk latfag. 
24Tog aptuk lit Israel inaben Sihon umalikisi men waroho apmayap enepfareg 
enengginang Arnon ikman tulug Yabok ikma ilmig enepfag. Ik Yabok ino 
Amon inap enengginang hiliyangge ulug elehet yaron oho ambeg ap kuk fug 
teg latfag. 
25Israel inap arimanowen Amori inap inibam pumbuk suwon Hesbon men o 
pumbuk toron walinggoho welatfahon men ilmig tibareg welatfag. 
26Atam o Hesbon ino Amori inap onowe suwon Sihon ibam welatfag. Sihon 
inowen Moab inap onowe suwon tam welatfahon men tog aptuk lit 
angginang obog toho ilmig til larukmen eneg Arnon ikma senerik libag. 
27Senerik libag ino fahet aben sini yunggultuk lit, ”Hun Sihon ibam o Hesbon 
ino halog turusama niren hebeloho wiri feruk lit elehet walinggoho oho 
fuhuken maniyek! 

28 Indam o Hesbon inaben Moab inap tom ik Arnon ayegma werehon seneg 
latfahon arimano apmayap eneptuk lit inibam o Ar ino harep pisako siyahap 
tibag. 
29Unumba Kamos ine elehen let enebuk fug teg latfagma Moab inap arimano 
siyag atfag. Moab inap ap angge enekolen linggik-longgo urukmu hiyap eneg 
Sihon inowen ininggik hele waroho at ibam og eneplug watfag. 
30Ketiya niren Sihon umalikisi men waroho apmayap eneptukukteg inibam 
o Hesbon famen tulug Dibon fam o pumbuk obog toho harep pisako siyahap 
turuk lit Medeba horogma o Nofah oho olunap turukuk,” ulug sini 
yunggultuk. 

Hun Og apmayap tibag ane 

31 Israel inap arimano Amori inap enengginang fam welatfag li 
32Musa inowen, ”O pumbuk Yaezer aluwarik lalihip,” ulug otsi mon 
enepfagma libag. Libagma Musa umalikisi menen o ino men o pumbuk toron 
walinggoho welatfahon men ilmig taruk lit Amori inap o arimano fam 
welatfahon obog toho yanggal enepfag. 
33Yanggal enepfareg kinang Basan fil lul ulug ik eleruk fil larukmen Basan 
inap onowe suwon Og umalikisi obog toho menen Israel inap unusul ulug o 
Edrei horogma libag. 
34Libagma NINIKNI Allahn Musa fam ele uruk lit, ”At fahet hakol ha fug! 
Anden at umalikisi obog toho men enengginang men hat hinggikmu emberuk 
lahireg haren Amori inap onowe suwon Sihon o Hesbon welatisiyon ino 
watikin hag toho ar oho watmihin,” ulug hiyag itfag. 
35Hiyag itfagma Israel inap arimanowen hun Og umalikisi otsi obog toho 
unusibagma misig oho oluk welatfag fugmu enengginang oho ilmig tibag. 

Bilangan 22 

Moab inap onowe suwon inowen Bileam wol tibag ane 

1Israel inap wilip atug laruk lit o Yerikho fuma fil ik Yordan paloho la fug 
angge o Moab lekma o sabo wiroho welatfag. 
2-3Hun Zipor amloho Balak o Moab inap onowe suwon inowen hol harukmen 
Israel inap enebe anggolo waharusareg Amori inap siyahap eneptusa urukmu 
hol hibareg umalikisi Moab inap obog toho men enekolen unuwag elek-elek 
angge ruruk latfag. 
4Ari roho turuk lit Moab inaben Midian inap onowesi unubam enele uruk lit, 
”Wam sapiyen inggilangge mag-mag naruk hag toho Israel inap arimano oho 
mondoko waharuk lit mun angge man angge tuma werehon naruk lamuhup,” 
uruk latfag. Ari ibagma onowe suwon Balak inowen 
5ap mon eneptuk lit, ”Hun Beor amloho Bileam kinang Amau fam ik Efrat 
horogma o Peor wereg ambeg lalihipteg hiyag itlihibon te tu: Ap o pumbuk 
humon enebe anggolo o Mesiren nenembeg waharusareg kinang keleg irisi. 
Keleg irisimu nunusul ulug nenembeg lema fil wereg. 
6Waharuk inap arimano inine anggolo werehen nit men wirim teg eleg. Ari 
fahet let nenebik watmihinteg huluwap enebuhun. Huluwap enebuhunmu 
niren ap arimano unusuruk lit yanggal enebuhuk lit teg. Ap haren Allah unuk 
fam hi eneptuk lahenon arimano fano welamuhup, huluwap eneptuk lahen 
inap mondabi siyag amuhup angge re an nolukon ari fahet hiyag irik lalihip,” 
ulug mon enepfag. 
7Mon enepfagma Moab inap onowesi men Midian inap onowesiyet Bileamen 
Israel inap huluwap enebukag ulug onggo walug ambeg libareg ap suwon 
Balak inowen ibag ane hikit toho hiyag itfag. 
8Hiyag itfagma Bileam inowen hiyag isaruk lit, ”Hit tuman 
noholihip. NINIKNI Allahn hiyag nitmisi ane sono anden hiyag hisahuk,” 
ibagma Moab inap onowesi arimano Bileam ibam nohibag. 
9Nohorukmu Allah ino Bileam iraham watfareg kapal haruk lit, ”Hibam 
wahason aruma nungge fahet wahasa?” ulug kapal hibagma 

10Bileam inowen, ”Moab inap onowe Balak inowen mon enebik wahama 
hiyag nutuk lit, 
11’Ap anggolo roho nenembeg waharusareg kinang keleg irisimu let nenebik 
watmihinteg huluwap enebuhun. Huluwap enebuhun halug niren it arimano 
unusuruk lit yanggal enebuhuk lit teg,’ ehesa,” ulug hiyag itfag. 
12Hiyag itfagma Allahn te, ”Anden Israel inap arimano nindi enesug lahi 
angge re haren huluwap enebuhun fug. Ari fahet ap wahason aruma men 
ambiyeg lahun fug,” ibag. 
13Ibagma likiyamon Bileam inowen Balak otsi unubam ele uruk lit, 
”NIKNI Allahn it men ambiyeg lahun fug ulug hiyag nerehekma henemu 
lalihip,” ibagma 
14onowe Balak ambeg suhuloho watfareg Bileamen ibag ane ino hiyag itfag. 
15Hiyag itfagma Balak inowen tam otsi ununuk toron eneg we tor angge mon 
enepfareg ketiya otsi ununuk suwon eneg eneko anggolo mon enepfagma 
16Bileam ambeg libareg hiyag utuk lit, ”Nonowe Balak inowen hiyag hutuk 
lit, ’Folo-folo nambeg waruhunen alem ari-ari werehen pok aruhuk uk fug. 
17Waruhun halug onggo anggolo roho og hutuk lit haren heng nabuhunon 
hikit toho sebe roho hubam tuhuk. Ketiya let nenebik watmihinteg ap 
waharuson arimano huluwap enebuhun,’ irisi,” ulug hiyag itfag. 
18Hiyag itfagma Bileam inowen te, ”Ili ruruk angge emas perak men honowe 
Balak inowen ibam forohowon arimano obog toho og netep halug 
oho NIKNI Allah ele sobir isalug tor ane oho tuk fug teg lale. 
19Nori, hir oho yoho tuma an men ambiyeg nohul. NIKNI Allahn hiyag nitmin 
perukon wereg ano ulug yet hamin,” ulug hiyag isibag. 
20Hiyag isibagma hubanggo nohorukmu Allah ino Bileam iraham watfareg 
hiyag utuk lit, ”Ap aruma hat men ambiyeg lul ulug wahasama ambiyeg 
lahup. Lahupteg Anden hiyag huruhuk ane hikit toho eneg turuk laruhun,” 
ibagma 

21likiyamon Bileam ino ambohom keledai emberimu lahalug Moab inap 
onowesi men ambiyeg libag. 

Bileam ino wam keledai fam lahalug kalemma laruk latfag ane 

22Bileam ino Moab inap onowesi men ambiyeg libahon fahet Allah olok 
hibag. Bileam wam keledai emberimu heriyegma umalikisi piren at men 
larukmen NINIKNI Allah ot malaikat ekeyen an pisan toho lamisi fug ulug 
kalem pulmu unduhuk latfag. 
23Malaikat inowen karog olokon inggikmu seneko unduhukmu yet hibareg 
wam keledai ino kebunggalem embeselug yabuk keyen laruk latfag. Yabuk 
keyen laruken Bileam inowen kebunggalem pikit lawag ulug watuk latfagma 
24nin kalem suwon fam watfareg larukmen anggur yabuk pul ke larukon 
fuma-fuma elehet oho ambeg pulmu malaikat ino unduhuk latfag. 
25Huhelma unduhukmu wam keledai inowen yet hibareg elehet horogma 
laruk lit Bileam uyug himbisoho watfagma Bileam inowen ambohom keledai 
ino nin watuk latfag. 
26Watfagma malaikat ino fuma-fuma ap la fug teg ambeg huhelma in arik 
libagma at pisan toho ap la fug teg ulug 
27wam keledai inowen yet hibareg ying atfag. Ying atfagma Bileam ino olok 
hibareg ambohom wanggun tomuk fam watuk latfag. 
28Watuk latfagma NINIKNI Allahn ele ukag pibagma keledai inowen Bileam 
ubam ele uruk lit, ”Anden siyag ane hubam nungge tihimu hinggik 
hinahanam nuwarehen?” ibag. 
29Ibagma Bileamen te, ”Nele ying nabehenma huwarihi. Karog ninggikmu 
senetereg huwate,” ibag. 
30Ibagma keledai inowen, ”An hambohomen indamen tulug ketiya oho ha 
haplug laruk lahi fug? Indamen oho hele ying haptuk latikik ano?” ibagma 
Bileamen, ”Nele ying naptuk latikin fug,” ibag. 

31Ari ibagma NINIKNI Allahn Bileam il husibagma malaikat karog olokon 
inggikmu seneko unduhukmu yet hibareg Bileam ino elenggen fam sahung 
tibag. 
32Sahung tegma malaikat inowen hiyag utuk lit, ”Nungge fahet hambohom 
ino hinahanam warehen? Hat Balak ambeg lamisi fug peruk lit kalem ilmig 
turuk lahi. 
33Anden kalem ilmig turukmu hambohom inowen yet neyehekteg 
hinahanam amu ke hehepno naptuk laha. Hehepno naplep fugmu hambohom 
embeseruk lit hat hebe huwate,” ibag. 
34Ibagma Bileamen te, ”Hat kalem pulmu unduhukmu yet hiyihi fureg siyag 
ane tihi. Haren Balak ambeg lamisi fug peruk lahenma ketiya suhuloho 
nibam lamin,” ibag. 
35Ibagma malaikat inowen, ”We ap aruma men lamihin. Lamihinteg we 
anden hiyag huruhuk ane uruk laruhun,” ibagma Bileam ino Balak otsi men 
laruk latfag. 

Balak inowen Bileam olohotma libag ane 

36Hun Bileam ino waharuk urukmu hol hibareg Balak inowen olohotma 
lamin ulug Moab kinang hilimu ik Arnon ayegma o pumbuk Moab libag. 
37Libareg Bileam ubam ele uruk lit, ”Nungge fahet tam wol haptikik sul ino 
waharikin fug? Onggo anggolo og num fug teg ulug lamin fug perikin?” ibag. 
38Ibagma Bileamen te, ”Nare, ketiya wahi. We nungge-nungge ihi ha fug teg. 
Allahn hiyag nutukmu eneg ihi ha reg,” ibag. 
39Ibagma Bileam ino Balam men o pumbuk Huzot libareg 
40Balak inowen wam sapi domba piren hinahan waroho Allah fahet esetuk 
lit winon Bileam men Moab inap onowesi at men watfahonet og isibagma 
naruk latfag. 

Bileamen Israel inap unubahet ele tamon uruk latfag ane 

41Likiyamon Bileam inowen Israel inap wereg ke oholuk fil yet hawag ulug 
Balak inowen punu Bamot-Baal fam hondoholug lahibag. 

Bilangan 23 

1Lahibareg Bileam inowen Balak fam, ”Anden Allah fahet hubu lahapminen 
hubu lahaptuk ambeg sabiren wit nitmihinteg wam sapi abon sabiren, domba 
abon sabiren men walug watmihin,” ibag ane ari hikit toho 
2Balak inowen turuk latfag. Hubu lahaptuk ambeg sabiren witfahon itano 
fam Balam men Bileam menen wam sapi domba sabiren walug watfahon 
itano waroho hubu lahaptuk ambeg wal-wal yaltuk latfag. 
3Yaltuk lit Bileam inowen Balak fam, ”Wam yaltuk lahenon iraham unduhuk 
lamin! NIKNI Allah nambeg watmisi ano ulug yet ha lamin. Watmisireg ele 
nungge ulug hiyag nitmisiyon anden hiyag hirik watmin,” ibareg Bileam amu 
punumu lahibag. 
4Lahibagma Allah Bileam ambeg watfagma Bileam inowen hiyag utuk lit, 
”Anden hubu lahaptuk ambeg sabiren wirihireg wam sapi sabiren men 
domba sabiren men waroho hubu lahaptuk ambeg wal taneg Hat fahet 
yalihi,” ibag. 
5Ibagma NINIKNI Allahn ari-ari imihin ulug hiyag itfareg Balak ambeg 
hebeloho lamihin ibagma 
6Balak ino Moab inap onowesi obog toho men wam yaltukon iraham 
unduhukmu Bileam ino enembeg watfag. 
7Watfareg Bileam inowen ele uruk latfahon tu, ”An nibam yali fil lumu tom 
Aram fam welatikikmu Moab inap onowe Balak inowen, ’Let nenebik 
watmihinteg Israel inap arimano huluwap enebuhun,’ ulug wol naptisi angge 
famen 
8Allahn huluwap enebuhuk fug peruk angge re anden huluwap enebihi ha 
reg? NIKNI Allahn pet enebuhuk fug peruk angge re anden pet enebuk fug teg 
lahi. 

9Anden punumuwen yet isarukmen ap o pumbuk winaman turuk ane hikit 
toho tuk fug angge enemu wirik toho weregma yet isaruk lahi. 
10Yakuben ondohowonen ondohowon arimano ik yinggi mondeg hag toho 
ap misihen oho winag isa fug teg. Israel inaben we fano ane eneg turuk lit 
weregman war atuk lamuhup hag toho an oho nindi yuwag toho war aruhuk 
fano peruk lahi,” ibag. 
11Ari ibagma Balak inowen Bileam fam, ”Nungge fahet ari ehen, hat siyag! 
Ap seliyon aruma huluwap enebuhun ulug wol haptikik angge famen ketiya 
Allah unuk fam hi enebehen,” ibag. 
12Ibagma Bileamen, ”NIKNI Allahn hiyag nerehekon hikit toho eneg uk teg 
lahi,” ibag. 

Bileamen Israel inap unubahet ele pirenon uruk latfag ane 

13Ibagma Balak inowen Bileam fam, ”Lema luk ohon! Lul ambeg inowen 
Israel inap obog toho yet isa fug teg. We tor angge yet isalug huluwap 
enepmihin,” ibareg 
14Bileam hondoholug tom Pisga atelma Zofim silimu libag. Libag ambeg 
inowen oho hubu lahaptuk ambeg sabiren witfareg wam sapi sabiren domba 
sabiren men waroho hubu lahaptuk ambeg wal-wal yaltuk latfag. 
15Yaltukmu Bileam inowen Balak fam, ”Wam yaltuk lahenon iraham 
unduhuk lamin! NIKNI Allahn ele hiyag nirik watmisiyen an lema lamin,” 
ibag. 
16Libagma NINIKNI Allah Bileam ambeg watfareg ari-ari imihin ulug hiyag 
itfareg Balak ambeg suhuloho lamihin ibagma 
17Balak ino Moab inap onowesi men wam yaltukon iniraham unduhukmu 
Bileam ino enembeg watfag. Watfagma Balak inowen NINIKNI Allahn nungge 
ane hiyag herehek ulug kapal hibagma 
18Bileam inowen ele uruk latfahon tu: ”Hun Zipor amloho Balak nare, anden 
iminon holik ma! 

19Allahn ap kinangmonen enele si ane uruk hag toho uk fug angge un ane 
irikik ulug ele uwag oko wa fug teg. Allahn ele urukon tem toho teko laruk. 
Ele sali emberukon hikit toho turuk laruhu. 
20Fano ane unubahet imihin ulug hiyag nerehek. Allahn indi henesug laruhu 
imihin ulug hiyag nerehekon ino anden umbusuk fug teg lahi. 
21Israel inap aruma alem angginon unubam am fug angge asengseng toho 
welamuhup fug ulug fulu roho yet haruk lahi. INIKNI Allah it inim weregma 
iren, ’Ninikni suwon At wereg,’ ulug enehiyeg toho yunggultuk. 
22Allahn o Mesiren hondog eneplug wilip atisi. Wam sapi olokon farema 
werehonen ine roho turuk hag toho Aren ine roho it inibil atuk. 
23Humali men pamongge men fam Israel inap aruma unusuk fug teg. ’Ap 
aruma Allahn wanggi waroho fer enesug,’ ulug aben enele uruk lamuhup. 
24Mene olokon singa inowen wam pak senetug ying am fug angge enemep 
milang heheg hum-hum naruk hag toho Israel inap aruma oho onolok 
anggolo wereg,” ibag. 
25Ibagma Balak inowen Bileam fam, ”Haren te Israel inap aruma huluwap 
enepmin fug pehenteg nungge fahet Allah unuk fam hi enebehen? Hele 
ehenon ari elen fug,” ibag. 
26Ibagma Bileamen te, ”NIKNI Allahn hiyag nutuk ane hikit toho eneg tuk teg 
lahi ulug hiyag hirihi fug?” ibag. 

Bileamen Israel inap unubahet ele hinahanehon uruk latfag ane 

27Ibagma Balak inowen, ”Winama luk ohon! Lul ambeg inowen an fahet 
Israel inap aruma huluwap enepmihinen Allahn hiyag hitmisi ano,” ulug 
hiyag itfareg 
28Bileam men ambiyeg laruk lit tom Peor lek palimu werehon ino fam 
lahibag. 

29Lahibareg Bileam inowen Balak fam, ”Tuma oho hubu lahaptuk ambeg 
sabiren witmihinteg wam sapi abon sabiren, domba abon sabiren men walug 
watmihin,” ibag ane hikit toho 
30Balak inowen turuk lit wam arimano waroho hubu lahaptuk ambeg wal 
taneg yaltuk latfag. 

Bilangan 24 

1 NINIKNI Allahn Israel inap arimano An nunuk fam hi enepmisi peruk ane 
ino Bileam indimu oluk tegma huluwap enepmin ano eleg ano ulug 
enehangge feneyen hiyag nitmisi ulug tam libag hag toho nin libag fug. La 
fug angge wereg lit lek fil yet harukmen 
2Israel inap ununggul unuk man-man luhaloho o wirigmu weregma yet 
isibag. Yet isarukmen Allah ahime fanowon ubam atfagma 
3ele uruk latfahon tu, ”An Beor amloho fulu roho yet haruk nahun Bileam 
inowen nele tu uruk lahi. 
4Allahn ele hiyag nutukmu hol halug uruk lahi. An nebe yinggig lit 
weregman At mondabi ineyonen an nil fenggen naptukmu fulu roho yet 
haruk lahi. 
5Yakuben ondohowonen ondohowon Israel inap aruma inibam fano anggolo 
wirigmu yet haruk lahi. 
6E wali ineyon ik ayegma tonggo ke NIKNI Allah inggarehen yatil larukon hag 
toho inibam pumbuk wereg. 
7Osit anggolo pilabik waharuk lit it enengginang oweyap turukmu yahongge 
arimano fano wilip atuk. O pumbuk winon onowe suwon Agag ino apma 
regma ap suwon Israel inap fer enesuhon raja ino unuk palimu weregma 
kinang hili yat toho seneg laruhu. 
8Allahn o Mesiren hondog eneplug wilip atisiyon inowen wam sapi olokon 
farema werehonen ine roho turuk hag toho ine roho it inibil atuk. Ap seliyon 

unusuruk lit unuwag lilibug heheg eneminggin enentog oho fala roho hik 
isahu. 
9 Israel inap aruma mene olokon singa nohoruk hag toho weregma ap san 
elel enebuhu? Ap san hit Israel hinap Allah unuk fam hi henebuhu halug fano 
ane ubam aruhu. Ap san huluwap henebuhu halug inggareg siyag aruhu,” 
ibag. 
10Ari ibagma Balak inowen olok hibareg wate ulug ayeg kilit matuk lit Bileam 
fam, ”Ap seliyon aruma huluwap enepmihin ulug wol haptikik angge famen 
haren hinggik hinahanam Allah unuk fam hi enebehen. 
11Ketiya hibam lag! Anden onggo fanowon og huruhuk irikik angge 
famen HIKNI Allahn hilamisi fug pehekma hilamihin fug,” ibag. 
12Ibagma Bileamen te, ”Hotsi nambeg waharuson unubam anden hiyag 
isaruk lit, 
13’Ili ruruk angge emas perak men hinikniyen ibam forohowon obog toho og 
netep halug oho NIKNI Allah ele embeseruk lit an nindimuwen wenggel 
haruk lahiyon hikit toho alem misig oho tuk fug teg lahi,’ irikik fug 
ano? NIKNI Allahn ele hiyag nutuk ane hikit toho eneg uk teg lahi,” ibag. 

Bileamen nibam lamin ulug ele atogma uruk latfag ane 

14Ari ibareg Bileamen nin Balak hiyag utuk lit, ”Ketiya an nori enembeg 
lamin. Lik oho lit Israel inap aruman fobik hat humalikisi unubam turuk 
lamuhup ane hiyag hitmin,” ibareg 
15Bileamen te, ”An Beor amloho fulu roho yet haruk nahun Bileam inowen 
nele tu uruk lahi. 
16Allahn ele hiyag nutukmu hol halug uruk lahi. At mondabi palimuwon 
inowen peruk ane an noluk. An nebe yinggig lit weregman At mondabi 
ineyonen an nil fenggen naptukmu fulu roho yet haruk lahi. 
17Ap eke uwan inam am fugmu anden yatma yet haruk lahi. Anden yet haruk 
lahiyon ino Israel inap enesehelimuwen wap poholma laharuk hag toho ap 

suwon raja lahaku. At inowen Moab inap unuwal halog heheg Set umalikisi 
ununggul uwag arap heheg unusuruk laruhu. 
18Edom inap at men seli roho werehon arimano enengginang at ngi aruhu. 
Umalikisi Israel inap arimano inine anggolo welamuhup. 
19At ino Yakuben ondohowonen ondohowon wereg lit ap seliyon nonoluk 
welamuhuk ulug wilip atukon arimano oho siyahap enebuhu,” ibag. 
20Ari ibareg Bileam inowen Amalek inap unubam teko lahu ane fulu roho yet 
hibareg ele uruk latfahon tu, ”O pumbuk kinangma werehon obog toho apma 
regma Amalek inap eneg palimu wereg angge famen fobik mondabi eleg 
amuhup,” ibareg 
21Kain umalikisi unubam teko lahu ane yet hibareg ele uruk latfahon tu, ”Hit 
hinibam suwe ei tom ayegma wirihon hag toho hinine roho wituk latikip 
angge famen 
22Asyur inaben hit Keni hinap hininggik hele waroho og henebuhupmu 
mondabi siyag amuhup,” ibag. 
23Bileamen nin ele uruk lit, ”Allahn alem ihiyon arimano turuk laruhu halug 
ap sa oluk welam teg? 
24O Siprus inap arimano kou fam ik suwon yenggelehon pali ke wamuhupteg 
Asyur inap men Heber inap men waroho unusuhup. Unusuhupmu it 
ininggareg oho siyag amuhup,” ibag. 
25Ari ibareg Bileam ino in atug ibam larukmu Balak oho libag. 

Bilangan 25 

Israel inaben usangge Baal-Peor wel tibag ane 

1Israel inap o Sitim wereg lit Moab hiyap men yaying turuk ane ak tibag. 
2-3Ak tibagma Moab hiyap arimanowen Israel inap hiyag isaruk lit, ”Nit 
nunumba fahet wam waroho osoko narukmu hir oho nit men nulen 
maniyek,” ulug wol enepfagma Israel inap arimano it men naruk lit unumba 
Baal-Peor tu Allah hag toho wereg ulug wel turuk angge iren oho wel turuk 

latfag. Ari roho turukmu yet isibareg NINIKNI Allahn Israel inap fahet olok 
hibareg 
4Musa fam ele uruk lit, ”Israel inap onowesi obog toho sen eneplug mo uwan 
ubuk uk fugmu An niline unusimihinteg e fam ililoho song enepmihin. An 
nolok anggolowen nindimu inahan turukmu Israel inap obog toho elehap 
enebuhuk tohon!” ulug hiyag itfag. 
5Hiyag itfagma Musa inowen unggum haloho emberuk inap hiyag isaruk lit, 
”Hit wal tanehen honotsi Moab inap unumba Baal-Peor wel turuk latuson 
arimano unusiyek!” ulug hiyag isibag. 
6Hiyag isibareg Musa men Israel inap obog toho men o sabo fanowon 
olohotman inindi siyahen uba yatuk lit yet harukmen Israel ahun ekeyen 
Midian hiyap misig hondoholug ori wereg ambeg libag. 
7Larukmu yet hibareg itano hun Harun umbusag, Eleazar amloho Allah 
amingmingangge Pinehas ino ori sehelimu heriyeg latfag ambehen in atug 
fit wibareg 
8Israel ahun ino ibam kulug ap inowet Midian hiyabet fit fam enehum 
kangguloho unusibagma war atfag. War atfagma ouk alem suwonen Israel 
inap unusuruk ane eleg atfag. 
9Ouk alem suwonen unusibahon enebe teng obog sehelet obog 24.000 war 
atfag. 
10War atfagma NINIKNI Allahn Musa fam ele uruk lit, 
11”An namingmingangge Pinehas, hun Harun umbusag, Eleazar amloho 
inowen An nolok hihi ane hikit toho aren oho olok hehekteg ap ino ware 
fesehek. Ware fesehek ane ino fahet An nindimu inahan turukmu Israel inap 
obog toho unusimin pihi ane imbisihi. 
12Ari fahet haren Pinehas hiyag itmihinon tu: NINIKNI Allahn hat hubam sali 
emberuk lit, ’Hat An napma wereg lit fano welaruhun. 

13Haren te An Nikni Allah unuk siyag aruhu rohon ulug holok toho tehen ane 
ariyen Israel inaben siyag ane turuson elehap tehen. Ari fahet hat men haren 
enderuhunonen endebuhubon arimano men An namingmingangge imam 
weregman eneg welamuhup,’ ulug ele tem toho ehek imihin,” ulug Musa 
hiyag itfag. 
14Ap Pinehas inowen watfahon unuk Zimri welatfag. Zimri hun Saluwen 
endetfahon ino ununggul unuk Simeon inap minggiroho winon onowe roho 
welatfag. 
15Midian hiyap Zimri men ambiyeg ware fisibahon unuk Kozbi welatfag. 
Kozbi ikni Zur ino Midian inap minggiroho winon onowe roho welatfag. 
16Ari tibagma NINIKNI Allahn Musa fam ele uruk lit, 
17-18”Midian inap arimanowen hit hinindi kahal heneptusama enerek Kozbi 
men yaying turuk lit unumba Baal-Peor oho wel turuk latikip. Wel turuk 
latikip ane ino fahet hit henebe anggolo ouk alem suwonen hunusirisi sambil 
Kozbi ino Pinehasen ware feserisi. Ari roho Midian inaben hit siyahap 
heneptusa ane wirim toho ketiya hiren hebeloho Midian inap arimano 
siyahap enebuhup,” ulug hiyag itfag. 

Bilangan 26 

Israel inap enebe ininggik pireneg angge winag isibag ane 

1 Ouk alem suwonen Israel inap anggolo unusibagma NINIKNI Allahn Musa 
men Allah amingmingangge imam Harun amloho Eleazar men unubam ele 
uruk lit, 
2”Hiren Israel inap kabiniyon enebe obog toho winag isalihip. We tog abukon 
indag atuk sambilen mo ilig am wirig am turukmen likin fimahen atisiyon 
pali filon eneg winag isalihipteg ununggul unuk wal taneg werehon onowesi 
wal-wal werehonet unumalikisiyet suwesingga fam haharoho embelihip,” 
ulug hiyag isibag. 
3-4Hiyag isibag ane ino hikit toho Musa men Eleazar menen ap kabiniyon 
obog toho winag isibag. Winag isibag sambil ino Israel inap arimano ik 

Yordan paloho kinang Yerikho fil la fug angge o Moab lekma welatfag. Israel 
inap o Mesiren wilip atfahon unumalikisi enebe obog toho winag isaruk lit 
suwesingga fam haharoho imbibag. 
5-7Yakub amloho monggiyon Ruben inowen ondohowonen ondohowon 
famen ak turuk lit ununggul unuk wal taneg werehon enebe obog toho winag 
isibareg suwesingga fam haharoho imbibahon tu: Ununggul unuk Henokh 
inap, Palu inap, Hezron inap, Karmi inap men teng-teng angge 43.730 
welatfag. 
8Hun Palu amloho Eliab, 
9Eliab umalikisi Nemuel men Datan men Abiram men welatfag. Datan men 
Abiram men Israel inaben nonowesi roho welamuhup ulug in enepfahon 
welatfag. Hun Korah ori menen NINIKNI Allah abug urukmu it piren itano oho 
it men mangno atuk lit Musa men Harun men enele ying eneptuk latfag. 
10Ari turukmen kinang it piren unduhuk latfag ambeg kuroho ele a ribibareg 
it enebe piren men Korah ori men pil isibagma Korah ori winon enebe teng 
sohowen indoken han wiyaloho war atfag. It unubam teko libag ane nit 
nunubam aruhu rohon ulug Israel inaben ketiya oho wenggel haruk. 
11Korah war atfag sambil ino umalikisi war atfag fug. 
12-14Hun Simeon inowen ondohowonen ondohowon enebe obog toho winag 
isibareg suwesingga fam haharoho imbibahon tu: Ununggul unuk Nemuel 
inap, Yamin inap, Yakhin inap, Zerah inap, Saul inap men teng-teng angge 
22.200 welatfag. 
15-18Hun Gad inowen ondohowonen ondohowon enebe obog toho winag 
isibareg suwesingga fam haharoho imbibahon tu: Ununggul unuk Zefon inap, 
Hagi inap, Syuni inap, Ozni inap, Eri inap, Arod inap, Areli inap men teng-
teng angge 40.500 welatfag. 
19-22Hun Yehuda inowen ondohowonen ondohowon enebe obog toho winag 
isibareg suwesingga fam haharoho imbibahon tu: Ununggul unuk Syela inap, 
Peres inap, Zerah inap men, Peres umalikisi Hezron men Hamul menen 

ondohowonen ondohowon men teng-teng angge 76.500 welatfag. Israel inap 
o Mesir kinang fam uwan la fugmu Yehuda umalikisi Er men Onan men 
Kanaan kinangman war atfag. 
23-25Hun Isakhar inowen ondohowonen ondohowon enebe obog toho winag 
isibareg suwesingga fam haharoho imbibahon tu: Ununggul unuk Tola inap, 
Pua inap, Yasub inap, Simron inap men teng-teng angge 64.300 welatfag. 
26-27Hun Zebulon inowen ondohowonen ondohowon enebe obog toho winag 
isibareg suwesingga fam haharoho imbibahon tu: Ununggul unuk Sered inap, 
Elon inap, Yahleel inap men teng-teng angge 60.500 welatfag. 
28-34Hun Yusuf inowen ondohowonen ondohowon enebe obog toho winag 
isibareg suwesingga fam haharoho imbibahon tu: Yusuf umalikisi Manasye 
men Efraim men welatfag. Manasye inowen Makhir indag tibag, Makhir 
inowen Gilead indag tibag. Gilead inowen ondohowonen ondohowon 
ununggul unuk Iezer inap, Helek inap, Asriel inap, Sekhem inap, Semida 
inap, Hefer inap men welatfag. Manasye inap arimano obog toho enebe teng-
teng angge 52.700 welatfag. Hun Hefer amloho Zelafehad inowen ap umalik 
indag ta fug angge hilani malik indag enepfahon ununuk Mahla, Noa, Hogla, 
Milka, Tirza men suwal enesug latfag. 
35-37Hun Efraim inowen ondohowonen ondohowon enebe obog toho winag 
isibareg suwesingga fam haharoho imbibahon tu: Ununggul unuk Sutelah 
inap men, Sutelah amloho Eran inowen ondohowonen ondohowon men, 
Bekher inap men, Tahan inap men teng-teng angge 32.500 welatfag. 
38-41Hun Benyamin inowen ondohowonen ondohowon enebe obog toho 
winag isibareg suwesingga fam haharoho imbibahon tu: Ununggul unuk Bela 
inap, Asbel inap, Ahiram inap, Sefufam inap, Hufam inap, Bela umalikisi 
Ared men Naaman menen ondohowonen ondohowon men teng-teng angge 
45.600 welatfag. 

42-43Hun Dan inowen ondohowonen ondohowon enebe obog toho winag 
isibareg suwesingga fam haharoho imbibahon tu: Ununggul unuk Suham 
inap enebe teng-teng angge 64.400 welatfag. 
44-47Hun Asyer inowen ondohowonen ondohowon enebe obog toho winag 
isibareg suwesingga fam haharoho imbibahon tu: Ununggul unuk Yimna 
inap, Yiswi inap, Beria inap, Beria umalikisi Heber men Malkiel menen 
ondohowonen ondohowon men enebe teng-teng angge 53.400 welatfag. 
Asyer ahaloho Serah welatfag. 
48-50Hun Naftali inowen ondohowonen ondohowon enebe obog toho winag 
isibareg suwesingga fam haharoho imbibahon tu: Ununggul unuk Yahzeel 
inap, Guni inap, Yezer inap, Syilem inap men enebe teng-teng angge 45.400 
welatfag. 
51Israel inap tog abukon enebe obog toho teng obog sehelet obog 601.730 
winag isibag. 
52 Winag isibagma NINIKNI Allahn Musa fam ele uruk lit, 
53”O Kanaan kinangma kuhupteg Israel inap ununggul unuk wal taneg 
werehon enebe winag isarikip ane hikit toho kinang fibir isahun. 
54-56Ununggul unuk enebe anggolo werehon arimano kinang suwon og 
isahun, enebe tor angge werehon kinang toron og isahun. Kinang og isamin 
ulug ununggul unuk unubam enehangge hik turuk lit kinang fibir isahun,” 
ulug hiyag itfag. 

Lewi inap winag isibag ane 

57Hun Lewi famen Gerson inap men Kehat inap men Merari inap men ondoko 
libag. 
58-61Hun Lewi inowen ondohowonen ondohowon ununggul unuk Libni inap, 
Hebron inap, Mahli inap, Musi inap, Korah inap, Kehat amloho Amram 
inowen ondohowonen ondohowon men welatfag. Amram inowen Lewi 
ahaloho o Mesiren indag tibahon unuk Yokhebed hilibag. Yokhebed inowen 
ap umalik piren ununuk Harun men Musa men ahaloho misig unuk Miryam 

men ahun Amram indag itfag. Harun inowen Nadab men Abihu men Eleazar 
men Itamar men indag enepfag. Nadab men Abihu menen NINIKNI Allah ele 
sobir isalug indok anggen amuwon At olohotma walug waharukmen war 
atfag. 
62Lewi inap ap angge indag atukon sali pikalem misig atfahon pali filon 
enebe obog toho teng-teng angge 23.000 welatfag. Israel inap winon kinang 
ngi reg lamuhup hag toho Lewi inap ngi reg lamuhup fug ulug onori winon 
men ambiyeg winag isa fug angge enemu winag isibag. 
63It arimano obog toho ik Yordan paloho Yerikho kinang fil la fug angge o 
Moab lekma weregma Musa men Allah amingmingangge imam Eleazar 
menen winag isaruk lit suwesingga fam haharoho imbibag. 
64-65Indam Israel inap arimano o Sinai lekma weregma Musa men imam 
Harun menen enebe winag isibareg welatfagma NINIKNI Allahn ele uruk lit, 
”Israel inap obog toho lekman war amuhup,” ibag ane hikit toho it atam 
winag isibahon obog toho war atfag. War atfagma we hun Yefune amloho 
Kaleb men Nun amloho Yosua men onoluk wereg li ininggik pireneg angge 
winag isibag. 

Bilangan 27 

Hiyap kinang fibir isarukon fahet imbibag ane 

1Yusuf inowen Manasye indag tibag. Manasye inowen Makhir indag tibag. 
Makhir inowen Gilead indag tibag. Gilead inowen Hefer indag tibag. Hefer 
inowen Zelafehad indag tibag. Zelafehad inowen aholani fuwaben Mahla, 
Noa, Hogla, Milka, Tirza men indag enepfag. 
2Hiyap fuwaben itano Israel inap obog toho men onowesi men o sabo 
fanowon olohotma palu roho weregma watfareg Musa men Allah 
amingmingangge imam Eleazar men unubam enele uruk lit, 
3”Nit o lekma larukmu ninikni ap umalik indag ta fug angge war atisi. Korah 
ori menen NINIKNI Allah ele ying turukmu nit ninikni it inibil am fug angge 
we inggarehen siyag ane tirisiyon fahet war atisi. 

4War atisimu amloho eke wereg elehen ninikni unuk eleg aruhu rohon ulug 
ninikni ori enengginang iraham nir oho kinang eke hiyag nisahup,” ulug 
heng enepfag. 
5Heng enepfag ane ino Musa inowen NINIKNI Allah hiyag itfagma 
6NINIKNI Allahn Musa fam ele uruk lit, 
7”Zelafehad aholani aruman fano ehesama inikni ori sehelimu iren oho 
kinang seneg lamuhuben inikni angginang og isahun. 
8Haren Israel inap obog toho hiyag isamihinon tu: Ap eke ap umalik indag 
ta fug angge war atuk halug at angginang lin isarukon aholani og isaruk 
lamuhup. 
9Hilani malik wereg eleg halug kinang lin isarukon at ori og isaruk lamuhup. 
10Ori wereg eleg halug kinang ino at ikni ori og isaruk lamuhup. 
11Ikni ori wereg eleg halug ap unggul unukon at war atukon horogma 
werehon kinang ino og isaruk lamuhup. An HINIKNI Allahn kong toho 
emberuk lit hiyag hirihi ane ari Israel inaben senegman eneg welamuhup,” 
ulug hiyag itfag. 

Yosua ino Musa ubalmangge lahapfag ane 
(Ul 31:1-8) 

12  NINIKNI Allahn Musa fam ele uruk lit, ”Tom Abarim fam lahakunteg 
kinang humalikisi Israel inap og isahuk ambeg ino yet hahun. 
13Yet halug itano hot Harun ino war atisi hag toho har oho war aruhunteg 
humbasi men mangno aruhun. 
14Zin lekma wereg lit hit pirenen An nele embeseruk latikip. Hunumalikisi 
Israel inaben ik elerukmu Meriba An nubam enele siyag toho uruk latusama 
hiren it onolohotman Allah ebe usa fulu rehon ino ine wereg ulug An wel 
naptikip fug,” ibag. Ibahon ari Zin lekma o pumbuk Kades horogma ik 
elerukmu Meriba teko libag. 
15Ari ibagma Musa inowen sembahyang uruk lit, 

16”NIKNI Allah, Haren mun angge man angge onoluk welamuhup ulug sat 
kilap eneptuk lahenon, ap tuwen fobik numalikisi aruma fer enesug laruhu 
ulug hiyag nitmihin. 
17At inowen tog aptuk ane milal eneptuk laruhu. Hat humalikisi wam domba 
inikni elehon hag toho welamuhup tohon umbusuhun fug,” ulug hiyag itfag. 
18-19 Hiyag itfagma NINIKNI Allahn Musa fam, ”Hun Nun amloho Yosua ino 
wol timihin. At ino indi anggat teg. Watmisimu namingmingangge imam 
Eleazar men Israel inap obog toho men onolohotma unduhuk femihinteg 
Yosua aru nubalmangge welaruhu ulug ap obog toho hiyag isamihin. Hiyag 
isamihinteg hinggik unggulmu embemihinmu 
20hine hat hubam werehon minggiroho at ubam atuk halug Israel inap obog 
tohowen at ele holtuk lamuhup. 
21Alem eke hag eke hag weregma Yosua ino Allahn peruk ane hiyag nitmisi 
ulug imam Eleazar ambeg larukmu at inowen enehangge Urim ino hik isaruk 
lit Yosua hiyag utuk laruhu. Aren hiyag utuk ane hikit toho eneg Yosua 
umalikisi Israel inap menen turuk lamuhuben hiyag isamihin,” ulug hiyag 
itfag. 
22NINIKNI Allahn hiyag itfag ane hikit toho Musa inowen Yosua ino imam 
Eleazar men Israel inap obog toho men onolohotma unduhuk fibareg 
23hun aru nubalmangge welaruhu ulug inggik unggulmu emberuk lit Allahn 
ibag ane obog toho hiyag itfag. 

Bilangan 28 

Likiya hupmu wam waroho hubu lahaptukon fahet ibag ane 
(Kel 29:38-42) 

1 NINIKNI Allahn Musa fam ele uruk lit, 
2”Haren Israel inap hiyag isamihinon tu: Hiren likiya hupmu An nubahet tu 
men ari men emberuk lamuhup uruk lahi ane pisan isa fug angge naruk 
angge NINIKNI Allahn tohon ulug nungge-nungge emberuk lit Anden amben 
fano pukag ulug indok yaltuk lamuhup. 

3Likiya hupmu subangge roho An HINIKNI Allah fahet wam domba mo misig 
atukon siyag teg elehon piren waroho indokma yale feruk lamuhup. 
4Wam misig likiya yale feruk lit misig mo ubuk ik ohoma yale feruk lamuhup. 
5-7Ari roho likiya hupmu An nibamen wam misig-misig yale feruk lit roti 
anggen fano roho lilibug tohon sum toron men e zaitun ahaluwe fanowon 
men mangno roho tag turukon oho yale felug hele anggur ahaluwe kubag 
misig hilili feruk lamuhup. Ari obog toho tam hiniknisiyen tom Sinai alman 
turusa ane hikit toho hiren likiya hupmu An fahet emberuk lit hubu lahaptuk 
lamuhupmu Anden amben somug halug nindi yuwag aruhu. 
8Likiya wam misig waroho hubu lahaptuk lamuhup hag toho hupmu wam 
pirenehon ino men roti anggen men mangno roho indok yale feruk lit hele 
anggur ahaluwe hilili feruk lamuhupmu Anden amben fano peruk laruhuk. 

O sabir angge hubu lahaptukon fahet ibag ane 

9-10 O sabir angge nin sebe roho wam domba mo misig atukon siyag teg 
elehon piren men roti anggen fano roho lilibug tohon sum toron piren men 
e zaitun ahaluwe fanowon men mangno roho tag turukon oho yale felug hele 
anggur ahaluwe hilili feruk lamuhup. 

Pikalem keron inam atuk sambil hubu lahaptukon fahet ibag ane 

11Pikalem keron inam atuk sambil An HINIKNI Allah fahet wam sapi 
kabiniyon piren men, wam domba yuhambukon misig men, wam domba mo 
misig atukon siyag teg elehon sabiren men waroho indokma yaltuk lamuhup. 
12Wam sapi piren itano yaltuk lit enebe wal taneg fahet nin sebe roho roti 
anggen fano roho lilibug tohon sum toron hinahan men e zaitun ahaluwe 
fanowon men mangno roho tag turukon yale feruk lamuhup. Wam domba 
yuhambukon ino yaltuk lit nin sebe roho roti anggen sum toron piren men e 
zaitun ahaluwe men mangno roho tag turukon yale feruk lamuhup. 
13Wam domba umalik sabiren itano yaltuk lit enebe wal taneg fahet nin sebe 
roho roti anggen sum toron misig men e zaitun ahaluwe men mangno roho 

tag turukon yale feruk lamuhup. Ari roho hubu lahaptuk lamuhup halug 
An HINIKNI Allahn amben somug halug nindi yuwag aruhu. 
14Wam sapi misig fahet hele anggur ahaluwe kubag piren hilili feruk 
lamuhup. Wam domba yuhambukon misig fahet anggur ahaluwe kubag 
misigmen misig minggiroho hilili feruk lamuhup. Wam domba umalik misig 
fahet hele anggur ahaluwe kubag misig hilili feruk lamuhup. Ari roho 
pikalem keron inam atuk sambil subangge roho hubu lahaptuk lamuhup. 
15Pikalem keron inam atuk sambil ino wam likiya hupmu emberukon men 
nin sebe roho wam kambing yuhambukon siyag ane niren turuk latukukon 
Allahn ambolmayap tukag ulug emberukon men indokma yaltuk lamuhup. 

Roti anggen sig elehon naruk sambil fahet ibag ane 
(Im 23:5-14) 

16  Pikalem misihon fam hup nunggul hurik atuk sambil An HINIKNI Allah 
fahet wam Paskah esetuk lamuhup. 
17O nuwal fimahon sakan turuk halug roti suwap turuk angge embeselug 
wirako narukmen eneg o sabirenam aruhu. 
18Roti ino narukon ak turuk lamuhup sambil ino yabuk wa fug angge An 
nubam sembahyang ul ulug mangno atuk lamuhup. 
19Roti ino naruk li An HINIKNI Allah fahet wam sapi kabiniyon piren men, 
wam domba yuhambukon misig men, wam domba mo misig atukon sabiren 
men indokma yaltuk lamuhup. Wam siyag teg elehon eneg waroho hubu 
lahaptuk lamuhup. 
20Wam sapi piren itano yaltuk lit enebe wal taneg fahet nin sebe roho roti 
anggen fano roho lilibug tohon sum toron hinahan men e zaitun ahaluwe 
fanowon men mangno roho tag turukon yale feruk lamuhup. Wam domba 
yuhambukon ino yaltuk lit nin sebe roho roti anggen sum toron piren men e 
zaitun ahaluwe men mangno roho tag turukon yale feruk lamuhup. 
21Wam domba umalik sabiren itano yaltuk lit enebe wal taneg fahet nin sebe 
roho roti anggen sum toron misig yale feruk lamuhup. 

22-24Wam arimano obog toho yaltuk lit wam likiya subangge roho emberukon 
men nin sebe roho wam kambing yuhambukon siyag ane niren turuk 
latukukon Allahn ambolmayap tukag ulug emberukon men indokma yale 
felug hele anggur ahaluwe hilili feruk lamuhup. Ari roho likiya hupmu An 
nolohotma hubu lahaptukmen eneg o sabirenam aruhu. Hiren NINIKNI Allah 
fahet naruk angge ulug emberuk lamuhup angge arimano obog toho indokma 
yaltuk lamuhupmu Anden amben somug halug nindi yuwag aruhu. 
25O sabirenam atuk sambil yabuk wa fug angge An nubam sembahyang ul 
ulug mangno atuk lamuhup. 

Roti anggen tamon paltuk sambil fahet ibag ane 
(Im 23:15-22) 

26 Anden usayap tirikik sambil sabirenam welamuhupteg hiren 
An HINIKNI Allah wel nabul ulug mangno atuk lit roti anggen tamon paltuk 
lamuhubon An nubahet emberuk lamuhup. O ino sambil yabuk wa fug angge 
welamuhup. 
27Wereg lit wam sapi kabiniyon piren men, wam domba yuhambukon misig 
men, wam domba mo misig atukon sabiren men waroho indokma yaltuk 
lamuhup. Yaltuk lamuhup halug An HINIKNI Allahn amben somug halug 
nindi yuwag aruhu. 
28Wam sapi piren itano yaltuk lit enebe wal taneg fahet nin sebe roho roti 
anggen fano roho lilibug tohon sum toron hinahan men e zaitun ahaluwe 
fanowon men mangno roho tag turukon yale feruk lamuhup. Wam domba 
yuhambukon ino yaltuk lit nin sebe roho roti anggen sum toron piren men e 
zaitun ahaluwe men mangno roho tag turukon yale feruk lamuhup. 
29Wam domba umalik sabiren itano yaltuk lit enebe wal taneg fahet nin sebe 
roho roti anggen sum toron misig yale feruk lamuhup. 
30-31Wam arimano obog toho yaltuk lit wamet roti anggenet likiya hupmu 
subangge roho emberukon men nin sebe roho wam kambing yuhambukon 
siyag ane niren turuk latukukon Allahn ambolmayap tukag ulug emberukon 

men indokma yale felug hele anggur ahaluwe hilili feruk lamuhup. Wam 
siyag teg elehon eneg waroho hubu lahaptuk lamuhup. 

Bilangan 29 

Pikalem sabiron inam atuk sambil fahet ibag ane 
(Im 23:23-25) 

1Pikalem sabiron inam atuk sambil hiren yabuk wa fug angge 
An HINIKNI Allah wel nabul ulug mangno atuk lamuhup. O ino sambil 
pinggong ele hum toho watuk lamuhup. 
2Watuk lit wam sapi kabiniyon misig men, wam domba yuhambukon misig 
men, wam domba mo misig atukon siyag teg elehon sabiren men waroho 
indokma yaltuk lamuhup. Yaltuk lamuhup halug An HINIKNI Allahn amben 
somug halug nindi yuwag aruhu. 
3Wam sapi ino yaltuk lit nin sebe roho roti anggen fano roho lilibug tohon 
sum toron hinahan men e zaitun ahaluwe fanowon men mangno roho tag 
turukon yale feruk lamuhup. Wam domba yuhambukon ino yaltuk lit nin 
sebe roho roti anggen sum toron piren men e zaitun ahaluwe men mangno 
roho tag turukon yale feruk lamuhup. 
4Wam domba umalik sabiren itano yaltuk lit enebe wal taneg fahet nin sebe 
roho roti anggen sum toron misig yale feruk lamuhup. 
5-6Wam arimano obog toho yaltuk lit wamet roti anggenet pikalem keron 
inam atuk sambil emberukon men likiya hupmu subangge roho emberukon 
men nin sebe roho wam kambing yuhambukon siyag ane niren turuk 
latukukon Allahn ambolmayap tukag ulug emberukon men indokma yale 
felug Anden hiyag hisarikik ane hikit toho hele anggur ahaluwe hilili feruk 
lamuhup. Ari roho hubu lahaptuk lamuhup halug Anden amben fano peruk 
laruhuk. 

Israel inaben siyag ane turukon Allahn apmayap turuk sambil fahet ibag ane 
(Im 23:26-32) 

7 Pikalem sabiron fam hup numen atuk sambil ino hiniyabuk wa fug angge 
An HINIKNI Allah wel nabul ulug mangno atuk lamuhup. O ino sambil 
hininggareg apmayap taruk lit hiyangangge welamuhup. 
8Wereg lit wam sapi kabiniyon misig men, wam domba yuhambukon misig 
men, wam domba mo misig atukon sabiren men indokma yaltuk lamuhup. 
Wam siyag teg elehon eneg waroho hubu lahaptuk lamuhup. Hubu lahaptuk 
lamuhup halug An HINIKNI Allahn amben somug halug nindi yuwag aruhu. 
9Wam sapi ino yaltuk lit nin sebe roho roti anggen fano roho lilibug tohon 
sum toron hinahan men e zaitun ahaluwe fanowon men mangno roho tag 
turukon yale feruk lamuhup. Wam domba yuhambukon ino yaltuk lit nin 
sebe roho roti anggen sum toron piren men e zaitun ahaluwe men mangno 
roho tag turukon yale feruk lamuhup. 
10Wam domba umalik sabiren itano yaltuk lit enebe wal taneg fahet nin sebe 
roho roti anggen sum toron misig yale feruk lamuhup. 
11Wam arimano obog toho yaltuk lit wam kambing yuhambukon siyag ane 
niren turuk latukukon Allahn ambolmayap tukag ulug emberukon men 
wamet roti anggenet likiya hupmu subangge roho emberukon men indokma 
yale felug hele anggur ahaluwe hilili feruk lamuhup. Nin sebe roho wam 
kambing siyag ane Israel inaben turukon fahet o ino sambil eneg emberukon 
eke waroho hubu lahaptuk lamuhup. 

O sabo wiroho wereg lit Allah wel turukon fahet ibag ane 

12 Pikalem sabiron fam hup nuwal fimahen atuk sambil hiren yabuk wibuk 
fug angge wereg lit henebe mangno atuk lamuhup. O ino sambilen tulug 
An HINIKNI Allah wel naptuk lit weregman eneg o sabirenam aruhu. 
13Hup misihon fam wam sapi kabiniyon nuwalen men, wam domba 
yuhambukon piren men, wam domba mo misig atukon nunggul huriken men 
indokma yaltuk lamuhup. Wam siyag teg elehon eneg waroho hubu lahaptuk 
lamuhup. Hubu lahaptuk lamuhup halug An HINIKNI Allahn amben somug 
halug nindi yuwag aruhu. 

14Wam sapi nuwalen itano yaltuk lit enebe wal taneg fahet nin sebe roho roti 
anggen fano roho lilibug tohon sum toron hinahan men e zaitun ahaluwe 
fanowon men mangno roho tag turukon yale feruk lamuhup. Wam domba 
yuhambukon piren itano yaltuk lit enebe wal taneg fahet nin sebe roho roti 
anggen sum toron piren men e zaitun ahaluwe men mangno roho tag turukon 
yale feruk lamuhup. 
15Wam domba umalik nunggul huriken itano yaltuk lit enebe wal taneg fahet 
nin sebe roho roti anggen sum toron misig yale feruk lamuhup. 
16Wam arimano obog toho yaltuk lit nin sebe roho wam kambing 
yuhambukon siyag ane niren turuk latukukon Allahn ambolmayap tukag 
ulug emberukon men wamet roti anggenet likiya hupmu subangge roho 
emberukon men indokma yale felug hele anggur ahaluwe hilili feruk 
lamuhup. 
17Hup pirenehon fam wam sapi kabiniyon nisanggowen men, wam domba 
yuhambukon piren men, wam domba mo misig atukon nunggul huriken men 
indokma yaltuk lamuhup. Wam siyag teg elehon eneg waroho hubu lahaptuk 
lamuhup. 
18Wam arimano obog toho yaltuk lit hup misihon fam turuk lamuhup ane 
hikit toho roti anggen oho yale felug anggur ahaluwe hilili feruk lamuhup. 
19Nin sebe roho wamet roti anggenet anggur ahaluweyet likiya hupmu 
subangge roho emberukon men wam kambing yuhambukon siyag ane niren 
turuk latukukon Allahn ambolmayap tukag ulug emberukon men indokma 
yale feruk lamuhup. 
20-22Hup hinahanehon fam wam sapi kabiniyon nanggoloben indokma yaltuk 
lit wam winonet roti anggenet hup misihon fam indokma yaltuk lamuhup 
ane hikit toho yale felug anggur ahaluwe hilili feruk lamuhup. 
23-25Hup uhanehon fam wam sapi kabiniyon numen indokma yaltuk lit wam 
winonet roti anggenet hup misihon fam indokma yaltuk lamuhup ane hikit 
toho yale felug anggur ahaluwe hilili feruk lamuhup. 

26-28Hup fuwabon fam wam sapi kabiniyon sohowen indokma yaltuk lit wam 
winonet roti anggenet hup misihon fam indokma yaltuk lamuhup ane hikit 
toho yale felug anggur ahaluwe hilili feruk lamuhup. 
29-31Hup falfalikon fam wam sapi kabiniyon likinen indokma yaltuk lit wam 
winonet roti anggenet hup misihon fam indokma yaltuk lamuhup ane hikit 
toho yale felug anggur ahaluwe hilili feruk lamuhup. 
32-34Hup sabiron fam wam sapi kabiniyon sabiren indokma yaltuk lit wam 
winonet roti anggenet hup misihon fam indokma yaltuk lamuhup ane hikit 
toho yale felug anggur ahaluwe hilili feruk lamuhup. 
35Hup likinon fam hiren yabuk wa fug angge wereg lit An wel nabul ulug 
henebe mangno atuk lamuhup. 
36Mangno atuk lit wam sapi kabiniyon misig men, wam domba yuhambukon 
misig men, wam domba mo misig atukon siyag teg elehon sabiren men 
waroho indokma yaltuk lamuhup. Yaltuk lamuhup halug An HINIKNI Allahn 
amben somug halug nindi yuwag aruhu. 
37Wam arimano obog toho yaltuk lit hup misihon fam turuk lamuhup ane 
hikit toho roti anggen oho yale felug anggur ahaluwe hilili feruk lamuhup. 
38Nin sebe roho wamet roti anggenet anggur ahaluweyet likiya hupmu 
subangge roho emberukon men wam kambing yuhambukon siyag ane niren 
turuk latukukon Allahn ambolmayap tukag ulug emberukon men indokma 
yale feruk lamuhup. 
39Ari roho An HINIKNI Allah wel nabul ulug mangno atuk lamuhup sambil 
arimano wam waroho hubu lahaptuk lit wam winon An nolohotman naruk 
lit roti anggen indokma yaltuk lit anggur ahaluwe hilili feruk lamuhup. Nin 
sebe roho hiren Allah fahet umbuhuk ulug sali emberuk lamuhubon men 
ninindiyen At fahet umbuhuk peruk lamuhubon men An nubahet imbik 
waharuk lamuhup,” ulug NINIKNI Allahn Musa hiyag itfag. 
40Hiyag itfag ane ino Musa inowen Israel inap hiyag isibag. 

Bilangan 30 

Hiyaben Allah fahet umbuhuk ulug sali emberukon fahet ibag ane 

1Musa inowen Israel inap ununggul unuk onowesi unubam ele uruk lit, 
”NINIKNI Allahn komo nenebehekon tu: 
2Ap ekeyen nungge-nungge tuhuk ulug NINIKNI Allah fam sali emberuk halug 
oho, mun ane man ane tuhuk fuhen nele tem toho ihi uruk halug oho un ane 
irikik ulug ele uwag oko wa fug angge tem toho urukon hikit toho eneg turuk 
laruhu. 
3Hiyap eke tuhummu ikni ibam wereg lit nungge-nungge tuhuken nele tem 
toho ihi ulug NINIKNI Allah fam sali emberukon fahet 
4ikniyen hol halug sali ehenon ari uwag oko wamihin uruk eleg halug sali 
emberuk ane ino eleg aruhu fug. 
5Ikniyen hol halug o ino sambil eneg ahaloho fam, ’Sali ehenon ari uwag oko 
wamihin,’ uruk halug ahalohowen sali ino elehap tuhu. Ikniyen hiyag erehek 
ane hikit toho tehek ulug NINIKNI Allahn hiyap ino alem ubam emberuk 
laruhu fug. 
6Hiyap ap hilarukon uwanma indimuwen fuki roho wenggel halug sali 
emberuk ano, fuki roho wenggel ha fug angge sali emberuk ano. 
7Fobik hiyap ino ap ekeyen hilahureg sali emberukon fahet hol halug uhe 
ubam haren sali emberikinon uwag oko wamihin uhu fug halug sali ino eleg 
aruhu fug. 
8Ahunen hol hahu sambil eneg uhe ubam haren sali emberikinon uwag oko 
wamihin uhu halug uheyen sali ino elehap tuhu. Ahunen hiyag erehek ane 
hikit toho tehek ulug NINIKNI Allahn hiyap ino alem ubam emberuk laruhu 
fug. 
9Hiyap yuwohon men hiyap ahunen embeserukon menen sali emberuk ane 
eleg aruhu fug. 

10Hiyap ahun werehonen nungge-nungge tuhuken nele tem toho ihi 
ulug NINIKNI Allah fam sali emberukon fahet 
11ahunen hol halug sali ehenon ari uwag oko wamihin uruk eleg halug sali 
emberuk ane ino eleg aruhu fug. 
12Ahunen hol hahu sambil eneg uhe ubam haren sali embehenon uwag oko 
wamihin uhu halug uheyen sali ino elehap tuhu. Ahunen hiyag erehek ane 
hikit toho tehek ulug NINIKNI Allahn hiyap ino alem ubam emberuk laruhu 
fug. 
13Hiyap ahun werehonen nungge-nungge tuhuk ulug sali emberukon obog 
toho men mun ane man ane tuhuk fuhen nele tem toho uruk ane obog toho 
men ahunen ineyap tuk teg, ahunen oho elehap tuk teg. 
14Hiyap ekeyen sali emberukon fahet ahunen hol haruk sambil ino uhe ubam 
sali ehenon ari uwag oko wamihin uruk eleg halug sali ino ine atuk. 
15Uheyen sali emberukon fahet ahunen hol hahu angge famen fobik eneg 
haren sali emberikinon uwag oko hilamihin uruk laruhu halug alem uhe 
ubam am fug angge at ubam aruhu,” ibag. 
16Ibag ane ari hiyap tuhummu ikni ibam werehon men hiyap ahun werehon 
menen sali emberuk ane fahet NINIKNI Allahn Musa hiyag itfag. Hiyag itfag 
ane ino hikit toho Musan Israel inap onowesi hiyag isibag. 

Bilangan 31 

Midian inap ayeg waroho unusibag ane 

1 NINIKNI Allahn Musa fam ele uruk lit, 
2”Midian inaben hit Israel hinap siyahap heneptusa ane fahet haren ayeg 
waroho unusuhun. Unusuhunteg hat war aruhunteg humbasi men mangno 
aruhun,” ulug hiyag itfag. 
3Hiyag itfagma Musa inowen Israel inap hiyag isaruk lit, ”NINIKNI Allahn 
Midian inap ayeg waroho unusuhuk peruk ane hikit toho it men tog abik 
lahuben wep toho welamek! 

4Hit hununggul unuk wal-wal welahebon, hit wal tanehen honori tog abukon 
enebe teng-teng angge 1.000 en enebuhup,” ulug hiyag isibag. 
5Hiyag isibag ane roho Israel inaben en enepfahon arimano obog toho enebe 
teng-teng angge 12.000 welatfag. 
6Musa inowen ap arimano tog abik lahup ulug mon eneptuk lit Allah 
amingmingangge imam Pinehas hun Eleazar amloho ino it men lalihip ulug 
hiyag itfagma Pinehas inowen o sabo fanowon fam foroho angge minggiroho 
winon men pinggong ele hum toho uruk angge men wibareg Israel inap sehen 
senehon men libag. 
7Libareg NINIKNI Allahn Musa hiyag itfag ane hikit toho Midian inap men tog 
aptuk lit ap angge obog toho unusibag. 
8Unusuruk lit Midian inap onowesi suwon fuwaben ununuk Ewi, Rekem, Zur, 
Hur, Reba men, hun Beor amloho Bileam men oho unusibag. 
9Unusibareg Israel inap arimanowen Midian inap enembohom men 
enenggengge obog toho men huhulangge hilalug unuhesi malik men ininggik 
hele waroho og eneplug watfag. 
10Waharuk lit Midian inap inibam pumbuk men o sabo wiroho welatfag 
ambeg arimano men harep pisako olunap tibisibag. 
11Olunap tibisibareg Israel inap sehen senehon arimanowen abet wamet 
huhulangge hilibahon arimano obog toho walug 
12Musa men imam Eleazar men Israel inap winon obog toho ik Yordan paloho 
o Yerikho fil la fug angge o Moab lekma o sabo wiroho weregma watfag. 
13Waharukmu Musa men Eleazar men Israel inap onowesi men o sabo wiroho 
welatfag ambehen wilip atug it onolohotma libag. 
14Libareg yet enesug lit Musa inowen olok hibareg ap sehen senehon palu 
wal toho milal eneptuk inap unubam ele uruk lit, 
15”Nungge fahet hiyap aruma unusuk fug angge onoluk angge og eneplug 
wahep? 

16Hiyap aruman hun Bileam inowen hiyag isarisi ane hikit toho nit Israel 
ninap ninindi kahal neneptusama NINIKNI Allah embeselug it unumba Baal-
Peor wel turuk latukuk. Wel turukuk ane ari fahet nit Allah umalikisi 
welaheyon ouk alem suwon nunubam atisi. 
17Ari fahet hiyap ap men ambi atuson men unumalikisi ap angge men obog 
toho unusiyek! 
18Hilani malik ap men ambi atusa fuhon eneg unusuk fug angge hilalihip. 
19Hit san ap eke ware feserikibon men ap warehon sen harikibon men o sabo 
wiroho welahe ambeg selma weregman eneg o sabirenam aruhu. Siyag angge 
hunubam tag tehon ino eleg amag ulug o hinahaneg angge men o sabir angge 
men puhunap tahup. Ari hag toho hilani malik og enesug wahebon aruma 
oho puhunap enebuhup. 
20Ari turuk lit henesum wan teg lahebon oho, wam ahap men, wam kambing 
oruk men, e men fam wirig angge arimano obog toho fene ik siyag angge 
elehap turuk ahik ketne isahup,” ulug hiyag isibag. 
21Hiyag isibagma imam Eleazar inowen ap togman suhuloho watfahon 
arimano unubam ele uruk lit, ”NINIKNI Allahn Musa feneyen komo 
neneptisiyon tu holeg lamek: 
22Huhulangge hilaruk angge ili rurukon emas men perak men ine angge 
tembaga, besi, timah men 
23indoken naruk eleg angge arimano obog toho puhun amag ulug indokma 
iringguhupteg ik siyag angge elehap turuk ahik ketne isahup. Indoken naruk 
angge obog toho ikma yuhultuk lamuhup. 
24O sabir angge henesum wan teg lahebon ik umatuk lamuhup halug siyag 
angge hunubam tag tehon ino eleg aruhumu nin suhuloho o sabo wirigmu 
kik waharuk lamuhup,” ulug hiyag isibag. 

Huhulangge hilibahon fahet ibag ane 

25Hiyag isibagma NINIKNI Allahn Musa fam ele uruk lit, 

26”Israel inaben abet wamet huhulangge hilaruson arimano obog toho hat 
men imam Eleazar men Israel inap ununggul unuk wal taneg werehon 
onowesi menen winag isalihip! 
27Winag isalihibon arimano obog toho pul ke minggiroho winon ap tog abik 
laruson og isaruk lit winon Israel inap pok atuson og isamihin. 
28-29Mun angge man angge ap tog abik laruson og isamihin angge ap men 
wam sapi keledai domba kambing men palu teng-teng angge 500 minggiri 
felug palu misig NINIKNI Allahn tohon ulug amingmingangge imam Eleazar 
og itmihin. 
30Mun angge man angge Israel inap pok atuson og isamihin angge abet 
wamet palu teng piren minggiri felug palu misig Lewi inap o sabo fanowon 
fam NINIKNI Allah iyabuk turukon og isamihin,” ulug hiyag itfag. 
31 NINIKNI Allahn Musa hiyag itfag ane ino hikit toho Musa men imam 
Eleazar menen 
32mun angge man angge Midian inaben tohon Israel inaben huhulangge 
hilibahon winag isibag. Winag isibahon tu: wam kambing domba teng-teng 
angge 675.000 men, 
33wam sapi teng-teng angge 72.000 men, 
34wam keledai teng-teng angge 61.000 men, 
35hilani malik ap men ambi atfag fuhon enebe teng-teng angge 32.000 men 
winag isibag. 
36-40Winag isibag angge arimano pul ke minggiroho ap tog abik libahon og 
isibahon tu: wam kambing domba teng-teng angge 337.500 men, wam sapi 
teng-teng angge 36.000 men, wam keledai teng-teng angge 30.500 men, 
hilani malik teng-teng angge 16.000 men ap sehen senehon arimano ngi atfag. 
Ngi atfag angge minggiroho NINIKNI Allah og itfahon tu: wam kambing 
domba teng hinahaneg fimahen 675 men, wam sapi teng pirenman nubam 

hilag num fimahen 72 men, wam keledai teng pirenman nubam hilag sabiren 
61 men, hilani malik teng misigmen nubam hilag fuwaben 32 men 
41Musan NINIKNI Allahn hiyag itfag ane hikit toho imam Eleazar og itfag. 
42-46Ap tog abik libahon og isibag angge men Israel inap pok atfahon og isibag 
angge men ambi reg latfag. 
47Mun angge man angge abet wamet Israel inap pok atfahon og isibag angge 
arimano Musa inowen palu teng piren minggiri felug NINIKNI Allahn hiyag 
itfag ane hikit toho palu misig Lewi inap o sabo fanowon fam yabuk turukon 
og isibag. 
48Og isibagma Israel inap sehen senehon milal eneptuk inap arimano Musa 
ambeg watfareg 
49hiyag utuk lit, ”Nit hat hamingmingangge welaheyon tog elman suhuloho 
waharukukteg nunumalikisi sehen senehon arimano winag isarukmen misig 
oho eleg latusa fug. 
50Ari fahet nit wal tanehen Midian inap eneliliyangge emas fam wirihon 
huhulangge hilarukukon walug wahe. Walug wahe angge ahambol men 
sehene men sohomangge inggikmuwon men isanggomangge men pundul 
men aruma obog toho alem angginon nunubam aruhu rohon 
ulug NINIKNI Allah fahet emberuk lahe,” ulug hiyag isibareg 
51emas fam wirig angge arimano obog toho Musa men imam Eleazar men og 
isibag. 
52Ap sehen senehon milal eneptuk inaben og isibag angge arimano obog toho 
anggin wirim tibahon 200 kilogram teg latfag. 
53Unumalikisi sehen senehon arimanowen huhulangge hilibag angge wal 
taneg umbat tibag. 
54Ari tibagma emas fam wirig angge ap sehen senehon milal eneptuk inaben 
Musa men Eleazar men og isibahon arimano NINIKNI Allahn yet haruk lit 

umalikisi Israel inap fahet wenggel haruk laruhu ulug Musa men Eleazar 
menen o sabo fanowon fam imbik libag. 

Bilangan 32 

Kinang ik Yordan yali fil werehon fibir isibag ane 

1 Ununggul unuk Ruben inap men Gad inap menen enembohom anggolo 
endetuk latfag. Endetuk lit yet harukmen kinang Yaezer men Gilead men 
wam endetuk ambeg fano anggolo regma yet hibareg 
2Musa men Allah amingmingangge imam Eleazar men Israel inap onowesi 
men weregma libareg Musa hiyag utuk lit, 
3”Kinang o pumbuk Atarot, Dibon, Yaezer, Nimra, Hesbon, Eleale, Sebam, 
Nebo, Beon men walinggoho werehon 
4NINIKNI Allahn nit umalikisi welaheyon ilmig nisarisi ambeg aruma wam 
endetuk ambeg fano anggolo reg. Nit nenembohom anggolo werehen 
5haren hindi nisaruk lit kinang ari hiyag nisahun. Kinang ik Yordan fuma fil 
hiyag nisahun fug,” ulug hiyag itfag. 
6Hiyag itfagma Musa inowen Gad inap men Ruben inap men hiyag isaruk lit, 
”Hiren te nonori ik Yordan paloho tog elma larukmu nit tuma fano 
welamuhuk peruk lahep ano? 
7Hit tuma welamuhup halug Israel inap winon inindi nin aruhumu iren oho 
ik Yordan fuma fil kinang Kanaan NINIKNI Allahn og hisahuk ibahon fam 
welamuhuk fug peruk lamuhup. 
8Ari hag toho nit o Kades-Barnea wereg lit Anden hit hiniknisi o Kanaan 
kinang aluwarik lalihip ulug mon eneptikikmu 
9hiniknisi ik Eskol tonggoma lalug kinang ino yet hil larusareg suhuloho 
waharuk lit kinang ino fahet onori inindi angginap toho hiyag isarusama 
kinang NINIKNI Allahn og hisahuk ibahon fam lahuk fug perusa. 
10Lahuk fug perusa ane ino fahet NINIKNI Allahn olok hibareg sali emberuk 
lit, 

11’Israel inap o Mesiren wilip atug waharuson aruman An nubam inindi wirik 
toho wenggel haruk elehen it indag atukon sali mo ilig am wirig am turukmu 
likin fimahen atuson famen pali filon kinang Anden Abraham, Ishak, Yakub 
men og hisahuk ulug sali imbiyahon fam kuhup fug. 
12We o Kenas ahun Yefune amloho Kaleb men, Nun amloho Yosua menen 
An HINIKNI Allah nubam inindi wirik toho wenggel haruken kinang ino fam 
kuhup,’ irisi. 
13Ari irisireg NINIKNI Allahn nit Israel ninap fahet olok haruk lit nirim ulug 
nunumbaharisimu nit lekma mase ril larukmen eneg mo teng misigmen 
nubam hilag nuwalen 40 atisimu hiniknisi NINIKNI Allah ele ying turuson 
arimano obog toho war atusa. 
14Ketiya hiniknisi unubalmangge hit in atuk lahep. Hit ap siyag ane til laruk 
latfahon famen ondoko larikibon, hiren NINIKNI Allah ele ying turuk lahep 
ane ariyen At Israel inap fahet olok haruk ane su atuk. 
15Hiren NINIKNI Allah henembol yig utuk lamuhup halug Aren Israel ninap 
amusun toho lekma welamuhup ulug mondabi nunumbahaku. Hiren uruk 
lahep ane ariyen Israel ninap obog toho siyag amuhuk,” ulug hiyag isibag. 
16Hiyag isibagma Ruben inap men Gad inap men Musa iraham libareg hiyag 
utuk lit, ”Atamtam niren kinang tu fam wam ibam wibuhukteg o pumbuk nit 
nunuhesi malik men welamuhup ambeg wiroho 
17elehet walinggoho oho fuhuk. Elehet walinggoho oho ambeg arimano 
nunuhesi malik men ap kinang tu fam werehonen elel eneptuk elehen inindi 
yuwag toho welamuhup. Weregma nit folo-folo sehen seneko tam 
amuhukmu nonori Israel inap winon men ik Yordan paloho nindig atug it 
men let toho tog aptukmen eneg Israel inap obog toho kinang wal taneg ngi 
amuhup. 
18Ngi amuhup halug eneg nit ninibam suhuloho wamuhuk. 
19Nit tuma ik Yordan yali fil kinang ngi amuhuk angge re ik Yordan hubula 
fil kinang hiyag nisahun fug,” ulug hiyag itfag. 

20Hiyag itfagma Musa inowen hebeloho hiyag isaruk lit, ”Hiren ehebon hikit 
toho turuk lamuhup halug fano. Ari fahet NINIKNI Allahn irisi ane hikit toho 
hit tog abuk teg lahebon obog tohowen henesehen seneko 
21ik Yordan paloho nindig amuhupteg NINIKNI Allahn milal heneptukmu tog 
aptukmen eneg At men seli roho werehon obog toho yanggal enebuhureg 
22kinang obog toho Aren seneg laruhu. Seneg laruhu halug 
eneg NINIKNI Allah men nonori Israel inap men fahet tuk teg ane obog toho 
teberukuk ulug hinindi se roho tuma suhuloho wamuhupmu NINIKNI Allahn 
kinang tu hit hiyag hisahu. 
23Hiren ehebon hikit toho turuk lamuhup fug halug NINIKNI Allahn siyag ane 
turusa ulug alem siyahon hunubam umbuhu. 
24Ari fahet hiren atamtam wam ibam men o pumbuk hunuhesi malik men 
welamuhup ambeg men wibuhup. Wibuhupteg hiren ehebon hikit toho turuk 
lamuhup,” ulug hiyag isibag. 
25Hiyag isibagma Gad inap men Ruben inap menen Musa fam enele uruk lit, 
”Ninikni, nit hat hamingmingangge welaheyonen haren hiyag nesehen ane 
hikit toho turuk lamuhuk. 
26Nunuhesi malik men nenembohom men o Gilead kinang tu fam 
welamuhup. 
27Weregma nit sehen seneg laheyon obog toho NINIKNI Allah olohotma ik 
Yordan paloho nindig amuhukteg haren ehen ane hikit toho tog aptuk 
lamuhuk,” ibag. 
28 Ibagma Musa inowen imam Eleazar men Nun amloho Yosua men Israel 
inap ununggul unuk onowesi men unubam ele uruk lit, 
29”Gad inap men Ruben inap men oho hit men ambiyeg sehen seneko ik 
Yordan paloho nindig amuhupteg NINIKNI Allahn milal heneptukmu tog 
aptukmen eneg kinang obog toho hit hininggikmu aruhumu hiren kinang 

Gilead ik Yordan yali fil werehon aru Gad inap men Ruben inap men hiyag 
isahup. 
30Iren sehen seneko hit men ambiyeg lahup fug halug iret hiret kinang 
Kanaan fibir amuhup,” ulug hiyag isibag. 
31Hiyag isibagma Gad inap men Ruben inap menen Musa fam enele uruk lit, 
”Niren NINIKNI Allahn hiyag nesehekon hikit toho turuk lamuhuk. 
32Nit sehen seneko NINIKNI Allah olohotma ik Yordan paloho nindig atug o 
Kanaan kinangma kuhuk angge famen kinang nit yug toho welamuhuk 
ambeg tuma ik Yordan yali fil hiyag nisahun,” ulug hiyag itfag. 
33Hiyag itfagma Musa inowen Gad inap men Ruben inap men Yusuf amloho 
Manasye inowen ondohowonen ondohowon pul ke minggiroho men kinang 
ngi reg lamuhup ulug hiyag isibahon tu: Amori inap onowe suwon Sihon 
angginang men o pumbuk obog toho men, Basan inap onowe suwon Og 
angginang o pumbuk obog toho arimano hiyag isibag. 
34Hiyag isibagma Gad inap arimanowen o pumbuk Dibon, Atarot, Aroer, 
35Atarot-Sofan, Yaezer, Yogbeha, 
36Bet-Nimra, Bet-Haran men wiri feruk lit elehet walinggoho oho fibareg 
wam endetuk ambeg oho elehet huk toho wibag. 
37Ruben inaben o pumbuk Hesbon, Eleale, Kiryataim, 
38Nebo, Baal-Meon, Sibma men hebeloho wiri fibareg o ununuk keron 
suwalfag. 
39Manasye inowen ondohowonen ondohowon Makhir inap arimano o Gilead 
kinangma libareg Amori inap o Gilead welatfahon arimano yanggal 
enepfareg enengginang ilmig tibag. 
40Ilmig tibag ambeg ino Musa inowen hit ngi reg lamuhup ulug hiyag 
isibagma Makhir inap arimano yug toho welatfag. 
41Manasye ahun Yair inowen o pumbuk ilmig tibahon arimano o Hawot-Yair 
suwalfag. 

42Manasye ahun eke unuk Nobah inowen o pumbuk Kenat men o pumbuk 
toron walinggoho werehon men ilmig tibareg inggareg unuk hikit toho o 
Nobah suwalfag. 

Bilangan 33 

Kebunggalem Israel inap lekma laruk latfahon fahet ibag ane 

1Israel inap o Mesir kinangman wilip atfareg Musa men Harun menen milal 
eneptukmu palu wal-wal lekma laruk lit o sabo eke witil eke halog til laruk 
latfag. 
2Ari roho laruk lit Musa inowen NINIKNI Allahn hiyag itfag ane hikit toho o 
sabo wituk latfag ambeg ununuk suwesingga fam haharoho emberuk 
latfahon tu: 
3Israel inaben wam Paskah esetfagma likiyamon pikalem tamon fam hup 
nuwal fimahen atfagma NINIKNI Allah inggik ineyonen ili og eneptukmu 
Israel inap arimano Mesir inap obog toho iniline o pumbuk Rameses inowen 
wilip atfag. 
4Wilip atukmu Mesir inaben unumalikisi wandabon NINIKNI Allahn 
unusibahon arimano kinangma sal enepfag. Malik arimano unusuruk 
lit NINIKNI Allahn tu Allah hag toho wereg ulug Mesir inaben wel eneptuk 
latfahon arimano apmayap enepfag. 
5Israel inap arimano o Rameses embeselug o Sukot o sabo wirik libag. 
6Sukot embeselug lek ilan fil o Etam o sabo wirik libag. 
7Etam embeselug suhuloho libareg o Baal-Zefon fuma fil o Pi-Hahirot libag. 
Libareg o Migdol fuma fil o sabo wirik libag. 
8O Pi-Hahirot embeselug ik ahum pul keyen nindig atug o Etam lekma 
larukmen eneg hup hinahan atfagma o Mara o sabo wirik libag. 
9Mara embeselug o Elim libag. Elim ino ik eleruk nisanggowen men e kurma 
wiramna hahon teng pirenman nubam hilag nisanggo fimahen 70 weregma 
o sabo wiroho welatfag. 



482 

 

 
ALLAH WENE 

© 2018, Indonesian Bible Society. 
 

 
 

 

10O Elim embeselug ik Longgop ayegma o sabo wirik libag. 
11Ik Longgop embeselug o Sin lekma o sabo wirik libag. 
12Sin lekma embeselug o Dofka o sabo wirik libag. 
13Dofka embeselug o Alus o sabo wirik libag. 
14Alus embeselug o Rafidim o sabo wirik libag. O Rafidim inowen Israel inap 
arimano ik elehen na fug angge welatfag. 
15Rafidim embeselug o Sinai lekma o sabo wirik libag. 
16Sinai lekma embeselug o Kibrot-Taawa o sabo wirik libag. 
17Kibrot-Taawa embeselug o Hazerot o sabo wirik libag. 
18Hazerot embeselug o Ritma o sabo wirik libag. 
19Ritma embeselug o Rimon-Peros o sabo wirik libag. 
20Rimon-Peros embeselug o Libna o sabo wirik libag. 
21Libna embeselug o Risa o sabo wirik libag. 
22Risa embeselug o Kehelata o sabo wirik libag. 
23Kehelata embeselug o Har-Syafer o sabo wirik libag. 
24Har-Syafer embeselug o Harada o sabo wirik libag. 
25Harada embeselug o Makhelot o sabo wirik libag. 
26Makhelot embeselug o Tahat o sabo wirik libag. 
27Tahat embeselug o Tarah o sabo wirik libag. 
28Tarah embeselug o Mitka o sabo wirik libag. 
29Mitka embeselug o Hasmona o sabo wirik libag. 
30Hasmona embeselug o Moserot o sabo wirik libag. 
31Moserot embeselug o Bene-Yaakan o sabo wirik libag. 
32Bene-Yaakan embeselug o Hor-Gidgad o sabo wirik libag. 
33Hor-Gidgad embeselug o Yotbata o sabo wirik libag. 

34Yotbata embeselug o Abrona o sabo wirik libag. 
35Abrona embeselug o Ezion-Geber o sabo wirik libag. 
36Ezion-Geber embeselug Zin lekma o pumbuk Kades o sabo wirik libag. 
37Kades embeselug o Edom kinang hili-hilimu tom Hor alma o sabo wirik 
libag. 
38-39 Libagma imam Harun ino NINIKNI Allahn hiyag itfag ane hikit toho tom 
Hor fam lahibareg war atfag. War atfag sali ino Israel inap o Mesiren wilip 
atfag sambilen tulug mo ilig am wirig am turukmu teng misigmen nubam 
hilag nuwalen 40 atfagma pikalem fuwabon ket inam atfag. Inam atfag sali 
ino Harun indag atfag sali mo ilig am wirig am turukmu teng uhanen nubam 
hilag 123 atfagma war atfag. 
40O itano li Kanaan inap onowe suwon o Kanaan kinangma ik ambut fil o 
Arad welatfahon inowen hol harukmen Israel inap waharuk urukmu hol 
hibag. 
41Israel inap arimano tom Hor embeselug o Zalmona o sabo wirik libag. 
42O Zalmona embeselug o Funon o sabo wirik libag. 
43Funon embeselug o Obot o sabo wirik libag. 
44Obot embeselug o Moab kinangma o pumbuk Abarim halog tibag ambeg 
ino iraham o sabo wirik libag. 
45Abarim embeselug o Dibon-Gad o sabo wirik libag. 
46Dibon-Gad embeselug o Almon-Diblataim o sabo wirik libag. 
47Almon-Diblataim embeselug o pumbuk Nebo fuma fil tom Abarim alma o 
sabo wirik libag. 
48-49Tom Abarim embeselug ik Yordan paloho o Yerikho kinang fil uwan la 
fug lit Moab lekma o pumbuk Bet-Yesimot men Abel-Sitim men honggolegma 
o sabo wirik libag. 

Kanaan kinangma kuhupteg turuk lamuhup ane fahet ibag ane 

50Israel inap arimano ik Yordan paloho o Yerikho fil uwan la fug lit o Moab 
lekma weregma NINIKNI Allahn Musa fam ele uruk lit, 
51”Haren Israel inap Anden iminon tu hiyag isamihin: Hit ik Yordan paloho 
nindig atug Kanaan kinangma kuhup halug 
52kinang ino fam wereg inap obog toho yanggal enebuhupteg iren tu Allah 
hag toho wereg ulug helep fam wirig angge men ine angge besi fam laltuk 
angge men obog toho halog tebelug usangge fahet punu ke hubu lahaptuk 
ambeg arimano olunap tubusuhup. 
53An HINIKNI Allahn Kanaan kinang ino og hisahukmu hiren kinang ino ilmig 
til lahupteg yug toho welamuhup. 
54Yug toho welamuhup ambeg hiyag isahuben Israel inap ununggul unuk 
wal-wal werehon unubam enehangge hik turuk lit kinang fibir isahup. 
Ununggul unuk enebe anggolo werehon arimano kinang suwon og isahup, 
enebe tor angge werehon kinang toron og isahup. 
55Hiren o Kanaan kinangma wereg inap arimano obog toho yanggal 
enebuhup fug halug yasi alohen ap inilanggen hak eneptuk hag toho Kanaan 
inaben hit hunusurukmen eneg welamuhup. Sabiyap alem fam ap 
enembolma unusuruk hag toho hunusurukmu asengseng haruk lamuhup. 
56Anden hiyag hisihi ane hikit toho hiren ap arimano unubam turuk lamuhup 
fug halug Anden it siyahap enebuhuk pihi ane hikit toho hit hunubam tuhuk 
ehek,’ imihin,” ulug hiyag itfag. 

Bilangan 34 

Kanaan kinang hili fahet ibag ane 

1Hiyag itfareg NINIKNI Allahn Musa fam nin ele uruk lit, 
2”Haren Israel inap hiyag isamihinon tu: Hit o Kanaan kinang fam kuhupteg 
hit ngi roho welamuhup ambeg arimano fahet hiliyangge embeminon tu: 
3Hit henengginang hili-hili ik ambut fil o Zin lekman o Edom kinang fam 
welaruhu. Hili ino imbil laruk lit ik Il Warehon atog filen tulug 

4ik wiriko fil laruk lit o Akrabim horogma tom fam laharuk abunggalem 
lahuk fug angge tom alem keyen nunggulig laruk lit o Zin keyen o Kades-
Barnea ik ambut fil lalug o Hazar-Adar men Azmon men keyen 
5o Mesir kinang hili-hilimu ik som wirihig ik saho ahik ayegma imbik lahup. 
6Hit henengginang hili-hili hubula fil ik saho ahik welaruhu. 
7Henengginang hiliyangge iliko fil imbil laruk lit ik saho ahik famen tulug 
tom Hor men 
8o Hamat laruk abunggalem keyen tulug o Zedad fam imbil lahup. 
9O Zedad famen tulug Zifron keyen o Hazar-Enan fam umbuhup. 
10Henengginang hiliyangge yali fil imbil laruk lit o Hazar-Enan famen tulug 
o Sefam men 
11Ribla o Ain yali filen tulug Ik Galilea yenggelehon mo lahik waharuk fil 
punumu imbil lahup. 
12Ik Galilea yenggelehon famen ik Yordan som wirig amuhupteg ik Il 
Warehon ayegma imbik lahup. Hili walinggoho imbil lahup ambeg arimano 
hit ngi roho welamuhup imihin,” ibag ane ino hikit toho Musa inowen Israel 
inap hiyag isibag. 

O Kanaan kinang fibir isahup ibag ane 

13  Hiyag isibareg Musa inowen Israel inap unubam nin ele uruk lit, ”Kinang 
hili walinggoho imbil lahup ulug hiyag hisihiyon ari NINIKNI Allahn hiyag 
nisarisi ane hikit toho hit Israel hinap hununggul unuk sohowen men 
Manasye hinap pul ke minggiroho welahebon men wal tanehen seneg 
lamuhup. Seneg lamuhuben hit hununggul unuk wal-wal welahebon 
hunubam enehangge hik tuhup. 
14-15Ununggul unuk Ruben inap onowesi wal taneg werehon men Gad inap 
onowesi werehon men Manasye inap pul ke minggiroho men o Yerikho fuma 
ik Yordan mo lahik waharuk fil kinang ngi atusa,” ulug hiyag isibag. 
16Hiyag isibagma NINIKNI Allahn Musa fam ele uruk lit, 

17”An namingmingangge imam Eleazar men hun Nun amloho Yosua menen 
o Kanaan kinang ino Israel inap fibir isahup. 
18Fibir isarukmu it piren let enebuhubon ulug ununggul unuk wal taneg 
werehon onowesi misig-misig ununuk hiyag hitmin,” ibag. 
19-28Hiyag itfahon arimano ununuk ulon tu: 

Ununggul unuk Onowe unuk 

Yehuda Yefune amloho Kaleb 

Simeon Amihud amloho Samuel 

Benyamin Kislon amloho Elidad 

Dan Yogli amloho Buki 

Manasye Efod amloho Haniel 

Efraim Siftan amloho Kemuel 

Zebulon Parnah amloho Elisafan 

Isakhar Azan amloho Paltiel 

Asyer Selomi amloho Ahihud 

Naftali Amihud amloho Pedael 

29Ap ununuk Musa hiyag itfahon arimano NINIKNI Allahn hiyag isaruk lit 
Israel inap o Kanaan kinang ngi roho welamuhuben kinang ino fibir isahup 
ulug hiyag isibag. 

Bilangan 35 

Lewi inap inibam og isibag ane 

1 Hun Musa ik Yordan ayegma o Yerikho fuma fil o Moab kinang fam 
weregma NINIKNI Allahn at ubam ele uruk lit, 
2-3”Israel inaben o pumbuk ngi amuhubon minggiroho winon Lewi inap yug 
toho welamuhuben og isahup ulug hiyag isamihin. 

4-5Enembohom foroho lamuhup ambeg fahet kinang o pumbuk walinggoho 
werehon og isahup. O pumbuk pulmu weregma wam foroho ambeg 
walinggoho werehon arimano hili yali filon, hubula filon, ik eleruk filon, ik 
ambut filon men wal taneg wirim turuk lit yat toho wirim til larukmen 
wirimangge teng-teng angge 1.000 meter aruhu. 
6Ari roho turuk lit ap unusulug larukon ili og eneptuk ambeg falfaliken og 
isahup. Ap ekeyen eke inggiken we tor angge kik harukmen war aruhu halug 
ap ware feselug lahuwon ino nuwabuhup tohon ulug ili og eneptuk ambeg 
arimano eke larukmu ili waruk lamuhup. 
7O pumbuk falfaliken itano og isaruk lit nin sebe roho og isahubon teng 
misigmen nubam hilag nuwal fimahen 42 men wam foroho ambehet mangno 
roho og isahup. 
8O arimano og isaruk lit Israel hinap hununggul unuk wal taneg welahebon 
henengginang anggolo ngi amuhubonen minggiroho Lewi inap o pumbuk 
anggolo og isarukmu henengginang we tor angge ngi amuhubonen o pumbuk 
we tor angge og isahup,” ibag. 

Ap unusulug larukon ili og eneptuk ambeg fahet ibag ane 
(Ul 19:1-13; Yos 20:1-9) 

9 Ari ibareg NINIKNI Allahn nin Musa fam ele uruk lit, 
10”Israel inap hiyag isamihinon tu: Hit ik Yordan paloho nindig amuhupteg 
Kanaan kinangma wereg lit 
11ap unusulug larukon ili og eneptuk ambeg hiyako umbuhup. Ap ekeyen eke 
inggiken we tor angge kik harukmen war aruhu halug ap ware feselug 
lahuwon ino nuwabuhup tohon ulug o arimano eke larukmu ili waruk 
lamuhup. 
12Ili waruk lit ap warehon ino areyen ayeg waroho wabukag ulug inggikmu 
umbuk fug angge weregman eneg ap o pumbuk arimanowen alem ubam 
werehon ino haloho umbuhup. 

13-14Ari roho turuk lamuhuben ap unusulug larukon ili og eneptuk ambeg ik 
Yordan yali fil werehon hinahan hiyako emberuk lit ik Yordan hubula fil 
Kanaan kinangma werehon oho hinahan umbuhup. 
15Israel ahunen ano ap o winamonen ano ap pohon ekeyen ano ap eke 
inggiken we tor angge kik harukmen war aruhu halug ap unusulug lahubon 
arimanowen ili og nabusa ulug o pumbuk umbuhubon falfaliken itano eke 
larukmu ili og eneptuk lamuhup angge famen 
16-18ap inowen ine angge besi fam ano helep fam ano e fam ano ap eke pinggi 
waruhu halug ap ware feserisi ulug ap ino wabuhup. 
19Wabukag ulug ap warehon ino are inggikmu umbuhupmu aren ap ino 
hiyahaku ambehen ware fusuhu. 
20Ap ekeyen eke nirim ulug ine roho miyal isarukmu war aruhu halug oho, 
siyag amag ulug nungge-nungge ubam hik turukmu war aruhu halug oho, 
21seli roho wereg lit inggik fam watukmu war aruhu halug oho ap ware 
feserisi ulug ap ino wabuhup. Wabukag ulug ap warehon ino are inggikmu 
umbuhupmu aren ap ino hiyahaku ambehen ware fusuhu. 
22Ap ekeyen eke nirimen watmin puk fug anggeyen miyal isarukmu war 
aruhu halug oho, siyag amag puk fug anggeyen nungge-nungge ubam hik 
turukmu war aruhu halug oho, 
23helep saplangge hik turukmen ap eke waruhu halug oho 
24oriyen alem ubam werehon ino haloho emberuk lamuhup. 
25Haloho emberuk lit hun aruwen indi pikit toho watmin peruk lit warehek 
fug ulug ap warehon ino are inggikmu umbuhup fug. Inggikmu umbuk fug 
angge o pumbuk tam ili og nabusa ulug laruk ambeg ino suhuloho 
hondoholug lahupmu weregman eneg Allah amingmingangge imam onowe 
suwon war aruhu halug eneg o inowen wilip aruhu. 
26Imam onowe ino wereg li ap ino ili waruk lamuhup ambehen wilip 
aruhumu 

27ap warehon ino areyen hiyahakureg ware fusuhu halug unggum ubam 
aruhu fug. 
28Ap ino ili waruk ambeg weregman eneg imam onowe suwon war aruhu 
halug eneg ibam suhuloho waruhu. 
29Ari roho turuk lamuhup ulug komo henebihi ane ari hit men hiren 
endebuhubonen endebuhubon menen o kema-kema yug toho welamuhup 
ambehen hinine roho seneg lamuhup. 
30 Ap ekeyen eke pinggi watukmu aben yet harukon arimanowen ninilen 
harukuk uruk lamuhup halug eneg ap ino wabuhup. Ap misihen eneg nil fam 
harikik uruk laruhu halug ap ino wabuhup fug. 
31Ap ari wabuhup ulug kong toho umbuhupmu ap inowen numbahalusan 
uang og isamin puhu halug hiren ap ino tem toho war amag ulug uang ino 
hilahup fug. 
32Ap ekeyen ili og nabusa ulug o pumbuk eke lahureg imam onowe uwan 
war am fugmu suhuloho hibam lamihin ulug hiyag numusan uang og isamin 
puhu halug hilahup fug. 
33Ari roho turuk lit henengginang yug toho welamuhup ambeg siyahap turuk 
lamuhup fug. Mep wamburuk lit kinang siyahap tuhu angginang ino ap 
waruhu ahun amep fam eneg fano aruhu. 
34An HINIKNI Allah hit Israel hinap sehelimu welahireg hit henengginang yug 
toho welamuhup ambeg siyahap turuk lamuhup fug,” ulug hiyag itfag. 

Bilangan 36 

Hilani malik kinang ngi rehon aben hilaruk ane fahet ibag ane 

1Welatfareg hun Yusuf inowen endetfahon Manasye inowen indag tibahon 
Makhir amloho Gilead inowen ondohowonen ondohowon onowesi arimano 
Musa men Israel inap ununggul unuk onowesi men enembeg libareg hiyag 
isaruk lit, 

2”NINIKNI Allahn hat ninikni hiyag hutuk lit, ’Israel inap unubam enehangge 
hik turuk lit kinang ngi roho welamuhup ambeg og isahun ulug hiyag hitisi. 
Ari hiyag hutuk lit kinang hun Zelafehad inowen lin isarisiyon ino at aholani 
og isahun ulug hiyag hitisi ane hikit toho nenere Zelafehad angginang ino at 
aholani arimano ngi atusa. 
3Ngi atusama Israel inap ununggul unuk winonen hilani malik arimano 
hilahup halug nenereyen lin isarisi angginang ino it amuhupmu nit 
nenengginang tor aruhu. 
4Mo ilig am wirig am turukmen kinang aben ayeg waroho hilarukon obog 
toho tam ngi reg inap hebeloho og isaruk sali unuk Yobel horog aruhumu 
Zelafehad aholani enengginang ino it enehunsi ngi amuhupmu nit 
nenengginang tor aruhu,” ulug hiyag isibag. 
5Ari ulug hiyag isibagma Musa inowen NINIKNI Allahn hiyag itfag ane hikit 
toho ele uruk lit, ”Yusufen endetfahonen ondohowon arimanowen fano 
ehesa. 
6Ari fahet NINIKNI Allahn Zelafehad aholani fahet komo heneptuk ane tu 
holeg lamok: Iren ap tu helele peruk lamuhubon fano hilaruk lamuhup angge 
famen ap ununggul unuk winon hilaruk lamuhup fug. 
7Israel inap ununggul unuk wal taneg enengginang tor aruhu rohon ulug ap 
misihen oho umbasi enengginang Israel inap ununggul unuk winon og isaruk 
laruhu fug. 
8Israel inap obog tohowen unumbasi enengginang ngi reg lamuhup ulug 
hilani malik kinang ngiyon arimano ininggareg ununggul unukonen eneg 
hilaruk lamuhup. 
9Israel inap ununggul unuk wal tanehen unumbasi enengginang mondabi 
seneg lamuhuben ununggul unuk winon og isaruk lamuhup fug,” ulug hiyag 
isibag. 

10-11Musa inowen NINIKNI Allahn ari hag toho irisi ulug hiyag isibag ane hikit 
toho hun Zelafehad aholani ununuk Mahla, Tirza, Hogla, Milka, Noa menen 
inikni oriyen indag enepfahon hilibag. 
12Ari roho turuk lit Yusuf amloho Manasye inowen ondohowonen 
ondohowon hilibag ane ariyen it unumbasi enengginang ino Israel inap 
ununggul unuk winonen tohon atfag fug. 
13 NINIKNI Allahn ari hag toho turuk lamuhup ulug komo enepfag ane 
arimano obog toho Musa inowen Israel inap arimano ik Yordan ayegma o 
pumbuk Yerikho fuma fil o Moab tonggoma weregma hiyag isibag. 

Ulangan 

Ulangan 1 

Allahn tom Sinai famen ibahon ino Musan Israel inap hiyag isibag ane 

1Israel inap lekma ik Yordan paluk fug angge yali fil weregma Musan hiyag 
isibag ane suwesingga aru fam haharoho wereg. Itano li o pumbuk Paran 
men o Tofel, Laban, Hazerot, Di-Zahab men honggolegma o Zuf horogma 
itano o Israel inap welatfag.  

(2Tom Sinai famen tulug tom Edom feneyen o pumbuk Kades-Barnea larukon 
ino hup nanggolobenam laruk.) 
3O Mesiren wilip atfag sambilen tulug mo ilig am wirig am turukmen teng 
misig nubam hilag nuwalen 40 atfagma pikalem nanggolobon inam atfag 
sambil ino NINIKNI Allahn Israel inap unubam hiyag isahun ibag ane obog 
toho Musa inowen hiyag isibag. 
4Musa inowen o Amori inap onowe suwon Sihon o Hesbon welatfahon ino 
men o Astarot inap Edrei inap onowe kinang Basan fam welatfahon Og ino 
men waroho apmayap enepfareg itano 
5ik Yordan paluk fug angge yali fil kinang Moab fam wereg lit Musan ak 
tibareg NINIKNI Allahn ari-ari turuk lamuhuben hiyag isahun ibag ane hiyag 
isaruk latfahon tu: 
6”Nit tom Sinai alma weregma Allah NINIKNI inowen ele irisiyon tu, ’Hit tom 
aru alma amusun toho welatikip angge re 
7lalihipteg Amori inap enentom fene wereg ke walinggoho lahubon te ik 
Yordan ayeg keyen tulug hubula fil punu keyen tonggoma wamburuk lit ik 
saho ahik ayeg keyen tulug ik ambut fil lahup. Kinang Kanaan walinggoho 
laruk lit ik eleruk fil tom Libanon feneyen ik suwon Efrat ayeg ke lahup. 
8Lahup ke arimano obog toho An HINIKNI Allahn hunumbasi Abraham, Ishak, 
Yakub unubam hiyag isaruk lit, ’Kinang aru hit men hunumalikisi men og 
hisahuk,’ ulug sali emberik iyag angge re ngi amuhuben lahup,’” ibahon ino 
hiyag isibag. 

Musan alem kong turuk inap in enepfag ane 
(Kel 18:23-27) 

9 Musan Israel inap hiyag isaruk lit, ”Nit tom Sinai alma weregma anden hit 
hiyag hisarikikon tu, ’An namu eneg wereg lit nine elehen hit fet henesug 
lam fug teg lahi. 
10NINIKNI Allah hiren oho wel turuk lahebonen hit let heneptukmen eneg 
henebe anggolo suhal poholma mondoko werehon hag toho welahep. 
11NINIKNI Allah nunumbasiyen wel turuk latfahon inowen sali hunubam 
emberisiyon hikit toho hinineyap heneptuk lit hit anggolo welahebon nin 
sebe roho anggolowap henebuhumu henebe winag isa fug hag toho 
welamuhup. 
12Ari halug an namu eneg wereg lit hit fet henesug ane anggin tehen ha ruk 
fug teg lahi. Namuwen alem hunubam werehon kong tuk fug teg lahi. 
13Hit hununggul unuk welahebon wal tanehen ap inindi anggat tehon mun 
ane man ane onoluk tehon eneko hiyag nirik wamuhupmu anden hit 
honowesi roho welamuhup ulug in enebuhuk,’ ulug hiyag hisarikik. 
14Hiyag hisarikikmu hiren te fano ehen irikip. 
15Ari irikipmu hit hununggul unuk wal taneg welahebon honowesi roho 
werehon inindi anggat tehon mun ane man ane onoluk tehon arimanowen 
hit milal heneptuk lamuhup ulug in eneptikik. In eneptikikon arimano wal 
tanehen ap teng-teng angge 1.000 men ap teng uhan men ap teng piren men 
ap numen men sen enesug lit hal eneptuk lamuhuben hiyag isarikik. 
16Hiyag isarikikteg it unubam nin eke nele uruk lit, ’Hit honori ano ap pohon 
hit men werehon ano enesehelimu alem eke wereg halug iren enele hiyag 
hisarukon fuki roho hol isalug unggum pikit toho kong turuk lamuhup. 
17Alem kong tuk oho lit ap tu an namloho, tu amuwon puk fug angge ap 
palimuwonen enele urukon men ap apma rehonen enele urukon men ambi 
roho hol haruk lamuhup. Ari roho turuk lit ap misig fahet oho henekol toho 
welamuhup fug. Allahn alem obog toho hal amag ulug yet teg lit wereg. Alem 

angginon eke hiren haloho umbuk fug teg lamuhup halug anden kong toho 
umbuhuken an hiyag nirik waharuk lamuhup,’ ulug hiyag isarikik. 
18Ari roho uruk lit hiren alem mun ane man ane turuk lamuhubon fahet seleg 
toho hiyag hisarikik,” ibag. 

Musan Kanaan kinang aluwat ha lalihip ulug ap mon enepfag ane 
(Bil 13:1-33) 

19 Musan ele uruk lit, ”NINIKNI Allahn hiyag nisarisi ane hikit toho nit tom 
Sinai embeselug lekma ap enekol toho laruk keyen yat toho larukmen eneg 
Amori inap enentom fil o Kades-Barnea larukuk. Lek keyen larukuk ambeg 
arimano hit hinilen yet harikip angge re henepeleg aruhu fug. 
20O Kades-Barnea ino larukukteg anden hiyag hisaruk lit, ’Amori inap 
enentom nit NINIKNI Allahn og nisahu ambeg ino horogma wahe. 
21NINIKNI Allahn kinang ari hit hininggikmu umbuhumu hiren ngi arik 
lahup. NINIKNI Allah nunumbasiyen wel turuk latfahon inowen kinang ari og 
hisahuk irisi angge re hit laruk lit henekolen yuk lahup fug!’ irikik. 
22Ari irikikmu hit an niraham waharikipteg henele uruk lit, ’Nit uwan la 
fugmu nonori winon tam laruk lit kinang ari aluwat ha lahuben mon enebul. 
It lahupteg suhuloho waharuk lit nit lahuk abunggalem men o pumbuk ke 
laruk lamuhukon men fahet hiyag nisa wamuhup,’ ulug hiyag nitikip. 
23Hiyag nitikip ane fahet fano perikikteg hit hununggul unuk nisanggowen 
welahebon wal-wal ap misig-misig og eneptikik. 
24Og eneptikik inap arimano tom fene laharusareg o Eskol tonggo keyen 
aluwat ha larusa. 
25Aluwat ha larusareg e anggen eke hag eke hag tahanoho walug nenembeg 
suhuloho waharusareg aluwat ha larusa ane hiyag nisaruk lit, 
’Kinang NINIKNI Allahn og hisahuk irisiyon ino fano,’ urusa. 
26Ari urusa angge famen NINIKNI Allah hiren oho wel turuk lahebonen ele 
irisiyon holuk fug angge kinang ino fam kuhuk fug irikip. 



495 

 

 
ALLAH WENE 

© 2018, Indonesian Bible Society. 
 

 
 

 

27Hit hinibam o sabo wirig ambehen henele siyag toho uruk lit, 
’NINIKNI Allahn nit fahet nambit peruk lit o Mesiren hondog neneplug wilip 
atisireg Amori inaben elehap nenebukag ulug ininggikmu nunumbaharisi. 
28Nungge fahet kinang ino fam kuhuk? Nit nonori aluwat ha laruson 
arimanowen hiyag nisaruk lit, ’Ap kinang ino fam werehon enebe anggolo 
reg lit unuwag yat anggolo regma, inibam pumbuk humon walinggoho elehet 
oko kilabehon pohol men hunduhuk hag tegma harukuk. Hun Enak uwag 
mondabi yaronen ondohowonen ondohowon oho isarukuk,’ ulug ninindi 
nenekolap neneptusa,’ irikip. 
29Ari irikipmu anden hit hiyag hisaruk lit, ’It fahet henekolen yuk la fug! 
30NINIKNI Allah hit henelukema laruk lit o Mesir kinang famen hit 
honolohotman turuk latisi hag toho hit fahet tog aptuk laruhu. 
31Ikniyen amloho yabako walug laruk hag toho NINIKNI Allahn nit kalem yat 
toho lek keyen hondog neneplug o tuma nunumbahik waharisi ane yet 
harikibon hikit toho fobik oho hit hunubam turuk laruhu,’ irikik. 
32Ari irikik angge famen hiren NINIKNI Allahn let nenebuhu ulug wenggel 
haruk latikip fug. 
33At inowen nit nohil laruk ambeg hiyag hisaruk laruhuk ulug At tam atuk 
lit o unukoho hina anggulog fam, hubanggo indok ambulpul fam hondog 
neneptuk latisi angge famen hiren At ubam wenggel haruk latikip fug,” ulug 
hiyag isibag. 

Allahn Israel inap fahet olok hibag ane 
(Bil 14:20-35, 14:39-45) 

34  Musan nin ele uruk lit, ”NINIKNI Allahn hiren henele siyag toho uruk 
latikip ane hol halug indi inahan harisireg sali emberuk lit, 
35’Ap unubabut siyahon ketiya onoluk werehon aruma misihen oho kinang 
fanoma hunumbasi og hisahuk ulug nele tem toho iyag ambeg ino yet hahu 
fug. 

36We Yefune amloho Kaleb inowen eneg indi wirik toho An HINIKNI Allah 
nubam wenggel haruk latisi angge re kinang ino fam kuhu. Kaleben aluwat 
ha larisi ambeg arimano at umalikisi menen ngi roho welamuhuben Anden 
og isahuk,’ irisi. 
37Hiren henele siyag toho irikibon fahet NINIKNI Allahn an nubahet oho olok 
harisireg ele uruk lit, ’Har oho kinang ino fam kuhun fug. 
38Hat kuhun fug angge famen hat hamingmingangge Yosua hun Nun amloho 
ino kinang ino fam kuhureg Israel inaben ngi roho welamuhuben kinang ino 
fibir isahu. Ari tuhun ulug haren Yosua indi wirikap tuhun. 
39Hunumalikisi fuwonen fanowon tu, siyahon tu ulug inindi anggat teg 
elehon ap seliyonen sen enebuhup uruk latikibon arimano eneg Anden 
kinang ino og isahukmu it ngi arik kuhup. 
40Ari tuhuk angge re hit te hebeloho ik unuk Longgop yenggelehon fil lekma 
lahup,’ irisi. 
41 Irisimu hiren an nubam henele uruk lit, ’Niren NINIKNI Allah ele sobir 
isarukukteg ketiya re nit NINIKNI ele holtuk lit Aren hiyag nisarisiyon hikit 
toho kinang ino fam kuhukteg tog abil laruk lit ilmig tahuk,’ irikip. Irikipteg 
hit wal tanehen henesehen seneko tom fam lahul ulug turuk latikip. 
42Ari turukmen NINIKNI Allahn an nubam ele uruk lit, ’An hit men ambiyeg 
lahuk fug. Lahuk fugmu ap seliyonen hunusuhup tohon tog abik lahup fug 
ulug haren it hiyag isamihin,’ irisi. 
43Irisimu anden hit hunubam nele irikik warikikmu hiren holuk fug 
angge NINIKNI Allah ele pisan isalug winik-wonog angge turuk lit tom fam 
laharikip. 
44Laharikipmu Amori inap tom fam werehon arimano kin ami hag toho 
inibamen wilip atug hunusul ulug mug heneplug larukmen eneg tom Seir 
famen tulug o Horma horogma hunumbahik larusa. 

45Hunumbahik larusama hit suhuloho waharikipteg NINIKNI Allahn hindi 
nisimin ulug At olohotman uba yatikip angge famen Aren let enepmin fug 
ulug holtisi fug. 
46Holtisi fugmu nit amusun toho o Kades welatukuk,” ulug hiyag isibag. 

Ulangan 2 

Israel inap lekma laruk latfag ane 

1 Musan nin ele uruk lit, ”Tot welatukukteg NINIKNI Allahn an hiyag nitisi 
ane hikit toho nit ik unuk Longgop yenggelehon fil lahuk ulug hebeloho 
lekma laruk lit hup anggoloenam tom Seir walinggoho laruk latukuk. 
2Larukmen NINIKNI Allahn an nubam ele uruk lit, 
3’Amusun toho tom aru walinggoho larikip angge re ketiya ik eleruk fil 
lalihip! 
4-5Lalihip ane fahet Israel inap aruma hiyag isamihinon tu: Hit honori Edom 
inap hun Esau inowen ondohowonen ondohowon arimano enengginang 
keyen laruk lit it men tog aptuk lamuhup tohon hunubam anggat toho 
welamuhup. Edom inap arimano hit fahet enekol haruk lamuhup angge 
famen Anden tom Seir hun Esauen ondohowonen ondohowon arimano ngi 
roho welamuhup ulug og isarik iyag angge re it enengginang tor angge oho 
hit og hisahuk fug. 
6Og hisahuk fugmu hit kalemma laruk lit ik men suburu men uang fam ayeg 
waroho hilalug naruk lit laruk lamuhup imihin,’ ulug hiyag nitisi. 
7Hiyag nitisi ane ari hikit toho nit kalemma larukmu NINIKNI Allahn niren 
mun ane man ane ninine roho turuk lamag ulug let neneptuk 
latisi. NINIKNI Allah nit men wereg lit nenesehet tohon fahet wenggel 
harukmu nungge-nungge ninilmu eleg latisi fug. Eleg latisi fugmu nit lekma 
yat toho larukmen eneg mo ilig am wirig am turukmu teng misig nubam 
hilag nuwalen 40 atisi. 

8Nit nonori hun Esauen ondohowonen ondohowon enengginang embeselug 
laruk lit kebunggalem o pumbuk Elat men Ezion-Geber men filen tonggo 
keyen ik Il Warehon fil laruk ke ino oho embeselug o Moab lek fil larukuk. 
9Larukmen NINIKNI Allahn an nubam ele uruk lit, ’Moab inap men tog 
abuhup fug. Anden hun Lot inowen ondohowonen ondohowon arimano o Ar 
kinang ngi roho welamuhuben og isarik iyag angge re kinang ari tor angge 
oho hit og hisahuk fug,’ irisi. 
10Amukasi kinang ari fam Emim inap unuwag Enak inap unuwag yaron 
hahon enebe anggolo roho welatfag. 
11Emim inap oho Enak inap oho Refaim inap welatfag angge famen Moab 
inaben it ununuk Emim inap welatfag uruk. 
12Tom Seir fam amukasi Hori inap welatfag. Hori inap arimano Esauen 
ondohowonen ondohowon arimanowen yanggal eneptuk lit elehap 
enepfareg Israel inaben NINIKNI Allahn og isibag ambeg ilmig tibag hag toho 
it arimanowen oho Hori inap enengginang ngi arik kibag. 
13Welatukukteg Allahn hiyag nisarisi ane hikit toho ik Zered paloho nindig 
atukuk. 
14O Kades-Barnea inowen wilip atukuk sambilen tulug mo ilig am wirig am 
turukmen teng misig nubam hilag nanggoloben 38 atisimu ik Zered fimag 
nindig atukuk. Nindig atukuk sali uwanma NINIKNI Allahn nit nunubam sali 
emberisi ane hikit toho an nori o Kades-Barnea inowen an men ambiyeg wilip 
atukukon tog abukon obog toho war atuk latusa. 
15NINIKNI Allah inggik ineyonen it obog toho siyahap eneptuk latisimu 
16misig oho oluk welatisi fug. 
17Ari regma NINIKNI Allahn an nubam ele uruk lit, 
18’Ketiya Moab inap enengginang unuk Ar keyen tulug 
19Amon inap enengginang hili-hilimu lahup. Amon inap arimano men tog 
abuhup fug. Anden Amon inap hun Lot inowen ondohowonen ondohowon 

arimano kinang og isarik iyag angge re it ininggikmuwen taluk toho kinang 
tor angge oho hit og hisahuk fug,’ irisi. 
20Amukasi Amon inap enengginang fam Refaim inap welatfag angge re aben 
kinang ino fahet Refaim inaben tohon wereg uruk angge famen Amon inaben 
it ununuk Zamzumim welatfag uruk. 
21Zamzumim inap arimano unuwag Enak inap unuwag yaron hag toho wereg 
lit enebe anggolo roho welatfag angge famen NINIKNI Allahn Zamzumim inap 
arimano Amon inap ininggikmu imbibagma Amon inaben ap arimano elehap 
enepfareg enengginang it ngi arik kibag. 
22Ari hag toho NINIKNI Allahn Hori inap arimano Edom inap ininggikmu 
imbibagma Edom inaben ap arimano yanggal enepfareg enengginang ilmig 
ta kibareg ketiya oho yug toho wereg. 
23Kaftor inap arimano oho o Kaftor inowen wilip atfareg Awi inap inibam 
pumbuk Edom kinang famen tulug o pumbuk Gaza fam welatfahon arimano 
yanggal enepfareg enengginang ilmig tibareg o yoho oho wereg. 
24Welatukukmu Allahn ele uruk lit, ’Ketiya lalihipteg ik Arnon paloho nindig 
atihip! Anden Amori inap onowe suwon o Hesbon werehon unuk Sihon ino 
hininggikmu umbuhukmu at men tog abik lahupteg at angginang ilmig 
tahup. 
25O yoho tu famen ak timinteg Anden ap o pumbuk kinang atogman atogma 
werehon obog toho enekolap eneptuk laruhukmu hit honolohotman yuk 
lagmag uruk lamuhup. Iren hit waharuk lamuhubon fahet uruk ane hol haruk 
lit enekolen unuwag elek-elek turuk lamuhup,’ irisi,” ulug hiyag isibag. 

Ap suwon Sihon men tog apfag ane 
(Bil 21:21-24) 

26 Musan nin ele uruk lit, ”Nit o Kedemot lekma wereg lit anden ap suwon 
Sihon o Hesbon weregma lalihip ulug notsi mon eneptikikmu ambeg 
larusareg at ubam enele uruk lit, ’Ninindi fano roho hambeg wahereg hat hi 
haptuk lahe. 

27Hangginang keyen lahuken hiyag nisamihin ulug heng habik wahe. Laruk 
lit kalem winon la fug angge we kebunggalem suwon eneg laruk lamuhuk. 
28Kalemma laruk lit ik men suburu men naruk lamuhuken uang fam ayeg 
waroho og nisaruk laruhun. We pikit toho laruk lit hangginang atogman 
wilip amuhuk. 
29Edom inap men Moab inap menen hinindi fano roho lalihip ulug hiyag 
nisarusa hag toho haren oho lalihip ulug hiyag nisamihinmu nit hangginang 
keyen lahukteg ik Yordan paloho nindig atlug NINIKNI Allahn og hisahuk irisi 
angginang fam kuhuk,’ ulug hiyag utusa. 
30Ari ulug hiyag utusa angge famen NINIKNI Allahn Sihon indi arikap 
teberisimu lalihip irisi fug. NINIKNI Allahn ari roho turuk lit Sihon ino Israel 
inap ininggikmu umbuhuk perisi ane ari fobik hikir atisi. 
31Sihon inowen lalihip irisi fugmu NINIKNI Allahn an nubam ele uruk lit, 
’Anden Sihon ebe men angginang men hininggikmu emberuk ane ak tihimu 
hiren oho at angginang senetuk ane ak tilihip,’ irisi. 
32Irisimu Sihon umalikisi sehen senehon obog toho menen nunusul ulug nit 
o Yahas iraham weregma waharusa. 
33Waharusama NINIKNI Allahn Sihon ino nininggikmu emberisimu niren aret 
umalikisiyet otsi obog toho unusurukuk. 
34O itano li o pumbuk obog toho pin kuruk lit abet hiyabet maliket obog toho 
unusurukukmu misig oho oluk welatisi fug. 
35We it enembohom men inibamen foroho angge men eneg huhulangge 
hilarukuk. 
36NINIKNI Allahn o pumbuk elehet ineyon walinggoho ohowon arimano oho 
nininggikmu emberisimu niren o Aroer ik Arnon horogma punumu werehon 
men pumbuk ik Arnon ayegma werehon men famen tulug kinang Gilead fam 
o pumbuk obog toho senerik larukuk. 

37Senerik larukuk angge famen NINIKNI Allahn hiyag nisarisi ane hikit toho 
niren Amon inap enengginang senebuhuk fug ulug kinang ik Yabok ilan ke 
werehon men o pumbuk tom fam werehon men ngi arik larukuk fug,” ulug 
hiyag isibag. 

Ulangan 3 

Ap suwon Og men tog apfag ane 
(Bil 21:31-35) 

1 Musan nin ele uruk lit, ”Tot welatukukteg nit o Basan kinang fil lul ulug o 
pumbuk Edrei horogma larukmen Basan inap onowe suwon Og umalikisi 
sehen senehon obog toho menen nunusul ulug nenembeg waharusa. 
2Waharusama NINIKNI Allahn an nubam ele uruk lit, ’At fahet hakol ha fug! 
Anden at umalikisi enebe men enengginang men obog toho hat hinggikmu 
embeminmu haren Amori inap onowe suwon Sihon o Hesbon welatisiyon 
fam tirikin hag toho at ubam oho timihin,’ irisi. 
3Ari irisi ane hikit toho NINIKNI Allahn ap suwon Og ino umalikisi enebe men 
nininggikmu emberisimu niren it obog toho unusurukukmu ap misig oho 
oluk welatisi fug. 
4O itano li niren o pumbuk Basan inap onowe Og inowen seneg latisiyon o 
Argob kinang fam werehon arimano misig oho pisan toho la fug angge obog 
toho pin kuruk latukuk. O pumbuk pin kuruk latukukon teng piren nubam 
hilag falfaliken 60 arimano obog toho nit ngi atukuk. 
5O pumbuk nit ngi atukukon arimano obog toho walinggoho elehet yaron 
oko kilabegma sok lare ferukon weregma o pumbuk senerik larukukon winon 
elehet walinggoho oho fuhon anggolo roho wereg. 
6O arimano obog toho pin kurukukteg o pumbuk ap suwon Sihon inowen 
seneg latisiyon arimano fam turukuk hag toho abet hiyabet maliket obog 
toho unusurukuk. 
7We it enembohom men inibamen foroho angge men eneg huhulangge 
hilarukuk. 

8Ari roho turuk lit kinang ik Yordan yali fil werehon Amori inap onowesi 
piren itanowen seneg latisiyon ino ik Arnon famen tulug tom Hermon fam 
nit ngi atukuk. 
9(Tom Hermon unuk ino Sidon inaben Siryon urukmu Amori inaben Senir 
uruk.) 
10Kinang ap suwon Og inowen seneg latisiyon obog toho ilmig til laruk lit o 
pumbuk tom atelma tonggo ke wirihon obog toho famen tulug Gilead kinang 
abirangge men Basan kinang abirangge men o Salkha men Edrei men fam 
senerik larukuk. 
11Basan inap onowe Og ino Refaim inap amukasi welatfahonen 
ondohowonen ondohowon welatisi. Refaim inap unuwag yaron arimano 
obog toho eleg atfagma at eneg welatisi. At war atisimu wareg angge 
kilaptuk ambeg besi ineyon fam wiri ferusa. Wiri feruk lit wirimangge yat 
toho wirim turukon il uhan, horog toho wirim turukon il piren wirim toho 
wituson ino ketiya oho Amon inap inibam o pumbuk suwon Raba wereg,” 
ulug hiyag isibag. 

Musan kinang ik Yordan yali fil werehon fibir isibag ane 
(Bil 32:1-33) 

12 Musan nin ele uruk lit, ”Kinang ik Yordan yali fil werehon ari ilmig 
tarukukteg o pumbuk Aroer ik Arnon ilanma werehon famen tulug kinang ik 
eleruk fil werehon fam ununggul unuk Ruben inap men Gad inap men og 
isaruk lit nin sebe roho o pumbuk tom Gilead fam werehon pul ke 
minggiroho winon it og isarikik. 
13O Gilead kinang pul ke minggiroho winon men o Argob kinang Basan ap 
suwon Og inowen seneg latisiyon fam werehon abirangge men ununggul 
unuk Manasye inap pul ke minggiroho winon og isarikik. Basan kinang unuk 
eke Refaim inap enengginang suwaleg. 
14Manasye ahun Yair inowen o Basan kinang hilaruk lit o Argob famen tulug 
Gesur inap enengginang men Maakha inap enengginang men hili fam kinang 

ari obog toho hilarisi. O Basan kinang hilarisiyon ari Yair inowen inggareg 
unuk hikit toho Hawot-Yair suwaltisiyon ketiya oho wereg. 
15Manasye amloho Makhir inowen ondohowonen ondohowon arimano 
anden kinang Gilead og isarikik. 
16Ruben inap men Gad inap men kinang fibir isaruk lit Gilead kinang famen 
tulug ik ambut fil ik Arnon fam kinang obog toho og isarikik. It enengginang 
hili ik ambut filon Arnon ahik pulmu emberikik, yali filon Yabok ahik Amon 
inap enengginang hili-hilimu larukon fam emberikik. 
17Nin sebe roho Ik Galilea yenggelehon famen tulug ik Il Warehon tom Pisga 
alma werehon fam kinang ik Yordan ilanma werehon men obog toho og 
isarikik. 
18 Og isarikikteg anden it unubam nele uruk lit, ’NINIKNI Allahn kinang ik 
Yordan yali fil werehon ari hiren ngi roho welamuhuben og hisarisi. Og 
hisarisimu hit honori Israel inap ununggul unuk winon ariya ik Yordan 
paloho la fugmu hit tog abukonen it men ambiyeg lul ulug henesehen seneko 
it onolohotman hit tam ik paloho nindig amuhup. 
19Hit nindig amuhupmu hunuhesi hunumalikisi men henembohom anggolo 
foroho lahebon men eneg hinibam o pumbuk anden og hisarikikon arimano 
fam welamuhup. 
20NINIKNI Allahn hit honori oho ik Yordan fuma fil kinang og isahumu inindi 
yuwag toho welamuhup halug eneg hit suhuloho wamuhupteg henengginang 
anden wal taneg og hisarikikon fam yug toho welamuhup,’ ulug hiyag 
isarikik. 
21Hiyag isarikikteg anden Yosua fam nele uruk lit, ’NINIKNI Allahn ap suwon 
piren itano unubam tirisi ane yet harikin. It unubam tirisi ane hikit 
toho NINIKNI Allahn ap suwon-suwon hat lahun ambeg werehon arimano 
unubam turuk laruhu. 
22It fahet hakol ha fug! NINIKNI Allahn hit fahet tog aptuk laruhu,’ irikik,” 
ulug hiyag isibag. 

Allahn war aruhun ulug Musa hiyag itfag ane 
(Bil 27:12-14) 

23 Musan nin ele uruk lit, ”O itano li anden NINIKNI Allah fam heng turuk lit, 
24’Allah NIKNI, an Hat hamingminganggeyen yet hawag ulug an nolohotman 
Hat hinggik ineyonen alem suwon turuk ane ak turuk latikin. Haren hine 
roho turuk lahen hag toho aben nunumba ulug wel eneptukon poholma 
kinangma werehon enesehelimuwon san tuk teg? 
25Ari fahet anden ik Yordan paloho nindig atug kinang fanowon men tom 
fanowon men yet hil laruk lit tom Libanon oho yet hahuken hiyag nimin,’ 
ulug heng tirikik. 
26Heng tirikikmu hiren NINIKNI Allah ele ying turuk latikip ane ariyen Aren 
an fahet olok haruk lit anden heng tirikik ane holtisi fug. Holtisi fureg an 
nubam ele uruk lit, ’Obog toho ehen! Alem ino fahet nin hele uhun fug! 
27Tom Pisga atelma lahakunteg yali fil, hubula fil, ik eleruk fil, ik ambut fil 
yet hahun. Kinang og hisahuk iyag ambeg ino haren ik Yordan paloho kuk 
fug angge we yatman yet hahun. 
28Hat hubalma Yosua inowen Israel inap fet enesug laruhuwen haren at 
milaltuk lit indi wirikap tuhun. Yosua ino Israel inap arimano enelukema 
laruk lit ik Yordan paloho nindig atug kinang haren yet hahunon ino fibir 
isahu,’ irisi. 
29Ari irisimu nit we tot amusun toho o pumbuk Bet-Peor fuma fil tonggoma 
welatukuk,” ulug hiyag isibag. 

Ulangan 4 

Allah apma welamuhup ulug Musan hiyag isibag ane 

1Musa inowen Israel inap hiyag isaruk lit, ”Allahn ari-ari turuk lamuhuben 
hiyag isahun irisiyon anden hiyag hisaruk lahi ane obog toho holtuk lit ari 
hikit toho turuk lamuhup halug hit honoluk weregman eneg 
nunumbasi INIKNI Allahn kinang og hisahuwon fam kuhupteg ngi roho 
welamuhup. 

2Anden hiyag hisaruk lahiyon il misig oho umbusuk fug angge nin alem 
anden hiyag hisaruk lahi fuhon eke un ane milal eneptuk lamuhup 
fug. NINIKNI Allahn komo enebuhun irisi ane anden hiyag hisaruk lahiyon 
aru eneg holtuk lamuhup. 
3Allah NINIKNI inowen punu Peor famen Baal fam nunumba ulug wel turuk 
inap hit sehelimuwen unusirisi ane hit hininggareg hinilen yet harikip. 
4Hit Allah NINIKNI men hininggik ahandip toho welatikibon aruma ketiya 
oho honoluk welahep. 
5Allah NINIKNI inowen ari-ari turuk lamuhup ulug hiyag nitisi ane hikit toho 
eneg anden hiyag hisaruk lahi. Anden uruk lahiyon aruma kinang kuhup 
ambeg wereg lir oho seneg lamuhup. 
6Hininggik ine roho seneg lit turuk lamuhup halug ap winonen hol haruk lit 
Allahn komo eneptukon hikit toho turuk urukmu hol hahupteg, ’Israel inap 
arimano inindi anggat teg,’ ulug enele uruk lamuhup. 
7Allah NINIKNI nit horog toho wereg lit let neneptukon ino hahon ap anggolo 
roho wereg ambeg o pumbuk eke fam wereg ano? Niren let nenebin ulug 
nenele urukmu Aren alpal nisaruk eleg. 
8NINIKNI Allahn mun ane man ane haloho emberuk lamuhup ulug fano roho 
komo neneptisi ane anden o yoho hiyag hisaruk lahiyon hahon o pumbuk 
suwon eke fam wereg ano? 
9Hit hinilen yet harikip ane mondabi henepeleg am fug angge honoluk toho 
foroho lit hunumalikisi hunumbusagsi men hiyag isaruk lamuhup. 
10Hit tom Sinai alma Allah NINIKNI olohotma unduhuk latikibon ino 
henepeleg aruhu fug! O ino sambil At inowen an nubam hiyag nutuk lit, 
’Israel inap palu enepmihinmu Anden hiyag isamin ane hol halusareg it 
onoluk wereg lit An nubahet enekol toho welamuhup ane fahet onoluk 
aruhumu iren oho unumalikisi hiyag isaruk lamuhup,’ irisimu 

11hit horog toho waharikipteg tom alma unduhukmu tom ino famen indok 
ambulpul suwon poholma laharikim hina singonen tom ino hililip tirisi. 
12Hililip tegma itano NINIKNI Allahn indok sehelimuwen ele hiyag hisarukmu 
holtikip angge famen At ebe yet harikip fug. 
13Ele uruk lit, ’An numalikisi roho wereg lit ari-ari turuk lamuhup,’ ulug sali 
emberisiyon alem numen itano helep piren fam haharoho emberisi. 
14Wene ino fobik kuhup ambehen foroho lamuhuben haren milal eneptuk 
laruhun irisi,” ulug Musan hiyag isibag. 

Tu Allah hag toho wereg ulug wirim tuk fug ibag ane 

15Musan ele uruk lit, ”Tom Sinai famen NINIKNI Allahn indok sehelimuwen 
ele hiyag hisarukmu holtikip angge famen ebe yet harikip fuhon ino fahet 
henepeleg am fug angge welamok! 
16Ari fahet tu Allah hag toho wereg ulug usangge hininggik fam wit taruk lit 
siyag ane turuk lamuhup fug. Usangge ap, hiyap, 
17-18wam pak mene kinangma werehon, suwe pohol ke larukon, kinang ke 
lobul til larukon, ikan ikma werehon hag toho wit taruk lamuhup fug. 
19Hit hinil leko mo pikalem suhal poholma werehon yet halug nunumbasi 
wereg ulug wel eneptuk lit un ane turuk lamuhup fug. Ap winonen mo 
pikalem suhal wel enebukag ulug Allah NINIKNI inowen imbibag angge 
famen 
20hit An numalikisi welamag ulug o Mesiren asengseng anggolo roho 
welatikip ambehen hondog heneplug wilip atisimu ketiya oho At umalikisi 
roho welahep. 
21 Hiren henele siyag toho uruk latikip ane ariyen Allah NINIKNI inowen an 
pet naptuk lit, ’Hat ik Yordan paloho kinang fanoma Anden Israel inap hiyag 
isahukon fam kuhun fug,’ ulug sali emberisi. 
22Sali emberisiyon hikit toho an tuma war aruhukmu hit eneg ik Yordan 
paloho kinang fanowon fam kuhup. 

23Allah NINIKNI inowen An numalikisi roho welamuhup ulug sali 
emberisiyon henepeleg aruhu fug! Poholma kinangma ikma werehon eke 
wirim toho usangge wit tahup fug ulug Aren irisi ane pisan isalug wibuk fug. 
24Tu Allah hag toho wereg ulug wirim turukon ino fahet Allah NINIKNI ino 
olok haruk lit indoken narukon hag toho turuk. 
25Hit kuhup ambehen amusun toho weregman hunumbusagsi welamuhup li 
oho usangge wibuk fug ihiyon wit taruk lamuhup fug. Wit taruk lamuhup 
halug Allah NINIKNI inowen siyag ane nolohotma turuk ulug olok hahu. 
26Allah indi siyahap turuk lamuhup halug kinang kuhup ambeg inowen 
amusun toho welam fug angge folo-folo eleg amuhup. O yoho pohol men 
kinang menen yet nasugmu nele aru hiyag hisaruk lahi. 
27Fobik NINIKNI Allahn hit o pumbuk ap winon wereg ke arimano hik-hak 
hisahumu we tor angge honoluk welamuhup. 
28Hik-hak hisahu ambeg arimanowen usangge ap ininggiken e helep fam 
witukon arimano fam nunumbasi ulug wel eneptuk lamuhup. Wel eneptuk 
lamuhubon arimano inil hupnihon, henele holuk fug tehon, mun angge man 
angge na fug angge enemben pal isa fug tehon unubam nunumbasi uruk lit 
welamuhup. 
29Welamuhup li itano hiren Allah NINIKNI hinindi men henehur angge menen 
yami ruruk lamuhup halug hiyahakup. 
30Alem angginon anden ihiyon aruma hit hunubam aruhumu asengseng toho 
wereg lit Allah NINIKNI ambeg suhuloho wamuhupteg At ele eneg holtuk 
lamuhup. 
31Allah NINIKNI ap indi enesug lit werehen it unumbasi unubam sali 
imbiyahon ino pisan isamin fug ulug inggik kobog hisa fug angge siyahap 
henebuhu fug. 

32Allahn hit hunubam turuk ane ari hahon amukasi hit uwanma ap 
kinangmon wal enepfag sambilen tulug ketiya oho teko larisi urukmu 
holtukon wereg ano ulug kinang atogman atogma kapal isil lahup! 
33Allahn indok sehelimuwen ele hiyag hisarukmu holtikip angge famen war 
atikip fug hag toho o winama eke ari roho teko larisiyon wereg ano? 
34Allah NINIKNI inowen hit o Mesiren wiliboho hondog heneplug umalikiyap 
heneptisi. Ari hag toho nunumba ulug wel eneptukon ekeyen ap winon ap 
seliyon ininggikmuwen teloho og eneptuk lit numalikisiyap enebuhuk ulug 
wal harisiyon wereg ano? Anden wal isamin ulug Allahn o Mesiren inggik 
ineyon fam ap seliyon unusuruk lit aben tuk fug teg ane alem eke hag eke 
hag turuk lit ap enekolap eneptisimu hinilen yet harikibon arimano 
henepeleg atisi? 
35NINIKNI Allah we misig werehon hahon winon eke wereg eleg peruk 
lamuhup ulug alem arimano obog toho hit honolohotman turuk latisi. 
36Komo enepmin ulug poholman ele hiyag hisarisi. Indok Aren kinangma 
monde ferisiyon hiren yet haruk lit indok seheli keyen ele hunubam irisiyon 
hol harikip. 
37It unumbasi Anden nindi enesug latik iyag inaben ondohowonen 
ondohowon werehen An numalikisi roho welamuhup ulug hit mumal 
heneptuk latisi. Mumal heneptuk lit inggareg inggik ineyonen o Mesiren 
hondog heneplug wilip atisi. 
38Kinang Kanaan ino hit ketiya ngi amuhuben Kanaan inap hit men wirim 
teg elehon enebe anggolowen inine roho wereg inap arimano hit 
honolohotman Allahn yanggal enebuhu. 
39Ari fahet NINIKNI Allah hahon poholma kinangma eke wereg eleg ulug 
ketiya famen honoluk toho welamuhup. 
40Allahn ari-ari turuk lamuhup irisi ane anden o yoho hiyag hisaruk lahiyon 
aru hiren hinine roho seneg lamuhup. Seneg lamuhup halug hit men 
hunumalikisi fobikon men kinang Allah NINIKNI inowen mondabi ngi 

amuhup ulug og hisahuwon fam fano roho weregman eneg welamuhup,” 
ulug hiyag isibag. 

Ap unusulug larukon ili og eneptuk ambeg fahet ibag ane 

41 Welatfareg Musa inowen o pumbuk hinahan ik Yordan yali fil werehon ap 
unusulug larukon ili og eneptuk ambeg umbuhup ulug hiyag isibag. 
42Ap ekeyen are fahet nirim puk fug anggeyen inggik fam tor angge kik 
harukmen war aruhu halug ap ino nuwabuhup tohon ulug o pumbuk itano 
eke larukmu ili waruk lamuhup ulug sali imbibag. 
43O pumbuk hinahan imbibahon itano ununuk tuma ul: Ununggul unuk 
Ruben inap fahet o Bezer tom atelma tonggo ke werehon ino imbibag. Gad 
inap fahet o Ramot kinang Gilead fam werehon ino imbibag. Manasye inap 
fahet o Golan kinang Basan fam werehon ino imbibag. 

Musa inowen Allahn ap komo eneptuk ane fahet hiyag isibag ane 

44-45Israel inap arimano o Mesiren wilip atfagma Musan alem tuk teg ane eke 
hag eke hag hiyag isibag ane men ari-ari tuk fug ulug komo enepfag ane men 
apma ul. 
46Musan hiyag isibag li itano Israel inap arimano ik Yordan yali fil o Bet-Peor 
horogma kinang Amori inap onowe suwon Sihon ibam o Hesbon 
welatfahonen seneg latfahon fam welatfag. Sihon ino Musa umalikisi Israel 
inap menen apmayap tibareg 
47at angginang ilmig tibag. Ilmig tibareg o Basan inap onowe suwon Og oho 
apmayap tibareg Basan kinang ino ngi arik kibag. Ari roho turuk lit Amori 
inap onowesi piren ik Yordan yali fil welatfahon itano enengginang obog 
toho ilmig tibareg 
48o Aroer ik Arnon ayegma werehon famen tulug tom Siryon unuk eke 
Hermon suwalehon men 
49kinang ik Yordan ilanma yali fil werehon men kinang ik Il Warehon ayegma 
tom Pisga alma werehon men fam Israel inap ngi atfag. 

Ulangan 5 

Allahn wene alem numen Musa hiyag itfag ane 
(Kel 20:1-17) 

1 Welatfareg Musa inowen Israel inap obog toho palu arik maniyek ulug wol 
enepfag. Wol enepfareg it unubam ele uruk lit, ”Israel hinap, nori, alem tuk 
teg ane eke hag eke hag o yoho tu fam hiyag hisaminon ari hiren milal taruk 
lit hinine roho seneg lamuhuben holeg lamok! 
2Nit tom Sinai alma weregma NINIKNI Allahn An men hit men nininggik 
ahandip toho welamuhuk ulug sali emberisi. 
3NINIKNI Allahn sali ari nit niniknisi war atuson unubam eneg emberisi puk 
fug! Nit nonoluk welaheyon o yoho palu arik waheyon aruma obog toho 
nunubam emberisi. 
4NINIKNI Allahn tom ino famen indok ambulpul sehelimuwen ele uruk lit hit 
men nonorohole ambimu nenele ul ulug turukmen 
5hit indok fahet henekolen tom ino fam laharikip fug. Laharikip fugmu 
an NINIKNI Allah men hit men honggolegma in arik larikikteg NINIKNI Allahn 
ele irisi ane hiyag hisarikik. Ele irisi ane anden hiyag hisarikikon tu: 
6’Allah HINIKNI hit o Mesir inaben enemingminganggeyap heneptukmu 
hondog heneplug wilip atikikon An tu welahi. 
7Aben wel turuk angge winon wel enebuk fug angge we An nubam eneg 
wenggel niyaruk laruhun. 
8 Poholma kinangma ikma wereg angge wirim toho hinggiken lale ferukon 
fahet, ’Tu Allah hag toho wereg,’ ulug wirim tuk fug. 
9An HINIKNI Allah men mun angge man angge kinangma werehon men wirim 
naptukon fahet nirim peruk lahireg hinggiken laltuk angge wel eneptuk 
laruhun fug. An enembol yig nutuk inap arimano unumalikisi men 
unumbusagsi men unumbasi men Anden alem angginon unubam emberuk 
laruhuk. 

10Aben An inindi nasug lit nele holtuk inap arimano Anden hebeloho nindi 
enesugmen eneg it arimanowen endebuhubonen endebuhubon arimanowen 
endetil lahubon oho let eneptuk laruhuk. 
11 An nunuk saplangge uruk laruhun fug. Aben An HINIKNI Allah nunuk 
saplangge urukon arimano Anden alem angginon unubam emberuk laruhuk. 
12 O sabir angge An wel naptuk sambil fahet hindi holuk toho welaruhun 
ulug An HIKNI Allahn hiyag hutuk lahi. 
13O falfalikenam o yabuk wituk laruhun. 
14O sabir angge kel taruk lit An fahet wenggel niyaruk laruhun. O ino sambil 
hat humalikisi men hamingmingangge men hambohom oho ap pohon hat 
hibam werehon oho yabuk mun ane man ane wituk lamuhup fug. Hat kel 
taruk laruhun hag toho hat hamingmingangge oho kel taruk lamuhup. 
15Indam o Mesir inaben hininggik lisoho mingming heneptukmu 
An HINIKNI Allah ninggik ineyon fam o Mesiren hondog heneplug wilip 
atikikon ino henepeleg aruhu fug. Ari fahet o sabir angge kel taruk lit An 
fahet wenggel niyaruk laruhun ulug An HIKNI Allahn hiyag hutuk lahi. 
16  Hikni hisinga enele holtuk lit let eneptuk laruhun! Ari turuk laruhun 
halug hat fano wereg lit amusun toho kinang Anden og hisahukon fam 
weregman eneg sabal atuk laruhun. 
17  Ap hiyap unusuruk laruhun fug. 
18 Hat ap welahenonen ap unuhesi hilaruk laruhun fug, hat hiyap 
welahenonen oho ap winon hilaruk laruhun fug. 
19 Aben tohon yoholiyangge hilaruk laruhun fug. 
20 Hilen fum toho isa fug angge hori fahet un ane uruk laruhun fug. 
21 Ap unuhesi, inibam, enengginang, enemingmingangge, enembohom sapi 
men keledai men, ap enenggengge winon oho hilik ulug hilaruk laruhun fug,’ 
ulug Allahn hiyag hisarisi. 

22  Irisi ane ari NINIKNI Allah hina anggulog singonen hililip tegma tom 
famen indok ambulpul sehelimuwen ele hum toho hit Israel hinap palu roho 
welatikibon obog toho hunubam hiyag hisarisi. We ita hiyag hisaruk lit alem 
winon fahet hiyag hisarisi fug. Hiyag hisarisiyon ari helep piren fam hahare 
ferisireg og nitisi,” ulug hiyag isibag. 

Allah wambik watfahon fahet Israel inaben enekol hibag ane 
(Kel 20:18-21) 

23Musan ele uruk lit, ”Tom ino indok ambulpul turuk lit weregma o hik 
sehelimuwen ele irikim holtikipmu hit hununggul unuk welahebon hiniknisi 
men honowesi men an niraham waharusareg 
24enele uruk lit, ’O yoho NINIKNI Allah suwon umbagpag turukon ino nit 
nonolohotman inam ahama At ele oho indok ambulpul sehelimuwen urukmu 
holehe. Holeheyon ariyen Allahn ap kinangmon unubam ele urukmu hol 
halug war atuk eleg ulug nonoluk aha angge famen 
25indok humon ariyen wiyaloho lin ila ulug nenekol toho welahe. 
Niren NINIKNI Allah ele nin holtuk lamul halug war amul. 
26Allah oluk werehonen indok ambulpul sehelimuwen ele urukmu hol hehe 
angge famen war ahe fug hag toho ap kinangmon winon sa ubam ari roho 
teko larisi? 
27Ari fahet hat aru At horogma lamihinteg NINIKNI Allahn ele imisiyon 
holmihinteg haren nit hiyag nisamihin. Hiyag nisamihinon niren holtulteg 
Allahn imisiyon hikit toho turuk lamuhuk,’ urusa. 
28Ari urusama NINIKNI Allahn an nubam ele uruk lit, ’An numalikisiyen 
eheson ari holihi. Iren hat hubam heng habehesa ane ari fano ehesa. 
29Heng habehesa ane ari An fahet inindi enekol toho wereg lit ehesa hag toho 
fobik oho ari roho welamuhup! It inindi An fahet enekol toho wereg lit 
Anden hiyag isaruk lahiyon inine roho seneg lamuhup halug it men iren 
endebuhubonen endebuhubon men fano roho weregman eneg welamuhup. 

30Lamihinteg it unubam, ’Hit hinibam o sabo wal taneg lalihip,’ ulug hiyag 
isamihin. 
31Hat eneg An niraham unduhukmu alem tuk teg ane eke hag eke hag men 
aben tuk fug teg ane men hiyag hitmin. Hiyag hitmin ane alem arimano obog 
toho haren Israel inap aruma milal eneptuk laruhunmu kinang Anden og 
isahukon fam kuhupteg wereg lit Anden alem tuk teg ane fahet iminon hikit 
toho turuk lamuhup,’ ulug hiyag nitisi. 
32Ari fahet NINIKNI Allahn ari-ari turuk lamuhup ulug komo heneptuk ane 
obog toho hinine roho seneg lit ke hareyon la fug angge 
33ke pikiron NINIKNI Allahn hiyag hisarukon eneg laruk lamuhup. Ari roho 
laruk lamuhup halug hit fano wereg lit amusun toho kinang Anden og 
hisahukon fam weregman eneg sabal atuk lamuhup. 

Ulangan 6 

Wene mondabi palimuwon tu ulug hiyag isibag ane 

1Musan ele uruk lit, ”Israel inap kuhup ambeg inowen ari-ari turuk 
lamuhuben hiyag isahun ulug Allah NINIKNI inowen hiyag nitisi ane anden 
hiyag hisaruk lahi. 
2Hit men hunumalikisi fobikon men Allah NINIKNI fahet henekol toho 
weregman eneg At awene anden hiyag hisaruk lahiyon aruma hikit toho 
turuk lamuhup halug amusun toho welamuhup. 
3Ari fahet, Israel hinap nori, fano roho holtukon hikit toho turuk lamuhup 
halug Allah nunumbasi INIKNI inowen sali imbibag ane hikit toho kinang ag 
owe men kin ahaluwe men eleg am fug angge mondabi wereg ambeg fano 
roho weregman eneg henebe anggolo atuk lamuhup. 
4 Iminon aru Israel hinap holeg lamok! NINIKNI Allah we misig, At ino 
eneg NINIKNI wereg. 
5HINIKNI Allah hinindimuwen hinindi reg lamok. Henehime men henebe 
obog tohowen hinindi reg lit hinine roho turuk lamuhup. 

6O yoho anden hiyag hisaruk lahiyon aru henepeleg am fug angge 
7olman funggalman nohuk oho lir oho in atlug oho nenele ninirim ulug 
umbusuk fug angge hunumalikisi hiyag isaruk lamuhup. 
8Wene ari nenepeleg aruhu fug ulug hininggikmu men hinilahuwagma men 
pug toho foroho lamuhup. 
9Elehet o pumbuk walinggoho ohowon sok kurukon men hit hinibam 
kurukon sokole umbangguwag ke men haharoho umbuhup,” ibag. 

Allahn komo neneptukon pisan tuk fug ibag ane 

10 Musan ele hiyag isaruk lit, ”Allah NINIKNI inowen nunumbasi Abraham, 
Ishak, Yakub unubam hiyag isaruk lit, ’Kinang hit hunumalikisi fobikon og 
isahuk,’ ulug sali imbibahon fam ketiya hondog heneplug kuhu. O pumbuk 
suwon fanowon hiren wit tarikip fuhon fam hondog heneplug kuruk lit 
11o arimano undama fano angge keleg toho werehon hiren umbat tarikip 
fuhon hit og hisahu. Ik fahet hiren habultikip fuhon hit hiyag hisaruk lit 
anggur yabuk men e zaitun ahaluwe werehon hiren yatikip fuhon men og 
hisahu. Og hisahuwon arimano hit ngi amuhupteg honolombik yuwag atuk 
lit henehum ouk toho naruk lahe peruk lamuhup halug 
12hit Mesir inaben hininggik lisoho emberukmu NINIKNI Allahn hondog 
heneplug wilip atisiyon ino henepeleg am nowen honoluk toho welamuhup. 
13Allah NINIKNI fahet henekol toho wereg lit At ele eneg holtuk lamuhup. 
Aben tem toho ehek pukag ulug Allah unuk fam eneg henele wirik toho 
heneyeg fam uruk lamuhup. 
14Ap hit walinggoho werehon arimanowen nunumba ulug wel eneptukon 
arimano hiren oho wel eneptuk lamuhup fug. 
15Wel eneptuk lamuhup halug Allah NINIKNI inowen olok haruk lit kinangma 
tuman elehap henebuhu rohon! Allah NINIKNI nit sehelimu werehon inowen 
tu Allah hag toho wereg ulug wirim turukon fahet nirim peruk. 

16 Hiren o Masa inowen Allah NINIKNIYEN let nenepmisi ano ulug wal hul 
ulug ele ying turuk latikip hag toho eke wal haruk lamuhup fug. 
17Ari-ari turuk lamuhup ulug komo heneptuk latisiyon arimano obog toho 
seneg lamuhup. 
18NINIKNI inowen fano telep peruk ane ino hikit toho turuk lamuhup halug 
hit henebe fano weregman eneg kinang fanowon NINIKNI inowen nunumbasi 
fam sali imbibahon ino ngi atuk lit 
19Aren ibag ane hikit toho ap seliyon yanggaloho wilip enebuhup. 
20Fobik hunumalikisi arimanowen, ’Nungge fahet Allah NINIKNI inowen, 
’Anden komo heneptuk lahi ane hikit toho eneg turuk lamuhup,’ ulug hiyag 
nisarisi?’ ulug kapal hisaruk lamuhupmu 
21hiren hebeloho hiyag isaruk lamuhubon te tu, ’Nit indam Mesir inap onowe 
inowen nininggik lisoho emberukmu NINIKNI inggik ineyon inowen teloho 
hondog neneplug wilip atisi. 
22NINIKNI inowen Mesir inap men onowe men amingmingangge men siyahap 
eneptuk lit enehangge aben tuk fug tehon anggolo tirisimu niren yet 
harukuk. 
23Kinang unumbasi unubam sali imbiyahon ino ngi amuhuben hondog 
eneplug lahuk ulug o Mesiren og neneplug wilip atisi. 
24Wilip atisireg Allah NINIKNI inowen An fahet henekol toho wereg lit Anden 
komo heneptuk lahi ane hikit toho turuk lamuhup ulug hiyag nisarisi. Hiyag 
nisarisi ane hikit toho welamuhuk halug Aren fet nenesugmen eneg ketiya 
fano welahe hag toho fobik oho welamuhuk. 
25Hiyag nisarisi ane ino ninindi wirik toho seneg lamuhuk halug Aren nit 
fahet fano peruk laruhu,’ ulug hunumalikisi hiyag isaruk lamuhup,” ibag. 

Ulangan 7 

Kanaan inap men hit mangno roho welamuhup fug ulug hiyag isibag ane 
(Kel 34:11-16) 

1  Musan ele hiyag isaruk lit, ”Allah NINIKNI inowen yug toho welamuhup 
ambeg hondog heneplug laruk lit ap o pumbuk anggolo honolohotman 
yanggal enebuhu. Yanggal enebuhuwon enebe anggolo inine werehon hit 
men wirim teg elehon arimano Het inap, Girgasi inap, Amori inap, Kanaan 
inap, Feris inap, Hewi inap, Yebus inap it ununggul unuk sabiren arimano 
yanggal enebuhu. 
2Allah NINIKNI inowen ap arimano hit hininggikmu umbuhumu hiren 
apmayap eneptuk lit obog toho pinggi unusuhup. Misig oho ninindi ulug 
umbusuk fug angge nonori welamuhup ulug sali unubam umbuk fug. 
3Hit heneholani it unumalikisiyen hila fug angge hit hunumalikisiyen oho it 
eneholani hilahup fug. 
4Hilahup halug it unumalikisiyen hit hunumalikisi inindi kahaloho iren 
nunumbasi urukon enepma lahupmu NINIKNI Allah enembol yig utuk 
lamuhup ane ariyen olok atuk lit folo-folo hit siyahap henebuhu. 
5Ari fahet ap arimanowen nunumba ulug hubu lahaptuk ambeg arimano 
oluna feseruk lit usa ahalep witukon men e uwag Allah hiyap angge hag toho 
wereg perukon unuk Asyera fahet hutuk teberukon men arap toho ilkal 
tebeseruk lit usangge obog toho indokma yale fusuhup. 
6O pumbuk kinang atogman atogma werehon arimano obog toho embeseruk 
lit we nit eneg An numalikisi nindi pulmu welamag ulug mumal neneptisi 
angge re NINIKNI Allah anggengge welahe ulug usangge arimano obog toho 
siyaha feseruk lamuhup. 
7O pumbuk winon ap we tor angge weregma we nit eneg nenebe anggolo 
rehen NINIKNI Allahn indi nisaruk puk fug! O pumbuk winon ap anggolo 
weregma nit we tor angge welahe angge famen NINIKNI Allahn mumal 
neneptisi. 
8Nunumbasi unubam sali imbibahon hikit toho indi nisaruk lit nit o Mesir 
inap enemingmingangge weregma Allahn inggik ineyon fam Mesir inap 
onowe inggikmuwen nenehap siye roho windat neneptisi. 

9Allah NINIKNI we misig eneg wereg ulug honoluk toho welamuhup. Anden 
irikikon uwag oko hilahuk fug peruk lit Aren umalikisi unubam sali 
emberukon fahet apeleg am fug angge wereg. Ap san At fahet inindi haruk 
lit awene inine roho senehon arimano Aren hebeloho let eneptukmen eneg 
it arimanowen endebuhubonen endebuhubon arimanowen endetil lahubon 
oho let eneptuk eneg laruhu angge famen 
10At fahet ninirim perukon arimano amusun toho nangno ha fug angge 
siyahap enebil lahu. 
11Ari fahet ari-ari turuk lamuhup ulug Allahn komo neneptukon anden o 
yoho hiyag hisaruk lahiyon obog toho aruma apma welamuhup,” ulug hiyag 
isibag. 

Allah ele holtuk inap unubam fano ane turuk ibag ane 
(Ul 28:1-14) 

12  Musan ele hiyag isaruk lit, ”Allahn komo neneptuk ane hol halug hikit 
toho turuk lamuhupmu Allah NINIKNI inowen unumbasi fam sali imbiyahon 
ino pisan isamin fug ulug hit fahet indi hisarukmen eneg welaruhu. 
13Aren indi henesug lit fano ane hunubam turukmen eneg hunumalikisi 
anggolo og hisaruk lit yabukmu yatuk angge anggolo, roti anggen, anggur 
ahaluwe, e zaitun ahaluwe men wam sapi, kambing, domba anggolo og 
hisaruk laruhu. Kinang Allahn nunumbasi fam ibag ane roho og hisahu 
ambeg hit kuhupteg weregma Allahn fano ane ari obog toho turukmen eneg 
welaruhu. 
14O pumbuk winon Allahn fano ane unubam turukon tot tegma hit hunubam 
eneg fano ane su roho turukmu abet wamet ibili werehon eleg laruhu. 
15NINIKNI Allahn hit fet henesugmen eneg ouk misig oho hunubam aruhu fug. 
O Mesiren ouk alem suwon hit yet harikibon oho hunubam umbuk fug angge 
ap seliyon unubam eneg umbuhu. 
16Allah NINIKNI inowen ap o pumbuk obog toho hininggikmu umbuhuwon 
arimano ninindi ulug umbusuk fug angge obog toho unusuhup. Hit 

yebanggema kuhup tohon iren nunumba ulug wel eneptukon arimano hiren 
oho wel enebuk fug. 
17Hiren te Kanaan inap enebe anggolo regma nit we tor angge welahereg 
yanggal enebuk fug teg lahe puk fug! 
18It fahet henekol ha fug! Allah NINIKNI inowen Mesir inap onowe men 
unusirisi ane honoluk toho welamuhup. 
19Alem angginon fam unusimin ulug At inggik ineyonen nit nonolohotman 
enehangge aben tuk fug tehon anggolo turuk lit nininggik loloho wilip 
neneptisi hag toho hit henekolap heneptukon Kanaan inap arimano oho 
Allah NINIKNI inowen unusuhu. 
20Unusimin ulug inindi nonghonga fusuhumu iren nonoluk welamuhuken 
hirag arik lul ulug enekol toho larukmen enemu war atuk lamuhup. 
21Allah NINIKNI suwon fahet ap enekol toho wereg ahun ino hit sehelimu 
werehen ap arima fahet henekol toho welamuhup fug. 
22Allahn ap seliyon arimano hit honolohotman misig heheg yanggal 
enebuhu. Hiren we misihim waroho yanggal enepla puhup fug. Misihim 
yanggal enebuhup halug mene olokon farema werehon anggolo atuk lit hit 
hunusuhup tohon! 
23-24Allah NINIKNI inowen ap seliyon arimano onowesi suwon men inindi 
enekolap eneptuk lit hininggikmu umbuhumu hiren unusuhup halug ap 
misihen oho hit hunusuk fug tehen obog toho war atuk lamuhup. War atuk 
lamuhupmu it onowesi ununuk kinangman mondabi eleg aruhu. 
25Usangge iren wel eneptukon arimano indokma yale fusuhup. Umbagpag 
turuk angge emas perak usangge men lombog toho wirihon arimano ap 
misihen oho inggareg fahet tor angge oho hilahu fug. Allah NINIKNI inowen 
usangge witukon fahet irim teg lit werehen ap san ninggareg fahet umbat 
tamin ulug hilahu halug at ino war aruhu. 

26Usangge ino men mangno roho siyag amuhup tohon ap ekeyen oho ibam 
umbat tahu fug. Allahn usangge arimano siyaha fusuhup peruken hiren oho 
amben mondabi siyag peruk lamuhup,” ulug hiyag isibag. 

Ulangan 8 

Allahn kinang fanoma hondog heneplug lahu ulug hiyag isibag ane 

1Musan ele hiyag isaruk lit, ”Allahn ari-ari turuk lamuhup ulug komo 
neneptuk ane anden o yoho hiyag hisaruk lahiyon hikit toho turuk lamuhup 
halug kinang NINIKNI Allahn nunumbasi fam sali imbibahon fam kuhupteg 
fano roho weregman eneg hunumalikisi anggolo amuhup. 
2NINIKNI Allahn kalem og neneplug yat toho mo teng misihen nubam hilag 
nuwalen fam 40 lekma larisiyon ino honoluk toho welamuhup! It 
inindimuwen wenggel haruk lit Allah ele holuhuk ano umbusuhuk ano 
perukon fahet wal isaruk laruhuk ulug lek ke hondog neneplug mase ril laruk 
latisi. 
3It inindi wenggel hahuben suburu obok unubam eneg welamag ulug il 
nunumbaharisireg poholman suburu manna nit nunumbasiyen oho nibag 
fuhon og nisaruk latisi. Suburuwen eneg ap fano welam fug 
teg, NINIKNI Allah ambilik fam urukon ariyen eneg fano welam teg ulug 
onoluk welamuhuben ari hag toho hunubam turuk latisi. 
4Mo teng misihen nubam hilag nuwalen fam lekma laruk latukukon arimano 
nenesum nenebemon oho tararag-tararag laruk latisi fugmu nunuyug oho 
fitisi fug. 
5Ikniyen amloho kultuk lit milaltuk hag toho Allah NINIKNIYEN oho milal 
neneptuk angge re honoluk toho welamuhup. 
6At fahet henekol toho wereg lit Aren ari hag toho laruk lamuhup ulug komo 
neneptuk ane hikit toho laruk lamuhup. 
7Allah NINIKNI inowen kinang fanoma tonggo ke oho tom famen oho ik 
kinang apman lahik watug ik suwon anggolo wirig atuk ambeg hunumbahik 
lahu. 

8Hunumbahik lahu ambeg ino roti anggen, anggur anggen, e ara anggen, e 
delima anggen, e zaitun anggen, kin ahaluwe men anggolo wereg ambeg ino 
wereg lit 
9suburu anggolo werehen hinindi roho naruk lamuhup fug. Helep undaman 
ine angge besi weregma tom fam oho ili ruruk angge tembaga habuloho 
waruk lamuhup. 
10Hit henehum ouk toho naruk lit Allah NINIKNI inowen kinang fanoma og 
nisarikin ulug wel turuk lamuhup,” ibag. 

Allah fahet henepeleg am fug ulug hiyag isibag ane 

11 Musan ele uruk lit, ”Allah NINIKNI fahet henepeleg am fug angge At 
inowen ari-ari turuk lamuhup ulug komo neneptuk ane anden o yoho hiyag 
hisaruk lahiyon umbusuhup fug! 
12Hit henehum ouk toho naruk lit o wit talug henebe yuwag toho weregman 
eneg 
13henembohom sapi, kambing, domba men umbagpag turuk angge perak 
emas men henengge winon men anggolo amuhup. 
14Anggolo amuhup halug henebe hemet toho wereg lit Allah NINIKNI inowen 
o Mesiren nininggik lisoho emberuk ambehen windat neneptisiyon ino fahet 
henepeleg aruhu fug. 
15NINIKNI Allahn hondog neneplug ap enekol atuk ke lek anggolo regma 
pisanggo olokon men kirimbul men wereg ke yat toho laruk latisi. Kinang 
lilog teg ke laruk lit ik nalusan ik helep famen wilip amag perisimu wilip 
atisi. 
16Lekma hondog neneplug laruk lit suburu manna nunumbasiyen oho nibag 
fuhon og nisarisi. Inindi wenggel hahup ulug wal nisarisireg fobikmu fano 
ane nunubam tirisi. 
17Hiren te nit nininggarehen nininggik ineyon fam turuk laheyon ariyen tung 
ninap atukuk peruk lamuhup fug. 

18Allah NINIKNI inowen nunumbasi fam sali imbibahon ino ketiya oho oluk 
toho wereg lit nit ninineyap neneptisimu tung ninap atukuk ulug honoluk 
toho welamuhup! 
19At fahet henepeleg atuk lit aben nunumba ulug wel eneptukon hiren oho 
wel eneptuk lit onombolim laruk lamuhup fug. Ari eneg turuk lamuhup 
halug NINIKNI Allahn siyahap henebuhu ulug anden seleg toho hiyag hisaruk 
lahi. 
20NINIKNI Allahn ap o pumbuk winon hit honolohotman siyahap eneptuk 
laruhu hag toho hir oho An nele holtuk eleg ulug siyahap henebuhu rohon!” 
ulug hiyag isibag. 

Ulangan 9 

Fano ane turuk laheyon ari fahet Allahn let neneptuk puk fug ibag ane 
(Kel 32:1-35) 

1Musan ele uruk lit, ”Israel hinap nori, anden iminon holeg lamok! O yoho 
ik Yordan paloho nindig atlihipteg ap enebe anggolo inine werehon hit men 
wirim teg elehon enengginang hit ngi amuhuben kuhup. Inibam o pumbuk 
suwon arimano walinggoho elehet oko kilabehon pohol men hunduhuk hag 
tegma 
2ap enebe oho inine wereg lit yat anggolo reg. Ap arimano ap misihen oho 
apmayap enebuk fug teg uruk ane ari hiren holtikip angge famen 
3ketiya Allah NINIKNI inowen indoken naruk hag toho tam atmisireg sali 
imbibag ane hikit toho ap arimano hit honolohotman apmayap enebuhumu 
hiren folo-folo yanggal eneptuk lit elehap eneptuk lamuhup. 
4-5Allah NINIKNI inowen ap seliyon arimano hit honolohotman yanggal 
eneptukmu itanowen nit ninindi fano wereg lit pikir ane eneg turuk laheyon 
ari fahet NINIKNI Allah inowen kinang tu fam hondog neneplug kik 
waharisimu ngi atukuk peruk lamuhup fug. Ap seliyon arimanowen Allah 
eleg ulug siyag ane eneg turukon ari fahet NINIKNI Allahn hit honolohotman 

yanggal enebuhu. Yanggal enebuhureg hunumbasi Abraham, Ishak, Yakub 
unubam sali imbiyag ane pisan isamin fug ulug enengginang og hisahu. 
6Fano ane eneg turuk laheyon ari fahet Allah NINIKNI inowen kinang 
fanowon tu og nisarisi peruk lamuhup fug. Hit aruma hununggul uwag helep 
ineyon hag inap welahep,” ibag. 

Israel inaben usangge wam hahon wit taruk latfag ane 

7 Musan ele uruk lit, ”Hit lekma laruk lit siyag ane eneg turuk lahebon ariyen 
Allah NINIKNI indi olok harisiyon wenggel hemek! O Mesiren wilip atikip 
sambilen tulug NINIKNI Allah ele ying til eneg tuma waharikip. 
8Tom Sinai alman At indi olokap tirikipmu Aren unusuhuk ulug ahummu 
het-pet harisi. 
9Helep NINIKNI Allahn hit hunubam sali emberisiyon ino haharehon itano og 
numag ulug tom ino fam laharikikteg suburu ik men na fug angge weregman 
eneg hup hunduhuk unukoho hunduhuk teng misig nubam hilag nuwalen 40 
atisimu 
10-11NINIKNI Allahn helep piren inggareg inggiken haharehon itano og nitisi. 
Hit tom alma palu roho weregma Allahn indok sehelimuwen ele hiyag 
hisarisiyon arimano helep fam hahareg angge og nutuk lit 
12an nubam te, ’Ap haren o Mesiren hondog eneplug waharikinon 
arimanowen siyag-siyag ane eneg turuk lit werehen folo-folo enembeg 
wambimihin. Anden ari roho laruk lamuhup ulug komo eneptikik ane tot 
amusun toho welam fug angge hik isarusareg usangge winon wit tarusa,’ ulug 
nin ele eke hiyag nutuk lit, 
13’Ap arimano ununggul uwag helep ineyon hag teg lit eneg wereg angge re 
An noluk. 
14It ununuk mondabi eleg amag ulug elehap enebuhuk peruk lahi angge re 
Haren unusuhun fug ulug sen nabuk fug. Hat humalikisi Anden anggolowap 
enebuhukmu Israel inap enebe we tor angge inine eleg toho weregma hat 

humalikisiyen endebuhubon arimano enebe anggolo inine roho welamuhup,’ 
ulug hiyag nitisi. 
15Hiyag nitisimu hebel atikikteg helep piren itano ninggik piren fam walug 
tom ino indok ambulpul turuk lit weregma wambirikik. 
16Wamburuk lit yet harukmen hiren kalem pikiron NINIKNI Allahn hiyag 
nisarisiyon ino embeselug At olohotman un ane turuk lit usangge wam sapi 
umalik hahon wit tarikipmu yet hisarikik. 
17Yet hisaruk lit anden hit honolohotman helep piren itano hik isarikikmu 
lilibug toho ilkal urusa. 
18NINIKNI Allahn tuk fug peruk ane turuk latikipmu indi siyag atisiyon ino 
fahet an tam tom ino fam laharikik hag toho nin lahalug NINIKNI Allah 
olohotma kinangma yinggig lit suburu ik na fug angge weregman eneg hup 
hunduhuk unukoho hunduhuk teng misig nubam hilag nuwalen atisi. 
19NINIKNI Allah ahummu het-pet haruk lit elehap enebuhuk peruken an nakol 
harikik angge famen an nele ketiya irikikon oho Aren holtisi. 
20Hun Harun ino ware fusuhuk ulug NINIKNI Allahn olok toho perisi angge re 
ino sambil oho Harun fahet sembahyang irikik. 
21Hiren siyag ane turuk lit usangge wam sapi hahon wit tarikibon ino anden 
lisoho indokma hik isarikikteg al sahaloho ula feserikik. Ul atisiyon ino 
warikikteg ik tom famen wamburukon ino ahummu hik isarikik. 
22 O Tabera men o Masa men o Kibrot-Taawa men wereg lir 
oho NINIKNI Allah indi olokap turuk latikip. 
23Nit o Kades-Barnea weregma NINIKNI Allahn hiyag hisaruk lit, ’Lalihipteg 
kinang Anden hiyag hisahukon ngi amuhuben kuhup,’ ulug hiyag hisarisiyon 
ino embeserikip. Allah NINIKNI fam hinindi wenggel ha fug angge ele holtikip 
fug. 
24Anden tam yet hisarikik sambilen tulug ketiya oho NINIKNI Allah ele ying 
turuk lahep. 



524 

 

 
ALLAH WENE 

© 2018, Indonesian Bible Society. 
 

 
 

 

25 NINIKNI Allahn elehap enebuhuk perisi angge re hup teng misig nubam 
hilag nuwalenam an At olohotman kinangma yinggig lit 
26ubam sembahyang irikikon tu, ’NIKNI suwon Allah, ap An numalikisi 
welamuhup ulug hinggik ineyon fam enehap siye eneplug o Mesiren 
wiliboho hondog eneptikinon arimano unusuk fug. 
27It ununggul uwag ine anggolo wereg lit siyag-siyag ane eneg til-wil laruk 
ulug wenggel ha fug angge we hamingmingangge Abraham, Ishak, Yakub 
unubahet eneg wenggel haruk laruhun. 
28Humalikisi unusuhun halug Mesir inaben Hat fahet enele uruk lit, ’At 
umalikisi unubam kinang og hisahuk irisi angge famen ine elehen hondog 
eneplug la fug teg. Umalikisi fahet nirimen unusuhuk ulug hondog eneplug 
lekma larisi,’ uhup tohon. 
29An numalikisi nindi pulmuwon welamuhup ulug hinggik ineyon fam o 
Mesiren wiliboho hondog eneptikin angge re holuk toho welaruhun,’ irikik,” 
ulug hiyag isibag. 

Ulangan 10 

Allahn nin eke wene alem numen haharehon Musa og itfag ane 
(Kel 34:1-10) 

1 Musan ele uruk lit, ”Allah ubam nele irikik sambil ino NINIKNI inowen an 
hiyag nutuk lit, ’Helep tamon hik isarikinon ubalma keron piren eke seng 
tebemihinteg helep itano foroho ambeg ulug e sali roho peti eke witmihinteg 
An nambeg tom fam lahik watmihin. 
2Watmihinmu Anden nele tam hahatikikon ino hikit toho helep keron fam 
haharoho umbuhukmu haren e sali roho wirihon fam kilapmihin,’ ulug hiyag 
nitisi. 
3Hiyag nitisimu anden e akasia sali roho peti witikikteg helep tamon hag 
toho keron piren seng tebeserikikteg tom fam walug laharikik. 
4Walug laharikikmu NINIKNI Allahn Wene Numen tam haharoho emberisiyon 
hikit toho helep walug laharikikon itano fam hahatisi. Hit tom alma palu 

roho weregma NINIKNI Allahn indok sehelimuwen ele hiyag hisarisiyon alem 
numen hahareg angge an og nitisimu 
5tom ino famen wambik waharikik. Wambik waharikikteg NINIKNI Allahn 
irisi ane hikit toho helep piren itano e sali roho witikikon fam kilaptikikon 
ino ketiya oho wereg,” ibag. 

(6Welatfareg Israel inap ik fahet Yaakan inaben habulfag ambeg itano 
embeselug o Mosera libag ambeg ino hun Harun war atfagma kinangma sale 
fisibag. Sale fisibagma amloho Eleazar ino ikni ubalma Allah fahet hubu 
lahaptuk laruhu ulug imam lahapfag. 
7Imam lahapfareg itano o Gudgod keyen tulug ik anggolo wereg ambeg o 
Yotbata libag. 
8O Yotbata libag li itano NINIKNI Allahn ap ununggul unuk Lewi inap unubam 
ele uruk lit, ”Hit An namingmingangge imam wereg lit peti Wene Numen 
haharehon kilabeg angge foroho lit ap arimano An nunuk fam hi eneptuk 
lamuhuben hunumbaharuk lahi,” ibag ane hikit toho ketiya oho iniyabuk 
turuk. 
9Allah NINIKNI inowen Lewi inap unubam hiyag isaruk lit, ”Hit kinang ngi 
roho welam fug angge we An nubam eneg welamuhup,” ibag ane hikit toho 
Israel inap ununggul unuk winonen kinang ngi reg hag toho Lewi inaben 
kinang ngi roho wereg eleg.) 
10 Musan nin ele uruk lit, ”Tam hup hunduhuk unukoho hunduhuk teng 
misig nubam hilag nuwalenam 40 tom fam welatikik hag toho nin wereg lit 
an nele ketiya irikikon oho NINIKNI Allahn holtuk lit, ’Israel inap elehap 
enebuhuk fug,’ perisi. 
11Ari perisireg an hiyag nutuk lit, ’Kinang hunumbasi fam sali imbiyag ambeg 
ngi amuhuben hat onowe roho wereg lit Israel inap arimano hondog eneplug 
lahun,’ irisi,” ulug hiyag isibag. 

Allahn peruk ane turuk lamuhup ulug hiyag isibag ane 

12Musan ele hiyag isaruk lit, ”Ketiya Israel hinap nori, NINIKNI Allahn iren 
telep peruk ane iminon holeg lamek! Allah NINIKNI fahet henekol toho wereg 
lit ari-ari turuk lamuhup ulug komo neneptuk ane hikit toho turuk lit At 
hinindi reg lit henehimeyen oho henebeyen oho At fam eneg wenggel haruk 
lamuhup. 
13At awene anden o yoho hiyag hisaruk lahiyon arimano enepma welamuhup 
halug fano welamuhup. 
14Allah NINIKNI inowen pohol yaron men horohon men seneg lit kinangma 
werehon obog toho ngi reg lit wereg angge famen 
15ap winon obog toho embeselug we hit hunumbasi eneg An numalikisi nindi 
pulmu welamuhup ulug indi hibag hag toho hir oho mumal heneptisimu 
ketiya oho umalikisi welahep. 
16Ari fahet hununggul uwag helep ineyon hag welam fug angge hinindimu 
ambilahap palehon hag toho wereg lit Allah ele eneg holtuk lamuhup. 
17Aben nunumba ulug wel eneptukon arimano apma regma 
Allah NINIKNI eneg ir oho Inikni wereg, kinangma inine roho werehon palimu 
At eneg wereg. At eneg ebe suwon ine werehon fahet ap enekol toho wereg. 
Aren te ap tu siyahon, tu fanowon puk fug angge nungge-nungge og utukon 
fahet eneg nindi ulug inibil atuk eleg. 
18Malik suwarehon men hiyap yuwohon men aben siyahap enebuhup ulug 
fet enesug. Ap pohon oho indi enesug lit naruk angge men sum men og 
isaruk. 
19Hir oho o Mesir ap pohon hag toho welatikip angge re ap pohon hit men 
werehon arimano hinindi enesug lamuhup. 
20Allah NINIKNI fahet henekol toho wereg lit At fam eneg wenggel haruk 
lamuhup. Hit hininggik At men ahandip toho weregman eneg aben tem toho 
uruk pukag ulug At unuk fam eneg henele tem toho uruk lamuhup. 

21At inowen hit fahet ap enekol atuk ane alem suwon eke hag eke hag 
turukmu hit henemuwen yet haruk latikibon ari fahet Ninikni Allah At wereg 
ulug At eneg wel turuk lamuhup. 
22Nit nunumbasi o Mesir libahon arimano enebe teng hinahan 70 welatfag 
angge famen Allah NINIKNI inowen let neneptukmen eneg ketiya nenebe 
anggolo suhal poholma winag isa fug teg hag toho welahe,” ulug hiyag 
isibag. 

Ulangan 11 

Allah ele holtuk lamuhup halug fano welamuhup ibag ane 

1Musan ele uruk lit, ”Hit honoluk wereg li NINIKNI Allah hinindi reg lit Allahn 
alem tuk teg ane eke hag eke hag hiyag hisarisi ane men ari-ari tuk fug ulug 
komo heneptisi ane men hinine roho seneg lamuhup. 
2NINIKNI Allahn alem suwon eke hag eke hag turuk lit hunubabut hal 
heneptuk latisiyon ino o yoho tu famen henepeleg aruhu fug! Hit 
hunumalikisiyen Allahn ari roho turukmu yet haruk latusa fug. Hit 
honolohotman eneg NINIKNI Allah inggik ineyonen su ane turuk latisi. 
3At inowen enehangge anggolo wal haruk lit Mesir inap onowe suwon men 
umalikisi men enesehelimu alem angginon eke hag eke hag monde feruk 
latisi. 
4Monde feruk lit Mesir inap sehen senehon arimano oho mondabi siyahap 
eneptisi. It arimanowen kereta wam kudan lisoho walug laruk angge fam 
lahalug hit mug heneplug laruk lit ik Longgop ahum pulmu kurukmen Allahn 
perisi ane hikit toho iken hondo eneptisimu Mesir inaben inine roho turuk 
ane eleg atisireg ketiya oho wereg eleg. 
5Hit ik Longgop embeselug lekma larukmu At inowen fet henesugmen eneg 
hondog heneplug tuma waharisi. 
6Lekma laruk latikip li itano hun Ruben amloho Eliab inowen endetfahon 
Datan men Abiram menen Allah ele ying turuson fahet Allahn unusimin 

perisimu hit Israel hinap hiniline kinang inowen ele a rebeserisireg it piren 
unuhesi malik men inibamet enemingminganggeyet enembohomet pil isarisi. 
7Alem suwon arimano obog toho NINIKNI Allahn turukmu hit hinilen yet 
haruk latikip. 
8Ari fahet alem tuk teg ane anden o yoho hiyag hisaruk lahiyon obog toho 
hinine roho seneg lamuhup. Hinine roho seneg lamuhup halug Allahn 
hinineyap henebuhumu kinang lahup ambeg ino ngi arik kuhupteg 
9kinang NINIKNI Allahn nit nunumbasi men nunubam og hisahuk ulug sali 
imbibahon fam amusun toho weregman eneg sabal atuk lamuhup. Kinang ari 
ag owe men kin ahaluwe men eleg am fug angge mondabi anggolo wereg. 
10Hit lahup ambeg ino o Mesir kinang siyahon hag toho wereg eleg. O 
Mesiren hiren anggen yabukmu fok turuk latikip halug halo uhu rohon ulug 
lisag toho ik hinanggoho kinang ino ahaluweyap turuk latikip angge famen 
11kinang hiren ngi amuhubon ino punu ke men tonggo reg ambeg men 
weregma osit wamburuk lit kinang ahaluweyap turuk. 
12Kinang ari NINIKNI Allahn ilen kim haruk lit mo ilig atug wirig atukmu oho 
forohoman eneg wereg. 
13 Hiren alem tuk teg ane anden o yoho hiyag hisaruk lahiyon we tik-tem 
toho hol halug henehime men henebe obog tohowen NINIKNI Allah hinindi 
reg lit Aren fano perukon hikit toho turuk lamuhup halug 
14roti anggen uwan yabuk fugmu Allahn osit og hisaruk lit yahoma oho 
pilabik waharuk laruhu. Ari roho turuk laruhumu hiren roti anggen men hele 
anggur anggen men e zaitun anggen men tahan tarukmu 
15henembohom tahe seiyon naruk lamuhup. Naruk angge anggolo werehen 
henehum ouk toho naruk lamuhup. 
16Hinindi nin atuk lit NINIKNI Allah henembol yig umuhup tohon ulug hinindi 
anggat toho welamuhup. Ap winonen tu Allah hag toho wereg ulug wel 
eneptuk angge hiren oho wel eneptuk lit it unubam sembahyang uhup fug! 

17It unubam sembahyang uruk lamuhup halug NINIKNI Allahn olok haruk lit 
pohol fil sok lare fuhumu osit eleg atikim kinangman anggen wilip aruhu 
fug. Ari teko lahu halug hit kinang fanowon NINIKNI Allahn og hisahuwon 
famen folo-folo longgo uhup. 
18O yoho anden hiyag hisaruk lahiyon aru milal taruk lit hinindimu foroho 
lamuhup. Wene ari nenepeleg aruhu fug ulug hininggikmu men 
hinilahuwagma men pug toho foroho lamuhup. 
19Olman funggalman nohuk oho lir oho in atlug oho henele ninirim ulug 
umbusuk fug angge wene ari hunumalikisi hiyag isaruk lamuhup. 
20Elehet o pumbuk walinggoho ohowon sok kurukon men hit hinibam 
kurukon sokole umbangguwag ke men haharoho umbuhup. 
21Ari roho turuk lamuhup halug hit men hiren endebuhubonen endebuhubon 
men kinang NINIKNI Allahn nunumbasi unubam og hisahuk ibahon fam 
amusun toho weregman eneg sabal atuk lamuhup. Hit kinang ino fam 
weregman eneg pohol wiriloho imbibahon ino eleg aruhu. 
22Hiren ari-ari turuk lamuhup ulug hiyag hisaruk lahi ane hinine roho seneg 
lit, NINIKNI Allah hinindi reg lit, At men hininggik ahandip toho wereg lit, 
kalem pikiron Aren hiyag hisarukon eneg laruk lamuhup halug 
23NINIKNI Allahn o pumbuk ap inineyon enebe anggolo roho werehon 
arimano hit honolohotman yanggal enebuhumu hit hinine elehon henebe we 
tor angge welahebonen it enengginang ilmig ta kuhup. 
24Kuhupteg kinang hunuyuhen sobuhup ambeg arimano obog toho hit ngi 
amuhup. Ari roho ngi atil laruk lit lekma ik ambut filen tulug lahareg tom 
Libanon ik eleruk fil, ik suwon Efrat mo lahik waharuk filen ik saho ahik 
suwon mo ubuk uruk fil ari obog toho hiren tohon aruhu. 
25Hunuyuhen sobuhup ambeg arimano NINIKNI Allahn sali emberisi ane hikit 
toho ap obog toho inindi enekolap enebuhumu hit fahet yuk lagmag uruk lit 
ap hiren apmayap enebuk fug tehon misig oho welaruhu fug. 

26O yoho anden hit fano welamuhup ane men siyag amuhup ane men fahet 
seleg toho hiyag hisihimu siyahon ke fanowon ke ulug hinindimuwen 
wenggel hemek! 
27NINIKNI Allahn ari-ari turuk lamuhup ulug komo heneptuk ane anden o 
yoho hiyag hisaruk lahiyon arimano hikit toho turuk lamuhup halug fano 
welamuhup. 
28NINIKNI Allahn komo heneptuk ane sobir isaruk lit kalem pikiron anden 
hiyag hisaruk lahiyon embeselug ap winonen tu Allah hag toho wereg ulug 
wel eneptuk angge hit henepelehon onombolim laruk lamuhup halug siyag 
amuhup. 
29  NINIKNI Allahn hit hondog heneplug kinang hit ngi amuhup ambeg 
hunumbahik lahumu ap obog tohowen holukag ulug tom Gerizim fam 
lahakup inaben enele hi roho fano welamuhup ane hiyag isarukmu tom Ebal 
fam lahakup inaben siyag amuhup ane hiyag isahup. 
30Tom piren itano ik Yordan fuma fil Kanaan inap enengginang fam 
kebunggalem Yordan tonggoma larukon hubula fil o Gilgal iraham usa ahen 
o More werehon arimano horogma wereg. 
31Hit we tem toho ik Yordan paloho nindig atlug kinang NINIKNI Allahn og 
hisahuwon ino ngi arik kuhupteg yug toho welamuhup. 
32Yug toho welamuhup halug alem tuk teg ane eke hag eke hag o yoho hiyag 
hisaruk lahiyon obog toho hikit toho turuk lamuhuben yet teg lamuhup,” 
ulug hiyag isibag. 

Ulangan 12 

O misig aruwen An wel naptuk lamuhup ulug Allahn hiyag hisahu ibag ane 

1Musan ele hiyag isaruk lit, ”Hit honoluk wereg lit kinang 
nunumbasi INIKNI Allah inowen og hisahu ambeg weregman eneg Allahn ari-
ari turuk lamuhup ulug komo neneptukon arimano enepma welamuhubon 
arimano iminon tu: 



531 

 

 
ALLAH WENE 

© 2018, Indonesian Bible Society. 
 

 
 

 

2Kinang ino fam kuhupteg ap yanggal enebuhubon arimanowen tom yaron 
famen oho punumuwen oho e alma sakoman oho nunumba ulug wel eneptuk 
ambeg arimano hiren halog tubusuhup. 
3Fobik oho wel eneptuk lamuhup fug ulug hubu lahaptuk ambeg arimano 
oluna feseruk lit usa ahalep witukon arap toho ilkal isaruk lit e uwag Allah 
hiyap angge wereg perukon unuk Asyera fahet hutuk teberukon indokma 
yale feseruk lit usangge obog toho halog tubusuhup. 
4Iren nunumbasi ulug punumuwen oho e alman oho wel eneptuk ane hikit 
toho hiren oho Allah NINIKNI ino wel turuk lamuhup fug. 
5Allah NINIKNI inowen Israel ninap nununggul unuk nenengginang winon 
embeselug we o misig tu eneg An nibam welaruhu ulug mumal taruk lit hiyag 
hisahu. At unuk wel tul ulug mumal tahu ambeg eneg laruk lamuhup. 
6Mumal tahu ambeg ari eneg Allah fahet emberuk angge obog toho walug 
laruk lamuhup. Walug laruk lamuhubon arimano wam waroho hubu lahabul 
perukon men, esebul perukon men, mun angge man angge hininggikmu 
atukon winon umbat talug numon arimano men, umbuhuk ulug sali emberuk 
lamuhubon men, Allah fahet umbuhup ulug hiyag hisaruk lamuhubon men, 
hinindimuwen umbuhuk peruk lamuhubon men, henembohom sapi, 
kambing, domba umalik wandabon men hiyag hisahu ambeg ino walug laruk 
lamuhup. 
7Allah NINIKNI inowen let neneptuk lit weregma niren yabuk turukmen 
anggen anggolo nininggikmu atisi ulug henehiyehen hunuhesi hunumalikisi 
men hiyag hisahu ambeg ino laruk lit Allah NINIKNI olohotman wam waroho 
naruk lamuhup. 
8Ketiya hit hinindimuwen o aruwen Allah wel tul peruk ambeg arimanowen 
saplangge wel turuk lahep hag toho fobik oho wel turuk lamuhup fug. 
9Ketiya kinang Allah NINIKNI inowen og hisahumu yuwag toho welamuhup 
ambeg ino hit uwan kirikip fug angge famen 

10fobik ik Yordan paloho nindig amuhupmu Allah NINIKNI inowen ap seliyon 
obog toho apmayap enebuhureg kinang og hisahu ambeg ino hinindi yuwag 
toho welamuhup halug 
11Allah NINIKNI inowen, ’O misig tuwen eneg An nunuk wel naptuk 
lamuhuben waharuk lamuhup,’ ulug hiyag hisahu. Allah fahet emberuk 
lamuhup ulug hiyag hisaruk lahi angge arimano obog toho wam waroho 
hubu lahabul perukon men, esebul perukon men, mun angge man angge 
hininggikmu atukon numon arimano men, umbuhuk ulug sali emberuk 
lamuhubon men Allahn hiyag hisahu ambeg ino eneg walug laruk lamuhup. 
12Hunumalikisi men henemingmingangge men Lewi inap ininggarehen 
kinang ngi reg elehen hinibam werehon arimano men henehiyehen 
Allah NINIKNI olohotma waharuk lamuhup. 
13Hit hinindimuwen wenggel haruk lamuhup ambeg arimanowen Allah fahet 
hubu lahaptuk lamuhup fug. 
14Israel ninap nununggul unuk nenengginang winon embeselug we o misig 
tu eneg An nibam welaruhu ulug mumal tahu ambeg inowen eneg wam 
waroho hubu lahaptuk lit anden hiyag hisaruk lahiyon winon oho turuk 
lamuhup. 
15O kema-kema welamuhup ambeg wam waroho naruk lamuhup. 
Allah NINIKNI inowen tor angge oho su angge oho og hisaruk ane hikit toho 
naruk lamuhup. Ap obog toho nunumbasiyen ibag ane hikit toho Allah 
ambeg la reg inap men alem unubam werehen la fug teg inap menen wam 
faremon kijang men rusa men naruk hag toho henembohom olma werehon 
oho naruk lamuhup. 
16We mep eneg nul fug ulug ik hag toho kinangma hilil isaruk lamuhup. 
17Roti anggen, anggur anggen, e zaitun ahaluwe men hininggikmu atukon 
winon umbat talug numon arimano men, henembohom sapi, kambing, 
domba umalik wandabon men, Allah fahet umbuhuk ulug sali emberuk 
lamuhubon men, hinindimuwen umbuhuk peruk lamuhubon men, emberuk 

angge eke winon hinibam welamuhup ambeg arimanowen naruk lamuhup 
fug. 
18Niren yabuk turukmen anggen anggolo nininggikmu atisi ulug henehiyeg 
toho hunumalikisi men henemingmingangge men Lewi inap hinibam 
werehon arimano menen emberuk angge arimano obog toho Allahn mumal 
tahu ambeg ino walug laruk lit Allah olohotma naruk lamuhup. 
19Hit kinang ari fam wereg lit honori Lewi inap arimano umbusuk fug angge 
let eneptukmen eneg welamuhup. 
20Allah NINIKNI inowen sali imbibag ane hikit toho kinang welamuhup 
ambeg hili yat toho emberuk laruhu halug hit hinindimuwen lahuk puhup 
ambeg arimanowen oho wam waroho naruk lamuhup. 
21Allahn An wel naptuk lamuhup ulug hiyag hisahu ambeg ino hit yatma 
welamuhup halug anden hiyag hisaruk lahi ane ari hikit toho hinibam wal-
wal wereg lit wam sapi, domba, kambing NINIKNI Allahn og hisaruk 
laruhuwon arimano hinindimuwen nul peruk lamuhubon wirim toho waroho 
naruk lamuhup. 
22Ap obog toho Allah olohotma la reg inap men la fug teg inap menen wam 
rusa men kijang men naruk hag toho henembohom olma werehon oho naruk 
lamuhup. 
23Mep fam himengge werehen wam mebet angge naruk lamuhup fug. 
24Mep arimano nul fug ulug kinangma hilil isaruk lamuhup. 
25Ari roho turuk lamuhubon fahet NINIKNI Allah ahiyeg toho welaruhumu hit 
hunumalikisi men fano welamuhup. 
26NINIKNI Allah fahet emberuk lamuhup ulug hiyag hisarukon arimano men, 
hininggarehen umbuhuk ulug sali emberuk lamuhubon men Allahn hiyag 
hisahu ambeg walug laruk lamuhup. 

27Wam waroho hubu lahaptuk angge unuwet mebet hubu lahaptuk ambeg 
yaltuk lit osoko nul perukon arimano mep eneg hubu lahaptuk ambeg hilil 
isaruk lamuhup. 
28Anden hiyag hisaruk lahiyon obog toho fuki roho wenggel haruk lit 
Allah NINIKNI inowen fano peruk ane turuk lamuhup halug hit 
hunumalikisiyen endebuhubon oho fano eneg welamuhup,” ibag. 

Aben nunumba ulug wel eneptukon hiren oho wel enebuk fug ibag ane 

29-30Musan ele hiyag isaruk lit, ”Allah NINIKNI inowen ap kinang kuhup 
ambeg ino fam wereg inap yanggal enebuhumu hit kuhupteg ngi amuhup. 
Kuhup ambeg ino wereg lit yebangge elma kuhup tohon ap kinang tam ngi 
roho welatusa inaben nunumba ulug wel eneptuk hag toho niren oho turuk 
lamuhuk peruk lamuhup fug. 
31Allah NINIKNI olohotman ari hag toho hiren turuk lam fug. It arimanowen 
nunumba wel tul ulug NINIKNI Allahn amben siyag anggolowon peruk ane 
turuk lit unumalikisi yuhon waroho indokma yal eneptuk. 
32 Anden hiyag hisaruk lahiyon hikit toho turuk lit il misig oho umbusuk fug 
angge nin alem anden hiyag hisaruk lahi fuhon eke un ane milal eneptuk 
lamuhup fug. 

Ulangan 13 

1-2Wene hiyag isaruk ahun nabi ekeyen ano nei walug hiyag isaruk ahunen 
ano hit hunubam hiyag hisaruk lit, ’Nunumbasi ulug wel eneptuk laheyon 
hit henepeleg angge famen hiren oho onombolim laruk lit wel eneptuk 
lamuhuben enehangge tu men tu men hit honolohotman teko lahu,’ ulug sali 
umbuhu ane hikit toho turukmu yet hahup halug 
3at ele holtuk lamuhup fug. Allah NINIKNI inowen te it arimanowen inindiyet 
enehimeyet abirangge An inindi nasug ano ulug ap ari feneyen wal hisahu. 
4-5Allah NINIKNI inowen hit o Mesiren hininggik lisoho emberukmu henehap 
siye rebelug wiliboho hondog heneptisiyon ino henembol yig utuk lamuhup 
ulug hiyag hisahu ahun ino war amag. NINIKNI Allahn ari roho laruk lamuhup 

ulug komo heneptuk ane ino umbusuhup ulug hiyag hisahu ahun ino ware 
feseruk lit alem siyahon hit henesehelimuwen eleha fusuhup. Ari roho turuk 
lit Allah NINIKNI fahet henekol toho wereg lit At ombolim eneg laruk 
lamuhup. At ele holtuk lit ari-ari turuk lamuhup ulug komo neneptuk ane 
hikit toho turuk lamuhup. Hininggik At men ahandip toho wereg lit At fam 
eneg wenggel haruk lamuhup. 
6-7Honowesi, honotsi, hunumalikisi, hunuhesi hinindi enesug lahebon, 
honori suburu kuroho naruk lahebon enesehelimuwon misihen aben nenele 
hol nisahup ulug hit hunubam hirako hiyag hisaruk lit, ’Ap o pumbuk 
horogma werehon men yatma werehon menen tu Allah hag toho wereg ulug 
wel eneptukon nit nunumbasi oho enepeleg teg latfahon arimano haren oho 
wel eneptuk laruhun,’ ulug hinindi kahal eneptuk laruhu halug 
8ele holuk fug. At fahet nindiyen ulug siyag ane turukon hondo ruk fug! 
9-10Allah NINIKNI inowen hit o Mesiren asengseng toho turukmu hondog 
heneplug wilip atisiyon ino umbusuhun ulug wal hisahu ahun ino war amag. 
Hit hininggarehen tam helep fam ware fusuhupmu ap winonen fobik pinggi 
ware fusuhup. 
11Ware fusuhup ane fahet Israel inap obog tohowen hol hahupteg enekolen 
alem siyahon ari hahon eke turuk lamuhup fug,” ulug hiyag isibag. 
12-13Fobik o pumbuk hit welamuhup ambeg eke fam hit sehelimuwon 
unubabut siyahonen onori unubam, ’Aben nunumba ulug wel eneptuk angge 
hit henepelehon hiren oho wel eneptuk lamuhup,’ ulug inindi kahal eneptuk 
lamuhup ano. Ari roho turuk urukmu hol hahupteg 
14hiren alem ari fuki roho yami halug fano roho kapal haruk lamuhup. Kapal 
harukmu we tem toho hit henesehelimuwen ap enehummu siyahap eneptuk 
ane ari teko larisi ulug ebenam aruhu halug 
15o pumbuk ari mondabi siyahap turuk lit abet enembohomet obog toho 
karog fam unusuhup. 

16Unusuhupteg it enenggengge walug o sili pulmu palu lahabil lahalug Allah 
fahet umbul ulug enengge arimanowet o pumbuk obog tohowet indok yale 
fusuhupmu olun aruhu. Olun aruhumu fobik nin wiri fuhup fug. 
17-18It enenggengge Allahn siyahap tukag perukon arimano we tor angge oho 
umbat tul ulug senebuk fug angge obog toho siyahap tuhup 
halug NINIKNI Allahn olok haruk ane eleg aruhumu hit indi henesug laruhu. 
We tem toho hiren NINIKNI Allah ele holtuk lit Aren komo heneptuk ane 
anden o yoho hiyag hisaruk lahiyon obog toho henepeleg am fug angge 
foroho lit NINIKNI Allahn fano perukon eneg turuk lamuhup halug Aren hit 
indi hisaruk lit nunumbasi unubam sali imbibag ane hikit toho hit henebe 
anggolowap heneptuk laruhu,” ulug hiyag isibag. 

Ulangan 14 

Ap fong watukon fahet hiyag isibag ane 

1 Musan ele uruk lit, ”Hit NINIKNI Allah umalikisi welahep. Ari fahet ap fong 
watuk lit hit henehap ke kiriring heheg wat taruk lit honoruk henetelmon 
paluhup fug. 
2O pumbuk kinang atogman atogma werehon arimano obog toho embeseruk 
lit we hit eneg An numalikisi nindi pulmu welamag ulug mumal heneptisi. 
Mumal heneptisimu NINIKNI Allah anggengge welahe ulug ap winama 
werehonen fong watuk hag toho hiren fong watuk lamuhup fug,” ulug hiyag 
isibag. 

Naruk angge fahet hiyag isibag ane 
(Im 11:1-23) 

3 Musan ele uruk lit, ”Allahn na fug ulug irisi angge arimano saliyog nahup 
fug. 
4Lebe ruruk angge hit naruk lamuhubon tu: Wam sapi, domba, kambing men, 
5wam rusa, kijang men, wam sapi faremon, kambing, domba faremon men, 
6wam uyug ahap fayahowonen pirenam sahaltuk lit narukon men arimano 
obog toho naruk lamuhup. 

7Wam unta, pak kelinci, marmot menen pirenam sahaloho naruk angge 
famen it unuyug ahap fayaho elehen Allah fahet umbuk fug teg angge 
arimano saliyog nahup fug. 
8Wam uyug ahap fayahowon famen we misihim sahaloho naruken saliyog 
nahup fug. Lebe ruruk angge saliyog nahup fug eheyon arimano siyag ulug 
wareg angge oho senebuhup fug. 
9Lebe ruruk angge ikma werehon fano naruk lamuhubon tu: inggik werehon 
men, ahap ahamut werehon men naruk lamuhup. 
10Inggik elehon men, ahap ahamut wereg elehon men Allah fahet umbuk fug 
teg angge arimano saliyog nahup fug. 
11Suwe fanowon obog toho naruk lamuhup angge famen 
12-18suwe Allahn nahup fug ulug emberisiyon tu: kut, siyo-mayo, kohoni, 
kararakni, simu, huhubi, hilalim, uwane, pibalu, kundik men, suwe pak 
wareg angge narukon men, imbalo narukon men hiren nahup fug. 
19Herenangge inggik werehon Allah fahet umbuk fug teg angge arimano oho 
saliyog nahup fug. 
20Suwe ehe fuhon winon obog toho fano naruk lamuhup. 
21 Wam pak mene wareg angge kalemman hiyahakubon naruk lamuhup fug. 
Wareg angge arimano ap pohon hit men werehon og isaruk lamuhup ano, 
ayeg waroho ap o winamon og isaruk lamuhup ano. NINIKNI Allahn hit An 
numalikisi welahep ulug mumal neneptisiyon welahe ulug saliyog naruk 
lamuhup fug. Wam domba kambing umalik unu ino isinga ag owe men 
mangno roho esetuk lamuhup fug,” ulug hiyag isibag. 

Allah fahet emberuk ane fahet hiyag isibag ane 

22 Musan ele uruk lit, ”Mo eke fam eke fam suburu yahaltuk lamuhubon 
minggiroho winon hit umbat talug palu numon arimano Allah fahet imbik 
waharuk lamuhup. 
23Umbuhup angge arimano NINIKNI Allahn An nunuk wel naptuk lamuhup 
ulug mumal tahu ambeg walug waharuk lamuhup. Walug watug roti anggen, 

anggur anggen, e zaitun anggen walug wamuhubon arimano men wam sapi, 
kambing, domba umalik yuhambukon tam indag atukon men An nolohotman 
naruk lamuhup. Ari roho turuk lamuhup ane ariyen hit honoluk wereg 
lit NINIKNI Allah fahet henekol toho wereg lamuhup ane milal taruk 
lamuhup. 
24Kalem NINIKNI Allahn mumal tahu ambeg larukon yat anggolo 
regma NINIKNI Allahn anggolo roho og hisahu angge minggiroho numon 
arimano anggin tehen ha roho walug la fug teg lamuhup halug 
25Allah fahet umbukon arimano ap winon ayeg waroho og isaruk 
lamuhupmu uang hilaruk lamuhubon walug Allahn mumal tahu ambeg laruk 
lamuhup. 
26Uang walug laruk lamuhubon arimano fam hit hinindimuwen fano nul 
peruk lamuhubon ayeg waroho hilaruk lit wam sapi, kambing, domba men, 
anggur ahaluwe men ik olokon winon men nungge-nungge fano peruk 
lahebon men hilaruk lamuhupteg hit hunuhesi hunumalikisi men 
henehiyehen NINIKNI Allah olohotman naruk lamuhup. 
27Naruk lit Lewi inap hit heneseheli ke welamuhubon men ambiyeg naruk 
lamuhup. Lewi inap arimano kinang NINIKNI Allahn hit og hisahuwon fibir 
isahup fug angge re hiren Lewi inap arimano alpal isa fug angge it men 
henehiyehen naruk lamuhup. 
28Mo ilig am wirig am turukmen mo hinahanehon fam mun angge man angge 
hininggikmu atukon winon umbat talug palu numon arimano Allah fahet 
umbul ulug o pumbuk hit welamuhup ambeg emberuk lamuhup. 
29Emberuk lamuhupmu Lewi inap kinang ngi reg elehon men ap pohon, 
hiyap yuwohon, malik suwarehon hit hinim welamuhubon menen nenesehet 
tohon hulul peruk lamuhup ane hikit toho hilak waharuk lamuhup. Ari roho 
turuk lamuhup halug hiren mun ane man ane hininggiken 
turukmu NINIKNI Allahn let heneptuk laruhu,” ulug hiyag isibag. 

Ulangan 15 

Paleg angge werehon elehap turuk lamuhup ibag ane 

1Musan ele uruk lit, ”Mo ilig am wirig am turukmen mo sabiron fam paleg 
angge werehon elehap turuk lamuhup. 
2Elehap tul ulug turuk lamuhubon tu: Ap eke areyen angge uang paleg angge 
reg laruhu halug mo sabiron fam areyen paleg angge fahet apmayap turuk 
laruhu. Ari fahet NINIKNI Allahn peruk ane hikit toho paleg angge obog toho 
elehap turuk li horog atuk laruhumu uang haren paleg lahenon ayeg waroho 
og nimin ulug are fam heng turuk laruhu fug. 
3Ap o winamonen hiren angge palehon heng eneptuk lamuhup angge famen 
hit honoriyen palehon fahet apmayap turuk lamuhup. 
4-5Ari roho NINIKNI Allah ele holtuk lit Aren komo heneptuk ane o yoho hiyag 
hisaruk lahiyon hikit toho turuk lamuhup halug hit kinang NINIKNI Allahn og 
hisahuwon fam weregma At inowen mun angge man angge henesehet tohon 
og hisaruk laruhumu ap enengge elehon misig oho hit sehelimu welamuhup 
fug. 
6NINIKNI Allahn ari hag toho hunubam turuk lit sali emberisi ane hikit toho 
hinineyap heneptuk laruhu. Hinineyap heneptuk laruhumu hiren mun angge 
man angge hininggikmu aruhu angge minggiroho winon o pumbuk winon 
og isaruk lamuhupmu o pumbuk arimanowen hiren angge paleg angge regma 
hiren aben angge paleg lamuhup fug. Hiren o pumbuk winon anggolo 
apmayap eneptuk lamuhupmu iren hit apmayap heneptuk lamuhup fug. 
7 Hit fobik kinang NINIKNI Allahn og hisahuwon fam welamuhupmu o 
pumbuk eke fam henere anggengge elehon eke welaruhu halug hiren 
nungge-nungge og umul fug ulug hinindi hondo reberuk lam fug angge 
8henere hinindi reg lit asehet teg angge og utuk lamuhupmu fobik ayeg 
waroho og hisaruk laruhu. 
9Hit hinindimuwen siyag ane peruk lit, ’Mo sabiron fam paleg angge elehap 
turuk li horog ahama nungge-nungge og umul fug,’ ulug honorohole olok 
toho henereyen heng heneptukon umbusuhup tohon! Embeselep halug 

henereyen hit fahet NINIKNI Allah fam ele hi roho elep ane ariyen alem 
siyahon hunubam umbat telep. 
10Ninirim puk fug angge hinindiyen og utuk lamuhup. Og utuk lamuhup ane 
ari fahet NINIKNI Allahn hiren mun ane man ane turukmu let heneptuk 
laruhu. 
11Hit henengginang fam ap enengge eleg inap fobik oho eleg amuhup fug. 
Ari fahet honori enengge elehen inilaheg toho werehon let eneptuk lamuhup 
ulug nele ine roho hiyag hisaruk lahi,” ulug hiyag isibag. 

Ap enemingmingangge fahet imbibag ane 
(Kel 21:1-11) 

12 Musan ele uruk lit, ”Israel hinap henesehelimuwon henere ekeyen ano 
henerek ekeyen ano, ’Haren angge paleg lahiyon ayeg waroho og hum fug 
teg lahireg hat hamingmingangge aruhuk,’ uhu halug hat hamingmingangge 
weregman eneg mo ilig am wirig am turukmen falfalikenam lahumu mo 
sabiron fam haren lole fuhun. 
13Lole feruk lit hinggikmu eleg angge lamihin ulug hiyag uruhun fug angge 
famen 
14NINIKNI Allahn og hutuk angge hambohom men roti anggen men anggur 
anggen men minggiroho winon og utuk lit lole fuhun. 
15Indam o Mesir inaben Israel hinap obog toho hininggik lisoho mingming 
heneptukmu NINIKNI Allahn windat heneptisi ane ino hapeleg aruhu fug. 
Alem ari fahet o yoho ap enemingmingangge lol eneptuk ane fahet nele ine 
roho hiyag hisihi. 
16Hamingmingangge eke hat men fano wereg lit hat hubam, ’An we tem toho 
hat men huhe humalikisi men nindi henesug lahireg wilip aruhuk fug,” uhu 
halug 
17haren an nanggengge welaruhuwen Allah olohotman enehangge embemin 
ulug hamingmingangge ap angge ano hiyap angge ano sokolma unduhuk 

feruk lit isanggo hein fam fo ruhunmu hat hamingmingangge weregman eneg 
sabal aruhu. 
18Hamingmingangge inowen ari hag toho ele uhu fug halug lole fuhunon 
fahet hat hindi siyag am fug. At ino namingmingangge wereg lit uang heng 
nabuk fug angge niyabuk wit nutukmen eneg mo ilig am wirig am turukmu 
falfaliken atisi ulug wenggel hahun. Ari wenggel hahun halug haren mun ane 
man ane turukmu NINIKNI Allahn let haptuk laruhu,” ulug hiyag isibag. 

Wam umalik ap angge tam indag atukon fahet ibag ane 

19 Musan ele uruk lit, ”Henembohom sapi, kambing, domba umalik 
yuhambukon tam endetukon NINIKNI Allah fahet emberuk lamuhup. 
Henembohom sapi umalik tam indag atukonen kinang hebeltuk angge lisoho 
walug lahup fug. Henembohom kambing, domba umalik tam endetukon oruk 
paluhup fug. 
20Mo eke fam eke fam hit hunuhesi hunumalikisi menen henembohom 
yuhambukon tam indag atukon arimano NINIKNI Allahn mumal tahu ambeg 
walug laruk lit NINIKNI Allah olohotman waroho naruk lamuhup. 
21Wam umalik il hupnig angge ano uyug siyag angge ano indag aruhu halug 
oho nungge-nungge siyahon ubam welaruhu halug oho NINIKNI Allah fahet 
umbuhup fug. 
22At fahet umbuk fug angge wam eli saplangge naruk ane hikit toho o 
pumbuk hit welamuhup ambeg arimanowen hit honori men naruk lit honori 
ininggarehen siyahap taruk lit Allah men ambiyeg welam fug tehon menen 
oho naruk lamuhup. 
23We mep eneg nul fug ulug ik hag toho kinangma hilil isaruk lamuhup,” 
ulug hiyag isibag. 

Ulangan 16 

Wene uruk sambil fahet ibag ane 
(Kel 23:14-19, 34:18-26) 



542 

 

 
ALLAH WENE 

© 2018, Indonesian Bible Society. 
 

 
 

 

1  Musan ele uruk lit, ”Pikalem seheleron fam hubanggo NINIKNI Allahn nit o 
Mesiren hondog neneplug wilip atisi ane wenggel haruk lamuhup. Mo ilig 
am wirig am turukmu pikalem ino fam NINIKNI Allah fahet wam Paskah 
esetuk lamuhup. 
2Wam Paskah esebul ulug NINIKNI Allahn An nunuk wel naptuk lamuhup 
ulug mumal tahu ambeg lahupteg At olohotman wam sapi ano kambing 
domba ano waroho esetuk lamuhup. 
3Osoho felug roti suwap turuk angge pingga amben turuk hahon eleg angge 
wiraho felug wam men sebe roho naruk lamuhup. Roti ino eneg narukmen 
hup sabirenam atuk laruhu. Roti suwap turuk angge embeselug wiratukon 
ari hahon nit o Mesir asengseng toho welatukuk ambehen folo-folo wilip 
amuk oho lit narukuk. Narukukteg wilip atukuk ane ari hit honoluk wereg 
lit henepeleg aruhu rohon roti anggen unuk ”asengseng toho wereg li 
narukon” suwalehon ino naruk lamuhup. 
4Roti saplangge wiratukon hup sabirenam naruk li roti suwap turuk angge 
pingga amben turuk hahon hit henengginang atogman atogma olma foroho 
lamuhup fug. O Paskah sambil wam naruk lamuhubon arimano sono 
nahukon ulug tor angge oho umbat ta fug angge hubanggo eneg obog toho 
naruk lamuhup. 
5Wam Paskah arimano o pumbuk NINIKNI Allahn og hisahu ambeg 
arimanowen esebuk fug angge 
6NINIKNI Allahn mumal tahu ambehen eneg wam arimano esetuk lamuhup. 
Esetuk lamuhubon ari mo ubuk ik ohoma nit o Mesiren wilip atukuk li hagma 
esetuk lamuhup. 
7Allahn mumal tahu ambehen wam arimano osoho felug nahupteg noholug 
likiyanet hit hinibam laruk lamuhup. 
8Roti suwap turuk angge embeselug wiratukon narukmen eneg falfalikenam 
aruhumu o sabir angge o yabuk wibuk fug angge NINIKNI Allah wel tul ulug 
palu atuk lamuhup. 

9 Roti anggen tamon paltuk liyen tulug Allahn usayap tibag sambil sabiren 
aruhumu 
10anggen tahantukon fahet NINIKNI Allah wel turuk lamuhup. Allah wel tul 
ulug NINIKNI Allahn anggen og hisaruk laruhu ane wirim toho minggiroho 
winon hinindiyen Allah fahet emberuk lamuhup. 
11Allah fahet umbul ulug NINIKNI Allahn mumal tahu ambeg palu atug hit 
hunumalikisi henemingmingangge men Lewi inap, pog inap, malik 
suwarehon, hiyap yuwohon hit men welamuhubon arimano men hinindi 
henehiyehen At wel turuk lamuhup. 
12Hit hininggareg o Mesir inap enemingmingangge welatikip ane wenggel 
haruk lit anden hiyag hisaruk lahiyon hikit toho turuk lamuhup. 
13 Roti anggen men anggur anggen men obog toho tahantuk li misihim 
sambil eke palu atuk lit nit lekma laruk li o sabo wiroho nohil laruk latukuk 
ane fahet wenggel haruk lit Allah wel turukmen eneg o sabirenam aruhu. 
14O sabirenam hit hunumalikisi henemingmingangge men Lewi inap, pog 
inap, malik suwarehon, hiyap yuwohon hit men welamuhubon arimano men 
hinindi henehiyehen At wel turuk lamuhup. 
15NINIKNI Allahn hiren mun ane mun ane turukmu let heneptikim mun angge 
man angge hininggikmu atuk laruhumu we tik-tem toho henehiyeg haruk lit 
Allah wel turukmen eneg o sabirenam aruhu. 
16Ari roho turuk lit mo misig fam hinahanam Israel hinap ap angge obog 
toho NINIKNI Allah wel tul ulug Aren mumal tahu ambeg palu arik waharuk 
lamuhup. Roti anggen suwap turuk angge eleg angge wiratukon naruk li oho, 
roti anggen tahantuk li oho, nit lekma laruk li o sabo wiroho nohil laruk 
latukuk ane fahet wenggel haruk sambil oho palu atuk lit Allah wel turuk 
lamuhup. Ari roho tul ulug Allah ambeg waharuk lit hininggikmu eleg angge 
henebe eneg waharuk lamuhup fug. 

17Hit wal tanehen NINIKNI Allahn og hisaruk laruhu ane wirim toho 
minggiroho winon hinindiyen Allah fahet imbik waharuk lamuhup,” ulug 
hiyag isibag. 

Alem haltuk ane fahet hiyag isibag ane 

18Musan ele uruk lit, ”O pumbuk NINIKNI Allahn hit hununggul unuk 
welahebon wal taneg og hisahuwon arimano obog toho fahet ap alem 
haltukon men onowesi roho werehon men in eneptuk lamuhup. In eneptuk 
lamuhubon arimanowen Israel hinap henesehelimu alem weregma haloho 
emberuk lamuhup. 
19Alem haltuk lit ap wal tanehen tohon apmayap turuk lamuhup fug. Ap tu 
an namloho, tu amuwon puk fug angge alem unubam wereg ane hikit toho 
kong turuk lamuhup. Nit ninibil amag ulug fano-fano angge og hisa 
waharukmu hiren hilahup fug. Fano-fano angge og hisarukon arimanowen 
hinil hupni fusuhup tohon, ap pikir ane eneg turukon apmayap enebuhup 
tohon. 
20Alem eke hag eke hag fano roho hale feruk lamuhuben yami ruruk 
lamuhup. Ari roho turuk lamuhup halug hit kinang NINIKNI Allahn og 
hisahuwon fam fano honoluk welamuhup,” ulug hiyag isibag. 

Allah wel turuk ambeg siyahap tuhup fug ibag ane 

21 Musan ele uruk lit, ”NINIKNI Allah fahet hubu lahaptuk ambeg wiri 
fuhubon iraham he Asyera ninisinga poholmon wereg perukon fahet e uwag 
eke hutuk tubuhup fug. 
22Usa ahalep oho NINIKNI Allahn irim peruken yaho fuhup fug. 

Ulangan 17 

1Wam sapi, kambing, domba men nungge-nungge siyahon ubam werehon 
fahet NINIKNI Allahn amben siyag peruken At fahet waroho hubu lahabuhup 
fug,” ulug hiyag isibag. 

Usangge wel turukon war amag ibag ane 

2Musan ele uruk lit, ”O pumbuk NINIKNI Allahn og hisahuwon eke fam ap 
ekeyen ano hiyap ekeyen ano NINIKNI Allahn nininggik ahandip toho 
welamuhuk ulug sali irisi ane sobir isalug Allahn siyag perukon turuk lit 
3ap winonen tu Allah hag toho wereg ulug wel eneptuk angge mo ano 
pikalem ano suhal ano anden wel enebuk fug irikikon arimano unubam 
sembahyang uruk lit wel eneptuk laruhu. 
4Wel eneptuk laruhuwon fahet ap ekeyen hit hiyag hisahu halug oho aben 
ari roho urukmu hol hahup halug oho hiren alem ari fuki roho kim haruk 
lamuhup. Kim harukmu we tem toho hit Israel hinap henesehelimuwen ap 
inindimu siyahap eneptuk ane ari teko larisi ulug fag aruhu halug 
5ap ano hiyap ano siyag ane turukon ino hondoholug o pumbukmuwen wilip 
amuhupteg helep fam ware fusuhup. 
6Alem siyahon ino teko larukmu ap misig enehen anden yet harikik urukon 
fam ap ano hiyap ano siyag ane turukon ino ware fusuhup fug, we piren 
hinahan itanowen urukon fam eneg ware fusuhup. 
7Ware feseruk lit ap niren yet harukuk urukon itanowen tam helep fam ware 
fusuhupmu ap o pumbuk obog tohowen pinggi ware fusuhup. Ari roho turuk 
lit alem siyahon hit henesehelimuwen eleha fusuhup,” ulug hiyag isibag. 

Alem angginon haltukon fahet hiyag isibag ane 

8-9Musan ele uruk lit, ”Hit o pumbuk welamuhup ambeg arimanowen ap 
ekeyen ap eke ware feserukmu war aruhu ano, yowilangge ubam aruhu ano, 
aben angge yoholiyangge hilahu halug hiren alem arimano haltuk lamuhup. 
Alem arimano angginen hiren haloho umbuk fug teg lamuhup halug Allah 
amingmingangge imam Lewi inaben ano honowe suwon alem haltuk ane 
seneg laruhuwon inowen ano kong toho umbuhuben NINIKNI Allahn mumal 
tahu ambeg hiyag isa laruk lamuhup. Hiyag isaruk lamuhupmu iren alem 
arimano kong toho emberuk lit hiren ap siyag ane turukon unubam tuhup 
ane hiyag hisaruk lamuhup. 

10Hiyag hisarukmu hiren NINIKNI Allahn mumal tahu ambehen kong toho 
emberuk ane elehap tuk fug teg ulug alem haltuk inap arimanowen hiyag 
hisaruk lamuhup ane hikit toho turuk lamuhup. 
11Iren alem kong toho emberuk lit hiyag hisaruk lamuhup ane fuki roho hol 
halug il misig oho pilabuk fug angge iren uruk lamuhubon hikit toho ap siyag 
ane turukon unubam turuk lamuhup. 
12Ap ekeyen nambong se roho timin ulug imam NINIKNI Allah iyabuk 
witukon inowen ano honowe suwon alem haltukon inowen ano hiyag hisahu 
ane holuhu fug halug ap ino ware fusuhup. Ari roho turuk lit alem siyahon 
hit Israel hinap henesehelimuwen eleha fusuhup. 
13Ap ino ware fusuhup ane fahet Israel hinap obog tohowen hol hahupteg 
henekol haruk lit ap inowen nambong se roho timin ulug turuk ane hikit 
toho hiren oho turuk lamuhup fug,” ulug hiyag isibag. 

Ap suwon raja inowen tuk teg ane fahet ibag ane 

14 Musan ele uruk lit, ”Hit kinang NINIKNI Allahn og hisahu ambeg kuhupteg 
yug toho welamuhup halug henele uruk lit, ’O pumbuk nit walinggoho 
werehon hag toho welamuhuken ap suwon nit fet nenesug laruhuwon raja 
eke lahabuhuk,’ uhup lit teg. 
15Ari uhup halug ap o winamon lahabuhup fug. Honori hit 
sehelimuwon NINIKNI Allahn mumal tahuwon eneg ap suwon lahabuhup. 
16Ap suwon lahabuhubon inowen tog aptuk ane fahet wam kuda anggolo 
foroho laruhu fug. Nin sebe roho wam kuda hilahuk ulug hit Israel hinap at 
umalikisi welamuhubon hondog heneplug o Mesir lahureg o Mesir inaben 
enembohom kuda og numusa ulug hit henebe og isahu 
rohon. NINIKNI Allahn, ’Hit waharikip ke suhuloho o Mesir lahup fug,’ irisi 
ane ap suwon inowen apmayap tuhu fug. 
17At indi nin atuk lit kalem pikiron embeselug lahu rohon uhesi anggolo og 
enebuk fug. Umbagpag turuk angge emas men perak men anggolo foroho 
laruhu fug. 

18Ap suwon lahakureg suwesingga Allahn ari-ari turuk lamuhup ulug komo 
neneptisi ane haharehon Allah amingmingangge Lewi inaben forohowon ino 
wirim toho suwesingga fam haharoho umbuhuben otsi hiyag isahu. 
19Suwesingga haharoho umbuhubon ino ap suwonen foroho lit likiya hupmu 
winag harukmen eneg welaruhu. Winag harukmen eneg NINIKNI Allah fahet 
akol toho wereg ane milal tahureg Allahn alem tuk teg ane eke hag eke hag 
hiyag nisarisi ane hikit toho turuk laruhu. 
20Ari roho turuk ane ariyen indi hemet toho turuk lit hit at ori apmayap 
heneptuk laruhu fug. Allahn komo neneptuk ane sobir isa fug angge kalem 
pikiron eneg laruk lit at men aren enderuhuwonen endebuhubon menen 
amusun toho hit Israel hinap fet henesugmen eneg welamuhup,” ulug hiyag 
isibag. 

Ulangan 18 

Lewi inap og isarukon fahet hiyag isibag ane 

1Musan ele uruk lit, ”Ununggul unuk Lewi inap obog toho Allah 
amingmingangge roho imam wereg lit Allah iyabuk wituk lamuhup. Wituk 
lit Israel hinap winonen kinang ngi reg lamuhup hag toho Lewi inap 
arimanowen kinang ngi reg lamuhup fug angge famen Israel hinaben Allah 
fahet emberuk lamuhup angge men yaltul ulug walug waharuk lamuhup 
angge men minggiroho winon naruk lamuhup. 
2NINIKNI Allahn it unubam sali irisi ane hikit toho At ubam eneg welamuhup. 
3Ari regma ap ekeyen Allah fahet wam sapi ano kambing domba ano waroho 
emberuk lit wam inggik misig men iyahunde men ahum men Lewi inap 
arimano og isaruk laruhu. 
4Nin sebe roho roti anggen, anggur anggen, e zaitun anggen men tamon 
tahantuk lamuhubon arimano men henembohom domba oruk tam paltuk 
lamuhubon men og isaruk lamuhup. 
5NINIKNI Allahn Israel hinap hununggul unuk winon obog toho 
hunumbahalug we Lewi inap arimano unubam hiyag isaruk lit hit men hiren 

endebuhubonen endebuhubon men An namingmingangge roho wereg lit 
niyabuk witukmen eneg welamuhup ulug mumal enepfag. 
6Lewi ahun eke o pumbuk misig fam ap pohon hag toho welaruhu angge 
famen indimuwen peruk lit nibam embeselug Allah iyabuk wituk laruhuk 
ulug NINIKNI Allahn mumal tahu ambeg waruhu halug 
7ori Lewi inap winon Allah ambeg welamuhubon enesehelimu NINIKNI Allah 
iyabuk wituk laruhu. 
8Wituk lit ikniyen lin isahu angge fam uang ayeg waroho hilahuwon men ori 
Lewi inap winon Israel hinaben og isaruk lamuhup angge minggiroho winon 
men naruk laruhu,” ulug hiyag isibag. 

Wene hiyag isaruk ahun nabi eke monde fuhuk ulug Allahn ibag ane 

9Musan ele uruk lit, ”Hit kinang NINIKNI Allahn og hisahuwon fam kuhupteg 
wereg lit ap kinang ino fam werehonen Allahn irim peruk ane turuk hag toho 
hiren oho turuk lamuhup fug. 
10Hit henesehelimuwon misihen oho amloho ano ahaloho ano numbasi fahet 
embemin ulug indokma yale feruk lit fulu ane turuk lit pamongge watuk 
laruhu fug. 
11Ap ele human urukon men mungguwat wol eneptukon men ap warehon 
enehime kapal isarukon men hit henesehelimu welamuhup fug. 
12Ap ari hag toho turukon arimano fahet NINIKNI Allahn irim anggolo haruk 
lit werehen ap kinang kuhup ambeg werehon arimano hit honolohotman 
yanggal eneptuk laruhu. 
13Ari fahet hit hinindi piren teg eleg angge NINIKNI Allah fam wenggel haruk 
lamuhup. 
14Ap kinang kuhup ambeg werehon arimanowen teko lahu ane fahet 
enehangge wereg ano ulug yami ruruk lit fulu roho yet haruk inaben hiyag 
isaruk ane iren holtuk angge famen Allah NINIKNI inowen ari roho turuk 
lamuhup fug uruk. 

15Allahn hit sehelimuwon henere eke an Allah wene hiyag hisaruk lahi nahun 
hahon nabi eke unduhuk fuhu. At ele eneg holtuk lamuhup. 
16Hit tom Sinai alma palu roho wereg lit, ’Nit war amuhuk tohon 
Allah NINIKNI ele holtuk lamuhuk fug, indok ambulpul ino oho ninilen yet 
haruk lamuhuk fug,’ ulug heng tirikip. 
17Heng tirikipmu NINIKNI Allahn an hiyag nutuk lit, ’An nubam heng 
nabeheson fano ehesa. 
18It sehelimuwon enere eke hat An nawene hiyag isaruk lahenon hahon nabi 
eke unduhuk fuhuk. Anden alem tu men ari men hiyag isahun ulug hiyag 
utuk laruhuk ane at inowen it hiyag isaruk laruhu. 
19At inowen An nunuk fam hiyag isarukmu holtuk elehon arimano alem 
angginon unubam emberuk laruhuk. 
20Wene hiyag isaruk ahun nabi ekeyen ele hemet toho, ’Anden Allah unuk 
fam uruk lahi,’ ulug Anden hiyag utuk lahi fuhon un ane hiyag isaruk ahun 
ino war aruhu. Ap eke nabi wereg anggeyen nunumba ulug wel eneptukon 
ununuk fam urukon oho war amag!’ ulug Allahn hiyag nitisi. 
21Hit hinindimuwen wenggel haruk lit, ’NINIKNI Allahn nabi aru hiyag 
utukmu hiyag nisaruk ano?’ peruk lamuhup lit teg. 
22Nabi ekeyen NINIKNI Allah unuk fam teko lahu ane fahet hiyag hisaruk 
angge famen teko lahu fug halug NINIKNI inowen hiyag um fugmu 
inggarehen milal taruk lit hiyag nisarisi ulug honoluk aruhumu at fahet 
henekol toho welamuhup fug,” ulug hiyag isibag. 

Ulangan 19 

Ap unusulug larukon ili og eneptuk ambeg fahet imbibag ane 
(Bil 35:9-28; Yos 20:1-9) 

1 Musan ele uruk lit, ”NINIKNI Allah hiren oho wel turuk lahebon inowen ap 
o pumbuk obog toho elehap eneptuk lit it enengginang og hisahumu hiren 
ilmig tahupteg inibam pumbukmu welamuhup. 

2Welamuhup ambeg sehelimu ap ware feserukon ili og nabusa ulug laruk 
ambeg o pumbuk hinahan mumal tahup. 
3Mumal tahup ane fahet kinang NINIKNI Allahn og hisahuwon ino 
minggiroho hinahan aruhu ulug hili umbuhupteg o pumbuk hinahan itano 
mumal tahup. Mumal tahupteg ap unusulug larukon ili og eneptuk ambeg 
folo-folo laruk lamuhuben o itano laruk ke fano roho yaho fuhup. 
4Ap ekeyen are fahet nirim puk fug anggeyen inggik fam tor angge kik 
harukmen war aruhu halug ap ino nuwabuhup tohon ulug o pumbuk itano 
eke larukmu ili waruk lamuhup. 
5Wirimangge eke hiyag hisaminon tu: Ap eke are menen e wibul ulug farema 
lahupteg yaha fam e mutukmen yaha anggen heneko laruk lit are ino 
watukmu war aruhu halug ap ino nuwabuhup tohon ulug o pumbuk itano 
eke larukmu ili waruk lamuhup. 
6Ap inowen are indimuwen wate fug perukmen ware feserisi ane fahet are 
ekeyen ap ino ayeg waroho watmin ulug indi oloken muko laruk lit 
kalemman senetepteg alem elegman pinggi ware feselep angge famen kalem 
horog tehen at tam folo-folo ili waruk ambeg kuhu. 
7Ari fahet anden o pumbuk hinahan mumal tahup ulug hiyag hisihi. 
8-9Atam Allahn kinang we tor angge og hisahumu o pumbuk hinahan itano 
eneg mumal tahup angge famen anden o yoho hit komo heneptuk lahi ane 
obog toho hiren seneg lit Allah NINIKNI ino hinindi reg lit likiya hupmu Aren 
peruk ane hikit toho laruk lamuhup halug Allah NINIKNI inowen hunumbasi 
fam sali imbibahon hikit toho fobik hinibam welamuhup ambeg hili yat toho 
emberuk lit kinang sali imbibahon obog toho og hisahu. Og hisahu halug ap 
unusulug larukon ili og eneptuk ambeg ulug nin sebe roho o pumbuk 
hinahan mumal tahup. 
10O pumbuk ili og eneptuk ambeg falfaliken welamuhup halug ap alem ubam 
elehon folo-folo ili og eneptuk ambeg eke larukmu at amep kinang 

Allah NINIKNI inowen og hisahuwon fam wamburuk laruhu fug. Alem 
elegman wamburuk lit hit hunubam alem aruhu rohon! 
11Ap ekeyen eke nirimen watmin ulug sap teg lit pinggi ware fusuhureg ayeg 
waroho nuwabuhup tohon ulug ili og eneptuk ambeg eke lahu halug 
12at ibam onowesi welamuhubon arimanowen ap ino hondohik lalihip ulug 
ap mon enebuhupmu hondoholug wamuhupteg ayeg waroho ware fusukag 
ulug ap warehon are inggikmu umbuhup. 
13Ari roho turuk lit ninindiyen ulug at ibil am fug angge ware fusuhup ane 
ariyen ap alem ubam elehon amep Israel kinangma wamburukon ino eleg 
aruhumu hit obog toho fano welamuhup,” ulug hiyag isibag. 

Henengginang hili hikip toho imbik lahup fug ibag ane 

14 Musan ele uruk lit, ”Allah NINIKNI inowen kinang og hisahumu hit wal 
tanehen henengginang ngi roho welamuhup halug honori hiniraham 
werehon enengginang hilahup tohon ulug henengginang hili tam 
umbuhubon ino fobik hikip toho imbik laruk lamuhup fug,” ulug hiyag 
isibag. 

Ap ekeyen alem turukmu yet harikik urukon fahet hiyag isibag ane 

15 Musan ele uruk lit, ”Ap ekeyen siyag ane turukmu ap misig enehen anden 
yet harikik urukon fam kong tuk fug teg. Ap piren hinahan itanowen urukon 
fam eneg kong tuk teg. 
16Ap ekeyen are siyaha fesemin ulug, ’Hun aruwen siyag ane tirisi,’ ulug un 
ane ubam lombohap turuk halug 
17Allah amingmingangge imam men alem haltuk inap welamuhubon menen 
kim haruk lamuhup ulug ap itano enebe pirenet NINIKNI Allah ibam waharuk 
lamuhup. 
18Alem haltuk inap arimanowen fuki roho kim harukmen ap inowen are fam 
un ane lombohap tirisi ulug onoluk aruhumu 

19ap inowen are fahet alem tu ubam embelihip urukon ino are fam alem 
elehen hebeloho inggareg fam emberuk lamuhup. Ari roho turuk lit alem 
siyahon henesehelimuwen elehap turuk lamuhup. 
20Ari turuk lamuhubon fahet ap obog tohowen hol hahupteg enekolen alem 
siyahon ari hahon nin fobik turuk lamuhup fug. 
21Siyag ane turuk ahun fahet nindiyen ulug ibil am fug. Hebeloho watuk lit 
ebe fahet ebe wirim tuk teg, il fahet il wirim tuk teg, ayeg fahet ayeg wirim 
tuk teg, inggik fahet inggik wirim tuk teg, uyug fahet uyug wirim tuk teg,” 
ulug hiyag isibag. 

Ulangan 20 

Tog aptuk ane fahet hiyag isibag ane 

1Musan ele uruk lit, ”Hiren tog abul ulug wilip amuhupteg yet harukmen hit 
henebe we tor angge weregma ap seliyon enebe anggolo reg lit winon kereta 
wam kudan lisoho walug laruk angge fam lahalug waharukmu yet isahupteg 
hinindi henekol hahup fug! NINIKNI Allah hit o Mesiren hondog heneplug 
wilip atisiyon ino hit men welaruhu ane honoluk toho welamuhup. 
2Hit tog aptuk ambeg horogma lahupmu Allah amingmingangge imam 
ekeyen hit luhaloho welamuhubon hunubam hiyag hisahuwon tu: 
3’Hit Israel hinap nori, anden iminon holeg lamek! Hit tog abul ulug luk oho 
lit ap seliyon fahet hinindi henekolen hirimuruk turuk lit yuk lagmag uk fug. 
4NINIKNI Allah hit men ambiyeg laruk lit hit fahet tog apmisimu hit palimu 
atihip,’ uhu. 
5Ari uhumu hit honowesi roho werehon arimanowen hit hunubam enele uruk 
lit, ’Ap san o eke ket eneg wit tarisi angge famen uwan kuk fugmu tog elman 
war atmisimu are eke o ino ngi aruhu rohon ulug at ino tog uwanma ibam 
suhuloho lamisi. 

6Ap san hele anggur yabuk ket eneg wit tarisi angge famen anggen tahantisi 
fug halug ar oho ibam lamisi. At ino tog elman war atmisimu are ekeyen 
anggur anggen tamon tahanuhu rohon! 
7Ap san hiyap men ahun uhe roho welam fug angge elenggen ket kirisi halug 
ar oho ibam lamisi. At ino tog elman war atmisimu are ekeyen hiyap ino 
hilahu rohon!’ ulug hiyag hisahup. 
8Ari ulug hiyag hisahupteg nin enele uruk lit, ’Ap san indi akolen hirimuruk 
turuk halug ar oho ibam lamisi. At indi akol harukmu oriyen oho inindi 
enekol hahup tohon!’ uhup. 
9Ari uhupteg hit sehen seneg hinap milal heneptukon in enebuhup. 
10Hiren o pumbuk eke senerik lul ulug horogma lahup halug tam-tam ap 
arimano unubam tog umbusulen nenele ul ulug hiyag isahup. 
11Hiyap isahupmu iren tog abul fug uhupteg sok elehet inibam walinggoho 
ohowon kurukon hut henebuhupmu kuhup halug ap arimano obog toho hit 
henemingmingangge amuhupteg ininggik lisoho hiniyabuk wit hisaruk 
lamuhup. 
12Ap o pumbuk werehon arimanowen nenele ul fug, tog abul uhup halug 
hiren o pumbuk ino waling enesug lamuhup. 
13Waling enesugmu NINIKNI Allahn ap seliyon arimano hit hininggikmu 
umbuhu halug hiren ap obog toho karog fam unusuhup. 
14We hiyap unumalikisi men enembohom men enenggengge obog toho men 
yoholiyangge hilahupteg mun angge man angge o pumbukmu foroho 
angge NINIKNI Allahn og hisahumu hit ngi amuhup. 
15Ari hag toho o pumbuk yatma werehon obog toho unubam turuk lamuhup 
angge famen 
16o pumbuk kinang NINIKNI Allahn og hisahuwon fam werehon mun angge 
man angge sat werehon misig oho oluk welaruhu fug. 

17Abet hiyabet obog toho unusuruk lit NINIKNI Allahn hiyag hisarisi ane hikit 
toho Het inap, Amori inap, Kanaan inap, Feris inap, Hewi inap, Yebus inap 
men mondabi elehap eneptuk lamuhup. 
18Ap arimanowen tu Allah hag toho wereg ulug unumbasi wel eneptuk lit ap 
inindimu siyahap eneptuk ane turukon ariyen hit hinindi ninap henebuhup 
tohon. Iren turuk ane hikit toho hiren oho turuk lit NINIKNI Allah indi siyahap 
tuhup tohon ap arimano mondabi elehap enebuhup! 
19Hiren o pumbuk eke pin kuhuk ulug amusun toho waling enesug lit 
welamuhup halug e anggen narukon walinggoho werehon mutuk lamuhup 
fug. E arimano ap hag toho werehen niren e ap seliyonen tohon oho siyahap 
tuhuk peruk lahep ano? E arimano anggen yihikon hiren na reg lamuhup. 
20E anggen naruk elehon eneg hiren muhuk felug elehet o pumbuk 
walinggoho ohowon ino fene pila ruruk lit o ino pin kuhup,” ulug hiyag 
isibag. 

Ulangan 21 

Ap warehon hiyahakupmu tuhubon fahet ibag ane 

1Musan ele uruk lit, ”NINIKNI Allahn og hisahu ambeg ap wareg angge 
kinangma yinggigmu aben hiyahakupteg san ware fesehek ulug enepeleg 
toho welamuhup halug 
2o pumbuk walinggoho werehon onowesi men alem haltuk inap menen 
wirimangge fam ap warehon yinggig ambeg laruk ke wirim turuk lit o 
pumbuk horogma werehon ke ulug onoluk aruhu. 
3Onoluk aruhumu o pumbuk horogma werehon onowesi arimanowen wam 
sapi heyon kabiniyon uwan kinang hebeltuk angge lisoho walug laruk elehon 
misig walug laruk lit 
4yabuk wituk eleg ambeg ik firig atuk elehon eke ayegma lahup. Lahupteg 
wam ino anggolop kong tubusuhup. 
5Kong tubusuhupmu Allah amingmingangge imam Lewi inap arimano ap 
suwon-suwon iniraham in arik wamuhup. Lewi inap NINIKNI Allahn hiyag 

isaruk lit, ’An niyabuk wituk lit An nunuk fam ap hi eneptuk lamuhup,’ ulug 
mumal eneptisiyon arimanowen alem eke hag eke hag turukon men ap 
unusuruk ane men haloho emberuk angge re onowesi arimano iniraham 
unduhuk lamuhup. 
6Unduhukmu o pumbuk horogma werehon onowesi obog tohowen wam sapi 
wareg angge emberimu ininggik ik umaho fuhup. 
7Umaho fuhupteg enele uruk lit, ’Nit nonotsi menen ap ari ware fesehe fug. 
San ware fesehek ulug ninilen oho yet hehe fug. 
8NINIKNI Allah, Haren nit Hat humalikisi Israel ninap o Mesir weregma 
windat neneptikin. Ketiya ap alem ubam elegman ware feseheson amep 
ariyen nit Hat humalikisi welaheyon siyag amuhuk tohon ulug alem siyahon 
nenesehelimu teko lahayon ino hondo ribin,” uhup. Ari uhupmu ap arimano 
ap warehon amep inowen siyag alep ane ari Allahn apmayap tuhu. 
9Ari roho hiren NINIKNI Allahn fano peruk ane turuk lit ap amep alem 
elegman hilil isarukon ariyen siyag alep ane elehap turuk lamuhup,” ulug 
hiyag isibag. 

Hiyap seliyon hilarukon fahet hiyag isibag ane 

10Musan ele uruk lit, ”Hiren tog aptuk lit NINIKNI Allahn let heneptukmu ap 
seliyon apmayap eneplug ininggik hele wat eneptuk lit yet harukmen 
11ap seliyon enesehelimu hiyap tuhum anggolowon eke weregma yet 
hahupteg hit honori misihen nindi naruken nuhe hilamin puhu halug 
12ap inowen hiyap ino hondoholug ibam lahu. Lahumu hiyap inowen unggul 
oruk men inggik ahap men paloho 
13sum keron wan tebelug o ino fam wereg lit ikni isinga fahet uba yatukmen 
eneg pikalem misig aruhu. Pikalem misig aruhumu ap inowen hiyap ino 
hilahureg ambiyeg nohoruk lamuhup. 
14Fobik ap inowen hiyap ino fahet nirim puhu halug ap inowen hiyap ino 
nuhe wereg lit an men ambiyeg nohoruk latukuk ulug amingminganggeyap 
tahu fug. Onggo og nitmisi ulug ap eke oho og uruhu fug. Hiyap ino fam 

haren fano lamin peruk lahen ambeg lamihin ulug hiyag uruhu,” ulug hiyag 
isibag. 

Malik wandabonen tohon fahet ibag ane 

15Musan ele uruk lit, ”Ap ekeyen hiyap piren og enesug lit hiyap eke indi reg 
lit eke irim teg laruhu angge famen hiyap imbilapmuhe inowen tam amloho 
indag uruhumu ebehe inowen fobik amloho indag uruhu. 
16Ari regma inikniyen an war atuk lit anden angge lin isahukon numalikisi 
piren itano fibir isaruk sambil ino namloho tam indag atukon su roho og etle 
angge famen nuhe nirim tehonen indag nitisi ulug nungge-nungge og um fug 
angge namloho fobikon nuhe nindi haruk lahiyonen indag nitisi ulug su roho 
og uruhuk puhu halug ari siyag. 
17Inikniyen malik imbilapmuhe inowen indag utukon fahet namloho 
wandabon wereg ulug palu piren at og uruhu, palu misig amloho ebehe 
inowen fobik indag utukon og uruhu,” ulug hiyag isibag. 

Malik ubabut siyahon fahet ibag ane 

18Musan ele uruk lit, ”Malik ubabut siyahonen ikni isinga enele ying 
eneptukmu ikni isingan nenele holukag ulug waroho komo ruhup angge 
famen holtuk eleg halug 
19ikni men isinga menen enemloho hondoholug ap suwon-suwon alem haltuk 
inap weregma lahup. 
20Lahupteg ap suwon arimano hiyag isaruk lit, ’Nenemloho aru ubabut siyag 
teg lit nenele ying neneptuk. Niren komo ruruk lahe ane holuk fug angge 
tung nahun welahi ulug aren foroho angge hik-hak isaruk lit ik olokon 
narukmen eneg wereg,’ uhup. 
21Ari uhupmu ap o pumbuk ino werehon obog tohowen malik ino helep fam 
wabuhupmu war aruhu. Ari roho turuk lit hiren alem siyahon hit 
henesehelimuwen eleha fusuhup. Malik ino war aruhu ane fahet Israel inap 
obog tohowen hol hahupteg enekol haruk lamuhup,” ulug hiyag isibag. 

Ap ware fusuhubon kinangma sale fusuhup ibag ane 



557 

 

 
ALLAH WENE 

© 2018, Indonesian Bible Society. 
 

 
 

 

22Musan ele uruk lit, ”Ap ekeyen siyag ane anggolo turuken war amag ulug 
kong toho umbuhupteg ware feselug e fam ililoho song tebesuhup halug 
23ap wareg angge ino hup hunduko song tegman eneg welaruhu fug. Ap e 
fam song tebeserukon eke Allahn siyag amag perukon wereg angge re ap 
wareg angge ariyen kinang NINIKNI Allahn og hisahuwon siyag aruhu rohon 
ulug mo uwan ubuk uk fugmu e famen pilabe felug kinangma sale fusuhup,” 
ulug hiyag isibag. 

Ulangan 22 

Let-ler atuk lamuhup ibag ane 

1 Musan ele uruk lit, ”Hare ambohom sapi ano domba ano eke longgo 
urukmu yet hahun halug fano longgo ehek puk fug angge wam ino hare 
ambeg suhuloho hondoko imbisik lahun. 
2Wam ikni yatma werehen sa ulug hapeleg toho welaruhun halug wam ino 
hibam forohoman eneg wam ngi ahun yami rik waruhumu at ambohom ino 
hebeloho og uruhun. 
3Ari hag toho hare ambohom keledai ano sum wan turukon ano nungge-
nungge aren tohon longgo uhuwon hiyahakun halug hambingga roho 
umbusuk fug angge hare hebeloho og uruhun. 
4Hare ambohom keledai ano sapi ano kalemma laruk lit ine elehen sahung 
til larukmu yet hahun halug haren imbisik puk fug angge wam ino nin in 
atug lawag ulug hare let tuhun,” ulug hiyag isibag. 

Alem tuk teg ane eke hag eke hag hiyag isibag ane 

5Musan ele uruk lit, ”Hiyap ekeyen aben wan turuk angge wan tahu fug. 
Aben sum hiyaben wan turukon wan tuhu fug. Ari hag toho turukon arimano 
fahet NINIKNI Allahn irim anggolo haruk. 
6Haren kalemma laruk lit yet harukmen suweyen e fam ano kinangma ano 
ei wirig ambehen suwe isingan umalik ano ei ano walinggigmu yet hahun 
halug isinga wa fug angge 

7fano wilip amag ulug umalik eneg hilahun. Ari roho turuk laruhun halug 
hat fano wereg lit amusun toho welaruhun. 
8Haren o eke wit taruk lit ap o unggama lahalug emberimu unduhuk lit mako 
wambuhu rohon ulug ungga oholuk walinggoho e pila rebehun. E pila 
rebehun fug halug ap eke unggaman mako wamburuk lit war aruhu ane 
ariyen hat hibam werehon men alem angginon hunubam aruhu. 
9 Wen misig fam suburu ei men hom ei men sebe roho yatuk laruhun fug. 
Sebe roho yaho fuhun halug suburu yahaluhunon men hom enderuhunon 
men abirangge Allah fahet umbuhun. 
10Wam sapi men keledai menen mangno roho kinang hebeltuk angge lisoho 
walug lahun fug. 
11Hekel moholop men yanggik men mangno roho sum misig uruk laruhun 
fug. 
12 Sum ebemon yihik feruk lit indit uhan fam wal toho aliliyangge hekel fam 
ililoho song tebehun,” ulug hiyag isibag. 

Hiyap hilarukon fahet hiyag isibag ane 

13Musan ele uruk lit, ”Ap ekeyen hiyap eke hilahu angge famen fobik nirim 
puhureg 
14at abug uruk lit, ’Hiyap ari hilarikikteg at men nohorukmen ap eke men 
nohorisi hiyap ulug noluk atisi,’ uhu halug 
15hiyap ikni isinga menen nenehaloho ap eke men uwan nohuk fugmu ap ino 
og utukuk ane fahet enehangge tu ulug sum nohoruk angge enehalohowen 
tohon oko walug ap suwon-suwon alem haltuk inap weregma lahup. 
16Lahupteg hiyap ikniyen alem haltuk inap hiyag isaruk lit, ’Anden nahaloho 
hun ari og itikik angge famen ketiya at inowen irimen umbusuhuk peruk. 
17Umbusuhuk peruk lit nahaloho fahet ap eke men ambiyeg nohorisi he ulug 
abug uruk. Ele si ane uruk ulug honoluk atmisiyen enehangge tu yet homok!’ 
uruk lit hiyap ikni isinga menen sum iniyamalen enehaloho men atamtam 

hililip toho nohokup asum ino onowesi arimano onolohotman kinangma 
tuwale fuhup. 
18Tuwale fuhupmu kim hahupteg onowesi arimanowen ap ele si ane urukon 
ino wol tulug sabiyap alem fam ware fusuhup. 
19Ware fusuhupmu ap inowen Israel hiyap eke abug irisi ane fahet onggo 
ulug uang perak teng uhan iyamal og uruhu. Ari roho tuhureg hiyap ino nin 
embesemin puk fug angge og talugmen eneg welaruhu. 
20Ari roho ap ino ubam tuhup angge famen ap inowen uhe fahet ap eke men 
nohorisi he ulug tem toho uhu halug 
21hiyap ino hondoholug ikni ibam sok iraham lahupteg o pumbuk ino inaben 
helep fam ware fusuhupmu war aruhu. Hiyap inowen ikni ibamen yaying 
turuk lit nit Israel ninap nenengginang siyahap tirisi ulug alem ari hit 
henesehelimuwen eleha fusuhup. 
22Ap ekeyen ap uhe men ambiyeg nohorukmu hahup halug ap ino men hiyap 
ino men mangno roho unusuhup. Ari roho turuk lit alem siyahon ari hit Israel 
hinap sehelimuwen eleha fusuhup. 
23Ap ekeyen hiyap tuhumon eke hilamin ulug elenggen kuhu angge famen at 
men uwan nohuk fugmu ap eke men hiyap ino men o pumbukmuwen salkal 
ulug ambiyeg nohokup halug 
24hiren it piren itano o pumbukmuwen hondog eneplug wilip amuhupteg 
helep fam unusuhupmu war amuhup. Ap inowen hiyap areyen tohon siyahap 
turuk ane fahet war amag. Hiyap ino o pumbukmuwen siyahap tirikim fano 
ele hi roho let nabik maniyek elep angge famen ap inowen ubam turuk ane 
fahet ahiyehen ele hi roho irisi fug ulug ar oho war amag. It piren unusuruk 
lit alem siyahon ari hit sehelimuwen eleha fusuhup. 
25Ap ekeyen hiyap tuhumon eke hilamin ulug elenggen kuhureg weregman 
ap winonen hiyap ino men anggenman salkal ulug inggik lisoho at men ambi 
amuhup halug ap ino eneg ware fusuhup angge famen 

26hiyap ino siyag ane tirisi fug ulug wabuhup fug. Hiyap ino ap inowen 
siyahap tirisi ane ari men ap ekeyen are inggiken seneg lit pinggi ware 
feserukon men ambi reg peruk lamuhup. 
27Ap inowen hiyap ino anggenman siyahap tirikim hiyap inowen ele hi roho 
elep halug oho ap at ele holtukon misig oho welalep fug. 
28 Hiyap tuhumon eke ap enelenggen uwan kuk fugmu ap misihen ele ying 
turuk lit at men ambiyeg nohorukmu hahup halug 
29ap inowen uang perak teng piren hiyap ikni og uruhureg hiyap ino hilahu. 
Hilahureg hiyap ino siyahap tirisi angge re fobik oho umbusuhuk puk fug 
angge og talugmen eneg welaruhu. 
30 Ap eke ikni uhe men ambiyeg nohoruk lit ikni apmayap tuhu fug,” ulug 
hiyag isibag. 

Ulangan 23 

Allah umalikisi sehelimu welam fug teg inap fahet ibag ane 

1Musan ele uruk lit, ”Ap unuwali og eneptukon men eneye kong teg lit 
werehon men NINIKNI Allah wel turuk inap enesehelimu welamuhup fug. 
2Pabi umalik men wanggik umalik men NINIKNI Allah wel turuk inap 
enesehelimu welamuhup fug. Iren endebuhubonen endebuhubon famen 
ondoko laruk lamuhubon oho NINIKNI Allah wel turuk inap enesehelimu 
welamuhup fug. 
3 O Amon inap men Moab inap men NINIKNI Allah wel turuk inap 
enesehelimu welamuhup fug. Iren endebuhubonen endebuhubon famen 
ondoko laruk lamuhubon oho NINIKNI Allah wel turuk inap enesehelimu 
welamuhup fug. 
4Hit o Mesiren wilip atug o Moab kinang keyen lul ulug larukmu Moab inap 
arimanowen ik men suburu men walug hit honolohotma waharusa fug angge 
famen nit huluwap nenebukag ulug hun Beor amloho Bileam o Petor kinang 
Mesopotamia welatisiyon ino wol turusa. 

5Bileam ino wol turusama huluwap enepmin ulug waharisi angge 
famen NINIKNI Allahn nit indi nenesug lit holmin fug perisimu Bileamen fano 
welamuhup ulug Allah unuk fam hi neneptisi. 
6It arimanowen ari hag toho turuk latusa angge re hit honoluk wereg li it 
fano roho welamuhuben let enebuk fug angge weregman eneg hit famen 
ondoko laruk lamuhubon oho it men ininggik ahandip toho welamuhup fug. 
7O Edom inap arimano hit honori wereg angge re nit Allah umalikisi 
welaheyon men welam fug teg lahe peruk lamuhup fug. Mesir inap 
enengginang fam ap pohon hag toho welatikip angge re it fahet oho nit men 
welam fug teg lahe peruk lamuhup fug. 
8Edom inap men Mesir inap men hit Israel hinap sehelimu ap pohon 
welamuhubon unumbusagsi indag enebuhubon arimanowen NINIKNI Allah 
apma welamuhuk puhup halug hit At wel turuk hinap sehelimu kuk teg 
lamuhup,” ulug hiyag isibag. 

Tog abuk oho lit henebe puhun toho welamuhup ibag ane 

9Musan ele uruk lit, ”Hiren ap seliyon men tog abuhuk ulug o sabo wiroho 
welamuhup halug hit hinindi henebe men siyahap tahup tohon ulug yet teg 
lamuhup. 
10Ap eke hubanggo nohorukmen ayenggol wilip aruhu halug o sabo wirig 
ambehen wilip aruhureg selma weregman eneg o hup aruhu. 
11O hupmu arik ohoma ebe ik umaho fuhureg mo ubuk urukmu nin suhuloho 
o sabo wirig ambeg kik waruhu. 
12Yog wituk ambeg o sabo wirig ambeg sel fil siye reberuk lamuhup. 
13Hiren yog wibuk oho lit wanggun wep toho foroho lamuhubon eke oko 
walug selma lalug kinang fabuluhup ambeg yog wituk lamuhup. Yog witlug 
kinang fam saltuk lamuhup. 
14NINIKNI Allahn ap seliyon hit hininggikmu emberuk lit windat henebuhuk 
ulug hit men ambiyeg laruk lit o sabo wirigmuwen oho henesehelimu 
welaruhu. Henesehelimu welaruhu angge re o sabo wiroho welamuhup 



562 

 

 
ALLAH WENE 

© 2018, Indonesian Bible Society. 
 

 
 

 

ambeg mun angge man angge puhun teg laruhu. Puhun teg eleg angge hit 
henesehelimu weregma yet hahureg NINIKNI Allahn hit hunumbahalug lahu 
rohon!” 

Ap amingmingangge ikni embeselug larukon fahet ibag ane 

15”Amingmingangge eke ikni fahet akolen hit henembeg waharukon ino ikni 
hebeloho og umuhup fug angge famen 
16at inowen fano welatmin puhu ambeg hit henesehelimu welaruhu. Hit 
henesehelimu weregma siyahap turuk lamuhup fug.” 

Allah wel turuk ambehen yaying tuhup fug ibag ane 

17 ”Ap winonen tu Allah hag toho wereg perukon ununuk fam hit Israel hinap 
henesehelimuwon ap angge men hiyap angge menen yaying turuk lamuhup 
fug. 
18Yaying turuk lit uang hilarukon fahet oho NINIKNI Allahn irim anggolo 
peruk. Ari fahet hiren, ’Allah fam sali emberikik ane hikirap turuk lit At fahet 
uang embemin,’ ulug yaying turukon fahet onggo og hisarukon Allah ambeg 
imbik lahup fug.” 

Ap og isarukon fahet hiyag isibag ane 

19 ”Hit honori eke uang ano suburu ano nungge-nungge og utuk lit at ubam, 
’Fobik hebeloho og nutuk lit nin winon sebe roho og nuruhun,’ ulug heng 
tuhup fug. 
20We ap o winamon unubam eneg sebe roho og hisahubon fahet heng 
eneptuk lamuhup angge famen honori Israel inap unubam ari hag toho heng 
enebuhup fug. Anden komo heneptuk lahiyon hikit toho turuk lamuhup 
halug NINIKNI Allahn hit kuhup ambeg wereg lit mun ane man ane turukmu 
let heneptuk laruhu.” 

Allah fam sali emberuk ane fahet hiyag isibag ane 

21 ”Haren NINIKNI Allah nungge-nungge og huruhuk ulug sali umbuhun 
halug haren musun tuk fug angge folo og uruhun. NINIKNI Allahn haren sali 

umbuhunon ino hikirap tuhunen yet hasug lit weregma haren musun turuk 
lit alem siyahon hubamap tahun tohon. 
22Haren nungge-nungge og huruhuk ulug sali uhun fug halug NINIKNI Allahn 
nirim puhu fug angge famen 
23hat hindiyen sali emberuk laruhunon haren elehap tuk fug teg laruhun.” 

Ap winonen yaho angge narukon fahet hiyag isibag ane 

24”Hat anggur yabuk hareyen tohon ilan ke laruk lit anggur anggen tahanoho 
narukmen eneg hahum ouk aruhu angge famen sum fam fani roho walug 
lahun fug. 
25Hat roti anggen yaho ambeg hareyen tohon ilan ke laruk lit hat hinggiken 
roti anggen we tor angge tahanoho naruk laruhun angge famen karog fam 
paluhun fug.” 

Ulangan 24 

Hiyap embeserukon fahet ibag ane 

1 Musan ele uruk lit, ”Ap ekeyen hiyap hilahureg weregman hiyap ino ubabut 
siyahen umbusuhuk ulug suwesingga haharoho umbuhureg uhe og utuk lit 
lamihin uhu. 
2Lahureg ap winon hilahureg weregman 
3-4ap inowen oho irimen umbusuhuk ulug suwesingga haharoho umbuhureg 
hiyap ino og utuk lit wilip amin uhu halug ap tamon inowen hiyap ari fahet 
ap fobikonen siyahap tirisi he ulug nin wahu fug. Ap fobikon ino war aruhu 
halug oho ap tamonen hilahu fug. Hilahu halug Allah NINIKNI inowen amben 
siyag anggolowon peruk ane tuhu rohon. Alem siyahon ari hahon turuk lit 
kinang NINIKNI Allahn og hisahu ambeg siyahap turuk lamuhup fug,” ulug 
hiyag isibag. 

Alem tuk teg ane eke hag eke hag hiyag isibag ane 

5Musan ele hiyag isaruk lit, ”Ap ekeyen hiyap hilahureg we tot eneg 
welaruhumu hori winon sehen seneg inap tog aptukmu har oho lamihin ulug 
hiyag utuk lamuhup fug. Yabuk mingming toho witukmu oho la fug angge 

mo misig fam inggareg ibam wereg ane eneg haltuk lit uhe indi ahiyehap 
turuk laruhu. 
6Hiren ilamna foroho lamuhup ulug nungge-nungge ap eke og utuk lit fobik 
hebeloho og nuruhuwen anden oho at anggengge misig foroho laruhuk ulug 
helep roti anggen lilibug turuk angge aren tohon hilaruk lamuhup fug. 
Lilibug turuk angge ino elegma ap inowen mun angge man angge na fug teg 
angge re helep ino hiren hilaruk lamuhup fug. 
7 Ap ekeyen are Israel ahun misig inggik lisoho wahureg an 
namingmingangge welaruhu ano, ap fam ayeg waruhuk ano peruk ahun ino 
war amag. At ino ware feseruk lit alem siyahon ino hit sehelimuwen elehap 
turuk lamuhup. 
8 Hit sehelimuwen ap eke ahap salukangge rohon welaruhu halug Allah 
amingmingangge imam Lewi inaben hiyag hisaruk ane fuki roho holtuk lit 
anden Lewi inap unubam hiyag isarikik ane hikit toho ap ino ubam turuk 
lamuhup. 
9Hiyap Miryam ino o Mesiren wilip atug larukmen salukangge ubam atisimu 
Allah NINIKNI inowen ubam tirisi ane wenggel haruk lamuhup. 
10 Hiren ilamna foroho laruhun ulug nungge-nungge henere eke og utuk lit 
fobik hebeloho og nuruhuwen anden oho at anggengge misig foroho 
laruhukon wamin ulug at ibam kuruk lamuhup fug. 
11Kuruk lam fug angge selma unduhukmu aren og itmin perukon eneg walug 
watug og hisaruk laruhu. 
12-13Ap ino anggengge winon elehen sum nohoruk angge og hisaruk halug 
hiren te hubanggo sum ino fam nohukag ulug mo uwan ubuk uk fugmu 
hebeloho og irik laruk lit hubanggo foroho lamuhup fug. Ari roho fano ane 
turuk lamuhup halug ap inowen hit fahet sembahyang urukmu 
Allah NINIKNI inowen oho hit fahet ahiyeg hahu. 

14 Ap anggengge elehon ekeyen yabuk wit hisaruk halug honolok ane ubam 
turuk lamuhup fug. At ino fahet Israel ahun ano pog ahun ano ulug wenggel 
ha fug angge 
15mo uwan ubuk uk fugmu aren yabuk warukon ino fahet onggo og utuk 
lamuhup. Onggo ino fam suburu hilaminen og numag ulug ap ino indimuwen 
wenggel haruk lit weregma hiren og utuk lamuhup fug halug at 
inowen NINIKNI Allah ubam sembahyang uhumu Allahn hit fahet siyag ane 
turuk inap puhu rohon. 
16 Amlohowen siyag ane turukon fahet ikni ware fusuhup fug. Ikniyen oho 
siyag ane turukon fahet amloho ware fusuhup fug. Ap eke inggarehen siyag 
ane turukon ari famen eneg war aruhu. 
17 Ap pohon men malik suwarehon menen tohon hilaruk lamuhup fug. Hiyap 
yuwohon ilamna foroho laruhu ulug nungge-nungge og isaruk lit fobik 
hebeloho og nuruhuwen anden oho at anggengge misig foroho laruhuk ulug 
sum nohoruk angge waruk lamuhup fug. 
18O Mesir inaben hininggik lisoho mingming heneptukmu 
Allah NINIKNI inowen henehap siye heneptisiyon ino henepeleg aruhu fug 
ulug nele aru hiyag hisaruk lahi. 
19 Hiren roti anggen paloho pug tebelug hit hinibam walug larukmen 
sehelimuwon misig henepeleg aruhuwon ino yabukmu welaruhumu nin 
hebeloho wak la fug! Ap pohon men malik suwarehon men hiyap yuwohon 
menen nawag ulug umbusuhup halug hiren yabuk witukmu 
Allah NINIKNI inowen let heneptuk laruhu. 
20-21E zaitun anggen men hele anggur anggen men tahantug hinibam walug 
laruk lamuhup halug nin werehon tahamin ulug hebeloho la fug! Werehon 
arimano ap pohon men malik suwarehon men hiyap yuwohon menen naruk 
lamuhuben umbusuhup. 
22O Mesir inaben hit hininggik lisoho hunumbaharuk latusa angge re 
honoluk toho welamuhup ulug an nele aru hiyag hisaruk lahi. 

Ulangan 25 

1Israel inap piren alem unubam werehon kim harukmen eke misig alem 
ubam weregman eke misig ino alem ubam eleg laruhu. 
2Alem ubam werehon ino yik angge watlihip ulug umbuhup halug alem kong 
turuk ahun inowen ap ino fam tuma yinggig lamin ulug hiyag utuk laruhumu 
alem tuhu ane hikit toho yik angge watuk lamuhup. 
3Alem suwon ulug yik watukmen eneg hininggik teng misihen nubam hilag 
nuwalen 40 atuk halug sebe roho wabuk fug. Hit henere alem tuhuwon ino 
ap onolohotman inggali hahu rohon. 
4 Wam sapi ekeyen roti anggen ahap lol amag ulug uyuhen sobir isil larukmu 
nahu rohon ulug ambilik hele fam pug tuk fug,” ibag. 

Hiyap areyen lin isarukon hilaruk ane fahet hiyag isibag ane 

5 Musan ele uruk lit, ”Ot men owe men ambiyeg wereg lit at misig amloho 
misig oho indag ta fug angge war atuk halug uhe lin isahuwon inowen ap 
amuwon ahun are fuhon eke hila fug angge we are ambiyeg welaruhuwon 
ino hilaruk laruhu. 
6Hilahureg enemloho tamon indag tahup halug war atisiyon unuk Israel inap 
enesehelimuwen eleg aruhu rohon ulug malik aru re war atisiyon inowen 
ondohowon peruk lamuhup. 
7Are inowen te hiyap nareyen lin isarisiyon ino hilamin fug ulug embeseruk 
halug hiyap ino ap onowesi roho werehon enembeg lahureg ele hiyag isaruk 
lit, ’An numbarik inowen te an nare unuk Israel inap enesehelimuwen eleg 
aruhu rohon ubalmangge malik eke endebuhuken uhe lin isarisiyon ari 
anden hilamin puk fug angge numbaharuk,’ ulug hiyag isahu. 
8Ari ulug hiyag isahumu ap suwon arimanowen hun ino wol tuhupteg hiyap 
ari hilamihin ulug hiyag utukmu enele holuk fug angge umbusuhu halug 
9hiyap ino ap suwon onolohotman hun ino iraham laruk lit aren sepatu 
uyugmu wan tehon ino hog toho wahureg wasubag olohotma sup tebeseruk 



567 

 

 
ALLAH WENE 

© 2018, Indonesian Bible Society. 
 

 
 

 

lit, ’Anden turuk lahiyon aru hag toho winonen oho nare ubalmangge malik 
eke endebuhuk peruk elehon unubam tebeseruk lamuhup,’ uhu. 
10Ari roho turuk lamuhubon fahet ap arimano ununuk ’Sepatu Hog toho 
Warusa Inap’ ulug suwal eneptuk lamuhup,” ibag. 

Yik aptukon fahet hiyag isibag ane 

11Musan ele uruk lit, ”Ap piren yik aptukmu ap misig uheyen nahun 
windatmin ulug ap eke uwali seneruhu halug 
12hit hinindi reg lam fug angge uwali seneruhu ane fahet hiyap ino inggik 
kong tubusuhup.” 

Wirimangge fam wirim turukon fahet hiyag isibag ane 

13-14 ”Nungge-nungge ayeg waroho waruk lit anggin wirim haruk angge hare 
rehon fam wirim tulug anggin eleg angge famen anggin ulug henele si uruk 
lamuhup fug. 
15Wirim haruk angge fanowon fam eneg wirim turuk lamuhup. Ari roho 
turuk lamuhup halug hit fano wereg lit amusun toho kinang NINIKNI Allahn 
og hisahuwon fam weregman eneg sabal amuhup angge famen 
16enele si uruk inap fahet NINIKNI Allahn enemben siyag turuk ulug irim 
anggolo haruk.” 

Amalek inap arimano eleg amag ibag ane 

17 ”Nit o Mesiren wilip atug larukmen Amalek inaben nit nunubam turuk 
latusa ane henepeleg aruhu fug. 
18Nit kalemma larukmen ninine eleg atisimu Amalek inap arimanowen nit 
nenembol filen waharuk lit Allah fahet enekol ha fug angge nit nonori inine 
elehen fobik laruson arimano obog toho unusurusa. 
19Ari fahet hit NINIKNI Allahn og hisahu ambeg kuhupteg weregman Allahn 
ap seliyon hit walinggoho welamuhubon obog toho apmayap enebuhumu 
hiren Amalek inap arimano mondabi elehap enebuhup. Elehap enebuhupmu 
kinang atogman atogma ap misihen oho it fahet wenggel haruk laruhu fug. 
Elehap enebuhup ihiyon ari henepeleg aruhu fug!” ulug hiyag isibag. 

Ulangan 26 

Kinang kuhup ambeg yabuhup angge tamon arimano Allah fahet umbuhup ibag 
ane 

1Musan ele hiyag isaruk lit, ”Hit kinang Allah NINIKNI inowen og hisahu 
ambeg kuhupteg yuwag toho welamuhup halug 
2yabuhup angge anggen tamon arimano sum fam fani roho walug 
Allah NINIKNI inowen hiyag hisahu ambeg ino imbik wamuhup. 
3Imbik waharuk lit Allah amingmingangge imam welaruhuwon ambeg 
lahupteg henele hiyag utuk lit, ’Allah NINIKNI inowen nunumbasi fam 
hunumalikisi fobikon kinang og isahuk ulug sali imbibag ambeg kirikikteg 
welahi,’ ulug Allah NINIKNI olohotman fag toho uruk lamuhup. 
4Ari uhupteg sum walug laruk lamuhubon imam og utukmu 
Allah NINIKNI fahet hubu lahaptuk ambeg olohotma emberuk laruhu. 
5Umbuhumu hiren Allah NINIKNI olohotma henele uruk lamuhubon tu, ’Nit 
nunumba o Aram yug toho welam fug angge o eke la eke la turuk lit 
welatfareg misihim umalikisi og eneplug o Mesir libareg pog ahun hag toho 
welatfag. Libahon arimano enebe we tor angge libag angge famen fobik 
enebe anggolo atfareg inine atfag. 
6Inine atfagma Mesir inaben onolok toho nunubam turuk lit yabuk angginon 
wiriyek ulug mingming neneptuk latusa. 
7Mingming neneptukmu Hat Allah nunumbasi INIKNI welahenon hubam let 
nenebin ulug nenele ine roho urukmu Haren holtuk lit nininggik lisoho 
nunumbaharukmu asengseng toho turuk latukukon Haren yet nisarikin. 
8Yet nisarikinteg hinggik ineyon fam o Mesiren hondog neneplug wilip 
atikin. Wilip atuk lit Mesir inap enekolap enepmin ulug alem ekeyon-ekeyon 
aben tuk fug tehon anggolo roho turuk latikin. 
9Ari roho turuk lit hondog neneplug waharikinteg kinang fanoma wam sapi 
ag owe men kin ahaluwe men eleg am fug angge wereg ambeg og 
nisarikinmu 

10anden yatikik angge tamon aruma Hat hubahet emberuk lahi,’ uruk 
lamuhup. Ari uhupteg yabuhup angge tamon arimano 
Allah NINIKNI olohotma emberuk lit At wel turuk lamuhup. 
11Allah NINIKNI inowen an nibam werehon men fano angge anggolo og 
nisaruk latisi ulug hit men Lewi inap men ap pohon hit hinibam werehon 
men henehiyeg toho welamuhup,” ulug hiyag isibag. 
Yabuhup angge minggiroho numon ino ap enengge elehon og isaruk lamuhup 

ibag ane 

12 Musan ele uruk lit, ”Mo ilig am wirig am turukmu hinahanehon fam 
yabuhup angge arimano minggiroho winon umbat talug numon ino Lewi 
inap men pog inap men malik suwarehon men hiyap yuwohon men hit wal-
wal wereg ambeg werehonen naruk lamuhup ulug we tor oho umbat ta fug 
angge obog toho og isaruk lamuhup. 
13Og isaruk lamuhupteg Allah NINIKNI fam henele uruk lamuhubon te tu, ’Hat 
hubahet emberuk latikikon an nibam tor angge oho umbat ta fug angge 
Haren hiyag nitikin ane hikit toho Lewi inap men ap pohon men malik 
suwarehon men hiyap yuwohon men obog toho og isarikik. Haren hiyag 
nitikin ane napeleg am fug angge suhan isaruk latikik fug. 
14Emberuk latikikon arimano fong watikik li oho tor angge narikik fug. 
Nunumbasiyen ibag ane hikit toho nubam alem werehen Allahn tohon 
senebuk fug ulug nunumbaharusa li oho anden senetikik fug. Ap warehonen 
nawag ulug Hat hubahet emberuk latikikon arimano og isarikik fug. Hat hele 
an nubam irikin ane hikit toho tirikik. 
15Poholma Hat hiraham ap la fug teg ambehen pilap nisaruk lit nit humalikisi 
Israel ninap hindi nisaruk latmihin. Kinang fanowon nunumbasi fam sali 
imbinahon hikit toho og nisarikin ambeg ino oho fanowap turuk latmihin,’ 
uruk lamuhup,” ulug hiyag isibag. 

Allah umalikisi indi pulmu welamuhup ibag ane 

16Musan ele hiyag isaruk lit, ”Allah NINIKNI inowen ari-ari turuk lamuhup 
ulug komo heneptuk ane hikit toho welamuhup ulug o yoho ele tu hiyag 

hisaruk. Ari fahet komo neneptukon apma eneg welamul ulug hinindimuwen 
wenggel haruk lit hininggik fam turuk lamuhup. 
17O yoho NINIKNI Allahn hit hunubam sali emberuk lit, ’An Hinikni Allah 
welaruhukmu hiren An nele eneg holtuk lit ari-ari turuk lamuhup ulug komo 
heneptuk ane seneg lamuhup,’ ulug sali embehekon holehep. 
18Holehepteg hiren oho o yoho Allah ubam sali emberuk lit, ’Haren hiyag 
nisarikin ane hikit toho nit Hat humalikisi yuhon wereg lit komo neneptuk 
ane obog toho seneg lamuhuk,’ ehebon Aren holehek. 
19Ari holehekteg ap o pumbuk Aren wal enepfahon winon palimu hit 
welamuhup ulug palimuwap henebuhumu ap obog tohowen Allah suwon 
umalikisi arimano palimu wereg ulug hit hununuk suwap heneptuk 
lamuhup. Aren sali embehek ane hikit toho hit At umalikisi indi pulmu 
welamuhup,” ulug hiyag isibag. 

Ulangan 27 

Tom Ebal fam Allah fahet helep eke yaho fuhup ibag ane 

1Welatfareg Musa men Israel inap onowesi men Israel inap onolohotma in 
arik libareg Musa inowen hiyag isaruk lit, ”Alem tuk teg ane eke hag eke hag 
anden o yoho hiyag hisaruk lahiyon obog toho hinine roho seneg lamuhup. 
2Seneg lamuhuben hit kinang NINIKNI Allahn og hisahuwon fam kul ulug ik 
Yordan paloho nindig amuhup sambil ino helep piren hinahan hutuk tebelug 
kinang yanggowon lahabe fuhup. 
3Lahabe felug helep itano fene Allahn ari-ari turuk lamuhup ulug hiyag 
nisarisi ane obog toho haharoho umbuhup. Haharoho 
umbuhupteg NINIKNI Allahn nunumbasi unubam kinang og hisahuk ulug sali 
imbibag ane hikit toho kinang ag owe men kin ahaluwe men eleg am fug 
angge mondabi anggolo wereg ambeg kuhup. 
4Ik Yordan paloho kinang ino fam kulug tom Ebal fam lahakupteg anden 
hiyag hisihi ane hikit toho helep itano hutuk tebelug kinang yanggowon 
lahabuhup. 

5Lahabuhupteg NINIKNI Allah olohotma hubu lahaptuk ambeg wibuhup. 
Wituk lit helep ine angge besi fam fele ruruk elehon eneg oko sengget 
wabuhup. 
6Sengget wabuhupteg NINIKNI Allah fahet wam waroho hubu lahabuhup. 
7Hubu lahabuhupteg NINIKNI Allah olohotman wam waroho osoho felug 
henehiyehen naruk lamuhup. 
8Nahupteg helep hutuk tubuhubon itano fene Allahn ari-ari turuk lamuhup 
ulug hiyag nisarisi ane alem wal taneg seleg toho hahare fuhup,” ulug hiyag 
isibag. 
9Ari ulug hiyag isibareg Allah amingmingangge imam Lewi inap arimano 
Musa iraham unduhukmu Musa inowen Israel inap obog toho unubam ele 
uruk lit, ”Henele uk fug angge holiyok! O yoho tu fam hit NINIKNI Allah 
umalikisi ahep. 
10At umalikisi ahepteg NINIKNI Allah ele holtuk lit Aren alem tuk teg ane eke 
hag eke hag komo neneptukon anden o yoho hiyag hisaruk lahiyon obog 
toho hikit toho turuk lamuhup,” ulug hiyag isibag. 

Allah ele embeserukon siyag amag ulug hiyag isibag ane 

11O ino sambil Musa inowen Israel inap unubam nin ele uruk lit, 
12-13”Ik Yordan paloho nindig amuhupteg hit hununggul unuk Simeon, Lewi, 
Yehuda, Isakhar, Yusuf, Benyamin hinap welahebon tom Gerizim fam 
lahalug unduhukmu Ruben, Gad, Asyer, Zebulon, Dan, Naftali hinap 
welahebon tom Ebal fam lahalug unduhuk lamuhup. Tom Gerizim fam 
unduhuk lamuhubon arimanowen enele hi roho Allah ele holtuk lamuhubon 
fano welamuhup ulug hi enebuhup. Tom Ebal fam unduhuk lamuhubon 
arimanowen Allah ele embeseruk lamuhubon siyag amag ulug huluwap 
enebuhup. 
14Huluwap enebul ulug Lewi inap arimanowen Israel inap obog toho unubam 
enele hum toho uruk lit, 

15’Tu Allah hag toho wereg ulug e fam ano ine angge besi fam ano usangge 
wit talug hirahoma foroho laruhuwon ino siyag amag. NINIKNI Allahn ap 
inggiken laltuk angge fahet irim anggolo haruk,’ uhupmu Israel inap obog 
tohowen tem eheson ari teko lawag ulug, ’Amin!’ uhup. 
16 Ari uhupmu Lewi inaben, ’Ikni isinga men irimen pulup eneptukon ari 
siyag amag,’ uhupmu Israel inaben, ’Amin!’ uhup. 
17Lewi inaben, ’Nare angginang hilamin ulug kinang hili hikip toho imbik 
larukon ari siyag amag,’ uhupmu Israel inaben, ’Amin!’ uhup. 
18Lewi inaben, ’Ap il hupnihon un ke lawag ulug hondoholug larukon ari 
siyag amag,’ uhupmu Israel inap obog tohowen, ’Amin!’ uhup. 
19Lewi inaben, ’Ap pohon men hiyap yuwohon men malik suwarehon menen 
tohon hilarukon ari siyag amag,’ uhupmu Israel inap obog tohowen, ’Amin!’ 
uhup. 
20Lewi inaben, ’Ikni uhe eke men ambiyeg nohoruk lit ikni apmayap turukon 
ari siyag amag,’ uhupmu Israel inap obog tohowen, ’Amin!’ uhup. 
21Lewi inaben, ’Ap wam yarohorukon ari siyag amag,’ uhupmu Israel inap 
obog tohowen, ’Amin!’ uhup. 
22Lewi inaben, ’Inikni inisinga unumalikisi famen erek men nohorukon, ikni 
uhe ekeyen ondohowon men nohorukon, isingan ahun keron indag utukon 
men nohorukon ari siyag amag,’ uhupmu Israel inap obog tohowen, ’Amin!’ 
uhup. 
23Lewi inaben, ’Ap iyamalhe men ambiyeg nohorukon ari siyag amag,’ 
uhupmu Israel inap obog tohowen, ’Amin!’ uhup. 
24Lewi inaben, ’Ap eke hirahoman ware feserukon ari siyag amag,’ uhupmu 
Israel inap obog tohowen, ’Amin!’ uhup. 
25Lewi inaben, ’Onggo og numusa ulug ap siyag ane turuk elehon ware 
feserukon ari siyag amag,’ uhupmu Israel inap obog tohowen, ’Amin!’ uhup. 

26Lewi inaben, ’Ap san alem tuk fug teg ane eke hag eke hag eheyon arimano 
holtuk eleg halug siyag amag,’ uhupmu Israel inap obog tohowen, ’Amin!’ 
uhup,” ulug hiyag isibag. 

Ulangan 28 

Allah ele holtukon fano amuhup ibag ane 

1 Musan nin ele uruk lit, ”Hiren NINIKNI Allah ele fuki roho holtuk lit ari-ari 
turuk lamuhup ulug komo heneptisi ane anden o yoho hiyag hisaruk lahiyon 
obog toho hinine roho seneg lamuhup halug NINIKNI Allahn hit Israel hinap 
palimuwap henebuhumu o pumbuk kinangma werehon obog toho hit 
henepma welamuhup. 
2At ele hiyag hisaruk ane hikit toho turuk lamuhup halug Allahn indi 
henesug lit fano ane eke hag eke hag anden iminon obog toho hunubam 
turuk laruhu. 
3Allahn let haptukmu o pumbukmuwen oho yabukmuwen oho mun ane man 
ane fano teberuk laruhun. 
4Allahn let haptukmu humalikisi anggolo indag taruk lit kinangman wilip 
atuk angge anggolo naruk lit wam sapi, kambing, domba anggolo endetuk 
laruhun. 
5Allahn let haptukmu suburu hat hasum elma fani rurukon men naruk angge 
kou esetuk angge fam kilaptukon men eleg laruhu fug. 
6Allahn let haptukmu hat o kema-kema laruk lir oho waharuk lir oho fano 
welaruhun. 
7Ap seliyonen hunusul ulug turukmu NINIKNI Allahn hit honolohotman 
apmayap enebuhu. Hunusul ulug enebe mangno roho wamuhup angge 
famen Allahn apmayap enebuhumu hit fahet enekolen kalem sabiren keyen 
linggik-longgo uruk lamuhup. 

8NINIKNI Allahn let heneptikim hiren mun ane man ane fano teberuk 
lamuhupmu hiren naruk lamuhubon eleg laruhu fug. Ari roho turukmu 
kinang NINIKNI Allahn og hisahuwon fam wereg lit fano eneg welamuhup. 
9Hiren we tik-tem toho NINIKNI Allahn alem tu men ari men turuk lamuhup 
ulug komo heneptisi ane seneg lit kalem pikiron Aren hiyag hisarisiyon eneg 
laruk lamuhup halug NINIKNI Allahn hit An numalikisi welamuhup ulug sali 
emberisi ane hikit toho indi pulmu welamuhup. 
10Ari roho welamuhupmu yet hisahupteg ap o pumbuk obog 
tohowen INIKNI Allah anggengge wereg ulug onoluk atuk lit hit fahet enekol 
haruk lamuhup. 
11Hit kinang NINIKNI Allahn hunumbasi unubam og hisahuk ulug sali 
imbibahon fam kuhupteg weregma NINIKNI Allahn malik men wam umalik 
men mun angge man angge kinangman wilip atuk angge men anggolo og 
hisaruk laruhu. 
12Osit naruk li horog atukmu Aren poholman osit henengginang ino fam 
pilabik waharuk laruhu. Pilabik waharukmu hiren mun ane man ane tirikim 
let heneptuk laruhu. Let heneptukmu hiren mun angge man angge 
hininggikmu aruhu angge minggiroho winon o pumbuk winon og isaruk 
lamuhupmu o pumbuk arimanowen hiren angge palegma iren angge hiren 
paleg lamuhup fug. 
13NINIKNI Allahn ap o pumbuk kinangma werehon obog toho fahet hit ahaye 
hag toho welam fug angge unggul welamuhup ulug hunumbahaku. 
Hunumbahakumu hit apma welam fug angge we palimu eneg welamuhup. 
Palimu eneg welamuhuben hiren NINIKNI Allahn komo heneptisi ane anden 
hiyag hisaruk lahiyon sobir isahup fug. 
14Kalem anden o yoho hiyag hisaruk lahiyon embeselug ap winonen tu Allah 
hag toho wereg ulug wel eneptuk angge hiren oho wel tul ulug unubam 
sembahyang uruk lamuhup fug,” ulug hiyag isibag. 

Allah ele sobir isarukon siyag amuhup ibag ane 

15 Musan nin ele uruk lit, ”Hiren NINIKNI Allah ele sobir isalug Aren alem tu 
men ari men turuk lamuhup ulug komo heneptisi ane anden o yoho hiyag 
hisaruk lahiyon hikit toho turuk lamuhup fug halug alem siyahon anden 
iminon obog toho hit hunubam aruhu. 
16Hat pumbukmu oho yabukmu oho weregma alem siyahon hubam amag. 
17Suburu hat hasum elma fani reg elegma naruk angge kou esetuk angge fam 
eleg laruhu. 
18Humalikisi war atukmu kinangman wilip atuk angge eleg laruhu. 
Hambohom sapi, kambing, domba oho siyag amuhup. 
19Hat larukmu oho waharukmu oho alem siyahon hubam aruhu. 
20Hiren NINIKNI Allah embeselug siyag ane eneg turuk lamuhup 
halug NINIKNI Allahn alem angginon eke hag eke hag hit sehelimu monde 
ferukmu hinindi nonghong uruken mun ane man ane tul peruk lamuhubon 
siyag aruhu. Ari roho weregman eneg hit obog toho eleg amuhup. 
21-22NINIKNI Allahn ouk alem suwon fam hunusuhumu mulen men inahan 
men hunubam atikim hunuwag eneg angge welamuhup. 
Weregma NINIKNI Allahn ouk suburu inggila ilim atukon men folo hom ebe 
narukon men monde fuhumu suburu obok humon lahaku. Ari roho turukmen 
eneg hit obog toho kinang hiren ngi arik kuhup ambehen eleg amuhup. 
23Osit poholman wambik waruhu fugmu hit henengginang helep ineyon hag 
toho haro aruhu. 
24Hiren osit nelep perukmen NINIKNI Allahn ul hag angge pilap hisa 
waharukmen eneg siyag amuhup. 
25NINIKNI Allahn ap seliyonen unusukag puhumu hiren tog abul ulug henebe 
mangno roho wilip amuhup angge famen ap seliyonen mug heneplug 
waharukmu hit henekolen kalem sabiren keyen linggik-longgo uruk 
lamuhup. Hit hunubam teko lahu ane fahet ap o pumbuk kinangma werehon 
obog tohowen hol hahupteg enekol haruk lamuhup. 

26Henebe wareg angge suwe pohol ke larukon men wam pak menen naruk 
lamuhupmu ap misihen oho yanggal enebuhu fug. 
27 NINIKNI Allahn Mesir inap unubam pot imbibag hag toho hit hunubam oho 
pot men salukangge men yowilangge men emberuk lit hunusuhumu fano 
amuhup fug. 
28NINIKNI Allahn hinindi nonghonga fusuhumu hit nenek turuk lit inil 
hupnihon hag toho welamuhup. 
29Hinil hupnig hag toho wereg lit unukoho famen hubanggo hag toho fatil 
laruk lamuhup. Ari roho laruk lit lul peruk lamuhup ambeg la fug angge 
kalemma larukmen aben hiren angge yoholiyangge hilaruk lit siyahap 
heneptukmen eneg weregma ap misihen oho let heneptuk laruhu fug. 
30Haren hiyap hilamin ulug helenggen kuhunteg weregman ap ekeyen at 
men ambiyeg nohoku. Haren o eke wit tahun angge famen o ino fam 
welaruhun fug. Anggur yabuk wit tahun angge famen anggen yihikmu haren 
tahanuhun fug. 
31Hambohom sapi ino hat holohotman ware fusuhup angge famen haren unu 
naruk laruhun fug. Hambohom keledai ino hat hiline yoholiyangge 
hilahupteg hebeloho og humuhup fug. Hambohom kambing domba arimano 
ap seliyonen hilarukmu ap misihen oho hat hibil aruhu fug. 
32Humalikisi ap angge hiyap angge men ap o pumbuk winamonen ininggik 
lisoho hondog eneplug larukmu yet isahunteg an nambeg suhuloho walep 
ulug hindi ouk toho wenggel harukmen eneg welaruhun angge famen hine 
elehen nungge-nungge tuk fug teg laruhun. 
33Haren lisag toho yabuk wit tarukmu anggen yihiruk laruhuwon arimano 
ap o pumbuk winon haren indam oho yet harikin fuhon arimanowen naruk 
lit hat unuyuhen sobir isaruk lit siyahap haptukmen eneg welamuhup. 
34Ari obog toho teko larukmu yet hahunteg hindi siyahen nenek turuk 
laruhun. 

35NINIKNI Allahn hunggulmuwen huyug anggul fam pot humon hubam 
umbuhumu ap misihen oho hihit habuhu fug. 
36NINIKNI Allahn hiret ap suwon hiren lahabe fuhubonet hondog heneplug o 
pumbuk winon hit hunumbasi menen yet harikip fuhon enembeg 
hunumbahik lahu. Hunumbahik lahumu ap winonen usangge e helep fam 
lale feruk angge hiren oho wel eneptuk lamuhup. 
37Alem arimano obog toho hunubam atukmu ap o pumbuk NINIKNI Allahn 
hik hisahu ambeg werehon obog tohowen yet hisahupteg enekol nim-nim hit 
fahet enele urukmen warukmen hininggaliyap heneptuk lamuhup. 
38Hiniyabukmu anggen anggolo fok turuk lamuhup angge famen heren 
puluweyen na waharuken anggen tor angge eneg tahantuk lamuhup. 
39Anggur yabuk wit taruk lamuhup angge famen tahiyen narukmu anggur 
anggen tahanoho ahaluwe naruk lamuhup fug. 
40Henengginang atogman atogma e zaitun anggolo welaruhu angge famen e 
zaitun anggen ket mungmung tegma loloho wamburukmu hiren e zaitun 
ahaluwe henebene lahaptuk lamuhup fug. 
41Hiren ap umalik men hilani malik men indag eneptuk lamuhup angge 
famen ap seliyonen ininggik hele waroho hondog eneplug lahupmu hiren 
hunumalikisi fet enesug lamuhup fug. 
42E men henengginangman wilip atuk angge men obog toho heren 
sunggabiyen naruk lamuhup. 
43Ap pohon hit sehelimu welamuhubon arimano palimu amuhupmu hit 
mondabi apma welamuhup. 
44Ap pohon arimano unggul amuhupmu hit ahaye amuhup. Iren mun angge 
man angge ininggikmu aruhu angge minggiroho winon hit og hisaruk 
lamuhupmu hiren ap pohonen angge paleg angge reg lit nungge-nungge og 
isa fug teg lamuhup. 

45Hiren NINIKNI Allah ele sobir isaruk lit tuk teg ane fahet hiyag hisarisi ane 
hikit toho turuk lamuhup fug halug alem siyahon arimano obog toho 
hunubam atukmen eneg hit mondabi siyag amuhup. 
46NINIKNI Allahn ari roho turuk lit enehangge aben tuk fug tehon eke hag eke 
hag hunubam tuhu ane ari fahet hit famen ondoko laruk lamuhubonen oho 
hol hahupteg NINIKNI Allahn At ele embeserukon ari hag toho siyahap 
eneptuk ulug onoluk aruhu,” ulug hiyag isibag. 

Hininggik hele waroho hik hisahup ulug hiyag isibag ane 

47 Musan nin ele uruk lit, ”NINIKNI Allahn mun angge man angge og 
hisarukon fahet hinindi henehiyehen At amingmingangge amuhup fug halug 
48NINIKNI Allahn ap seliyon henembeg mon enebuhumu it 
enemingmingangge amuhupteg sum eleg angge wereg lit suburu ik obok 
haruk lit mun angge man angge eleg toho welamuhup. Ari roho turuk 
lit NINIKNI Allahn e paleg angginon hunumaloma imbik lahakumu hiren ha 
roho walug larukmen eneg obog toho war amuhup. 
49NINIKNI Allahn ap o winamon kinang atogman wol enebuhumu suwe kut 
poholman wambik waharuk hag toho henembeg wamuhupteg it enele hiren 
holuk fug tehon fam hiyag hisaruk lamuhup. 
50Onorohole onolok teg lit hit kabiniyonet sabalonet inindi hisa fug angge 
51henembohom sapi, kambing, domba men hiniyabukmu yatuk angge roti 
anggen, anggur anggen, e zaitun anggen men obog toho narukmen eneg hit 
obog toho suburu oboken war amuhup. 
52Ap arimanowen kinang NINIKNI Allahn og hisahuwon atogman atogma 
siyahap til laruk lit hit o pumbuk obog toho welamuhubon waling 
henesugmen eneg elehet yaron ineyon hinibam walinggoho ohowon hiren 
siyag aruhu fug peruk lahebon arimano halog toho lin-lan isahup. 
53Ap seliyon arimanowen hit waling henesugmu henesengseng toho wereg 
lit suburu oboken hunumalikisi ap angge hiyap angge NINIKNI Allahn og 
hisarukon famen waroho naruk lamuhup. 

54-55Henere tung ahun eke indi lombuk toho wereg angge famen naruk angge 
elehen aren oho umalikisi waroho naruk lit namu eneg naminen nori men 
nuhe nindi reg lahiyon men numalikisi winon menen nahup tohon ulug sap 
enesug laruhu. 
56-57Hiyap suwon indi lombuk toho werehon kinang ke uyug fam laruk 
elehonen oho umalikisi indag tarukonet abu wamburukonet naruk lit namu 
eneg naminen numalikisi winon men nahun nindi reg lahiyon menen nahup 
tohon ulug sap enesug lit hirahoman naruk laruhu. 
58 NINIKNI Allahn alem su ane turuk lit At embeseruk inap enekolap 
eneptukon unuk fahet henekol toho welamuhup! Aren tuk teg ane fahet 
komo heneptisi ane suwesingga aru fam haharehon hikit toho turuk 
lamuhup! 
59Ari roho turuk lamuhup fug halug NINIKNI Allahn alem mondabi siyahon 
eleg atuk elehon men ouk ap misihen oho hihit enebuk fug tehon men hit 
men hiren endebuhubonen endebuhubon men hunubam emberuk laruhu. 
60Ouk alem suwon hit o Mesir kinang fam wereg lit henekol toho welatikibon 
arimano obog toho hunubam monde fik waruhumu ouk warukmen eneg 
welamuhup. 
61Alem siyahon men ouk alem eke hag eke hag men suwesingga tu fam 
hahareg elehon oho NINIKNI Allahn hit hunubam monde fik waharukmen 
eneg hit obog toho siyag amuhup. 
62NINIKNI Allah ele sobir isaruk lamuhup halug hiren ondohowonen 
endebuhubon arimano suhal poholma mondeg hag toho anggolo atep angge 
famen we tor angge eneg honoluk welamuhup. 
63Indam NINIKNI Allahn ahiyehen fano ane hunubam turuk lit henebe 
anggolowap heneptuk latisi angge famen hiren At ele ying turuk lamuhup 
halug Allahn nahiyeg toho siyahap enepmin ulug hit mondabi elehap 
henebuhu. Kinang hiren ngi arik kuhup ambehen hit heneko 

64kinang atogman atogma o pumbuk ap winon wereg ke arimano hik-hak 
hisahu. Hik-hak hisahumu ap winonen usangge e helep fam wel eneptuk 
angge hit hunumbasi men henepeleg latikibon hiren oho wel eneptuk 
lamuhup. 
65Hik-hak hisahu ambeg yug toho wereg lam fug angge la wam turuk lit 
hinindi yuwag toho welamuhup fug. NINIKNI Allahn hinindi angginap 
henebuhumu hinindi elek-felek uruken hinil yanggowon inam atuk laruhu. 
66Likiya hupmu war atuk ane hunubam am hag teg laruhumu siyag amul 
ulug hinindi pong-pong angge eneg turuk laruhu. 
67Alem siyahon eke hag eke hag teko larukmu yet haruk lamuhup halug 
hinindi henekolen hirimuruk turuk lit likiya, ’Folo-folo hup alep,’ hup atug, 
’Folo-folo o sakan telep,’ uruk lamuhup. 
68Welamuhupmu NINIKNI Allahn hit hondog heneplug kou fam ik saho ahik 
ahum keyen laruk lit o Mesir kinang fam anden o ino suhuloho lahup fug 
irikik ambeg hunumbahik lahu. Hunumbahik lahumu hiren o Mesir inap 
arimano nit men seli roho wereg angge famen suburu og nisawag ulug 
enemingmingangge amuhuk uruk lamuhup angge famen iren nit 
nenemingmingangge welamuhup fug ulug hunumbahakup,” ulug hiyag 
isibag. 

Ulangan 29 

O Moab inowen Allah fam sali imbibag ane 

1-2Israel inap o Moab kinangma weregma NINIKNI Allahn Musa fam ele uruk 
lit, ”Israel inaben tom Sinai alman An men nininggik ahandip toho 
welamuhuk ulug sali emberusa hag toho o tuman oho sali umbulusan hiyag 
isamihin,” ulug hiyag itfag. Hiyag itfag ane ino hikit toho Musan Israel inap 
obog toho wol enepfareg it unubam ele uruk lit, ”Nit o Mesir wereg 
lit NINIKNI Allahn o Mesir inap onowe suwon men otsi umalikisi obog toho 
men unusirisi ane yet haruk latukuk. 

3Hit hiniline unusimin ulug enehangge aben tuk fug tehon anggolo wal haruk 
lit alem siyahon eke hag eke hag unubam emberuk latisi. 
4Ari obog toho hinil fam yet haruk lit hinisanggo fam holtuk latikip angge 
famen hinindi anggar atisi fugmu we yoho tu fam eneg NINIKNI Allahn hinil 
hinisanggo husoho hinindi anggarap turukmu honoluk atmisi. 
5NINIKNI Allahn hondog neneplug lekma larukmen eneg mo ilig am wirig am 
turukmu teng misigmen nubam hilag nuwalen atisi. Yat toho larukuk angge 
famen nenesum nenebemon men nunuyug hililip teg angge men tararag-
tararag laruk latisi fug. 
6Suburu roti men ik anggur ahaluwe men narukuk fug angge 
famen NINIKNI Allahn poholman suburu manna og nisaruk latisi. At 
eneg NINIKNI Allah wereg ulug honoluk toho welamuhuben ari hag toho 
hunubam turuk latisi. 
7 Ari roho turukmu nit tiya larukmen o Hesbon inap onowe suwon Sihon 
men o Basan inap onowe suwon Og menen nit men tog abul ulug waharusa 
angge famen niren it unusurukukteg 
8enengginang ilmig tarukuk. Ilmig tarukukteg kinang ino Ruben inap, Gad 
inap, Manasye inap pul ke minggiroho winon men fibir eneptukuk. 
9Ari fahet Allah men mangno roho welamuhuk ulug o yoho sali emberuk 
laheyon ari hinine roho seneg lamuhup. Sali emberuk laheyon ino hikit toho 
turuk lamuhup halug hiren mun ane man ane tul peruk lamuhubon fano teko 
laruk laruhu. 
10O yoho hit Israel hinap hununggul unuk obog toho honowesi men hit fet 
henesug inap men milal heneptuk inap men ap angge welahebon obog 
toho NINIKNI Allah olohotma unduhuk lahep. 
11Hit hunuhesi men hunumalikisi men ap pohon hit sehelimu werehon men 
e kahaltuk inap oho ik hinangguruk inap oho tiya welahep. 

12O yoho NINIKNI Allahn hit men nininggik ahandip welamuhuk ulug sali 
embemisimu hiren hebeloho nininggik ahandip toho wereg lit Hat hele eneg 
holtuk lamuhuk ilihip. 
13NINIKNI Allahn nunumbasi Abraham, Ishak, Yakub men unubam sali 
imbibag ane hit hunubam irisi ane hikit toho o yoho tu fam ele tem toho 
urukon tu, ’An hit Hinikni welahi, hit An numalikisi welahep.’ 
14-15NINIKNI Allahn hit o yoho An nolohotma wahebon hunubam eneg sali 
emberuk lahi peruk eleg angge famen hit tiya welahebonet hiren 
endebuhubonen endebuhubonet hunubam sali ari emberuk. 
16Nit o Mesir welatukuk ane men ap o winamon enengginang keyen laruk 
latukuk ane men hit honoluk. 
17Ap arimano enengginang keyen laruk lit usangge ap inindimu siyahap 
eneptuk angge e helep emas perak men fam laltuson arimano yet haruk 
latikip. 
18Hit ap angge hiyap angge hununggul unuk wal taneg welahebon misihen 
oho indimu peruk lit, ’An namuwen ano nori menen ano o yoho NINIKNI Allah 
embeselug usangge ap o winamon arimanowen tohon niren oho wel turuk 
lamuhuk ulug wenggel hahup tohon! Ari roho wenggel hahup halug anggen 
siyahon nalug war atuk ahen hag toho wereg lit ap obog toho siyahap 
henebuhup. 
19Allahn Anden sali emberuk lahi ane ari embeserukon siyag amag urukmu 
hol halihipteg hit welahebon misihen undaman wenggel haruk lit, ’An 
namuwen peruk lahiyon hikit toho turuk laruhuk halug oho alem siyahon 
nubam aruhu fug,’ puhu rohon. Ari roho peruk ane ariyen ap fanowonet 
siyahonet mangno roho siyag amuhup. 
20Ari roho peruk ane NINIKNI Allahn ambolmaya fusuk fug angge An 
numbaharukon nirim ulug undama ahe lahakumu Allah ele sobir isarukon 
siyag amag ulug suwesingga tu fam hahareg ane obog toho ap ino fam 
aruhumu mondabi siyag aruhu. 



583 

 

 
ALLAH WENE 

© 2018, Indonesian Bible Society. 
 

 
 

 

21Suwesingga aru fam hahareg ane hikit toho NINIKNI Allahn ap ino war 
amag ulug hit Israel hinap hununggul unuk welahebon sehelimuwen 
yanggale fesehu. 
22-23 Hiren Allah embeselug laruk lamuhup halug NINIKNI Allahn ouk men 
alem angginon eke hag eke hag men hit hunubam emberuk lit henengginang 
fam indok ambulpul men saho men mangno roho hik isa wambik waruhumu 
o Sodom, Gomora, Adma, Zeboim men NINIKNI Allahn olok haruk lit siyahap 
tibag ambeg hag aruhu. Ari hag aruhumu nungge-nungge yatukmu oho 
kinang siyahen itik-itik angge oho wilip aruhu fug. Ari reg laruhumu fobik 
hiren endebuhubonen endebuhubon men ap o winamon yatman henembeg 
waharuk lamuhubon menen henengginang ha wamuhupteg 
24enele uruk lit, ’NINIKNI Allahn alem nungge fahet oloken ahummu het-pet 
haruk lit kinang aru siyahap tirisi?’ ulug ap kapal isaruk lamuhup. 
25Kapal isarukmu aben hiyag isaruk lit, ’NINIKNI Allah Israel inap 
unumbasiyen wel turuk latfahon inowen umalikisi Israel inap arimano o 
Mesiren hondog eneplug wilip atfareg it unubam nininggik ahandip toho 
welamuhuk ulug sali imbibag angge famen iren INIKNI Allah enembol yig 
utuk latusa ane ariyen kinang aru siyag atisi. 
26NINIKNI Allahn usangge ap winonen wel eneptuk angge henepelehon hiren 
oho wel eneptuk lamuhup fug ibag angge famen iren At ele holuk fug angge 
usangge arimano fam sembahyang uruk latusa. 
27Ari roho turuk latusa ane fahet NINIKNI Allahn olok haruk lit alem siyahon 
suwesingga aru fam haharehon obog toho unubam emberuk latisi. 
28NINIKNI Allah indi inahan haruk lit al ke het-pet atisimu Israel inap arimano 
enengginang famen heneko o wina ke hik-hak isarisi ambeg ketiya oho 
wereg. 
29NINIKNI Allahn alem hirahowon undama foroho lit wereg angge famen 
alem nit fahet inamap tirisiyon arimano nit men niren endebuhukonen 
endebuhubon menen ninindimu foroho lamuhuk. Foroho lit Allahn komo 

neneptisi ane suwesingga aru fam haharehon ino hikit toho turukmen eneg 
welamuhuk,” ulug hiyag isibag. 

Ulangan 30 

Allah ambeg suhuloho wamuhup halug fano amuhup ibag ane 

1Musan ele hiyag isaruk lit, ”Hiren Allah ele holtuk lamuhup halug fano 
welamuhup, At ele sobir isaruk lamuhup halug siyag amuhubon fahet seleg 
toho hiyag hisihimu fanowon te ke ulug hinindimuwen wenggel hemek! 
Anden ihiyon hikit toho hunubam teko laruk lit Allah NINIKNI inowen hit o 
kema-kema hik-hak hisahu halug anden ihiyon fahet hinindimuwen wenggel 
haruk lamuhup. 
2Wenggel haruk lit nit nunumalikisi menen nenembiken turukuk ulug 
Allah NINIKNI ambeg suhuloho wamuhuk puhupteg henebe abirangge anden 
o yoho hiyag hisaruk lahiyon aru turuk lamuhup. 
3Ari roho turuk lamuhup halug Allah NINIKNI inowen hit fahet nindi ulug o 
kema-kema welamuhup ambeg arimanowen hondog heneplug suhuloho 
waruhumu hit tam fano welatikip hag toho welamuhup. 
4Hit winon kinang atog fil hik-hak hisahu angge famen nin hebeloho palu 
henebik waruhu. 
5Palu henebik waruhumu kinang indam hunumbasi ngi roho welatfag ambeg 
ino hiren ngi arik wamuhup. Hit hunumbasi enebe we tor angge wereg lit 
we tot fano welatfagma hit unumalikisi aruma henebe anggolo wereg lit fano 
anggolo welamuhup. 
6An nele holukag ulug Allah NINIKNI inowen hit hunumalikisi men hinindi 
kerap henebuhumu hit henebe abir anggeyen At hinindi haruk lamuhup. Ari 
roho wereg lit honoluk eneg welamuhup. 
7Allah NINIKNI inowen siyahap henebuhu ulug hiyag hisihiyon ari ap hit 
hunusul ulug mug heneplug larukon arimano unubam umbuhu. 

8Hiren hebeloho NINIKNI Allah ele holtuk lit Aren komo heneptuk ane anden 
o yoho hiyag hisihiyon hikit toho turuk lamuhup. 
9Allah NINIKNI inowen let heneptukmu hit hininggiken mun ane man ane 
turuk lamuhubon ariyen fano amuhup. Hunumalikisi oho henembohom oho 
anggolo amuhupmu yabuhup angge arimano anggen anggolo yihik feruk 
lamuhup. NINIKNI Allah nit nunumbasi fahet ahiyeg haruk latfag hag toho hit 
fahet oho ahiyehen let heneptukmu fano roho welamuhup. 
10Ari fahet Allah NINIKNI ele holtuk lit Aren komo neneptuk ane suwesingga 
aru fam haharehon hikit toho turuk lamuhup. Henebeyet hinindiyet At 
ambeg hebeloho wamuhup,” ulug hiyag isibag. 
Onoluk werehon men war atukon men fanowon te ke ulug wenggel hemek ibag 

ane 

11Musan ele hiyag isaruk lit, ”Anden yoho komo heneptuk lahiyon aruma 
yatma wereg lit anggin tehen wa fug teg lahe puk fug. 
12Wene ari poholma wereg eleg angge re hiren te ap sa poholma lahakureg 
wene ari walug wambik waruhureg hiyag nisahumu holuhuk peruk lam fug. 
13Ik saho ahik fuma fil oho wereg eleg angge re ap sa ik paloho lahureg walug 
waruhureg hiyag nisahumu holuhuk puk fug. 
14Wene ari hit horogma weregma hinindimuwen honoluk teg lit henembilik 
fam uruk lahep angge re hininggik fam oho ari hikit toho turuk lamuhup. 
15Anden o yoho hiyag hisaruk lit, ’Fano ane turuk lamuhup halug fano 
welamuhup, siyag ane turuk lamuhup halug war amuhup,’ ihi ane hit 
hininggarehen fanowon te ke ulug wenggel haruk lamuhup. 
16Hiren Allah NINIKNI hinindi reg lit Aren komo heneptukon anden o yoho 
hiyag hisaruk lahiyon hikit toho turuk lamuhup halug hit henebe anggolo 
atuk lit fano roho welamuhup. Hit kinang kuhup ambeg ino weregma 
Allah NINIKNI inowen fet henesug laruhu angge famen 

17hiren Allah ele holtul fug ulug henembol yig utug ap winon onombolim 
laruk lit nunumba ulug wel eneptukon arimano hiren oho wel eneptuk 
lamuhup halug 
18mondabi siyahap heneptukmu kinang ik Yordan paloho kuhup ambeg ino 
fam amusun toho welamuhup fug ulug anden yoho seleg toho hiyag hisaruk 
lahi. 
19NINIKNI Allahn onoluk welamag ulug ap let eneptuk ane men war amag 
ulug siyahap eneptuk ane men fahet anden hiyag hisaruk lahimu hit 
henemuwen fanowon te ke, siyahon te ke ulug wenggel hemek! Pohol men 
kinang menen yet henesugmu fag toho ilihip. Nit nunumalikisi men nonoluk 
welamuhuk iyek! 
20Allah NINIKNI ino hinindi reg lit At men hininggik ahandip toho wereg lit 
ele holtuk lamuhup halug hit hunumalikisi men kinang NINIKNI Allahn 
nunumbasi Abraham, Ishak, Yakub unubam sali imbibag ambeg ino fam 
amusun toho welamuhup,” ulug hiyag isibag. 

Ulangan 31 

Hun Yosua ino Musa ubalma lahapfag ane 

1Musan nin eke Israel inap unubam ele hiyag isaruk lit, 
2”An indag atik iyag sali mo ilig am wirig am turukmen teng-teng angge 120 
atisimu nebe yaman atikikteg hit fet henesug lam fug teg lahi. 
Nin NINIKNI Allahn hat ik Yordan paloho lema lahun fug ulug hiyag nitisi. 
3Ari fahet Allah NINIKNI amu eneg hit henelukema laruk lit ap o pumbuk 
werehon arimano yanggal enebuhumu hit kinang ino fam welamuhup. 
Kinang ino fam kuhuben NINIKNI Allahn irisi ane hikit toho hun Yosua 
inowen fet henesug laruhu. 
4NINIKNI Allahn Amori inap onowesi suwon Sihon men Og men waroho 
apmayap eneptuk lit enengginang harep pisako siyahap tirisi hag toho ap ik 
fuma fil werehon arimano oho mondabi siyahap enebuhu. 

5Hiren unusuhup ulug hininggikmu umbusuhumu anden hiyag hisarikikon 
ino hikit toho mondabi elehap eneptuk lamuhup. 
6Hinindi wirik toho wereg lit it unubahet henekol hahup fug! 
Allah NINIKNI amuwen eneg let enepmin ulug hit hinim ambiyeg laruk lit 
hunumbahaku fug,” ulug hiyag isibag. 
7Ari ulug hiyag isibareg Musa inowen hun Yosua wol tibareg Israel inap obog 
toho onolohotman at ubam ele uruk lit, ”Hat hindi wirik toho wereg lit ap 
aruma fet enesug laruhun. Kinang NINIKNI Allahn nunumbasi unubam sali 
imbibag ambeg ngi amuhuben hondog eneplug lahun. 
8NINIKNI Allahn ineyap timin ulug hat halukema laruk lit humbahaku fug. 
Ari fahet hakol hahun fug,” ibag. 

Suwesingga aru fam hahareg ane hundig-hundig hiyag isaruk lamuhup ibag 
ane 

9 NINIKNI Allahn ari-ari turuk lamuhup ulug komo eneptukon Musa inowen 
suwesingga fam haharoho imbibareg peti e sali roho wirihon Allahn tohon 
foroho inap imam Lewi inap arimano men Israel inap onowesi men og isibag. 
10-11Og isaruk lit it unubam te, ”Mo ilig am wirig am turukmu mo sabiron 
fam paleg angge werehon elehap turuk lamuhup li itano suwesingga aru 
Israel inap iniline henele hi roho uruk lamuhup. Nit lekma laruk lit o sabo 
wiroho nohil laruk latukuk ane fahet wenggel haruk lamuhup sambil ino 
Allah NINIKNI ubam sembahyang ul ulug Aren hiyag hisahu ambeg waharuk 
lamuhup. 
12Wamuhupmu ap, hiyap, malik, ap pohon arimanowen holukag ulug palu 
eneptuk lit suwesingga aru hikit toho hiyag isaruk lamuhup halug it inindi 
anggar aruhumu Allah NINIKNI fahet enekol toho wereg lit haharehon aru 
hikit toho turuk lamuhup. 
13Ari roho hiyag isaruk lamuhupmu hit hunumalikisi haharehon aru 
enepeleg tehon arimanowen holtuk lit inindi anggar aruhumu onoluk wereg 
li kinang ik Yordan paloho kuhupteg welamuhup ambehen oho NINIKNI Allah 
fahet enekol toho welamuhup,” ulug hiyag isibag. 

Musa war atukon horog tegma Allahn ele hiyag itfag ane 

14Hiyag isibagma NINIKNI Allahn Musa fam ele hiyag utuk lit, ”War aruhunon 
ketiya horog tehen hun Yosua wol timihinteg An men Ambi Atuk Ibam 
hondoholug watmihinmu tu men tu men turuk laruhun ulug hiyag itmin,” 
ibagma Musa men Yosua men Allah men Ambi Atuk Ibam ino watfag. 
15Watfagma NINIKNI Allah hina anggulog fam o ino sokolma inam atfag. 
16Inam atfareg NINIKNI Allahn Musa fam ele uruk lit, ”We tot welamuhukteg 
war aruhunmu humalikisi Israel inap unubam An numalikisi welamuhup 
ulug sali emberikikon ino it arimanowen pisan isaruk lit An enembol yig 
nutuk lit kinang kuhup ambeg wereg inaben nunumba ulug wel eneptukon 
arimano iren oho wel eneptuk lamuhup. 
17Ari eneg turuk lamuhup halug An nahummu het-pet haruk lit yet isamin 
fug ulug norohole saloho weregma it mondabi siyag amuhup. Alem angginon 
eke hag eke hag unubam atukmu Ninikni Allah nit sehelimu wereg elegma 
ari obog toho nunubam teko laruk ulug onoluk aruhu. 
18An numbahalug aben nunumba ulug wel eneptukon arimano iren oho wel 
eneptuk lit siyag-siyag ane eneg turukon ari fahet Anden let enepmin fug 
ulug norohole saleg lit eneg welaruhuk. 
19Sini fobik iminon ino haren hahare femihinteg Israel inap enemuwen 
enembilik fam se roho uruk lamuhuben milal eneptuk lamihin. Fobik oho 
sini aru feneyen Israel inaben siyag ane turukon inam aruhu. 
20Anden kinang fanoma unumbasi fam hiyag isiyag ambeg hondog eneplug 
lahukmu enehum ouk toho naruk lit enebe oho fit taruk lamuhup. Ari roho 
eneg turuk lit An numbahalug aben nunumba ulug wel eneptukon iren oho 
wel eneptuk lamuhup. An fahet inirimen Anden sali unubam emberikik ane 
pisan isaruk lamuhupmu 
21alem angginon ekeyon-ekeyon unubam atuk laruhu. Unubam atuk 
laruhumu sini fobik iminon ino it unumalikisiyen oho enepeleg am fug angge 
uruk lamuhubon ari feneyen iren siyag ane turukon inam aruhu. Ketiya oho 

Anden kinang hiyag isahuk ambeg uwan hondog eneplug la fugmu it 
inindimuwen siyag ane wenggeltukon ari An noluk,” ibag. 
22Allahn hiyag itfag sambil ino eneg Musan sini ino haharoho imbibareg 
Israel inap milal eneptuk latfag. 
23 Milal enepfagma NINIKNI Allahn hun Nun amloho Yosua fam ele uruk lit, 
”Hat hindi wirik toho wereg lit Israel inap kinang hiyag isahuk ambeg ngi 
amuhuben hondog eneplug lahun. An hat men welaruhuk,” ibag. 
24Allahn ari-ari turuk lamuhup ulug hiyag itfag ane Musa inowen il misig 
oho umbusuk fug angge suwesingga fam haharoho imbibareg 
25Lewi inap peti e sali roho wirihon Allahn tohon forohowon unubam hiyag 
isaruk lit, 
26”Suwesingga aru peti ino iraham imbik lalihip. Suwesingga haharoho 
werehon ari feneyen Israel inaben siyag ane turukon fag amag ulug imbik 
lalihip ambeg eneg welaruhu. 
27It ununggul uwag ine anggolo wereg lit Allah ele ying turukon ino an kim 
isaruk lahi. An noluk welahi li oho it arimanowen NINIKNI Allah ele holtuk 
eleg angge re an war aruhukmu At ele hum toho ying turukmen eneg 
welamuhup. 
28Ari fahet ketiya Israel inap onowesi men sehen seneg inap milal eneptukon 
men wol eneplihipmu nambeg wamusama pohol men kinang menen yet 
nenesugmu anden alem ihiyon fahet hiyag isamin. 
29An war aruhukmu ap arimanowen anden hiyag isarikik ane embeseruk lit 
unubabut siyag anggolo roho welamuhup angge re an noluk. NINIKNI Allahn 
telep fug peruk ane eneg turuk lit At indi siyahap turuk lamuhupmu alem 
angginon unubam aruhu,” ulug hiyag isibag. 

Musan sini uruk latfag ane 

30Hiyag isibareg Musa inowen Israel inap obog toho onolohotman sini il 
misig oho umbusuk fug angge hiyag isibahon tu, 

Ulangan 32 

1”Anden iminon aru poholen oho kinangen oho holeg lamek! 
2Osit inggilangge fene pilabik waharuk hag toho anden ap hiyag isaruk 
lahiyonen oho turuk lamag. Hibilil ino hoholangge fene wamburuk hag toho 
an nele ari welamag. 
3 NINIKNI Allah unuk anden suwap turuk lahi. At eneg suwon ulug wel turuk 
lamek! 
4 NINIKNI Allah helep suwon hag toho weregma alma sakoma heriyeg lahe. 
Aren we fano ane turuk lit ap obog toho let eneptuk. Ele si ane uk fug angge 
sali emberukon hikit toho eneg turuk. 
5Hit hunubabut siyag toho wereg lit At olohotman hare ane eneg turuk lahep. 
At umalikisi hag toho welahep fug. 
6 NINIKNI Allahn fano ane nunubam turukon ino niren siyahon fam ayeg 
wabul peruk lahep? Hit hinindi anggat teg eleg hinap welahep! At inowen 
wal henepfareg hinikni yuhon hag toho fet henesug lit wereg eleg? 
7Indam teko libag ane wenggel haruk lamek! Nangginfag ulug hiniknisi kapal 
isahupmu iren hiyag hisahup. 
8 Allah palimuwon inowen ap ununggul unuk obog toho wal enepfareg it 
arimanowen kinang seneg lamuhup ulug wal-wal og isaruk lit aben 
nunumbasi ulug wel eneptukon arimano wal tanehen ap ununggul unuk 
misig-misig fet enesug lamuhup ulug hiyag isibag. 
9Yakub umalikisi arimano eneg Anden fet enesug laruhuk ulug 
NINIKNI Allahn mumal enepfag. 
10It arimano lekma ap wereg lam fug teg ke larukmen hiyag enepfareg An 
nanggengge ulug wanggi waroho fet enesug latfag. 
11Suwe kut inowen numalik lam-lam lawag ulug milal eneptukmen malik 
misig ine elehen mako wamburuk halug aherabul wiriloho senetug aherabul 
apma walug laruk. 

12Ari hag toho NINIKNI Allah inggarehen umalikisi og eneplug libag. Og 
eneplug larukmu aben nunumba ulug wel eneptukon arimano misig oho At 
iraham welatfag fug. 
13Tom humon oho seneg lamuhup ulug Aren umalikisi hiyag isarisi. 
Ininggarehen yatuk angge men kin ahaluwe helep elman wamburukon men 
naruk latusa. Helep eneg wereg ke arimanowen oho e zaitun wilip atukmu 
ahaluwe anggolo walug waharuk latusa. 
14Enembohom sapi, kambing, domba arimanowen ag owe anggolo atukmu 
enembohom umalik sei anggolo reg latisi. Roti anggen fanowon men anggur 
ahaluwe unduk fanowon men eneg naruk latusa. 
15Allah umalikisi enehum ouk toho naruk lit enebe fit taruk latusareg wamen 
ap fam hag sururup turuk hag toho iren Allah wal enepfag ahun ino fahet 
inirimen let eneptuk latisi ahun ino embeserusa. 
16Aben nunumba ulug wel eneptukon arimano iren oho wel eneptukmu 
Allahn indimu olok haruk latisi. 
17 Iren mungguwat Allah hag toho wereg elehon unubahet hubu lahaptuk 
latusa. Iniknisiyen enepeleg latfag angge famen unumalikisiyen we ket eneg 
onoluk atisimu enekol toho wereg. 
18Allah indag enepfahon ino helep suwon hag toho weregma alma sakoma 
heriyeg latusa angge famen enepeleg atusa. 
19 NINIKNI Allahn yet isarukmen umalikisiyen indi siyahap turuk latuson ari 
fahet At inggik kobog isarisi. 
20At ele uruk lit, ’Let enepmin fug ulug norohole saloho wereg lit 
nangginuhup ulug yet enesug laruhuk. Ap arimano ununggul uwag ine 
anggolo reg lit inindi wirik toho wereg elehen An numbaharuk. 
21 Usangge Allah hag toho fuhon ino fahet tu Allah hag toho wereg ulug 
wirim turuk ane inowen An nindi siyag atisimu Anden ap yatmon mun ane 

man ane enepeleg inap numalikisiyap enebuhukon fahet it inindi siyag 
aruhu. 
22An nolok het-pet haruk lahiyon ino indok ambulpul hag toho wilip 
aruhureg kinangma wereg angge obog toho naruk lit kinang apma ap 
warehon wereg ambeg oho nil laruk lit tom humon alem oho obog toho nahu. 
23Tog minggin Anden tohon obog toho fam unusuruk lit alem angginon eke 
hag eke hag unubam emberuk laruhuk. 
24Suburu obok men inahan men ouk alem suwon eke oho unubam atukmu 
war atuk lamuhup. Anden olomeneyen senggel enebukag ulug mon 
enebuhukmu pisanggo olokonen oho fato eneptuk laruhu. 
25Selman tog fam unusurukmu olma werehon arimano enekolen war 
amuhup. Malik kabiniyonet hiyap tuhumonet malik fuwon oho ap sabalon 
oho war amuhup. 
26It ununuk mondabi eleg amag ulug obog toho unusele angge famen 
27Israel inap men seli roho werehon arimanowen enele hemet toho uruk lit, 
’Nit nininggarehen unusurukuk,’ uhup tohon mondabi elehap enebuhuk fug. 
An Allah namuwen unusuhukon fahet ap seliyon arimano inindi sohu roho 
welamuhup fug,’ uruk. 
28Israel inap inindi anggat teg elehen fuki roho wenggeltuk eleg. 
29Inindi hebel alep halug nangginuhuk ulug fano roho wenggel haruk lalep. 
30Ap misihen Allah umalikisi teng-teng angge 1.000 nangginoho mug isa reg? 
Ap pirenen ap inggili-anggolo 10.000 ke roho yanggal enebuk teg? 
NINIKNI Allahn umalikisi ili og eneplep angge famen inggik kobog isarisimu 
ap seliyon ininggikmu amuhup. 
31Allahn umalikisi Israel inap ili og eneptuk hag toho nit ili og neneptukon 
eke wereg eleg ulug ap seliyon arimanowen onoluk atisi. 

32O Sodom Gomora inap onolok toho welatfag hag toho ap seliyon arimano 
oho wereg. Hele anggur anggen sig anggolowon aben narukmu war atukon 
hag toho it unubabut wereg. 
33Pisanggo olokonen ap unusimin ulug fato eneptuk hag toho iren oho turuk. 
34Ap seliyonen Allah umalikisi unubam siyag ane turukon ino fahet 
NINIKNI Allahn apeleg am fug angge indimu wenggel haruk lit welaruhu. 
35  NINIKNI Allahn ir oho ayeg waroho unusurukmu mako wamburuk lit war 
amuhup. Siyag amuhup sambil ino horog teg. 
36  NINIKNI Allahn umalikisi inine mondabi eleg atukmu yet isahureg 
namingmingangge nindiyen ulug ili og enebik waruhu. 
37Waruhureg Aren umalikisi kapal isaruk lit, ’Hiren nunumbasi ili og 
neneptukon ulug wel eneptuk lahebon arimano kema wereg? 
38Hiren wam sei men anggur ahaluwe men emberuk lahebon iren naruk 
angge re ketiya wamusareg ili og henebik wamag! 
39We An namu eneg Hinikni Allah welahi. An hahon winon eke wereg eleg. 
Anden ap unusuruk lahi, ap onolukap eneptuk lahi. Anden ap yowil toho 
unusuruk lahi, ap hihir eneptuk lahi. Anden watmin perukon arimano ap 
misihen oho An ninggikmuwen teloho windat enebuhu fug. 
40An mondabi noluk welahiyonen ninggik leho lit nele tik-tem toho uruk 
lahiyon tu: 
41Karog Anden tohon umbagpag turukon ino Anden umaho felug An fahet 
inirim teg lit nele ying naptuk inap arimano ayeg waroho unusuhuk. 
42Anden ap onoluk angge sen enebuhukon oho ap tog sinar unusuhukon oho 
pinggi unusuhukmu tog minggin Anden tohon arimano fene mep eneg aruhu. 
An men tog abul ulug waharukon arimano obog toho Anden karog fam 
unusuhuk,’ uruk. 
43 Umalikisi unusuruk inap NINIKNI Allahn hebeloho unusurukon fahet hit 
kinang atogman atogma welahebon obog tohowen Allah umalikisi ununuk 

suwap eneptuk lamuhup. Allah ele ying turuk inap arimano Aren unusuruk 
lit umalikisiyen siyag ane turukon eleha feselug enengginang oho fanowap 
turuk,” 
44ulug Musa men hun Nun amloho Yosua menen Israel inap obog toho 
onolohotman sini aru uruk latfag. 

Musan ele fotog-fotogma Israel inap hiyag isibag ane 

45Allahn hiyag itfag ane obog toho Musa inowen Israel inap hiyag isibareg 
46nin ele uruk lit, ”O yoho anden hiyag hisaruk lahiyon obog toho 
hinindimuwen wenggel haruk lit hunumalikisi hiyag isaruk lamuhupmu iren 
oho NINIKNI Allahn komo neneptuk ane hikit toho turuk lamuhup. 
47Aren komo neneptuk ane aru si-si ane uruk puk fug angge nonoluk 
welamuhuk ane hiyag nisaruk peruk lamuhup. Wene ari hikit toho turuk 
lamuhup halug hit kinang ik Yordan paloho kuhup ambeg ino amusun toho 
welamuhup,” ibag. 

Allahn war aruhun ulug Musa hiyag itfag ane 

48 Ari ibag sambil ino NINIKNI Allahn Musa fam ele uruk lit, 
49”Moab kinangma o pumbuk Yerikho fuma fil tom wereg ke o Abarim 
lahunteg tom Nebo fam lahakun. Lahakunteg kinang Kanaan Israel inap og 
isahuk ambeg ino yet hahun. 
50Hot Harun ino tom Hor fam war atisi hag toho har oho tom lahakunon ino 
famen eneg war aruhunteg humbasi men mangno aruhun. 
51Hit hunumalikisi Israel inap men Zin lekma o pumbuk Kades horogma ik 
elerukmu o Meriba wereg lit hit pirenen An fahet awiya waruk lit Israel inap 
onolohotman wel naptuk latikip fug. 
52Ari fahet kinang humalikisi hiyag isahuk ambeg ino hat kuk fug angge 
yatman eneg yet hahun,” ulug hiyag itfag. 

Ulangan 33 

Musa inowen Israel inap ununggul unuk obog toho Allah unuk fam hi enepfag 
ane 

1Allah amingmingangge Musa ino war atukon horog teg li Israel inap 
arimano Allah unuk fam hi eneptuk lit, 
2”NINIKNI Allah tom Sinai famen waharuk lit mo lahik waharuk hag toho tom 
Edom feneyen asinandi pilabik libag. Tom Paran ino famen At umbagpag 
turukon seleg ino umalikisi unubam yarik watfag. Waharukmu otsi malaikat 
teng-teng angge winag isa fug toho walinggoho kilabegma At inggik pikit 
filen indok ambulpul turuk latfag. 
3 NINIKNI Allahn umalikisi tem toho indi isaruk lit An nindi pulmu welamag 
ulug inggiken sen enesug. It arimano At uyug alma heriyeg lit ele fuki roho 
holtuk. 
4Allahn komo enebuhun ulug Musa hiyag utukmu aren nit milal neneptisiyon 
arimano niren ngi atukuk. 
5Israel inap ununggul unuk obog toho onowesi men palu atusama 
NINIKNI Allahn it Inikni suwon raja atisi,” ibag. 
6Musa inowen ununggul unuk Ruben inap unubahet uruk lit, ”Ruben inap 
enebe we tor angge wereg angge famen eleg amuhup fug,” ibag. 
7Ununggul unuk Yehuda inap unubahet ele uruk lit, ”NIKNI Allah, Yehuda 
inaben enele uruk lit, ’Haren hondog neneplug nonori men misigmu palu 
nenebin,’ urukon hol himin! Haren it inibikit atuk lit unusul peruk inap men 
tog abik lahun,” ibag. 
8 Ununggul unuk Lewi inap unubahet Musan ele uruk lit, ”Allahn fobik tuhuk 
peruk ane nonoluk amag ulug enehangge hik isarukon Urim men Tumim 
men hiren foroho lamuhup ulug Hat Allahn Lewi inap Hat men ininggik 
ahandip toho werehon arimano unubam emberikin. An wenggel niyawag 
ulug o Masa inowen wal isaruk lit ik elerukmu Meriba suwahal unubam uruk 
latikin. 

9Lewi inap arimanowen iniknisi inisingasi onori unumalikisi men inindi 
isanggoma teberuk lit we Hat eneg inindi pulmu emberuk latusa. Hat hele 
holtuk lit it unubam sali emberuk latikinon hikit toho turuk latusa. 
10Numalikisiyen ari-ari turuk lamuhup ulug Haren komo eneptikin ane iren 
milal eneptuk lamuhup. Iren wam waroho yaltuk lit Hat hubahet hubu 
lahaptuk lamuhup. 
11 NIKNI Allah, inine roho welamag ulug let enebuhun. Iren fano roho yabuk 
wituk ulug hahiyeg toho welaruhun. It unubahet inirim peruk inap arimano 
unuwag sombo roho lahap enebuhunmu in amuhup fug,” ibag. 
12Ununggul unuk Benyamin inap unubahet Musan ele uruk lit, ”It 
arimano NINIKNI Allah indi pulmu wereg. Aren likiya hupmu fet enesugmu 
inindi yuwag toho tom honggoleg ke wereg,” ibag. 
13Ununggul unuk Yusuf inap unubahet ele uruk lit, ”NINIKNI Allahn ap 
arimano enengginang fam osit pilabik waharukmu kinang apman oho ik 
anggolo wilibig waharuk laruhu. 
14Mo men pikalem men fano yatukmu anggen yihik feruk li itano anggolo 
atuk laruhu. 
15Tom amukasi wal tibahon arimano famen fano-fano angge anggolo wilip 
atukmu 
16it enengginang ke arimano anggenen keleg aruhu. NINIKNI Allah e alog 
ahen sehelimuwen ele ibahon inowen Yusuf inap arimano indi enesug 
laruhu. Ori sehelimuwen Yusuf ino palimu atfag angge re aren ondohowonen 
ondohowon arimano oho Allahn let eneptuk laruhu. 
17Yusuf inap arimano inine wam sapi uwaliyon hag toho wereg. Yusuf 
umalikisi Manasye inap enebe teng-teng angge men Efraim inap winag isa 
fug tohon men wam sapi farema werehon andimbuk ineyon hag toho 
unubabut wereg. Wam andimbuk fam ap unusimin ulug turuk hag toho it 
arimanowen ap o pumbuk winon-winon kinang atogma lawag ulug yanggal 
eneptuk lamuhup,” ibag. 

18Ununggul unuk Zebulon inap men Isakhar inap men unubahet ele uruk lit, 
”Zebulon inap arimano ik saho ahik paloho lalug fano-fano angge anggolo 
ayeg waroho walug waharuk lamuhupmu Isakhar inap oho inibam wereg lit 
fano welamuhup. 
19Nenentom suwon ino fam nit men ambiyeg wam fanowon siyag teg elehon 
Allah fahet waroho yaltuk lamuhuk ulug ap o pumbuk winon oho wol 
eneptuk lamuhup. Ik saho ahik ayegma yinggi wereg ke men ik ahum ke men 
laruk lit tung inap atuk lamuhup,” ibag. 
20Ununggul unuk Gad inap unubahet ele uruk lit, ”Gad inap kinang hili yat 
toho hiyag isahuwon fahet Allah wel turuk lamek! Olomeneyen ap unusimin 
ulug kema sap teg hag toho wereg lit Gad inap arimanowen ap seliyon 
ininggiket ununggulet kong-kong hik isaruk lamuhup. 
21Kinang mondabi fanowon hilahupmu ap suwon eke angginang oho it og 
isahup. Israel inap onowesi suwon arimanowen turuk hag toho 
NINIKNI Allahn ari-ari turuk lamuhup ulug emberisi ane hikit toho turuk 
lamuhup,” ibag. 
22Ununggul unuk Dan inap unubahet ele uruk lit, ”It arimano olomene 
kabiniyon o Basan fareman hik toho wilip atukon hag toho wereg,” ibag. 
23Ununggul unuk Naftali inap unubahet ele uruk lit, ”It enengginang ik 
Galilea yenggelehon famen tulug ik ambut fil weregma NINIKNI Allahn indi 
enesug lit anggen anggolo og isaruk laruhu,” ibag. 
24Ununggul unuk Asyer inap unubahet ele uruk lit, ”Allahn ap ununggul 
unuk winon indi uwalma teberuk lit Asyer inap eneg nindi pulmu wereg ulug 
fet enesug. Oriyen oho Asyer inap inindi enesug lamuhup. E zaitun anggen 
anggolo aruhumu ahaluwe arimano fam unuyug umatuk lamuhup. 
25Inibam walinggoho elehet oko kilabegma sok kurukon arimano ine angge 
besi fam wituk lit yuwag toho weregman eneg welamuhup,” ibag. 

26Musan nin ele uruk lit, ”Hit Israel hinap Hinikni Allah hahon winon eke 
wereg eleg. At palimuwon inowen numalikisi let enepmin ulug pohol keyen 
hina fene waharuk. 
27Indamen tulug ketiya oho inggiken leg henesug lit wanggi waroho fet 
henesugmen eneg welaruhu. Aren hit honolohotman ap seliyon yanggal 
eneptuk lit unusilihip ulug hiyag hisaruk latisi. 
28Yakub umalikisiyen ondohowon arimano welamuhup ambeg arimano 
poholman hibilil anggolo pilabik waharukmu roti anggen men anggur 
ahaluwe menen keleg aruhu. It ap winonen siyahap enebuk fug angge 
weregma enebe yuwag toho welamuhup. 
29 NINIKNI Allahn nit windat neneptuk hag toho ap o pumbuk winon ap san 
oho let eneptuk eleg ulug henehiyeg toho welamek! NINIKNI Allah hit fahet 
karog men sing men hag toho wereg lit hinibil atukmu ap seliyon obog toho 
unusuruk lamuhup. Ap seliyon arimanowen hinindi nesemek ulug heng 
heneptuk lamuhup angge famen hiren hinindi isa fug angge hunuyuhen 
sobit-sabar isaruk lamuhup,” ibag. 

Ulangan 34 

Musa war atfag ane 

1Welatfareg Musa ino Moab tonggoman o Yerikho yali fil tom Nebo fam 
laharuk lit atelma Pisga lahibag. Lahibagma NINIKNI Allahn kinang Israel 
inap hiyag isahuk ambeg yet himin ulug hiyag itfahon tu: Gilead kinang 
famen tulug ik eleruk fil o pumbuk Dan oho 
2Naftali inap enengginang oho, Efraim inap Manasye inap enengginang men 
Yehuda kinang hubula fil ik saho ahik ayeg keyen tulug 
3ik ambut fil lek keyen tonggo o Zoar men Yerikho e kurma anggolo wereg 
ambeg ino men honggoleg ke arimano obog toho hiyag itfag. 
4Hiyag itfareg Musa fam nin ele uruk lit, ”Humbasi Abraham, Ishak, Yakub 
unubam hiyag isaruk lit hunumalikisi fobikon kinang og isahuk ulug sali 
imbiyag ambeg tu fam hat kuk fug angge we yatman yet hehen,” ibag. 



599 

 

 
ALLAH WENE 

© 2018, Indonesian Bible Society. 
 

 
 

 

5Ari ulug hiyag itfagma Allah amingmingangge Musa ino NINIKNI Allahn tam 
sali imbibag ane hikit toho kinang Moab fam war atfag. 
6War atfagma NINIKNI Allahn o Moab kinang fam tonggoma o pumbuk Bet-
Peor fuma fil kinangma sale fisibag ambeg ino aben hibag fugmu ketiya oho 
enepeleg. 
7Musa indag atfag sali mo ilig am wirig am turukmen teng-teng angge 120 
atfagma war atfag. Ebe oho ine eleg am fug angge il oho hik am fug angge 
wereg lit war atfag. 
8At war atfagma umalikisi Israel inaben uba yatuk lit fong watukmen hup 
teng misihen nubam hilag hinahan 30 atfag. 
9Musa uwan war am fug lit an nubalmangge welaruhun ulug hun Nun 
amloho Yosua unggulmu inggik imbibagma NINIKNI Allahn indi anggar amag 
ulug ineyap turuk latfag. Ineyap turukmu Israel inap arimanowen Yosua ele 
holtuk lit NINIKNI Allahn Musa feneyen komo eneptuk latfag ane hikit toho 
turuk latfag. 
10 Allah wene hiyag isaruk ahun nabi Musa ino men NINIKNI Allah men 
onorohole ambimu enele uruk latfag hag toho Israel inap sehelimuwen ap 
winon eke in atisi fug. 
11NINIKNI Allahn hiyag isibag ane hikit toho Musa inowen Mesir inap onowe 
suwon men umalikisiyet amingminganggeyet unubam alem eke hag eke hag 
aben tuk fug tehon turuk latfag hag toho ap winon ekeyen oho turuk latisi 
fug. 
12Inggik ineyonen turuk latfag ane fahet Israel inaben enekol haruk latfag 
hag toho nin teko larukon yet haruk latukuk fug. 

Yosua 

Yosua 1 

Allahn Israel inap o Kanaan hondog eneplug kuhun ulug Yosua hiyag itfag ane 

1Allah amingmingangge Musa ino war atfagma NINIKNI Allahn Musa let 
turuk latfahon hun Nun amloho Yosua fam hiyag utuk lit, 
2”An namingmingangge Musa ino war atisimu Israel inap obog toho kinang 
Anden hiyag isahukon ino fam kuhuben ketiya wilip atmihinteg haren ik 
Yordan paloho hondog eneplug lamihin. 
3Anden Musa hiyag itikik ane hikit toho kinang hit hunuyuhen sobuhup 
ambeg arimano Anden hit og hisahuk. 
4Og hisahukmu lekma ik ambut filen tulug lahareg tom Libanon ik eleruk fil, 
ik suwon Efrat mo lahik waharuk filen o Het inap enengginang keyen tulug 
ik saho ahik suwon mo ubuk uruk fil ari obog toho hiren tohon aruhu. 
5Hat holuk weregma ap misihen oho hat apmayap habuhu fug. Anden Musa 
let turuk latikik hag toho har oho let haptuk laruhuk. Anden hat humbahuk 
fug angge hiraham eneg welaruhuk. 
6Hat hindi wirik toho wereg lit kinang Israel inap unumbasi we tik-tem toho 
og hisahuk ulug hiyag isiyahon ino haren it ngi amuhuben hiyag isahun. 
7Ari fahet we tem toho hat hindi wirik toho wereg lit An namingmingangge 
Musan wene hiyag hitisiyon obog toho hine roho seneg lit ke hareyon la fug 
angge we ke pikiron eneg laruk laruhun. Laruk laruhun ambeg arimanowen 
turuk laruhun ane fano teko laruk laruhu. 
8Musan suwesingga fam haharoho emberisiyon ino hapeleg am fug angge 
Israel inap unubam hiyag isaruk laruhun. Suwesingga ino fam hahareg ane 
hat hinggarehen likiya hupmu wenggel halug obog toho hine roho seneg lit 
o kema-kema laruk lit turuk laruhun ane fano teko lahu. 
9Hat hindi wirik toho welaruhun ulug Anden hiyag hutuk lahiyon aru holuk 
toho welamin. O kema-kema larukmu alem mun angge man angge inam 

aruhuwon fahet hakolen yuk lahun fug! An HIKNI Allahn let haptuk laruhuk,” 
ulug hiyag itfag. 

Yosuan o Kanaan kuhuk ulug Israel inap milal enepfag ane 

10Hiyag itfagma Yosua inowen Israel inap onowesi unubam hiyag isaruk lit, 
11”O sabo Israel ninaben wirig laheyon aru walinggoho lalihipteg hiyag 
isaruk lit: Hup pirenam welamuhukteg ik Yordan paloho kinang 
Allah NINIKNI inowen hiyag nisahuwon ino fam kuhuken suburu kema laruk 
lit narukon tug tulusan hiyag isa lalihip,” ulug hiyag isibag. 
12 Hiyag isibareg ap ununggul unuk Ruben inap men Gad inap men Manasye 
inap minggiroho winon unubam Yosuan hiyag isaruk lit, 
13”Allah amingmingangge Musa inowen hunubam ele uruk lit, 
’Allah NINIKNI inowen kinang ik Yordan mo lahik waharuk fil tuma yug toho 
welamuhup ulug og hisahu,’ ulug hiyag hisarisi ane fahet honoluk toho 
welamek. 
14Ari fahet hiyap malik wam hiren tohon ik Yordan paluk fug angge Musan 
hit hiyag hisarisi ambeg tu welamuhupmu hit henehako roho turuk hinap 
sehen seneko tam amuhupmu honori men ik Yordan fimag fil nindig 
amuhupteg it men let toho tog aptuk lamuhup. 
15Let eneptukmen eneg honori oho ik Yordan paloho le fikit 
Allah NINIKNI inowen hiyag isahu ambeg arimano yuwag toho welamuhup 
halug eneg hit Musan hiyag hisarisi ambeg tuma suhuloho wamuhupteg yug 
toho welamuhup,” ulug hiyag isibag. 
16Hiyag isibagma it arimanowen Yosua hiyag utuk lit, ”Haren hiyag 
nesehenon hikit toho niren turuk lit mon neneptuk laruhun ambeg oho laruk 
lamuhuk. 
17Musan hiyag nisarukmu holtuk latukuk hag toho haren hele hiyag nisaruk 
laruhunon oho holtuk lamuhuk. Allah NINIKNI Musa iraham welatisi hag 
toho hat hiraham oho welaruhu. 

18Mun ane man ane tilihip ulug haren nit hiyag nisarukmu ap san holuhu fug 
halug at ino war aruhu. Ari fahet hat hindi wirik toho welaruhun!” ulug 
hiyag itfag. 

Yosua 2 

Yosuan o Yerikho aluwarik lalihip ulug ap piren mon enepfag ane 

1 Hiyag itfagma o Sitim welatfag ambeg inowen hun Nun amloho Yosuan ap 
winon hiyag isa fug angge ap piren mon eneptuk lit, ”O pumbuk Yerikho 
men kinang Kanaan men aluwat ha lalihip,” ulug mon enepfag. Mon 
enepfagma ap piren itano o Yerikho libareg yaying turuk hiyap unuk Rahab 
ambeg kibareg ibam nohibag. 
2Nohorukmen ap ekeyen Yerikho inap onowe suwon fam, ”Yoho hubanggo 
Israel inap o tuma aluwarik wahasa,” ulug hiyag itfagma 
3Rahab ambeg isa lalihip ulug ap mon enepfagma libareg Rahab fam hiyag 
utuk lit, ”Ap hat hambeg wahason wilip nisa ma! It itano kinang tuma obog 
toho aluwabul ulug wahasa,” ibag. 
4-6Ap suwonen mon enepfahon arimano ambeg uwan wam fugmu Rahab 
inowen ap piren itano unubam hiyag isaruk lit, ”Hinawimu lahalihipteg 
hekel uwag andog toho foroho lahiyon apma hiraho latlihip,” ulug hiyag 
isibag anggeyen mon enepfahon arimano watfagma Rahab inowen hiyag 
isaruk lit, ”Ap ehebon itano nambeg wahasa angge famen keman wahasa, an 
napeleg. Hup atukmu sok o Yerikho pumbukmu kurukon ino labuk ohoma 
ap piren itano wilip ahasareg lahasa. Kema fil lahasa-o, an napeleg. Folo-folo 
mug eneplug lalihipteg sen eneplihip,” ulug hiyag isibag. 
7Ari ulug hiyag isibagma ap suwonen mon enepfahon arimanowen ap piren 
itano mug eneplug lul ulug o pumbukmuwen wilip atfagma sok elehetma 
kuruk ambeg lare fisibag. Lare fisibagma ap itano mug eneplug libareg ik 
Yordan paloho nindig atuk ambeg imbisik libag. 
8Libagma ap piren itano nohuk fug angge hinawimu weregma Rahab ino 
enembeg lahibareg 

9ap itano unubam hiyag isaruk lit, ”HINIKNI Allahn Kanaan kinang tu og 
hisarisimu hit ngi amuhup ane an noluk teg lahi. Hit ngi amuhubon fahet nit 
Kanaan ninap nenekolen nunuwag elek turuk lahe. 
10Hit o Mesiren wilip atukmu HINIKNI Allahn ik Longgop ino hit 
henelukeman lilohap tibag ane men, hiren ap suwon piren Amori inap 
onowesi ik Yordan lema fil welatuson Sihon men Og men unusirikip ane men 
fahet niren holtukuk. 
11Ari holtukukteg hit HINIKNI Allahn pohol ha kinang ha seneg ulug nit 
nonoluk atisimu ninindi anggin atuken hit honolohotman ninine roho tuk 
ane mondabi eleg atisi. 
12-13Ari fahet anden hit let henebihi hag toho hiren an nikni nisinga men nori 
ap angge hiyap angge men ap winon nit niniraham werehonet nunusuk fug 
angge nunumbahakupmu nonoluk welamuhuken HINIKNI Allah olohotman 
fag toho hiyag nutuk lit tem toho urusa puhuken enehangge embelihip,” ulug 
hiyag isibag. 
14Hiyag isibagma ap piren itanowen hebeloho hiyag utuk lit, ”NINIKNI Allahn 
kinang aru nit og nisahumu kik wamuhukteg hit hunusuk fug angge 
hunumbahakuk ulug sali emberuk lahe. Hunumbahakuk fug halug nit war 
amuhuk. We nit o Yerikho aru aluwarik waheyon fahet ap hiyag isa fug!” 
ulug hiyag itfag. 
15Elehet o pumbuk walinggoho ohowon ino Rahab ibam fam ahandip tegma 
Rahab inowen ap piren itano keyenteg sel fil fo reg latfahon ino fene hele 
ililoho pilap enepfag. 
16Pilap enepfareg Rahab inowen te, ”Ap mug heneplug lahason arimanowen 
hisahup tohon tom fam eremu hirag arik lalihipteg o hinahanam hiraho lit 
weregman ap arimano inibam wamuhup halug hit honori wereg ambeg 
lahup,” ulug hiyag isibag. 
17Hiyag isibagma ap piren itanowen, ”Nubam sali embelihip ulug heng 
nenebehenon hikit toho niren hat hubam tuhuk. 

18Tuhuken nit kinang tu fam kik wamuhuk sambil ino haren hele mut 
palehon tu nit pilap nenebehen ke ari enehangge ililoho pilabe fuhunteg hat 
hikni hisinga men hori obog toho hondoko kilap enebik waruhun. 
19Kilap enebik waruhunon arimano misig hat hibamen wilip aruhumu ware 
fusuhuk halug hiren te nunubam sali emberuson pisan isalug war aha ulug 
nit fahet siyag puhup fug angge famen ap misig hat hibam welaruhuwon 
olma weregman unusuhuk halug eneg alem nit nunubam aruhu. 
20Haren nit waheyon fahet Yerikho inap winon hiyag isahun halug sali 
emberuk laheyon aru hikit toho tuhuk fug,” ulug hiyag itfag. 
21Hiyag itfagma hiyap inowen te, ”Hiren ehebon hikit toho teko lahu,” ibareg 
lalihip ulug hiyag isibagma ap piren itano libag. Libagma Rahab inowen hele 
mut palehon ino ap piren pilap enepfag ke ino ililoho pilabe fibag. 
22Ap piren itano tom fam libareg hiraho lit weregman hup hinahanam 
atfagma it mug eneplug libahon arimano yami enebil larukmen eleg latfagma 
inibam suhuloho watfag. 
23Suhuloho watfagma ap piren itano tom famen wambibareg ik Yordan pal 
isalug Yosua ambeg suhuloho watfareg aluwat ha libag ane obog toho hiyag 
utuk lit, 
24”NINIKNI Allahn o Kanaan kinang ino nit nininggikmu og nisarisimu nit ngi 
amuhukon fahet Kanaan inap obog toho enekolen unuwag elek turuk,” ulug 
hiyag itfag. 

Yosua 3 

Israel inap ik Yordan paloho nindig atfag ane 

1Hiyag itfagma noholug likiyamon hubet Yosua in atfareg Israel inap obog 
toho inim o Sitim welatfag ambeg ino embeselug ik Yordan ayegma libareg 
sono ano ha ano ik paloho nindig amuhuk ulug ik ayegma nohik libag. 
2Ik ayegma ino weregman o hinahanam atfagma Israel inap onowesi arimano 
o sabo wirig latfag ambeg walinggoho hiyag isil laruk lit, 

3”E sali roho wirihon peti elma Allah Wene Numen haharehon kilabeg angge 
Lewi inap imam arimanowen paya roho walug larukmu yet isahupteg hir oho 
welahep ambeg embeselug it onombolim laruk lit 
4peti ino tot yat toho 1 kilometer tam larukmu iraham hop toho la fug angge 
ombolim laruk lamuhup. Kalem lahubon ari indam oho larikip fugmu 
henepelegma re peti ino ombolim lahup halug kalem nonghong uhup fug,” 
ulug Israel inap hiyag isil libag. 
5Hiyag isil libagma Yosua inowen Israel inap unubam hiyag isaruk lit, 
”NINIKNI Allahn sono aben tuk fug teg ane hit henesehelimuwen tuhuwen hit 
hunubabut hale feruk lamek!” ulug hiyag isibareg 
6nin peti foroho inap unubam hiyag isaruk lit, ”Peti ino paya roho walug hit 
tam atlihipmu Israel ninap honombolim ik Yordan paloho nindig amul,” ulug 
hiyag isibagma it tam atfag. 
7It tam atikim NINIKNI Allahn Yosua fam ele uruk lit, ”O yoho tu famen ak 
timinteg Anden Israel inap enesehelimuwen hat hunuk suwap haptuk 
laruhukmu Israel inaben indam Allah ino Musa iraham welatisi hag toho 
Yosua iraham oho wereg ulug onoluk teg lit hat hele eneg holtuk lamuhup. 
8Ketiya peti paya roho walug laruk inap ikma kulusareg pulmu kuk fug angge 
ilanma unduhuk lamusan hiyag isamihin,” ulug hiyag itfag. 
9Hiyag itfagma Yosuan, ”Allah HINIKNI ele imisiyon holik maniyek!” ulug 
Israel inap wol enepfareg 
10-11Yosuan te, ”Peti Ninikni Allah kinang obog toho senehon inowen tohon 
paya roho walug laruk inap arimano hit henelukema ik paloho larukmu yet 
isalihipteg Allah oluk werehon ino nit sehelimu wereg ulug honoluk atmisi. 
Aren o Kanaan inap, Het inap, Hewi inap, Feris inap, Girgasi inap, Amori 
inap, Yebus inap arimano obog toho hit honolohotman yanggal enebuhu. 
12Ari fahet ketiya Israel ninap nununggul unuk nisanggowen wal toho ap 
misig-misig eneko enemumu unduhuk feselihip. 

13Unduhuk feselihipmu peti ino paya roho walug laruk inap imam arimano 
unuyug ikma imbik kulusama ik Yordan pul ke kong toho ik eleruk filen 
waharukon yenggeltil lahamisi,” ulug hiyag isibag. 
14-15Israel inap ik Yordan paloho lahuk pibag li likiya hupmu osit eneg 
narukmu ik Yordan firuhuk latfag. Firuhuk latfag angge famen imam 
arimanowen ik Yordan paloho nindig amul ulug peti ino paya roho walug 
larukmu Israel inap oho o sabo wiroho welatfag ambeg embeselug 
onombolim libag. Libareg imam arimano unuyug ikma imbik kurukmen 
16-17ik eleruk fil yat toho o pumbuk Adam o Sartan horogma ik lar atfagma 
yenggeltil lahibareg ambut ik saho ahik fil larukon firig atfag. Firig atfagma 
imam arimano ik Yordan pulmu kinang lilog atfag ambeg unduhukmu Israel 
inap obog toho it iniraham keyen ik fimag fil nindig atfareg o Yerikho 
kinangon fam ik ayegma welatfag. 

Yosua 4 

Yosuan helep nisanggowen enehangge hutuk tibibag ane 

1Israel inap obog toho ik Yordan fima fil nindig atfagma NINIKNI Allahn 
Yosua fam ele hiyag utuk lit, 
2”Israel inap ununggul unuk nisanggowen wal toho ap misig-misig og 
enepmihinteg 
3hiyag isaruk lit imam arimano ik pulmu kinang lilog teg ambeg unduhuk lit 
weregma lalusareg helep nisanggowen walug yoho nohul peruk lahep ambeg 
imbik wamusan hiyag isamihin,” ulug hiyag itfag. 
4Hiyag itfagma Yosuan Israel inap ununggul unuk wal toho ap misig-misig 
enebe nisanggowen enemumu unduhuk fisibahon arimano wol enepfareg 
5hiyag isaruk lit, ”Peti NINIKNI Allahn tohon ino ik pulmu unduhuk ambeg 
lalihipteg Israel ninap nununggul unuk nisanggowen wirim toho helep 
nisanggowen ap wal taneg hunumaloma ha rulug watlihip. 
6Helep ha rulug watlihibon arimano NINIKNI Allahn Israel ninap let 
nenebehek ane nenepeleg aruhu rohon ulug enehangge hutuk tubul. 

Hunumalikisiyen fobik hit hunubam, ’Helep aruma nungge fahet hutuk 
teberikip?’ ulug umung hisahupmu 
7hiren hunumalikisi hiyag isaruk lit, ’Peti NINIKNI Allahn tohon ino paya roho 
walug laruk inap arimano ik Yordan ikma kurusareg nindig atukmen ik firig 
atisi ane nenepeleg am fug angge mondabi wenggel haruk lamuhuken helep 
aruma enehangge hutuk teberukuk,’ uruk lamuhup,” ulug Yosuan hiyag 
isibag. 
8Ari ulug hiyag isibag ane roho ap nisanggowen arimano ik pulmu 
libareg NINIKNI Allahn Yosua hiyag itfag ane hikit toho Israel inap ununggul 
unuk nisanggowen wirim toho helep nisanggowen walug watfareg it nohul 
pibag ambeg imbik watfag. 
9Imbik watfagma nin eke Yosua inowen peti paya roho walug laruk inap 
imam arimano unuyug ik pulmu sobig latfag ambeg helep nisanggowen 
hutuk tibibahon itano ketiya oho wereg. 
10Imam arimano ik Yordan pulmu unduhuk lit weregman 
eneg NINIKNI Allahn Yosua feneyen hiyag isibag ane roho Israel inap folo-folo 
ik Yordan paloho nindig atfag. Tibag ane ari Musan Yosua fam ibag ane hikit 
toho teko libag. 
11Israel inap obog toho ik fumag fil libareg weregma peti Allahn tohon paya 
roho walug laruk inap oho nindig atfareg Israel inap eneluke fil atfag. 
12Musan hiyag isibag ane hikit toho Ruben inap, Gad inap, Manasye inap 
minggiroho sehen seneko tam atfareg Israel inap winon enelukema nindig 
atuk latfag. 
13Israel inap tog abukon ik paloho libahon arimano obog toho teng-teng 
angge winag isa fug toho 40.000 NINIKNI Allah it inim weregma sehen seneko 
ik fumag fil libareg Yerikho kinangon fam ik ayegma welatfag. 
14Nindig atfag sambil ino NINIKNI Allahn Israel inap enesehelimuwen Yosua 
unuk suwap tibagma Israel inap obog tohowen Musa fahet enekol toho 

welatfag hag toho Yosua oluk weregma at fahet oho enekol toho wereg lit 
ele holtuk latfag. 
15Ari roho turuk lit weregman NINIKNI Allahn Yosua fam ele uruk lit, 
16”Peti paya roho walug laruk inap unubam ikman lahik wamusan hiyag 
isamihin,” ulug hiyag itfag ane roho 
17Yosuan ikman lahik maniyek ulug wol enepfagma 
18ik pulmuwen lahik watfag. Lahik waharuk lit unuyug lisoho walug ik 
ayegma sobit ha larukmen ik Yordan eleruk fil lareg latfahon ino husibareg 
tam firuhuk latfag hag toho fitfag. 
19Israel inap ik Yordan paloho nindig atfahon sali mo ino fam pikalem tamon 
larukmu hup numen atfagma nindig atfareg o pumbuk Gilgal o Yerikho yali 
fil o sabo wiroho welatfag. 
20O Gilgal inowen Yosuan helep nisanggowen ik Yordan ikman walug 
watfahon itano hutuk tibibag. 
21Hutuk tibibareg Yosua inowen Israel inap ele hiyag isaruk lit, 
”Hunumalikisiyen fobik helep hutuk tibihiyon aruma fahet kapal hisahupmu 
22hiren te, ’Nit Israel ninap ik Yordan pul ke minggiroho kinang lilog atisimu 
ik fuma nindihig waharukuk ane fahet enehangge hutuk teberukuk,’ ulug 
hiyag isaruk lamuhup. 
23NINIKNI Allahn nit nunumbasi iniline ik Longgop lilohap tibagma nindihig 
watfag hag toho Aren nit nonolohotman ik Yordan firiha ferisimu nindihig 
waharukuk. 
24NINIKNI Allahn tirisi ane ari fahet ap kinang atogman atogma werehon obog 
tohowen hol hahupteg Allah inggik ineyon wereg ulug onoluk aruhumu 
Allah nit NINIKNI fahet eneg enekol toho welamuhuben hunumalikisi hiyag 
isaruk lamuhup,” ulug hiyag isibag. 

Yosua 5 

1 NINIKNI Allahn Israel inap onolohotman ik Yordan lilohap tibagma nindig 
atfag ane fahet ap suwon Amori inap onowesi ik Yordan paloho mo ubuk 
uruk fil welatfahon men Kanaan inap onowesi ik saho ahik ayegma 
welatfahon menen hol hibareg enekolen Israel inap onolohotman inine roho 
tuk teg ane mondabi eleg latfag. 

Yosuan Israel inap enembilahap pal enepfag ane 

2Welatfareg o misihim sambil NINIKNI Allahn Yosua fam ele uruk lit, ”Helep 
habo hag toho umatmihinteg Israel inap indam enembilahap pal enepfag hag 
toho pal enepmihin,” ulug hiyag itfag. 
3Hiyag itfagma Yosua inowen helep habo hag toho umaho fibareg Israel inap 
enembilahap pal enepfag. Punu enembilahap pal enepfag ambeg ino unuk 
Ap Enembilahap Pal enepfag Ambeg ulug suwalfag. 
4-6Indam Israel inap o Mesiren wilip atfahon arimano obog toho enembilahap 
pal enepfagma wilip atfag angge famen lekma mase ril larukmen indag 
enepfahon arimano misig oho enembilahap paleg latfag fug. Mase ril 
larukmen eneg mo teng misigmen nubam hilag nuwalen 40 libagma ap sehen 
senehon o Mesiren wilip atfahon arimanowen NINIKNI Allah ele sobir isaruk 
latfahon ari fahet obog toho kalemman war atfag. War atfahon arimano 
enebe war am fugmu NINIKNI Allahn hiyag isaruk lit, ”Kinang mun angge 
man angge fano wilip atuk ambeg Anden hunumbasi unubam hit 
hunumalikisi og isahuk ulug hiyag isiyahon ino hit hinilen yet hahup fug,” 
ulug sali imbibag ane hikit toho it obog toho kalemman war atfag. 
7It war atfahon arimanowen unumalikisi kalemman unubalmangge indag 
enepfahon arimano enembilahap pal enepfag fugmu Yosuan eneg 
enembilahap pal enepfag. 
8Israel inap obog toho enembilahap pal enepfagma inibam o sabo wirig latfag 
ambeg wal taneg kibareg weregman yowil eleg atfag. 
9Enembilahap pal enepfag sambil ino NINIKNI Allahn Yosua fam ele uruk lit, 
”Mesir inaben hit mingming heneptuk lit apmayap heneptuk latuson o yoho 

Anden elehap turuk lahi,” ulug hiyag itfag. Hiyag itfag ambeg ino unuk 
Gilgal suwalfahon ketiya oho wereg. 
10 O pumbuk Gilgal o Yerikho hili-hilimu wereg lit pikalem ino larukmu hup 
nunggul hurikenam welatfareg o Paskah sambil sakan atfagma hup arik 
ohoma Israel inaben Allah olohotman seni Paskah esetuk latfag. 
11Seni Paskah esetfahon ino nibareg noholug likiyamon Kanaan kinangman 
wilip atuk angge wibareg suburu roti sig elehon men hom men wirako naruk 
latfag. 
12Kanaan kinangman wilip atuk angge nibag sul ino suburu manna Allahn 
Israel inap lekma weregma poholman og isaruk latfahon arimano imbisibag. 
Imbisibag li itanowen Israel inaben Kanaan kinangman wilip atuk angge 
eneg naruk lit welatfag. 

Allah otsi sehen senehon onowe ino Yosua ambeg watfag ane 

13Welatfareg misihim sambil Yosua o Yerikho horogma libareg yet harukmen 
ap misig karog leho lit olohotma unduhukmu yet hibag. Yet hibareg Yosua 
ap ino iraham libareg kapal haruk lit, ”Nare, an nibil atmin ulug wahen ano, 
nuwatmin ulug wahen ano?” ulug kapal hibagma 
14ap inowen te, ”Haren ehenon hikit toho wahi fug, an NINIKNI Allah otsi 
sehen senehon onowe welahiyon wahi,” ibagma Yosua ino aluke pilabeg 
kinangma sahung atfareg hi ruruk lit, ”An hat hamingmingangge nubam 
nungge ane hiyag nitmihin?” ulug kapal hibag. 
15Kapal hibagma Allah otsi sehen senehon onowe inowen Yosua fam hiyag 
utuk lit, ”Hat unduhuk lahen ambeg tuma Allah ngi reg lit werehen huyug 
hililip angge hog tibisin!” ibag ane roho Yosuan uyug hililip angge hog 
tibisibag. 

Yosua 6 

Elehet o Yerikho walinggoho kilabehon amu halog toho wambibag ane 

1O itano li Yerikho inaben Israel inap fahet enekolen sok elehet walinggoho 
ohowon fam kurukon lare fisibareg ap kuk wilip am turuk latfag fug. 

2Ari roho turukmu NINIKNI Allahn Yosua fam ele uruk lit, ”Anden Yerikho 
inap onowe suwon men sehen senehon enehako roho turuk inap obog toho 
hat hinggikmu og hitminon holuk toho welamin. 
3Hat humalikisi sehen senehon arimano misihim-misihim o pumbuk Yerikho 
elehet ohowon sel ke walinggik larukmen o falfalikenam aruhu. 
4Walinggik laruk lit peti elma Allah Wene Numen haharehon kilabeg angge 
foroho inap imam sabiren wam sapi andimbuk pinggong ele hag toho urukon 
sabiren seneko peti ino alukema laruk lamuhup. O sabiren angge imam 
itanowen pinggong ele il o pumbuk elehet ohowon sel ke sabirenam 
walinggik lahup. 
5Sabirenam walinggik lahupteg imam itanowen pinggong ele hum toho 
watukmu hol hahupteg Israel hinap obog tohowen henele ine roho ngik-ngog 
turuk lamuhup. Ngik-ngog turukmen elehet o pumbuk walinggoho ohowon 
ino amu halog toho wamburukmu Israel hinap henebe man-man pikit 
kuhup,” ulug hiyag itfag. 
6Hiyag itfagma Yosua inowen imam itano wol enepfareg hiyag isaruk lit, ”Hit 
henebe sabiren pinggong sabiren seneko tam larukmu winonen peti Allahn 
tohon ino paya roho walug it onombolim lalihip,” ulug hiyag isibareg 
7Israel inap obog toho unubam hiyag isaruk lit, ”Hit obog toho o pumbuk 
elehet walinggoho ohowon sel ke walinggik lalihiben maniyek! Hit sehen 
seneg hinap winon peti Allahn tohon alukema lalihip!” ulug hiyag isibag. 
8-9Ari ulug hiyag isibag ane roho sehen seneg inap winon tam atfagma imam 
enebe sabiren wam andimbuk pinggong ele hag toho urukon eke wal taneg 
seneg lit watil larukmu peti Allahn tohon it onombolim paya roho walug 
laruk latfag. Ari til king toho laruk lit fobik atfahon arimano peti Allahn 
tohon ombolim laruk latfag. 
10Yosua inowen ap arimano uwan la fugmu hiyag isaruk lit, ”Hit laruk lit 
henele urukmu aben hol hisahup tohon ngik-ngog tuk fug angge henele uk 

fug angge lalihip! We anden uhuk sambil eneg ngik-ngog tuhup!” ulug hiyag 
isibag. 
11Hiyag isibag ane roho Israel inaben peti paya roho walug o pumbuk 
Yerikho elehet walinggoho ohowon sel ke we misihim eneg walinggik libareg 
o sabo wirig latfag ambeg suhuloho watfareg nohoruk latfag. 
12-13Nohibareg Yosua ino hubet-habet in atfagma sono larukuk hag toho lul 
ulug ap sehen senehon winon tam atfagma peti foroho inap enebe sabiren 
pinggong wal taneg seneg lit watil larukmu peti Allahn tohon paya roho 
walug onombolim laruk latfag. Pinggong watil king toho laruk lit fobik 
atfahon arimano peti Allahn tohon ombolim laruk latfag. 
14Ininggik pireneg angge libahon oho we misihim eneg walinggik libareg 
suhuloho watfag. Ari roho misihim-misihim eneg walinggik larukmen o 
falfalikenam atfag. 
15Atfagma ininggik sabir angge o hil ket yinggirukmu Israel inap in atfareg 
tam libag hag toho o pumbuk Yerikho sabirenam walinggik libag. Winasul 
misihim-misihim eneg walinggik laruk latfag angge famen ari sambil eneg 
sabirenam walinggik libag. 
16Falfalikenam walinggoho libareg sabiren angge laruk lit imam itanowen 
pinggong ele hum toho watukmu Yosuan Israel inap hiyag isaruk lit, 
”NINIKNI Allahn o pumbuk aru nit nininggikmu og nesehekma ngik-ngog 
tiyek! 
17O pumbuk aru pin kuruk lit mun angge man angge werehon NINIKNI Allahn 
tohon aben hila fug teg ulug halog toho hik-hak isalihip. We yaying turuk 
hiyap Rahab inowen ap niren mon eneptukukon itano hirag eneptisimu at 
ibam werehon men onoluk welamuhuben embeselihip! 
18Siyahap tilihip angge hik-hak isaruk lit winon ninibam umbat ta lul ulug 
hirako walihip halug alem angginon nit Israel ninap o saboma welaheyon 
nunubam aruhu rohon ap misihen oho hirako wa fug! 

19Emas umbagpag turuk angge men perak ili rurukon men tembaga besi ine 
angge fam wirihon arimano obog toho NINIKNI Allahn ngi reg laruhuwen 
Allah fahet mun angge man angge foroho ambeg imbik laruk lamuhuk,” ulug 
hiyag isibag. 
20 Hiyag isibagma pinggong ele watukmu hol hibareg Israel inaben enele hi 
roho ngik-ngog turukmen elehet Yerikho walinggoho kilabehon amu halog 
toho wambibagma Israel inap enebe man-man we pikit o pumbukmu kibareg 
pin unusibag. 
21Pin unusuruk lit mun angge man angge o pumbuk Yerikho fam welatfahon 
ap hiyap sabalonet kabiniyonet wam sapi, domba, keledai arimano obog toho 
unusibag. 
22Obog toho unusuruk lit Yosua inowen ap tam o Kanaan aluwat ha libahon 
piren itano unubam, ”Yaying turuk hiyap Rahab ibam lalihipteg hiren at 
ubam sali emberikibon hikit toho hiyap ino men ibam werehon men og 
eneplug watlihip,” ulug hiyag isibagma 
23it piren itano Rahab ibam kibareg ikni isinga men ori men ap o ino 
welatfahon arimano obog toho og eneplug wilip enepfareg Israel ninaben o 
sabo wiroho welahe ambeg iraham welamag ulug imbisik libag. 
24Libareg o pumbuk ino mun angge man angge welatfahon arimano indokma 
yale fisibareg fano-fano angge emas, perak, tembaga, besi fam wirihon 
arimano obog toho wibareg NINIKNI Allah fahet foroho angge winon 
emberuk ambeg imbik libag. 
25Ari roho turuk lit yaying turuk hiyap Rahab inowen aluwat ha libahon 
itano hirag enepfahon fahet ori men at nim welatfahon arimano obog toho 
Yosuan unusuk fug angge imbisibagma hiyap inowen ondohowonen 
ondohowon Israel inap enesehelimu weregman eneg ketiya oho wereg. 
26 Israel inap o Yerikho pin kibag sambil ino Yosua inowen ele uruk lit, ”Ap 
san o Yerikho siyahap tihi ambeg aru suhuloho wiruhu halug NINIKNI Allahn 
alem angginon ubam umbuhu. O olun wahu sambil ino malik monggiyon 

war aruhu, o walinggoho elehet wahureg sok wiruhu sambil umalik 
ilabowon war aruhu,” ulug siyengge imbibag. 
27Siyengge imbibareg weregma NINIKNI Allahn Yosua let turukmu aren turuk 
latfag ane fahet o Kanaan inap obog tohowen holtuk latfag. 

Yosua 7 

Hun Akhan inowen Allahn ibahon imbisibag ane 

1 NINIKNI Allahn Israel inap hiyag isaruk lit mun angge man angge o Yerikho 
werehon umbuk fug angge obog toho eleha feselihip ulug hiyag isibag. Hiyag 
isibag ane ari Israel inaben sobir isaruk lit Yehuda ahun Zerah inowen 
endetfahon Zabdi amloho Akhan inowen Allahn eleha feselihip ibag angge 
eke hirako hilibag. Hilibahon ari fahet NINIKNI Allahn Israel inap unubahet 
olok hibag. 
2Olok harukmu Yosua inowen otsi enesehelimuwon hiyag isaruk lit, ”O Betel 
yali fil Bet-Awen horogma o Ai aluwat ha lahalihip,” ulug hiyag isibagma 
lahibag. 
3Lahibareg nin suhuloho watfareg Yosua hiyag utuk lit, ”O Ai pumbuk ino 
tot tehen nit abirangge siyahap tuhuk ulug lahakuk fug, we enebe tor angge 
2.000 ano 3.000 ano tog abik lahakuben hiyag isamihin. Ai inap we tor angge 
werehen hit obog toho lahakup ulug hiyag nisaruk lit angginap nenepmihin 
fug,” ulug hiyag itfag. 
4Hiyag itfag ane ari hikit toho enebe we tor angge 3.000 o Ai inap apmayap 
enebul ulug libag angge famen Ai inap fahet enekolen linggik-longgo ibag. 
5Linggik-longgo urukmu Ai inap arimanowen mug eneplug laruk lit sok o Ai 
pumbukmu kuruk ke famen tulug o Syebarim libareg pule wereg ambehen 
Israel inap teng misigmen nubam hilag sohowen 36 unusibag. Unusibag ane 
ari fahet Israel inap enekol anggolo hibag. 
6Enekol haruk lit Yosua men Israel inap onowesi menen enesum wan teg 
latfahon tararag toho hik isibareg fesi enebene lahaplug peti NINIKNI Allah 

Wene Numen haharehon elma kilabeg angge alukema enelenggen fam hur 
atfareg onorohole han kinangma sahung teg lit weregman eneg o hup atfag. 
7Yinggig lit Yosua inowen sembahyang ibahon tu, ”Allah 
Hat NIKNI welahenon, nungge fahet Haren an numalikisi aruma hondog 
eneplug ik Yordan paloho nindig arik waharikin? Amori inaben ininggikmu 
umbuhukmu unusukag ulug waharikin ano? Nit ik Yordan fuma fil pok atla 
fano. 
8Nikni, Israel inap aruma ap seliyon fahet enekolen linggik-longgo ehesama 
anden nungge ane imin? 
9Linggik-longgo ehesa ane ari Kanaan inap men kinang tu ngi roho wereg 
inap obog toho menen hol hahupteg nunusul ulug waling nenebik waharuk 
lit nit nununuk kinang tu famen eleha fusuhup. Ari tuhup ane ariyen Hat 
hunuk suwon siyag aruhu rohon ulug Haren nungge ane tuhun?” ulug 
Yosuan sembahyang ibag. 
10Ibagma NINIKNI Allahn Yosua fam ele uruk lit, ”Nungge fahet horohole 
kinangma sahung teg lit welahen? In amin! 
11Anden Israel inap unubam sali emberikikon suhan isaruk lit An nolohotma 
siyag ane turusa. Mun angge man angge o Yerikho werehon eleha feselihip 
irikik angge eke iren hilarusareg eleha fusuk angge famen enenggengge 
sehelimu hirako foroho lit wereg. 
12Ari turusa ane ariyen Israel inap ininggareg Anden eleha feselihip irikik 
angge hag toho atusareg ap seliyon apmayap enebuk fug teg lit it 
onolohotman enekolen linggik-longgo ehesa. Anden irikik ane pisan toho 
hilarikip angge ino hiren eleha fusuhup fug halug An hit men welaruhuk fug. 
13In atmihinteg Israel inap aruma An nolohotma wamuhuben haren it 
unubam hele uruk lit, ’Sono Allah men ambi amuhuk ulug hunubabut haloho 
welamiyek. Israel ninap NINIKNI Allahn ele urukon tu holeg lamek: 
Numalikisi Israel hinap welahebon, Anden irikik ane sobir isalug hilarikip 
angge eke hit sehelimu werehen hiren ap seliyon arimano apmayap enebuk 

fug teg lahep. Hilarikip angge ino eleha fusuhup halug eneg ap seliyon 
arimano apmayap enebuhup. 
14Ari fahet sono likiya hit hununggul unuk wal taneg welahebon iraroho in 
arik wamuhupmu ap tuwen hirako foroho ulug honoluk aruhuwen 
enehangge hunubam hik tuhup. Hik turukmu enehangge ino 
An HINIKNI Allahn puhuk ane hikit toho ap ununggul unuk sa fam aruhuwon 
arimano eneg enemumu unduhuk lamuhup. Enemumu unduhukmu it 
onowesi wal taneg werehon unubam nin enehangge ino hik tuhupmu onowe 
sa ubam aruhuwon ino otsi men enemumu unduhuk lamuhup. Enemumu 
unduhukmu ap sa ibam werehon unubam enehangge ino aruhuwon arimano 
oho enemumu kilig oko in arik lahup. 
15Kilig oko in arik lahupmu ap enehangge ino ubam aruhuwon inowen 
hirako hilarisi angge ino foroho ulug honoluk aruhumu aret anggenggeyet 
indokma hik isahup. An HINIKNI Allahn hit hunubam sali emberikik ane 
suhan isalug Israel hinap henesehelimuwen amben siyahon tirisi ane ari fahet 
ap ino war aruhu,” ulug hiyag itfag. 
16Hiyag itfagma likiyamon Yosua inowen Israel inap in arik maniyek ulug 
hiyag isibagma it ununggul unuk wal taneg welatfahon arimano iraroho 
unduhukmu enehangge unubam hik turukmen ununggul unuk Yehuda inap 
unubam atfag. 
17Yehuda inap arimano enemumu kilig oko in arik libagma unubam 
enehangge ino hik turukmen onowe Zerah otsi men unubam atfag. Hun 
Zerah otsi men enemumu in arik libagma enehangge ino hun Zabdi ibam 
welatfag inap unubam atfag. 
18Hun Zabdi ibam welatfahon arimano enemumu in arik libagma Yehuda 
ahun Zerah inowen ondohowon Zabdi amloho Karmi inowen indag tibahon 
Akhan ubam atfag. 
19Akhan ubam atfagma Yosua inowen at ubam ele uruk lit, ”Namloho, haren 
siyag ane tirikinon ino nit Israel ninap NINIKNI Allah iline fag toho uruk lit 

At unuk palimuwap timihin. Tor ane oho an nolohotman hirahuk fug angge 
haren tirikin ane obog toho an hiyag nimin,” ulug hiyag itfag. 
20Hiyag itfagma Akhan inowen hebeloho Yosua hiyag utuk lit, ”We tem ehen. 
Anden Israel ninap NINIKNI Allah olohotman siyag ane tirikikon tu hiyag 
hitmin: 
21Niren ap seliyon enenggengge hilarukukteg anden yet harukmen hilarukuk 
angge sehelimu wan turuk asum o Babilonia ahun ekeyen fano roho yihik 
ferisiyon eke men ili ruruk angge perak anggin te kilogram piren men emas 
anggin te kilogram misig pul ke minggiroho men weregma yet haruk lit an 
nangge lalep perikikteg oko walug lalug an nibam o sabo wirigmu imbik 
kirikikteg kinang fabuloho sale ferikik. Sale ferikik angge arimano 
onggorikmu perak ino saltikik,” ulug fag toho hiyag itfag. 
22Hiyag itfagma Yosua inowen hun aruwen hilarisi angge yami rik lalihip 
ulug otsi hiyag isibagma folo-folo Akhan ibam libareg olma kulug kinang 
fabuloho yet harukmen Akhan inowen hilibag angge obog toho kinangma 
salfag ambeg perak ino oho onggorikmu weregma hiyahibag. 
23Hiyahibag angge arimano obog toho Yosua otsiyen oko walug Yosua men 
Israel inap obog toho weregma watfareg NINIKNI Allah olohotma seleg toho 
imbibag. 
24Imbibagma Yosua men Israel inap obog toho menen Akhan ino senetfareg 
umalikisiyet anggengge obog tohowet ambohom sapi keledai domba men 
ibam o sabo wirihon men aren hilibag angge obog toho men walug o Akhor 
tonggoma libag. 
25Libareg Yosua inowen Akhan fam ele uruk lit, ”Haren nit siyahap 
neneptikin hag toho o yoho NINIKNI Allahn hat siyahap hapmisi,” ibareg 
Israel inap obog tohowen Akhan umalikisi men helep fam unusibareg it 
enebeyet Akhan anggenggeyet aren hilibag anggeyet mangno roho indokma 
yal enepfag. 

26Indokma yal enepfag ambeg emberimu helep lahabil lahibahon arimano 
ketiya oho wereg. Israel inaben ari roho tibag halug NINIKNI Allahn it 
unubahet olok haruk latfag ane eleg atfag. Hun Akhan ubam alem angginon 
ari imbibag ambeg ino unuk suwalfahon ketiya oho o Akhor tonggo suwaleg. 

Yosua 8 

O Ai pin halog toho siyaha fisibag ane 

1Welatfagma NINIKNI Allahn Yosua fam ele uruk lit, ”Hakolen yuk lahun fug. 
Anden o Ai inap onowe suwon men inibam pumbuk ino men enengginang 
walinggoho werehon men hinggikmu emberuk lahi. Ari fahet haren o Ai 
ilmig toho kuhuk ulug hotsi sehen senehon obog toho hondog eneplug 
lahakun. 
2Lahakunteg o Yerikho inap onowe suwon men unubam tirikin hag toho o 
Ai inap onowe men unubam tuhun. Ari turuk lit enenggengge oho 
enembohom oho o winama eleha feseruk latikip hag toho eleha feselep angge 
famen we ari sambil eneg huhulangge hilahup. O ino ilmig toho kul ulug o 
Ai ambol fil hirako wereg lit kahal enesug lamuhuben hotsi minggiroho 
winon hiyag isahun,” ulug hiyag itfag. 
3Hiyag itfagma Yosua otsi sehen senehon obog tohowen o Ai ilmig ta lul ulug 
wilip amuk oho lit otsi sehelimuwon enehako roho turukon teng-teng angge 
30.000 en enesug latfareg hiyag isaruk lit, ”O hubanggo hit tam lalihipteg 
4o Ai ino ambol fil elehet walinggoho ohowon horogma hirako wereg lit 
kahal enesug lamiyek. Kahal enesug lit henesehen wep toho welatlihip. 
5Kahal enesug lit weregman eneg sono likiya an notsi winon men o ino 
horogma lahukteg pin kul ulug turukmu o Ai inap arimano winasul turusa 
hag toho yanggal nenebul ulug o inowen wilip arik waharukmu nit it 
onolohotman linggik-longgo uhuk. 
6Linggik-longgo urukmu iren nit fahet winasul linggik-longgo urusa hag toho 
ketiya oho turuk ulug wenggel haruk lit nit mug neneplug larukmen eneg o 
ino embeselug yatma lahup. 

7Yatma larukmu hiren yet isahupteg hirako welamuhup ambehen wilip atug 
o ino ilmig toho kuhupmu hit HINIKNI Allahn o ino hininggikmu umbuhu. 
8O ino ilmig toho kuruk lit NINIKNI Allahn hiyag nisarisi ane hikit toho harep 
pisako olunap tubusuhup. Anden hiyag hisihiyon hikit toho eneg tuhup,” 
ulug hiyag isibag. 
9Hiyag isibag ane hikit toho ap arimano libareg o Ai ino kahal enesug lamul 
ulug o Ai men Betel men honggolegma Ai hubula fil hirako wereg latfag. 
Weregma hup ino sambil Yosua otsi winon pok atfahon men o sabo witfag 
ambeg nohibag. 
10Noholug likiyamon Yosua inowen otsi in arik maniyek ulug hiyag isibagma 
iraroho unduhukmu wal taneg kim isibareg Yosua men Israel inap onowesi 
men tam atuk lit o Ai lahibag. 
11Lahibareg Yosua otsi men o Ai horogma ik eleruk fil o sabo wirik libag. O 
sabo wirik libag ambeg ino men o Ai men honggolegma tonggo eke welatfag. 
12Yosua otsi men o sabo witfag ambeg weregma otsi tam libahon enebe teng-
teng angge 5.000 o Ai men Betel men honggolegma Ai hubula fil hirako 
welatfag. 
13Ari regma Yosua otsi sehen senehon anggolo welatfahon arimano luhaloho 
o Ai ik eleruk fil weregma otsi winon o ino hubula fil kahal enesug lit 
welatfag. Weregman hup atfagma Yosua otsi at men ambiyeg welatfahon 
arimano tonggo ino pulmu wambibag. 
14Likiyamon Ai inap onowe suwon inowen Israel inap arimano tonggoma 
weregma yet isibareg Israel inap winonen nit ninibam ambol fil hirako wereg 
lit kahal nenesug ulug apeleg toho wereg lit Israel inap tonggoma wambik 
waharuson arima unusul ulug otsi obog toho men o inowen wilip atug indam 
Israel inap men tog apfag ambeg lek horogma libag. 
15Unusul ulug larukmu yet isibareg Yosua otsi menen enekolen linggik-
longgo uruk hag toho turuk lit lek fil libag. 

16Linggik-longgo urukmu yet enesug lit ap obog toho o Ai welatfahon 
arimano palu arik maniyek ulug wol enepfareg inibamen wilip atug Israel 
inap mug eneplug laruk lit o ino embeselug we tot yat toho libag. 
17Israel inap mug eneplug lul ulug o pumbuk elehet walinggoho ohowon sok 
kuruk ke husoho embeselug libagma ap misig oho pok atfag fug. 
18Pok atfag fugmu NINIKNI Allahn Yosua fam ele uruk lit, ”Anden o Ai ino 
hinggikmu emberuk lahireg haren fit seneg lahenon ino leko o ino fil pil 
hamihin,” ulug hiyag itfagma Yosua inowen fit seneg latfahon ino leko o Ai 
fil pil hibag. 
19Pil harukmu yet hibareg Yosua otsi o pumbuk ino kahal enesug latfahon 
arimano folo-folo hirako welatfag ambehen wilip atfareg o ino kuruk lit 
harep pisako siyaha fisibag. 
20-21Ari turukmu o Ai inap arimano hebeloho enembol fil yet harukmen 
inibam pumbukmuwen hubu poholma laharukmu yet hibareg inine eleg 
atfagma wilip amul ulug turukmen ininggik pikit fil hare fil la fug teg latfag. 
La fug teg lit weregma inibam oho harep pisako siyaha feserukmu yet 
isibareg Yosua otsi men lek fil linggik-longgo uruk latfahon arimanowen ap 
mug neneplug wahason arima unusik lul ulug hebeloho it enembeg laruk 
latfag. 
22Israel inap lek fil libahon arimano suhuloho o Ai inap unusil waharukmu 
Israel inap o Ai pin kibahon arimano oho o inowen wilip atug unusul ulug 
enembeg waharuk latfag. Ari roho turuk lit o Ai inap arimano fuman-fuman 
himbit enesug lit mul unusurukmu ap misig oho wilip atfag fug. 
23We Ai inap onowe suwon ino senetfareg ar oho watep angge famen ebe 
oluk angge Yosua ambeg hondoholug libag. 
24Israel inap lek fil linggik-longgo urukmu o Ai inaben unusul ulug mug 
eneplug libahon arimano obog toho Israel inaben unusibareg hebeloho o 
pumbuk ino kik waharuk lit olma welatfahon oho obog toho unusibag. 

25O ino sambil eneg unusibahon abet hiyabet enebe teng obog sehelet obog 
12.000 unusibag. 
26Mul unusukag ulug Yosua inowen fit o Ai fil leho lit weregman eneg ap 
obog toho unusibag. 
27Unusibareg Israel inap arimanowen NINIKNI Allahn Yosua hiyag itfag ane 
hikit toho o Ai inap enembohom men enenggengge winon men huhulangge 
hilibag. 
28Hilibareg Yosua inowen o pumbuk harep pisako olunap tibisibag ambeg 
ino ketiya oho wereg. 
29Ai inap onowe suwon ino Yosua inowen e fam lahapfagma weregman eneg 
o hup atfagma otsi hiyag isibag ane hikit toho wareg angge ino e famen 
pilabe fik libareg sok o pumbukmu kurukon alukema hik isibag. Hik isibag 
ambeg emberimu helep lahabil lahibahon arimano ketiya oho wereg. 

Yosuan Musa wene Israel inap hiyag isibag ane 

30 O itano li Yosua inowen Israel ninap NINIKNI Allah fahet hubu lahaptuk 
ambeg ulug tom Ebal fam helep esengget watfag. 
31Helep esengget waruk lit NINIKNI Allah amingmingangge Musa inowen 
Israel inap hiyag isibag ane suwesingga fam paloho imbibahon ino hikit toho 
helep ine angge besi fam fele ruruk elehon eneko esengget watfag. Esengget 
watfag ambeg ino emberimu Israel inap arimanowen NINIKNI Allah fahet 
hubu lahabul ulug wam winon yaltuk lit winon Allah olohotma nul ulug 
esetuk latfag. 
32Helep esengget watfag ambeg ino Yosua inowen hun Musan tam Israel inap 
iniline haharoho imbibag awene ino helep misig fam paloho imbibag. 
33Paloho imbibagma Israel inap obog toho onowesi men ap suwon sehen 
senehon milal eneptukon men alem haloho emberuk inap men ap pohon it 
sehelimu welatfahon men peti Wene Numen haharehon elma kilabeg angge 
ino fuma-fuma walinggoho in arik libag. In arik libahon arimano minggiroho 
winon tom Gerizim fil winon tom Ebal fil unduhukmu it honggolegma Allah 

amingmingangge Lewi inap peti forohowon arimano unduhuk 
latfag. NINIKNI Allah amingmingangge Musa inowen Israel inap fuma-fuma 
unduhukmu Allah unuk fam hi eneptuk lamuhup ulug indam hiyag isibag 
ane hikit toho unduhuk latfag. 
34Unduhukmu Yosua inowen Musa wene suwesingga fam hahareg ane obog 
toho uruk lit Allah ele holtuk lamuhup halug fano welamuhup, At ele sobir 
isaruk lamuhup halug siyag amuhup ulug hiyag isibag. 
35Ari roho hiyag isaruk lit hun Musan indam hiyag isibag ane paloho 
imbibahon ino il misig oho umbusuk fug angge abirangge Israel inap obog 
toho abet hiyabet maliket ap pohon it men welatfahonet hiyag isaruk latfag. 

Yosua 9 

O Gibeon inaben Israel inap enele ying enepfag ane 

1Israel inaben ap seliyon obog toho apmayap eneptuk urukmu hol hibareg 
ap suwon-suwon ik Yordan hubula fil tom fam welatfahon men hebema 
welatfahon men ik saho ahik ayeg keyen tulug tom Libanon fam welatfahon 
men Het inap, Amori inap, Kanaan inap, Feris inap, Hewi inap, Yebus inap 
fet enesug latfahon arimanowen 
2nenele ul ulug palu atfareg inindi misig toho Yosua men umalikisi Israel 
inap men tog abik lahuk ibag. 
3Ari turukmu Hewi inap o Gibeon welatfahonen oho hun Yosuan o Yerikho 
men Ai men fam tibag ane hol hibareg 
4-5Israel inaben nit nunubahet yatma inap enemu waharuk pukag ulug sum 
miningon men unuyug hililip angge kiririp tohon hekel fam seleben tibahon 
men wan teg lit ikag onggorik warehon somug tag toho fanowap tibahon 
elma ik anggur ahaluwe hinanggohon men sum siyahon men enembohom 
keledai emberimu imbik lahibareg kalemma laruk lit narukon suburu roti 
anggen wirahowon lilohon fele-fele larukon walug libag. 
6Walug laruk lit o Gibeon inap arimano Israel inap o Gilgal iraham o sabo 
wiroho weregma libareg Yosua otsi men hiyag isaruk lit, ”Nit o yatman 

henembeg wahereg nit men hit men mangno roho welamuhuken sali 
nunubam imbiyek,” ibag. 
7Ibagma Israel inaben Hewi inap arimano unubam enele uruk lit, ”Nit 
yatman wahe ehep angge famen hit hinibam men nit ninibam men horogma 
welahereg mangno roho welamuhuk ulug hunubam sali umbuk fug teg lahe,” 
ulug hiyag isibag. 
8Hiyag isibagma Hewi inap arimanowen Yosua fam, ”Hat hamingmingangge 
wahe,” ulug hiyag itfagma Yosua inowen, ”Hit sa umalikisi o keman wahep?” 
ulug kapal isibag. 
9Kapal isibagma iren hiyag utuk lit, ”Ninikni, nit ninibam yitmi-yatma wereg 
lit hat HIKNI Allah unuk suwon fahet holtukuk. Aren o Mesir inowen turuk 
latfag ane men 
10Amori inap onowesi suwon piren ik Yordan yali fil o Hesbon welatisiyon 
Sihon men o Astarot welatisiyon Og men unubam tirisi ane men obog toho 
holtukuk. 
11Holtukukmu nit nonowesi men nonori ninibam werehon obog toho menen 
hiyag nisaruk lit, ’Hit lalihipteg kalemma laruk lit suburu narukon walug 
Israel inap enembeg lahupteg hiyag isahubon tu: Hit men nit 
henemingmingangge waheyon men mangno roho welamuhuken sali 
nunubam imbiyek uhup,’ urusa ane hikit toho wahe. 
12Lul perukuk sambil ino suburu roti anggen wiratukukon inahan tegma 
seneko ninibamen wilip atukukteg yat toho walug larukmen eneg lilog atuk 
lit fele-fele larisiyon tu yet hemek! 
13Ikag keron elma ik anggur ahaluwe hinanggoho wilip atukukteg yat toho 
walug larukmen eneg wareg latisiyon aruma men nenesum men nunuyug 
hililip angge men kiririp tirisiyon aruma oho yet haruk lit yatman wahe ane 
ino honoluk atmisi,” ulug hiyag isibag. 

14Hiyag isibagma Israel inaben hol hibareg NINIKNI Allah fam nanggintul 
ulug kapal ha fug angge pali wat enebulen suburu walug wahason we tor 
angge nul ulug suburu iren walug watfahon tor angge nibag. 
15Nibareg Yosua inowen nit men hit men mangno roho wereg lit hunusuhuk 
fug ulug sali unubam imbibag. Imbibagma Israel inap onowesi arimanowen 
oho tem toho ehe ulug hiyag isibag. 
16-17Sali unubam imbibareg Israel inap arimano wilip atug larukmen eneg 
hup hinahanam atfagma Hewi inap inibam o Gibeon men Kefira men Beerot 
men Kiryat-Yearim men libag. Libag ane ariyen Hewi inap inibam o Gilgal 
horogma nit nenengginang fam wereg ulug onoluk atfag. 
18Onoluk atfareg Israel inap arimanowen unuselep angge famen it onowesi 
arimanowen Israel inap INIKNI Allahn holeg lit weregma hunusuhuk fug ulug 
sali unubam imbibag angge re unusuk fug teg latfag. Unusuk fug teg latfag 
ane ari fahet Israel inap obog tohowen onowesi unubam enele onolok toho 
uruk latfag. 
19Ari urukmu onowesiyen it unubam enele uruk lit, ”Israel 
ninap NINIKNI Allahn holeg lit weregma it unubam sali emberukuk angge re 
unubam nonolok ane tuk fug teg lahe. 
20Niren tem ehe ulug hiyag isarukukon pisan isahuk halug Allah undama ahe 
laharuk lit alem angginon nunubam umbuhu rohon ulug unusuhuk fug,” 
ibag. 
21Ari ibareg onowesiyen nin hiyag isaruk lit, ”Unusila angge famen nit fahet 
e kahaltuk lit ik hinang nisaruk lamuhuben mingming eneptuk lamuhuk,” 
ibag ane hikit toho Hewi inap unubam turuk latfag. 
22Onowesiyen ibag ane ari hikit toho Yosua inowen Gibeon inap arimano 
wol enepfareg it unubam ele uruk lit, ”Hit hinibam nit horogma welahep 
angge famen nungge fahet kalem yitmi-yatman wahe ulug henele si ane 
nunubam irikip? 

23Henele si ane irikip ane ari fahet siyag amuhup! Hit nenemingmingangge 
wereg lit Nikni Allah ibam fahet e kahaltuk lit ik hinanggik larukmen eneg 
mondabi welamuhup,” ulug hiyag isibag. 
24Hiyag isibagma Gibeon inaben Yosua fam enele uruk lit, ”Hat HIKNI Allahn 
amingmingangge Musa feneyen hiyag hisaruk lit, ’Kinang ari obog toho hit 
ngi amuhuben ap o pumbuk obog toho mondabi elehap turuk lamuhup,’ ulug 
hiyag isarisi ane nit hat hamingmingangge welaheyonen oho hol harukukteg 
nit nunusuhup tohon ulug hambeg waharukukteg un ane hiyag hutukuk. 
25Ari fahet ketiya hat hinggikmu welahe. Haren fano pemihin ane hikit toho 
nunubam timihin,” ulug hiyag itfag. 
26Ari roho turuk lit Israel inaben Gibeon inap arimano unuselep angge famen 
Yosua inowen ili og enepfagma otsiyen unusibag fug. 
27Unusibag fureg Yosua inowen Gibeon inap arimano mingming eneptuk lit 
nit Israel ninap fahet oho NINIKNI Allah olohotma hubu lahaptuk ambeg fahet 
oho e kahaltuk lit ik hinanggik laruk lamuhup ulug hiyag isibag. Hiyag isibag 
ane ari hikit toho Allahn fobik An wel naptuk lamuhup ulug mumal tibag 
ambehen ketiya oho turuk. 

Yosua 10 

Yosuan Amori inap unusibag ane 

1Yosua inowen Yerikho inap onowe men unusibag hag toho o pumbuk Ai 
kibareg Ai inap onowe men pin unusibareg wereg lit o Gibeon inap Yosua 
ambeg libahon unubam hit men nit men mangno roho welamuhuk ulug sali 
imbibagma Gibeon inap arimano Israel inap enesehelimu welatfag. Sebe 
roho wereg urukmu Yerusalem inap onowe suwon raja Adoni-Zedek 
umalikisi menen holfareg inindimuwen peruk lit, 
2”O Ai pumbuk tot tegma o Gibeon pumbuk humon ap suwon raja wereg 
ambeg hag toho wereg lit ap obog toho enehako roho turuk angge famen 
Israel inap inibil atusa,” ulug enekol anggolo haruk latfag. 

3Enekol anggolo hibareg Adoni-Zedek inowen o Hebron inap onowe raja 
Hoham, o Yarmut inap onowe Piream, o Lakhis inap onowe Yafia, o Eglon 
inap onowe Debir enembeg lalihip ulug ap mon enepfagma libareg ap suwon 
arimano unubam hiyag isaruk lit, 
4”Gibeon inaben Yosua umalikisi Israel inap men mangno roho welamuhuk 
ulug sali emberuson fahet Gibeon inap unusuhuken nambeg wamuhupmu an 
men ambiyeg tog abik lahuk,” ulug hiyag isibag. 
5Ari ulug hiyag isibagma Yerusalem inap, Hebron inap, Yarmut inap, Lakhis 
inap, Eglon inap onowesi, it ap suwon fuwaben itano unumalikisi Amori inap 
sehen senehon men palu arik watfareg Gibeon inap unusuhuk ulug o Gibeon 
libareg waling enesug lit tog aptuk latfag. 
6Tog aptukmu Gibeon inaben Yosua o Gilgal weregma lalihip ulug ap mon 
enepfagma libareg Yosua fam hiyag utuk lit, ”Amori inap onowesi tom fene 
werehon obog toho mangno urusareg nit nunusul ulug ninibam kik 
waharusama nit hat hamingmingangge hinggik kobog nunubahamihin fug! 
Nit nenembeg folo-folo waruhunteg windat nenebuhun,” ulug hiyag itfag. 
7Hiyag itfagma Yosua umalikisi enembong se roho tog elma larukon arimano 
men sehen senehon winon obog tohowen o Gilgalen wilip atug libag. 
8Wilip atug larukmen NINIKNI Allahn Yosua fam ele uruk lit, ”Anden Amori 
inap hinggikmu embeminen it fahet hakol eleg toho lamihin. It arimano ap 
misihen oho hat apmayap habuhu fug,” ulug hiyag itfag. 
9Hiyag itfagma o Gilgalen wilip atug hubanggo eneg o Gibeon libareg Amori 
inap enepeleg toho weregman unubam tog kilabik libag. 
10Tog kilabik waharukmu Amori inap arimanowen yet 
isibagma NINIKNI Allahn enekolap eneptukmu inindi sohu rehen la-wam 
turuk lit weregma Yosua umalikisi menen Amori inap anggolo roho o 
Gibeonen unusurukmu nin wilip atug libahon arimano mug eneplug o Bet-
Horon horogma kenken keyen wamburuk lit o Azeko men Makeda men 
imbisik libag. 

11Israel inap onolohotman wilip atfareg linggik-longgo ibahon arimano o Bet-
Horon punumuwen altukmu wamburukmen NINIKNI Allahn osit humon 
helep hahon poholman pilabik watfareg unusil o Azeka imbisik libagma war 
atfag. Osit helep hahon inowen unusibahon arimano anggolo regma Israel 
inaben sehen fam unusibahon we tor angge unusibag. 
12 NINIKNI Allahn Amori inap arimano Israel inap ininggikmu og isibag 
sambil ino Yosua inowen NIKNI Allah fam heng timin ulug Israel inap iniline 
ele uruk lit, ”Mo, o Gibeon unggulmu la fug angge welamin! Pikalem, o 
Ayalon tonggo emberimu unduhuk lit yatuk lamin!” ulug sembahyang ibag. 
13Ibagma mo oho pikalem oho la fug angge we nikema unduhuk lit 
weregman eneg Israel inaben ap seliyon obog toho unusibag. Mo pohol 
pulmu weregman eneg misihim hunduko welatfareg mo ino ubuk ibag ane 
ari fahet suwesingga winon fam oho hahareg lit wereg. 
14Yosuan heng tibag ane NINIKNI Allahn hol hibag hag toho indam oho teko 
libag fuhon fobik oho teko lahu fug. NINIKNI Allahn Israel inap inibil atmin 
pibag sambil ari eneg Yosua ap kinangmon inowen heng ibag ane hikit toho 
turuk latfag. 
15Ari tibagma Yosua otsi men o Gilgal o sabo wirig latfag ambeg suhuloho 
watfag. 

Yosuan ap suwon fuwaben sen enepfag ane 

16Watfagma ap suwon fuwaben itano enekolen linggik-longgo uruk lit o 
Makeda horogma owikmu hirag arik libag. 
17Hirag arik libagma aben Yosua fam enele uruk lit, ”Ap suwon fuwaben 
itano o Makeda horogma owikmu hirako weregma yet isarukuk,” ulug hiyag 
itfag. 
18Hiyag itfagma Yosua inowen hiyag isaruk lit, ”Helep humon imbiloho owik 
elma lare fisik lalihipteg ap suwon itano wilip amuhup tohon ulug kahal 
enesug lamusan ap winon eke hiyag isalihip. 

19Hiyag isalihipteg HINIKNI Allahn ap seliyon linggik-longgo eheson arimano 
hininggikmu embehek angge re hiren kel ta fug angge it mug eneplug laruk 
lit fobik ahason unusik lalihip. Unusuruk lit it inibam pumbuk kuhup tohon 
ulug kahal enesug lamok,” ulug hiyag isibag. 
20Hiyag isibareg Yosua men otsi Israel inap menen ap seliyon anggolo 
unusibagma we tor angge eneg wilip atfareg inibam pumbuk walinggoho 
elehet oko kilabegma kibag. 
21Kibagma it seliyon arimano mulangge unusibareg Israel inap obog toho 
enebe fano roho Yosua o Makeda horogma o sabo witfag ambeg weregma 
watfag. Ari tibagma ap misihen oho enekolen Israel inap enebug uruk latfag 
fug. 
22Yosua otsi suhuloho watfagma Yosua inowen hiyag isaruk lit, ”Owik elma 
husoho ap suwon fuwaben itano wilip enebik lalihipteg an nambeg hondog 
eneplug watihip,” ulug hiyag isibag. 
23Hiyag isibag ane ari hikit toho libareg ap suwon fuwaben itano owik elman 
wiliboho Yosua ambeg hondog eneplug watfag. Ap suwon hondog eneplug 
watfahon itano o Yerusalem inap onowe, Hebron inap onowe, Yarmut inap 
onowe, Lakhis inap onowe, Eglon inap onowe men watfag. 
24Watfagma Yosua inowen Israel inap obog toho palu arik maniyek ulug wol 
enepfareg ap sehen senehon onowesi at men ambiyeg tog abik libahon 
unubam ele uruk lit, ”Nori, hunuyuhen ap suwon aruma enenduhunmu sobir 
isalihiben maniyek!” ulug hiyag isibagma watfareg ap suwon enenduhunmu 
unuyuhen sobir isaruk latfag. 
25Sobir isarukmu Yosua inowen otsi unubam ele uruk lit, ”Hiren turuk 
lahebon hag toho NINIKNI Allahn ap seliyon hit men tog aptuk lamuhup inap 
obog toho unubam turuk laruhu angge re henekolen yuk la fug angge hinindi 
wirik toho welamuhup,” ulug hiyag isibag. 
26Hiyag isibareg Yosua inowen ap suwon fuwaben itano pinggi unusibareg e 
fuwaben fam song toho lahabe fisik libagma weregman o hup atfag. 

27Mo ubuk ik ohoma Yosua inowen otsi hiyag isibag ane hikit toho ap suwon 
wareg angge itano e famen pilabe fisik wambik watfareg owik it tam hirag 
arik libag ambeg ino hik isibag. Hik isibareg helep humon imbiloho owik 
elma lare fisibahon ketiya oho wereg. 

Yosuan Amori inap enengginang winon ilmig tibag ane 

28O ino sambil Yosua ino o Makeda ilmig toho kuruk lit ap suwon otsi obog 
toho men unusurukmu ap misig oho wilip atfag fug. Wilip am fug angge 
weregma it obog toho abet hiyabet maliket unusuruk lit Yosua inowen tam 
o Yerikho inap onowe fam tibag hag toho o Makeda inap onowe fam oho 
tibag. 
29Ari tibareg Yosua otsi Israel inap obog toho men Makeda embeselug o Libna 
ilmig toho kul ulug libag. 
30Larukmu NINIKNI Allahn o Libna inap onowe suwon men oho Israel inap 
ininggikmu imbibagma Yosua inowen ap obog toho unusurukmu ap misig 
oho wilip atfag fug. It obog toho unusuruk lit Yosua inowen tam o Yerikho 
inap onowe fam tibag hag toho o Libna inap onowe fam oho tibag. 
31Ari tibareg Yosua otsi Israel inap obog toho men Libna embeselug o Lakhis 
libareg o ino ilmig toho kul ulug o sabo wiroho waling enesug latfag. 
32Waling enesugmu NINIKNI Allahn o Lakhis ino Israel inap ininggikmu 
imbibagma Israel inaben tog aptukmen eneg o hup misig atfagma o ino ilmig 
toho kuruk lit Libna inap obog toho unusibag hag toho Lakhis inap arimano 
oho obog toho unusibag. 
33Lakhis inap unusurukmu o Gezer inap onowe suwon Horam inowen it inibil 
atmin ulug watfagma Yosua inowen at otsi obog toho men pinggi 
unusurukmu ap misig oho wilip atfag fug. 
34It obog toho unusibareg Yosua otsi Israel inap obog toho men Lakhis 
embeselug o Eglon libareg o sabo wiroho waling enesug lit o ino ilmig tul 
ulug tog aptuk latfag. 

35Tog aptuk lit we ino sambil o ino ilmig toho kuruk lit Lakhis inap obog 
toho unusibag hag toho o Eglon inap arimano abet hiyabet maliket obog toho 
pinggi unusibag. 
36Unusibareg Yosua otsi Israel inap arimano men Eglon embeselug o Hebron 
ilmig toho kul ulug libag. 
37Libareg o ino ilmig toho kuruk lit Eglon inap obog toho pinggi unusibag 
hag toho o Hebron inap men onowe suwon men oho unusurukmu ap misig 
oho wilip atfag fug. Wilip am fug angge weregma it obog toho abet hiyabet 
maliket pinggi unusibag. 
38Unusibareg Yosua otsi Israel inap obog toho men o Debir ilmig toho kul 
ulug libag. 
39Libareg o Hebron inap men Libna inap men onowesi inim unusibag hag 
toho o Debir inap onowe suwon men unusurukmu ap misig oho wilip atfag 
fug. Wilip am fug angge weregma it obog toho abet hiyabet maliket pinggi 
unusibag. 
40Ari roho Yosua ino kinang ino atogman atogma tog abil laruk lit tom pulmu 
werehon men punu alo hubula fil werehon men tom alem ke yali fil werehon 
men anggen ke ik ambut fil werehon men ilmig taruk lit Israel 
inap INIKNI Allahn hiyag isibag ane hikit toho ap obog toho onowesi men 
unusurukmu ap misig oho wilip atfag fug. 
41Ari roho turuk lit Yosua inowen o Kades-Barnea famen tulug o Gaza men 
Gosyen kinang keyen o pumbuk Gibeon fam ap obog toho apmayap enepfag. 
42Israel inap INIKNI Allah inggarehen Israel inap unubahet tog aptuk latfag 
ane ariyen Yosua ino we misihim eneg tog abil laruk lit ap kinang ino fam 
welatfahon men onowesi suwon men obog toho apmayap enepfag. 
43Apmayap enepfareg Yosua otsi Israel inap obog toho men o Gilgal o sabo 
witfag ambeg suhuloho watfag. 

Yosua 11 

Yosuan hun Yabin otsi men apmayap enepfag ane 



631 

 

 
ALLAH WENE 

© 2018, Indonesian Bible Society. 
 

 
 

 

1Israel inaben ap arimano obog toho apmayap eneptusa urukmu hol hibareg 
o Hazor inap onowe suwon Yabin inowen Israel inap men ambiyeg tog 
abuhuken ap suwon-suwon wol enepmin ulug otsi mon enepfagma o Madon 
inap onowe suwon Yobab men Simron inap onowe suwon men Akhsaf inap 
onowe suwon men 
2ap suwon winon inibam ik eleruk fil tom fam welatfahon men Ik Sene 
Galilea ik ambut fil Yordan tonggoma welatfahon men hubula fil punu alo 
ke welatfahon men ik saho ahik ayegma o Dor kinang fam welatfahon men 
wol enebik libag. 
3Nin Kanaan inap yali fil hubula fil welatfahon men Amori inap men Het 
inap men Feris inap men Yebus inap punumu welatfahon men Hewi inap tom 
Hermon alma o Mizpa kinang fam welatfahon men oho wol enebik libag. 
4Wol enebik libagma ap suwon arimano onotsi sehen senehon obog toho men 
enebe ik yinggi saho ahik ayegma werehon mondeg hag toho winag isa fug 
toho enembohom kuda men kereta wam kudan lisoho walug laruk angge 
men walug Yabin ambeg watfag. 
5Watfareg ap suwon arimano mangno atuk lit Israel inap men tog abuhuk 
ulug onotsi men ik Merom elerukmu o misigmu o sabo wiroho welatfag. 
6Weregma NINIKNI Allahn Yosua fam ele uruk lit, ”Ap arima unubahet hakol 
ha fug! Sono mo tiya hagma Anden it obog toho unusuhukteg wareg angge 
Israel hinap hininggikmu umbuhuk. Umbuhukmu hiren enembohom kuda 
lahup fug ulug enendeng paltuk lit kereta iren tohon indokma yale fusuhup,” 
ulug hiyag itfag. 
7Hiyag itfagma ap seliyon arimano ik Merom elerukmu o sabo witfag ambeg 
enepeleg toho weregman Yosua otsi sehen senehon obog toho men watfareg 
unusul ulug enembeg kibag. 
8Kurukmu NINIKNI Allahn ap seliyon arimano Israel inap ininggikmu 
imbibagma apmayap enepfareg wilip atfahon arimano mug eneplug laruk lit 
ik eleruk fil o pumbuk suwon Sidon men o Misrefot-Maim men yali fil o 

Mizpa tonggoma libag. Ari roho turuk lit ap arimano mulangge unusurukmu 
misig oho wilip atfag fug. 
9Wilip atfag fugmu Yosua inowen NINIKNI Allahn hiyag itfag ane hikit toho 
enembohom kuda enendeng paltuk lit kereta iren tohon indokma yale 
fisibag. 
10-11Ari tibareg Yosua ino suhuloho watfareg o Hazor ilmig toho kibag. Indam 
o pumbuk winon o Hazor walinggoho welatfahon obog toho tot tegma we 
Hazor eneg su reg latfahon fam pin halog toho kuruk lit ap obog toho abet 
hiyabet maliket onowe suwon men unusibareg o pumbuk ino harep 
pisatfagma ap misig oho oluk welatfag fug. 
12Onoluk welatfag fugmu o pumbuk walinggoho welatfahon arimano obog 
toho Yosua ino ilmig toho kuruk lit NINIKNI Allah amingmingangge Musa 
inowen hiyag itfag ane hikit toho it onowesi suwon obog toho unusibag. 
13Unusibareg Yosua inowen o Hazor harep pisatfag hag toho o pumbuk ilmig 
toho kibahon winon punu alo ke witfahon arimano harep pisatfag fug. 
14Pisabuk fug angge abet hiyabet maliket obog toho unusibagma ap misig 
oho oluk welatfag fugmu Israel inaben it enenggengge men enembohom men 
obog toho huhulangge hilibag. 
15NINIKNI Allahn atam amingmingangge Musa fam ele ibag ane ino nin 
Musan Yosua fam hiyag itfagma Yosua inowen il misig oho umbusuk fug 
angge NINIKNI Allahn ibag ane hikit toho turuk latfag. 

Yosuan kinang ilmig tibag ane 

16Ari roho turuk lit Yosua ino kinang ino atogman atogma tog abil laruk lit 
tom pulmu werehon men anggen ke ik ambut fil werehon men o Gosyen 
kinang obog toho men punu alo ke hubula fil werehon men ik Yordan tonggo 
men ilmig til libag. 
17-18Kinang arimano obog toho Tom Leimu famen tulug o pumbuk Baal-Gad 
tom Libanon men tom Hermon men honggolegma tonggo ino fam ilmig 

tahuk ulug Yosua inowen amusun toho tog aptukmen eneg ap suwon kinang 
seneg latfahon arimano sen enepfareg obog toho unusibag. 
19Tog abil laruk lit it inibam pumbuk obog toho ilmig toho kibagma we Hewi 
inap o Gibeon welatfahon arimanowen eneg tog abuk fug angge Israel inap 
men mangno roho welamuhuk ulug sali imbibag. 
20NINIKNI Allahn ap o pumbuk winon arimano inindi arikap tibisibagma 
Israel inap men tog abil larukmen eneg Israel inaben inindi enesug lam fug 
angge abet hiyabet maliket obog toho unusibag. Unusibag ane 
ari NINIKNI Allahn Musa hiyag itfag ane hikit toho tibag. 
21Ari tibag li Yosua inowen Enak inap unuwag yaron inibam o Yehuda 
kinangma men o Israel kinangma men tom fam o Hebron men Debir men 
Anab men o pumbuk winama oho welatfahon arimano fobik oho welamuhup 
fug ulug obog toho unusuruk lit inibam oho halog tibisibag. 
22Enak inap arimano Israel kinang famen mondabi elehap tebeseruk lit we 
Enak inap o Gaza men Gat men Asdod men welatfahon arimano eneg 
unusibag fug. 
23Ari roho turuk lit Yosua inowen NINIKNI Allahn hun Musa hiyag itfag ane 
hikit toho kinang arimano obog toho ilmig tibareg Israel inap ununggul unuk 
wal taneg ngi amuhup ulug og isibag. Og isibagma kinang ino fam tog aptuk 
ane eleg atuk lit ap inindi yuwag toho wereg latfag. 

Yosua 12 

Ap suwon Sihon men Og men apmayap enepfag ane 

1 Israel inaben ap suwon piren ik Yordan yali fil welatfahon itano apmayap 
eneptuk lit it enengginang ik Arnon famen tulug Yordan tonggo keyen tom 
Hermon fam ilmig tibag. 
2Ap suwon apmayap enepfahon misig Amori inap onowe suwon unuk Sihon 
welatfag. Sihon ibam o Hesbon wereg lit o Gilead kinang pul keyen 
minggiroho seneg latfag. Kinang ino o Aroer ik Arnon ayegma werehon ino 

famen tulug o pumbuk ik Arnon tonggo pulmu werehon keyen Amon inap 
enengginang hili ik Yabok ino fam Sihon inowen seneg latfag. 
3Ik Yordan paloho tonggo yali fil werehon ino ik sene yenggelehon Galilea 
famen tulug ik ambut fil o Bet-Yesimot ik Il Warehon ilanma werehon ino 
keyen kinang tom Pisga alma werehon fam Sihon inowen oho seneg latfag. 
4Ap suwon eke o Basan seneg latfahon Israel inaben apmayap enepfahon 
unuk Og welatfag. Og ino Refaim inap tam anggolo welatfag angge famen 
eleg atfareg tor angge welatfahonen ondohowon wereg lit ibam o Astarot 
men Edrei men welatfag. 
5Og inowen tom Hermon famen tulug o pumbuk Salkha men o Basan kinang 
keyen Gesur kinang men Maakha kinang men seneg latfag. Gilead kinang 
oho pul keyen minggiroho seneg lit ap suwon Sihon o Hesbon welatfahon 
angginang hili fam kinang ari obog toho Og inowen seneg latfag. 
6 Sihon men Og men NINIKNI Allah amingmingangge Musa men otsi Israel 
inap menen apmayap enepfareg it enengginang seneg lamuhuben Ruben 
inap men Gad inap men Manasye inap pul ke minggiroho welatfahon men 
og isibag. 

Ap suwon-suwon Yosua inowen apmayap enepfag ane 

7Yosua men otsi Israel inap menen ap suwon ik Yordan hubula fil welatfahon 
arimano apmayap enepfag. Ap suwon arimanowen o pumbuk Baal-Gad tom 
Libanon alma tonggoma werehon famen tulug ik ambut fil Tom Leimu o 
Edom kinang horogma werehon fam kinang obog toho seneg latfag. Kinang 
ari Yosua inowen ilmig tibareg Israel inap ununggul unuk wal taneg ngi roho 
welamuhuben fibir isibag. 
8Kinang fibir isibahon ino tom men hebe yali fil hubula fil werehon men ik 
Yordan tonggo men lek ik ambut fil werehon ino men tam Het inap, Amori 
inap, Kanaan inap, Feris inap, Hewi inap, Yebus inap men yug toho welatfag 
ambeg ino ketiya Israel inap ngi roho welamuhup ulug og isibag. 



635 

 

 
ALLAH WENE 

© 2018, Indonesian Bible Society. 
 

 
 

 

9-24Og isibag ambeg arimano tam ap suwon teng misig nubam hilag uhanen 
31 seneg latfag. Ap suwon arimano inibam tuma emberuk lahe: o Yerikho, Ai 
o pumbuk Betel horogma werehon ino men, o Yerusalem, Hebron, Yarmut, 
Lakhis, Eglon, Gezer, Debir, Geder, Horma, Arad, Libna, Adulam, Makeda, 
Betel, Tapuah, Hefer, Afek, Lasaron, Madon, Hazor, Simron-Meron, Akhsaf, 
Taanakh, Megido, Kedes, o Yokneam tom Karmel alma werehon ino men Dor 
hebe fam wirihon ino men Goyim o Galilea kinangma werehon ino men o 
Tirza men welatfag. 

Yosua 13 

Israel inaben kinang ilmig tibag fug ambeg fahet ibag ane 

1Hun Yosua ino mondabi sabal atfagma NINIKNI Allahn at ubam ele uruk lit, 
”Yosua, hat sabal atikinmu hiren kinang ilmig tarikip fug ambeg anggolo 
werehon fahet Anden hiyag hitmin. 
2Filistin inap enengginang obog toho men Gesur inap enengginang men 
3Awi inap enengginang ik ambut fil werehon men hiren ilmig ta lahup. O 
Mesir kinang hili ik Sikhor ino famen tulug ik eleruk fil o Ekron horogma o 
Kanaan kinang wereg. Filistin inap onowesi suwon o Gaza, Asdod, Askelon, 
Gat, Ekron men wereg. 
4O Kanaan kinang obog toho men o pumbuk Meara Sidon inaben tohon ino 
famen tulug o pumbuk Afek o Amori inap enengginang horogma werehon 
ino fam kinang ari oho fobik ilmig tahup. 
5O Gebal inap enengginang men kinang Libanon yali fil werehon obog toho 
o pumbuk Baal-Gad tom Hermon alma werehon famen tulug o Hamat laruk 
abunggalem fam kinang ari oho hit fobik ngi arik kuhup. 
6-7Sidon inap tom Libanon famen tulug punumu yug toho wereg inap 
enembeg o Misrefot-Maim oho hit fobik ngi amuhup. Ap ihiyon arimano 
obog toho Anden fobik hit Israel hinap honolohotman yanggal enebuhuk. 
Yanggal enebuhuk ambeg arimano Israel inap ununggul unuk sohowen men 
ununggul unuk Manasye inap pul ke minggiroho werehon men wal taneg ngi 

roho welamuhuben haren ketiya Anden hiyag hitikik ane hikit toho 
enehangge unubam hik turuk lit kinang ari obog toho fibir isahun,” 
ulug NINIKNI Allahn Yosua hiyag itfag. 

Kinang ik Yordan yali fil werehon fibir isibag ane 

8 Ununggul unuk Manasye inap pul ke minggiroho winon arimano men 
Ruben inap men Gad inap men yug toho welamuhup ambeg 
ulug NINIKNI Allah amingmingangge Musa inowen kinang ik Yordan yali fil 
werehon ino tam og isibag. 
9Og isibag ambeg arimano o Aroer ik Arnon ayegma werehon men, o pumbuk 
tonggo pulmu werehon men, tom atelma tonggo reg ambeg o Medeba famen 
tulug o Dibon fam oho, 
10tam o pumbuk Amori inap onowe suwon Sihon o Hesbon welatfahonen 
seneg latfahon arimano obog toho men, Amon inap enengginang horogma 
werehon men, 
11o Gilead kinang men, Gesur inap enengginang men, Maakha inap 
enengginang men, tom Hermon men, o Basan kinang famen tulug o pumbuk 
Salkha fam oho, kinang arimano obog toho og isibag. 
12Nin ap suwon Og ino Refaim inap anggolo welatfag angge famen eleg 
atfareg tor angge welatfahonen ondohowon angginang o Astarot men Edrei 
men oho og isibag. Og isibag ambeg tam ngi reg latfahon Refaim inap 
arimano obog toho Musa inowen apmayap eneptuk lit yanggal enepfag. 
13We o Gesur inap men Maakha inap men eneg Israel inaben yanggal enepfag 
fugmu ketiya oho Israel inap sehelimu wereg. 
14 Israel inap INIKNI Allahn ununggul unuk Lewi inap unubam sali emberuk 
lit, ”An ninggarehen hit henesehet tohon og hisaruk laruhuk,” ulug hiyag 
isibag ane hikit toho Musa inowen kinang og isibag fug. 

Ruben inap kinang og isibag ane 

15Musa inowen ununggul unuk Ruben inap onowesi wal taneg werehon 
kinang og isibahon tu: 



637 

 

 
ALLAH WENE 

© 2018, Indonesian Bible Society. 
 

 
 

 

16O Aroer ik Arnon ayegma werehon famen tulug o pumbuk ik Arnon tonggo 
pulmu wereg keyen o Medeba horogma tom atelma tonggo reg ambeg 
arimano obog toho og isibag. 
17Nin eke og isibahon tu: Hesbon men o pumbuk toron walinggoho tonggoma 
werehon ununuk Dibon, Bamot-Baal, Bet-Baal-Meon, 
18Yahas, Kedemot, Mefaat, 
19Kiryataim, Sibma, Zeret-Hasahar hebema werehon ino men, 
20o Bet-Peor men, tom Pisga wamburuk ke men, o Bet-Yesimot men, 
21o pumbuk tom atelma tonggo reg ambeg werehon obog toho men, Amori 
inap onowe suwon Sihon ibam o Hesbon welatfahon angginang obog toho 
men Ruben inap ngi atfag. Ap suwon Sihon ino men at unuk fam Midian inap 
onowesi roho welatfahon Ewi, Rekem, Zur, Hur, Reba men Musa inowen 
apmayap enepfag. 
22Apmayap eneptuk lit Israel inaben fulu roho hiyag isaruk ahun Bileam hun 
Beor amloho ino oho karog fam ware fisibag. 
23O pumbuk arimano obog toho men pumbuk toron walinggoho werehon 
men Ruben inap onowesi wal taneg werehon yug toho welamuhup ambeg 
ulug ngi atfag. Ngi atfag ambeg arimano hubula fil hili-hili ik Yordan 
imbibag. 

Gad inap kinang og isibag ane 

24Musa inowen ununggul unuk Gad inap onowesi wal taneg werehon kinang 
og isibahon tu: 
25O Yaezer men o pumbuk Gilead kinangma werehon obog toho men Amon 
inap enengginang pul ke minggiroho winon men og isaruk lit hili-hili o Raba 
yali fil o pumbuk Aroer horogma imbibag. 
26Hili imbibag ambeg arimano o pumbuk Hesbon famen tulug o Ramat-
Mizpa men Betonim fam, o Mahanaim famen tulug kinang Debir fam, 

27o pumbuk tonggoma werehon Bet-Haram, Bet-Nimra, Sukot, Zafon oho og 
isibag. Og isibag ambeg arimano tam ap suwon Sihon ibam o Hesbon 
welatfahonen seneg latfag angginang fam wereg. Og isibag ambeg arimano 
hili-hili hubula fil ik Yordan emberuk lit hili-hili ik eleruk fil Ik Sene Galilea 
imbibag. 
28O pumbuk arimano obog toho men pumbuk toron walinggoho werehon 
men Gad inap onowesi wal taneg werehon yug toho welamuhup ambeg ulug 
hili imbibag. 

Manasye inap kinang og isibag ane 

29Musa inowen ununggul unuk Manasye inap pul ke minggiroho werehon 
onowesi wal taneg kinang og isibahon tu: 
30O Mahanaim famen ak turuk lit tam o Basan inap onowe suwon Og inowen 
seneg latfag angginang obog toho men, o pumbuk hun Yair inowen tohon o 
Basan kinangma werehon teng piren 60 arimano men og isibag. 
31Hun Manasye amloho Makhir inowen ondohowonen ondohowon pul ke 
minggiroho winon onowesi wal taneg werehon kinang Gilead pul ke 
minggiroho men ap suwon Og ibam o Astarot men Edrei men og isibag. 
32Kinang arimano obog toho hun Musa ino ik Yordan yali fil o Yerikho 
horogma wereg lit Israel inap yug toho welamuhup ambeg ulug og isibag. 
33Israel inap INIKNI Allahn ununggul unuk Lewi inap unubam sali emberuk 
lit, ”An ninggarehen hit henesehet tohon og hisaruk laruhuk,” ulug hiyag 
isibag ane hikit toho Musa inowen kinang og isibag fug. 

Yosua 14 

Kinang ik Yordan hubula fil werehon fibir isibag ane 

1 Allah amingmingangge imam Eleazar men hun Nun amloho Yosua men 
Israel inap ununggul unuk onowesi wal taneg welatfahon menen Israel inap 
yug toho welamuhup ambeg ulug kinang wal-wal og isibag. 

2Kinang og usul ulug NINIKNI Allahn Musa fam hiyag itfag ane hikit toho 
Israel inap ununggul unuk sohowen men sebe roho misig minggiroho men 
unubam enehangge hik turuk lit it wal taneg kinang fibir isibag. 
3-4Fibir isaruk lit ununggul unuk Yusuf inap unumbasi Manasye men Efraim 
men piren wereg ulug Manasye inap men Efraim inap men kinang wal taneg 
og isibag. Israel inap ununggul unuk piren men sebe roho misig pul ke 
minggiroho men kinang ik Yordan paloho yali fil werehon og isibag. 
Ununggul unuk Lewi inap Musa inowen kinang og isa fug angge we inibam 
welamuhup ambeg ulug o pumbuk men enembohom foroho ambeg men og 
isibag. 
5Ari roho turuk lit NINIKNI Allahn Musa fam hiyag itfag ane hikit toho Israel 
inaben kinang fibir isibag. 

Hun Kaleb o Hebron og itfag ane 

6 Israel inap o Gilgal welatfag li Yehuda inap arimano Yosua ambeg watfareg 
it sehelimuwon Kenas ahun Kaleb hun Yefune amloho inowen Yosua fam ele 
uruk lit, ”Nit o Kades-Barnea weregma NINIKNI Allahn an men hat men 
nunubahet amingmingangge Musa hiyag itfag ane hat holuk. 
7An indag atik iyag sambil ino mo ilig am wirig am turukmen teng misigmen 
nubam hilag nuwalen 40 atfagma NINIKNI Allah amingmingangge Musa 
inowen an hiyag nutuk lit, ’Kanaan kinang aluwat ha lamihin,” ulug mon 
napfagma an o Kades-Barnea embeselug larik iyareg suhuloho waharuk lit 
anden aluwat ha liyag ane nele si ane uk fug angge tem toho hiyag isiyag. 
8Anden tem toho hiyag isarukmu nori an men ambiyeg aluwat ha luwahon 
arimanowen Israel inap un ane hiyag isaruk lit it inindi enekolap eneptuk 
latfag. We an eneg nindi wirik toho an NIKNI Allah ubam wenggel haruk latik 
iyag. 
9Ari roho tiyagma Musa inowen an nubam sali emberuk lit, ’Haren 
hat HIKNI Allah ubam hindi wirik toho wenggel haruk lahenma kinang 
huyuhen soptikin ambeg ino hat humalikisi men mondabi ngi amuhup,’ ibag. 

10Ibag ane ari Israel inap lekma mase ril laruk latfag li NINIKNI Allahn Musa 
hiyag itfag. Hiyag itfag sambil ino mo ilig am wirig am turukmen teng 
misigmen nubam hilag num fumahen 45 atisi. Ari turukmu NINIKNI Allahn 
sali imbibahon hikit toho an fet nasug latisimu ketiya oho nebe fano roho 
welahi. An indag atik iyag sambil ino mo ilig am wirig am turukmen teng 
hinahanman nubam hilag uhan 85 atisi angge famen 
11Musan an mon napfag sambil ino nine roho turuk latik iyag hag toho ketiya 
oho nine roho turuk lit tog oho abuk teg lahi. 
12Ari fahet NINIKNI Allahn o ino sambil tom ari og huruhuk ulug hiyag nitfag 
antom ino ketiya haren og nitmihin. Allahn hiyag nitfag sambil ino hat 
hinggarehen holtuk lit tom ino fam Enak inap inibam o pumbuk suwon 
walinggoho elehet ohoma wereg urukmu holtik inag. NINIKNI Allahn an 
hiyag nitfag ane hikit toho let nabuhu halug anden Enak inap arimano 
yanggal enebuhuk ano,” ulug hun Kaleben Yosua hiyag itfag. 
13Hiyag itfagma Yosua inowen hun Kaleb ino Allah unuk fam hi ribareg o 
Hebron ino ngi aruhun ulug og itfag. 
14Yefune amloho Kaleb inowen Israel inap INIKNI Allah ubam indi wirik toho 
wenggel haruk latfag ane ari fahet aren endetfahonen ondohowon arimano 
o Hebron ino ngi roho weregman eneg ketiya oho wereg. 
15Enak inap winon unuwag we tot horog tegma Enak ahun uwag yat anggolo 
welatfahon unuk Arba wirim toho o pumbuk Hebron indam unuk o Arba 
suwaleg latfag. O Hebron ino Kaleb og itfagma kinang ino fam aben tog aptuk 
ane imbisibareg inindi yuwag toho wereg latfag. 

Yosua 15 

Yehuda inap kinang og isibag ane 

1Ununggul unuk Yehuda inap onowesi wal taneg welatfahon kinang og 
isahuk ulug enehangge hik turuk lit og isibag ambeg hili imbibahon tuma ul: 
Hili-hili ik ambut fil o Edom kinang iraham Zin lekma imbibag. 
2Hili ino imbil laruk lit ik Il Warehon atog filen tulug 

3ik ambut fil laruk lit o Akrabim horogma tom laharuk abunggalem lahuk 
fug angge tom alem keyen nunggulig laruk lit o Zin keyen o Kades-Barnea ik 
ambut fil lalug o Hezron keyen o Adar lahalug hebeloho o Karka men 
4Azmon men keyen o Mesir kinang hilimu ik som wirihig ik saho ahik 
ayegma imbik libag. Ari roho imbil laruk lit Yehuda kinang ik ambut fil 
imbibag. 
5Hili yali fil ik Il Warehon famen tulug ik Yordan kilaptuk ambeg imbibag. 
Hili ik Yordan ambut filen tulug ik eleruk fil imbil laruk lit 
6o Bet-Hogla lahalug o pumbuk Bet-Araba horogma ik eleruk fil nunggul atug 
Ruben amloho Bohan ahalep fam imbik libag. 
7Helep ino famen tulug o Akhor tonggoman lahalug o Debir keyen o Adumim 
horogma ik ino paloho nindig atuk ambeg fuma fil tom laharuk ke alukema 
ik eleruk fil o Gilgal lalug ik En-Semes men En-Rogel men eleruk keyen 
8ik ambut fil Ben-Hinom tonggoma laharuk lit Yebus inap inibam Yerusalem 
tom fam witfag ambeg ino luharoho tom alem ik ambut keyen nunggul atug 
tom o Hinom tonggo hubula fil, Refaim tonggo ik eleruk fil werehon atelma 
lahalug 
9hebeloho ik Neftoah eleruk keyen o pumbuk tom Efron fam wirigmu lahalug 
nin hebeloho o pumbuk Baala unuk keron Kiryat-Yearim suwaleg ambeg 
imbik libag. 
10Imbik libareg hili hubula fil imbil laruk lit o pumbuk Baala luharoho lalug 
tom Seir alo suhan tulug ik eleruk fil tom Yearim unuk winon tom Kesalon 
suwalehon altukmu nunggul atug o Bet-Semes wambulug o Timna imbik 
libag. 
11O Timna famen tulug hili ino tom Ekron altuk ik eleruk keyen hebeloho o 
Sikron keyen tom Baala feneyen tulug o pumbuk Yabneel keyen ik saho ahik 
ayegma imbik libag. 

12Yehuda kinang hili hubula fil ik saho ahik wereg. Hili walinggoho imbil 
libag ambeg arimano Yehuda inap onowesi wal taneg welatfahon ngi roho 
welamuhup ambeg ulug imbibag. 

Kaleb inowen o Hebron pin kibag ane 
(Hak 1:11-15) 

13 NINIKNI Allahn Yosua hiyag itfag ane hikit toho Yosuan hun Yefune amloho 
Kaleb ino Yehuda kinang pulmu o pumbuk Hebron Enak inap unumba Arba 
inowen witfag ambeg ino og itfag. 
14Og itfagma Kaleb inowen o ino ilmig taruk lit Enak inap hinahan ununuk 
Sesai men Ahiman men Talmai men yanggal enepfag. 
15Yanggal enepfareg o Debir unuk tamon Kiryat-Sefer suwalfag ambeg wereg 
inap unusik libag. 
16Libareg Kaleb inowen ele uruk lit, ”O Kiryat-Sefer tu atamtam kuruk lit 
ilmig tamisi ahun ino an nahaloho Akhsa ino uhe welaruhuwen og uruhuk,” 
ibag. 
17Ibagma hun Kenas amloho Kaleb ot Otniel inowen o ino ilmig tibag. Ilmig 
tibagma Kaleben ahaloho Akhsa ino Otniel og itfag. 
18Og itfagma Akhsa ino Otniel ibam kibag sambil ino Otnielen uhe ele ying 
turuk lit, ”Hat hikni fam kinang eke og nisamisiyen heng tik lamihin,” ibag. 
Ibagma Akhsa ino wam keledai fam lahalug ikni ambeg libareg keledai 
famen wamburukmu ikni Kaleb inowen yet hibareg at ubam, ”Nungge 
pehenteg wahen?” ulug hinog og hibag. 
19Hinog og hibagma Akhsa inowen hiyag utuk lit, ”Nikni, fano angge eke og 
nitmihin ulug hambeg wahi. Hahun hilahun ulug mon nabik waharikin 
ambeg ino wal eneg tehen kinang simu eke og nitmihin,” ulug heng tibag. 
Heng tibagma Kaleb inowen ahaloho kinang simu ik eleruk eke, ik ambut fil 
eke og itfag. 

O pumbuk Yehuda kinangma werehon fahet ibag ane 

20Yehuda inap onowesi welatfahon wal taneg kinang ngi roho welamuhup 
ambeg ulug og isibahon arimano tuma umbul: 
21O pumbuk ik ambut fil Edom kinang hilimu og isibahon ununuk tu: 
Kabzeel, Eder, Yagur, 
22Kina, Dimona, Adada, 
23Kedes, Hazor, Yitnan, 
24Zif, Telem, Bealot, 
25Hazor-Hadata, Keriot-Hezron unuk eke Hazor suwaleg ambeg ino, 
26Amam, Sema, Molada, 
27Hazar-Gada, Hesmon, Bet-Pelet, 
28Hazar-Sual, Bersyeba men o pumbuk toron walinggoho werehon men, 
29Baala, Iyim, Ezem, 
30Eltolad, Kesil, Horma, 
31Ziklag, Madmana, Sansana, 
32Lebaot, Silhim, Ain, Rimon men og isibag. O pumbuk ik ambut fil werehon 
teng misigmen nubam hilag piren 29 arimano men o pumbuk toron 
walinggoho werehon men og isibag. 
33O pumbuk hebema wirihon og isibahon ununuk tu: Estaol, Zora, Asna, 
34Zanoah, En-Ganim, Tapuah, Enam, 
35Yarmut, Adulam, Sokho, Azeka, 
36Saaraim, Aditaim, Gedera, Gederotaim men og isibag. O pumbuk hebema 
wirihon nunggul huriken arimano men o pumbuk toron walinggoho werehon 
men og isibag. 
37Nin o pumbuk winon og isibahon ununuk tu: Zenan, Hadasa, Migdal-Gad, 
38Dilean, Mizpa, Yokteel, 
39Lakhis, Bozkat, Eglon, 

40Kabon, Lahmas, Kitlis, 
41Gederot, Bet-Dagon, Naama, Makeda men Yehuda inap og isibag. O 
pumbuk nisanggo fumahen arimano men pumbuk toron walinggoho 
werehon men og isibag. 
42Nin eke og isibahon ununuk tu: Libna, Eter, Asan, 
43Yiftah, Asna, Nezib, 
44Kehila, Akhzib, Maresa men og isibag. O pumbuk sohowen arimano men 
pumbuk toron walinggoho werehon men og isibag. 
45Nin eke og isibahon tu: O Ekron men pumbuk toron walinggoho werehon 
men 
46o pumbuk obog toho o Ekron famen tulug ik saho ahik ayegma werehon 
men 
47o Asdod men Gaza men o pumbuk walinggoho werehon men o pumbuk ik 
saho ahik ayegma wirig latfahon obog toho men ik Mesir kinang hilimu 
werehon horogma wirig latfahon arimano obog toho Yehuda inap og isibag. 
48O pumbuk punumu wirihon og isibahon ununuk tu: Samir, Yatir, Sokho, 
49Dana, Kiryat-Sana unuk eke Debir suwaleg ambeg ino, 
50Anab, Estemo, Anim, 
51Gosyen, Holon, Gilo men og isibag. O punumu wirihon nanggoloben 
arimano men pumbuk toron walinggoho werehon obog toho og isibag. 
52Nin eke og isibahon ununuk tu: Arab, Duma, Esan, 
53Yanum, Bet-Tapuah, Afeka, 
54Humta, Kiryat-Arba unuk eke Hebron suwalehon ino, Zior men og isibag. 
O sohowen arimano men pumbuk toron walinggoho werehon men og isibag. 
55Nin eke og isibahon tu: Maon, Karmel, Zif, Yuta, 
56Yizreel, Yokdeam, Zanoah, 

57Kain, Gibea, Timna men og isibag. O numen arimano men o toron 
walinggoho werehon men og isibag. 
58Nin eke og isibahon tu: Halhul, Bet-Zur, Gedor, 
59Maarat, Bet-Anot, Eltekon men og isibag. O falfaliken arimano men o toron 
walinggoho werehon men og isibag. 
60Nin eke og isibahon tu: O piren Kiryat-Baal unuk eke Kiryat-Yearim 
suwalehon ino men Raba men o toron walinggoho werehon men og isibag. 
61O pumbuk lekma werehon og isibahon ununuk tu: Bet-Araba, Midin, 
Sekhakha, 
62Nibsan, Ir-Melakh saho wereg ambeg ino, En-Gedi men og isibag. O lekma 
werehon falfaliken arimano men o toron walinggoho werehon men og isibag. 
63 O pumbuk arimano obog toho Yehuda inap ngi atfag angge famen Yebus 
inap o Yerusalem welatfahon arimano Israel inaben yanggal enebuk fug teg 
latfagma ketiya oho Yehuda inap sehelimu wereg. 

Yosua 16 

Yusuf inap kinang og isibag ane 

1Ununggul unuk Yusuf inap unubam enehangge hik turuk lit kinang ngi roho 
welamuhup ambeg ulug og isibag ambeg hili o Yerikho horogma ik Yordan 
famen imbil laruk lit ik eleruk o Yerikho yali fil werehon luharoho lalug lek 
keyen punumu o Betel lahalug 
2o pumbuk Lus keyen Arki inap inibam pumbuk Atarot lalug 
3hubula fil Yaflet inap enengginangma wambibareg o Bet-Horon ik ambutmu 
werehon ino men o Gezer men keyen ik saho ahik ayegma imbik libag. 
4Hili ari roho imbil laruk lit Yusuf umalikisi Manasye men Efraim menen 
ondohowonen ondohowon arimano ngi roho welamuhup ambeg ulug kinang 
og isibag. 

Efraim inap kinang og isibag ane 

5Efraim inap onowesi wal taneg welatfahon kinang og isibahon tuma ul: It 
enengginang hili yali filen o Atarot-Adar famen imbil laruk lit o Bet-Horon 
ik eleruk fil wereg keyen 
6hubula fil ik saho ahik ayegma imbik libag. Hili yali fil werehon ino o 
Mikhmetat ik elerukmu wereg keyen imbil laruk lit hebeloho o Taanat-Silo 
keyen yali fil o Yanoah lalug 
7o Atarot men Naharat men wambulug o Yerikho kinang iraham keyen ik 
Yordan fam imbik libag. 
8Hili hubula fil werehon ino o Tapuah famen tulug ik Kana som nindig atug 
ik saho ahik ayegma imbik libag. Hili imbil libag ambeg arimano Efraim inap 
onowesi wal taneg welatfahon ngi roho welamuhup ambeg ulug og isibag. 
9Og isibareg nin sebe roho o pumbuk winon Manasye inap enengginangma 
werehon men o toron walinggoho wirihon men og isibag. 
10Kanaan inap o pumbuk Gezer welatfahon arimano Efraim inaben yanggal 
enepfag fugmu ketiya oho Efraim inap enemingmingangge roho wereg. 

Yosua 17 

Manasye inap kinang og isibag ane 

1Yusuf amloho monggiyon Manasye inowen endetfahonen ondohowon 
unubam enehangge hik turuk lit kinang ngi roho welamuhup ambeg ulug og 
isibahon tuma ul: Manasye amloho monggiyon unuk Makhir inowen 
ondohowonen ondohowon Gilead inap wereg. Gilead inap arimano sehen 
senehon enehako roho turuk inap wereg lit o Gilead kinang ik Yordan yali 
fil werehon ino senerik libagma hit ngi roho welamuhup ambeg ulug kinang 
Gilead men Basan men og isibag. 
2Manasye umalikisi winon ununuk Abiezer, Helek, Asriel, Sekhem, Hefer, 
Semida menen ondohowonen ondohowon onowesi wal taneg welatfahon 
kinang ik Yordan hubula fil werehon og isibag. 

3Hun Hefer amloho unuk Zelafehad Manasye amloho Makhir inowen indag 
tibahon Gilead umbusag inowen malik ap angge indag ta fug angge we hilani 
malik eneg indag enepfag. Malik indag enepfahon ununuk Mahla, Noa, 
Hogla, Milka, Tirza men suwal enepfag. 
4Malik itano Allah amingmingangge imam Eleazar men hun Nun amloho 
Yosua men Israel inap onowesi men weregma libareg unubam enele uruk lit, 
”NINIKNI Allahn Musa nit nunubahet hiyag utuk lit, ’It hilani malik arimano 
oho ngi roho welamuhuben kinang onori welamuhup ambeg sehelimuwon 
eke og isahup,’ ibag,” ulug hiyag isibag. Hiyag isibagma NINIKNI Allahn ibag 
ane hikit toho hilani malik itano inikni ori enengginang sehelimuwon og 
isibag. 
5-6Tam kinang Manasye inap og isibahon ik Yordan yali fil o Gilead men 
Basan men weregma ik Yordan hubula fil ngi roho welamuhup ambeg ap 
angge og isibahon men hiyap angge og isibahon men mangno roho numen 
og isibag. 
7Manasye inap enengginang hili ino Asyer inap enengginang hili-hilimu ik 
ambut fil Sikhem horogma o pumbuk Mikhmetat keyen laruk lit wiriko fil 
En-Tapuah inap enengginangma laruk. 
8O pumbuk Tapuah ino Efraim inap ngi roho weregma kinang walinggoho 
werehon ino Manasye inap ngi roho wereg. 
9-10O Tapuah ino famen Manasye inap enengginang hili ino ik Kana som wirig 
atug ik saho ahik ayegma laruk. Ik Kana ino pulmu weregma kinang ik 
Yordan eleruk fil werehon men ik Yordan ambut fil werehon men Manasye 
inap ngi roho wereg. O pumbuk ik Yordan ambut fil werehon arimano 
Manasye inap enengginang sehelimu wereg angge famen Efraim inap ngi 
roho wereg. Ari regma Manasye inap enengginang ik Yordan eleruk fil Asyer 
inap enengginang iraham weregma yali fil Isakhar inap enengginang iraham 
wereg. 
11O pumbuk Isakhar inap enengginang men Asyer inap enengginang men 
sehelimu wereg angge famen Manasye inap og isibahon arimano ununuk 

tuma ul: o Bet-Sean, Yibleam, Dor, En-Dor, Taanakh, Megido men o pumbuk 
toron walinggoho werehon men Manasye inap og isibag. 
12Og isibag angge famen Manasye inaben Kanaan inap o pumbuk arimano 
fam welatfahon yanggal enebuk fug teg latfag. 
13Fobik Israel inap inine atfareg Kanaan inap arimano yanggal enebuk fug 
angge mingming eneptuk latfag. 
Efraim inap men Manasye inap menen kinang eke og nisahun ulug Yosua fam 

heng tibag ane 

14Welatfagma Yusufen ondohowonen ondohowon arimanowen Yosua fam 
enele uruk lit, ”NINIKNI Allahn nit ninineyap neneptukmu nit Yusuf ninap 
nenebe anggolo atukukteg welahe angge famen nungge fahet haren 
enehangge hik turuk lit kinang ngi roho welamuhuk ambeg misig eneg og 
nisarikin?” ulug hiyag itfag. 
15Hiyag itfagma Yosua inowen hebeloho hiyag isaruk lit, ”Hit henebe 
anggolo welahebonen henengginang tom Efraim ino keleg teg halug Feris 
inap men Refaim inap men enengginang punumu werehon arimano 
lahakupteg e muko o wiroho welamuhup,” ulug hiyag isibag. 
16Hiyag isibagma Yusuf inaben, ”Tom ino men nenebe anggolo welaheyon 
men wirim teg elegma tonggoma o Bet-Sean pumbuk toron walinggoho 
werehon men o Yizreel tonggoma men o kema-kema Kanaan inap wereg lit 
kereta wam kudan lisoho walug laruk angge ine angge besi fam wirihon 
foroho lit werehen it enembeg oho kuk fug teg lahe,” ulug hiyag itfag. 
17Hiyag itfagma Yosua inowen Efraim inap men Manasye inap men unubam 
ele uruk lit, ”Hit henebe anggolo wereg lit hinine roho turuk lahep angge re 
hit ngi roho welamuhup ambeg misig og hisarikikteg 
18nin sebe roho tom ino oho og hisahuk. Og hisahukmu hit lahakupteg kinang 
ino atogman atogma ngi roho welamuhuben e mubuhupteg o wiroho 
welamuhup. Welamuhupmu Kanaan inap arimanowen kereta besi fam 
wirihon arimano foroho lit inine roho turuk lamuhup angge famen hiren it 
yanggal enebuhup,” ulug hiyag isibag. 

Yosua 18 

Israel inap kinang nin eke fibir isibag ane 

1Israel inaben kinang atogman atogma ilmig tibareg it obog toho o Silo palu 
arik watfareg o sabo Allah men Ambi Atuk Ambeg ekema witil ekema witil 
laruk latfahon ino wiri fibag. 
2O itano li Israel inap ununggul unuk winon obog toho kinang fibir isibag 
angge famen ununggul unuk sabiren kinang og isibag fug. 
3Og isibag fureg Yosua inowen ap ununggul unuk sabiren itano unubam ele 
uruk lit, ”Nit nunumbasi INIKNI Allahn hit ngi roho welamuhup ambeg ulug 
kinang og hisarisi. Og hisarisi ambeg ino hit noenam welamuhupteg ilmig ta 
lahup? 
4Hit hununggul unuk welahebon wal tanehen ap enebe hinahan-hinahan 
eneko hiyag nirik wamuhupmu anden ap arimanowen kinang ino aluwarik 
lahuben mon enebuhuk. Mon enebuhukmu lahupteg kinang ino walinggoho 
laruk lit iren ngi roho welamuhuk puhup ambeg aluwat halug suwesingga 
fam haharoho embelug suhuloho an nambeg walug wamuhup. 
5Walug wamuhupteg kinang aluwarik larukukon ino nit-nit fibir amuhuk 
ulug hili sabiren umbuhup. We ununggul unuk Yehuda inap arimano tam ngi 
atusa ambeg ik ambut fil welamuhupmu Yusuf inap arimano tam ngi atusa 
ambeg ik eleruk fil welamuhup. 
6Ap aluwat ha lahubon arimanowen suwesingga ino an nambeg walug 
wamuhupmu anden hit hunubam enehangge hik turuk lit NINIKNI Allahn hit 
kinang wal taneg og isahuk puhu ambeg an noluk aruhu. 
7Ununggul unuk Lewi inap eneg NINIKNI Allah amingmingangge welamuhup 
ulug imbibag angge re hit kinang ngi roho welamuhup hag toho it kinang 
ngi roho welamuhup fug. Gad inap men Ruben inap men Manasye inap pul 
ke minggiroho men NINIKNI Allah amingmingangge Musa inowen ik Yordan 
yali fil kinang og isarisi,” ulug hiyag isibag. 

8Hiyag isibag ane ari hikit toho ap en enesug latfahon arimano kinang ino 
aluwat ha lul ulug weregma Yosuan hiyag isaruk lit, ”Lalihipteg kinang ino 
walinggoho aluwarik laruk lit hiren yet haruk lamuhubon suwesingga fam 
haharoho umbuhupteg an nambeg suhuloho walug wamuhup. Wamuhupmu 
anden o Silo aruman hit hunubam enehangge hik turukmu NINIKNI Allahn hit 
kinang og isahuk puhu ane noluk aruhu,” ulug hiyag isibag. 
9Hiyag isibagma ap arimano kinang ino walinggoho aluwat hil libag. Laruk 
lit fobik nit nununggul unuk welaheyon sabiren aruma wal tanehen kinang 
ino fibir amuhuk ulug hili imbil laruk lit o pumbuk yet hil laruk latfahon 
obog toho suwesingga fam imbibareg hun Yosua o sabo witfag ambeg o Silo 
weregma suhuloho watfag. 
10Watfagma Yosua inowen NINIKNI Allahn pemisi ane noluk atmisi ulug Israel 
inap unubam enehangge hik turuk lit ununggul unuk wal taneg ngi roho 
welamuhup ambeg ulug kinang fibir isibag. 

Benyamin inap kinang fibir isibag ane 

11Yosua inowen enehangge tamon hik turukmu ununggul unuk Benyamin 
inap onowesi wal taneg welatfahon men unubam atfag. Atfagma Benyamin 
inap kinang yug toho welamuhup ambeg ulug Yehuda inap inibam men 
Yusuf inap inibam men honggolegma it hiyag isibag. 
12Kinang ino hili ik eleruk fil imbil laruk lit ik Yordan famen tulug o Yerikho 
horogma punumu lahalug yali fil tom keyen o Bet-Awen lekma imbik libag. 
13O Bet-Awen famen tulug o Lus unuk eke Betel suwaleg ambeg ik ambut fil 
tom luharoho lalug o Atarot-Adar wamburuk lit tom Bet-Horon Apmon ik 
ambut fil werehon fene lahalug 
14nunggulig ik ambutmu laruk lit Yehuda inap inibam pumbuk Kiryat-Baal 
unuk eke Kiryat-Yearim suwalehon fam imbik libag. 
15Hili ik ambut fil imbil laruk lit o Kiryat-Yearim irahamen ak tibareg hubula 
fil lalug nunggulig ik Neftoah eleruk pisan toho laruk lit 

16tom ik Hinom tonggo alukema o Refaim tonggoma ik Yordan eleruk fil 
wereg antom alem keyen nunggul atug ik Hinom som ilihig laruk lit o 
pumbuk Yebus inggik hare fil nindig haruk ambeg weregma punu alem 
keyen ik En-Rogel elerukmu imbik libag. 
17Ik ino famen nunggulig ik Yordan eleruk fil o En-Semes keyen tulug tom 
Adumim laharukon aluke ke keyen o Gelilot pisan isalug hun Ruben amloho 
Bohan ahalep fam imbik laruk lit 
18ik eleruk filen tom alem keyen nunggulig ik Yordan ayegma wambulug 
19o Bet-Hogla horogma tom altuk ik eleruk filen nunggulig laruk lit ik Yordan 
ik Il Warehon fam kilaptuk ambeg imbik libag. Ari roho laruk lit hili ik ambut 
fil imbik libag. 
20Hili yali filon ik Yordan som imbik libag. Hili imbil libahon arimano 
Benyamin inap onowesi wal taneg welatfahon ngi roho welamuhup ulug og 
isibag. 
21O pumbuk it ngi atfahon ununuk tuma umbul: O Yerikho, Bet-Hogla, Emek-
Kezis, 
22Bet-Araba, Zemaraim, Betel, 
23Haawim, Para, Ofra, 
24Kefar-Haamonai, Ofni, Geba men og isibag. O pumbuk nisanggowen 
arimano men pumbuk toron walinggoho werehon men it ngi atfag. 
25Nin eke o Gibeon, Rama, Beerot, 
26Mizpa, Kefira, Moza, 
27Rekem, Yirpeel, Tarala, 
28Zela, Elef, Yebus unuk eke Yerusalem suwalehon ino, Gibeat, Kiryat men 
og isibag. O nunggul huriken arimano men pumbuk toron walinggoho 
werehon men Benyamin inap onowesi wal taneg werehon yug toho 
welamuhup ambeg ulug og isibag. 

Yosua 19 

Simeon inap kinang fibir isibag ane 

1Yosua inowen enehangge pirenehon hik turukmu ununggul unuk Simeon 
inap onowesi wal taneg welatfahon unubam atfag. Unubam atfagma yug 
toho welamuhup ambeg ulug Yehuda inap inibam sehelimu kinang og isibag. 
2O pumbuk Simeon inap ngi atfahon arimano tuma umbul: O Bersyeba, 
Syeba, Molada, 
3Hazar-Sual, Bala, Ezem, 
4Eltolad, Betul, Horma, 
5Ziklag, Bet-Hamarkabot, Hazar-Susa, 
6Bet-Lebaot, Saruhen men og isibag. O pumbuk nuwalen arimano men 
pumbuk toron walinggoho werehon men it ngi atfag. 
7Nin eke o pumbuk uhan ununuk Ain, Rimon, Eter, Asan men pumbuk toron 
walinggoho werehon men og isibag. 
8Kinang og isibahon arimano hili ik Yordan ambut filen o Baalat-Beer unuk 
eke Rama suwalehon fam imbibag. Kinang arimano obog toho Simeon inap 
onowesi wal taneg welatfahon ngi atfag. 
9Yehuda inap enengginang yat anggolo rehen it enengginang minggiroho 
winon Simeon inap og isibag. 

Zebulon inap kinang fibir isibag ane 

10Yosua inowen enehangge hinahanehon hik turukmu ununggul unuk 
Zebulon inap onowesi wal taneg welatfahon unubam atfag. Unubam atfagma 
kinang og isibag ambeg hili imbil laruk lit o Sarid famen tulug 
11hubula fil o Marala lahabeg o Dabeset pisan isalug ik o Yokneam horogma 
werehon fam imbik libag. 
12Hili yali filen imbil laruk lit o Sariden tulug ik eleruk fil o Kislot-Tabor 
keyen Dobrat pisan isalug o Yafia lahibareg 

13yali fil o Gat-Hefer men Et-Kazin men pisan isalug o Rimon keyen tulug 
nunggulig o Nea fam imbik libag. 
14Hili ik Yordan eleruk filen hubula fil laruk lit o Hanatan keyen tulug o 
Yiftah-El tonggoma imbik libag. 
15Nin o pumbuk nisanggowen ununuk Katat, Nahalal, Simron, Yidala, 
Betlehem men winon eke men pumbuk toron walinggoho werehon men og 
isibag. 
16O pumbuk arimano obog toho Zebulon inap onowesi wal taneg welatfahon 
ngi atfag. 

Isakhar inap kinang fibir isibag ane 

17Yosua inowen enehangge uhanehon hik turukmu ununggul unuk Isakhar 
inap onowesi wal taneg welatfahon unubam atfag. 
18Unubam atfagma o pumbuk it ngi atfahon ununuk tuma umbul: O Yizreel, 
Kesulot, Sunem, 
19Hafaraim, Sion, Anaharat, 
20Rabit, Kisyon, Ebes, 
21Remet, En-Ganim, En-Hada, Bet-Pazes men og isibag. 
22Og isibag ambeg arimano hili ik Yordan eleruk filen tom Tabor famen tulug 
o Sahazima men Bet-Semes keyen ik Yordan fam imbik libag. Hili imbil libag 
ambeg o pumbuk suwon nisanggo fumahen men pumbuk toron walinggoho 
werehon men og isibag. 
23O pumbuk arimano obog toho Isakhar inap onowesi wal taneg welatfahon 
ngi atfag. 

Asyer inap kinang fibir isibag ane 

24Yosua inowen enehangge fuwabon hik turukmu ununggul unuk Asyer inap 
onowesi wal taneg welatfahon unubam atfag. 
25Unubam atfagma kinang it ngi atfahon hili ik Yordan ambut filen imbil 
laruk lit o Helkat, Hali, Beten, Akhsaf, 



654 

 

 
ALLAH WENE 

© 2018, Indonesian Bible Society. 
 

 
 

 

26Alamelekh, Amad, Misal men keyen hubula fil lalug tom Karmel men ik 
Libnat fam imbik libag. 
27Hili yali fil imbil laruk lit o Helkat famen tulug ik Yordan eleruk fil lalug o 
Bet-Dagon pisan isalug Zebulon inap enengginang hili wereg ambeg men o 
Yiftah-El tonggo keyen tulug o Bet-Emek, Nehiel, Kabul, 
28Ebron, Rehob, Hamon, Kana men keyen o pumbuk suwon Sidon fam imbik 
libag. 
29-30O Sidon famen tulug hili ino nunggulig o Rama keyen o Tirus elehet 
yaron walinggoho ohowon pisan isalug nin nunggulig o Hosa keyen ik saho 
ahik ayegma imbik libag. Hili imbil libag ambeg arimano o pumbuk suwon 
falfalik fumahen 22 men pumbuk toron walinggoho werehon men og isibag. 
O pumbuk Mahalab, Akhzib, Uma, Afek, Rehob men oho it ngi atfag. 
31O pumbuk arimano obog toho Asyer inap yug toho welamuhup ambeg ulug 
og isibag. 

Naftali inap kinang fibir isibag ane 

32Yosua inowen enehangge falfalikon hik turukmu ununggul unuk Naftali 
inap onowesi wal taneg welatfahon unubam atfag. 
33Unubam atfagma kinang og isibag ambeg hili ik Yordan ambut fil imbil 
laruk lit o Helef famen tulug yali fil usa ahen o Zaananim werehon pisan 
toho lalug o Adami-Nekeb, Yabneel, Lakum men keyen tulug ik Yordan 
ayegma imbik libag. 
34Hili hubula fil imbil laruk lit o Aznot-Tabor men Hukok men luharoho lalug 
ik Yordan ambut fil Zebulon inap enengginang hili-hili keyen tulug hubula 
fil Asyer inap enengginang atog keyen yali fil ik Yordan ayegma Yehuda inap 
enengginang hili-hilimu imbik libag. 
35Imbil libag ambeg o pumbuk elehet walinggoho ohowon Naftali inap og 
isibahon ununuk tuma umbul: O Zidim, Zer, Hamat, Rakat, Kineret, 
36Adama, Rama, Hazor, 

37Kedes, Edrei, En-Hazor, 
38Yiron, Migdal-El, Horem, Bet-Anat, Bet-Semes men og isibag. O pumbuk 
soho fumahen arimano men pumbuk toron walinggoho werehon men Naftali 
inap ngi atfag. 
39O pumbuk arimano obog toho Naftali inap onowesi wal taneg werehon yug 
toho welamuhup ambeg ulug og isibag. 

Dan inap kinang fibir isibag ane 

40Yosua inowen enehangge sabiron hik turukmu ununggul unuk Dan inap 
onowesi wal taneg welatfahon unubam atfag. 
41Unubam atfagma o pumbuk og isibahon ununuk tuma umbul: O Zora, 
Estaol, Ir-Semes, 
42Saalabin, Ayalon, Yitla, 
43Elon, Timna, Ekron, 
44Elteke, Gibeton, Baalat, 
45Yehud, Bene-Berak, Gat-Rimon, 
46Me-Yarkon, Rakon men kinang o Yafo walinggoho werehon men og isibag. 
47-48O pumbuk arimano men pumbuk toron walinggoho werehon men Dan 
inap onowesi wal taneg werehon yug toho welamuhup ambeg ulug og isibag 
angge famen kinang og isibahon arimano tot tehen Dan inap arimanowen o 
Lesem ilmig tul ulug tog abik libareg ilmig toho kuruk lit ap obog toho 
unusibareg yug toho welatfag. Wereg lit o Lesem ino it unumba Dan unuk 
salikap toho o Dan suwalfag. 

Yosua kinang ngi atfag ane 

49Israel inap ununggul unuk wal taneg yug toho welamuhup ambeg ulug 
kinang arimano obog toho fibir isibareg Israel inap arimanowen hun Nun 
amloho Yosua ino nit nenesehelimu welaruhu ulug kinang iren tohon eke 
hiyag itfag. 

50NINIKNI Allahn hiyag isibagma iren Yosuan heng enepfag ane hikit toho 
Efraim punumu o Timnat-Serah ino og itfag. Og itfagma Yosua inowen o ino 
nin hebeloho wiri fibareg yug toho welatfag. 
51Ari roho turuk lit Allah amingmingangge imam Eleazar men hun Nun 
amloho Yosua men Israel inap onowesi wal taneg welatfahon 
menen NINIKNI Allahn enehangge fam hiyag nisamisi ulug o Silo inowen o 
sabo Allah men Ambi Atuk Ambeg owahalman enehangge hik turuk lit Israel 
inap ununggul unuk wal taneg werehon kinang obog toho fibir isibag. 

Yosua 20 

Ap unusulug larukon ili og eneptuk ambeg fahet imbibag ane 
(Bil 35:9-28; Ul 19:1-13) 

1 Welatfagma NINIKNI Allahn Yosua fam ele uruk lit, 
2”Israel inap hiyag isamihinon tu: Allahn Musa feneyen hiyag nisibag ane 
hikit toho ap unusulug larukon ili og eneptuk ambeg hiyako umbuhup. 
3Ap san nare pinggi ware fesemin puk fug anggeyen inggik fam tor angge kik 
harukmen war aruhu halug ap ware feserukon ino ayeg waroho nuwabuhup 
tohon ulug o arimano laruk laruhumu ili waruk lamuhup. 
4Ap ino ili og nabusa ulug o arimano eke laruk lit o pumbukmu kurukon 
sokolma in arik lahureg o ino onowesi roho werehon unubam alem at ubam 
werehon fahet hiyag isaruk laruhu. Hiyag isarukmu onowesiyen ili waruk lit 
nit men welamuhuk ulug o eke hiyag utuk lamuhup. 
5Ari roho turukmu ap warehon ino areyen ap ino ayeg waroho ware fesemin 
ulug muko laruk lit o ino lahu halug ap inowen olok haruk lit pikit toho 
watisi fug ulug onowesi roho werehon arimanowen ap watmin ulug muko 
lahuwon ino inggikmu emberuk lamuhup fug. 
6Inggikmu umbuk fugmu o ino weregman eneg alem ubam werehon ino 
haloho emberuk lamuhup. Haloho emberuk lamuhupmu ap ino o ino amusun 
toho weregman eneg Allah amingmingangge imam onowe suwon o 

Yerusalem werehon ino war atuk laruhu. War aruhumu eneg ap ino ibam ori 
wereg ambeg suhuloho lahu,” ulug hiyag isibag. 
7Hiyag isibag ane ari hikit toho Israel inaben ap unusulug larukon ili og 
eneptuk ambeg welaruhu ulug hiyako imbibag ambeg ununuk tuma umbul: 
O pumbuk Kedes o Galilea kinangma tom Naftali fam werehon men, o 
Sikhem tom Efraim fam werehon men, o Kiryat-Arba unuk eke Hebron tom 
Yehuda fam werehon men, 
8o Yerikho yali fil, ik Yordan fuma fil Ruben inap inibam o Bezer tom atelma 
tonggo reg ambeg ino men, Gad inap inibam o Ramot kinang Gilead fam 
werehon men, Manasye inap inibam o Golan kinang Basan fam werehon men 
imbibag. 
9Imbibag ane ino hikit toho Israel ahun ekeyen ano ap pohon Israel kinangma 
werehon ekeyen ano ap eke inggiken tor angge kik harukmen war aruhu 
halug ap ware feserukon ino ap warehon oriyen ayeg waroho nuwabuhup 
tohon ulug o pumbuk arimano eke larukmu iren ili waruk lamuhup. Ili waruk 
lit alem ubam werehon haloho emberuk lamuhup. 

Yosua 21 

Lewi inap inibam fahet ibag ane 
(1Taw 6:54-81) 

1 Welatfareg ununggul unuk Lewi inap onowesi arimano Allah 
amingmingangge imam Eleazar men hun Nun amloho Yosua men Israel inap 
ununggul unuk onowesi men enembeg o Silo kinang Kanaan fam watfareg 
enele uruk lit, 
2”NINIKNI Allahn Musa feneyen ele ibahon tu, ’O pumbuk Lewi inap 
welamuhup ambeg men enembohom foroho ambeg men hiyag isaruk 
lamuhup,’ ibag,” ulug hiyag isibag. 
3NINIKNI Allahn hiyag isibag ane hikit toho Israel inaben o pumbuk iren 
tohon minggiroho winon men wam foroho ambeg walinggoho werehon men 
Lewi inap hiyag isibag. 

4O pumbuk unuk keyon og isahuk ulug Lewi ahun Kehat inowen 
endetfahonen ondohowon fahet enehangge tamon hik turuk lit imam Harun 
umalikisi o pumbuk Yehuda kinang famon eke, Simeon kinang famon eke, 
Benyamin kinang famon eke hiyag isibag. Hiyag isibag ambeg arimano 
ununggul unuk wal-wal welamuhup ulug o pumbuk nuwalen hiyag isibag. 
5Hun Kehat inowen ondohowonen ondohowon minggiroho winon fahet 
enehangge hik turuk lit o pumbuk Efraim kinang famon eke, Dan kinang 
famon eke, Manasye kinangma ik Yordan hubula fil werehon eke hiyag 
isibahon arimano mangno roho o pumbuk numen hiyag isibag. 
6Hun Gerson inowen ondohowonen ondohowon fahet enehangge hik turuk 
lit o pumbuk Isakhar kinang famon eke, Asyer kinang famon eke, Naftali 
kinang famon eke, o Basan tonggoma Manasye kinang fam ik Yordan yali fil 
werehon eke hiyag isibahon arimano mangno roho o pumbuk nuwalen og 
isibag. 
7Hun Merari inowen ondohowonen ondohowon fahet enehangge hik turuk 
lit o pumbuk nisanggowen hiyag isaruk lit Ruben kinang famon eke, Gad 
kinang famon eke, Zebulon kinang famon eke it ununggul unuk wal taneg 
hiyag isibag. 
8Ari roho turuk lit Israel inap arimanowen NINIKNI Allahn Musa feneyen ele 
ibag ane hikit toho enehangge hik turuk lit Lewi inap arimano o pumbuk 
wam foroho ambeg walinggoho werehon arimano men hiyag isibag. 
9O pumbuk Lewi inap hiyag isibahon Yehuda kinang famon men Simeon 
kinang famon men ununuk tuma ul: 
10Lewi ahun Kehat inowen endetfahonen ondohowon Harun umalikisi fahet 
enehangge tamon hik turukmu 
11o pumbuk Enak inap unumba Arba ibam Hebron tom Yehuda fam werehon 
ino men wam foroho ambeg walinggoho werehon men hiyag isibag angge 
famen 

12yabuk o Hebron walinggoho werehon men o pumbuk toron men tam hun 
Yefune amloho Kaleb og itfahon ino hiyag isibag fug. 
13O Hebron ino fahet enele kong toho uruk lit ap san ap eke watukon ayeg 
waroho nuwabuhup tohon ulug o Hebron larukmu ili waruk lamuhup ulug 
imbibag. Hebron ino Harun umalikisi og isaruk lit nin eke o Libna, 
14Yatir, Estemoa, 
15Holon, Debir, 
16Ain, Yuta, Bet-Semes wam foroho ambeg walinggoho werehon men hiyag 
isibag. Hiyag isibahon arimano o pumbuk Yehuda kinang famon men, 
Simeon kinang famon men mangno roho sohowen hiyag isibag. 
17-18Hiyag isibareg nin eke o pumbuk uhan Benyamin kinang famon ununuk 
Gibeon, Geba, Anatot, Almon wam foroho ambeg walinggoho werehon men 
hiyag isibag. 
19Hiyag isibahon arimano obog toho o pumbuk nuwalen wam foroho ambeg 
walinggoho werehon men Harun umalikisi Allah amingmingangge arimano 
hiyag isibag. 
20Lewi ahun Kehat inowen endetfahonen ondohowon minggiroho winon 
fahet enehangge hik turuk lit o pumbuk Efraim kinang famon hiyag isibag. 
21Hiyag isibahon arimano ap unusulug larukon ili og eneptuk ambeg Sikhem 
tom Efraim fam werehon ino men Gezer, 
22Kibzaim, Bet-Horon wam foroho ambeg walinggoho werehon men hiyag 
isibag. Hiyag isibahon arimano o pumbuk uhan hiyag isibag. 
23O pumbuk Dan kinang famon Elteke, Gibeton, 
24Ayalon, Gat-Rimon wam foroho ambeg walinggoho werehon men og 
isibahon o pumbuk uhan og isibag. 
25O pumbuk Manasye kinang ik Yordan hubula fil werehon piren Taanakh 
men Gat-Rimon men wam foroho ambeg walinggoho werehon men hiyag 
isibag. 

26O pumbuk hiyag isibahon Kehat inowen ondohowonen ondohowon 
ununggul unuk minggiroho winon arimano welamuhup ulug o pumbuk 
numen wam foroho ambeg walinggoho werehon men hiyag isibag. 
27Lewi ahun Gerson inowen ondohowonen ondohowon arimano o Manasye 
kinang ik Yordan yali fil welamuhup ulug o pumbuk piren hiyag isaruk lit 
ap unusulug larukon ili og eneptuk ambeg Golan o Basan kinangma werehon 
ino men Beestera men wam foroho ambeg walinggoho werehon men hiyag 
isibag. 
28Nin eke o pumbuk Isakhar kinang famon hiyag isibahon uhan itano ununuk 
Kisyon, Dobrat, 
29Yarmut, En-Ganim wam foroho ambeg walinggoho werehon men hiyag 
isibag. 
30Nin eke o pumbuk Asyer kinang famon hiyag isibahon uhan itano ununuk 
Misal, Abdon, 
31Helkat, Rehob wam foroho ambeg walinggoho werehon men hiyag isibag. 
32O pumbuk Naftali kinang famon hiyag isibahon hinahan itano ap unusulug 
larukon ili og eneptuk ambeg Kedes o Galilea kinang fam werehon men 
Hamot-Dor men Kartan men wam foroho ambeg walinggoho werehon men 
hiyag isibag. 
33O pumbuk hiyag isibahon arimano obog toho Gerson inap ununggul unuk 
wal-wal welamuhup ulug o pumbuk nuwalen wam foroho ambeg 
walinggoho werehon hiyag isibag. 
34Nin Lewi ahun eke Merari inowen endetfahonen ondohowon ununggul 
unuk wal-wal o pumbuk Zebulon kinang famon uhan hiyag isibahon ununuk 
Yokneam, Karta, 
35Dimna, Nahalal wam foroho ambeg walinggoho werehon men hiyag isibag. 
36Nin eke o pumbuk Ruben kinang famon uhan hiyag isibahon ununuk Bezer, 
Yahas, 

37Kedemot, Mefaat wam foroho ambeg walinggoho werehon hiyag isibag. 
38O pumbuk Gad kinang famon uhan hiyag isibahon ap unusulug larukon ili 
og eneptuk ambeg Ramot o Gilead kinangma werehon men Mahanaim, 
39Hesbon, Yaezer wam foroho ambeg walinggoho werehon men hiyag isibag. 
40O pumbuk hiyag isibahon arimano Merari inap ununggul unuk wal-wal yug 
toho welamuhup ulug enehangge hik turuk lit o pumbuk nisanggowen hiyag 
isibag. 
41-42Lewi inap arimano Israel inap enengginang seheli ke o pumbuk hiyag 
isibahon mangno roho teng misigmen nubam hilag sabit fimahen 48 arimano 
men wam foroho ambeg walinggoho werehon men hiyag isibag. 

Israel inap enengginangma inindi yuwag toho welatfag ane 

43 NINIKNI Allahn Israel inap unumbasi unubam kinang og hisahuk ulug sali 
imbibag angginang ino obog toho Allahn Israel inap og isibagma ilmig 
tibareg yug toho welatfag. 
44Weregma NINIKNI Allahn Israel inap unumbasi unubam sali imbibag ane 
hikit toho Israel inap let eneptuk lit ap seliyon o kema-kema werehon obog 
toho it ininggikmu emberukmu misihen oho Israel inap apmayap enebuk fug 
teg latfagma Israel inap inindi yuwag toho welatfag. 
45NINIKNI Allahn fano ane eneg hunubam turuk laruhuk ulug sali imbibag 
ane il misig oho umbusuk fug angge obog toho hikirap tibag. 

Yosua 22 

Yosuan Israel inap winon hinibam yugmu lalihip ulug hiyag isibag ane 

1Ari tibagma Yosua inowen ununggul unuk Ruben inap men Gad inap men 
Manasye inap minggiroho winon men wol enepfareg 
2it unubam ele uruk lit, ”NINIKNI Allah amingmingangge Musa inowen hiyag 
hisibag ane fuki roho holtuk lit anden hit hiyag hisarikik ane hikit toho turuk 
latikip. 

3Turuk lit NINIKNI Allah hiren oho wel turuk lahebon inowen alem tu men 
ari men turuk lamuhup ulug komo henepfag ane obog toho hinine roho seneg 
lit honori umbusuk fug angge let eneptukmen eneg ketiya oho welahep. 
4Weregma NINIKNI Allahn honori unubam sali imbibag ane hikit toho let 
eneptukmu inindi yuwag atisimu ketiya hit ik Yordan fuma fil lalihipteg 
hinibam NINIKNI Allah amingmingangge Musan tam og hisarisi ambeg yug 
toho welamuhup. 
5Wereg lit NINIKNI Allah amingmingangge Musan tu men ari men turuk 
lamuhup ulug komo henepfag ane hinine roho seneg lit NINIKNI Allah hiren 
oho wel turuk lahebon ino hinindi reg lit nenebe abirangge amingmingangge 
wereg lit At ele holtul ulug At men hininggik ahandip toho wereg lit Aren ari 
hag toho laruk lamuhup ulug hiyag hisibag ane hikit toho laruk lamuhup,” 
ulug hiyag isibag. 
6Hiyag isibagma Yosua inowen Allah unuk fam hi enepfareg lalihip ulug 
hiyag isibagma inibam libag. 
7Indam Musa inowen ununggul unuk Manasye inap minggiroho winon o 
Basan kinang ik Yordan yali fil werehon ino og isibagma hun Yosua inowen 
Manasye inap winon onori enesehelimu welamuhup ulug kinang ik Yordan 
hubula filon og isibag. Og isibareg hinibam lalihip ulug hiyag isibag sambil 
ino Yosua inowen Allah unuk fam hi enepfareg 
8nin eke hiyag isaruk lit, ”Hit tuma wereg lit ap seliyon enenggengge 
huhulangge hilaruk latikibon ili ruruk angge perak emas tembaga men ine 
angge besi men sum wan turukon men wam men anggolo roho hit 
hininggikmu atisi. Hit hininggikmu atisi angge anggolo werehon arimano 
hiren hinibam walug lalihipteg hit honori men fibir amuhup,” ulug hiyag 
isibag. 
9Ari ulug hiyag isibagma Ruben inap men Gad inap men Manasye inap 
minggiroho men Israel inap o Kanaan kinangma o Silo ino palu roho 
welatfahon arimano embeselug libareg inibam o Gilead 

kinang NINIKNI Allahn Musa feneyen og hisahuk ulug hiyag isibag ane hikit 
toho tam ilmig tibag ambeg ino libag. 

O Gelilot Allah wel turuk ambeg witfag ane 

10Ruben inap men Gad inap men Manasye inap minggiroho winon men 
ninibam lul ulug laruk lit ik Yordan uwan paloho nindig am fug angge 
Kanaan kinangma o Gelilot libareg ik Yordan ayegma Allah fahet hubu 
lahaptuk ambeg ulug helep anggolo esengget watil lahibag. 
11Esengget watil lahibag ane fahet Israel inap ununggul unuk winon 
arimanowen holfareg it-it enele uruk lit, ”Ruben inap men Gad inap men 
Manasye inap yali filon menen ik Yordan ayegma nit nenengginang fam o 
Gelilot inowen Allah fahet hubu lahabul ulug helep esengget watusa,” uruk 
latfag. 
12Ari uruk lit Israel inap ununggul unuk winon arimano obog tohowen it men 
tog abuhuk ulug o Silo palu arik watfag. 
13Watfareg Israel inaben Ruben inap men Gad inap men Manasye inap yali 
filon arimano o Gilead weregma lalihip ulug hun Eleazar amloho Pinehas 
imam ino men 
14ununggul unuk numen welatfahon onowesi misig-misig men mon enepfag. 
15Mon enepfagma ik Yordan paloho o Gilead libareg Ruben inap men Gad 
inap men Manasye inap men hiyag isaruk lit, 
16”NINIKNI Allah umalikisi welaheyon obog tohowen nenele misig toho uruk 
lahe ane tu holeg lamek: Nungge fahet hiren NINIKNI Allah ele ying turuk lit 
hubu lahaptuk ambeg ari witikip? Nungge fahet At embeselug laruk lahep? 
17Niren o Peor inowen siyag ane turukukon ino henepeleg atisi ano? Siyag 
ane turukukon fahet Allahn alem angginon nit umalikisi welaheyon 
nunubam emberisimu siyahon nunubam tag tegman eneg ketiya oho 
asengseng toho welahe. Alem ari fahet hiren hayen peruk lit ari hahon nin 
eke nunubam atep peruk lahep ano? 

18Nungge fahet NINIKNI Allah henembol yig utuk lahep? Hiren o 
yoho NINIKNI Allah ninirim pelihip halug sono Aren nit Israel ninap obog 
toho nunubahet indimu olok hahu. 
19Hit henengginang fahet siyagma Allah wel turuk ambeg wibuk fug teg 
peruk lahep halug NINIKNI Allah angginang o sabo fanowon wirigmu 
wamuhupteg nit sehelimu yug toho welamuhup. Nit NINIKNI Allah fahet 
hubu lahaptuk ambeg witukuk angge re hiren nin sebe roho misig eke wituk 
lit NINIKNI Allah ele ying turuk lit nir oho nenele ying nenebuhup fug. 
20Hun Zerah amloho Akhan inowen Allahn ibag ane sobir isalug ap seliyon 
enenggengge hirako hilarisi ane fahet wenggel homok! At eneg war alep 
angge famen Israel ninap obog toho alem angginon nunubam atisi,” ulug 
hiyag isibag. 
21Hiyag isibagma Ruben inap men Gad inap men Manasye inap yali filon 
arimano menen Israel inap onowesi unubam enele uruk lit, 
22”NINIKNI Allah aben nunumba ulug wel eneptukon obog toho Inikni 
werehon inowen nit fahet siyag ane turusa fug ulug oluk teg hag toho Israel 
hinaben oho honoluk toho welamok. Niren NINIKNI Allah nenembol yig umul 
ulug hubu lahaptuk ambeg ino wiri ferukuk halug Aren nit o yoho windat 
nenepmisi fug. 
23An enembol yig numul ulug wam ano suburu ano yaltuk lit wam eke 
esetukon fahet helep arimano esengget watusa ano ulug At inggarehen kim 
nisahureg alem nunubam umbuhu. 
24Fobik hit hunumalikisiyen nit nunumalikisi unubam, ’Hit men Israel 
ninap NINIKNI Allah men hininggik ahandip toho welahep fug,’ ulug hiyag 
isahup tohon perukukteg nenekolen Allah wel turuk ambeg ino wiri ferukuk. 
25Hit hunumalikisiyen enele uruk lit, ’NINIKNI Allahn nit men hit Ruben hinap 
men Gad hinap men honggolegma ik Yordan ino hiliyangge welamag ulug 
imbibag angge re hit NINIKNI Allah umalikisi welahep fug,’ ulug hiyag 

isarukmu nit nunumalikisiyen NINIKNI Allah fam wenggel haruk ane 
umbusuhup tohon ulug wenggel harukuk. 
26Ari wenggel harukukteg nenele uruk lit, ’Allah wel turuk ambeg ulug helep 
esengget wabul angge famen esengget wabul ambeg inowen wam sei ano 
unu ano yaltuk lamuhuk fug,’ urukuk. 
27Urukuk ane ari hikit toho niren o Gelilot inowen hubu lahabuk fug 
angge NINIKNI Allah ibam hit henengginang fam wirihon inowen eneg At wel 
turuk lamuhuk ulug henembeg lalug wam osoho naruk lit wam sei men unu 
men yaltuk lamuhuk. Ari turuk lamuhukon fahet hiren endebuhubonen 
endebuhubon men niren endebuhukonen endebuhubon menen onoluk toho 
welamuhuben enehangge welamag ulug helep arimano esengget watukuk. 
Esengget watukuk ane ariyen fobik hit hunumalikisiyen nit nunumalikisi 
unubam, ’Hit NINIKNI Allah umalikisi welahep fug,’ ulug enele uk fug teg 
lamuhup angge famen 
28fobik hit hunumalikisiyen ari hag toho enele uruk lamuhup halug nit 
nunumalikisiyen hiyag isaruk lit, ’Nit niniknisiyen NINIKNI Allah fahet hubu 
lahaptuk ambeg o sabo fanowon fam witfahon ino wirim toho helep esengget 
watfahon aruma yet homok! Helep esengget watfag ambeg tuwen wam sei 
ano unu ano yaltuk lamuhuk fug, helep aruman nit Allah umalikisi welahe 
ane ino ebenam aruhu ulug esengget watfag,’ ulug hiyag isaruk lamuhup 
perukuk. 
29Ari fahet hiren o sabo fanowon owahalma NINIKNI Allah niren oho wel 
turuk laheyon fahet hubu lahaptuk ambeg wiri ferikip angge re niren nin eke 
misig wituk lit NINIKNI Allah ele ying tuhuk tohon!” ulug hiyag isibag. 
30Iren ari ulug hiyag isibagma imam Pinehas men Israel inap ununggul 
numen ik Yordan hubula fil welatfahon onowesi menen hol isibareg fano 
ehesa pibag. 
31Ari pibareg Pinehas inowen it hiyag isaruk lit, ”NINIKNI Allah nit sehelimu 
wereg ulug ketiya nonoluk aha. Hiren helep arimano esengget watuk 
lit NINIKNI Allah ele ying tirikip fug angge famen NINIKNI Allahn nit Israel 



666 

 

 
ALLAH WENE 

© 2018, Indonesian Bible Society. 
 

 
 

 

ninap nunusuhu rohon ulug inggikmuwen taluk neneptikip,” ulug hiyag 
isibag. 
32Hiyag isibareg Pinehas men Israel inap onowesi arimano men o Gilead 
kinang embeselug inibam o Kanaan kinangma suhuloho watfareg iren turuk 
latfag ane onori Israel inap hiyag isibag. 
33Hiyag isibag ane ari fahet Israel inaben fano peruk lit Allahn let neneptisi 
ulug wel tibareg Ruben inap men Gad inap men unusik lahukteg 
enengginang siyahap tuhuk ulug tam enele uruk latfag hag toho nin uruk 
latfag fug. 
34Uruk latfag fugmu Ruben inap men Gad inap menen wenggel haruk lit, 
”Helep esengget watukukon arimanowen Allah nit NINIKNI wereg ane ari 
nonoluk aruhuwen enehangge wereg,” pibareg helep esengget watfag ambeg 
ino unuk Enehangge suwalfag. 

Yosua 23 

Yosuan ele obog-obogma hiyag isibag ane 

1 NINIKNI Allahn Israel inap let eneptuk lit ap seliyon o kema-kema werehon 
it ininggikmu imbibagma inindi yuwag atfareg weregman eneg Yosua sabal 
atfag. 
2Sabal atfareg Israel inap obog toho wol enepfareg onowesi, ap suwon-
suwon, alem haloho emberuk inap, tog aptuk ane milal eneptuk inap men 
unubam ele uruk lit, ”An mondabi sabal atikikteg nele hiyag hisamin. 
3NINIKNI Allah hiren oho wel turuk lahebon ino inggarehen hit fahet tog 
aptuk lit ap seliyon obog toho apmayap eneptukmu hinilen yet haruk latikip. 
4Yet harikipmu anden hit hununggul unuk wal taneg welahebon hunubam 
enehangge hik turuk lit anden elehap eneptikik inap enengginang obog toho 
men uwan apmayap eneptikik fug inap enengginang men ik Yordan famen 
tulug mo ubuk uruk fil ik saho ahik ayegma hit ngi amuhup ulug og hisarikik. 

5Og hisarikikmu NINIKNI Allah hiren oho wel turuk lahebon inowen hit 
hunubam sali imbibag ane hikit toho ap o pumbuk arimano obog toho 
yanggal enebuhumu enengginang hit ngi amuhup. 
6Ari fahet hinindi wirik toho wereg lit Musa wene fam haharoho imbibahon 
obog toho hinine roho seneg lit ke hareyon la fug angge we ke pikiron eneg 
laruk lamuhup. 
7Ari roho laruk lit Kanaan inap hit sehelimu werehon men ambiyeg 
welamuhup fug. Unumbasi iren wel eneptukon ununuk uruk lit it 
onolohotman tem toho ihi uruk lamuhup fug. Ari uruk lit enemingmingangge 
amuhuk ulug unubam sembahyang uruk lamuhup fug. 
8It unubam sembahyang uk fug angge HINIKNI Allah men hininggik ahandip 
toho welatikip hag toho fobik oho welamuhup. 
9NINIKNI Allahn ap o pumbuk enebe anggolo wereg lit inine anggolowon hit 
honolohotman yanggal eneptukmu ap misihen oho indamen tulug ketiya oho 
hit apmayap henebuk fug teg. 
10HINIKNI Allahn hit hunubam sali imbibag ane hikit toho hit fahet tog 
aptukmu hit ap misihen ap teng-teng angge 1.000 yanggal enebuk teg. 
11Ari fahet hit fano honoluk welamuhuben HINIKNI Allah hinindi reg ane 
hinine roho seneg lamuhup. 
12Hit HINIKNI Allah embeselug Kanaan inap hit sehelimu we tor angge 
werehon men hininggik ahandip toho wereg lit hit hunumalikisi men it 
unumalikisi men og-og atuk lit henebe misig hag toho welamuhup halug 
13HINIKNI Allahn ap o pumbuk arimano hit honolohotman yanggal enebuhu 
fugmu hit sehelimu yebangge hag toho wereg lit sabiyap alem fam ap 
enembolma unusuruk hag toho hunusurukmu asengseng haruk lamuhup. 
Alog anggeyen ap inilanggen hak eneptuk hag toho Kanaan inaben 
hunusurukmen eneg kinang HINIKNI Allahn og hisarisi ambeg fanowon ino 
famen eleg amuhup. 

14Ketiya an war aruhukon horogma welahireg nele iminon tu holeg 
lamek: NINIKNI Allah hiren oho wel turuk lahebon inowen fano ane hunubam 
turuk laruhuk ulug sali hunubam emberisi ane il misig oho umbusuk fug 
angge obog toho hikirap tirisi ulug hit obog tohowen honoluk toho 
welamuhup. 
15HINIKNI Allahn ele fano roho hiyag hisarisi ane obog toho hikirap tirisi. At 
ele sobir isalug turuk lamuhup halug alem angginon hunubam umbuhuk irisi 
ane oho hikirap tuhu. 
16Hiren HINIKNI Allahn nininggik ahandip toho welamuhuk ulug sali 
hunubam emberisi ane sobir isalug ap winonen nunumbasi ulug wel 
eneptukon onombolim laruk lit it unubam sembahyang uruk lamuhup 
halug NINIKNI Allahn hit hunubahet olok hahumu hit folo-folo kinang 
fanowon HINIKNI Allahn og hisarisiyon aru famen eleg amuhup,” ulug hiyag 
isibag. 

Yosua 24 

Israel inaben o Sikhem inowen Allah ubam sali imbibag ane 

1Welatfareg Yosua inowen Israel inap ununggul unuk obog toho o Sikhem 
wamuhup ulug wol enepfagma palu arik watfag. Watfagma Yosuan Israel 
inap onowesi, ap suwon-suwon, alem haloho emberuk inap, tog aptuk ane 
fahet milal eneptuk inap arimano eneg Allah wereg ambeg in arik maniyek 
ulug wol enepfagma in arik watfag. 
2In arik watfagma Yosuan ele hiyag isaruk lit, ”Israel ninap NINIKNI Allah ele 
tu holeg lamek, ’Indam hunumbasi ik Efrat paloho fima fil wereg lit tu Allah 
hag toho wereg perukon wel eneptuk lit Abraham men Nahor inikni Terah 
inowen oho wel eneptuk latfag angge famen 
3Anden hunumba Abraham ik Efrat paloho fima fil weregma wol turuk lit 
Kanaan kinang walinggoho lahun ulug monde fiyareg fobik hat hubalmangge 
anggolo amuhup ulug amloho Ishak og itik iyag. 

4Og itik iyareg Ishak umalikisi Yakub men Esau men og itik iyag. Og itik 
iyareg tom Seir hat ngi roho welaruhun ulug Esau fam hiyag itik iyagma 
Yakub umalikisi men o Mesir libag. 
5Libagma Anden Musa men Harun men o Mesir mon eneptik iyareg o Mesir 
inap enesehelimu alem angginon eke hag eke hag monde feruk lit hit 
hiniknisi o Mesiren hondog eneplug wilip atik iyag. 
6Wilip atuk lit ik Longgop ayegma larukmen o Mesir inap wam kudan lisoho 
walug laruk angge kereta fam lahibareg hiniknisi mug eneplug ik Longgop 
ikma libag. 
7Larukmu yet isibareg hiniknisi arimano enekolen enele hi roho An Allah 
fam uruk latfagma Anden Mesir inaben Israel inap yet isahup ulug 
onolohotma hika fisiyag. Hika fisiyagma Mesir inap ik paloho lul ulug ikma 
kurukmen Anden ik monde fiyagma hondo enepfahon ino fahet hit honoluk. 
Iken hondo enepfagma hit amusun toho lekma welatikip. 
8Weregma Anden hit Amori inap ik Yordan yali fil werehon enembeg og 
heneplug waharikikmu it arimanowen hunusul ulug turukmen Anden it 
arimano hit hininggikmu og isaruk lit hit honolohotman unusirikikmu 
kinang iren tohon hit atikip. 
9Hit atikipmu o Moab inap onowe hun Zipor amloho Balak ino Israel hinap 
men tog aptuk lit hit huluwap henebukag ulug hun Beor amloho Bileam wol 
tirisi. 
10Wol tirisimu huluwap enepmin ulug waharisi angge famen Anden Israel 
inap Balak inggikmuwen windat enepminen ele holmin fug perikikmu aren 
fano welamuhup ulug hit An nunuk fam hi heneptisi. 
11Hi heneptisimu hit ik Yordan paloho o Yerikho waharikipteg weregma 
Yerikho inap, Amori inap, Feris inap, Kanaan inap, Het inap, Girgasi inap, 
Hewi inap, Yebus inap, it arimano obog tohowen hit hunusul ulug turukmen 
it arimano hit hininggikmu emberikik. 

12Hit hunusul ulug larukmen Anden it arimano enekolap eneptukmu Amori 
inap onowesi suwon piren itano hit honolohotman longgo urusa. We tem 
toho hiren sehen men karog men fam yanggal eneptikip fug. 
13Ari roho turuk lit Anden kinang Kanaan aru og hisarikikmu hiren o sat toho 
wibuk fug angge tam wituson fam eneg kirikipteg welahep, yabuk lisag toho 
wibuk fug angge suburu hom hali tam yatuson naruk lit welahep. 
14Ari fahet hunumbasiyen ik Efrat ayegma men o Mesir men wereg lit tu 
Allah hag toho wereg ulug wel eneptuk latfahon arimano umbusuhupteg 
hinindi wirik toho wereg lit NINIKNI Allah fahet eneg henekol toho wereg lit 
At ele eneg holtuk lamuhup ulug hiyag hisaruk lahi angge famen 
15hiren te NINIKNI Allah fam wenggel haruk lamuhuk fug peruk lahep halug 
o yoho tu famen nunumbasi ik Efrat ayegma wereg lit tu Allah hag toho 
wereg ulug wel eneptuk latfahon arimano niren oho wel eneptuk lamuhuk 
ilihip halug fano, Amori inap enengginang hit atikip ambeg tumon unumbasi 
niren wel eneptuk lamuhuk ilihip halug oho fano. An nibam werehon 
menen NINIKNI Allah ele eneg holtuk lamuhuk,” ulug Yosua inowen Israel 
inap obog toho hiyag isibag. 
16Ari ulug hiyag isibagma Israel inaben hebeloho hiyag utuk lit, 
”NINIKNI Allah umbusuhupteg aben tu Allah hag toho wereg perukon wel 
eneptuk lamuhup ulug wenggel ha fug. 
17NINIKNI Allahn niniknisi o Mesir inaben ininggik lisoho mingming eneptuk 
latfag ambehen hondog eneplug wilip atfareg ap winon enengginang fam 
laruk lit enehangge aben tuk fug teg ane ehenon ari nit niniline turuk lit let 
neneptisi. 
18Let neneptuk lit NINIKNI Allahn Amori inap kinang tu fam welatuson men 
ap seliyon winon obog toho nit nonolohotman yanggal eneptisimu niren oho 
Allah Ninikni we misig wereg ulug At eneg wel turuk lamuhuk,” ulug hiyag 
itfag. 

19Hiyag itfagma Yosua inowen hebeloho hiyag isaruk lit, ”NINIKNI Allah fam 
eneg wenggel hehep ha fug teg lahep. At ebe usa fulu ahun wereg lit aben tu 
Allah hag toho wereg ulug wel eneptuk ane fahet indi olok atuk. Niren At 
embeseruk lit siyag ane turuk laheyon elehap tuhu puk fug. 
20Tam fano ane hunubam turuk latisi angge famen hiren NINIKNI Allah 
henembol yig umuhupteg tu Allah hag toho wereg perukon wel eneptuk 
lamuhup halug hit inggik kobog hunubaharuk lit alem angginon hunubam 
umbuhumu mondabi siyag amuhup,” ulug Yosuan Israel inap hiyag isibag. 
21Hiyag isibagma Israel inap arimanowen te, ”Eleg, we NINIKNI Allah fahet 
eneg wenggel haruk lamuhuk,” ulug hiyag itfagma 
22Yosuan, ”Hininggarehen ehep ane henemu honoluk toho welamuhup,” 
ibagma iren te, ”Nonoluk toho welamuhuk,” ibag. 
23Ari ibagma Yosua inowen, ”Usasum hiren foroho lahebon hik isalihipteg 
Israel ninap NINIKNI Allah fam eneg hinindi hebel amek!” ulug hiyag 
isibagma 
24Israel inap arimanowen Yosua fam, ”Nit NINIKNI Allah fam wenggel haruk 
lit At ele eneg holtuk lamuhuk,” ibag. 
25O ino sambil Yosua inowen, ”Nit Israel ninap Allah umalikisi weregman 
eneg welamuhuk,” ulug sali imbibareg Allahn komo eneptuk ane Israel inap 
o Sikhemen milal enepfareg 
26suwesingga fam haharoho imbibag. Imbibareg helep humon eke wibareg 
Allah wel turuk ambeg e suwon alma hutuk tibibag. 
27Hutuk tibibareg Yosua inowen Israel inap obog toho unubam ele uruk lit, 
”NINIKNI Allahn nit nunubam ele hiyag nesehekon obog toho helep tu 
olohotman hiyag nesehekma niren NINIKNI Allah fahet awiya wahuk tohon 
helep hutuk tibihiyon aru siyengge hag toho mondabi welaruhu,” ulug sali 
imbibag. 

28Sali imbibareg Yosua inowen hinibam lalihip ulug hiyag isibagma inibam 
welatfag ambeg wal taneg libag. 

Hun Yosua war atfag ane 

29 Ari obog toho tibibareg hun Nun amloho Yosua NINIKNI Allah 
amingmingangge ino indag tibahon sali teng uhan 110 atfagma war atfag. 
30War atfagma kinang inggarehen tohon o Timnat-Serah tom Efraim fam 
punu Gaas iliko fil kinangma sale fisibag. 
31Yosua oluk weregma Israel inaben NINIKNI Allah fam eneg wenggel haruk 
latfag. Yosua war atfagma ori winon NINIKNI Allahn Israel inap unubam fano 
ane turukmu haruk latfag inap suwon-suwon arimano onoluk welatfag li oho 
Israel inaben Allah ele eneg holtuk latfag. 
32 Hun Yusuf uwag Israel inaben o Mesiren wilip atuk lit walug watfahon 
arimano o Sikhem kinangma sale fisibag. Sale fisibag ambeg ino indam 
Yakuben o Sikhem seneg latfag ahun Hemor umalikisi unubam uang perak 
teng uhan 100 fam onggo palfag ambeg Yusuf umalikisiyen ondohowon ngi 
atfag. 
33Harun amloho Eleazar oho war atfagma o Gibea tom Efraim fam werehon 
Eleazar amloho Pinehas ngi atfag ambeg ino kinangma sale fisibag. 

Hakim-Hakim 

Hakim-Hakim 1 

Hun Adoni-Bezek senetfag ane 

1Yosua war atfagma Israel inaben NINIKNI Allah fam enele uruk lit, ”Kanaan 
inap men tog abuhuken nit sehelimuwen sa tam wilip aruhu?” ulug kapal 
hibag. 
2Kapal hibagma NINIKNI Allahn, ”Hununggul unuk Yehuda welahebon tam 
lalihip. Kinang lalihip ambeg ino hininggikmu imbihi,” ulug hiyag isibag. 
3Hiyag isibagma Yehuda inaben onori Simeon inap unubam enele uruk lit, 
”Nit men ambiyeg lulteg Kanaan inap men tog aptuk lit Allahn nit Yehuda 
ninap og isahuk perisi ambeg ilmig tahuk halug fobik Allahn hit og isahuk 
perisi ambeg ilmig tahuben nit men hit men ambiyeg lahuk,” ulug hiyag 
isibag. Hiyag isibagma Simeon inap arimano it men ambiyeg tog abik libag. 
4Tog aptukmu NINIKNI Allahn Kanaan inap men Feris inap men Yehuda inap 
ininggikmu imbibagma ap seliyon teng-teng angge 10.000 o Bezek horogman 
unusik libag. 
5It obog toho unusuruk lit ap seliyon onowe Adoni-Bezek o Bezek pumbukmu 
hiraho lit weregma hiyahibareg at men tog aptuk latfag. 
6Tog aptukmen Adoni-Bezek ino akolen hirag-hirag larukmu muko laruk lit 
senetfareg inggik uyug tum kong tibisibag. 
7Kong tibisibagma Adoni-Bezek inowen ele uruk lit, ”Anden oho ap suwon-
suwon teng pirenman nubam hilag nisanggo fumahen 70 ininggik unuyug 
tum kong tirikik. Kong tirikikmu it arimano an nibam wereg lit suburu anden 
embeseruk lahiyon naruk. Anden it unubam tirikik hag toho Allahn ayeg 
waroho alem siyahon tu nubam embehek,” ibag. Ibagma o Yerusalem 
hondoholug libagma welatfareg war atfag. 

O Yerusalem men o Hebron men ilmig tibag ane 

8War atfagma Yehuda inaben o Yerusalem ilmig tul ulug libareg ap unusuruk 
lit inibam harep pisako siyaha fisibag. 

9Siyaha fisibareg Kanaan inap tom humon toron fam werehon men o Negeb 
lekma werehon men tog abuhuk ulug ik ambut fil wirig atfag. 
10Wirig atfareg Kanaan inap o pumbuk Hebron unuk atamon Kiryat-Arba 
suwalfahon ino men tog abul ulug libareg ap ununuk Sesai, Ahiman, Talmai 
men unusibag. 
11Unusibareg o Debir unuk atamon Kiryat-Sefer suwaleg ambeg welatfag 
inap oho unusik libag. 
12Libareg Kaleb inowen ele uruk lit, ”O Kiryat-Sefer tu atamtam kuruk lit 
ilmig tamisi ahun ino an nahaloho Akhsa ino at hilahuwen og uruhuk,” ibag. 
13Ibagma hun Kenas amloho Kaleb ot Otniel inowen o ino ilmig tibag. Ilmig 
tibagma Kaleben ahaloho Akhsa ino Otniel og itfag. 
14Og itfagma Akhsa ino Otniel ibam kibag sambil ino Otnielen uhe ele ying 
turuk lit, ”Hat hikni fam kinang eke og nisamisiyen heng tik lamihin,” ibag. 
Ibagma Akhsa ino wam keledai fam lahalug ikni ambeg libareg keledai 
famen wamburukmu ikni Kaleb inowen yet hibareg at ubam, ”Nungge 
pehenteg wahen?” ulug kapal hibag. 
15Kapal hibagma Akhsa inowen hiyag utuk lit, ”Nikni, fano angge eke og 
nitmihinen hambeg wahi. Hahun hilahun ulug mon nabik waharikin ambeg 
ino wal eneg tehen kinang simu eke og nitmihin,” ulug heng tibag. Heng 
tibagma Kaleb inowen ahaloho kinang simu ik eleruk fil eke, ik ambut fil eke 
og itfag. 

Yehuda inap men Benyamin inap menen Kanaan inap apmayap enepfag ane 

16Musa umbarik Keni ahun Hobab inowen ondohowonen ondohowon 
arimano Yehuda inap inim o Yerikho palem ahen wereg ambeg inowen wilip 
atfareg o Arad pisan toho ik ambut fil wirig atuk lit lekma libareg ap yug 
toho welatfahon sehelimu o wiroho welatfag. 
17Welatfareg Yehuda inap men onori Simeon inap men nin wilip atfareg 
Kanaan inap o Zefat welatfahon arimano apmayap eneptuk lit enebeyet 

inibamet obog toho eleha fisibag. Eleha fisibag ambeg ino unuk Horma 
suwalfag. 
18-19NINIKNI Allahn Yehuda inap arimano let eneptukmu tom eneg wereg 
ambeg ilmig tibag angge famen ik saho ahik ayeg ke welatfag inap 
arimanowen wam kudan lisoho walug laruk angge besi ine angge fam 
wirihon foroho latfagma Yehuda inaben yanggal enebuk fug tehen inibam 
Gaza, Askelon, Ekron men kinang walinggoho werehon oho ilmig tibag fug. 
20Welatfagma hun Musan tam sali ibag ane hikit toho o pumbuk Hebron ino 
Kaleb og itfag. Og itfagma Kaleben hun Enak umalikisi hinahan itano yanggal 
enepfareg inibam o Hebron ino at ngi atfag. 
21Benyamin inaben Yebus inap o Yerusalem welatfahon arimano yanggal 
enebuk fug teg latfagma Yebus inap arimano indamen tulug ketiya oho 
Benyamin inap iniraham o Yerusalem wereg. 

O Betel ilmig tibag ane 

22 NINIKNI Allah Yusufen endetfahonen ondohowon arimano men weregma o 
Betel ilmig tul ulug wilip atfareg 
23o Betel tam unuk Lus suwaleg latfag ambeg ino libag. Libareg o aru aluwat 
ha lalihip ulug it sehelimuwon hiyag isibagma aluwat ha libag. 
24Aluwat ha libahon arimanowen ap eke o inowen wilip atukmu yet hibareg 
at ubam enele uruk lit, ”Haren nit o tu kulen hiyag nisamihin halug hat nit 
nenere atmihinmu huwabul fug,” ulug hiyag itfag. 
25Hiyag itfagma ap inowen o ino walinggoho elehet ohowon pisan toho la 
reg ambeg eke hiyag isibagma Yusufen ondohowonen ondohowon arimano 
o Betel kibareg ap obog toho unusuruk lit ap it let enepfahon ino fam fano 
roho wilip atmihin ulug hiyag itfagma uhe umalikisi obog toho men enebe 
fano roho wilip atfag. 
26Wilip atfareg ap ino o Het inap enengginangma libareg o wiroho wereg lit 
o ino unuk Lus suwalfag. Lus suwalfag ambeg ino ketiya oho wereg. 

O pumbuk ilmig tibag fuhon fahet haharoho imbibag ane 



676 

 

 
ALLAH WENE 

© 2018, Indonesian Bible Society. 
 

 
 

 

27 Manasye inap arimanowen o Kanaan inap inibam o Bet-Sean men, o 
Taanakh men, o Dor men, o Yibleam men, o Megido men, o pumbuk toron 
walinggoho welatfahon men yanggal enepfag fugmu Kanaan inap arimano 
Manasye inap sehelimu welatfag. 
28Fobik Israel inap inine atfareg Kanaan inap arimano yanggal eneplep angge 
famen yanggal enebuk fug angge mingming eneptuk latfag. 
29Efraim inaben oho Kanaan inap o Gezer welatfahon arimano yanggal 
enepfag fugmu it sehelimu welatfag. 
30Zebulon inaben oho o Kitron inap men o Nahalol inap men yanggal enepfag 
fugmu fobik oho it sehelimu weregma Zebulon inaben mingming eneptuk 
latfag. 
31Asyer inaben oho o Ako inap, o Sidon inap, o Ahlab inap, Akhzib inap, 
Helba inap, Afek inap, Rehob inap men yanggal enepfag fug. 
32Yanggal enepfag fugmu Asyer inap arimano o Kanaan inap tam kinang ngi 
reg latfahon sehelimu welatfag. 
33Naftali inaben oho o Bet-Semes inap men Bet-Anat inap men yanggal 
enepfag fugmu ir oho Kanaan inap tam kinang ngi reg latfahon sehelimu 
wereg lit Bet-Semes inap men Bet-Anat inap men mingming eneptuk latfag. 
34Dan inap arimano tonggoma wambuhuk ulug turukmen Amori inaben 
wambik wamuhup fug ulug kalem ilmig turuk latfagma Dan inap arimano 
tom fam yug toho welatfag. 
35Amori inap arimano inibam o Har-Heres men Ayalon men Saalbim men 
yug toho welatfag angge famen fobik Yusufen ondohowonen ondohowon 
arimanowen Amori inap apmayap eneptuk lit mingming eneptuk latfag. 
36Amori inap enengginang men Edom inap enengginang men hili-hilimu o 
Sela famen tulug o Akrabim laharuk keyen tom fil wereg. 

Hakim-Hakim 2 

Allah ot malaikat ino o Bokhim libag ane 

1 NINIKNI Allah ot malaikat ino o Gilgalen o Bokhim lahibareg Israel inap 
unubam ele uruk lit, ”Anden hit o Mesiren hondog heneplug wilip atik iyareg 
kinang Anden og hisahuk ulug hiyag hisiyahon ino fam hondoko 
hunumbahik waharik iyareg Anden hit hunubam hiyag hisaruk lit, ’An hit 
Hinikni roho welaruhuk,’ ulug sali imbiyahon ino napeleg aruhu fug. 
2Kinang Kanaan yug inap men mangno roho welamuhuk ulug sali umbuk fug 
angge iren hubu lahaptuk ambeg arimano halog toho siyaha fusuhup ulug 
hiyag hisarikik angge famen hiren holtikip fug. Nungge fahet An nele sobir 
isaruk lahep? 
3Ari fahet Anden iminon tu holeg lamek: Kinang Kanaan yug inap hit 
honolohotman yanggal enebuhuk fugmu hit hiniraham wereg lit seli roho 
welamuhup. Iren hinindi waruk lamuhupmu iren tu Allah hag toho wereg 
ulug wel eneptuk angge hiren oho wel eneptuk lamuhup halug fobik siyag 
amuhup,” ulug hiyag isibag. 
4Hiyag isibagma holfareg Israel inap obog toho enele hum toho uba yatuk 
latfag. 
5Uba yatuk lit Israel inaben NINIKNI Allah fahet wam waroho hubu lahapfag 
ambeg ino unuk te Bokhim suwalfag. 

Yosua war atfagma Israel inaben Allah enembol yig utuk latfag ane 

6 Welatfagma Yosua inowen Israel inap hinibam lalihip ulug hiyag isibagma 
kinang welamuhuk ambeg ulug wal-wal senerik libag. 
7Yosua oluk weregma Israel inaben NINIKNI Allah fam eneg wenggel haruk 
latfag. Yosua war atfagma ori winon NINIKNI Allahn Israel inap unubam fano 
ane turukmu haruk latfag inap suwon-suwon arimano onoluk welatfag li oho 
Israel inap Allah apma eneg welatfag. 
8Welatfagma hun Nun amloho Yosua Allah amingmingangge ino indag 
tibahon sali teng uhan 110 atfagma war atfag. 
9War atfagma kinang inggarehen tohon o Timnat-Serah tom Efraim fam punu 
Gaas iliko fil kinangma sale fisibag. 

10Yosua ori winon oho war atfareg unumbasi men mangno atfagma 
unumalikisi indag enepfahon arimanowen NINIKNI Allahn Israel inap 
unubam turuk latfag ane enepeleg toho wereg lit Allah fam wenggel ha fug 
angge welatfag. 
11-14Wenggel ha fug angge NINIKNI Allah olohotman siyag ane eneg turuk lit 
Allah it o Mesiren hondog eneplug wilip atfahon ino imbisibareg ap winon 
it walinggoho welatfag inaben tu Allah hag toho wereg ulug wel eneptuk 
angge ununuk Baal men Astoret men iren oho wel eneptuk latfag. Ari roho 
turuk lit NINIKNI Allah indi siyahap turukmu Israel inap fahet olok hibareg 
huhulangge hilaruk inap ininggikmu embeseruk lit ap seliyon it walinggoho 
welatfahon Israel inap unusukag ulug enembeg mon enepfagma iren 
hebeloho unusuk fug teg latfag. 
15Israel inaben hebeloho unusuhuk ulug turukmen NINIKNI Allahn Israel inap 
siyahap enebuhuk pibareg tam ibag ane hikit toho apmayap eneptuk latfag. 
Ari roho hundig-hundig apmayap eneptukmen eneg asengseng haruk latfag. 
16Asengseng harukmu NINIKNI Allahn ap fet enesuhon hakim in eneptukmu 
iren Israel inap arimano huhulangge hilaruk inap ininggikmuwen windat 
eneptuk latfag angge famen 
17Israel inaben fet enesug inap Allahn in eneptuk latfahon enele oho holtuk 
latfag fug. Holuk fug angge INIKNI Allah embeselug wel eneptuk angge ap 
winonen tohon iren oho wel eneptuk latfag. Ari roho turuk lit 
unumbasiyen NINIKNI Allah ele holtuk lit welatfag ane enembong se roho 
imbisibareg siyag ane eneg turuk latfag. 
18Ap seliyonen Israel inap enele ying eneptukmu ya nga 
urukon NINIKNI Allahn hol haruk lit nindiyen ulug ap fet enesuhon hakim in 
eneptuk latfareg let eneptukmu iren Israel inap ap seliyon ininggikmuwen 
taluk eneptuk latfag. 
19Fet enesug inap arimano war atukmu Israel inaben wel eneptuk angge 
enemuwon wel eneptuk latfag. Ari roho turuk lit iniknisi we tot fano roho 

welatfag angge famen iren unubabut haluk fug angge subangge siyag ane 
eneg turuk latfag. 
20Israel inaben ari roho eneg turukmu NINIKNI Allahn it fahet olok haruk lit, 
”Anden Israel inap unumbasi unubam sali imbiyahon ino iren pisan isaruk 
lit An nele sobir isaruken 
21kinang Kanaan yug inap Yosuan yanggal eneptisi fugmu werehon Anden 
misig oho yanggal enebuhuk fug. 
22Yanggal enebuhuk fugmu Israel inap arimano Kanaan yug inap 
enesehelimu wereg lit unumbasiyen Anden hiyag isiyag ane hikit toho turuk 
latfag hag toho iren oho turuk lamuhup ano eleg ano ulug Israel inap wal 
isahuk,” peruk latfag. 
23NINIKNI Allahn Kanaan yug inap arimano wilip amuhup fug pibagma 
Yosuan yanggal enebuk fug teg latfag hag toho at war atfagma Israel inap 
fobik welatfahonen oho yanggal enepfag fug. 

Hakim-Hakim 3 

O Kanaan yug toho wereg inap fahet haharoho imbibag ane 

1-2Israel inap iniknisi tam welatfahon arimanowen Kanaan inap men tog 
aptuk ane onoluk teg latfag angge famen unumalikisi enepeleg teg latfag. Ir 
oho onoluk aruhu ulug NINIKNI Allahn Kanaan kinang famen o pumbuk 
minggiroho winon yanggal eneptuk latfag fug. NINIKNI Allahn Israel inap 
unumalikisiyen oho An nubam we tik-tem toho wenggel niyaruk lamuhup 
ano ulug wal isahuken Kanaan inap arimano it sehelimu fano welamag pibag. 
3NINIKNI Allahn pibag ane hikit toho Filistin inap inibam pumbuk fuwaben 
men Kanaan inap ununggul unuk obog toho men Sidon inap men Hewi inap 
tom Libanon atogman atogma punu Baal-Hermon famen tulug o Hamat 
pumbuk yug toho welatfahon arimano oho Israel inap sehelimu welatfag. 
4NINIKNI Allah indimuwen wenggel haruk lit An Israel inap INIKNI Allahn 
Musa feneyen ari-ari turuk lamuhup ulug it unumbasi fahet imbiyag ane ino 

iren oho seneg lamuhup ano ulug Kanaan inap feneyen wal isaruk laruhuk 
pibag. 
5Ari pibag ane ino hikit toho Israel inap arimano Kanaan inap, Het inap, 
Amori inap, Feris inap, Hewi inap, Yebus inap enesehelimu welatfag. 
6Ari roho wereg lit Israel inap eneholani men Kanaan inap eneholani men 
tikan toho og-og atuk lit Kanaan inaben wel eneptuk angge iren oho wel 
eneptuk latfag. 

Hun Otniel ap suwon hakim lahibag ane 

7Israel inaben INIKNI Allah fahet enepeleg atfareg Kanaan inap unumbasi 
Baal men Asyera men unubam iren oho sembahyang uruk lit NINIKNI Allah 
olohotman siyag ane eneg turuk latfag. 
8Siyag ane turukmu NINIKNI Allahn olok hibareg Israel inap arimano Aram-
Mesopotamia inap onowe suwon Kusyan-Risyataim inggikmu imbibagma at 
apma weregman eneg mo ilig am wirig am turukmu likinen libag. 
9Mo likinen libagma Israel inaben NINIKNI Allah fam let nenebin ulug enele 
hi roho urukmu Israel inap windat enebuhu ulug NINIKNI Allahn Kenas 
amloho Kaleb ot Otniel ino unduhuk fibag. 
10Unduhuk fibagma NINIKNI Allah ahime fanowon ino Otniel ubam atfagma 
Israel inap fet enesug lit alem unubam welatfahon haloho emberuk latfag. 
Mesopotamia inap onowe suwon Kusyan-Risyataim men tog 
aptukmen NINIKNI Allahn ap suwon ino otsi men Otniel inggikmu imbibagma 
apmayap enepfag. 
11Apmayap enepfagma Israel inap alem eke hag eke hag unubam am fug 
angge inindi yuwag toho weregman eneg mo ilig am wirig am turukmu teng 
misigmen nubam hilag nuwalen 40 atfag. Atfagma Kenas amloho Otniel ino 
war atfag. 

Hun Ehud ap suwon hakim lahibag ane 

12Otniel ino war atfagma Israel inaben nin hebeloho NINIKNI Allah 
olohotman siyag-siyag ane eneg turukmu NINIKNI Allahn Moab inap onowe 
suwon Eglon ino ineyap tibagma Israel inap enele ying eneptuk latfag. 
13Eglon inowen Amon inap men Amalek inap men an nibil amuhup ulug wol 
enepfareg hondog eneplug wilip atfareg Israel inap apmayap eneptuk lit o 
Yerikho e palem wereg ambeg ino ilmig tik libag. 
14Ilmig tik libagma Israel inap arimano Moab inap onowe Eglon apma 
weregman eneg mo ilig am wirig am turukmu num fumahen 18 atfag. 
15Atfagma Israel inaben NINIKNI Allah ubam let nenebin ulug enele hi roho 
urukmu Israel inap windat enebuhu ulug NINIKNI Allahn Benyamin ahun 
Gera amloho Ehud ino unduhuk fibag. Ehud ino inggik hare filon eneg ine 
reg latfag. Moab inap onowe Eglon inowen Israel inap unubam hundig-
hundig onggo og nirik waharuk lamuhup ulug hiyag isibag angge arimano 
Ehud inowen Eglon ambeg walug laruk latfag. 
16Misihim sambil onggo walug larukon horog atfagma hun Ehud inowen 
karog horohon fuma-fuma ayeg umahowon eke witfareg sum wan teg 
latfahon undama alunggu pikit fil pug toho wan tibag. 
17Karog ino wan tibareg onggo arimano Eglon ambeg walug libag. Eglon ino 
ebe fit taruk lit ahum hum teg latfag. 
18Weregma Ehuren onggo arimano Eglon og irik libareg Ehuren otsi onggo 
paya roho walug libahon fam hinibam lalihip ulug hiyag isibareg ar oho it 
men ambiyeg walep angge famen 
19usa ahalep o Gilgal inowen hutuk tibibahon iraham waharuk lit Ehud namu 
eneg nin hebeloho Eglon ambeg lamin pibareg otsi embeselug ap suwon 
ambeg watfareg at ubam ele uruk lit, ”Nikni, hat ap suwon, aben nenele hol 
nisahup tohon ulug anden hat hubam nele hirako hiyag hitminen nin wahi,” 
ibag. Ibagma Eglon inowen, ”Hele tot toho in,” urukmu itano 
amingmingangge obog toho wilip atfag. 

20Eglon ino amu hinawimu heriyegma Ehud ino at iraham libareg hiyag utuk 
lit, ”Allahn Eglon hiyag irik lamihin ulug hiyag nitisi ane holeg lamin,” ibag. 
Ibagma Eglon ino heriyeg latfag ambehen in atfag. 
21In atukmu Ehud inowen karog alunggu pikit fil pug toho wan tibahon ino 
inggik hare filonen lisoho wibareg ap suwon ahummu holum kila fisibagma 
22karog ayehet ambowet seiyen hondo ribag. Hondo ribagma Ehud inowen 
karog ino lisoho wa fug angge sok hinawi ambol filen wilip atfag. 
23Wilip atuk lit Ehud inowen sok hinawi aluke fil werehon lare felug hili 
ambol filen wilip atfag. 
24Wilip atfagma Eglon amingmingangge arimano inikni ambeg kul ulug 
kurukmen sok ino lareg latfagma enele uruk lit, ”Miyema laha lit teg,” ibag. 
25Ari ibareg amingmingangge arimano sok husimisi ano ulug nangno 
rurukmen ap suwon inowen sok husibag fug. Husibag fugmu 
amingmingangge arimanowen sok husuruk angge wibareg sok husoho kim 
harukmen inikni wareg lit kinangma yinggigmu kim hibag. 
26Kim hibareg Ehud ino senetep angge famen it orog-orog ane turukmu itano 
at koloweg wilip atfag. Wilip atfareg usa ahalep hutuk tibibag keyen tom 
Efraim fam o Seira libag. 
27O Seira libareg Ehud inowen pinggong ele hum toho watfagma Israel inap 
palu arik watfareg at ombolim laruk lit Yordan tonggoma wambibag. 
28Ehud inowen it unubam ele uruk lit, ”NINIKNI Allahn Moab inap hit men 
seli roho werehon arimano hininggikmu emberisi angge re folo-folo an men 
lulen maniyek!” ibag. Ari ibagma Israel inap arimano Ehud ombolim laruk 
lit ik Yordan paloho nindig atuk ambeg arimano ilmig tik libag. Ilmig 
tibagma ap seliyonen ik Yordan paloho nindig amul peruk latfag angge 
famen nindig am fug teg latfag. 

29Ari turuk latfag li Moab inap inine roho wereg lit enehako roho turuk latfag 
angge famen Israel inaben Moab inap arimano teng obog sehelet obog 10.000 
unusurukmu ap misig oho wilip atuk latfag fug. 
30Ari roho turuk lit Israel inaben Moab inap apmayap enepfag sambil ino 
famen tulug Israel inap arimano inindi yuwag toho weregman eneg mo ilig 
am wirig am turukmu teng hinahan atfag. 

Hun Samgar ap suwon hakim lahibag ane 

31Ehud ino war atfagma Anat amloho Samgar ino ap suwon in atfag. Samgar 
inowen wanggun wam sapi hondog eneplug laruk angge fam Filistin inap 
teng falfalik fimahen 600 pinggi unusibag. Ari roho turuk lit aren oho Israel 
inap windat eneptuk latfag. 

Hakim-Hakim 4 

Hiyap Debora men hun Barak menen Israel inap fet enesug latfag ane 

1Israel inap fet enesug ahun Ehud ino war atfagma Israel 
inaben NINIKNI Allah olohotma tuk fug teg ane eneg turuk latfag. 
2Turuk latfagma NINIKNI Allahn Israel inap arimano Kanaan inap onowe 
Yabin o Hazor welatfag ahun ino inggikmu imbisibag. Imbisibag li hun Sisera 
o Haroset-Hagoyim ahun ino Yabin umalikisi sehen senehon onowe welatfag. 
3Yabin inowen wam kudan lisoho walug laruk angge besi ine angge fam 
witfahon teng-teng angge 900 foroho lit Israel inap enele ying eneptukmen 
eneg mo likin fumahen 20 libagma Israel inaben NINIKNI Allah fam enele hum 
toho uruk latfag. 
4Enele hum toho uruk latfag li hun Lapidot uhe Debora Allah 
amingmingangge nabi ino hakim laharuk lit Israel inap fet enesug latfag. 
5Fet enesug lit tom Efraim fam o Rama men Betel men honggolegma win 
unuk Debora ahen suwaleg latfahon alma subangge heriyeg lit weregma 
Israel inap alem nunubam werehon hal nenepmisi ulug ambeg waharuk 
latfag. 

6Waharukmu misihim sambil Debora inowen hun Abinoam amloho Barak o 
Kedes Naftali kinang fam welatfahon wol tibareg ubam hiyag utuk lit, ”Israel 
ninap NINIKNI Allahn hat hiyag hitmisi ane holeg lamin, ’In atmihinteg 
Naftali inap men Zebulon inap men teng-teng angge 10.000 og enebuhunteg 
tom Tabor fam lahup. 
7Lahupmu hun Yabin umalikisi sehen senehon onowe Sisera men wam kudan 
lisoho walug laruk angge fam lahakupmu An Allahn it arimano Kison ikma 
hondog eneplug waruhukteg hat hinggikmu umbuhuk,’ ehek,” ulug Debora 
inowen hun Barak hiyag itfag. 
8Hiyag itfagma Barak inowen Debora hebeloho hiyag utuk lit, ”Hat lahun 
halug eneg an oho ambiyeg lahuk, hat pok aruhun halug an oho pok aruhuk,” 
ulug hiyag itfag. 
9Hiyag itfagma Debora inowen, ”Fano, an oho ambiyeg lahuk angge 
famen NINIKNI Allahn hun Sisera ino hiyap eke inggikmu umbuhuwon fahet 
aben hiyap ino eneg palimuwap turuk lit an nunuk suwap nabuhup fug ulug 
hindimu holuk toho lahun,” ulug hiyag itfareg Debora in atug Barak men 
ambiyeg o Kedes libag. 
10Libareg Barak inowen Zebulon inap men Naftali inap men nambeg 
wamuhup ulug wol enepfagma ap teng-teng angge 10.000 ambeg o Kedes 
watfagma aren milal eneptukmu Debora oho it men ambiyeg tog abuhuk 
ulug libag. 
11Libag li itano hun Heber ino Musa umbarik Hobab umalikisiyen 
ondohowonen endetfahon Keni ahun famen ori embeselug wilip atfareg o 
misigmu welam fug angge noruk lit o Kedes horogma e suwon o Zaanaim 
welatfag ahen iraham o sabo wiroho welatfag. 
12Weregma hun Barak ino hat huwatmisiyen tom Tabor fam waha ulug hun 
Sisera fam hiyag itfagma 

13Sisera inowen ap at men welatfahon obog toho palu enepfagma wam kudan 
lisoho walug laruk angge teng-teng angge 900 welatfahon fam lahibareg o 
Haroset-Hagoyimen wilip atfareg ik Kison ikma libag. 
14Libagma hiyap Debora inowen Barak hiyag utuk lit, ”O yoho 
tu NINIKNI Allahn hun Sisera hat hinggikmu og hitmisiyen At tam halukema 
lahama tog elma laruk lamin!” ibagma Barak ino umalikisi teng-teng angge 
10.000 men tom Tabor famen wambibag. 
15Wamburukmu Sisera umalikisi wam kudan lisoho walug laruk angge fam 
lahibareg watfahon arimano NINIKNI Allahn enekolap eneptukmu inindi 
ikahuk uruk lit hun Sisera ino laruk angge emberimuwen hik toho 
wambibareg uyug fam longgo ibag. 
16Longgo ibagma Barak inowen Sisera otsi sehen senehon arimano muko 
unusil laruk lit o Haroset-Hagoyim libahon oho obog toho unusibagma misig 
oho wilip atfag fug. 
17Wilip atfag fugmu onowe Sisera eneg wilip atfareg uyug fam hirag-hirag 
laruk lit Keni ahun Heber uhe Yael ibam o sabo wirig latfag ambeg libag. 
Sisera ikni Yabin ap suwon o Hazor welatfahon ino men Keni ahun Heber 
men unumbali roho welatfareg Sisera ino Heber ambeg libag. 
18Libagma Heber uhe Yael ino olman wilip atug Sisera iraham libareg ele 
uruk lit, ”Nikni, olma kik ma, hakol ha fug!” ibagma hiyap Yael ibam kibag. 
Kibagma hiyap inowen hirahamin ulug sum fam sale fisibag. 
19Sale feserukmu hun Sisera inowen hiyap ino fam, ”An ik oboken ik tot 
hinang nirik ma!” ibagma hiyap inowen wam sapi ag owe hinang itfagma 
nibag. Nibagma nin sum fam sale fisibag. 
20Sale fisibagma hun inowen nin eke hiyap ino hiyag utuk lit, ”Sokolma 
unduhuk latmihinmu ap wamusareg ap wereg ano ulug kapal hiyalusama 
haren te eleg iyok!” ulug hiyag itfag. 
21Hiyag itfareg Sisera ino sat toho watfag anggeyen noho apeleg atfagma 
Yael inowen wanggun hilinggoho foroho latfahon men helep simbuk teltuk 

angge men wibareg aplohok eleg angge at nohoruk ambeg lalug wanggun 
ino Sisera uwalma teloho kilabe fisibagma ahako folok toho kinangma 
himbisi fibagma hun Sisera ino war atfag. 
22War atfagma hun Barak ino Sisera yami ril laruk lit Yael ibam watfagma 
Yael ino olman wilip atug Barak wereg ambeg libareg at ubam ele uruk lit, 
”Ap haren yami ril wahenon ino hiyag hitminen ma,” ibagma Barak ino olma 
kibareg yet harukmen hun Sisera uwalma wanggun folok toho wareg lit 
kinangma yinggig latfag. 
23Ari turuk lit Allahn Kanaan yug inap onowe suwon Yabin ino Israel inap 
onolohotman apmayap tibag. 
24Apmayap tibagma Israel inap inine atfareg Kanaan inap onowe Yabin ino 
men tog aptuk lit ele ying turukmen eneg at ine mondabi eleg atfag. 

Hakim-Hakim 5 

Hiyap Debora inowen sini yunggultuk latfag ane 

1Sisera umalikisi men unusibag sambil hiyap Debora men hun Abinoam 
amloho Barak menen sini yunggultuk latfahon tu: 
2”Israel inap tog abul ulug inindi enehiyeg toho laruson fahet NINIKNI Allah 
wel turuk lamek! 
3Anden NIKNI Allah fahet sini yunggultuk latmin. Israel ninap Ninikni sini 
fam wel timinon ap suwon-suwon, hit palimu welahebon hinisanggo fano 
holeg lamek! 
4 NIKNI Allah, Hat tom Seir famen waharikin. Hat o Edomen wilip atuk lit 
kinang sobit-sobit larukmu o mek tirisi, pohol fo roho osit wambik waharisi, 
hinan oho osit humon pilabik waharisi. 
5 Israel ninap Ninikni Allah indam tom Sinai fam wambik watfag ahun ino 
waharukmu tom obog toho yuk tirisi. 
6Hun Anat amloho Samgar welatfag li oho hiyap Yael welatisi li oho 
huhulangge hilaruk inaben kalemma kahaltuken nungge-nungge ayeg 

waroho wul ulug o pumbuk eke la eke la turuk ane eleg atisi. Ap enekolen 
anggen ke hirag-hirag laruk latusa. 
7Yabuk wituk inaben oho yabuk wit ta fug angge weregma o pumbuk ap 
enele teng atisimu hat Debora, nit Israel ninap nunubahet ninisinga in atikin. 
8Israel inap arimanowen ap winonen wel eneptuk angge yami ruruk latusama 
tog aptuk ane it enengginangma inam atisi angge famen Israel inap teng-teng 
angge 40.000 yet isarukmen tog men sing men it ininggikmu eleg latisi. 
9Israel inap milal eneptukon arimano an nindi isaruk lahi. Israel inap tog 
abul ulug enembong se roho laruson fahet NINIKNI Allah wel turuk lamek! 
10Hit wam keledai kuron fam lahalug laruk lahebonen oho hit ilit fanowon 
tuwaloho heriyeg lahebonen oho hit kalemma laruk lahebonen oho ap 
seliyon apmayap eneptukuk ane ap hiyag isaruk lamuhup! 
11Ik hinangguruk ambehen aben sini enehiyeg toho yunggultuk lit 
NINIKNI Allahn let neneptisi ulug wel turuk. Aren umalikisi Israel ninap 
yabuk wituk laheyon ninibil atisi ulug fog turuk. Allah umalikisi tog abul 
ulug o pumbukmuwen wilip atusa. 
12Debora in amin, in amin! In atmihinteg sini eke imihin! Abinoam amloho 
Barak wilip amin! Ap seliyon ininggik hele waroho lit eneplug watmihin! 
13We tor angge werehon arimano onowesi enembeg palu arik waharusa. 
Allah umalikisi Ninikni fahet tog abul ulug sehen seneko waharusa. 
14Efraim inap tonggoma waharusareg Benyamin inap luhaloho larukmu 
onombolim larusa. Makhir inap onowesi milal eneptukon oho waharusa. 
Zebulon inap iniknisi sen enesuhon oho waharusa. 
15Isakhar inap fet enesuhon oho Debora men ambiyeg larusa. Isakhar inap 
larusama hun Barak oho larisi. At ombolim laruk lit tog abul ulug tonggoma 
kurusa. Ruben inap enele anggolo sahaltuk lit pok atusa. 

16Nungge fahet wam eneg fet enesug lit pok atuk latikip? Wam foroho inaben 
enembohom wol eneptuk ane eneg holeg lit welamul ulug waharikip fug? 
Ruben inaben enele urukmen warukmen eneg waharusa fug. 
17Gilead ik Yordan paloho fima fil ninibam yugmu welahe ulug pok atusa. 
Dan inap nungge fahet ik ahum ke kou fam kulug laruk ane fahet eneg 
wenggel haruk lit waharusa fug? Asyer inap ik saho ahik ayegma heriyeg lit 
winama lahuk fug peruk lit welatusa. 
18Zebulon inap fano nunusukag peruk lit enembong se roho tog elma larusa. 
Naftali inap oho enekol eleg toho tog asilimu larusa. 
19Kanaan inap onowesi suwon tog abul ulug o Megido horogma o Taanakh 
ik ayegma waharusa angge famen perak fano-fano angge huhulangge 
hilarusa fug. 
20Suhal pohol ke larukonen oho Sisera men tog aptuk latusa. 
21Ik Kison wal tilmu unuk suwalfag ahik ino oho ine roho waharuk lit og 
eneptuk latisi. Nine roho unduhuk lit sini yunggultuk latmin! 
22Tog abul ulug wam kuda fam lahalug folo-folo laruk lit unuyug aplohok 
folung-folung laruk latusa. 
23Allah ot malaikat inowen ele uruk lit, ’Meros inap huluwap eneplihip!’ irisi. 
’Iren sehen seneko NINIKNI Allah men ambiyeg tog abik waharusa fugmu 
mondabi war amag ulug huluwap enebiyek!’ irisi. 
24Keni ahun Heber uhe Yael ino Allahn foroho laruhu! Allahn hiyap winon 
inibam o saboma werehon indi enesug ane apma regma Yael ino indi anggolo 
reg laruhu! 
25Hun Sisera inowen ik heng tirisimu wam sapi ag owe og itisi. Kubag 
fanowon fam hinang itisi. 
26Inggiken wanggun lisoho warisi. Inggik pikironen o wituk lit teltuk angge 
oko walug Sisera unggul arap toho tele feserisi. Wanggun fam uwal fiman 
fima ahako folok toho ware feserisi. 

27Hun ino waroho Yael uyug alma ying atisi. Yinggig latisi ambeg itano 
mondabi war atisi. 
28Sisera isinga ino olma wereg lit keyenteg fo reg keyen namloho waharuk 
ano ulug pen haruk latisi. Ele hi roho uruk lit, ’Nungge fahet wam kudan 
lisoho walug laruk angge waharuk eleg? Nungge fahet wam kuda waharuk 
lit eneplohok uruk eleg?’ irisi. 
29At amingmingangge hiyap indi anggat tehonen hebeloho hiyag itisimu 
Sisera isingan indimu wenggel haruk lit nin uruk latisi. 
30’Ap unusuruk lit huhulangge heleheson arimano ap wal taneg fibituk lit 
amusun turuk. Ap wal-wal hiyap tuhumon misig ano piren ano og isalusa lit 
teg. Sisera inowen sum fanowon hilamisi lit teg. An nanggolopma wan 
tahukon sum fanowon hesenggengge palehon og nirik watmisi ano,’ ulug 
Sisera isinga hiyag itisi. 
31Ninikni Allah, ari hag toho ap Hat men seli roho wereg inap obog toho 
siyag amuhup. Ap Hat inindi hasuhon mo il ine roho yatukon hag toho 
mondabi fano welamuhup,” ulug Debora men Barak menen sini yunggultuk 
latfag. Hun Sisera ware fisibagma Israel inap inindi yuwag toho weregman 
eneg mo teng misigmen nubam hilag nuwalen 40 libag. 

Hakim-Hakim 6 

Allahn hun Gideon wol tibag ane 

1Welatfareg Israel inaben NINIKNI Allahn siyag peruk ane eneg turuken 
Allahn Midian inap ininggikmu imbisibagma 
2Midian inaben Israel inap siyahap eneptukmen eneg mo sabiren libag. Mo 
sabiren larukmu Israel inaben Midian inap fahet enekol toho wereg lit o 
pumbukmu embeselug tom fene o hirako wirig latfahon arimano men 
owikmu men hirag arik laruk latfag. 
3Ari roho turuk lit Israel inaben yabuk obog toho wiri ferukmu Midian inap 
men Amalek inap men yali fil welatfag inap arimano menen Israel inap 
unusul ulug 

4o sabo wiroho waharuk lit Israel inap iniyabuk siyahap til laruk lit o Gaza 
horogma imbisik laruk latfag. Ari roho mo eke fam eke fam turukmen eneg 
wam domba, sapi, keledai, mun angge man angge hilaruk lit Israel inaben 
naruk angge obog toho mondabi eleha fisibag. 
5Eleha feseruk lit enembohomet ungga saloho nohoruk anggeyet mun angge 
man angge walug waharuk lit helem inini anggolowen winag isa fug teg hag 
toho ap wam unta fam lahalug waharuk latfahon arimano luhaloho kik 
watfareg Israel inap inibam harep pisako siyahap eneptuk latfag. 
6-7Ari roho siyahap eneptukmen eneg Israel inap enenggengge obog eleg 
atfagma enele hi roho let nenebin ulug Allah fam uruk latfag. 
8Uruk latfagma NINIKNI Allahn amingmingangge nabi misig monde fibahon 
ino Israel inap enembeg libareg hiyag isaruk lit, ”Israel hinap Hinikni Allahn 
ele urukon tu holeg lamek, ’O Mesir inaben hit hininggik lisoho mingming 
heneptuk latfag ambehen Anden hit hondog heneplug wilip atik iyag. 
9Mesir inap men ap winon menen siyahap heneptukmu Anden hit it 
ininggikmuwen taluk heneptuk latikik. Taluk heneptuk lit hit honolohotman 
yanggal eneplug it enengginang hit og hisaruk latikik. 
10Og hisaruk lit Anden hit hunubam, ’Hit HINIKNI Allah An tu welahi, Amori 
inap enengginang hit welahep ambeg tumonen tu Allah hag toho wereg 
perukon hiren wel eneptuk lamuhup fug,’ irikik angge famen hiren An nele 
holtikip fug,’ ehek,” ulug hiyag isibag. 
11Hiyag isibareg weregma hun Yoas amloho Gideon ino Midian inaben yet 
niyalug nuwabuhup ulug o Ofra hirahoma wereg lit suburu roti anggen 
waruk latfag. Warukmu NINIKNI Allah ot malaikat ino e wali Gideon ikni 
unggul unuk Abiezer ahun Yoasen tohon alma hur arik watfag. 
12Watfareg malaikat ino Gideon olohotma inam arik libareg at ubam ele uruk 
lit, ”NINIKNI Allahn hat hahako roho turuk hahun welahenon let habuhu,” 
ulug hi ribag. 

13Ari ulug hi ribagma Gideonen malaikat fam hiyag utuk lit, ”Ah Nikni, 
Allahn let heneptuk ehen angge famen nungge fahet nit siyag toho 
welahe? NINIKNI Allahn indam nunumbasi let eneptuk lit iniline aben tuk fug 
teg ane turuk latfag hag toho nit niniline inam atukmu yet haruk lahe fug. 
Nunumbasiyen nit hiyag nisaruk lit, ’NINIKNI Allahn o Mesiren hondog 
neneplug wilip atfag,’ ulug tintiltuk latfag angge famen ketiya NINIKNI Allahn 
nit Midian inap ininggikmu hik nisarisi,” ulug hiyag itfag. 
14Hiyag itfagma NINIKNI Allahn hebeloho hiyag utuk lit, ”Hine roho laruk lit 
Israel inap arimano Midian inap ininggikmuwen windat enebik lahun ulug 
Anden hat mon haptuk lahi,” ulug hiyag itfag. 
15Hiyag itfagma Gideonen, ”Ah Nikni, nungge fam Israel inap windat 
enebuhuk? Nununggul unuk Manasye ninap misig angge famen nonori 
winonen an nikniyen indag nenesuhon fahet siyag peruk ninap welahe. An 
nebe oho nine mondabi eleg toho welahi,” ulug hiyag itfagma 
16NINIKNI Allahn ubam ele uruk lit, ”Anden let haptuk laruhukmu haren 
Midian inap apmayap eneptuk lit obog toho unusuhun,” ulug hiyag itfag. 
17Hiyag itfagma Gideonen te, ”Haren an hindi nasug lahen halug anden we 
tem toho NINIKNI Allahn hiyag nerehek peminen enehangge wal hamihinmu 
yet hamin. 
18An suburu wak laminteg og hirik watminmu eneg lamihinen tiya welamin,” 
ibagma Allahn te, ”Fano, An tiya weregma hat watmihin,” ulug hiyag itfag. 
19Hiyag itfagma Gideon olma kibareg wam kambing umalik misig waroho 
esetfareg suburu roti anggen sum misig 10 kilogram roti suwap turuk angge 
ragi embeselug wiratfareg wam osohowon ino kou fam kilaboho wam 
ahaluwe kubag fam pilaboho walug watfareg malaikat e wali alma weregma 
imbik watfag. 
20Imbik watfagma malaikat inowen, ”Wam men roti men wamihinteg helep 
tu fam imbik lahin! Wam ahaluwe oho hilil isimin!” ulug hiyag itfag ane roho 
Gideon inowen tibag. 

21Tibagma malaikat inowen wanggun inggikmu seneg latfahon ino 
ambiyangen wam men roti men imbibahon arimano tung hibagma helep ino 
famen indok ambulpul wilip atfareg wam men roti men obog toho nibag. 
Obog toho narukmu malaikat ino Gideon olohotman longgo ibag. 
22Longgo ibagma Gideon ino NINIKNI Allahn malaikat nambeg monde fehek 
ulug oluk atfareg ele uruk lit, ”Yihi, NIKNI suwon Allah, malaikat nambeg 
monde fik wahenma an nilen yet hihi,” ibag. 
23Ibagma NINIKNI Allahn Gideon fam ele uruk lit, ”Hakol ha fug angge hindi 
yuwag toho welamin. War aruhun fug,” ibag. 
24Ibagma Gideon inowen malaikat inam atfag ambeg ino NINIKNI Allah fahet 
hubu lahaptuk ambeg eke wiri fibareg unuk ”NINIKNI Allah ap fanowap 
eneptukon inam aha ambeg” ulug suwalfag. Unuk suwalfag ambeg ino ketiya 
oho Abiezer inap wereg ambeg o Ofra wereg. 

Gideon inowen Baal wel turuk ambeg halog tibag ane 

25O ino sambil hubanggo NINIKNI Allahn Gideon fam ele uruk lit, ”Hat hikni 
ambohom sapi abon mo sabiren welatisiyon ino wamihinteg hikniyen tu 
Allah hag toho wereg perukon Baal fahet hubu lahaptuk ambeg halog 
tebesemihinteg hubu lahaptuk ambeg iraham ninisinga poholmon wereg 
perukon Asyera fahet pilabeg ahan ino paloho hik isamihin. 
26Hik isamihinteg punu ino fam An hat HIKNI Allah fahet hubu lahaptuk 
ambeg eke fano roho wiri femihin. Wiri femihinteg wam sapi wamihinon ino 
waroho e paloho hik isamihinon ino fam An fahet yale fesemihin,” ulug hiyag 
itfag. 
27Ari ulug hiyag itfagma Gideon inowen amingmingangge numen og 
enepfareg NINIKNI Allahn hiyag itfag ane hikit toho tibag. Anden unukoho 
turukmu an nori men o pumbuk aru fam werehon menen yet niyalug 
nuwabuhup tohon ulug Baal fahet hubu lahaptuk ambeg ino hubanggo halog 
tibisibag. 

28Halog tibisibagma likiyamon o pumbuk ino fam welatfag inap arimano in 
atfareg yet harukmen Baal fahet hubu lahaptuk ambeg halog tegman Asyera 
fahet pilabeg ahan ino pale fisibareg Allah fahet hubu lahaptuk ambeg keron 
wiri fibahon ino fam wam sapi ino waroho yale fisibagma yet hibag. 
29Yet hibareg it-it enele sahaltuk lit, ”San tehek?” ulug ap umung enebil 
larukmen aben te, ”Yoas amloho Gideon inowen tehek,” ulug hiyag isibag. 
30Hiyag isibagma o pumbuk ino fam welatfag inaben Yoas fam hiyag utuk 
lit, ”Hat hamlohowen Baal fahet hubu lahaptuk ambeg halog tebesehekteg 
Asyera fahet pilabeg ahan oho paloho hik esehekma ware fusulen wilip nisa 
ma!” ulug Yoas hiyag itfag. 
31Hiyag itfagma Yoas inowen ap at iraham luhal arik watfahon arimano obog 
toho unubam hiyag isaruk lit, ”Hiren Baal ibil atuk lit let turuk lamuhuk 
peruk lahep? Ap san Baal let turuk halug o sono mo uwan lahik wam fugmu 
o yoho eneg war atmisi. Baal ino we tik-tem toho Allah hag toho wereg halug 
at fahet hubu lahaptuk ambeg halog tehek ahun ari inggarehen watmisi,” 
ulug hiyag isibag. 
32Yoas inowen te, ”Gideonen hubu lahaptuk ambeg halog tehekma Baal ine 
halug inggarehen Gideon watmisi,” ibag ane ino fahet ap welatfahon 
arimanowen Gideon unuk keron Yerubaal suwalfag. 

Gideon inowen enehangge og nitmihin ulug Allah fam heng tibag ane 

33Welatfagma Midian inap men Amalek inap men mo lahik waharuk fil 
welatfahon arimano mangno roho ik Yordan paloho watfareg Yizreel 
tonggoma o sabo wiroho welatfag. 
34Weregma NINIKNI Allah ahime fanowon inowen hun Gideon ineyap 
turukmu pinggong ele hum toho watuk lit Abiezer inap an nombolim lalihip 
ulug wol enepfag. 
35Wol enepfareg Asyer inap, Zebulon inap, Naftali inap, Manasye inap ik 
Yordan fuma-fuma werehon arimano obog toho wol eneplihip ulug ap mon 
enepfagma it arimano oho Gideon let tuhuk ulug ambeg watfag. 

36Watfagma Gideon inowen Allah fam ele uruk lit, ”Haren te, ’An hat feneyen 
Israel inap windat enebuhuk,’ irikin ane tem toho irisi peminen 
37wam domba oruk paloho roti anggen waruk ambeg emberuk lahiyon tu 
fam eneg hibilil wambik watmisireg kinang walinggoho werehon lilog teg 
latmisimu Allahn tem toho hiyag nitisi ulug noluk atmisi,” ulug heng tibag. 
38Heng tibareg likiya Gideon ino ha libareg yet harukmen hibilil wam domba 
oruk imbibahon ino fam wambik watfagma lisoho wibareg pete harukmen 
kubag misig ololop atfag. 
39Ololop atfagma Gideon inowen Allah fam ele uruk lit, ”Nin eke heng 
hapminon fahet holok ha fug. Anden nin eke wal haruk lit wam oruk paloho 
emberuk lahiyon aru lilog tegma iraham ke kinang obog toho hibilil wambik 
watmisimu filik atmisi,” ulug ele pirenehon heng ibag. 
40Heng ibag ane hikit toho Allahn hibilil pilabik watfagma wam oruk paloho 
imbibahon lilog tegman iraham ke kinang obog toho filik atfag. 

Hakim-Hakim 7 

Allahn ap tor anggeyen Midian inap apmayap enebuhup ulug Gideon hiyag itfag 
ane 

1O misihim sambil Gideon unuk keron Yerubaal suwalfahon ino men ap obog 
toho at men ambiyeg welatfahon arimano hubet in atug libareg ik Harod 
elerukmu o sabo wiroho welatfag. Welatfag ambeg iliko fil punu More alma 
tonggoma Midian inap o sabo wiroho welatfag. 
2Weregma NINIKNI Allahn Gideon fam ele uruk lit, ”Anden te ap tor angge 
ininggikmu Midian inap umbuhuk peruk lahi angge famen ap anggolo hat 
men wahep. Ap anggolo hat men wahebon aruman fobik, ’Nit nenemuwen 
Midian inap apmayap eneptukuk,’ ulug ininggarehen enewelwel taruk lit An 
apmayap nabuhup tohon 
3ketiya haren humalikisi unubam hiyag isaruk lit ap enekolen unuwag elek-
elek angge turukon inibam lalusan hiyag isamihin,” ibagma Gideon inowen 

ap arimano hiyag isibagma ap teng-teng angge 20.000 inibam fil suhuloho 
libareg Gideon men pok atfahon we tor angge 10.000 welatfag. 
4Weregma NINIKNI Allahn Gideon fam hiyag utuk lit, ”Ap hat men pok 
ahason anggolo werehen haren humalikisi aruma ikma hondog eneplug 
wambimihinmu Anden hat men ambiyeg lalihibon en enepmin. En eneptuk 
lit tu men tu men hat men ambiyeg lalihip ulug hiyag hitminon eneg hat men 
lalihip, tu ambiyeg lalihip fug ulug hiyag hitminon ambiyeg lalihip fug,” ulug 
hiyag itfag. 
5Hiyag itfagma Gideon inowen umalikisi ikma hondog eneplug 
wambibagma NINIKNI Allahn at ubam ele uruk lit, ”Ik nalusan hiyag 
isamihinmu ap san ik meneyen naruk hag toho ambilikanggen fam milang 
heheg naluson enemumu palu enepmihin, enelenggen fam hur atug naluson 
enemumu palu enepmihin,” ulug hiyag itfag. 
6Ari ulug hiyag itfagma ap tor angge ik milang heheg nibahon teng 
nanggoloben 300 arimano enemumu palu enepfagma ap winon arimano 
enelenggen fam hur atug nibahon anggolo welatfag. 
7Weregma NINIKNI Allahn Gideon fam hiyag utuk lit, ”Ap tor angge ik milang 
heheg nenggeson eneg hat men ambiyeg lalihip. Anden let heneptukmu hiren 
Midian inap apmayap eneplihiben ap winon obog toho inibam wal-wal 
wereg ke lalusa,” ibag. 
8Allahn ibag ane hikit toho Gideon inowen ap ik hur atug nibahon arimano 
unubam hinibam wal taneg aliyek ulug hiyag isibagma suburu men pinggong 
tog aptukmu ele uruk angge men embeselug inibam fil libagma we ap tor 
angge arimano Gideon men welatfag. Welatfag ambeg enepma Midian inap 
tonggoma o sabo wiroho welatfag. 
9Weregman hup atfagma NINIKNI Allahn Gideon fam ele uruk lit, ”Midian 
inap hat hinggikmu og hirihireg in atug unusimihinen it enembeg 
wambimihin. 
10Hakol halug hat hamingmingangge Pura men tam wambilihipteg 

11Midian inaben enele sahaltukmu hol isalihipteg hat hakol eleg atmisimu 
hambong se roho unusik oho lamihin,” ibagma Gideon amingmingangge 
Pura men Midian inaben o sabo wirig latfag ambeg ap kahal enesug lit 
unduhuk latfahon horogma wambibag. 
12Wamburukmen Midian inap men Amalek inap men yali filen watfahon 
arimano obog toho helem inini winag isa fug teg hag toho mondegma wam 
unta iren tohon oho ik yinggi hag toho tonggoma ino mondeg latfag. 
13Mondeg latfagma wambibareg Gideon inowen hol harukmen Midian ahun 
misihen nei wibag ane are fam hiyag utuk lit, ”Anden nei og harukmen 
suburu roti anggen pumang toho wirahowon eke punumuwen imbil-imbil 
waharuk lit Midian ninap welahe ambeg kik wahareg o sabo nit welaheyon 
fam kik tehekma tukum turuk lit fiyog toho lin-lan ehek,” ulug are hiyag 
itfag. 
14Hiyag itfagma areyen te, ”Nei wehen ane ari saplangge wehen fug, Midian 
ninap nenebeyet ninibamet Allahn Israel ahun Yoas amloho Gideon 
inggikmu nunumbaharukmu nunusik watmisiyon fahet nei og hehen,” ulug 
hiyag itfag. 

Midian inap onowesi piren unusibag ane 

15Nei wehen ane ari alem tu fahet wehen ulug tintiltukmu hol hibareg Gideon 
inowen elenggen fam hur atfareg Nikni ulug Allah fam sembahyang uruk 
latfag. Sembahyang ibareg umalikisi nohorukmu libareg it unubam hiyag 
isaruk lit, ”NINIKNI Allahn Midian inap nit nininggikmu embehekma in 
amek!” ulug hiyag isibareg 
16umalikisi welatfahon teng nanggoloben 300 arimano palu hinahan luhal 
enepfareg pinggong tog aptukmu ele uruk angge men, iral leko larukmu aben 
yet hahup tohon ulug kubag elma kilaboho walug larukon men ap wal taneg 
ininggikmu og isibag. 

17Og isibareg hiyag isaruk lit, ”An o sabo Midian inaben tohon ambiyangma 
laminteg timin ane yet niyalihipteg hiren oho anden timin ane hikit toho 
tilihip. 
18An men ambiyeg lulon menen pinggong ele watukmu hol halug hiren oho 
o sabo arimano walinggoho unduhuk lit henele hi roho, ’NINIKNI Allah men 
Gideon men ununuk fam tog abul,’ ulug pinggong ele watlihip,” ulug hiyag 
isibag. 
19Hiyag isibareg weregma hup humanoho Midian inap tam kahaleg latfahon 
nohik libagma nin fobikon kahalik waharukmu Gideon otsi palu misihon 100 
men o sabo Midian inaben tohon ambiyangma libareg kubag iral kilaboho 
wibahon arimano arap toho hik isaruk lit pinggong ele hum toho watuk 
latfag. 
20Watukmu palu piren arimanowen hol hibareg iren oho kubag wibahon 
arimano arap toho hik isibareg iral ininggik hare filon fam seneg lit enele hi 
roho, ”NINIKNI Allah men Gideon men ununuk fam tog abul,” ulug pinggong 
ininggik pikit filonen watuk latfag. 
21Ari roho pinggong watuk lit Israel inap arimano in atfag ke wal-wal o sabo 
Midian inaben tohon walinggoho unduhukmen Midian inap enekolen ya nga 
uruk lit la wam turukmu 
22NINIKNI Allahn inindi sohuwa fisibagma it-it wat-wat atukmu winon 
linggik-longgo ibahon arimano o Zerera fil laruk lit o Bet-Sita keyen tulug o 
Abel-Mehola o pumbuk Tabat horogma libag. 
23Larukmu Naftali inap, Asyer inap, Manasye inap obog toho wol enepfagma 
it arimanowen Midian inap mug eneplug libag. 
24Mug eneplug larukmu Gideon inowen tom Efraim fam werehon obog toho 
wambik wamusareg ik naruk ke kahaltil o Bet-Bara keyen tulug Yordan ikma 
lalusareg kahaleg lit Midian inap waharukmu unusil lalusan hiyag isil lalihip 
ulug ap mon enepfag. Mon enepfagma libareg Gideonen ibag ane hiyag 

isibagma Efraim inap obog toho ik naruk ke kahaltil laruk lit o Bet-Bara 
keyen tulug Yordan ikma libareg Midian inap kahal enesug lit welatfag. 
25Kahal enesug lit Midian inap onowesi piren itano Oreb men Zeeb men sen 
enepfareg helep iraham Oreb watfag ambeg ino unuk Oreb Ahalep suwalfag, 
Zeeb ino anggur anggen waruk ambehen watfag ambeg ino unuk Zeeb 
suwalfag. Suwalfag ambeg itano embeselug Midian inap muko imbisik 
libareg Efraim inap arimanowen Oreb men Zeeb men ununggul walug ik 
Yordan paloho Gideon og irik libag. 

Hakim-Hakim 8 

Midian inap mulangge unusibag ane 

1Og irik libareg Efraim inaben Gideon fam enele uruk lit, ”Haren Midian inap 
men tog abul ulug laruk lit nungge fahet nit wol neneptikin fug? Nit 
nunubahet ke roho perikinteg hiyag nisarikin fug?” ulug Gideon men 
suwahal anggolo uruk latfag. 
2Suwahal urukmu Gideonen hiyag isaruk lit, ”Anden tirikikon apma regma 
hiren tirikip ane palimu rehen nungge fahet suwahal uruk lahep? Nit Abiezer 
ninap tam larukukteg wiramna we tor angge hilalug waharukukmu hit 
Efraim hinap fobik larikipteg wiramna anggolo walug waharikip,” ulug indit 
toho hiyag isibareg 
3nin eke ele hiyag isaruk lit, ”Allahn Midian inap onowesi piren Oreb men 
Zeeb men itano hit hininggikmu og hisarisi angge re anden tirikik ane hiren 
tirikibon men wirim teg eleg,” ulug hiyag isibagma Efraim inaben Gideon 
fam onolok wenggel haruk latfag ane eleg atfag. 
4Gideon men otsi at men ambiyeg tog abik libahon teng nanggoloben 300 
arimano men Midian inap mug eneplug larukmen inine eleg atfag angge 
famen ik Yordan paloho fima fil libareg mug eneplug laruk latfag. 
5O Sukot libareg Gideon inowen o Sukot inap unubam hiyag isaruk lit, ”Niren 
Midian inap onowesi Zebah men Salmuna men mug eneplug larukmen an 

men notsi ambiyeg waheyon men ninine eleg ahama suburu we tot og 
nesemek,” ulug heng enepfag. 
6Heng enepfagma Sukot inap onowesi arimanowen Gideon hiyag utuk lit, 
”Haren Zebah men Salmuna men sen enebuk fugmu niren nungge fahet hotsi 
suburu og usul?” ulug pet tibag. 
7Pet tibagma Gideonen te, ”Ari ehepma Zebah men Salmuna 
men NINIKNI Allahn an ninggikmu umbuhu halug nin suhuloho waruhukteg 
hit henebe hele alog ahele fam hunusuhuk,” ulug hiyag isibag. 
8Hiyag isibareg o Sukot embeselug o Pnuel libareg Sukot inap unubam heng 
enepfag hag toho Pnuel inap unubam heng enepfagma iren oho Sukot inaben 
ibag hag toho hiyag itfag. 
9Hiyag itfagma Gideon inowen Pnuel inap arimano unubam hiyag isaruk lit, 
”An fobik fano wereg lit suhuloho waruhuk halug o yaron pumbuk tu fam 
wirig lahebon halog toho hik isahuk,” ulug hiyag isibag. 
10Ari turuk latfag li itano ap seliyon yali filen tog abik watfahon arimano 
Gideonen unusuruk lit teng-teng angge winag isa fug toho 120.000 
unusibagma onoluk welatfahon te we tor angge 15.000 onowesi Zebah men 
Salmuna men o Karkor welatfag. 
11Weregma Gideon otsi men o Nobah men Yogbeha men yali fil weregma lek 
atog keyen laruken Midian inap inindimuwen yuwag toho welahe peruk lit 
weregman Gideon inowen unusik watfag. 
12Unusurukmu Midian inap onowesi piren Zebah men Salmuna men itano 
wilip atfareg larukmen Gideon inowen it mug eneplug libareg sen 
eneptukmu onotsi sehen seneg inap enekolen obog toho linggik-longgo uruk 
latfag. 
13Linggik-longgo uruk latfagma Gideon otsi men tog aptuk latfag ambeg 
embeselug o Heres laharuk keyen waharuk lit 

14Sukot ahun kabiniyon misig senetfareg Sukot hinap honowesi ununuk 
hiyag nimin ulug umung hibagma ap inowen Sukot inap iniknisi men 
onowesi obog toho teng hinahan 77 ununuk haharoho Gideon og itfag. 
15Og itfagma Gideon ino Sukot inap enembeg libareg it unubam ele uruk lit, 
”Anden Zebah men Salmuna men sen enebuk fugmu hiren te, ’Haren ap 
suwon itano sen enebehen fug anggeyen hotsi inine eleg ahama niren nungge 
fahet suburu og usul?’ ulug ninggaliyap naptikipmu ap itano ketiya an 
ninggikmu atusama og eneplug wahi,” ulug hiyag isibag. 
16Hiyag isibareg Gideon inowen Sukot inap onowesi suwon palu enepfareg 
hele alog ahele fam unusibag. 
17Unusibareg o Pnuel libareg o yaron Pnuel inaben wirig latfahon ino halog 
tebeseruk lit ap enebe oho pinggi unusibag. 
18Ari roho turuk latfareg Gideonen Zebah men Salmuna men kapal isaruk lit, 
”Ap hiren tom Tabor famen unusirikibon unubabut ke reg inap unusirikip?” 
ulug kapal isibagma iren te, ”Hat hubabut hahon, ap wal-wal ap suwon 
unumalikisi hahon unusurukuk,” ulug hiyag itfag. 
19Hiyag itfagma Gideonen, ”An nori ninisinga we misihen indag eneptisiyon 
unusirikip. An nori unuselep fug halug anden oho hit hunumbahale 
ulug NIKNI Allah olukon olohotman uruk lahi,” ulug hiyag isibareg 
20amloho atamon Yeter fam, ”In atmihinteg ap ariya unusin!” ulug hiyag 
itfag angge famen malik ino ebe tot teg lit akolen karog lisoho unusibag fug. 
21Unusibag fugmu Zebah men Salmuna menen Gideon fam hiyag utuk lit, 
”Har oho ap angge re aben turuk ane roho hat hinggareg in atmihinteg kong 
nenebin!” ulug hiyag itfagma Gideon ino in atfareg Zebah men Salmuna men 
unusuruk lit wam unta iren tohon eneliliyangge pikalem hag toho ilit tohon 
enenggolop ke po reg latfahon arimano hilibag. 
22Welatfareg Israel inaben Gideon fam enele uruk lit, ”Haren nit Midian inap 
ininggikmuwen windat neneptikin angge re we haren eneg fet nenesugmen 
hamlohowen oho humbusahen oho fet nenesug lamuhup,” ulug heng tibag. 

23Heng tibagma Gideonen hiyag isaruk lit, ”An men namloho menen hit fet 
henesug lamuhuk fug, we NINIKNI Allahn eneg fet henesug laruhu,” ulug 
hiyag isibareg 
24nin eke ele hiyag isaruk lit, ”We alem misig hunubam heng heneptuk lahi: 
Hit ap obog tohowen Midian inap inisanggomangge huhulangge hilarikibon 
og nirik maniyek!” ulug heng enepfag. Inisanggomangge emas umbagpag 
turuk angge fam wirihon arimano onori winon leimu werehonen 
inisanggoma kilabeg latfag hag toho Midian inaben oho kilabeg latfahon 
arimano Gideonen heng enepfag. 
25Heng enepfagma iren te, ”Heng ehenon nenehiyeg toho og humul,” ibareg 
sum misig tuwale fibareg ap obog tohowen inisanggomangge huhul 
hilibahon arimano sum elma hik tik kuruk latfag. 
26Wam unta eneliliyangge enenggolop ke wan teg latfahon men, ap 
eneliliyangge men, inisanggomangge winon men, sum Midian inap 
onowesiyen wan turuk latfahon arimano obog toho winahuk fug angge we 
inisanggomangge emas fam wirihon imbik watfahon arimano eneg leg 
harukmu anggin teg 22 kilogram latfag. 
27Emas imbik watfag angge arimano fam Gideon inowen sabalhe hahon 
witfareg at ibam o Ofra pumbukmu imbik libag. Imbik libagma Israel inap 
obog tohowen Allah embeselug sabalhe Gideonen witfahon ino wel tik laruk 
latfag. Gideonen ari roho turuk lit inggareg men at ibam werehon men fahet 
yebangge yep taruk hag toho turuk latfag. 
28Israel inaben Midian inap apmayap enepfagma hebeloho unusuk fug tehen 
Gideon oluk wereg li Israel inaben tog abuk fug angge weregman eneg mo 
teng misigmen nubam hilag nuwalen 40 libag. 

Hun Gideon war atfag ane 

29Midian inap apmayap enepfareg Yoas amloho Gideon unuk keron Yerubaal 
suwalfahon ino ibam yugmu libareg welatfag. 

30Ibam wereg lit uhesi anggolo og enesug latfareg umalikisi ap angge teng 
pirenman nubam hilag nisanggo fuman 70 indag tibag. 
31Indag tibagma amingmingangge hiyap o Sikhem welatfahon inowen oho 
amloho misig indag itfagma malik ino unuk Abimelekh suwalfag. 
32Gideon ino oruk hubulu atfareg war atfagma ikni Yoas kinangma sale 
fisibag ambeg Abiezer inap inibam o Ofra sale fisibag. 
33Gideon ino war atfagma Israel inaben Allah embeselug nin hebeloho ap 
winonen niniknisi ulug wel eneptukon Baal arimano onombolim laruk lit 
Baal-Berit ino Allah hag toho wereg ulug wel turuk latfag. 
34Ap winon iniknisi eneg wel eneptuk lit INIKNI Allah ap seliyon walinggoho 
welatfahon obog toho ininggikmuwen windat eneptuk latfahon ino fam 
wenggel haruk latfag fug. 
35Wenggel ha fug angge wereg lit Gideon umalikisi oho hit hinikniyen let 
neneptuk latisi ulug Israel inaben inindi enesug latfag fug. 

Hakim-Hakim 9 

Hun Abimelekh Sikhem inap fahet ap suwon lahapfag ane 

1Welatfareg misihim sambil Gideon amloho Abimelekh ino nisinga erekesi 
enembeg lamin ulug o Sikhem libareg isinga erekesi unubam hiyag isaruk lit, 
2”Hiren Sikhem inap obog toho unubam kapal isaruk lit, ’Gideon umalikisi 
teng hinahan 70 arimanowen fet nenesug lamuhup peruk lahep ano, ap we 
misihen fet nenesug laruhu peruk lahep ano?’ ulug kapal isa lalihip. An 
Abimelekh fahet nenereken ondohowon ulug hiyag isalihip!” ibag. 
3Ari ibagma Abimelekh isinga erekesi arimanowen Sikhem inap 
Abimelekhen ibag ane hikit toho hiyag isibagma iren te, ”Abimelekh nit 
nenere weregma at ele eneg holtuk lamuhuk,” peruk latfag. 
4Ari roho pibareg Sikhem inap arimanowen uang perak Baal-Berit ibam 
forohowon teng hinahan 70 og itfagma Abimelekh inowen ap o eke la eke la 

turuk lit enehako roho til norukon an men ambiyeg laruk lamuhuk ulug 
onggo og isibag. 
5Onggo og isibareg Abimelekh ino ap arimano men ambiyeg ikni ibam o Ofra 
libareg ori Gideon umalikisi teng pirenman nubam hilag nisanggo fuman 
arimano obog toho 70 helep misig unggulmuwen pinggi unusibag. 
Unusurukmu Gideon amloho ilabowon Yotam ino eneg hirag arik libagma 
ware fisibag fug. 
6Abimelekh inowen ori obog toho unusibagma Sikhem inap men o Bet-Milo 
inap men obog toho luhaloho o Sikhem libareg usa ahen alma Abimelekh ap 
suwon welaruhun ulug lahapfag. 
7Abimelekh ap suwon lahabehesa ulug Yotam hiyag itfagma Yotam ino tom 
Garizim fam in arik lahibareg ele ine roho Sikhem inap inibil hi ruruk lit, 
”Sikhem hinaben an nele holtihipmu Allahn oho hit henele holuhu. 
8Misihim sambil e arimanowen ap suwon eke fet nenesug laruhuwon lahabul 
ulug palu atfag. Palu atfareg sak fam enele uruk lit, ’Haren nit fet nenesug 
laruhun,’ ulug hiyag itfag. 
9Hiyag itfagma sak inowen hebeloho hiyag isaruk lit, ’Aben tu Allah hag toho 
wereg perukon men ap men wel enebul ulug an nahaluwe unubahet emberuk 
anggeyen nungge fahet an nahaluwe ino lin isalug laminteg ap suwon wereg 
lit e pali ke kaya-kaya angge turuk laruhuk?’ ulug hiyag isibag. 
10Hiyag isibagma e arimano libareg e sawe fam enele uruk lit, ’Haren nit fet 
nenesug laruhunen watmihin,’ ulug hiyag itfag. 
11Hiyag itfagma e sawe inowen hebeloho hiyag isaruk lit, ’Anggen anden 
tohon unduk fanowon arimano nungge fahet embeselug laminteg ap suwon 
wereg lit e pali ke kaya-kaya angge turuk laruhuk,’ ulug hiyag isibag. 
12Hiyag isibagma e arimano libareg hele anggur fam enele uruk lit, ’Haren 
nit fet nenesug laruhunen watmihin,’ ulug hiyag itfag. 
13Hiyag itfagma hele anggur inowen hebeloho hiyag isaruk lit, ’An nahil 
fanowon Allah hag toho werehon men ap men enehiyehap eneptuk lahiyon 

nungge fahet embeselug laminteg ap suwon wereg lit e pali ke kaya-kaya 
angge turuk laruhuk?’ ulug hiyag isibag. 
14Hiyag isibagma e obog toho arimano alog ahen fam, ’Haren nit fet nenesug 
laruhunen watmihin,’ ulug hiyag itfag. 
15Hiyag itfagma alog ahen inowen e arimano unubam hiyag isaruk lit, ’Hiren 
we tik-tem toho an ap suwon lahabuhuk peruk lahep halug an napma sakoma 
hur arik wamuhup! Lahap nabuhup fug halug an alog nahen aru famen indok 
wilip aruhureg e sin tom Libanon fam werehon obog toho nahu,’ ibag,” ulug 
Yotam inowen hiyag isibareg nin eke ele hiyag isaruk lit, 
16-17”Nori, hun Abimelekh ino ap suwon lahabehep ane fahet pikir ane tehe 
peruk lahep? Gideon men umalikisi men unubam fano ane tehe peruk lahep? 
An nikniyen fano nuwabukag peruk lit hit fahet tog aptuk lit Midian inap 
ininggikmuwen windat heneptuk latisi ane fahet niren hebeloho fano ane 
ubam tehe peruk lahep? 
18Hiren o yoho Gideonen ondohowon enele holuhuk fug ulug umalikisi teng 
pirenman nubam hilag nisanggo fuman arimano obog toho 70 helep misig 
unggulmuwen unusehepteg Gideon amingmingangge hiyap misihen 
endetisiyon Abimelekh ino fahet nit nenere pehepteg Sikhem ninap fet 
nenesug laruhun ulug ap suwon lahabehep. 
19O yoho hiren Gideon men umalikisi men unubam fano ane tehep halug 
hiren oho Abimelekh fahet henehiyeg toho weregma aren oho hit fahet 
ahiyeg toho welaruhu! 
20Fano ane tehep fug halug Abimelekh famen indok wilip aruhureg Sikhem 
hinap men o Bet-Milo hinap men obog toho narukmu Sikhem hinap, o Bet-
Milo hinap famen oho indok wilip aruhureg Abimelekh ino nahu,” ulug hiyag 
isibag. 
21Ari ulug hiyag isibareg Yotam ino libareg are Abimelekh fahet akolen o 
Beer hirag arik libag. 

22Hirag arik libareg weregma hun Abimelekh inowen Israel inap fet 
enesugmen eneg mo hinahan libag. 

Gaal inowen Abimelekh apmayap timin ulug turuk latfag ane 

23Mo hinahan libagma hun Abimelekh otsi Sikhem inap men seliyap 
enebukag ulug Allahn siyahon hime ubam monde fik watfagma Sikhem inap 
arimano Abimelekh apma welamuhuk fug peruk latfag. 
24Abimelekh ino indi oloken ori Yerubaal umalikisi teng pirenman nubam 
hilag nisanggo fumahen 70 itano unusibahon enemep Abimelekh men o 
Sikhem inap at let turukon men unubam wambukag ulug hime siyahon ino 
monde fik watfag. 
25Monde fik watfagma Sikhem inap arimanowen Abimelekh ele ying turuk 
lamuhuk ulug ap tom fene laharukon kahal enesug lit enenggengge 
yoholiyangge hilaruk latfag. Ari turuk latfahon fahet aben Abimelekh hiyag 
itfag. 
26Ari tibag li hun Ebed amloho Gaal ori men o Sikhem watfareg yug toho 
weregma Sikhem inaben at ubabut fano peruk latfag. 
27Ari peruk lit iniyabuk anggur yatuk ambeg lalug anggen arimano tahanoho 
perele fibareg enehiyehen yunggultuk latfag. Yunggultul ulug it unumbasi 
wel eneptuk ibam kibareg olman suburu men ik men naruk lit Abimelekh ino 
abug uruk latfag. 
28Abug uruk lit Ebed amloho Gaal inowen, ”Abimelekh ino ap sa hag toho 
weregma nit Sikhem ninap at amingmingangge welamuhuk? At te Israel 
ahun Yerubaal amloho wereg lit hun Zebul ino an nubalma Sikhem inap 
arimano sen enesug laruhun ulug unduhuk ferisiyon ino apma welamuhuk 
fug. Hun Hemor o Sikhem tu tam witfag ahunen endetfahonen ondohowon 
enepma welamuhuk. 
29Anden Sikhem inap aruma sen enesug lale halug Abimelekh ino pinggi 
watle. At fam nele eleyon tu, ’Hat hotsi we tor angge werehen nin winon wol 
enepmihinmu an men tog abul,’ ulug hiyag etle,” ibag. 

30Gaalen ibag ane ari o Sikhem seneg latfag ahun Zebul inowen hol hibareg 
indi inahan hibag. 
31Inahan hibareg otsi hiyag isaruk lit, ”Hun Abimelekh o Aruma weregma 
lalihipteg hiyag irik lalihibon tu: Ebed amloho Gaal ori men o Sikhem 
waharusareg Sikhem inaben enembol yig humag ulug inindi kahal eneptuk 
angge re hat holuk toho welamin. 
32Ari fahet o yoho hubanggo hat hotsi men wilip atlihipteg o Sikhem 
horogma lalug hirahoma welatlihip. 
33Sono likiya mo lahik waharukmu itano o ino siyahap tuhuben wilip 
amuhup. Hit wilip atukmu yet hisahupteg Sikhem inaben hunusul ulug 
olman wilip amuhup halug hit hinine roho turuk lit it unusuhup,” ulug hiyag 
isibag ane hikit toho Abimelekh hiyag irik libag. 
34Hiyag irik libagma Abimelekh ori men o hupmu wilip atug o Sikhem 
libareg asan uhan luhaloho wereg lit o ino siyahap tul ulug hirahoma 
welatfag. 
35Weregman o sakan tibagma Gaal ino o pumbuk inowen wilip atmin ulug 
sokolma in arik larukmen Abimelekh ori men hiraho latfag ambehen at 
wabul ulug wilip atukmu yet isibag. 
36Yet isibareg Gaal inowen Zebul fam ele uruk lit, ”Ap anggolo tom famen 
wambik waharukmu yet isimin,” ulug hiyag itfagma Zebul inowen, ”Ap 
waharuk ehen angge famen tom ahuhe ap hag toho inam atukmu yet haruk 
lahen,” ibag. 
37Ibagma Gaal inowen nin eke hiyag utuk lit, ”Ap anggolo tom Kinang Anum 
suwalehon ino famen wambik waharuk lit asan misig usa ahen filen 
waharukmu yet isimin,” ibag. 
38Ibagma Zebul inowen, ”Haren hele hemet toho uruk lit, ’Abimelekh ino ap 
sa hag toho weregma nit at amingmingangge welamuhuk?’ irikin ane ketiya 
hapeleg aha? Ap haren ininggaliyap eneptikinon aruma ketiya waharukmu 
it men tog apmihinen wilip atmihin,” ibag. 

39Ari ibagma Gaal inowen o Sikhem inap hondog eneplug wilip atfareg 
Abimelekh men tog aptuk latfag. 
40Tog aptuk lit Abimelekh inowen Gaal ino muko larukmu akolen o 
pumbukmu kibag. Kibagma Abimelekh ori menen Sikhem inap arimano 
unusil larukmu funggalem ke tan war atil yan war atil laruk lit winon sok o 
pumbukmu kuruk ambeg oho war arik libag. 
41Ari roho unusibareg Abimelekh ino suhuloho ibam o Aruma watfag. 
Watfagma Zebul inowen Gaal ori men o Sikhem tuma welamuhup fug ulug 
yanggal enepfagma libag. 
42Libagma noholug likiyamon Sikhem inap arimano niniyabuk lul ulug 
turukmu aben yet isibareg Abimelekh hiyag irik libag. 
43Hiyag irik libagma otsi asan hinahan luhal atfareg Sikhem inap unusul ulug 
o ino iraham kahal enebik libag. Kahal enesugmen Sikhem inap arimano o 
pumbukmuwen wilip atukmu yet isibareg Abimelekh otsi men in atuk lit 
unusuruk latfag. 
44Unusul ulug Abimelekh otsi asan misig men sok o ino kuruk ke iraham in 
arik larukmu asan piren Sikhem inap iniyabuk ke libahon arimano unusil 
libag. 
45Likiya ak tibag angge Abimelekh inowen o Sikhem inap men tog aptukmen 
eneg o hup atfagma o ino kibareg Sikhem inap obog toho unusibag. 
Unusibareg o ino harep pisako oluna fisibareg fobik oho kinang tu fam ap 
welamuhup fug ulug usahinte saho foloho hilil isibag. 
46Ari tibag ane fahet Sikhem inap elehet yaron alem ke welatfahonen hol 
hibareg enekolen unumba iren wel turukon El-Berit ibam apma kinang 
habulig ambeg kibareg welatfag. 
47Sikhem inap arimano obog toho kinang habulig ambeg palu roho wereg 
ulug aben Abimelekh hiyag itfagma 
48Abimelekh ori men tom Zalmon fam lahibareg Abimelekhen yaha wibareg 
e inggik eke palfag. E palfahon ino umaloma hilang teg lit ori unubam, 

”Anden turukmu kim niyaruk lahebon ari hiren oho folo-folo tilihip,” ulug 
hiyag isibag. 
49Hiyag isibag ane ari hikit toho ap arimano wal tanehen e inggik eke paloho 
walug Abimelekh men ambiyeg libareg e arimano kinang habulig ambeg 
emberimu embelug indok munggalfagma Sikhem inap abet hiyabet obog 
toho teng-teng angge 1.000 war atfag. 

Abimelekh ware fisibag ane 

50Welatfagma Abimelekh o Tebes libareg o ino walinggoho kilabeg latfareg 
ilmig tibag. 
51Ilmig tibag ambeg ino pulmu o yaron ine roho wirig latfahon weregma 
Tebes inap abet hiyabet obog toho enekolen o yaron ino fam kibareg sok 
laroho hinawimu lahibag. 
52Lahibagma Abimelekh o ino sokolma libareg harep pisatmin ulug turuk 
latfag. 
53Ari turukmu hiyap ekeyen helep humon hik isa wamburukmen Abimelekh 
unggul uwag arap toho ware fisibag. 
54Ware feserukmu itano Abimelekh inowen ot at asehen seneg latfahon fam 
ele uruk lit, ”Hiyap ekeyen warehek ulug aben an nabug uhup tohon haren 
karog lisoho wamihinteg an kangguloho nuwarin!” ulug hiyag itfag. Hiyag 
itfagma amingmingangge inowen kangguloho ware fisibagma war atfag. 
55War atfagma Israel inaben yet hibareg inibam wal taneg libag. 
56Ari roho turuk lit Abimelekh inowen ori teng pirenman nubam hilag 
nisanggo fumahen 70 arimano unusuruk lit ikni indi siyaha fisibahon fahet 
Allahn ayeg waroho alem siyahon ubam imbibag. 
57Imbibag hag toho Sikhem inaben siyag ane turuk latfahon fahet oho alem 
siyahon unubam imbibag. Imbibag ane ari Yerubaal amloho Yotam inowen 
Sikhem inap arimano huluwap enepfag ane hikit toho teko libag. 

Hakim-Hakim 10 

Hakim Tola inowen turuk latfag ane 

1Abimelekh war atfagma Israel inap windat eneptukon eke Isakhar ahun 
Dodo inowen endetfahon Pua amloho Tola in atfag. Tola ibam o Samir tom 
Efraim fam welatfag. 
2Tola ino ap suwon hakim wereg lit Israel inap fet enesugmen eneg mo ilig 
am wirig am turukmu fuwap fumahen 23 libag. Libagma Tola ino war 
atfagma o Samir inowen kinangma sale fisibag. 

Hakim Yair inowen turuk latfag ane 

3Hun Tola war atfagma ubalmangge Gilead ahun Yair ino ap suwon hakim 
lahibareg Israel inap fet enesugmen eneg mo ilig am wirig am turukmu 
falfalik fumahen 22 atfag. 
4Tola inowen ap umalik teng misigmen nubam hilag hinahan 30 indag 
enepfag. Tola umalikisi arimanowen wam keledai teng misigmen nubam 
hilag hinahan fam lahalug laruk latfag. O pumbuk Gilead kinangma werehon 
teng misigmen nubam hilag hinahan it ngi atfahon ununuk o Hawot-Yair 
suwalfahon ketiya oho wereg. 
5Yair ino war atfagma o Kamon kinangma sale fisibag. 

Amon inaben Israel inap enele ying eneptuk latfag ane 

6Yair ino kinangma sale fisibagma Israel inap arimanowen NINIKNI Allah 
olohotman siyag ane eneg turuk latfag. NINIKNI Allah enembol yig utuk lit At 
ubam sembahyang uk fug angge ap o wina ke werehonen nunumbasi Baal 
men Astoret men ulug wel eneptukon men Siria inap, Sidon inap, Moab inap, 
Amon inap menen Allah hag toho wereg perukon iren oho wel eneptuk 
latfag. 
7Ari roho turuk latfagma NINIKNI Allah indimu inahan hibareg Israel inap 
arimano Filistin inap men Amon inap men ininggikmu imbibag. 
8Imbibagma Israel inap ik Yordan fuma fil o Gilead tam Amori inap ngi atfag 
ambeg weregma Amon inaben inindi onolok toho siyahap eneptukmen eneg 
mo ilig am wirig am turukmu num fumahen 18 atfag. 

9Atfagma Amon inap arimano ik Yordan paloho nindig atfareg Yehuda inap 
men Benyamin inap men Efraim inap men tog aptukmen eneg Israel inap 
arimano asengseng toho welatfag. 
10Asengseng toho wereg lit Israel inaben NINIKNI Allah fam enele hum toho 
uruk lit, ”Niren Hat holohotman siyag ane anggolo turukuk. Hat nenembol 
yig hutuk lit ap o wina ke werehonen wel eneptukon Baal arimano niren oho 
wel eneptuk latukuk,” ibag. 
11-12Ibagma NINIKNI Allahn Israel inap unubam ele uruk lit, ”Mesir inap, 
Amori inap, Amon inap, Filistin inap, Sidon inap, Amalek inap, Maon inap 
menen hit henele ying heneptuk latusama hiren An nubam henele hum toho 
uruk latikipmu Anden hit it ininggikmuwen windat heneptuk latikik fug ano? 
13Anden windat heneptuk latikik angge famen hiren An henembol yig nutuk 
lit ap o wina ke werehonen wel eneptukon hiren oho wel eneptuk lahepma 
Anden hit fobik let henebuhuk fug. 
14Hit asengseng toho welahep halug ap winonen wel eneptuk angge hiren 
oho mumal tarikibon unubam henele hi roho ilihipmu iren hit windat 
henebuhup,” ulug hiyag isibag. 
15Hiyag isibagma Israel inaben NINIKNI Allah fam, ”Niren Hat holohotman 
siyag ane turukukmu Haren fano peruk lahen ane nunubam timihin. O yoho 
eneg windat nenebik ma!” ibag. 
16Ari ibagma Israel inaben ap winamonen wel eneptuk angge arimano hik 
isibareg nin hebeloho NINIKNI Allah fam sembahyang uruk latfag. 
Sembahyang urukmu NINIKNI Allahn Israel inap asengseng haruk latfag ane 
yet isaruk lit indi anggin toho welatfag. 
17Weregma Amon inap sehen senehon arimano palu atfareg Gilead kinangma 
o sabo wirik libag. Wirik libagma Israel inap oho palu atfareg o Mizpa o sabo 
wirik libareg welatfag. 

18Wereg lit Gilead inap onowesiyen it-it enele sahaltuk lit, ”Ap sa Amon inap 
men tog apmin ulug akol eleg toho tog elma lahu? At ino Gilead ninap obog 
toho nonowe welaruhu,” uruk latfag. 

Hakim-Hakim 11 

Hun Yefta ap suwon hakim lahapfag ane 

1O Gilead inowen ap ahako roho turukon eke unuk te Yefta welatfag. At ikni 
unuk Gilead inowen hiyap yaying turukon eke hilibareg enemloho Yefta ino 
indag tibag. 
2Hun Gilead uhe yuhonen oho umalikisi ap angge indag itfag. Umalikisi 
indag itfahon arimano su atfareg Yefta ino yanggaltul ulug hiyag utuk lit, 
”Hat hisinga amuwonen indag hasuhon welahen angge re ninikni war aruhu 
halug anggengge lin isahuwon ino hat ngi aruhun fug,” ulug yanggalfag. 
3Yanggalfagma Yefta ino ori embeselug libareg o Tob tonggoma welatfag. 
Weregma yoholiyangge waruk inap at ambeg watfagma at men ambiyeg 
aben tohon hilil noruk latfag. 
4Weregma o Amon inaben Israel inap men tog abul ulug watfag. 
5Tog abul ulug waharukmu o Gilead inap onowesi arimano hun Yefta 
hondohik lul ulug o Tob tonggoma libag. 
6Libareg Yefta fam enele uruk lit, ”Niren Amon inap men tog aptuk 
lamuhukon fahet milal neneptuk laruhunen hondog habik wahe,” ulug hiyag 
itfag. 
7Hiyag itfagma Yefta inowen Gilead inap onowesi hiyag isaruk lit, ”Hiren an 
fahet ninirim ulug nikni ibamen yanggal naptikip angge re ketiya alem 
angginon hunubam weregma nungge fahet an hondog nabik wahep?” ibag. 
8Ari ibagma iren Yefta hiyag utuk lit, ”Nit ambiyeg lulteg Amon inap men 
tog aptuk lamuhukon fahet milal neneptuk laruhun halug o Gilead ninap 
obog toho nonowe hat welaruhun,” ulug hiyag itfag. 

9Hiyag itfagma Yefta inowen hiyag isaruk lit, ”An hit men o Gilead kinangma 
suhuloho lulteg Amon inap men tog aptukmu NINIKNI Allahn ap seliyon 
arimano an ninggikmu umbuhu halug an hit honowe aruhukon fahet we tem 
toho ehep ano?” ibag. 
10Ibagma iren, ”NINIKNI Allahn holeg lit weregma haren ehenon hikit toho 
hubam turuk lamuhuken we tik-tem toho ehe,” ulug hiyag itfag. 
11Hiyag itfagma Yefta ino Gilead inap onowesi men ambiyeg libagma Gilead 
inaben, ”Hat nonowe wereg lit nit tog aptukmu milal neneptuk laruhun,” 
ulug lahapfag. Lahapfagma Yefta inowen mun ane man ane indimu 
wenggeltuk latfahon NINIKNI Allah hiyag itmin ulug o Mizpa libag. 

Amon inaben Israel inap unusul ulug watfag ane 

12Welatfareg Yefta inowen otsi hiyag isaruk lit, ”Amon inap onowe suwon 
ambeg lalihipteg hiyag irik lalihibon tu: Niren nungge ane hubam turukukmu 
haren nunusul ulug nit nenengginangma waharikin?” ulug hiyag isibag ane 
ino hikit toho hiyag irik libag. 
13Hiyag irik libagma Amon inap onowe inowen Yefta otsi hiyag isaruk lit, 
”Israel inap o Mesiren wilip atfareg an nangginang ik Arnon famen tulug 
Yordan ikma obog toho ilmig tibag angge re ketiya hinindi fano roho 
suhuloho og numuhuben waharikik,” ulug hiyag isibag. 
14Hiyag isibag ane ino Yefta hiyag irik watfagma Yefta inowen nin hebeloho 
otsi hiyag isaruk lit, ”Amon inap onowe hiyag irik lalihibon tu: 
15Nonowe Yefta inowen ehekon tu holeg lamin! Israel inaben Moab inap 
enengginang men Amon inap enengginang men ilmig tibag fug. 
16Israel inap o Mesiren wilip atfareg lek keyen ik Longgop ayegma libareg o 
Kades libag. 
17O Kades libareg ap mon eneptuk lit, ’Edom inap onowe suwon ambeg 
lalihipteg hiyag irik lalihibon tu: An nangginang keyen lalihip ulug hiyag 
nisimin,’ ulug hiyag isibag ane hikit toho hiyag irik libag angge famen Edom 
inap onowe inowen lalihip ulug hiyag isibag fug. Hiyag isibag fugmu Moab 

inap onowe suwon fam oho ari hag toho heng tibag angge famen aren oho 
lalihip ulug hiyag isibag fug. Hiyag isibag fugmu Israel inap o Kades 
welatfag. 
18Welatfareg wilip atug laruk lit Edom kinang oho Amon kinang oho unuyug 
sobuk fug angge walinggoho lalug lek keyen Moab kinang yali fil libareg 
Moab kinangma oho kuk fug angge Moab kinang hili-hilimu ik Arnon 
ayegma o sabo wiroho welatfag. 
19Welatfareg ap mon eneptuk lit, ’Amori inap onowe suwon Sihon o Hesbon 
weregma lalihipteg nit welamuhuk ambeg lahuken an nangginang keyen 
lalihip ulug hiyag nisamisiyen hiyag irik lalihip,’ ulug hiyag isibag ane hikit 
toho hiyag irik libag. 
20Hiyag irik libagma Sihon inowen Israel inap arimano an nangginang ilmig 
tahuk ulug indit toho ehesa ulug wenggel hibareg otsi sehen senehon obog 
toho wol eneplug o Yahas libareg o sabo wiroho wereg lit Israel inap men 
tog abul ulug wilip atfag. 
21Tog aptukmu Israel inap INIKNI Allahn Sihon otsi men it ininggikmu 
imbibagma Israel inap arimano it Amori inap enengginangma kibag. 
22Kibareg ik Arnon ambut filen tulug lahareg ik Yabok fil oho, lekma yali 
filen tulug ik Yordan mo ubuk uruk fil oho Amori inap enengginang obog 
toho Israel inaben ilmig tibag. 
23Ari roho turuk lit Israel ninap NINIKNI Allahn Amori inap arimano yanggal 
enepfareg enengginang ino Israel ninap og nisibag angge re ketiya haren 
kinang ari ilmig neneptuk lit yanggal nenebuhunen waharikin ano? 
24Hunumba hiren wel turuk lahebon Kamos inowen hit honolohotman ap 
seliyon yanggal eneptuk ambeg arimano hit ngi atuk lahep fug ano? Ari hag 
toho nit NINIKNI Allahn ap yanggal eneptuk ambeg arimano nit ngi atuk lahe. 
25Haren hawelwel taruk lit an nubabut fano regma Moab inap onowe suwon 
hun Zipor amloho Balak ubabut siyag teg peruk lahen? At ino Israel inap 
arimano siyahap enebuhuken tog abul ulug misihim oho waharisi fug. 

26Israel inap o Hesbon men Aroer men pumbuk walinggoho werehon men o 
pumbuk ik Arnon ayegma werehon men amusun toho weregman eneg mo 
ilig am wirig am turukmu teng nanggoloben 300 atisi angge famen indam 
oho nungge fahet o pumbuk arimano ininggikmuwen taluk enebul ulug 
waharikip fug? 
27Anden hat hubam siyag ane tirikik fugmu haren nunusimin ulug waharuk 
lit siyag ane nunubam turuk lahen. NINIKNI Allah alem haloho emberuk ahun 
inowen o yoho eneg alem nit Israel ninap men hit Amon hinap men nunubam 
werehon ino hale femisi,” ulug Yefta inowen otsi hiyag isibag ane hikit toho 
Amon inap onowe hiyag irik libag. 
28Hiyag irik libag angge famen Amon inap onowe suwon inowen holfag fug. 

Yefta ahaloho war atfag ane 

29Holfag fugmu NINIKNI Allah ahime fanowon Yefta ubam atfagma kinang 
Gilead men Manasye men atogman atogma libareg suhuloho ibam o Mizpa 
Gilead kinangma werehon ino watfareg welatfag. Welatfareg Amon inap men 
tog abuhuk ulug enembeg libag. 
30Libareg Yefta inowen NINIKNI Allah fam sali emberuk lit, ”Haren Amon 
inap arimano an ninggikmu umbuhun halug 
31an nebe fano roho suhuloho waharukmu atamtam nibamen an nolohotma 
wilip aruhu angge ino anden NINIKNI Allahn tohon wereg ulug indokma yale 
fuhuk,” ulug sali imbibag. 
32Sali imbibareg Yefta inowen Amon inap men tog aptukmu NINIKNI Allahn 
Amon inap arimano inggikmu imbibag. 
33Inggikmu imbibagma Yefta inowen Amon inap mulangge unusuruk lit o 
Aroer famen tulug Minit men Abel-Keramim men o pumbuk likin fumahen 
ilmig enepfag. Ilmig eneptuk lit Amon inap arimano apmayap enepfag. 
34Apmayap enepfareg Yefta ino nibam lamin ulug o Mizpa libareg yet 
harukmen ahaloho we misig eneg angge ino an nikni olohotma lamin ulug 
sini yunggultuk lit waruk teltil ibamen wilip atukmu yet hibag. 

35Yet hibareg asum wan teg latfahon ino tararag isibareg ele uruk lit, ”Yihi, 
nahaloho, haren an nindi siyahap nabehenma nindimu anggin toho welahi. 
Anden NINIKNI Allah fam sali emberikikon ino nele si ane irikik ulug uwag 
oko wa fug teg lahi,” ibag. 
36Ibagma ahaloho inowen ikni fam ele uruk lit, ”Nikni, haren NINIKNI Allah 
fam sali emberikinmu Aren Amon inap hat men seli roho werehon arimano 
hinggikmu emberisi angge re haren sali irikin ane hikit toho an nubam 
timihin,” ulug hiyag itfag. 
37Ari ulug hiyag itfareg nin eke hiyag utuk lit, ”Nikni, anden heng hapminon 
tu holeg lamin: An nehebi men tom fam lahulteg an nahun hila fug angge 
war aruhukon fahet uba yatuk lit pikalem piren welamuhuken heng haptuk 
lahi,” ulug hiyag itfag. 
38Hiyag itfagma Yefta inowen ahaloho fam, ”Tom fam pikalem piren 
welamuhuben lalihip,” ulug hiyag itfagma ahaloho ehebi men ambiyeg 
libareg tom fam wereg lit nahun hila fug angge war aruhuk ulug ehebi men 
uba yako welatfag. 
39-40Uba yatuk lit pikalem piren welatfareg suhuloho ikni ibam watfagma 
ikniyen tam sali imbibahon hikit toho ubam tibagma hiyap ino ap eke hila 
fug angge war atfag. War atfag ane ari fahet mo ilig am wirig am turukmu 
Israel hiyap tuhumon arimano inibam embeselug laruk lit hun Yefta inowen 
ahaloho fam tibag ane fahet ketiya oho piya sini uruk lit hup uhanam wereg. 

Hakim-Hakim 12 

Efraim inaben hun Yefta men suwahal ibag ane 

1Welatfagma Efraim inap sehen senehon arimano wilip atug o Zafon libareg 
Yefta fam enele uruk lit, ”Nungge fahet haren nit Amon inap men tog abulen 
ambiyeg lul ulug wol nenebuk fug angge hamu wilip atikin? Hamu eneg 
wilip atikinmu hat hebe hibamet harep pisako huwabul,” ulug suwahal ibag. 

2Suwahal urukmu Yefta inowen hiyag isaruk lit, ”An men Amon inap menen 
tog humon aptuk lit anden hit let nenebik wamuhup ulug wol heneptikik 
angge famen an it ininggikmuwen windat nabul ulug waharikip fug. 
3Windat nabik wamusa ulug nangno heneptukmen waharikip fugmu an fano 
war atmin ulug tog elma larikikmen NINIKNI Allahn Amon inap arimano an 
ninggikmu emberisi angge re nungge fahet hit o yoho an men suwahal ul 
ulug wahep?” ulug Efraim inap arimano pet enepfag. 
4Pet enepfareg Yefta inowen otsi Gilead inap obog toho palu eneplug Efraim 
inap men tog abik libag. Efraim inap arimanowen Gilead inap enebug uruk 
lit, ”Hit Gilead hinap nit Efraim ninap men nonori Manasye inap men 
sehelimu welatikip angge famen nenemu welamuhuk ulug nunumbahalug 
wilip atikibon fahet hunusul,” uruk latfag. Ari uruk latfag angge famen 
Gilead inaben it apmayap enepfag. 
5Apmayap enepfareg Gilead inaben ik Yordan paloho nindig atuk ambeg 
arimano ilmig tibag. Ari tibagma Efraim inap koloweg wilip atfahon arimano 
misig-misig Gilead inaben ilmig tibag ambeg arimano laruk lit, ”Ik aru 
paloho nindig atminen hiyag nemek,” ulug heng eneptuk latfag. Heng 
eneptukmu Gilead inaben hebeloho, ”Hat te Efraim hahun wahen?” ulug 
kapal harukmu ap inowen, ”Efraim nahun wahi fug,” uruk latfag halug 
6iren ap ino fam, ”Ari ehenma nit nenele roho syibolet urukon ino seleg toho 
imihinmu eneg lamihin ul,” ulug hiyag utuk latfag. Ari urukmu ap inowen 
syibolet urukon ino seleg toho uk fug tehen sibolet uruk latfag halug Gilead 
inaben ap ino senetug ik Yordan paloho nindig atuk ambeg arimanowen 
pinggi watuk latfag. O itano li iren Efraim inap teng-teng angge 42.000 
unusuruk latfag. 
7Yefta ino ap suwon hakim wereg lit Israel inap fet enesugmen eneg mo 
falfaliken atfagma Gilead ahun Yefta ino war atfag. War atfagma ibam o 
Gilead kinangma sale fisibag. 

Hakim Ebzan inowen turuk latfag ane 

8Yefta ubalma o Betlehem ahun Ebzan ino ap suwon hakim lahibareg Israel 
inap fet enesug latfag. 
9Ebzan inowen ap umalik teng misigmen nubam hilag hinahan 30, hilani 
umalik oho teng misigmen nubam hilag hinahan 30 indag enepfag. Ebzan 
inowen hilani umalik arimano enehunsi o wina keyon og isaruk lit ap umalik 
unuhesi hiyap o wina keyon teng misigmen nubam hilag hinahan hondog 
enebik libareg og isibag. Ari turuk lit Israel inap fet enesugmen eneg mo 
sabiren libag. 
10Libagma Ebzan ino war atfagma o Betlehem kinangma sale fisibag. 

Hakim Elon inowen turuk latfag ane 

11Hun Ebzan ubalma Zebulon ahun Elon ino ap suwon hakim lahibareg Israel 
inap fet enesugmen eneg mo numen libag. 
12Mo numen libagma Elon ino war atfagma kinang Zebulon fam o pumbuk 
Ayalon kinangma sale fisibag. 

Hakim Abdon inowen turuk latfag ane 

13Hun Elon ubalma o Piraton ahun Hilel amloho Abdon ino ap suwon hakim 
lahibareg Israel inap fet enesug latfag. 
14Elon umalikisi ap angge teng misigmen nubam hilag nuwalen 40 weregma 
umbusagsi ap angge teng misigmen nubam hilag hinahan 30 welatfag. It wal 
taneg wam keledai it og eneplug larukon misig-misig foroho latfag. Abdon 
inowen Israel inap fet enesugmen eneg mo likinen libag. 
15Mo likinen libagma Abdon ino war atfagma Efraim kinangma Amalek inap 
enentom fam o Piraton pumbukmu sale fisibag. 

Hakim-Hakim 13 

Hun Simson indag tibag ane 

1Israel inaben nin eke NINIKNI Allah olohotma siyag-siyag ane eneg turuk 
latfagma NINIKNI Allahn Israel inap arimano Filistin inap enepma 

welamuhup ulug ininggikmu imbisibareg weregman eneg mo teng misigmen 
nubam hilag nuwalen 40 atfag. 
2Ari turuk latfag li o Zora ahun unggul unuk Dan unuk te Manoah welatfag. 
Hun ino uhe ibili reg lit malik indag ta fug angge welatfag. 
3Weregma NINIKNI Allah ot malaikat ino hiyap ino ambeg watfareg ele ubam 
uruk lit, ”Hat ibili reg lit malik indag ta fug angge welahen angge famen 
malik hahummu aruhumu malik ap angge indag tahun. 
4Malik ino indag tahunen haren ik anggur ahaluwe men ik olokon winon 
men Allah fahet umbuk fug tehon oho saliyog na fug angge welaruhun! 
5Malik ino indag aruhu sambilen Allah amingmingangge nazir wereg lit 
Allah fam sali umbuhuwon pisan isahu rohon ulug fili fam oruk heroho paleg 
laruhu fug. Israel inap arimano Filistin inap ininggikmuwen windat 
eneptukon aren ak turuk laruhu,” ulug hiyag itfag. 
6Hiyag itfagma hiyap ino ahun ambeg watfareg ele uruk lit, ”Allahn monde 
fehekon eke nambeg wahama anden yet hihireg Allah ot malaikat hahon 
misig waha ulug nakol anggolo hihi. Nakolen hat keman wahen ulug umung 
hihi fugmu aren oho unuk hiyag num fug angge 
7we ele eneg nubam uruk lit, ’Malik hahummu aruhumu malik ap angge 
indag tahun. Malik ino indag aruhu sambilen Allah amingmingangge nazir 
wereg lit Allah fam sali umbuhuwon pisan isa fug angge weregman eneg war 
aruhuwen haren ik anggur ahaluwe men ik olokon winon men Allah fahet 
umbuk fug tehon oho saliyog naruk laruhun fug,’ ulug hiyag nerehekma 
wahi,” ulug hiyag itfag. 
8Hiyag itfagma hun Manoah inowen NINIKNI Allah fam sembahyang uruk lit, 
”Nikni suwon, hamingmingangge monde fehenon ino nin eke monde 
fuhunmu malik indag tahukon ubam tuhuk ane hiyag nisa waruhu,” ibag. 
9Sembahyang ibahon Allahn hol hibareg nin ot malaikat ino monde fibagma 
hiyap ino ahun embeselug yabukmu libareg amu eneg wereg ambeg watfag. 

10Watfagma hiyap ino folo-folo ahun ambeg libareg, ”Ap tam nambeg 
waharisiyon ino nin eke nambeg waha,” ulug hiyag irik watfag. 
11Hiyag irik watfagma ahun Manoah inowen ha lul ulug uhe min ap ino 
weregma libareg, ”Haren hiyap tu fam hele irikinon ino nin wahen?” ulug 
umung hibagma yu ibag. 
12Yu ibagma Manoah inowen, ”Haren malik eke indag tahup ulug hiyag 
nisarikinon hikir aruhu halug malik ari ubam turuk lamuhuk ane men, at ino 
su aruhureg inggarehen turuk laruhu ane men fahet hiyag nisamihin,” ulug 
hiyag itfag. 
13-14Hiyag itfagma malaikat inowen hiyag utuk lit, ”Anggur anggen men ik 
anggur ahaluwe men ik olokon winon men usangge urukon oho saliyog 
naruk laruhun fug ulug hiyap tu hiyag itikikon ino hikit toho turuk 
laruhuwen indimuwen fano roho wenggeltuk laruhu,” ibag. 
15-16Ibagma Manoah ino NINIKNI Allahn ot malaikat monde fehekon tu ulug 
apeleg teg lit at ubam hiyag utuk lit, ”Wam kambing eke isag humulen tot 
welatmihin,” ibagma malaikat inowen, ”An welatminmu isag nitlihibon 
namin fug angge famen haren esetmin peruk lahenon ari NINIKNI Allah fahet 
embemin ulug yale femihin,” ibag. 
17Ibagma Manoah inowen, ”Haren hiyag nisarikinon hikit toho malik indag 
tahuk halug hat hi habuhuken hunuk hiyag nisimin!” ibag. 
18Ibagma malaikat inowen, ”Nunuk aben uk fug tehon weregman nungge 
fahet hunuk sa ulug umung neyehen?” ibag. 
19Ibagma Manoah inowen wam kambing misig wak libareg suburu men 
mangno roho helep fam embelug NINIKNI Allah aben tuk fug teg ane turukon 
fahet yalfag. 
20-21Yaltuk lit Manoah uhe menen yet harukmen indok ambulpul yaltuk 
ambehen hum toho laharikim ambulpul ino fene malaikat ino poholma 
longgo urukmu yet hibareg hun Manoah inowen NINIKNI Allahn ot malaikat 
ino monde fehek ulug oluk atfareg uhe men enekolen onorohole han 

kinangma ying atfag. Ying atfareg weregman malaikat ino fobik oho 
enembeg wam fug angge mondabi libag. 
22Libagma Manoah inowen uhe fam, ”Nit ninilen Allah hehe angge re we tem 
toho war amuhuk,” ibagma 
23uheyen te, ”NINIKNI Allahn nunusimin pelepteg yalehe angge ari embeselug 
malaikat yet hawag ulug nenembeg monde fik wam fug angge ele hiyag 
neselep fug,” ibag. 
24Ibareg welatfagma hiyap ino malik ahummu atfagma indag tibareg unuk 
te Simson suwalfag. Simson ino su atukmu NINIKNI Allahn ineyap turuk 
latfag. 
25Simson ino o Zora men Estaol men honggolegma Dan inaben o sabo wiroho 
welatfag ambeg weregma NINIKNI Allahn hime fanowon undama monde 
fibagma ine roho turuk latfag ane ak tibag. 

Hakim-Hakim 14 

Simsonen Filistin hiyap eke hilibag ane 

1Misihim Simson ino o Timna libareg Filistin hiyap tuhumon misig weregma 
yet hibag. 
2Yet hibareg ibam watfareg ikni men isinga men unubam hiyag isaruk lit, ”O 
Timna larikikteg Filistin hiyap fanowon misig yet harikikon hilahuken let 
nabuhup,” ibag. 
3Ibagma ikni men isinga menen te, ”Nit ninibam tuma hiyap eleg? Nit nenele 
uruk laheyon obog toho enesehelimu hiyap eleg? Nungge fahet Filistin inap 
Allah wene enepeleg inap enembilahap paleg elehon enehaloho hilahuk 
peruk lahen?” ulug pet tibag. Pet tibagma Simson inowen ikni fam, ”We at 
eneg nindiyen hilahuken let nabuhup,” ibag. 
4Ikni men isinga menen NINIKNI Allahn peruk ane hikit toho Simsonen hiyag 
nesehek puk fug angge ibag. Filistin inaben Israel inap mingming eneptuk 
latfahon fahet Simsonen unusuruk laruhu ulug alem hiyahukag 

ulug NINIKNI Allahn perukmu Simson inowen hiyap ari hilahuk ulug wenggel 
hibag. 
5Welatfareg Simson ikni isinga men o Timna lul ulug o ino horogma iniyabuk 
anggur yaho ambeg larukmen mene singa humon olokon misihen huwatmin 
ulug hilak til Simson ambeg watfag. 
6Waharukmu NINIKNI Allah ahime Simson ubam atfagma inggikmu nungge-
nungge seneg elehen we inggiken sen hibareg lisoho wam umalik fuhatuk 
hag toho fuhat-fuhat hik isibag. Hik isibareg ikni men isinga men tot hiyag 
isa fug angge laruk latfag. 
7O ino libareg Simson men hiyap ino menen enele ambiyeg uruk latfareg 
hiyap tu fano ulug wenggel haruk latfag. 
8Welatfareg hiyap ino hilahuk ulug nin o Timna laruk lit mene singa 
watikikon ino ha lamin ulug kebunggalem embeselug anggenma libareg kim 
harukmen mene ino undama kin eke yihikmen altap fam ahaluwe wereg 
latfag. 
9Wereg latfagma kin altap ino wibareg ahaluwe ino nil-nil libareg ikni men 
isinga men oho og isibagma nibag. Kin altap aru mene watikikon undaman 
wihi ulug hiyag isibag fug. 
10Welatfagma ikni inowen hiyap onggoma war isamin ulug larukmu 
Simsonen te ap kabiniyon wina inaben turuk latfag hag toho umbarikisi seni 
isag isamin peruk latfag. 
11Ari roho peruk lit waharukmu yet hibareg umbarikisiyen ap kabiniyon teng 
misig eneg Simson men wereg lit seni esetuk lamuhup ulug en enepfag. 
12-13En enepfagma Simson inowen it unubam, ”Nori, anden alem misig fahet 
indit toho umung hisamin. Umung hisaminon ari fahet hiren fano roho hiyag 
numuhupmu sum likiya hupmu wan turuk lamuhubon teng misig men 
henehiyehen yunggultuk li wan turuk lamuhubon teng misig men og hisahuk 
angge famen hit an men weregman o sabirenam aruhumu hiyag num fug teg 
lamuhup halug sum likiya hupmu wan turukon teng misig men yunggultuk 

li wan turukon teng misig men hiren an og numuhup,” ulug hiyag isibag. 
Hiyag isibagma iren, ”Umung nisamihinon ari holtulen in,” ibag. 
14Ibagma Simsonen te, ”Ap narukon ino famen aben naruk angge wilip atisi. 
Olok angge ino famen unduk fanowon wilip atisi,” ulug indit toho hiyag 
isibag. Hiyag isibagma, ”Nungge fahet irisi?” ulug wenggel harukmen eneg 
hup hinahanam atfag. 
15Uhaneg sambil ap arimanowen Simson uhe ino fam, ”Haren hahunen 
umung nisarisiyon fahet at ubam hele ine roho kapal hamihinmu hiyag 
hitmisi ane nit hiyag nisamihin. Hiyag nisamihin fug halug hikni ibam harep 
pisako hat hori men hunusuhuk. Niren angge obog toho eleg amag ulug seni 
isag nesehep ano?” ulug hiyap ino fam hiyag itfag. 
16Hiyag itfagma hiyap ino ahun ambeg libareg uba yatuk lit, ”Hindi nasug 
lam fug angge an fahet hirim peruk lahen. An nerekesi fam indit toho hinog 
og isarikin angge famen ari fahet ihi ulug an hiyag nitikin fug,” ibagma, 
”Nikni men nisinga men oho hiyag isarikik fug. Hat nungge fahet hiyag 
hetle,” ibag. 
17Ibagma uhe ino at olohotman uba yatuk lit eneg weregma Simson 
umbarikisi men enehiyehen yunggultukmen eneg o sabit sakan tibag. O sabit 
sakan tibagma Simson inowen nele ying naptuk ulug, ”Alem ari fahet hiyag 
isarikik,” ulug uhe hiyag itfagma hiyap ino erekesi hiyag isa libag. 
18Libareg weregma o sabit sambil ino mo uwan ubuk uk fugmu erekesi 
arimanowen unumbarik fam, ”Kin ahaluwe ari unduk fano, nungge-nungge 
ari hahon unduk fanowon wereg eleg. Mene singa ari olok anggolo, nungge-
nungge olokon ari hahon wereg eleg,” ulug hiyag itfag. Hiyag itfagma Simson 
inowen te, ”An nuwanggun fam yabuk witlep fugmu honoluk alep fug,” ibag. 
19Ibagma NINIKNI Allah hime fanowon ubam atfagma o Askelon libareg 
Filistin inap teng misig ware fisibareg enesum fanowon wan teg latfahon 
nonggole fisibareg ap hinog og isibahon arimano og isibag. Og isibareg 
undaman olok toho ikni ibam watfag. 

20Ikni ibam watfagma Simsonen hilahuk pibag hiyap ino ikniyen Filistin 
ahun tam Simson let turuk lit seni esetfahon ino uhe amag ulug og itfag. 

Hakim-Hakim 15 

1Welatfagma roti anggen paltuk li Simson nuhe weregma lamin ulug wam 
kambing umalik misig wibareg iyamal ambeg libag. Libareg, ”Nuhe weregma 
kimin,” ulug hiyag itfagma iyamal inowen, ”Kimihin fug,” il laruk lit, 
2”Nahaloho fahet holok harikinmu mondabi embeserisi ulug hare og itikik. 
Ot ari kim hamihin, at te tuhum anggolo regma owe men wirim teg elehen 
ubalmangge hilamihin,” ibag. 
3Ari ibagma Simson inowen te, ”An nuhe ap og isarikipmu Filistin hinap 
hunusuhukon ari siyag fug-o, fano hunusuhuk,” ibareg 
4farema libareg olomene teng nanggoloben 300 senetfareg piren-piren ahaye 
het til libag. Het til libareg iral enehaye honggoleg ke pug til libag. 
5Pug til libareg iral arimano pisaho fibareg Filistin inap iniyabukmu ho 
ribisibagma roti anggen wereg ke larukmen roti anggen olukon men paloho 
pug toho imbibahon men e zaitun anggen narukon yatfahon oho obog toho 
harep nibagma siyag atfag. 
6Siyag atfagma Filistin inap arimanowen, ”San niniyabuk harep pisarehek?” 
ulug umung-umung atuk latfagma aben hiyag isaruk lit, ”Simson inowen 
niyamal Timna ahun inowen nuhe an nare og itisi ulug pisarehek,” ibag. 
Ibagma Filistin inap arimano libareg Timna ahun ibam harep pisako 
ahalohowet oriyet unusibag. 
7Unusibagma Simson inowen, ”Nuhe men niyamal men unusehepma hit 
hunusuhukteg eneg hunumbahalug lahuk,” ibareg 
8anggolo unusurukmu unuwag sombo roho lin uruk latfagma Simson ino o 
Etam owikmu libareg welatfag. 

Simsonen Filistin inap unusuruk latfag ane 

9Welatfagma Filistin inap Yehuda punumu watfareg o pumbuk Lehi pin 
unusuhuk ulug iraham nohik watfag. 
10Weregma Yehuda inaben, ”Nungge fahet nunusik wahep?” ulug kapal 
isibagma, ”Hun Simson hele wabulteg aren nunusirisi hag toho ar oho 
wabulen wahe,” ibag. 
11Ibagma Yehuda inap teng-teng angge 3.000 Simson welatfag ambeg o Etam 
owikmu libareg, ”Filistin inaben inine roho sen nenesug lit werehon fahet 
hat hapeleg? Haren tirikin ane fahet ketiya alem angginon nit nunubam 
atuk,” ulug hiyag itfag. Hiyag itfagma, ”Iren an nubam turusa ane fahet 
anden unusirikik,” ibag. 
12Ibagma iren te, ”Hat hinggik hele wat habulteg og haplug lulteg Filistin 
inap hat og isahuk ulug wahe,” ibagma Simson inowen te, ”Hiren huwabul 
fug ulug tem toho iyek,” ibagma 
13”Tem toho niren huwabul fug, we hinggik hele wat habulteg og haplug 
lulteg hat og isahuk,” ibareg hele keron piren fam inggik hele watfareg owik 
famen walug o Lehi watfag. 
14O Lehi watfagma Filistin inaben nininggikmu aha ulug enehiyehen ngik-
ngog il ambeg larukmen NINIKNI Allah hime ino ubam atfagma hele inggik 
watfahon itano hekel indoken narehon hag toho ohog libagma lol atfag. 
15Lol atfareg wam keledai ket war atfahon iyahunde uwag weregma yet 
hibareg wibareg Filistin inap teng-teng angge winag isa fug tehon 1.000 
unusibag. 
16Unusibareg, ”Wam iyahunde fam ap aruma nine roho unusihi. Wam 
iyahunde fam ap teng-teng angge pinggi unusihi,” ibareg 
17iyahunde uwag ino hik isibag. Iyahunde fam unusibag ambeg ino aben 
Ramat-Lehi suwalfag. 
18Ap arimano unusibareg Simson ino ik obok anggolo hibareg NINIKNI Allah 
fam sembahyang uruk lit, ”Haren an Hat hamingmingangge nibil ahenma ap 

anggolo unusihireg ketiya ik oboken war am hag toho welahimu wene 
enepeleg inap enembilahap paleg elehonen sen nabukag ulug numbaharuk 
lahen?” ibag. 
19Ibagma Allahn helep fo reg ambeg o Lehi werehon ino fele ribagma ik wilip 
atfagma ik ino nibareg ine atfag. Ik wilip atuk ambeg ino Simson inowen 
Allah fam ele ine roho sembahyang irisi ulug ”Ine roho Sembahyang Uruk 
Ambeg” suwalfahon ino ketiya oho o Lehi wereg. 
20Israel inap arimano Filistin inap enepma weregma Simson inowen Israel 
inap unubam alem werehon hale feruk lit let eneptukmen eneg mo likin 
fuman 20 atfag. 

Hakim-Hakim 16 

Simson o Gaza libag ane 

1Misihim Simson ino Filistin inap inibam o Gaza libareg hiyap yaying 
turukon misig yet hibareg ambiyeg nohul ulug ambeg libag. 
2Larukmu aben yet hibareg Gaza inap unubam, ”Simson waha,” ulug hiyag 
isibag. Hiyag isibagma at wereg ambeg walinggoho sap turuk lit elehet o 
pumbuk walinggoho ohowon sokma oho sap turuk latfag angge famen hup 
atfagma iren, ”Hubanggo senebul fug, likiya sakan turuk halug senebuhukteg 
wabuhuk,” peruk lit nungge-nungge tuk fug angge weregman 
3Simson ino hup humanoho nohoruk ambehen in atfareg elehet o 
walinggoho ohowon sok ino hembiret uwag fima-fima pilabehonet sa roho 
umaloma walug tom o Hebron lema fil werehon unggulmu embelug libag. 

Filistin inaben Simson senetfag ane 

4Welatfareg Simson ino hiyap misig Sorek tonggoma welatfahon unuk te 
Delila indi hibag. 
5Indi hibagma Filistin inap onowesi suwon fuwaben itano hiyap ino ambeg 
libareg, ”Hele fano roho uruk lit nungge fam hine reg lahen ulug hinog og 
hamihinteg ari roho senebuhupteg inggik hele wabuhupmu ine eleg aruhu 

ulug hiyag nisahun. Hiyag nisahunmu uang perak teng-teng angge 1.100 nit 
wal tanehen og humuhuk,” ibag. 
6Ibagma Delila inowen Simson fam kapal haruk lit, ”Nungge famen hine 
anggolo reg lahen? Nungge fam ninggik hele wat naplepma nine eleg alep 
ulug hiyag nimin,” ibag. 
7Ibagma Simsonen te, ”Sehen inggila sabiren ket uruson lilog teg elehon fam 
wat naplepma nine eleg toho ap winon hag toho welale,” ibag. 
8-9Ari ibagma Filistin inap onowesi suwon arimanowen sehen inggila sabiren 
keron lilog teg elehon walug watfareg Delila og itfag. Og itfagma Filistin inap 
at ibam hiraho lit sap turukmu hiyap inowen Simson nohorukmu inggik hele 
watfag. Hele watfareg, ”Simson, Filistin inap sen habuk oho wahasa,” ibagma 
Simson inowen sehen inggila itano hekel indoken narukmu kong-kong laruk 
hag toho og heheg hik isibag. Hik isibagma at ine reg latfahon alem Filistin 
inap enepeleg teg latfag. 
10Welatfagma Delila inowen Simson fam te, ”An nele ying naptuk lit hele si 
hiyag nitikin. Nungge fam ninggik hele wat nabuk teg ulug ketiya tem toho 
hiyag nitmihin,” ibag. 
11Ibagma, ”Hele keron aben ililtusa fuhon fam ninggik wat naplepma nine 
eleg toho ap winon hag toho welale,” ibag. 
12Ibagma Delila inowen hele keron wibareg Filistin inap at ibam hiraho lit 
weregma Simson inggik hele watfareg, ”Simson, Filistin inap sen habuk oho 
wahasa,” ibagma Simson ino hele ino hekel suwaleg miningon hag toho og 
heheg hik isibag. 
13Hik isibagma Delila inowen te, ”Hele si ane eneg hiyag nutuk lit nele ying 
naptuk lahen. Nungge fam ninggik hele wat nabuk teg ulug ketiya tem toho 
hiyag nitmihin,” ibag. Ibagma, ”Noruk suwalehon sabiren itano welenteg 
sum haren uruk lahenon men ahandip telenteg atogma e fam ilili felenma ap 
winon hag toho welalereg nine eleg alep,” ibag. 

14Ari ibagma hiyap inowen, ”Niraham tiya nohik watmihin,” ibagma nohik 
watfagma oruk suwalehon sabiren itano wibareg sum men ahandip tibareg 
atogma e fam ilili fibareg, ”Simson, Filistin inap sen habuk oho wahasa,” 
ibag. Ibagma in atfareg oruk sum men ahandip toho e fam ililohon ino lisoho 
lol tibag. 
15Lol tibagma hiyap inowen, ”Nindi hasug lahi uruk lahen angge famen 
halukema welahi fug. Hinahanam hele si ane hiyag nutuk lit nele ying naptuk 
latikin. Nungge fam hine anggolo reg lahenon fuki roho hiyag nitikin fug,” 
ibag. 
16Ibareg likiya hupmu hinog waruk lit heng turuk latfagma nele ying 
naptuken war am hag toho welahi pibareg 
17indimu hirako forohowon obog toho hiyag utuk latfag. Hiyag utuk lit, 
”Indag naptisi sambilen an Allah anggengge nazir wereg lit At fam sali 
umbuhuwon pisan isa fug angge welaruhu ulug Allah fahet numbahibagma 
indam oho noruk fili fam tot kong napfag fug. Noruk kong naplepma nine 
elehen ap winon hag toho welale,” ulug hiyag itfag. 
18Hiyag itfagma Delila inowen indimu hirako forohowon obog toho hiyag 
nerehek pibareg Filistin inap onowesi suwon wamag ulug wol eneptuk lit, 
”Indimu hirako forohowon hiyag nerehekma we misihim tu watlihip,” 
ibagma uang anggolo arimano walug watfag. 
19Watfagma hiyap inowen Simson fam, ”Niraham tiya nohik watmihin,” 
ibagma nohik watfagma hiyap inowen te ap eke fam, ”Oruk kong tibisin,” 
ulug hiyag itfagma oruk suwalehon sabiren itano kong tibisibag. Hiyap 
inowen ari roho turukmu Simson ino ine eleg latfag. 
20Eleg latfagma hiyap inowen, ”Simson, Filistin inap sen habuk oho wahasa,” 
ibagma in atfareg tam wilip atikik hag toho wilip atmin 
pibag. NINIKNI Allahn imbisibag ane apelehen yoho oho wilip atmin pibag 
angge famen 

21Filistin inaben senetfareg il piren hililoho hik isibareg o Gaza hondoholug 
libag. Libareg hele tembaga fam wirihon ine anggolowon piren fam ilili 
fisibareg penjara fam kilabe fisibareg roti anggen lilibug turuk laruhun ulug 
hiyag itfag. 
22Welatfareg oruk kong tibisibahon nin wilip atuk latfag. 

Simson war atfag ane 

23Welatfagma Filistin inap onowesi suwon palu atfareg tu Allah hag toho 
wereg ulug wel turuk latfahon Dagon wam anggolo isag umuk oho 
yunggultuk latfag. Yunggultuk lit, ”Ninikni Dagon inowen Simson seli roho 
welaheyon ino nininggikmu og nisarisi,” ulug wel turuk latfag. 
24-25Uruk latfareg inindi enehiyeg toho wereg lit, ”Simsonen nenehiyehap 
nenepmisiyen hondohik aliyek,” ibagma penjara hele waroho kilaptuk 
ambehen hondoholug watfagma inda yatuk latfareg, ”Uwag pulmu 
pilabehon piren itano honggolegma unduhuk lamin,” ulug hiyag itfag. 
Simson ino uwag piren itano pulmu unduhukmu yet hibareg inikni Dagon 
ino wel turuk lit, ”Simson nit men seli roho werehon inowen ninibam siyahap 
turuk lit nonori anggolo unusuruk latisiyon ino nunumba Dagon inowen 
nininggikmu og nisarisi,” ulug yunggultuk latfag. 
26Yunggultuk latfagma Simson inowen malik inggik lisulug laruk latfahon 
ino fam, ”O aru uwag fako senetminteg timi roho in atminen ninggik obog 
niyimin,” ibagma obog isibag. 
27O at hondoholug libag ibam ino ap hiyap anggolo keleg toho wereg lit 
hiyap ap teng-teng angge 3.000 hinawimu heriyegma Filistin inap onowesi 
suwon fuwaben itano oho wereg lit Simsonen enehiyehap eneptukmu 
kilaboho latfag. 
28Kilaboho latfagma Simson inowen sembahyang uruk lit, ”NIKNI suwon 
Allah, an nil piren hililoho hik isaruson fahet Filistin inap unusiminen we 
yoho let naptuk lit nineyap nabin,” ibag. 



729 

 

 
ALLAH WENE 

© 2018, Indonesian Bible Society. 
 

 
 

 

29Ibareg uwag pulmu pilabeg latfahon misig inggik hareyon fam seneg lit 
misig inggik pikiron fam seneg latfareg, 
30”Filistin inap aruma men ambiyeg war amulen,” ibareg uwag piren itano 
ine roho miyal isibagma o ino tukum turuk lit ap obog toho Filistin inap 
onowesi suwon men hondo enepfagma ap anggolo war atfag. At oho war 
atuk lit unusibahon anggolo unusibag. Oluk wereg lit tam unusibahon tor 
angge unusibag. 
31War atfagma Simson owesi men otsi men obog toho watfareg ebe wareg 
angge wak libareg ikni Manoah salfag ambeg o Zora men Estaol men 
honggolegma sale fisibag. Simson inowen Israel inap fet enesugmen eneg mo 
ilig am wirig am turukmu likin fuman 20 atfag. 

Hakim-Hakim 17 

Mikha inowen usangge wel turuk latfag ane 

1Tom Efram fam ap eke unuk Mikha welatfag. 
2Mikha inowen isinga fam ele uruk lit, ”Uang perak 1.100 haren tohon longgo 
irisimu aben wehesa ulug an holegman haren huluwap tirikin ahun ino an tu 
welahi,” ibareg, ”Uang anden hirag tarikikon ino tu,” ibagma isingan, 
”Namloho, haren wehek ulug napeleg teg lit huluwap haptikik angge famen 
ketiya noluk ahama NINIKNI Allahn indi hasug lamag ulug heng uruk lahi,” 
ibag. 
3Ibagma amloho inowen uang hilibahon ino hebeloho isinga og itfag. Og 
itfagma hiyap inowen ele uruk lit, ”Uang aru NINIKNI Allah fahet emberuk 
lahi. Uang emberuk lahiyon aru haren wamihinteg Allahn hat indi hasug 
laruhuwen tu Allah hag toho wereg ulug wel turuk angge eke e fam wiri 
fuhunteg umbagpag turuk angge fam hililip tebesuhunen ketiya nin hebeloho 
og hutuk lahi,” ibag. 
4Ari ibag angge famen amloho ino inggaliyen uang ino wibag fugmu isingan 
uang perak arimano minggiroho winon 200 oko umbagpag turuk angge emas 
fam laltuk ahun og itfagma tu Allah hag toho wereg ulug wel turuk angge 

eke e fam wiri fibareg umbagpag turuk angge fam hililip tibibag. Wel turuk 
angge witfahon ino Mikha ibam olma unduhuk fibag. 
5Unduhuk feruk lit Mikha inowen Allah wel turuk ambeg ulug ibam undama 
hili eke witfag. Witfareg sum fanowon imam inaben wan turuk asum eke 
yihik felug sabalhe oho wiri fibag. Wiri fibareg amloho eke usangge aru 
foroho laruhun ulug imam unduhuk fibag. 
6 Ari tibag li ap suwon raja Israel inap fet enesuhon arimano uwan lahuk 
fugmu ap obog toho inindimuwen tila peruk ane eneg turuk latfag. 
7Ari turukmu Lewi ahun kabiniyon eke ap pohon hag toho o Betlehem 
Yehuda kinangma welatfag. 
8Ap ino o Betlehemen wilip atfareg laruk lit an ap pohon hag toho fano 
welaruhuk ambeg yami ril lamin ulug hun Mikha ibam tom Efraim fam 
weregma libag. 
9Libagma Mikha inowen, ”Hat keman wahen?” ulug kapal hibagma ap 
inowen, ”An Lewi nahun o Betlehem welatikik ambehen wilip atikikteg ap 
pohon hag toho welaruhuk ambeg yami ril laruk lit wahi,” ibag. 
10Ibagma Mikha inowen at ubam ele uruk lit, ”Anden wel turuk lahi angge 
hinggikmu embeminmu hat nit ninikni hag toho wereg lit komo neneptuk 
laruhunen nit men welamuhuk. Welamuhukmu mo misig-misig larukmu 
uang perak numen men suburu men sum wan turuk laruhunon men anden 
og hutuk laruhuk,” ulug hiyag itfag. 
11-12Hiyag itfag ane ino fahet Lewi ahun inowen fano pibagma Mikha inowen 
ap ino anden wel turuk lahi angge haren foroho laruhun ulug imam unduhuk 
fibag. Unduhuk fibagma ap kabiniyon ino Mikha men wereg lit amloho 
yuhon hag toho welatfag. 
13Weregma Mikha inowen ele uruk lit, ”Lewi ahun ekeyen anden wel turuk 
lahi angge forohowon fahet NINIKNI Allahn fano ane nubam turuk laruhu 
ulug ketiya an nindimu noluk aha,” ibag. 

Hakim-Hakim 18 

Dan inaben usasum Mikhan tohon hilibag ane 

1Ari turuk latfag li ap suwon raja Israel inap fet enesuhon arimano uwan 
lahuk fugmu Dan inap arimanowen yug toho welamuhuk ambeg ulug yami 
rik laruk latfag. Atamtam Israel inap ununggul unuk obog toho yug toho 
welamuhup ambeg ulug kinang wal taneg hiyag isaruk lit Dan inap uwan 
hiyag isibag fug. 
2Hiyag isibag fugmu Dan inaben it sehelimuwon enehako roho turukon o 
Zora inap men Estaol inap men enebe fuwaben hiyag isaruk lit, ”Kinang aru 
aluwat ha lalihip,” ulug mon enepfag. Mon enepfagma ap fuwaben itano tom 
Efraim fam lahibareg o hup ahama nohul ulug Mikha ibam libag. 
3Mikha ibam horogma laruk lit hol harukmen Lewi ahun kabiniyon inowen 
ele urukmu hol hibareg ap pohonen ele ehek ulug onoluk atfagma Dan inap 
fuwaben itano ambeg libareg enele ubam uruk lit, ”Nare, ap san hat hondog 
haplug tuma waharisi? Nungge ane tuma turuk lahen?” ulug kapal hibag. 
4Kapal hibagma Lewi ahun inowen, ”Mikha inowen anden wel turuk lahi 
angge haren foroho laruhunmu onggo og hutuk laruhuk ulug imam in 
naptisimu welahi,” ulug hiyag isibag. 
5Hiyag isibagma iren at ubam enele uruk lit, ”Haren Allah amingmingangge 
welahi ehen angge re nit lahuk ambehen tuhuk peruk laheyon hikir aruhu 
ano ulug haren Allah fam kapal hamihinon hiyag nisimin,” ulug hiyag itfag. 
6Hiyag itfagma imam inowen, ”NINIKNI Allahn hit lahuk peruk lahebon fahet 
fano peruken hinindi fano roho lalihip!” ulug hiyag isibag. 
7Hiyag isibagma ap fuwaben itano o Lais libag. Libareg o Lais inap unubabut 
ke roho wereg ulug yet isarukmen o Sidon inap enengginang horog toho 
wereg eleg angge famen Sidon inaben turuk ane hikit toho turukmu yet 
isibag. It Lais inap arimano enemumu wereg lit alem eke hag eke hag 
unubam atuk elehen inindi yuwag toho weregma mun angge man angge 
enesehet tohon ininggikmu wereg latfag. 

8Ari roho weregma yet isibareg onori welatfag ambeg o Zora men Estaol men 
suhuloho watfag. Watfagma onoriyen it unubam enele uruk lit, ”Hit larikip 
ambehen yet haruk latikip ane hiyag nesemek,” ibag. 
9Ibagma iren hebeloho hiyag isaruk lit, ”Nit larukuk ambeg fano anggolo 
weregma yet harukukteg wahe. Ketiya nit men wilip amulteg ap arimano 
men tog aptuk lit kinang ino ilmig tahuken maniyek. Hit henebe sohu roho 
welam fug! Musun tuk fug angge ketiya folo-folo lulen maniyek! 
10Hit o Lais ino lahupteg yet hahupmu kinang ino fuma-fuma hiyalegma mun 
angge man angge aben hilala perukon anggolo werehen ap arimano inindi 
yuwag toho weregma yet isahup. Kinang ino Allahn nit nininggikmu 
umbuhuk peruk ane nonoluk ahama hiyag hesehe,” ibag. 
11Ari ibareg ununggul unuk Dan inap teng falfalik fuman 600 o pumbuk Zora 
men Estaol men embeselug o Lais ilmig tahuk ulug laruk lit 
12Yehuda kinangma libareg o Kiryat-Yearim hubula fil o sabo wiroho 
welatfag. O ino unuk O Sabo Dan Inaben Tohon suwalfahon ketiya oho 
wereg. 
13O inowen wilip atfareg hun Mikha ibam tom Efraim fam weregma libag. 
14Libareg tam o Lais ino aluwat ha libahon fuwaben itanowen onori unubam 
enele uruk lit, ”O aruma tu Allah hag toho wereg ulug e fam wirihon 
umbagpag turuk angge fam hililip teberuson men sum fanowon imam inaben 
wan turuk angge men sabalhe men wereg angge re honoluk toho! Hiren 
usangge aruma fam tilihibon fano wenggel homok!” ulug hiyag isibag. 
15Hiyag isibareg Lewi ahun kabiniyon Mikha ibam ino weregma libareg, 
”Nare, wa,” ulug hi ribag. 
16Hi ribagma ap ino o inowen wilip atfareg Dan inap sehen senehon teng-
teng angge 600 men o ino sok iraham unduhukmu 

17tam o Lais aluwat ha libahon ap fuwaben itanowen usangge ino men sum 
fanowon men sabalhe winon arimano men nit hulul ulug it winon pisan 
isalug o ino kibag. 
18O ino kurukmu imam inowen, ”Nungge tul ulug kuruk lahep?” ulug kapal 
isibag. 
19Kapal isibagma iren at ubam, ”Hele imbisin! Hat nit ninikni wereg lit 
nunubahet imam welaruhunen nit men lul. Hat ap misig eneg fahet imam 
welaruhunon ari fano ano, Dan ninap nenebe anggolo welaheyon nunubahet 
imam welaruhunon ari fano ano, haren wenggel himin,” ulug hiyag itfag. 
20Ari ulug hiyag itfagma imam ino indimu ahiyeg hibareg usangge ino men 
sum fanowon men sabalhe winon olman forohowon arimano wibareg Dan 
inap men ambiyeg libag. 
21Laruk lit unumalikisi men enembohom fano-fano angge unumaloma ha 
roho walug larukon men onolohotma laruk latfag. 
22It arimano Mikha ibam ino embeselug tot yat toho larukmu itano Mikha 
inowen at ori wol enepfareg Dan inaben wibag angge taluk enebul ulug mug 
eneplug libag. 
23Mug eneplug laruk lit Dan inap unubam enele hi roho, ”Unduhuk lamiyek!” 
ibagma Dan inap arimano enembol fil hebeloho Mikha ubam, ”Nungge 
pehenteg hori menen sehen seneko mug neneplug wahep?” ulug kapal hibag. 
Kapal hibagma Mikha inowen ele uruk lit, 
24”Usangge anden tohonet foroho ahunet hiren hilalug lahepma an 
ninggikmu eleg aha angge famen nungge fahet ari hag toho an umung 
niyaruk lahep?” ibag. 
25Ibagma Dan inaben Mikha fam, ”Ap aruma inindi onolokonen hat huhe 
maliket hunusulusama war ahep ha nowen, hele imbisin,” ulug hiyag itfag. 

26Hiyag itfagma Mikha inowen ap aruma inine roho turuken anden apmayap 
enebuk fug teg lahi ulug oluk atfareg ibam suhuloho larukmu Dan inap 
arimano oho lul pibag fil libag. 
27Usangge hun Mikha inowen witfahon men imam aren lahapfahon ino men 
walug laruk lit Dan inap arimano o Lais libag. Lais inap arimano inindi 
yuwag toho weregman Dan inaben unusik waharuk lit inibam Lais ino harep 
pisako olunap tibisibag. 
28Lais inap arimano o pumbuk Sidon yatma o Bet-Rehob tonggoma enemumu 
weregma ap misihen oho ili og enebik watfag fugmu Dan inap arimanowen 
inibam o Lais ino mondabi eleha fisibag. Eleha fisibag ambeg ino Dan inaben 
o pumbuk keron eke wiri fibareg yug toho welatfag. 
29O pumbuk keron witfahon ino unumba Israel amloho Dan unuk salikap 
toho o Dan suwalfag. 
30Ari tibareg Dan inaben usangge iren yoholiyangge hilibahon ino o Dan 
inowen unduhuk feruk lit Musa umbusag Yonatan hun Gersom amloho ino 
Allah amingmingangge imam lahapfag. Lahapfagma Yonatanen 
ondohowonen ondohowon arimano oho Dan inap fahet imam weregman 
eneg o ino welatfag inap arimano Asyur inaben ininggik hele waroho o Asyur 
kinangma imbisik libag. 
31Ari roho turuk lit Dan inap arimanowen usangge hun Mikhan witfahon ino 
wel turuk lit weregman eneg Allah wel turuk ibam o Silo witfahon ino ap 
seliyonen halog tibisibagma usangge ino wel turuk latfag ane imbisibag. 

Hakim-Hakim 19 

Gibea inaben hiyap eke siyahap tibag ane 

1Israel inap onowesi suwon raja uwan lahuk fugmu Lewi ahun eke pohon 
hag toho tom Efraim ambol fil welatfag. At ino uhe og talug latfag angge 
famen o Betlehem-Yehuda hiyap eke uheyap tibag. 
2Hiyap uheyap tibahon inowen ahun pet tibareg embeselug ikni ibam 
suhuloho o Betlehem libag. Libareg ikni men weregman pikalem uhan libag. 

3Libagma ahun inowen hiyap ino an nambeg suhuloho waruhuwen nele fano 
roho ubam uhuk ulug ikni ibam weregma libag. Amingmingangge eke men 
wam keledai piren men laruk lit hiyap ino ambeg libag. Libagma hiyap 
tuhumon inowen an nikni ibam kik watmihin ulug hiyag itfagma ibam 
kurukmu ikniyen yet hibareg nahiyeg toho hi rimin ulug olohotma libag. 
4Libareg iyamalen nit men tot welamuhuken lamihin fug ulug hiyag itfareg 
suburu men ik men ambiyeg narukmen eneg hup hinahanam atfag. 
5Hup hinahanam atfagma likiyanet in atfareg Lewi ahun ino nibam lamin 
ulug turukmu iyamalen ubam ele uruk lit, ”Hinine roho lalihiben suburu 
nalug lalihip,” ulug hiyag itfag. 
6Hiyag itfagma Lewi ahun ino iyamal men suburu ambiyeg naruk latfag. 
Naruk lit iyamalen, ”Hindi hahiyeg toho nit men hup misig eke nohul,” ibag. 
7Ari ibagma Lewi ahun inowen ari ehen angge famen lamin ibagma iyamalen 
ele ine roho nohul uruken hup ino oho at ibam nohibag. 
8Hup uhanam atfagma likiyanet Lewi ahun ino ninibam lul ulug in atukmu 
iyamalen ubam ele uruk lit, ”Hat nit men suburu naruk lit weregman o hup 
atmisi,” ulug hiyag itfareg it pirenen ambiyeg suburu naruk latfag. 
9Suburu nibareg Lewi ahun ino nuhe men namingmingangge men lul ulug in 
atukmu iyamalen ubam ele uruk lit, ”O hup atuk lit mo ubuk uruken hindi 
hahiyeg toho wereg lit hup tu oho an nibam nohulteg sono likiya hat hibam 
lahup,” ulug hiyag itfag. 
10Hiyag itfagma Lewi ahun ino hat men nohuk fug angge we pikit lul ulug 
libag. Laruk lit uhe men amingmingangge men wam keledai piren hur atuk 
angge enemberimu pug toho imbibahon men o Yebus unuk eke Yerusalem 
suwaleg ambeg horogma libag. 
11Larukmen o hup atukmu amingmingangge inowen ikni fam ele uruk lit, ”O 
Yebus tu kulteg nohul,” ulug hiyag itfag. 

12-13Hiyag itfagma ikniyen hebeloho ubam uruk lit, ”Ari ehen angge famen 
nit o pumbuk ap amuwonen tohon tu fam nohuk fug angge we pikit o Gibea 
ano Rama ano nohik lul,” ulug hiyag itfag. 
14Ari ulug hiyag itfareg kalemma larukmen mo ubuk ibagma Benyamin 
kinangma o Gibea horogma libag. 
15Libareg o pumbukmu kibagma ap misihen oho nit ninibam nohul ulug 
hondoko kilap enepfag fugmu silimu heriyeg latfag. 
16Heriyeg lit weregman o hup atfagma ap sabalon eke yabukmuwen 
suhuloho waharuk lit enembeg watfag. Ap sabalon ino tom Efraim ahun 
famen Benyamin inap o Gibea welatfahon sehelimu pohon hag toho 
welatfag. 
17Ap ino watfareg Lewi ahun ino silimu heriyegma yet hibareg at ubam ele 
uruk lit, ”Hat te keman wahenteg kema lamin peruk lahen?” ulug kapal 
hibag. 
18Kapal hibagma Lewi ahun inowen, ”An tom Efraim ambol fil wereg nahun 
famen o Yehuda kinangma o Betlehem larikikteg suhuloho nibam lahuk ulug 
larukmen o hup ahama ap misihen oho an men nohul ulug hondoko kilap 
nenebehek fugmu silimu tu heriyeg lahe. 
19Niren nenembohom keledai fahet hoholangge men suburu men walug 
waharuk lit an nuhe namingmingangge men nunubahet roti men ik anggur 
ahaluwe men walug wahe angge famen nit nohoruk ambeg eneg eleg,” ulug 
hiyag itfag. 
20Hiyag itfagma ap sabalon inowen Lewi ahun ubam ele uruk lit, ”Hakol ha 
fug! Hit sili tu fam noholihip fug. Hit an nibam nohorukmu henesehet tohon 
anden hit og hisamin,” ulug hiyag isibag. 
21Hiyag isibareg ibam hondoko kilap enepfareg Lewi ahun ambohom keledai 
piren itano suburu nawag ulug og isibag. Og isibagma it hinahan itano 
unuyug ik umatfareg suburu men ik men nibag. 

22Inindi enehiyeg toho suburu narukmen o Gibea inap onolok ane turukon 
arimano o ino walinggoho in arik watfareg sok kik turuk lit ap sabalon ino 
fam, ”Ap hat hambeg wahayon ino niren yarohuk fulen wilip nisa ma,” ibag. 
23Ari ibagma ap sabalon ino ibamen wilip atfareg it unubam ele uruk lit, 
”Nori, siyag ane hiren tul ehebon ari tuk fug! Ap ino an nibam hondoko 
kilabihi angge re hiren siyahap tilihip fug. 
24An nahaloho ap eke men nohorisi fuhon men ap wahayon uhe men wilip 
hisaminmu hinindi henehiyeg toho yarog eneplihip. We ap ino eneg siyahap 
tilihip fug,” ulug hiyag isibag. 
25Hiyag isarukmu o Gibea inap arimanowen ele abilit turukmen Lewi ahun 
inowen uhe ino miyaloho wilip isa watfag. Wilip isa watfagma Gibea inap 
arimanowen hiyap ino hup ino hunduko yarohorukmen eneg o sakan tik oho 
reg latfag. O sakan tibagma hiyap ino fam lamihin ulug hiyag itfag. 
26Hiyag itfagma hiyap ino nahun ambeg lamin ulug larukmen ine elehen ap 
sabalon ibam ino sok iraham fuk toho ying atfag. Kinangma yinggig lit 
weregman mo lahik watfag. 
27Mo lahik waharukmu hiyap ino ahun nohoruk ambehen in atfareg sok 
husoho nibam lamin ulug wilip arik oho lit yet harukmen uhe inggik 
putaroho sokolma yinggigmu yet hibag. 
28Yet haruk lit hiyap ino fam, ”Nibam lulen in amin,” ulug hiyag itfag angge 
famen hiyap inowen hebeloho ele ibag fug. Ele ibag fugmu hiyap wareg 
angge ino leko wam keledai emberimu imbik lahibareg ibam libag. 
29Libareg karog oko uhe wareg angge pal-pal lahapfagma nisanggowen atfag. 
Nisanggowen atfagma, ”Paleg angge aruma Israel pumbuk obog toho og isa 
lalihip,” ulug ap mon enepfagma og isil libag. 
30Og isil larukmu yet hibahon obog tohowen enele uruk lit, ”Indam Israel 
inap o Mesiren wilip atug libag liyen tulug olok ane ari hahon ap ekeyen 
turukmu misihim oho yet harukuk fureg ketiya eneg yet haruk lahe. Alem 

ari fahet fuki roho wenggel halug nanggintul ulug nenele sahaltulen 
maniyek,” ibag. 

Hakim-Hakim 20 

Israel inap men Benyamin inap men tog apfag ane 

1Ari ibareg Israel inap obog toho o Gibean teko larisiyon fahet NINIKNI Allah 
olohotman nenele sahaltul ulug o Dan famen tulug Bersyeba fam enebe misig 
atfareg o Mizpa luhal arik watfag. Waharuk lit o Gilead kinangma welatfahon 
arimano oho watfag. 
2Watfahon arimano karog seneko enebe teng-teng angge 400.000 waharuk 
lit it ununggul unuk wal-wal welatfahon onowesi men o Mizpa luhal arik 
watfag. 
3-4Israel inap obog toho o Mizpa luhal arik waharusa urukmu Benyamin 
inaben hol hibag. Israel inap luhal arik watfahon arimanowen Lewi ahun uhe 
ware fisibahon ino fam, ”Ap arimanowen hit hunubam onolok toho turusa 
ane ari hiyag nisimin,” ulug hiyag itfag. Hiyag itfagma Lewi ahun inowen 
hiyag isaruk lit, ”An nuhe men nibam lahuk ulug kalemma laruk lit 
Benyamin inap inibam o Gibea nohul ulug o pumbukmu kurukuk. 
5Kurukukmu o hup atisimu o Gibea inap arimanowen an nuwabul ulug o an 
welatikik ibam ino walinggoho in arik waharusa. Waharusareg an nuwatep 
angge famen an numbahalug nuhe eneg yarohorukmen eneg war atisi. 
6War atisimu anden nuhe wareg angge ino warikikteg pal-pal lahaptikik. 
Lahaptikikteg Gibea inap arimanowen nit Israel ninap nenesehelimuwen 
mondabi siyag ane turusa angge re Israel inap obog toho onoluk amag ulug 
anden ap hiyag isaruk lit nuhe warehon paleg angge aruma Israel pumbuk 
obog toho og isa lalihip ulug mon enebik waharikik. 
7Nori, ketiya hit Israel hinap obog toho tuma luhal arik wahepteg henele 
sahaltuk lit tilihip ane fahet kong toho embelihip,” ulug hiyag isibag. 
8-10Hiyag isibagma Israel inap obog toho in atfareg enele misig ane uruk lit, 
”Gibea inap arimanowen Israel ninap nenesehelimuwen mondabi onolok ane 

turusama niren ayeg waroho unusik lahuk. Niren it arimano siyahap 
enebuhukon uwanma nit ap misig oho suhuloho ninibam lahuk fug. Ari fahet 
nit minggiroho winonen ap arimano men tog aptukmu ap winon nit fahet 
suburu esetuk lamuhuben hiyag enebul. Hiyag enebul ulug ketiya nit ap obog 
toho minggiroho nenebe numen-numen palu amulteg enehangge hik tulmu 
ap numen-numen sehelimuwon misig-misig enehangge unubam atmisiyon 
arimanowen suburu nit fahet esetuk lamuhupmu nit winon Gibea inap 
arimano unusik laruk lamuhuk,” ibag. 
11Ari ibag ane hikit toho Israel inap arimano inindi misig atfareg misig ane 
eneg tul peruk lit o Gibea inap unusul ulug wilip atfag. 
12Wilip atfareg Israel inap arimanowen ap mon eneptuk lit, ”Benyamin inap 
ununggul unuk obog toho unubam hiyag isa lalihibon tu: Hit sehelimuwen 
mondabi siyag ane eke teko larisimu 
13ketiya Gibea inap unubabut onolokon arimano nit nininggikmu embelihip. 
Embelihipmu siyag ane nit Israel ninap nenesehelimuwen teko larisiyon ino 
eleg amag ulug Gibea inap arimano unusuhuk,” ulug hiyag isibag ane hikit 
toho Benyamin inap obog toho hiyag isa libag angge famen Benyamin inap 
arimanowen onori Israel inaben ibag ane ari holfag fug. 
14Holfag fureg Benyamin inap pumbuk obog toho Israel inap men tog abul 
ulug o Gibea luhal arik watfag. 
15O ino sambil luhal arik watfahon arimano winag isarukmen karog seneg 
latfahon enebe teng-teng angge 26.000 waharukmu nin sebe roho o Gibea 
inap tog inine roho aptukon teng pireneg fimahen 700 luhal arik watfag. 
16Luhal arik watfahon arimano sehelimu ap ininggik hareyon fam tog inine 
roho abukon teng-teng angge 700 welatfag. It arimanowen helep anggen hik 
turuk angge fam hik turukmu wabul peruk angge ino hil tubuk fug angge 
waroho eneg laruk latfag. 
17Israel inap karog senehon oho luhaloho weregma winag isarukmen enebe 
teng-teng angge 400.000 welatfag. 

18Welatfareg Israel inap arimano o Betel libareg Allah fam enele uruk lit, 
”Benyamin inap men tog abulen nununggul unuk keyon tam lul?” ulug kapal 
hibagma NINIKNI Allahn, ”Yehuda inap tam lalusa,” ulug hiyag isibag. 
19Hiyag isibagma likiyanet Israel inap arimano in atfareg o Gibea pin kuhuk 
ulug o ino horogma o sabo wirik libareg welatfag. 
20Welatfareg Israel inap arimanowen Benyamin inap men tog abul ulug o 
Gibea aluke fil iraroho in arik libag. 
21In arik libagma Benyamin inap arimano o Gibea inowen wilip atfareg o ino 
sambil eneg Israel inap teng-teng angge 22.000 pinggi unusibag. 
22-23Unusibagma Israel inap arimano NINIKNI Allah wel turuk ambeg o Betel 
libareg uba yatukmen eneg hup atfagma NINIKNI Allah fam enele uruk lit, 
”Nonori Benyamin inap men tog abuhuken nin wilip amuhuk ano?” ulug 
kapal hibagma NINIKNI Allahn hebeloho hiyag isaruk lit, ”Tog abik lahup,” 
ibag. Ari ibagma Israel inap enembong se atfareg Benyamin inap men tog 
abul ulug tam in arik libag ambeg o ino sambil oho misigmu in arik libag. 
24It iraroho unduhukmu yet isibareg 
25Benyamin inap arimano tam o Gibea inowen wilip atfag hag toho o ino 
sambil oho wilip atfareg Israel inap karog seneg latfahon teng-teng angge 
18.000 pinggi unusibag. 
26Unusibagma Israel inap obog toho nin NINIKNI Allah wel turuk ambeg o 
Betel libareg suburu na fug angge hiyang wereg lit uba yatukmen eneg o hup 
atfagma NINIKNI Allah men mangno roho welamul ulug wam esetuk lit At 
fahet wam eke waroho hubu lahapfag. 
27-28Ari tibag li peti elma Allahn sali imbibag ane haharehon kilabeg angge o 
Betel weregma Harun umbusag Pinehas hun Eleazar amloho ino Allah 
amingmingangge imam wereg lit peti ino foroho latfag. Foroho lit weregma 
Israel inap arimanowen NINIKNI Allah fam enele uruk lit, ”Nonori Benyamin 
inap men tog abuhuken nin wilip amuhuk ano, tog umbusuhuk ano?” ulug 

kapal hibagma NINIKNI Allahn hebeloho hiyag isaruk lit, ”Anden o sono 
Benyamin inap arimano hit hininggikmu umbuhuken wilip amuhup,” ibag. 
29Ari ibagma Israel inap arimano minggiroho winon Benyamin inap kahal 
enesug lamul ulug o Gibea ino walinggoho hirag arik libag. 
30Hirag arik libagma Israel inap winon tam o Gibea ino pin kul ulug in arik 
libag hag toho o hinahaneg sambil ino oho iraroho in arik libag. 
31In arik libagma Benyamin inap o Gibean wilip atfareg tam Israel inap 
unusik libag hag toho o ino sambil oho unusil laruk lit inibam pumbuk 
embeselug we tot yat toho libag. We tot yat toho laruk lit anggenman oho 
kalem o Betel laruk keyen oho o Gibea laruk keyen oho Israel inap unusik 
libag. Israel inap unusik libahon arimano teng misigmen nubam hilag 
hinahan 30 unusibag. 
32Unusibareg Benyamin inap arimanowen enele uruk lit, ”Niren Israel inap 
aruma tam apmayap eneptukuk hag toho ketiya oho apmayap enebehe,” 
ibag. Ari ibag angge famen Israel inaben it-it enele uruk lit, ”Nit enekol 
inaben turuk hag toho turuk lit linggik-longgo ul halug Benyamin inap 
arimano mug neneplug waharuk lit o Gibea ino embeselug we tot yat toho 
anggenma laruk ke lalusareg nin hebeloho inibam o pumbukmu folo-folo kuk 
fug tehen unusik lulen maniyek,” ibag. 
33-34Ari ibag ane hikit toho Israel inap arimano linggik-longgo ibag. Linggik-
longgo ibareg o Baal-Tamar horogma suhuloho in arik larukmu Israel inap 
minggiroho winon teng-teng angge 10.000 en enepfahon ap seliyon kahal 
enesug lit o Geba horogma hirako welatfag ambehen wilip atfag. Wilip 
atfareg o Gibea halog tul ulug larukmu yet isibareg Benyamin inap arimano 
nunusulusa puk fug angge nit palimu amul ulug Israel inap men inine roho 
tog aptuk latfag. 
35Inine roho tog aptuk latfag angge famen NINIKNI Allahn Israel inap arimano 
let eneptukmu o ino sambil Israel inaben Benyamin inap teng-teng angge 
25.100 unusibag. 



742 

 

 
ALLAH WENE 

© 2018, Indonesian Bible Society. 
 

 
 

 

36Onori unusibagma yet isibareg Benyamin inap arimanowen mulangge 
nunusehesa ulug onoluk atfag. Unusibag ane ari re Israel inap arimanowen 
wenggel haruk lit nonori minggiroho winon hirahoman wilip amusareg o 
Gibea ino pin kulusan nit winon Benyamin inap onolohotman linggik-longgo 
uruk hag toho lul ibag ane roho libag. 
37Larukmu onori winon folo-folo hirahoman wilip atlug o Gibea pin halog 
toho kuruk lit ap obog toho unusibag. 
38Unusehe ane fahet nonori Israel ninap winon arimano onoluk amusan 
enehangge hubu lahabul ulug tam it unubam sali imbibag ane hikit toho o 
pumbuk ino harep pisako siyahap turukmu hubu muhultil laharuk latfag. 
39Ari turukmu Israel inap winon arimano linggik-longgo uruk hag toho 
libagma Benyamin inaben mug eneplug laruk lit ap teng misig unusibareg 
enele uruk lit, ”Niren Israel inap aruma tam apmayap eneptukuk hag toho 
yoho oho tik-tem toho apmayap enebehe,” ibag. 
40Ari hag toho enele uruk lit enembol fil hebeloho yet harukmen o Gibea ino 
famen hubu pohol fil laharukmu yet hibareg ninibam o pumbuk obog toho 
harep pisako siyaha fesehesa ulug onoluk atfag. 
41Onoluk atfagma yet harukmen nin Israel inap winon it unusul ulug 
waharukmu yet isibareg Benyamin inap arimano enekolen inindi elek turuk 
lit siyag amul pibag. 
42Ari peruk lit Benyamin inap arimano Israel inap onorohole keyen lek fil 
linggik-longgo ul ulug larukmen Israel inap arimanowen mug eneplug 
larukmu Israel inap winon o Gibea pin kibahon arimano ke amu keyen 
waharuk lit Benyamin inap arimano elehet oko kilap enepfagma it pulmu 
wereg lit tog aptuk latfag. 
43Tog aptukmu Israel inap arimanowen Benyamin inap muko tan unusil yan 
unusil o Gibea yali fil libag. 
44Ari roho unusuruk lit Benyamin inap enehako roho tog aptuk latfahon ap 
teng-teng angge 18.000 unusibag. 

45Unusurukmu yet isibareg Benyamin inap winon arimano enekolen lek fil 
linggik-longgo ul ulug enembol fil hebeloho helep unuk Rimon fil kalemma 
larukmen Israel inaben mug eneplug laruk lit ap teng-teng angge 5.000 
unusibareg koloweg wilip atfahon arimano nin mug eneplug laruk lit o 
Gideom horogman ap teng-teng angge 2.000 unusibag. 
46Benyamin inap enehako roho tog aptuk latfahon o ino sambil unusibahon 
obog toho ap teng-teng angge 25.000 war atfag. 
47It obog toho war atfagma Benyamin inap enekolen lek fil libahon 
sehelimuwon onoluk welatfahon teng falfalik fumahen 600 helep unuk 
Rimon iraham libareg lekma weregman eneg pikalem uhan libag. 
48Ari roho turukmu Israel inap arimano o Benyamin kinang atogman atogma 
laruk lit abet wamet mun angge man angge siyaha fisil laruk lit inibam o 
pumbuk obog toho harep pisako oluna fisibag. 

Hakim-Hakim 21 

Benyamin inaben hiyap og enesug latfag ane 

1Atamtam Israel inap arimano o Mizpa luhal arik watfareg enele uruk lit, ”Ap 
misihen oho ahaloho eke Benyamin inaben hilahuben og isahu fug,” ulug sali 
imbibag. 
2Welatfareg Israel inap arimano o Betel libareg Allah olohotma hur atuk lit 
inindi siyahen enele hi roho uba yatukmen eneg o hup atfag. 
3Uba yatuk lit, ”Nit Israel ninap NINIKNI Allah, o yoho Israel ninap nununggul 
unuk welaheyon abirangge Hat holohotma wala angge famen nonori 
ununggul unuk Benyamin inap arimano eleg atusareg wahasa fug. Nungge 
fahet alem ari hahon nit sehelimu teko larisi?” ibag. 
4Ari ibareg likiyamon hubet Israel inap arimanowen o Betel helep sengget 
watfareg Allah fahet wam waroho yaltuk lit winon At olohotman narukon 
esetfag. 
5Esetfareg Israel inaben enele uruk lit, ”NINIKNI Allah olohotma o Mizpa luhal 
arik wamuhup ulug wol neneptusama nit Israel ninap nununggul unuk 

welaheyon nenesehelimuwon eke hol ha fug angge pok atisi ano?” ulug kapal 
isibag. Kapal isibag ane ari tam sali emberuk lit, ”Ap sa NINIKNI Allah 
olohotman nenele uhuken o Mizpa waruhu fug halug war aruhu,” ulug sali 
imbibahon ino hikit toho ibag. 
6Ari ibareg Israel inap arimanowen onori Benyamin inap fahet inindi anggin 
toho wenggel haruk lit, ”O yoho nit Israel ninap nununggul unuk welaheyon 
nenesehelimuwen misig kong aha. 
7It tog elman war atusa fuhon arimanowen hiyap hilaruk lamuhuben niren 
ke roho let enebuhuk? Nit o Mizpa palu atukuk sambil NINIKNI Allah iline 
nenele uruk lit, ’Ap misihen oho ahaloho eke Benyamin inaben hilahuben og 
isahu fug,’ ulug sali emberukuk,” ibag. 
8Ari ibareg nin enele uruk lit, ”O ino sambil Israel ninap nununggul unuk 
welaheyon nenesehelimuwon o Mizpa waharisi fuhon eke wereg ano?” ulug 
kapal isibagma o Yabes Gilead inap arimano eneg waharusa fug ulug hiyag 
isibag. 
9Hiyag isibagma suwesingga haharoho imbibahon fam kim harukmen o 
Mizpa watfahon obog toho enesehelimu o Yabes-Gilead ahun unuk misig oho 
welatfag fug. 
10Welatfag fugmu ap luhaloho welatfahon arimanowen it sehelimuwon 
enehako roho turukon teng-teng angge 12.000 en enepfareg unubam enele 
uruk lit, ”O Yabes-Gilead lalihipteg abet hiyabet unumalikisiyet obog toho 
unusuruk lit 
11we hiyap ap men nohoruk elehon eneg embeselihip,” ulug mon enepfag. 
12Mon enepfagma o Yabes-Gilead libareg yet isarukmen hiyap ap men 
ambiyeg nohoruk latfag fuhon teng nuwal fuman 400 welatfag. Hiyap 
arimano Israel inaben sen enepfareg Kanaan kinang fam o Silo o sabo wirig 
ambeg hondog eneplug watfag. 
13Hondog eneplug watfareg Israel inap luhaloho welatfahon arimanowen 
Benyamin inap helep Rimon iraham weregma ap mon enepfagma libareg 

Benyamin inap unubam enele uruk lit, ”Nin hebeloho mangno roho 
welamuhuken hi henebik wahe,” ulug hiyag isibag. 
14Ari tibag li Benyamin inap arimano suhuloho inibam watfagma o Yabes-
Gilead hiyap unusibag fuhon arimano Benyamin inaben hilahup ulug Israel 
inaben og isibag. Og isibagma winag isarukmen hiyap arimano it men wirim 
teg latfag fug. 
15Wirim teg latfag fugmu Israel inaben Benyamin inap fahet inindi anggin 
toho wenggel haruk lit, ”NINIKNI Allahn nit Israel ninap nununggul unuk 
welaheyon aruma senggel neneptisi,” ulug wenggel hibag. 
16Ari wenggel hibareg Israel inap onowesiyen enele uruk lit, ”Benyamin 
hiyap obog toho war atusama ap eneg onoluk werehon aruman hiyap hilaruk 
lamuhuben niren ke roho let enebuhuk?” ibag. 
17Ibareg nin enele uruk lit, ”Israel ninap nununggul unuk welaheyon 
nenesehelimuwon eke eleg laruhu fug. Benyamin inap onoluk werehon 
aruma fobik oho wereg lit iren endebuhubonen endebuhubon arimanowen 
oho o Benyamin kinang ino seneg lamuhup. 
18We nit Israel ninaben nenele uruk lit, ’Ap san ahaloho Benyamin inaben 
hilahuben og isahu halug war aruhu,’ ulug sali emberukuk angge re niren 
neneholani og isa fug teg lahe,” ibag. 
19Ibareg nin eke uruk lit, ”Silo ino o Betel iliko fil, kalem o Betelen Sikhem 
fil larukon yali fil, o Lebona wiriko fil wereg. Mo eke fam eke fam o Silo 
inowen ap enehiyehen NINIKNI Allah olohotma yunggultuk,” ibag. 
20Ibareg Israel inap onowesi arimanowen Benyamin inap unubam enele uruk 
lit, ”Yunggultukon horog aruhumu o Silo lahupteg hiyap kahal enesug lamul 
ulug hele anggur yatuk ambeg hirag arik lahup. 
21Hirag arik lahupteg kahal enesugmen o Silo hiyap tuhumon arimano 
yunggultul ulug wilip atukmu yet isahupteg hit hele anggur yatuk ambehen 
wilip atuk lit ap wal tanehen hiyap misig-misig sen enebuhup. Sen 

enebuhubon arimano hinibam Benyamin kinangma hondog eneplug 
wamuhupteg hunuhesiyap tahup. 
22Hiren ari turukmu hiyap iniknisiyen ano onowesiyen ano yet hisahupteg 
hit hunubam unggum umbul ulug henembeg wamuhup halug hiren it 
unubam henele uruk lit, ’Nori, hinindi nenesug lamek! Israel inaben o Yabes 
inap men tog aptuk lit hiyap sen eneptuson arimano Benyamin ninap nenebe 
anggolo welaheyon men wirim teg elehen niren heneholani fano helehe 
angge re nit nininggikmuwen taluk eneplihip fug. Hit hininggarehen og 
neselep halug tam sali irikibon ino suhan eselep angge famen niren 
heneholani sen enebehe angge re hiren Allah fam sali emberikibon pisan 
tirikip fug,’ uhup,” ibag. 
23Ari ulug hiyag isibag ane hikit toho Benyamin inap o Silo libareg ap wal 
tanehen Silo hiyap tuhumon yunggultukmu misig-misig sen enepfareg 
unuhesiyap enepfag. Ari tibareg Benyamin inap arimano suhuloho 
enengginangma libareg inibam o pumbuk halog toho lin isibahon arimano 
nin wiroho welatfag. 
24Benyamin inap libagma Israel inap winon arimano oho ninibam lul ulug 
ununggul unuk enemu-enemu laruk lit onowesi wal taneg enengginangma 
libag. 
25Ari tibag li ap suwon Israel inap fet enesuhon raja eke uwan lahuk fugmu 
ap obog toho inindimuwen fano peruk ane eneg turuk latfag. 

Rut 

Rut 1 

Hun Elimelekh uhe malik men suburu oboken o Moab libag ane 

1Indam ap suwon hakim inap arimanowen Israel inap fet enesug latfag li 
itano Kanaan kinang fam suburu obok lahibag. Lahibagma ap misig uhe men 
umalikisi ap umalik piren men o Betlehem Yehuda kinang famen wilip atlug 
o Moab kinang fam libareg ap pohon hag toho welatfag. 
2Ap libahon ino unuk Elimelekh, uhe unuk te Naomi, umalikisi piren itano 
ununuk te Mahlon men Kilyon men it itano ununggul unuk Efrata inap o 
Betlehem yug toho welatfag angge famen suburu oboken o Moab libareg 
welatfag. 
3Weregman eneg Elimelekh ino war atfagma uhe Naomi umalikisi piren itano 
men wereg latfag. 
4Wereg lit umalikisi piren itanowen Moab hiyap hilibag. Hilibahon itano 
misig unuk Rut, misig unuk Orpa hilibareg weregman mo numen libag. 
5Mo numen welatfareg Mahlon men Kilyon men oho war atfagma inisinga 
Naomi ino amu eneg yuwog wereg latfag. 

Naomi iyamalhe Rut men o Betlehem suhuloho watfag ane 

6O Moab welatfareg hol harukmen NINIKNI Allahn umalikisi Israel inap indi 
isaruk lit suburu og isarisi urukmu hol hibareg Naomi ino iyamalhomi menen 
enesum tug tibareg o Moab welatfag ambeg embeselug 
7Naomi ibam kinang Yehuda fam lul ulug kalemma laruk lit 
8Naomi inowen iyamalhomi piren itano unubam te, ”Naholani, hinisingasi 
inibam man-man suhuloho lalihip! Hiren an men henehunsi war atuson itano 
men hinindi nenesug latikip hag toho NIKNI Allahn oho hit indi henesug 
laruhu. 
9NIKNI Allahn hit let heneptukmu henehunsi hilahupteg hinibam man-man 
yuwag toho welamuhup,” ulug mako pug toho hi eneptukmen it piren 
itanowen enele hum toho uba yatuk latfag. 

10Uba yatuk lit it piren itanowen iniyamalhe fam, ”Nit suhuloho lul fug, hat 
men ambiyeg hori wereg ambeg lul,” ulug hiyag itfagma 
11Naomi inowen, ”Naholani, nungge fahet an men ambiyeg lul? Hinibam 
man-man lalihip. Anden ap umalik hit henehunsi amuhubon eke indag 
enebihi ha fug teg lahireg 
12hinibam suhuloho lalihip. An nebe mondabi sabal teg lahireg ap eke wa 
fug teg lahi. An nebe tuhum teg lalereg hahen yoho hubanggo ap helele halug 
malik ap angge indag enepleyon itano 
13hiren nangno eneptukmen nangginoho folo-folo su alep? Amusun toho 
nangno eneptuk lit ap winon hila fug angge welalep? Naholani, ambiyeg lul 
fug! NIKNI Allahn an nubam alem angginon emberisi angge re ambiyeg lulteg 
andet hiret siyag toho welamuhuk tohon lalihip!” ulug hiyag isibag. 
14Hiyag isibagma it itanowen enele hi roho uba yatuk lit Orpa inowen nibam 
suhuloho lamin ulug iyamalhe mako pug toho hi ribagma Rut ino hat men 
ambiyeg lul ulug Naomi iraham pok atfag. 
15Pok atfagma Naomi inowen, ”Hat hehe honori inibam nunumba ulug wel 
eneptukon wereg ambeg lahama har oho hehe ombolim lamihin,” ibagma 
16Rut inowen, ”Haren te, ’An numbahalug hibam lamihin,’ ulug hele hine 
roho an nubam imihin fug. Hat kema lahun halug an oho ambiyeg lahuk, hat 
nohoruk laruhun ambeg an oho nohoruk laruhuk, hat hori oho an nori 
amuhup, Allah haren tohon ino anden oho wel turuk laruhuk, 
17hat war aruhun ambeg an oho war aruhukmu kinangma sal nabuhup. Nit 
nenebe pirenet sebe roho weregman eneg war atuk lit nenemu-nenemu 
amuhuk. Nele si ane ihi halug NINIKNI Allahn alem angginon an nubam 
umbuhu,” ibag. 
18Rut inowen ambiyeg lul ulug ele ine atukmu yet hibareg Naomiyen 
hebeloho ubam ele ibag fug. 



749 

 

 
ALLAH WENE 

© 2018, Indonesian Bible Society. 
 

 
 

 

19Ele ibag fureg it enebe pirenet o Betlehem libag. Libareg o pumbuk ino 
kurukmu yet isibareg Betlehem inaben enele yante-hante uruk lit hiyaben, 
”He Naomi ino waha ano?” uruk latfag. 
20Uruk latfagma Naomi inowen hiyag isaruk lit, ”An nunuk Naomi uk fug, 
Allah ine anggolowon inowen an nindi oukap naptisimu nunuk Ouken suwal 
nabuhup. 
21Tuman laruk lit an ninggikmu anggolo walug larikik angge famen waharuk 
lit an ninggikmu eleg angge NINIKNI Allahn hondog naplug waha. At ine 
anggolowon inowen an nele ying naptuk lit alem angginon nubam 
emberisimu nungge fahet an nunuk Naomi uruk lahep?” ibag. 
22Ari roho hiyag isil laruk lit Naomi men iyamalhe Moab hiyap Rut ino men 
o Moab kinang embeselug o Betlehem inap arimanowen suburu roti anggen 
paltukon ket ak turukmu watfag. 

Rut 2 

Rut inowen roti anggen ondolik libag ane 

1Naomi ahun Elimelekh are ununggul unuk misihon eke unuk Boas tung 
ahun welatfag. 
2Weregma Moab hiyap Rut inowen iyamalhe Naomi fam hiyag utuk lit, ”An 
laminmu ap misihen indi niyamisi halug ap ino iyabukmu 
amingminganggeyen roti anggen paltukmu loloho wamburukon andog tik 
lamin,” ibagma Naomi inowen, ”Nahaloho, fano lamihin,” ibag. 
3Ibagma Rut ino Elimelekh are Boas anggema ulug fuki roho oluk teg eleg 
angge famen Boas iyabukmu libareg otsiyen roti anggen paltukmu loloho 
wamburukon ondoltuk latfag. 
4Ondoltukmu Boas ino o Betlehemen yabukmu watfareg amingmingangge 
roti anggen paltukon arimano unubam, ”NINIKNI Allahn hit fet henesug 
laruhu,” ulug hi enepfagma iren hebeloho, ”Ninikni, har oho Allahn let 
haptuk laruhu,” ulug hi ribag. 

5Hi ribagma Boas inowen amingmingangge onowe ino fam, ”Hiyap ari kema 
hiyap?” ulug kapal hibagma 
6amingmingangge onowe inowen te, ”Hiyap ari o Moab hiyap he Naomi men 
tuma waharisiyon. 
7Aren te, ’Humalikisi onombolim laruk lit roti anggen het toho emberukon 
seheli ke loloho wamburukon anden ondol tamin,’ ulug heng nabehekteg o 
likiya ak tehekteg kel ta fug angge ondoltukmen eneg we ketiya tot kel tamin 
ulug o saboma heriyeg,” ulug hiyag itfag. 
8-9Hiyag itfagma Boas inowen Rut fam ele uruk lit, ”Nahaloho, anden hubam 
iminon tu holeg lamin! Yabuk anden tohon tuma embeselug yabuk amuwon 
fam roti anggen ondolik lamihin fug! Tuma ondoltuk lit an 
namingmingangge hiyap roti anggen paltil laruk isalug onombolim lamihin. 
It embeselug la fug angge iniraham eneg welatmihin. Ik obok haptuk halug 
kubag an namingmingangge ap umaliken ik hinanggoho emberukon na 
lamihin. An numalikisi unubam, ’Hiyap ari sen ha fug,’ ulug komo enebihireg 
hakol eleg toho lamihin,” ulug hiyag itfag. 
10Ari ulug hiyag itfagma Rut ino aluke pilabeg kinangma sahun atfareg Boas 
hi ruruk lit, ”An hiyap pohon famen nungge fahet hindi niyaruk lit an let 
naptuk lahen?” ibag. 
11Ibagma Boasen hebeloho, ”Aben hat fahet hiyag nutuk lit, ’Hiyap ari ahun 
war atisimu iyamalhe ubam fano ane eneg turuk lit ikni isinga embeselug 
endetusa ambeg oho embeselug ap indam isarisi fuhon wereg ambeg 
waharisi,’ ulug hiyag nutukmu holtikik. 
12Haren tirikin ane fahet NINIKNI Allahn hebeloho let habuhu. Israel 
inap INIKNI apma yuwag toho welaruhuk ulug waharikinmu onggo anggolo 
og huruhu,” ulug hiyag itfag. 
13Hiyag itfagma Rut inowen te, ”Nikni, an hiyap hat hamingmingangge 
werehon tuma hag toho welahi fug angge famen haren an hindi neyehenteg 

an nindi anggin toho weregma fano ane nubam uruk lit nindi seyap 
nabehen,” ulug hiyag itfag. 
14Suburu naruk li horog atfagma Boas inowen Rut fam, ”Suburu nulen ma! 
Roti anggen fanowon sak amug fam pila felug namihin!” ulug hiyag itfagma 
Rut ino amingmingangge yabuk warukon arimano iniraham hur arik watfag. 
Watfagma Boas inowen roti anggen fano roho wiratfahon Rut og itfagma 
nibareg ahum ouken winon minggiroho imbibag. 
15-16Imbibareg Rut ino nin roti anggen ondol tamin ulug libagma Boas 
inowen amingmingangge hiyag isaruk lit, ”Hiyap ariyen roti anggen het toho 
emberuk lahebon seheli ke ondol tarukmu pet turuk lit inggaliyap tilihip fug! 
Roti anggen het tohon at ondol tawag ulug misig-misig lisoho pila feselihip,” 
ulug hiyag isibag. 
17Hiyag isibagma Rut inowen roti anggen ondoltukmen eneg o hupmu 
atfagma roti anggen ondolfahon arimano fuk harukmen anggen loloho 
wambibahon arimano sum misig 10 kilogram atfag. 
18Atfagma Rut inowen sum fam fani roho walug o pumbukmu libareg 
ondolfahon arimano iyamalhe fam unug hibareg Rut inowen naruk lit 
minggiroho imbibahon ino oho hinanggoho iyamalhe Naomi og itfag. 
19Og itfagma Naomi inowen kapal haruk lit, ”Yoho kema lahenteg roti 
anggen aruma ondolehen? Ap hat indi heyehekon Allahn let tuhu,” ibagma 
Rut inowen, ”O yoho yabuk roti anggen ondolihi ambeg ino ngi ahun unuk 
te Boas,” ulug hiyag itfag. 
20 Hiyag itfagma Naomi inowen Rut fam, ”Hun Boas ino an namloho wereg 
angge re aren nit fet nenesug laruhu. NINIKNI Allahn ap onolukon warehon 
umbusuk fug angge indi enesug lit werehon inowen Boas ino indi reg 
laruhu,” ibagma 
21Rut inowen te, ”Hun inowen nin eke hiyag nutuk lit, ’Hat an 
namingmingangge roti anggen paltil larukon iniraham ondol tarukmen eneg 
obog toho paluhup,’ ulug hiyag nerehek,” ibag. 

22Ibagma Naomiyen Rut fam, ”Nahaloho, ap yabuk amumu waruk inaben 
siyahap habuhup tohon Boas amingmingangge hiyap arimano iniraham eneg 
ondolik laruk laruhun,” ulug komo ribag. 
23Komo ribag ane roho Rut ino Boas amingmingangge hiyap arimano 
iniraham wereg lit roti anggen ondoltukmen roti anggen we tot fanowon tam 
paltukon famen tulug fobik fano anggolowon paltukon arimano obog toho 
paltuk latfag. Roti anggen paltuk latfag li itano Rut ino iyamalhe Naomi men 
welatfag. 

Rut 3 

Rut ino hubanggo Boas ambeg libag ane 

1Welatfareg misihim Naomi inowen iyamalhe Rut fam ele uruk lit, 
”Nahaloho, hat hahun hilahunteg fano roho welaruhunen let habuhuk peruk 
lahi. 
2Hiyap hat men ambiyeg yabukmu welahebon inikni Boas ino an namloho 
werehon hat holuk. O yoho hubanggo roti anggen alinglongangge embeseruk 
lit ebe waruk ambeg ino at waruk lit welatmisi. 
3Wereg lit tehen hat hahap ik umag talug amben fano angge hebene are 
ramihinteg sum fanowon wan toho roti anggen waruk ambeg lamihin. 
Lamihinteg at suburu men ik men uwan na fug lit yet hiyahu rohon at wereg 
ambeg inam arik la fug. 
4Inam am fug angge at nohik lamisi ambeg fuki roho kim hamihinteg at 
nohorukmu iraham lamihinteg sum uyug fil saloho nohoruk latmisiyon leg 
halug nohik kimihin. Nohik kimihinmu haren timihin ane hun inowen hat 
hiyag hitmisi,” ulug hiyag itfag. 
5Hiyag itfagma Rut inowen, ”Ehen ane hikit toho anden timin,” ibag. 
6Ari ibareg Rut ino roti anggen waruk ambeg libareg iyamalheyen hiyag itfag 
ane hikit toho tibag. 
7Boas ino suburu men ik men nibareg indi ahiyeg toho nohomin ulug roti 
anggen het toho imbibahon iraham nohik libag. Nohik libagma Rut ino liplap 

at nohorukmu iraham libareg sum Boas uyug fil saloho nohoruk latfahon ino 
leg halug nohik kibag. 
8Nohik kibagma hup humanoho hun ino lagmag in atfareg iraham ke fag 
harukmen hiyap eke uyug fil nohorukmu sen hibag. 
9Sen hibareg kapal haruk lit, ”Hat sa?” ibagma hiyap inowen, ”An Rut hat 
hamingmingangge nohoruk lahi. Hat an niyamalhe amloho wereg lit fet 
nasug laruhunen hat haherabul apma welaruhuk ulug wahi,” ulug hiyag 
itfag. 
10Hiyag itfagma Boas inowen, ”Nahaloho, NINIKNI Allahn hat hubam fano 
ane eneg tuhu! Haren hiyamalhe fam fano ane turuk latikinon we tot apma 
regma yoho an hiyamalhe amloho welahiyon hindi neyehenteg nubam turuk 
lahenon aru mondabi palimu reg. Hat ap kabiniyon enenggengge werehon 
enengge elehon enesehelimu ap eke hilamin ulug yami enebil la reg lahen 
angge famen laruk lahen fug. 
11Ari fahet nahaloho, hakol ha fug! Ap o pumbuk tu fam wereg inap obog 
toho hat fahet hiyap tu ubabut fano ulug onoluk atisimu haren nubam ehen 
ane obog toho anden hubam tuhuk,” il laruk lit, 
12”An hat hiyamalhe amloho welahireg fet hasug lale angge famen ap misig 
hit men horog toho werehon inowen fet hasug laruhu ano ulug yet hahuk. 
13Ari fahet hat hup aru tuma nohomihinmu sono likiya anden ap ino kapal 
ha lahukmu aren te hiyap ino an hilamin uhu halug fano og habuhu. Nirim 
uhu halug anden og habuhuken Allah oluk werehon olohotma tem toho 
hiyag hutuk lahi,” ibareg, ”Noholug likiya lahun,” ulug hiyag itfag. 
14Hiyag itfagma Rut ino Boas uyug fil nohorukmen sakan tibagma Boas 
inowen hiyap roti anggen waruk ambeg nohik waha ulug ap winon onoluk 
aruhu rohon lawag pibag ane roho hubet o hik tegma aben yet ha fugmu in 
atug libag. 
15Lamin ulug turukmen Boas inowen Rut fam, ”Sum suknig lahenon ari 
keroho embemihinteg ele piyare femihin!” ibagma Rut inowen sum ino 

keroho imbibareg ele piyare fibagma roti anggen we tot fanowon sum keleg 
toho 20 kilogram yuhat itfareg Rut unggulmu sukni felug Boas ino o 
Betlehem pumbukmu libag. 
16Boas larukmu itano Rut ino oho iyamalhe Naomi ambeg watfagma Naomi 
inowen, ”Nahaloho, ke roho tehen?” ulug kapal hibagma Rut inowen Boasen 
ubam tibag ane obog toho Naomi hiyag itfareg nin eke hiyag utuk lit, 
17”Boas inowen hiyamalhe ambeg hebe eneg lamihin fug ehekteg roti anggen 
sum keleg toho yuhat nerehekma walug wahi,” ulug hiyag itfag. 
18Hiyag itfagma Naomi inowen Rut fam, ”Nahaloho, hun Boas inowen alem 
aru haloho umbul ulug yami rurukmen o yoho eneg kong toho embelusa lit 
tehen hat tuma heriyeg lit welatmihinmu ulusa ane holuk atmisi,” ulug hiyag 
itfag. 

Rut 4 

Boas inowen Rut hilibag ane 

1Boas ino elehet o Betlehem walinggoho ohowon sok kuruk ambeg 
libareg heriyeg lit yet harukmen ap misig hit men horog toho werehon ulug 
Rut hiyag itfag ahun ino waharukmu yet hibareg Boas inowen, ”Nare, an 
niraham hur arik ma!” ulug wol tibagma ap ino hur arik watfag. 
2Hur arik watfagma Boas inowen o Betlehem inap onowesi numen hondog 
enepfareg, ”Nenele ulen hir oho hur arik maniyek!” ulug hiyag isibagma ir 
oho enembeg hur arik watfag. 
3Ambiyeg hur atfareg Boas inowen are tam wol tibahon ino fam ele uruk lit, 
”Naomi ino o Moaben suhuloho waharisireg kinang at ahun Elimelekh nit 
nenere inowen tohon ap winon hiyag isahukmu iren an onggo og numuhup 
peruk. 
4Alem ari fahet wenggel hihireg anden hiyag hitminon tu holeg lamin: 
Kinang ino an aruhuk peruk lahen halug haren ap suwon-suwon tuma 
heriyehon iniline fag toho imihin. Nirim pemihin halug an nubam hiyag 
nitmihin. Kinang ino hilawon we nit nenebe piren welahe angge famen 

anden hat pisan hiyalug kinang ino hilihi ha fug tehen haren imihinon an 
holmin,” ibagma ap inowen, ”Kinang ino an hilahuk,” ulug hiyag itfag. 
5Hiyag itfagma Boas inowen hebeloho hiyag utuk lit, ”Kinang ino Naomi 
inggikmuwen hilahun sambil ino Naomi amloho war atisiyon Mahlon uhe 
Moab hiyap Rut ino oho hat og humuhup. Rut ahun war atisiyon ubalmangge 
hunumalikisi indag enebuhubon arimanowen kinang ino seneg lamuhuben 
haren kinanget hiyap inowet hilahun,” ulug hiyag itfag. 
6Hiyag itfagma ap inowen, ”Ari halug, yabuk Elimelekhen tohon haloho 
emberuk lit anden tohon haloho imbihi ha fug nowen kinang inowet hiyabet 
an hila fug teg lahi. Haren at hilamisi pehen angge famen hat hilahun,” ulug 
hiyag itfag. 
7 Indam Israel inaben kinang ayeg waroho hilaruk lit nenele arat kong toho 
embehereg enehangge tu emberuk lahe ulug kinang ngi ahun inowen uyug 
hililip angge fima filon hog toho kinang og itmin peruk ahun ino og utuk 
latfag. 
8Indam turuk latfag ane ari hikit toho ap inowen Boas fam kinang ino hat 
hilahun ulug hiyag itfareg uyug hililip angge hog toho Boas og itfag. 
9Og itfagma Boas inowen ap suwon-suwon heriyeg latfahon men ap obog 
toho welatfahon arimano men unubam hiyag isaruk lit, ”O yoho hit hiniline 
hun Elimelekh umalikisi Mahlon men Kilyon menen enenggengge lin 
isaruson Naomi inggikmuwen an hilaruk lahi. 
10Moab hiyap Rut hun Mahlonen lin isarisiyon ino oho an hilaminteg at war 
atisiyon ubalmangge indag enebuhukmu iren kinang ino ngi roho seneg 
lamuhup. War atuson ununggul unuk ino it onori men o pumbuk tu wereg 
inap men enesehelimuwen eleg am nowen hilahuk ulug o yoho hit hiniline 
uruk lahi,” ibag. 
11 Ari ibagma ap obog toho sok iraham palu arik watfahon men ap suwon-
suwon arimano menen enele uruk lit, ”Ehenon ari niren 
holehe. NINIKNI Allahn hiyap hat hibam kimisiyon ino let turukmu Lea men 

Rahel menen unumalikisi anggolo Yakub indag itfag hag toho aren oho malik 
anggolo indag huruhumu hat nununggul unuk Efrata ninap nenesehelimu 
tung ahun weregman eneg hat hunuk o Betlehem tuma su aruhu. 
12NINIKNI Allahn hat indi hasug lit weregma hiyap tuhumon inowen malik 
indag huruhuwon arimano hiyap Tamar inowen iyamal Yehuda indag 
itfahon Peres inowen ondohowon ununuk su atfag hag toho ir oho ununggul 
unuk su aruhu,” ulug hi ribag. 

Boas inowen ondohowonen ondohowon fahet haharoho imbibag ane 

13Hi ribagma Boas inowen Rut hilibareg ambiyeg nohibagma NINIKNI Allahn 
pibag ane hikit toho Rut ino malik ahummu atfagma ap umalik indag tibag. 
14Indag tibagma o Betlehem hiyap arimanowen Naomi fam enele uruk lit, 
”Allahn o yoho hambiyanga hat fet hasug laruhuwon eke og herehekon 
fahet NINIKNI Allah wel turuk lahe. Malik ino unuk Israel ninaben suwap 
turuk lamuhuk. 
15Haren humalikisi ap angge sabiren indag eneplenon itanowen hat let 
haptuk lalep ane apma regma hiyamalhe aruwen hat indi hiyarisireg malik 
indag herehek ane mondabi palimu reg. Malik inowen hat hindi hahiyehap 
haptuk lit sabal aruhunmu hal habuhu,” ulug hi ribag. 
16Hi ribagma Naomi inowen malik ino wibareg ahoma walinggig latfareg 
wereg lit malik ino foroho latfag. 
17Foroho lit weregma hiyap winon Naomi iraham ke welatfahon 
arimanowen, ”O yoho Naomi fahet malik ap angge eke indag aha,” ibareg 
malik ino unuk Obed suwalfag. Obed ino amloho Isai, Isai amloho Daud fobik 
indag atfag. 
18-22Daud umbasi ununuk tuma emberuk lahe: Peres amloho Hezron, Hezron 
amloho Ram, Ram amloho Aminadab, Aminadab amloho Nahason, Nahason 
amloho Salmon, Salmon amloho Boas, Boas amloho Obed, Obed amloho Isai, 
Isai amloho Daud indag tibag. 

1 Samuel 

1 Samuel 1 

He Hana inowen malik og nuruhun ulug Allah fam heng tibag ane 

1O pumbuk Ramataim-Zofim ino tom Efraim fam weregma ap misig unggul 
unuk oho Efraim ahun welatfag, unuk te Elkana. Elkana ikni Yeroham, 
Yeroham ikni Elihu, Elihu ikni Tohu, Tohu ikni Zuf welatfag. 
2Hun Elkana inowen uhesi piren og enesug latfag, misig unuk te Hana, eke 
misig unuk Penina. Penina ino malik indag tarukmu Hana malik indag ta fug 
angge ibili welatfag. 
3Hun ino mo ilig am wirig am turukmu ibam embeselug o pumbuk Silo 
inowen NINIKNI Allah pohol ha kinang ha senehon fam sembahyang uruk lit 
hubu lahabik laruk latfag. O Silo ino hun Eli umalikisi piren Hofni men 
Pinehas men imam wereg lit Allah ibam foroho latfag. 
4Hun Elkana inowen sembahyang uruk sambil wam NINIKNI Allah olohotma 
esetukon arimano uhe Penina men umalikisi ap angge hiyap angge obog toho 
wal taneg og isaruk latfag. 
5Og isaruk lit uhe Hana oho minggiroho og utuk latfag. NINIKNI Allahn Hana 
ino ibiliyap tibag angge famen Elkana inowen Hana indi reg lit welatfag. 
6NINIKNI Allahn ibili welaruhu pibagma werehon fahet andelaha Peninan 
Hana indimu siyag toho welamag ulug apmayap turuk latfag. 
7Ari roho turukmen eneg mo ilig am wirig am turuk latfag. It itano Allah 
ibam sembahyang ik larukmu o Silo inowen oho Hana andelaha Peninan indi 
siyahap turukon fahet uba yatuk lit suburu na fug angge welatfag. 
8Ari roho eneg turuk latfagma ahun Elkana inowen ele ubam uruk lit, ”Hana, 
hat nungge fahet hindi siyag toho wereg lit suburu na fug angge uba eneg 
yatuk lahen? Malik ap angge numen indag tele peruk lit an hambolmayap 
naptuk lahen ano?” uruk latfag. 

9Misihim sambil o Silo inowen imam Eli ino hur atuk angge Allah ibam 
sokolma werehon fam heriyeg lit weregma wam men suburu men ik men 
nibareg Hana in atfag. 
10Indimu siyag toho welatfareg NINIKNI Allah fam sembahyang uruk lit uba 
eneg yatuk latfag. 
11Hanan sembahyang uruk lit, ”NIKNI pohol ha kinang ha seneg lahenonen 
an hamingmingangge asengseng toho welahiyon Hat holuk. An fahet hapeleg 
toho welam fug angge we tem toho yet niyaruk lahen halug malik ap angge 
misig og nuruhun. Og nuruhun halug nin anden malik ino hebeloho Hat fahet 
og huruhuk. Og huruhukmu malik ino Hat hamingmingangge amusun toho 
welatug war aruhuwen fili fam oruk paluhup fug,” ulug Allah fam sali 
imbibag. 
12Hiyap inowen NINIKNI Allah fam sembahyang yat toho urukmu hun Eli 
inowen hiyap ino ambilikmu fuki roho yet teg latfag. 
13Yet haruk lit weregman Hanan ele undaman urukmu ambilik eneg lebe 
ruruk latfag angge famen at ele holuk fug teg latfagma Eli inowen hiyap tu 
ik olokon nenggekteg nenek turuk lit uruk peruk latfag. 
14Eli inowen ele ubam uruk lit, ”Hat noenam nenek turuk lit welaruhun? Ik 
olokon nalug nenek turuk lahenon ari embesemihin,” ibag. 
15Ari ibagma Hana inowen, ”Eleg nikni, an nindimu siyag toho wereg lit uruk 
lahi. Anggur ahaluwe men ik olokon winon men ninggireg nenek turuk lit 
uruk lahi fug. An nundama werehon NINIKNI Allah fam hiyag utuk lahi. 
16An hahaloho fahet siyag ane eneg turuk hiyap wereg puk fug. Nindi anggin 
toho wereg lit siyahon wenggeltuk lahiyon fahet yat toho uruk lahi,” ibag. 
17Ari ibagma Eli inowen, ”Allah Israel ninap Ninikni inowen haren heng 
ehenon hikit toho og huruhuwen hahiyeg toho lamihin,” ibag. 

18Ari ibagma hiyap inowen, ”Haren an hamingmingangge fahet hapeleg am 
fug!” ibareg wilip atlug libag. Libareg suburu naruk lit orohole seleg toho 
welatfag. 

Samuel indag tibag ane 

19Elkana uhesi men unumalikisiyet nohibareg hubet in atug 
sembahyang NINIKNI Allah fam ibareg inibam o Rama libag. Welatfareg 
Elkana uhe Hana men ambiyeg nohibagma NINIKNI Allahn malik og isamin 
pibag. 
20Ari pibagma Hana malik ahummu atfagma welatfareg malik ap angge 
indag tibag. Malik tu NINIKNI Allah fam heng irikik ulug unuk Samuel 
suwalfag. 
21Suwalfareg weregma mo ilig am wirig am turukmu wina sambil turuk 
latfag hag toho ino sambil oho hun Elkana uhesi men umalikisi 
men NINIKNI Allah olohotma wam esebuhukteg nin eke sali emberukukon 
hikit toho fano-fano angge umbuhuk ulug libag. 
22It larukmu Hana inowen pok atmin pibareg ahun fam hiyag utuk lit, ”Fobik 
malik tu ag umbusuhu halug hondoholug lahukteg NINIKNI Allah olohotma 
weregman eneg sabal aruhuwen inggikmu umbuhuk,” ibag. 
23Ari ibagma ahun Elkanan te, ”Ari fano ehenma welatmihin. Ag umbusuhu 
halug eneg lahun. We NINIKNI Allahn let haptukmu sali emberikinon wirim 
aruhu peruk lahi,” ibag. Ari ibagma hiyap ino pok atfareg weregma malik 
ino isinga ag narukmen eneg su atfareg ag imbisibag. 
24Ag imbisibagma isingan malik ino hondoholug laruk lit wam sapi 
yuhambukon suwon endetfag sali mo hinahan atfahon men roti sum misig 
men kubag anggur ahaluwe kilabehon men walug Allah ibam o Silo libag. 
Malik ino ebe tor angge hondoholug libag. 
25Libareg wam sapi waroho senggelfareg Elkana uhe Hana menen malik ino 
hun Eli ambeg walug libag. 

26Libareg hiyap inowen Eli fam, ”Nikni, an nele we tot hubam imin. An 
indam nikni hat hirahamen NINIKNI Allah fam sembahyang irikik nuhe 
inowen yoho aru oho uruk lahi. 
27Malik tu fahet anden sembahyang irikikmu NINIKNI Allahn heng irikikon 
ino hikit toho og nitisi. 
28Og nitisimu anden oho malik aru hebeloho NINIKNI Allah og utuk lahi. At 
iyabuk witukmen eneg sabal aruhuwen inggikmu emberuk lahi,” ibag. Ari 
ibareg enelenggen fam hur atuk lit NINIKNI Allah wel tibag. 

1 Samuel 2 

Hanan Allah wel tibag ane 

1 Hana inowen NINIKNI Allah wel turuk lit, ”NINIKNI Allahn let naptisimu 
nahiyeg haruk lahi. Aren nilahe leko palimuwap naptisi. Aren windat 
naptisimu nahiyeg toho wereg lit nambilik fam ap seliyon ininggaliyap 
eneptuk lahi. 
2Ap misig oho suwon umbagpag turukon NINIKNI hahon wereg eleg. At eneg 
Allah suwon wereg. Allah NINIKNI eneg helep ubule hag toho wereg. 
3Henele hi roho uruk lit hemet toho turuk lahebon umbusuhup! Henele 
winik-wonog toho uruk lahebon eleg amag! Ari turuk lahebon obog 
toho NINIKNI Allahn oluk teg lit hunubabut pal heneptuk. 
4Tog aptuk inap enesehen At inowen fala rebeserisireg ap unuwag inine 
elehon inineyap eneptuk. 
5Ap san atam suburu anggolo naruk latisiyon ino ketiya ap 
enemingmingangge wereg lit aben tohon naruk. Ap san atam suburu obok 
haruk latisiyon ino ketiya ahiyeg toho wereg lit kel taruk. Hiyap atam ibili 
atuk latisiyon ino ketiya umalik sabiren indag taruk. Hiyap atam umalik 
anggolo indag tarisiyon ino ketiya halo atuk. 

6Ap war atuk ane men onoluk-wereg ane men NINIKNI Allah inggik fam eneg 
wereg. At inowen ap warehon wereg ambeg pilap eneptuk lit ap warehon 
wereg ambehen nin wol eneplug onolukap eneptuk. 
7 NINIKNI inowen ap winon enengge hilaruk lit winon mun angge man angge 
sebe roho og isaruk. Aren eneg ap winon apmayap eneptuk lit winon 
palimuwap eneptuk. 
8Ap inilaheg toho werehon ulmu heriyeg ambehen ininggik lisoho in eneptuk 
lit ap enengge elehon sabelepman lit eneptuk. It arimano ap suwon iniraham 
heriye feserukmu lehoma hur atuk ambeg ngi atuk. NINIKNI Allahn helep 
tuwaliyen wal tibareg kinang palimu tuwale feruk lit kinang ahongge 
inggareg ngi reg lit wereg. 
9 NINIKNI Allah inindi haruk inap o kema-kema larukmu fer enesug lit wereg 
angge famen At ele holtuk eleg inap o hik tegman war atuk lamuhup. Ap 
misihen oho inggarehen ineyap taruk lit windat ta fug teg. 
10 NINIKNI Allah men seli roho wereg inap siyag amuhup. It unubam 
poholman ululu sup tuhu. NINIKNI inowen kinang atogman atogma werehon 
unubabut pal isaruk lit alem unubam werehon kong tuhu. Ap tu suwon 
welaruhu perukon ino Aren ineyap tuhu. Ahaluwe fanowon unggulmu hilili 
feruk lit palimu unduhuk fuhu,” ulug Hana inowen Allah wel tibag. 
11Wel tibagma hun Elkana inowen, ”Namloho Samuel aru NINIKNI Allah 
amingmingangge welaruhuwen haren foroho laruhun,” ulug imam Eli hiyag 
itfareg amloho embeselug ibam o Rama libag. 

Eli umalikisiyen Allah ele sobir isaruk latfag ane 

12Eli umaliki itano NINIKNI Allah ele sobir isaruk lit siyag ane eneg turuk 
latfag. 
13Ari roho eneg turuk lit aben Allah ibam foroho inap imam fahet emberukon 
wirim toho wa fug angge huhulangge hilaruk latfag. Likiya hupmu aben wam 
Allah olohotma esetukmu imam enemingmingangge ino fa inggikmu seneko 
waharuk lit 

14fa ino fam kubag wam unu esetuk ambeg kila felug hambo roho hilaruk 
latfag. Wam unu hambo roho waruk latfahon arimano imam itano enemu 
narukon fahet hilaruk latfag. Ari roho turuk lit Israel inap o Silo waharukon 
obog toho unubam siyag ane anggolo turuk latfag. 
15Nin wam sei uwan yaluk fugmu imam enemingmingangge ino watlug wam 
Allah olohotma esetuk ahun fam ele uruk lit, ”Nare, imam inowen wam unu 
kubag fam osohowon nirim ehekma we unu olukon wirako namisiyen imam 
fahet imbin,” uruk latfag. 
16Ari uruk latfagma ap inowen hebeloho ele uruk lit, ”Wam sei Allah fahet 
tam yalminmu fobik hat hindimuwen hilamin pehenon hikit toho hilamihin,” 
uruk latfag. Ari uruk latfag angge famen ap inowen heng turuk lit, ”Ketiya 
folo og nimin, eleg halug namuwen hilamin,” uruk latfag. 
17Ari roho turuk lit ap piren kabiniyon itanowen Allah fahet emberuk angge 
arimano apma reg peruk lit NINIKNI Allah olohotma siyag ane anggolo turuk 
latfag. 

Samuel o Silo welatfag ane 

18Eli umalikisiyen siyag ane anggolo turukmu Samuel inowen NINIKNI Allah 
olohotma yabuk fano wituk latfag. At ebe totma sum yanggowon imam 
inaben wan turuk asum wan teg latfag. 
19Mo ilig am wirig am turukmu isingan Samuel fahet sum yaron ebe wirim 
tohon yihik feruk latfareg ahun men wam Allah olohotma esebul ulug o Silo 
laruk lit sum ino amloho fahet walug laruk latfag. 
20Walug larukmu hun Eli inowen Elkana uhe men hi eneptuk lit, 
”Malik NINIKNI Allah og itikibon tu ubalmangge malik winon 
eke NINIKNIYEN hiyap tu famen og hisahuwen Allah unuk fam hi heneptuk 
lahi,” uruk latfagma inibam laruk latfag. 
21Welatfagma Allahn Hana indi hibagma ap umalik hinahan hilani malik 
piren indag enepfag. Indag eneptuk latfagma malik Samuel ino NINIKNI Allah 
amingmingangge weregman eneg su atfag. 

Eli umalikisiyen inikni ele embeseruk latfag ane 

22Samuel su atfagma hun Eli mondabi sabal atfag. Sabal atfagma 
umalikisiyen Israel inap obog toho unubam siyag ane eneg turuk lit Allah 
wereg ambeg sok foroho hiyap itano men ambiyeg nohoruk urukon obog 
toho hun Eliyen hol hibag. 
23Hol hibareg umalikisi komo eneptuk lit, ”Numalikisi, ap obohen hiren siyag 
ane turuk lahebon fahet henebug urukmu holtuk lahi. Nungge fahet ari roho 
eneg turuk lahep? 
24Ari eneg turuk lamuhup fug, numalikisi! NINIKNI Allah umalikisiyen hit 
hunubahet urukmu holtuk lahiyon ari mondabi siyag peruk lahi. 
25Ap misihen are fam siyag ane turuk halug Allahn haluhu angge famen ap 
ekeyen NINIKNI Allah fam siyag ane turuk halug san haluk teg?” ulug komo 
enepfag angge famen NINIKNI Allahn iren inikni ele holuk fug angge siyag 
ane eneg turukmu Anden unusuhuk pibahon hikit toho inikniyen komo 
enepfag ane holfag fug. 
26Holfag fugmu Samuel su atuk lit weregma NINIKNI Allahn oho aben oho at 
fahet fano peruk latfag. 

Eli men umalikisi men siyahon unubam aruhu ulug hiyag isibag ane 

27Welatfagma Allah amingmingangge nabi misig hun Eli ambeg watfareg 
hiyag utuk lit, ”NINIKNI Allah ele urukon tu, ’Humbasi indam ap suwon Mesir 
inap onowe inggikmu weregma An hat humba Harun olohotma ebenam atik 
iyag. 
28Ebenam atuk lit Israel inap ununggul unuk winon embeselug hat humban 
ondohowonen ondohowon eneg An namingmingangge imam welamuhup 
ulug in heneptik iyag. We hiren An nolohotma sum yanggowon imam inaben 
wan turuk asum wan teg lit hubu amben fanowon lahaptuk lamuhup ulug 
mumal heneptik iyag. We hat hori men eneg hunubam hiyag hisaruk lit, 
’Israel inaben An nubahet emberuk angge winon hit naruk lamuhup,’ ulug 
hiyag hisarik iyag. 

29Nungge fahet haren wam suburu An fahet emberuk lamuhup ulug 
imbiyahon apmayap turuk lahen? Nungge fahet An hambolma nasug lit hat 
humalikisi palimuwap eneptuk lahen? Nungge fahet Israel inaben An nunuk 
fam emberuk angge arimano fanowon eneg hit naruk lit henebe fit taruk 
lahep? 
30Ari fahet An Israel hinap HINIKNIYEN nele iminon tu holeg lamin: We tem 
toho Anden sali imbiyahon tu, ’Hat humalikisi men An namingmingangge 
imam mondabi welamuhup,’ iyag angge famen ketiya Anden hit mondabi 
imam welamuhup fug uruk lahi. Ap san An palimuwap naptukon ino Anden 
oho palimuwap tuhuk. Ap san An apmayap naptukon ino Anden oho 
apmayap tuhuk. 
31We tot welamuhupmu Anden hit hininggik ineyon ari paluhukmu hit 
hununggul unuk ariyon welahebonet welamuhubonet sabal am fug angge 
war atuk lamuhup. 
32Anden Israel inap winon unubam fano ane turuk laruhukmu hat humalikisi 
obog toho sabal am fug angge war atukmu haren yet isaruk lit hat hindi siyag 
atuk laruhu. 
33Hat humalikisi fobikon obog toho war atuk lamuhupmu misig 
welaruhuwon ino eneg elehap tuhuk fug. Aren an fahet hubu lahaptuk laruhu 
angge famen fano roho wereg lam fug angge uba yatukmen eneg war am hag 
toho welaruhu. 
34Fobik teko lahu ihiyon ino tem toho irisi puhunen nele sali hubam emberuk 
lahi: Hat humalikisi Hofni men Pinehas men itano misihim sambil enebe 
pirenet war amuhup. 
35War amuhupmu ap misig Anden tu fano perukon ino imam wereg lit let 
naptuk laruhuwen unduhuk fuhuk. At indi wirik toho wereg lit An 
nindimuwen fano peruk ane hikit toho niyabuk wituk laruhu. Anden at 
famen indag amuhubon oho inineyap eneptuk laruhukmu it arimanowen 

Israel inap onowesi Anden mumal eneptuk laruhukon arimano ler 
eneptukmen eneg welamuhup. 
36Fobik ap sa hat famen indag amuhubon oluk welaruhu halug imam Anden 
unduhuk fuhukon ino olohotma elenggen fam hur aruhureg heng turuk lit 
uang men suburu men tot og nutukmu naruk laruhuken hit imam hinap 
henemingmingangge welaruhuk uhu,’ ehek” ulug Allah amingmingangge 
nabi inowen hun Eli hiyag itfag. 

1 Samuel 3 

Allahn Samuel wol tibag ane 

1Samuel kabinimu NINIKNI Allah amingmingangge weregma hun Eliyen 
foroho latfag. Foroho li itano NINIKNI Allah ele Israel inap unubam urukon 
holtuk eleg hag toho wereg lit fulu roho yet haruk ane oho enepeleg hag toho 
welatfag. 
2Misihim sambil hun Eli ino il siyag atfagma yet isa fug teg lit ibalma 
nohorukmu 
3Samuel ino peti e fam wirihon elma Allah Wene Numen haharehon kilabeg 
ambeg iraham nohoruk latfag. Allah ibam indok ambulpul turukon uwan war 
am fugmu 
4NINIKNI Allahn Samuel wol tibagma aren te wo ibareg 
5in atug Eli ambeg libareg kapal haruk lit, ”Nikni, haren wol nabehen?” 
ibagma Eliyen, ”Namloho, anden wol habihi fug. Lalug nohoruk lamin!” 
ibag. Ibagma libareg nohoruk latfag. 
6Nohorukmen nin eke NINIKNI Allahn Samuel wol tibag. Wol tibagma Samuel 
in atug Eli ambeg libareg kapal haruk lit, ”Nikni, haren wol nabehen?” 
ibagma Eliyen, ”Namloho, anden wol habihi fug. Lalug nohoruk lamin!” 
ibag. 
7NINIKNI Allah ele misihim oho Samuel fam ibag fugmu apeleg toho welatfag. 

8Weregma nin eke inggik hinahaneg angge NINIKNI Allahn Samuel wol tibag. 
Wol tibagma in atug Eli ambeg libareg kapal haruk lit, ”Nikni, haren wol 
nabehen?” ibagma NINIKNI Allahn malik tu wol turuk ulug Eli undaman oluk 
atfag. 
9Oluk atfagma Eli inowen Samuel fam, ”Lamihinteg nohoruk latmihinmu nin 
eke wol haptuk halug haren hele uruk lit, ’NIKNI, hele hiyag nimin. An 
hamingminganggeyen hele holeg lahi,’ imihin,” ibag. Ibagma Samuel libareg 
ibalma nohoruk latfag. 
10Nohorukmen NINIKNI Allah watfareg Samuel horogma unduhuk lit atam 
wol tibag hag toho, ”Samuel, Samuel,” ulug wol tibag. Wol tibagma 
Samuelen, ”Nikni, hele hiyag nimin! An hamingminganggeyen hele holeg 
lahi,” ibag. 
11Ibagma NINIKNI Allahn Samuel fam ele uruk lit, ”Anden Israel inap 
enesehelimuwen alem siyahon tuhukmu ap obog tohowen holuhupteg 
inisanggo fuma-fuma tale nge ruhu ulug hat holuk toho welamin! 
12Alem siyahon tuhuk sambil ino Anden atam Eli umalikisi men unubahet 
irikik ane hikit toho siyahap enebuhuk, ak tuhuk ambehen obog aruhumu 
eneg umbusuhuk. 
13Anden Eli ubam uruk lit, ’Hat humalikisiyen An Allah nabug urukmu 
holtikin angge famen hele holok toho komo eneptikin fugmu Anden alem 
angginon hunubam emberukmen eneg mondabi welamuhup,’ ulug hiyag 
itikik. 
14Siyag ane hiren turuk lahebon ino wam men suburu men An fahet 
emberukon ari fam mondabi eleg aruhu fug,’ ulug Eli men umalikisi men 
unubam sali emberikik,” ulug Allahn Samuel ino hiyag itfag. 
15Hiyag itfagma Samuel nohorukmen sakan tibagma in atlug NINIKNI Allah 
ibam sok husibareg hubanggo yet hibag ane ino fahet akolen ikni Eli fag toho 
hiyag itfag fug. 

16Hiyag itfag fugmu hun Eliyen, ”Samuel, namloho,” ulug wol tibagma 
Samuelen, ”Wo niyon,” ibag. 
17Wo ibagma Eli inowen, ”Aren nungge ulug hiyag herehek? Hat hubam ehek 
ane an nubam hirahuk fug. Aren ehek ane ele tor angge oho an nubam 
hirahamihin halug Allahn alem angginon hat hubam umbuhu,” ibag. 
18Ari ibagma Samuelen holfag ane tor angge oho hirahuk fug angge obog 
toho hiyag itfag. Hiyag itfagma Eliyen, ”Ari NINIKNI Allah famen. Aren alem 
angginon an nubam umbuhuk peruk halug fano nubam umbukag,” ibag. 
19Ibareg weregma Samuel su atikim NINIKNI Allah Samuel men weregma 
Samuelen Israel inap hiyag isaruk latfag ane obog toho teko libag. 
20Samuel NINIKNI Allah wene hiyag isaruk ahun nabi wereg ulug Israel inap 
kinang atogman atogma werehon obog toho onoluk atfagma Samuelen ele 
hiyag isarukmu ap obog tohowen holtuk latfag. 
21O Silowen NINIKNI Allah tam ebenam atuk latfag hag toho nin eke sambil 
eke sambil inam atuk lit Samuel ubam ele hiyag utuk latfag. 

1 Samuel 4 

Filistin inaben peti elma Wene Numen haharehon kilabeg angge hilibag ane 

1Welatfagma Israel inap wilip atfareg Filistin inap men tog abuhuk ulug 
libareg o pumbuk Eben-Haezer horogma o sabo wiroho weregma Filistin inap 
oho o Afek o sabo wiroho welatfag. 
2Wereg lit Filistin inaben Israel inap onorohole fil luhal atfag. Luhal atfareg 
tog aptuk lit fuman-fuman pising hil laruk lit Filistin inaben Israel inap mul 
unusuruk lit tog elman unusibahon arimano ap teng-teng angge 4.000 war 
atfag. 
3Tog apfareg suhuloho o saboma ino watfareg Israel inap onowesi 
arimanowen enele sahaltuk lit, ”Nungge fahet NINIKNI Allahn ambol yig 
nesehekma yoho Filistin inaben mulangge nunusehesa? O Silo NINIKNI Allah 
Wene Numen haharehon peti e fam wirihon elma kilabeg angge ino wak 

lulen maniyek! Ari feneyen NINIKNI Allah nit sehelimu waharuk lit ap seliyon 
ininggikmuwen windat nenebuhu,” ibag. 
4Ari ibareg o Silo peti ino wak lalihip ulug ap mon enepfagma libareg peti 
ino walug watfag. Israel inaben peti ino fam ap poholmon kerub suwe 
aherabul hag angge wilibihon weregma NINIKNI Allah pohol ha kinang ha 
senehon ino emberimu heriyeg peruk latfag. Peti ino walug waharuk lit Eli 
umalikisi piren Hofni men Pinehas men ambiyeg watfag. 
5Peti ino horogma walug waharikim Israel inap obog toho enele ngik-ngog 
urukmu kinang yuk turuk latfag. 
6Enele ngik-ngog urukon Filistin inaben hol hibareg enele uruk lit, ”Ibrani 
inaben nungge fahet enele ngik-ngog uruk?” uruk latfag. Urukmu peti ino 
Israel inap iniraham walug watfagma Filistin inap onoluk atfareg 
7enekol hibag. Enekol hibareg enele uruk lit, ”Unumba iren wel turukon ino 
it sehelimu wahareg siyahap nenepmisi,” il laruk lit, ”Indam oho ari hahon 
yet harukuk fug. 
8Unumba mondabi ineyon inggikmuwen ap san windat nenebuhu? Indam at 
inowen Mesir inap anggenma unusibag urukmu holtukuk. 
9Ari fahet hayen, Filistin hinap nori, hinindi wirik toho wereg lit aben turuk 
ane wal haruk lamek! Atam Ibrani inap arimano nit nenepma welatusa angge 
famen ketiya it enepma welamuhukon ari siyag. Ari fahet aben turuk ane 
wal haruk lit tog abul!” ibag. 
10Ibareg tog aptuk lit Filistin inaben Israel inap mulangge unusibag. 
Unusurukmu Israel inap misig-misig linggik-longgo ibareg inibam wal taneg 
libag. Anggolo roho unusibagma Israel inap sehen senehon teng-teng angge 
3.000 war atfag. 
11Unusuruk lit Filistin inaben Eli umalikisi piren Hofni men Pinehas men 
itano oho unusibareg peti ino hilibag. 

Eli war atfag ane 

12Peti Allahn tohon ino hilibagma ap misig unggul unuk Benyamin ahun tog 
aptuk ambeg embeselug indi siyahen fesi lahaboho asum kiririp teg angge o 
ino sambil o Silo libag. 
13Larukmu Eli inowen peti ino fahet indi anggin toho wenggel haruk lit 
kalem ilanma hur atuk angge fam hur atfareg ap nangno isaruk latfag. 
Nangno isarukmen ap ino o pumbukmu kibareg unusibag ane hiyag 
isarukmu hol hibareg o pumbuk obog toho ap pok atfahon arimanowen enele 
ya nga uruk latfag. 
14Ya nga urukmu hun Eliyen hol isibareg kapal isaruk lit, ”Nungge fahet 
enele ya nga uruk?” ibagma ap ino folo-folo Eli ambeg watfareg unusibag 
ane hiyag itfag. 
15Hun Eli ino indag tibag sali mo ilig am wirig am turukmen teng hinahanen 
nubam hilag nanggolop fimahen 98 atfagma il homanggen teg lit yet isa fug 
teg latfagma 
16ap inowen Eli ubam ele uruk lit, ”An yoho tog aptuk ambehen wilip ahireg 
wahi,” ibagma Eliyen, ”Namloho, ke roho tehep?” ulug kapal hibag. 
17Kapal hibagma ap inowen hiyag utuk lit, ”Filistin inaben nunusehesama 
Israel ninap linggik-longgo ehe. Nit mulangge nunusuruk lit hat humalikisi 
piren itano Hofni men Pinehas men oho unusuruk lit peti ino oho helehesa,” 
ibag. 
18Peti ino helehesa urukmu hol hibareg itano Eli ino elehet o pumbuk 
walinggoho ohowon sokolma heriyeg latfag ambeg inowen ambol han 
wambibareg sabal teg lit ebe angginen anduhun uwag kulug waroho war 
atfag. Eli oluk wereg lit Israel inap fet enesugmen eneg mo ilig am wirig am 
turukmu teng misig nubam hilag nuwalen 40 atfag. 

Pinehas uhe war atfag ane 

19Pinehas hun Eli amloho uhe umalik indag atukon horog atfagma hol 
harukmen peti Allahn tohon ino hilaruk lit iyamal men ahun men war ahasa 

urukmu hol hibareg itano malik ahum naruken kunuk toho hur atfareg indag 
tibag. 
20Malik indag tibareg war am hag teg latfagma hiyap at iraham unduhuk 
latfahon itanowen hiyag utuk lit, ”Hakol ha fug, haren malik ap angge indag 
tehen,” ibag. Ari ulug hiyag itfag ane fahet wenggel hibag fureg ele ibag fug. 
21-22Peti Allahn tohon ino hilaruk lit niyamal men nahun men war ahasama 
Allah umbagpag turukon nit Israel ninap fet nenesuhon eleg aha ulug malik 
ino unuk Ikabod suwalfag. 

1 Samuel 5 

Peti Allahn tohon ino Filistin kinang fam welatfag ane 

1Peti Allahn tohon Filistin inaben hilibareg o pumbuk Eben-Haezeren inibam 
o Asdod hilalug libag. 
2Hilalug libareg unumba iren wel turukon ap hag toho ilit tohon unuk Dagon 
wereg ambeg imbik libareg Dagon iraham imbibag. 
3Noholug likiya o Asdod inap in atfareg yet harukmen Dagon tukum toho 
orohole han sahung teg lit peti ino olohotma kinangma yinggig lit weregma 
yet hibag. Yet hibareg Dagon ino hebeloho ibalma unduhuk fibag angge 
famen 
4noholug likiya in atfareg yet harukmen Dagon ino tukum toho orohole han 
sahung teg lit peti ino olohotma kinangma yinggig lit weregma yet hibag. 
Yet harukmu Dagon unggul men inggik pirenet angge kong toho sok 
ambilikmu weregma Dagon ino ubahare eneg amumu welatfag. 
5Ari fahet indamen tulug ketiya oho Dagon ngi inap imam arimano men o 
Asdod Dagon wereg ambeg kuruk inap obog toho menen sok ambilikmu 
nunuyug sobul fug ulug suhan halug kuruk. 
6 NINIKNI Allah inggiken o Asdod inap ine roho hondo enesug lit alem 
angginon unubam emberuk latfag. O Asdod men o pumbuk walinggoho 
werehon men unubam salukangge emberuk lit unusuruk latfag. 

7Ari turukmu Asdod inaben yet hibareg enele sahaltuk lit, ”Israel inap 
unumba inggik ine reg lit nit men nunumba Dagon men hondo nenesuhen 
peti Israel inap unumban tohon aru nit sehelimu welaruhu fug!” ibag. 
8Ari ibareg Filistin inap onowesi obog toho maniyek ulug wol enepfareg 
kapal isaruk lit, ”Peti aru ke roho tul?” ibagma, ”Peti aru o Gat imbik lalihip,” 
ibag. Ibareg peti ino o Gat Filistin kinangma welatfahon fam imbisik libag. 
9Imbisik libagma NINIKNI Allah inggiken Gat inap oho hondo enesugmu war 
amuhuk ulug enekol toho welatfag. O pumbuk ino inap arimano ap suwonet 
malik toronet unubam yowil emberuk lit unusuruk latfag. 
10Unusuruk latfagma peti ino o Ekron Filistin kinangma welatfahon fam 
walug libareg imbik kurukmen o Ekron inaben enele hi roho uruk lit, ”Peti 
aruwen nit obog toho nunusukag ulug nenembeg walug waharuk,” uruk 
latfag. 
11Ari ibareg Filistin inap onowesi obog toho wol enepfareg enele uruk lit, 
”Nit nonori men obog toho nunusuhu rohon peti Israel inap unumban tohon 
aru suhuloho ibam imbisik aliyek!” ibag. Allah inggiken o Ekron inap obog 
toho ine roho hondo enesugmu war am hag ane turuk lit enekol anggolo 
haruk latfag. 
12Winon war atikim winon salukangge unubam atuk latfagma nunumbasiyen 
let nenebukag ulug enele ya nga uruk ane pohol fil lahaptuk latfag. 

1 Samuel 6 

Peti Allahn tohon ino suhuloho ibam o Israel imbik libag ane 

1Peti NINIKNI Allahn tohon ino pikalem sabiren Filistin kinang fam 
welatfagma 
2Filistin inap arimanowen unumbasi foroho inap imam men fulu roho hiyag 
isaruk inap men wol enepfareg enele uruk lit, ”Peti aru ke roho tul? 
Nangginoho ibam imbik lulen hiren hiyag nesemek,” ulug kapal isaruk 
latfag. 

3Kapal isibagma iren te, ”Peti aru walug laruk lit hininggikmu eleg angge 
imbisik lahup fug! Israel inap unumba ubam siyag ane turuk latikibon eleg 
amag ulug onggo umbuhupteg eneg imbisik lahup. Ari roho tuhup halug fano 
amuhupteg it unumban nungge fahet nunusuruk latisi ulug honoluk aruhu,” 
ibag. 
4-5Ari ibagma iren te, ”Niren nungge angge og umul?” ulug kapal isibagma 
iren hebeloho uruk lit, ”Nit obog toho Filistin ninap nonowesi men alem 
misihon nunubam atisimu yet harikip. Ari fahet Filistin ninap nonowesi 
fuwaben werehon wirim toho salukangge hahon fuwaben men pak yeli 
hiniyabuk siyahap turukon hahon fuwaben men fano-fano angge emas fam 
laluhup. Emas fam laluhubon itano Israel inap unumba og utuk lit hi ruruk 
lamuhup. Onggo ari hahon og umuhup halug at inggiken nit men nunumbasi 
men kinang niren tohon obog toho hondo nenesug ane eleg aruhu ano. 
6Indam Mesir inap onowe men inindi imbik wamburuk latfag hag toho 
nungge fahet hir oho hinindi imbik wamburuk lamuhup? Israel inaben 
nunumba ulug wel turukon inowen Mesir inap enele ying eneptuk latfagma 
Israel inap inibam lawag ulug ininggik kobog isibahon ino henepeleg? 
7Ari fahet wam sapi piren unumalik ag mon eneptukon misihim oho kumbi 
ilil eneptusa fuhon wak lahupteg unumalikisi re inisinga onombolim lahup 
tohon wereg ambeg kila fusuhupteg wam inisinga pirenet lisoho laruk angge 
kereta keron fam ilili fuhup. 
8Ilili fuhupteg peti aru kereta palimu umbuhupteg fano-fano angge emas fam 
laluhubon onggo it unumba og umuhup eheyon arimano obog toho peti aru 
iraham umbuhup. Umbuhupteg wam sapi itano umbusuhupmu kereta ino 
lisoho laruk lit enemu o Israel lahup. 
9Larukmu yet teg lit welamuhup. At ibam o Bet-Semes Israel kinang fam 
werehon fil laruk halug Israel inap unumban nit nunubam alem angginon 
emberisiyon ino tem toho ulug nonoluk aruhu. Ibam Israel fil laruk eleg 
halug it unumban nunusuruk uruk latukukon nenele si uruk latukuk ulug 
nonoluk aruhu. Alem elegma ouk ino nunubam atisi puhuk,” ibag. 

10Iren ibag ane hikit toho turuk lit wam sapi piren unumalik ag mondotukon 
wak libareg unumalikisi inibam imbisibareg wam inisinga piren itano kereta 
fam ilili fibag. 
11Ilili fibareg peti inowet pak yeli hahon men salukangge hahon men emas 
fam wirihon arimanowet kereta palimu imbibagma 
12wam sapi itano we pikit o Bet-Semes fil libag. Kalem suwon ke ilan fil la 
fug angge enele nguk til we pikit libag. Wam sapi atam larukmu Filistin inap 
onowesi fuwaben itano onombolim laruk lit o Bet-Semes hili-hilimu libag. 
13Wam sapi itano larukmu o Bet-Semes inap arimanowen tonggoma roti 
anggen paltuk lit yet harukmen peti ino onolohotma inam atukmu yet 
hibareg enehiyeg haruk latfag. 
14-15Peti ino Yosua o Bet-Semes ahun ino iyabukmu libareg pok atfag. Pok 
atfag ambeg ino helep humon weregma Lewi inaben peti ino men fano-fano 
angge emas fam lalfahon arimano men wibareg helep humon ino fam imbik 
lahibagma o Bet-Semes inaben wam sapi itano NINIKNI Allah fahet umbul 
ulug ware fibareg kereta e fam wirihon ino halog toho sapi itanowet indokma 
yalfareg wam winon oho NINIKNI Allah olohotma esetfag. 
16Esetukmu yet isibareg Filistin inap onowesi fuwaben itano o ino sambil 
suhuloho inibam o Ekron libag. 
17Salukangge hahon emas fam witfahon Filistin inaben NINIKNI Allah onggo 
og itfahon tu: Asdod inaben misig, Gaza inaben misig, Askelon inaben misig, 
Gat inaben misig, Ekron inaben misig imbibag. 
18Pak yeli hahon emas fam witfahon eke o Filistin pumbuk walinggoho elehet 
ohowon men elehon men wal tanehen imbibag. Helep humon Yosua o Bet-
Semes ahun ino iyabukmu werehon peti ino palimu imbik lahibahon ino 
ketiya oho enehangge wereg. 

Peti ino o Kiryat-Yearim imbik libag ane 

19O Bet-Semes inaben peti ino undama inilen kilap hibagma NINIKNI Allahn 
Bet-Semes inap teng hinahan 70 unusibag. NINIKNI Allahn nunusuruk lit alem 
angginon nunubam emberisi ulug inindimu siyag toho wereg lit, 
20”Ap sa NINIKNI Allah ebe usa fulu ahun olohotma ine roho welam teg? Peti 
Allahn tohon aru nit welahe ambehen ap sa ambeg hondoko imbisik la reg?” 
uruk latfag. 
21Ari uruk lit o Kiryat-Yearim lalihip ulug ap mon enepfag. Mon enepfahon 
arimano libareg hiyag isaruk lit, ”Filistin inaben peti NINIKNI Allahn tohon 
ino suhuloho imbisik waharusama hilak watlihip,” ibag. 

1 Samuel 7 

1 Ari ibagma o Kiryat-Yearim inap libareg peti ino walug watfareg hun 
Abinadab wereg ambeg punu ino fam imbik libag. Imbik libareg Abinadab 
amloho unuk te Eleazar peti NINIKNI Allahn tohon aru foroho laruhun ulug 
unduhuk fibag. 

Samuel ino Israel inap onowe welatfag ane 

2Peti Allahn tohon ino o Kiryat-Yearim amusun toho weregman mo ilig am 
wirig am turukmu likin fuman 20 atfag. Atfagma Israel inap obog 
tohowen NINIKNI Allah fam let nenebin ulug enele hi roho uruk latfag. 
3Uruk latfagma Samuelen Israel inap obog toho unubam ele uruk lit, 
”Hit NINIKNI Allah olohotma hebeloho wamul ulug hinindimu we tem toho 
peruk lahep halug ap winon unumbasi men sabalhe Astoret men hiren wel 
eneptuk lahebon arimano umbusuhupteg hinindi NINIKNI Allah ubam 
emberuk lit At eneg wel turuk lamuhup. Wel turuk lamuhup halug Aren oho 
hit Filistin inap ininggikmuwen windat henebuhu,” ibag. 
4Ibagma Israel inap arimanowen ap winonen nunumba ulug wel eneptuk 
angge Baal men Astoret men arimano imbisibareg we NINIKNI Allah eneg wel 
turuk latfag. 

5Ari tibagma Samuelen ele uruk lit, ”Israel hinap obog toho o Mizpa luhal 
amuhupmu anden hit fahet NINIKNI Allah fam sembahyang uhuk,” ibag. 
6Ibagma Israel inap o Mizpa luhal atfareg ik hinanggoho NINIKNI Allah 
olohotma hilil isibag. Ino sambil ik suburu na fug angge wereg lit, 
”NINIKNI Allah fam siyag ane turuk latukuk,” ulug fag tibag. Fag tibagma o 
Mizpa inowen Samuelen Israel inap unubam alem welatfahon haloho 
emberuk latfag. 
7Ari turukmen Israel inap o Mizpa palu arik wahasa urukmu hol hibareg 
Filistin inap onowesi arimanowen unusuhuk ulug onotsi sehen senehon men 
Israel inap wereg ambeg watfag. Watfagma Israel inaben hol hibareg Filistin 
inap fahet enekol toho welatfag. 
8Enekol toho wereg lit Israel inaben Samuel fam enele uruk lit, ”Filistin inap 
ininggikmuwen nit windat nenepmisiyen hele umbusuk fug 
angge NINIKNI Allah fam hele ine roho heng turuk lamin!” ibag. 
9Ibagma Samuelen wam domba ag narukon misig wibareg NINIKNI Allah 
fahet abirangge yalfag. Yalfareg Samuelen sembahyang uruk lit, ”Yoho Israel 
ninap let nenepmihin,” ibagma NINIKNI Allahn ele holfag. 
10-11Samuelen wam domba ino yaltukmen Filistin inaben unusul ulug Israel 
inap horogma watfag. Horogma waharukmu itano NINIKNI Allahn pohol filen 
ululu aplohok humon monde fibagma Filistin inap enekolen linggik-longgo 
urukmu itano Israel inap o Mizpan wilip atfareg Filistin inap muko unusuruk 
lit o Bet-Kar ahamu fil imbisik libag. 
12Ari tibagma Samuel inowen helep eke wibareg o Mizpa men Sen men 
honggolegma enehangge unduhuk fibag. Unduhuk fibareg, ”NINIKNI Allahn 
let nenebil waharisireg tiyan oho let neneptisi,” ulug helep ino unuk Eben-
Haezer suwalfag. 
13Ari roho turuk lit Filistin inap apmayap enepfagma Samuel oluk wereg li 
Filistin inap NINIKNI Allah inggiken hondo enesugmu Israel inap 
enengginang fam kik watfag fug. 

14Kik watfag fugmu o pumbuk Filistin inaben ilmig eneptuk latfahon arimano 
o Ekron famen tulug o Gat oho suhuloho Israel inap ininggikmu atfagma 
kinang o pumbuk walinggoho werehon oho Filistin inap ininggikmuwen 
windatfag. Windatfareg Israel inap men Amori inap o Israel kinang fam 
welatfahon arimano men mangno roho wereg lit inindi yuwag toho welatfag. 
15Samuelen Israel inap unubam unggum welatfahon haltuk lit weregman 
eneg war atfag. 
16Mo ilig am wirig am turukmu o Betel men Gilgal men Mizpa men 
walinggoho pen isaruk lit Israel inap unubam alem welatfahon haltuk latfag. 
17Haltuk latfareg ibam o Rama suhuloho waharuk latfareg wereg lit Israel 
inap unubam alem welatfahon haloho emberuk latfag. O Rama ino 
Samuelen NINIKNI Allah fahet hubu lahaptuk ambeg eke witfag. 

1 Samuel 8 

Israel inaben ap suwon raja eke lahabuhuk ulug enele ibag ane 

1Welatfareg hun Samuel ino sabal atfareg amlohoki Israel inap fer enesug 
lamuhup ulug hakim lahap enepfag. 
2Amloho wandabon unuk te Yoel, fobikon unuk te Abia. It piren itano o 
Bersyeba wereg lit unggum haltuk latfag. 
3It inikniyen yabuk waruk latfag hag toho wa fug angge ininggareg fahet 
eneg wenggel haruk lit onggo og isarukon eneg inibil atuk lit unggum paltuk 
latfag. 
4Ari turukon yet isibareg Israel inap onowesi obog toho Samuel ambeg o 
Rama luhal arik watfareg enele hiyag utuk lit, 
5”Hat sabal atikinmu humalikisiyen haren turuk latikin hag toho turuk eleg. 
Ari fahet ketiya o pumbuk winama wereg hag toho welamuhuken ap suwon 
nit fet nenesug laruhuwon raja eke lahap nisahun,” ibag. 
6Iren ibag ane fahet Samuelen siyahon ehesa ulug wenggel 
hibareg NINIKNI Allah fam sembahyang ibagma 

7Allahn Samuel fam ele uruk lit, ”Enele hubam eheson hikit toho timihin. 
Iren eheson hat fahet ninirim ehesa fug. Iren Allah ap suwon raja welaruhu 
fug peruk lit An fahet ninirim ehesa. 
8Indam o Mesiren ininggik lisoho wilip eneptik iyag sambil ino ak tibareg 
iren anggoloenam An enembol yig nutuk lit ap winonen nunumba ulug wel 
eneptuk angge unubam sembahyang uruk latusa hag toho ketiya har oho 
enembol yig hutuk. 
9Ari fahet iren heng urukon hikit toho turuk lit ap suwon raja inowen alem 
eke hag eke hag unubam emberuk laruhu ane seleg toho hiyag isamihin,” 
ibag. 
10 NINIKNI Allahn ubam ibag ane Samuelen it ap suwon heng tibahon 
arimano unubam hiyag isaruk lit, 
11”Ap suwon hit fet henesug laruhuwon raja inowen tuk teg ane ari roho hit 
hunubam turuk laruhu: Aren hit hunumalikisi ap angge unubam uruk lit, 
’Sehen seneg inap amuhupteg winon te kereta fam, winon te wam kuda fam, 
winon te kereta enelukema hunuyug fam laruk lamuhup,’ ulug mingming 
eneptuk laruhu. 
12’Hit winonen ap sehen senehon teng-teng angge 1.000, winonen ap teng 
piren 50 milal eneptuk lamuhup,’ ulug in eneptuk laruhu. Iren at ubahet 
yabuk wituk lit ninikniyen anggen tahanoho naruk laruhu ulug yaho feruk 
lamuhup. At fahet minggin tog men kereta tog aptukon fahet wam kudan 
lisoho laruk angge men wituk lamuhuben hiyag isaruk laruhu. 
13Hunumalikisi hiyap angge unubam, ’An fahet amben fano angge andog 
toho emberuk lit suburu esetuk lit roti wiratuk lit welamuhup,’ ulug 
mingming eneptuk laruhu. 
14Nin eke hiniyabuk suburu, hom, anggur wereg ambeg fanoma ap suwon 
inowen ilmig tahureg at amingmingangge arimano hiyag isaruk laruhu. 

15Yatuk lamuhup angge minggiroho sum sohowen eneg hininggikmu atukmu 
numenon arimano hilalug otsi ibam foroho inap men amingmingangge 
winon men og isaruk laruhu. 
16An niyabuk wituk lamuhup ulug henemingmingangge ap angge hiyap 
angge hunumalikisi ap kabiniyon inine werehon men henembohom keledai 
men og enebik waharuk laruhu. 
17Henembohom domba sohowen eneg hininggareg hininggikmu 
welamuhupmu numenon arimano ap suwon inowen hilarukmu henebe oho 
at amingmingangge roho welamuhup. 
18Fobik ari turukmu yet hahupteg ap suwon lahabuhubon ino fahet henele 
anggolo uhupmu NINIKNI Allahn henele holuhu fug,” ibag. 
19Ari ibagma ap arimanowen Samuel ele sobir isaruk lit, ”Fug, ap suwon 
misig nit fet nenesuhon welaruhu. 
20O pumbuk winama wereg hag toho nir oho welamuhuk. Nit fahet raja eke 
wereg lit alem haltuk lit tog aptuk ane milal neneptuk laruhu,” ibag. 
21Iren ibag ane Samuelen hol hibareg NINIKNI Allah hiyag itfagma 
22Aren hebeloho Samuel fam uruk lit, ”Iren heng urukon holmihinteg ap 
suwon misig it fahet lahap isahun,” ibag. Ibagma Samuelen Israel inap 
unubam hinibam wal taneg lalihip ibag. 

1 Samuel 9 

Samuelen Saul hi ribag ane 

1Benyamin kinang fam ap misig unggul unuk oho Benyamin welatfag, unuk 
te Kis. Kis ikni Abiel, Abiel ikni Zeror, Zeror ikni Bekhorat, Bekhorat ikni 
Afiah welatfag. Hun Kis ino tung ahun welatfag. 
2Hun ino amloho misig unuk te Saul ebe kabini reg lit ubabut oho fano 
welatfag. Israel inap enebe fanowon at hahon misig oho welatfag fug. It obog 
toho unuwag horog tegma Saul eneg uwag yaron welatfag. It men wirim 
harukmu Saul anggolop ke it ununggul paleg latfag. 

3Misihim wam keledai heyon Kisen tohon longgo ibag. Longgo ibagma Kisen 
amloho Saul fam uruk lit, ”Namingmingangge misig hondohik lamihinteg 
wam keledai itano yami rik lalihip,” ibag. 
4Ibagma tom Efraim walinggoho yami ril kinang Salisa fam yami rik libag 
angge famen hiyahibag fug. Hiyahibag fureg kinang Sahalim walinggoho 
libag angge famen wam keledai eleg latfag. Eleg latfagma Benyamin kinang 
fam libag angge famen hiyahibag fug. 
5Eleg latfagma Zuf kinang fam libareg Saulen amingmingangge ambiyeg 
libahon ino fam ele uruk lit, ”Nare, ninibam luk ohon! Nikniyen wam keledai 
itano wenggel ha fug angge nit fahet indi anggin hahu rohon lulen ma!” ibag. 
6Ibagma ap inowen ele uruk lit, ”Pok, o pumbuk tu fam Allah 
amingmingangge misig aben fano peruk ahun eke wereg. Aren te tu men ari 
men teko lahu ulug hiyag isarukon tem toho teko laruk. At ambeg lulmu 
wam keledai itano wereg ambeg hiyag nisamisi ano,” ibag. 
7Ibagma Saulen, ”Nit ambeg lul halug nungge walug lul? Roti nit nenesum 
fam yunggatukukon eleg aha. Allah amingmingangge og utukon elehen 
nungge niren og umul?” ibag. 
8Ibagma ap inowen Saul fam, ”Uang we tor angge anden foroho lahiyon Allah 
amingmingangge og itminmu aren wam keledai wereg ambeg hiyag 
nisamisi,” ibag. 
9-11Ibagma Saulen, ”Fano ehenma ambeg lul,” ibareg o pumbuk Allah 
amingmingangge wereg ambeg ino libag. O pumbukmu lahul ulug larukmen 
hiyap tuhumon ik hinanggul ulug larukmu salkal ibag. Salkal ibareg hiyap 
itano fam, ”Fulu roho hiyag isaruk ahun ino tuma wereg ano?” ulug umung 
isibag. Allah wene hiyag isaruk ahun nabi fahet indam fulu roho hiyag isaruk 
ahun uruk latfag. Ari fahet indam ap eke Allahn peruk ane hinog og ha 
larukon inowen, ”Fulu roho hiyag isaruk ahun ambeg lul,” uruk latfag. 

12Umung isibagma hiyap itanowen, ”Yu wereg, ketiya eneg hit henelukema 
laha, folo-folo aliyek! Yoho punu ino fam Allah olohotma seni esebul ulug 
ap anggolo luhal arik lahasama ar oho o pumbuk lendi fam laha. 
13O pumbukmu lahalihipteg at suburu naruk ambeg punumu uwan lahuk 
fugmu hit tam ambeg lalihip. Aren Allah fahet umbul peheson fahet Allah 
fam sembahyang imisimu suburu nul ulug ap anggolo arimanowen at nangno 
ruruk lit wereg. Ari fahet at uwan lahuk fugmu folo ambeg lahiyek!” ibag. 
14Ari ibagma Saul amingmingangge men lahibareg o pumbukmu kibagma 
Samuel ino punumu lahamin ulug larukmen it men salkal ibag. 
15Saul Samuel ambeg uwan wam fugmu NINIKNI Allahn tam Samuel fam 
hiyag utuk lit, 
16”Sono likiya mo tiya haham Anden Benyamin ahun misig hat hambeg 
monde fik waruhuk. Monde fik waruhukmu haren ahaluwe amben fanowon 
unggulmu hilili feruk lit Israel inap fet enesug laruhun ulug ap suwon raja 
unduhuk fuhun. Aren An numalikisi arimano Filistin inap ininggikmuwen 
windat enebuhu. Nit asengseng toho welahe ulug ya nga urukon Anden hol 
harikikteg let enebuhuk peruk lahi,” ibag. 
17Ari ibag ane hikit toho Samuelen Saul yet hibagma NINIKNI Allahn Samuel 
fam ele uruk lit, ”Ap Anden irikikon ino tu. Aren An numalikisi Israel inap 
sen enesug laruhu,” ibag. 
18Ari urukmu itano Saul ino elehet oko kilabeg ambeg sokolma watfareg 
Samuel iraham unduhuk lit, ”Nare, fulu roho hiyag isaruk ahun ibam kema 
wereg?” ulug kapal hibagma 
19Samuelen Saul fam ele uruk lit, ”Fulu roho hiyag isaruk nahun tu welahi. 
Hat tam punumu lahamihin. Yoho an men suburu ambiyeg nulteg sono likiya 
hat hindimu wenggel haruk lahen ane fahet anden hiyag huruhukmu hibam 
lahun. 
20Wam keledai haren tohon longgo urusama hup hinahanam yami 
eneptikinon itano hiyaharusa angge re hakol ha fug! Mun angge man angge 

fanowon Israel kinang fam werehon hat men hori menen ngi reg lamuhuben 
hindi anggin toho welam fug,” ibag. 
21Ari ibagma Saulen hebeloho uruk lit, ”Israel inap ununggul unuk winon 
palimu weregma nit nununggul unuk Benyamin ninap mondabi apma 
welahe. Nit nununggul unuk Benyamin misig famen nori winonen an numba 
Bekhorat inowen indag nenesuhon nunubahet siyag peruk ninap welahe 
angge re nungge fahet haren an nubam ari uruk lahen?” ibag. 
22Ibagma Samuelen Saul amingmingangge men o humon ino hondog eneplug 
kibareg ap teng misig welatfahon onorohole fil lehoma hur amek ulug hiyag 
isibag. 
23Hiyag isibareg Samuelen suburu esetfag ahun fam hiyag utuk lit, ”Wam 
unu an fahet embemihin ulug og hirihiyon ino ketiya og nirik ma!” ibag. 
24Ibag ane hikit toho suburu esetfag ahun inowen wam uyug men tot sebe 
roho Saul olohotma imbik watfag. Imbik watfagma Samuelen Saul fam ele 
uruk lit, ”We tor angge holohotma imbik wahayon aru namihin! Ap winon 
men yoho nalihiben wam uyug aru hat fahet imbihi,” ulug hiyag itfag. Ari 
ibareg Saul men Samuel men suburu ambiyeg naruk latfag. 
25Suburu nibareg punumuwen o pumbukmu wambibareg Samuel men Saul 
men hinawimu nohoruk lit enele uruk latfag. 

Samuelen Saul ap suwon raja unduhuk fibag ane 

26Nohibareg o ket sakan tirikim Samuel in atfareg Saul hinawi weregma wol 
turuk lit, ”In amin! An funggalma monde hubahik laminen luk!” ibag. 
Ibagma Saul in atfagma Samuel men ambiyeg wilip atug libag. 
27Libareg o pumbuk atogma wambibareg Samuelen Saul fam hiyag utuk lit, 
”Hat hamingmingangge fam tam laruk lamin ulug hiyag itmihin. Hat te 
Allahn peruk ane hiyag hitminmu lamihinen welamin,” ibagma 
amingmingangge ino tam libag. 

1 Samuel 10 

1Libagma Samuelen kubag ahaluwe amben fanowon kilabehon wibareg Saul 
unggul ke hilili fibareg mako pug toho hi ruruk lit, ”Israel inap fahet ap 
suwon raja welaruhunen NINIKNI Allahn lahap habehek. Umalikisi Israel inap 
sen enesug lit haren ap seliyon it walinggoho werehon ininggikmuwen 
windat eneptuk laruhun. NINIKNI Allahn lahap habehekon ino we tem 
pemihinen enehangge teko lamisiyon iminon tu: 
2Yoho an numbahalug lamihinteg Rahel salfag ambeg Benyamin kinang fam 
o pumbuk Zelzah werehon horogma itanowen ap piren men salkal ilihip. 
Salkal ilihipteg enele hubam uruk lit, ’Wam keledai longgo urusama yami 
eneptikinon itano hiyaharusa. Hikniyen wam keledai itano wenggel ha fug 
angge, ’Namloho fahet ke roho tuhuk?’ ulug indi anggin toho wenggel haruk 
lit wereg,’ ulug hiyag humusa. 
3Hiyag humusama lamihinteg o Tabor horogma usa ahen ino iraham ap 
hinahan Allah wereg ambeg o Betel lahul ulug laharukmu salkal ilihip. Ap 
misihen wam kambing umalik hinahan, ap ekeyen roti hinahan, ap ekeyen 
kubag anggur ahaluwe kilabehon walug laruk lamusa. 
4Laruk lit hi habusareg roti piren og humusama hilamihin. 
5Hilamihinteg o Gibea-Allah Filistin inap sehen senehon wereg ambeg 
lamihin. Lamihinteg hat o pumbuk ino kurukmu Allah wene hiyag isaruk 
inap nabi luhaloho Allah fahet punumu hubu lahaptuk ambehen wambik 
waharukmu salkal ilihip. Iren pinggong puhuli waruk tung turuk lit 
enehiyehen enele hi roho yunggultil wamusa. 
6Yunggultil wamusama NINIKNI Allah hime fanowon inowen hat hineyap 
haptukmu har oho iren yunggultil laruk hag toho yunggultuk latmihin. Ari 
roho yunggultuk lit hat hubabut keron atmisi. 
7Enehangge hiyag hirihiyon hubam atmisimu Allah hat men weregma fano 
peruk laruhun ane roho turuk laruhun,” ulug Samuelen nin hiyag utuk lit, 
8”Hat tam o Gilgal wambimihinteg an nangno nasugmen hup sabirenam 
aruhumu an hat hambeg waruhukteg Allah olohotma wam esetuk lit At fahet 

hubu lahabuhuk. Hubu lahabuhukteg turuk laruhun ane hiyag huruhuk,” 
ulug Samuelen Saul hiyag itfag. 
9Ari ulug hiyag itfagma Saul ino Samuel embeselug lamin ulug hebel atukmu 
itano Allahn Saul indi kera fisibag. Indi kera fisibagma enehangge teko lamisi 
ibahon arimano obog toho ino sambil ubam atfag. 
10O Gibea libareg Allah wene hiyag isaruk inap nabi luhaloho larukmu salkal 
ibag. Salkal urukmu Allah hime fanowon inowen Saul ineyap tibagma it 
winonen enehiyehen enele hi roho uruk lit yunggultuk latfag hag toho ar oho 
it sehelimuwen yunggultuk latfag. 
11Ari roho turuk latfagma ap atam Saul haruk latfag inap arimanowen yet 
hibareg it-it enele sahaltuk lit, ”Yihi, Kis amloho tu nungge ubam ahareg 
nenek turuk? Saul oho Allah wene hiyag isaruk ahun nabi aha ano?” ibag. 
12Ibagma ap welatfahon misihen, ”It iniknisi nenepelegma lawag,” ulug 
apmayap enepfag. (Ari fahet ap o kema-kema welatfahon obog tohowen 
enele sahaltuk lit, ”Saul oho wene hiyag isaruk ahun nabi atisi ano?” uruk 
latfag.) 
13Saul ino ahiyehen ele hi roho uruk lit yunggultuk latfareg Allah fahet 
punumu hubu lahaptuk ambeg lahibag. 
14Lahibagma Saul amiyen Saul men amingmingangge men unubam ele uruk 
lit, ”Hit kema larikipteg wahep?” ulug kapal isibagma iren te, ”Wam keledai 
itano yami eneptukmen hiyag eneptukuk fureg Samuel ambeg larukuk,” 
ibag. 
15Hiyag itfagma Saul amiyen, ”Samuelen ele hubam irisi ane hiyag nimin,” 
ibagma 
16Saulen ami fam, ”Wam keledai longgo uruson hiyaharusa ane fahet eneg 
hiyag nisarisi,” ulug hiyag itfag. ”Ap suwon raja welaruhun,” ulug Samuelen 
hiyag itfag ane ino ami hiyag itfag fug. 

Israel inap iniline Saul ap suwon raja unduhuk fibag ane 

17Ari tibagma Samuelen Israel inap NINIKNI Allah olohotma o Mizpa 
wamuhup ulug wol enepfagma watfag. 
18Watfagma Samuelen ele hiyag isaruk lit, ”Allah Israel ninap NINIKNI ele 
urukon tu holeg lamek, ’Anden hit Mesir inap ininggikmuwen windat 
heneptik iyareg o Mesiren hondog heneplug wilip atik iyag. O pumbuk 
winonen oho apmayap heneptukmu it ininggikmuwen windat heneptuk 
latikik. 
19Alem hunubam atukmu hit siyag toho weregma Anden let heneptuk latikik 
angge famen ketiya hiren An Hinikni henembol yig nutuk lit, ’At fug, ap 
suwon raja eke nit fet nenesuhon lahap nisimin,’ uruk lahep. Ari uruk 
lahepma hununggul unuk wal toho ap misig umalikisi men henemu-henemu 
An HINIKNI Allah nolohotma in amek!’ uruk,” ibag. 
20Ibareg Israel inap ununggul unuk wal taneg, ”Il misig horogma in arik 
maniyek!” ulug wol enepfareg enehangge unubam hik tibagma ununggul 
unuk Benyamin inap unubam atfag. 
21Unubam atfagma Samuelen Benyamin inap fam, ”Ap misig umalikisi men 
henemu-henemu in arik maniyek!” ulug wol enepfareg enehangge unubam 
hik tibagma hun Matriyen ondohowon unubam atfag. Unubam atfagma, 
”Hun Matriyen ondohowon ap misig-misig in arik maniyek!” ulug wol 
enepfareg enehangge ino Kis amloho Saul ubam atfag angge famen at ebe 
elegma yami ribareg hiyahibag fug. 
22Hiyahibag fureg NINIKNI Allah fam, ”Ap ino tuma wereg ano?” ulug kapal 
hibagma, ”Sum olohok angge emberuk ambeg hiraho lit wereg,” ulug hiyag 
isibag. 
23Hiyag isibagma Saul hirako weregma ap piren hinahan libareg hondoholug 
watfag. Watfareg Israel inap sehelimu in atfagma ap winon unuwag horog 
tegma Saul eneg uwag yat latfag. It men wirim harukmu Saul anggolop ke 
ununggul palegma yet hibag. 



785 

 

 
ALLAH WENE 

© 2018, Indonesian Bible Society. 
 

 
 

 

24Yet haruk lit Samuelen ap obog toho unubam, ”Ap NINIKNI Allahn 
mumaltisiyon tu yet hemek! Israel ninap sehelimu misig oho at hahon wereg 
eleg,” ibag. Ari ibagma Israel inap obog tohowen, ”Ninikni raja, hat amusun 
toho welaruhun,” ulug ininggik tag tibag. 
25Ininggik tag tibagma Samuelen Israel inap unubam ap suwonen yabuk 
waruk ane seleg toho hiyag isibareg suwesingga fam haharoho NINIKNI Allah 
wereg ambeg imbik libag. Imbik libareg Samuelen ap obog toho unubam, 
”Hinibam wal-wal lalihip!” ulug hiyag isibag. 
26Hiyag isibagma Saul ibam o Gibea larikim enehako roho turuk 
inap NINIKNI Allahn inindi anggarap enepfahon arimano oho Saul men 
ambiyeg libag. 
27It arimano larukmu enele siyag toho uruk inaben, ”Ap aruwen nangginoho 
nit let neneptuk laruhu?” ulug apmayap turuk lit ahiyehap angge eke og itfag 
fug. It arimanowen enele urukon Saulen holfag angge famen holtuk eleg hag 
toho welatfag. 

1 Samuel 11 

Saulen Amon inap apmayap enepfag ane 

1Welatfagma hun Nahas Amon inap onowe suwon raja ino umalikisi sehen 
senehon men tog abuhuk ulug kinang Gilead fam watfareg o pumbuk Yabes 
ino waling enesug latfag. Waling enesugmu o Yabes inap arimanowen Nahas 
fam enele uruk lit, ”Nunusimin pehen ane embeselug mangno amul halug 
hat hinggikmu welamuhuk,” ibag. 
2Ibagma hun Nahas inowen hebeloho uruk lit, ”Hit obog toho hinil pikiron 
hililoho hik isahukteg eneg an men mangno amuhuken sali umbuhuk. Ari 
roho turuk lit Israel inap obog toho ininggaliyap enebuhuk,” ibag. 
3Ari ibagma Yabes inap onowesi arimanowen at ubam enele uruk lit, ”Hup 
sabirenam welamuhukteg Israel pumbuk obog toho fam ap mon enebik 
wamuhukmu ap misig oho let neneptukon eleg halug nit nenebe hat 
hinggikmu imbik wamuhuk,” ulug heng tibag. 

4Ari ulug heng tibagma ap mon enepfahon itano o Gibea Saul wereg ambeg 
libareg alem ino hiyag isibagma holfareg Israel inap enele hi roho uba yatuk 
latfag. 
5Uba yatukmu itano Saul ino wam sapi men yabukmuwen waharuk lit hol 
isarukmen enele ya nga uruk latfagma kapal isaruk lit, ”Ap aruma nungge 
fahet uba yatuk?” ibagma Amon inaben Yabes inap unusuk oho turuken uba 
yatuk ulug Saul hiyag itfag. 
6Hiyag itfag ane ari hol harukmen Allah hime fanowon inowen Saul ineyap 
turukmu at indimu indok ambulpul hag toho ulog turuk latfag. 
7Ulog turuk latfagma wam sapi piren wibareg waroho pal-pal lahapfareg, 
”Paleg angge aruma Israel pumbuk obog toho og isa lalihip,” ulug ap mon 
enepfag. Mon enepfagma libareg hiyag isaruk lit, ”Ap san Saul men Samuel 
men ambiyeg tog abik lahup fug halug at ino ambohom sapi tu hag toho 
waroho pal-pal lahabuhup,” ibag. Ibagma Israel inap NINIKNI Allahn tuhu 
urukon fahet enekol hibareg misig oho pok am fug angge enebe obog toho 
tog abuhuk ulug watfag. 
8Watfareg o Bezek luhal atfagma Saulen winag isarukmen Israel inap teng-
teng angge 300.000 weregma Yehuda inap oho teng-teng angge 30.000 luhal 
arik watfag. 
9Watfareg Yabes inaben mon enepfahon itano hiyag isaruk lit, ” ’Sono mo 
uwan unukoho am fugmu ap let nenebuhubon nenembeg wamuhup,’ ulug 
honori Yabes inap hiyag isa lalihip,” ibagma mon enepfahon itano suhuloho 
o Yabes watfareg hiyag isibagma Yabes inap arimano enehiyehen turuk 
latfag. 
10Ari turuk lit Yabes inaben hun Nahas hiyag utuk lit, ”Sono wilip amuhukteg 
nit nenebe hit hininggikmu umbuhukmu hiren fano peruk lahep ane roho nit 
nunubam tuhup,” ulug hiyag itfag. 
11Likiyamon Saulen umalikisi fam, ”Palu hinahan luhal amek!” ibagma luhal 
atfareg o ket sakan tirikim ap seliyonen o sabo wirig ambeg pulmu kibareg 

mo uwan unukoho am fugmu Amon inap muko unusibag. Muko unusurukmu 
Amon inap we tor angge wilip atuk lit misig-misig linggik-longgo ibag. 
12Ari tibagma Israel inaben Samuel fam enele uruk lit, ”Ap san Saul fahet, 
’Nit nonowe welaruhu fug,’ urusa? Ari uruson unusulen og nisimin!” ibag. 
13Ari urukmu hol hibareg Saulen, ”O yoho Israel ninap NINIKNI Allahn windat 
nenebehek angge re ap misig oho unusilihip fug,” ulug hiyag isibag. 
14Ari ibagma Samuelen Israel inap hiyag isaruk lit, ”O Gilgal lulteg Saul ap 
suwon raja welaruhuwen lahabul,” ibag. 
15Ari ibagma Israel inap obog toho o Gilgal libareg NINIKNI Allah olohotma 
Saul ino ap suwon raja unduhuk fibag. Unduhuk fibareg Allahn windat 
nenebehek ulug wam waroho hubu lahaptuk lit Saul men Israel inap obog 
toho menen enehiyeg toho yunggultuk latfag. 

1 Samuel 12 

Samuel sabal atfareg Israel inap komo enepfag ane 

1Welatfagma Samuelen Israel inap obog toho unubam ele uruk lit, ”Hiren an 
nubam heng naptikibon holtikikteg ap suwon raja misig hit fahet lahaptikik. 
2Ketiya famen fobik welamuhubon ap suwon lahaptikikon inowen fet 
henesug laruhu. An mondabi sabal atikikteg noruk hubulu wilip atisimu an 
numalikisi su atusareg hit sehelimu weregma yet isaruk lahep. An nebe 
kabinimu angge fet henesugmen eneg yoho obog toho hiyag hisaruk lahi. 
3An hit honolohotma unduhuk lahiyon tuwen let heneptuk lit anden siyag 
ane turukmu yet niyarikip halug NINIKNI Allah men ap suwon Aren 
lahaptisiyon ino men onolohotman fag toho iyek! Wam sapi keledai men san 
tohon warikik? Ap sa anggengge og numag ulug apmayap tirikik? Ap sa 
siyahap tirikik? Ap san onggo og nirik waharisimu nil hupnig lit alem fano 
roho haltikik fug? Ap sa anggengge warikik halug hebeloho og hisamin,” 
ibag. 

4Ibagma iren te, ”Haren nit apmayap neneptuk lit siyahap neneptikin fug, 
niren nungge-nungge og hutukukon hilarikin fug,” ibag. 
5Ibagma Samuelen it unubam, ”O yoho hiren te, ’Nit nunubam siyag ane 
tirikin fug,’ ehebon NINIKNI Allahn holehekma ap suwon Aren lahaptisiyon 
inowen oho holehek,” ibagma iren te, ”NINIKNI Allahn holeg lit weregma we 
tem toho ehe,” ibag. 
6 Ibagma Samuelen it unubam ele uruk lit, ”NINIKNI Allahn Musa men Harun 
men mumal enepfareg hit hunumbasi o Mesiren hondog eneplug watfag ahun 
inowen holeg lit weregma an nele hiyag hisaruk lahi. 
7Ari fahet ketiya hiren siyag ane turuk latikibon NINIKNI Allah olohotman 
hiyag hisaminen welamek! NINIKNI Allahn hit men hunumbasi men hunubam 
fano ane turuk latisiyon honoluk toho welamek! 
8Yakub o Mesir libareg welatfagma Mesir inaben enele ying eneptukmu hit 
hunumbasiyen NINIKNI Allah fam, ’Let nenebin, let nenebin!’ ulug enele hi 
roho uruk latfagma At inowen Musa men Harun men mon enepfagma it piren 
itanowen hunumbasi o Mesiren hondog eneplug wilip atfareg, ’Kanaan 
kinang tu fam welamuhup,’ ulug hiyag isibag. 
9Ari tibag angge famen iren INIKNI Allah enepeleg atfagma Allahn o Hazor 
inap sehen senehon onowe Sisera inggikmu imbisibareg Filistin inap men o 
Moab inap onowe suwon menen oho unusukag ulug ininggikmu imbisibag. 
10Imbisibagma hit hunumbasiyen NINIKNI Allah fam enele hi roho uruk lit, 
’Niren Hat humbahalug Baal men Astoret men unubam nunumbasi ulug wel 
eneptuk lit Hat hubam siyag ane anggolo turukuk angge famen ketiya ap 
seliyon ininggikmuwen windat neneptuk lit let nenepmihinmu Hat eneg wel 
haptuk lamuhuk,’ ulug heng tibag. 
11Heng tibagma NINIKNI Allahn Yerubaal unuk winon Gideon ino, Barak, 
Yefta men an Samuel men nit obog toho mon nenebik waharuk lit ap seliyon 
hit walinggoho werehon ininggikmuwen windat heneptuk latisimu hit 
hinindi yuwag toho welatikip angge famen 

12Amon inap onowe Nahas ino hunusimin ulug waharukmu yet 
harikipteg HINIKNI Allah hit fet henesuhon raja ino henembol yig utuk lit an 
nubam, ’At te fug, ap suwon raja ekeyen nit fet nenesug laruhu,’ irikip. 
13Ketiya ap suwon raja mumaltikibon tu yet hemek! Hiren heng tirikip ane 
hikit toho NINIKNI Allahn ap suwon tu laha ferisi. 
14Laha ferisimu hiren NINIKNI Allah fahet henekol toho wereg lit At eneg wel 
turuk lit wene holtuk lamuhup. At ele sobir isa fug angge hit men ap suwon 
hit fet henesuhon men NINIKNI Allah ombolim laruk lamuhup halug fano 
welamuhup angge famen 
15hiren NINIKNI Allah wene holuk fug angge At ele sobir isaruk lamuhup 
halug Aren hir oho honowe raja ino oho siyahap henebuhu. 
16We tot welatihipmu NINIKNI Allahn alem suwon hit honolohotma timisi ane 
yet halihip. 
17Ketiya o hibi wereg angge famen anden NINIKNI Allah fam heng timinmu 
osit men ululu men monde femisiyon yet halihipteg hiren, ’Ap suwon raja nit 
fahet lahap nisimin,’ ulug heng turuk latikibon ari fam NINIKNI Allah 
olohotma siyag ane anggolo turuk latukuk ulug honoluk atmisi,” ibag. 
18Ibareg Samuelen NINIKNI Allah fam ele hi roho heng tibagma o ino sambil 
ululu men osit men monde fibag. Monde fibagma yet hibareg ap 
arimano NINIKNI Allah men Samuel men unubahet enekol toho welatfag. 
19Enekol toho wereg lit ap obog tohowen Samuel fam enele uruk lit, ”Nit 
humalikisi war amuhuk tohon HIKNI Allah fam sembahyang imihin. Nit siyag 
ane turuk lahe ninaben, ’Ap suwon eke lahap nisamihin,’ ulug heng turuk lit 
siyag ane sebe roho turuk latukuk,” ibag. 
20Ibagma Samuelen it unubam, ”Hiren siyag ane anggolo tirikip angge famen 
henekol ha fug! NINIKNI Allah ombolim larukon umbusuhup fug! Hinindi 
piren teg eleg angge NINIKNI Allah eneg wel turuk lamuhup. 

21Allah embeselug inine eleg angge fam nunumbasi ulug onombolim laruk 
lamuhup fug. It arimano alem elehen let heneptuk lit windat henebuk fug 
teg. 
22NINIKNI Allahn, ’Hit we tik-tem toho An numalikisi fano welamuhup,’ ulug 
sali imbibahon ino nele si irikik ulug uwag oko waruk lit hit hik hisa fug teg. 
23Hit hik hisa fug angge weregma anden hit fahet Allah fam sembahyang 
uruk ane embesele halug NINIKNI Allah fam siyag ane tele. Hit fahet 
sembahyang urukon umbusuk fug angge kebunggalem fanowon pikiron 
laruk lamuhuben hiyag hisaruk laruhuk. 
24We NINIKNI Allah fahet henekol toho wereg lit hinindi piren teg eleg angge 
wirik toho Allah wel turuk lamuhup. Aren hit hunubam alem suwon fanowon 
turukmu yet haruk latikibon honoluk toho welamuhup. 
25Hiren siyag ane turukmen eneg welamuhup halug hit men ap suwon raja 
hit fet henesuhon men siyag amuhup,” ibag. 

1 Samuel 13 

Israel inap men Filistin inap men tog aptuk latfag ane 

1Saul ap suwon lahapfagma Israel inap fet enesugmen eneg mo piren libag. 
2Larukmu Saulen Israel inap sehelimuwon ap teng-teng angge 3.000 andog 
enepfag. Andog enepfahon winon 2.000 Saulen milal eneptukmu o Mikhmas 
men tom Betel fam men welatfag. Winon 1.000 amloho Yonatan men o Gibea 
Benyamin kinang fam welatfag. Winon hinibam wal taneg lalihip ulug hiyag 
isibag. 
3Hiyag isibareg weregma hun Yonatan inowen Filistin inap sehen senehon 
onowe o Geba welatfahon ino ware fisibagma Filistin inaben hol hibag. Hol 
hibagma Saulen, ”Kinang atogman atogma waruk tung til laruk lit henele hi 
roho, ’Tog abuhuken maniyek!’ ulug Ibrani inap obog toho wol enebiyek,” 
ulug ap mon enepfag. 
4Mon enepfagma hiyag isil laruk lit, ”Saulen Filistin inap onowe ino ware 
feserisimu Filistin inap arimano Israel inap fahet inindimu siyag atusa,” 

urukon Israel inap obog tohowen hol hibag. Hol hibareg Saul ambiyeg tog 
abuhuk ulug o Gilgal palu arik watfag. 
5Palu arik watfagma Filistin inap oho Israel inap men tog abul ulug palu atuk 
latfag. Ap wam kudan lisoho laruk angge kereta fam larukon teng-teng angge 
3.000, ap wam kuda fam laharukon oho teng-teng angge 6.000, ap unuyug 
fam larukon winag ha fug toho ik yinggi hag mondoko palu atuk latfag. Palu 
roho watfareg o Bet-Awen mo alem fil o Mikhmas o sabo wiroho welatfag. 
6Filistin inap watfareg Israel inap walinggoho kilap enesugmu yet isibareg 
Israel inap enekolen helep alma, kiling elma, tom alem ke, owikmu, ik fahet 
fo reg ambeg hirag atuk latfag. 
7Hirag atuk latfagma ap winon ik Yordan paloho o Gad men Gilead men 
nindig atukmu Saul o Gilgal weregma at men welatfahon arimano inindimu 
enekol toho welatfag. 
8Saul Samuelen ibag ane roho o Gilgal hup sabirenam at nangno ruruk latfag 
angge famen watfag fug. Watfag fugmu Saul men welatfahon arimano at 
embeselug misig-misig linggik-longgo ibag. 
9Ari fahet Saulen, ”Allahn let nenepmisiyen At olohotman wam esetuk lit 
hubu lahapminon fahet wam eke wak aliyek!” ibag. Walug watfagma at 
inggarehen Allah fahet wam waroho hubu lahapfag. 
10Hubu lahapfagma itano Samuel ambeg watfag. Waharukmu itano Saulen 
hi rimin ulug olohotma libag. 
11Larukmen Samuelen ubam ele uruk lit, ”Hat nanggintuk lahen?” ibagma 
Saulen, ”Haren sali emberikinon hikit toho waharikin fugmu ap an men 
welatuson arimano misig-misig longgo uruk latusa. Ari roho longgo urukmu 
Filistin inap nunusul ulug o Mikhmas palu roho weregma yet isarikikteg 
12nindimu wenggel haruk lit, ’Anden NINIKNI Allah fam hindi nisimin ulug 
heng tuk fugmen ketiya Filistin inap nunusul ulug o Gilgal wamusama 
nangginoho tihi ha reg,’ ulug an nineyap taruk lit Allah fahet hubu lahabihi,” 
ibag. 



792 

 

 
ALLAH WENE 

© 2018, Indonesian Bible Society. 
 

 
 

 

13Ari ibagma Samuelen Saul pet turuk lit, ”Hat tehenon aru 
siyag. HIKNI Allahn hat hiyag hitisi ane hikit toho tehen fug. Holten halug 
hat humalikisi menen Israel inap mondabi fet enesug lamuhup 
ulug NINIKNI Allahn palimuwap heneplep angge famen 
14ari tehenma hat humalikisi men mondabi ap suwon welamuhup 
fug. NINIKNI Allahn hat hiyag hitisi ane fano holtikin fugmu Allah indimuwen 
ap tu fano perukon eke mumal tarisireg An numalikisi fet enesug laruhun 
ulug ap suwon raja lahabe fuhu,” ibag. 
15Ari ibareg Samuel o Gilgal embeselug o Gibea Benyamin kinang fam libag. 
Libagma Saulen ap at men pok atfahon arimano winag isarukmen ap tor 
angge 600 eneg welatfag. 
16Saul amloho Yonatan men ap it iniraham welatfahon arimano men o Geba 
Benyamin kinang fam weregma Filistin inap o Mikhmas welatfag. 
17Filistin inap palu hinahan ap enenggengge ilmig enebil lahuk ulug o 
saboman wilip atug laruk lit palu misig ik eleruk fil Syual kinang fam o Ofra 
fil libag, 
18nin palu misig hubula fil o Bet-Horon fil libag, nin misig lekma laruk ke o 
Zeboim tonggoma wamburuk ambeg ino libag. 
19Libag li itano Filistin inaben uruk lit, ”Ibrani inaben ine angge besi fam 
karog men sehe men wibuhup fug,” ulug imbibagma o Israel besi laltuk ahun 
misig oho welatfag fug. 
20-21Ari fahet Israel inap obog tohowen yabuk wituk angge, o wituk angge, 
yaha, karog besi famon arimano umatuk lamuhup ulug Filistin inap enembeg 
walug laruk lit uang og isarukmu umatuk latfag. 
22Ari roho turukmu tog aptuk sambil ino ap Saul men amloho Yonatan men 
welatfahon arimano karog men sehe men misig oho it ininggikmu welatfag 
fug. We Saul men Yonatan men ininggikmu eneg welatfag. 

Yonatan inowen Filistin inap unusibag ane 

23Weregma Filistin inap palu misig wilip atfareg ap seliyon kahal enesug 
lamuhuk ulug kenkenma o Mikhmas horogma libag. 

1 Samuel 14 

1Libareg weregma Saul amloho Yonatan inowen amingmingangge at asehen 
senetuk latfahon ino fam ele uruk lit, ”Filistin inap palu roho wereg ambeg 
lema nindig amulen ma!” ibag. Ari uruk lit Yonatan inowen ikni fam lamin 
ulug hiyag um fug angge libag. 
2Hiyag itfag fugmu Saul ino o Gibea oholukmu o Migron e yaron werehon 
ino alma heriyeg latfag. Ap at men welatfahon arimano ap teng falfalik 
fuman 600 welatfag. 
3Ap arimano oho Yonatan libag ane fahet enepeleg toho welatfag. It 
enesehelimu hun Ahiya sum fanowon imam inaben wan turuk asum foroho 
ahun welatfag. Ahiya ino ikni Ahitub, Ahitub are Ikabod, Ikabod ikni 
Pinehas, Pinehas ikni NINIKNI Allah amingmingangge imam o Silo 
welatfahon Eli ino welatfag. 
4-5Yonatan Filistin inap palu roho wereg ambeg laruk lit kenken eke luhat 
eke luhat helep atog fuma-fuma unduhukmu pul ke laruk latfag. Helep atog 
itano misig o Mikhmas ik eleruk filon unuk te Bozes, misig o Geba ik ambut 
filon unuk te Sene welatfag. 
6Weregma Yonatan inowen amingmingangge at asehen senetuk latfahon ino 
fam ele uruk lit, ”Ap enembilahap paleg elehon arimano wereg ambeg lendi 
nindig amulen ma! NINIKNI Allahn nit ninibil atmisi ano. Aren let neneptuk 
ane anggin eleg. Aren ap enebe winag isalug ap anggolo luhalehon eneg 
inibil atmin ulug wenggel ha fug angge nit tor angge welaheyon oho let 
neneptukmu ap seliyon niren apmayap enebehe ha reg!” ibag. 
7Ari ibagma amingmingangge inowen te, ”Hat hindimuwen pehen ane 
timihin. Anden oho fano peruk lahi,” ibag. 

8Ibagma Yonatan inowen, ”Holeg lamin! It horogma lul halug iren yet 
nisalusan inam arik lul. 
9Yet nisalusareg iren te, ’Pok, hit henembeg nit wambik wamul,’ uruk isalug 
it enembeg lahuk fug angge lul ambeg itano welamul angge famen 
10iren, ’Lahik maniyek!’ ulusa halug NINIKNI Allahn it arimano nit 
nininggikmu embemisiyon fahet enehangge tu ulug nonoluk atmisimu 
enembeg lahul,” ulug ot hiyag itfag. 
11Ari ibareg it piren itano Filistin inap onolohotma ebenam arik libagma 
Filistin inaben enele uruk lit, ”Ibrani inap kiling elma hirag atuson arimano 
wilip ahasareg waharuk, yet esemek!” ibareg 
12Yonatan men amingmingangge men unubam, ”Nenele hiyag husulen lahik 
maniyek!” ulug wol enepfag. Wol enepfagma Yonatan inowen 
amingmingangge fam, ”An nombolim lahik ma! Yoho NINIKNI Allahn Filistin 
inap arimano Israel ninap nininggikmu embehek,” ibag. 
13Ibareg Yonatan ino lo-lo laharukmu amingmingangge at ombolim lahibag. 
Yonatan laharikim itano Filistin inap arimano enekolen Yonatan olohotma 
mako wambik waharukmu amingmingangge sehen senehon ino ambolma 
waharuk lit pinggi unusuruk latfag. 
14Tam Filistin inap unusibag fureg o ino sambil Yonatan men 
amingmingangge ino menen unusibahon arimano ap likin fuman unusibag. 
Yatma la fug angge horogma itano weregma unusuruk latfag. 
15Unusibagma Filistin inap o saboma welatfahon men sel ke welatfahon men 
enekol harukmu ap seliyon kahal enesuhon oho ap enengge ilmig enebuhuk 
ulug libag inap oho Filistin inap arimano obog toho enekol toho welatfag. 
Kinang oho yuk turuk latfag. Ari roho turuk lit Allahn enekolap eneptuk 
latfag. 

Filistin inap mulangge unusibag ane 

16Saul umalikisi ap ahin palik laruk inap o Gibea Benyamin kinang fam wereg 
lit yet harukmen Filistin inap enekolen la wam turuk lit pilili-palala urukmu 
yet isibareg Saul hiyag itfagma 
17Saulen ap at men welatfahon unubam ele hiyag isaruk lit, ”Ap sa nit wereg 
ambehen laha ulug numalikisi obog toho winag esemek,” ibag. Winag isil 
larukmen Yonatan men amingmingangge at asehen senetuk latfahon ino men 
elegma pen isa libag. 
18Eleg latfagma Saul inowen hun Ahiya ubam, ”Sum fanowon imam inaben 
wan turuk asum ino walug ma!” ibag. Itano li hun Ahiya inowen sum 
fanowon ino Israel inap sehelimu wan turuk latfag. 
19Saul inowen imam ino fam ele uruk lit weregman Filistin inap o saboma 
inowen inindi nonghong uruken la wam turuk lit ngi hum uruk latfagma hol 
isibareg Saulen imam fam, ”Sum ino imbisin!” ibag. 
20Ibareg Saul men umalikisi men luhal atfareg tog aptuk ambeg libareg yet 
isarukmen Filistin inaben it-it wat-war atuk lit windal-windal atukmu yet 
isibag. 
21Ari turuk latfagma Ibrani inap famen Filistin inap inibil atfahon arimano it 
men mangno roho tog aptuk ambeg watfag angge famen nin suhuloho Saul 
men Yonatan men inibil arik watfag. 
22Israel inap tom Efraim alem ke hirag atfahon arimanowen hol harukmen 
Filistin inap linggik-longgo uruk latfagma hol isibareg iren oho mangno 
ibareg Filistin inap muko unusuruk latfag. 
23Unusil laruk latfareg o Bet-Awen pisan isalug imbisik libag. Ari turuk 
lit NINIKNI Allahn o ino sambil Israel inap windat enepfag. 

Yonatan alem ubam weregma ahap siye ribag ane 

24O ino sambil Filistin inaben nunusulusa ulug Israel inap inindi anggin toho 
weregma Saulen Israel inap hiyag isaruk lit, ”O yoho tu fam niren ap seliyon 
unusuk fugmu ap san nungge-nungge namisi halug war amag!” ibag. Ari 
ibagma ap obog toho mun angge man angge na fug angge hinik welatfag. 

25Ari roho wereg lit ap arimano farema libareg kin altap anggolo weregma 
kilap hibag. 
26Kilap harukmen kin ahaluwe selma wilip atukmu yet hibag angge famen 
ap misihen oho inggiken oko nek hibag fug. Saulen sali ibag ane ino wenggel 
haruk lit enekolen nibag fug. 
27Saulen, ”Yoho suburu nalihip fug,” ulug hiyag isibag ane amloho Yonatan 
inowen holfag fureg wanggun inggikmu seneg latfahon ambiyang filen kin 
ei wirihon hak hibareg inggiken oko nek hibag. Nek harukmu itano Yonatan 
ine atuk lit il seleg atfag. 
28Ari tibagma ap misihen at ubam ele uruk lit, ”Hat hikniyen nit hiyag 
nisaruk lit, ’Ap san yoho mun angge man angge namisi halug war atmisi,’ 
ehek,” ibagma ap obog toho inine eleg toho weregma yet isibareg 
29Yonatan inowen, ”An nikniyen hit Israel hinap siyahap heneptuk. An kin 
ahaluwe tot nek hihimen an nine atuk lit nil seleg ahama yet neyemek! 
30Hit obog tohowen yoho suburu wam ap seliyonen tohon wehebon yuhun-
at nelep halug niren Filistin inap anggolo unusila angge famen suburu 
nengge fureg ap anggolo unusehe fug,” ibag. 
31O ino sambil Filistin inap unusil laruk lit o Mikhmas ino famen o Ayalon 
muko unusik libag. Unusik larukmen inine eleg atfagma 
32wam domba sapi umalik men ap seliyonen tohon arimano hilalug 
kinangma saplangge ware fisibareg mebet angge naruk latfag. 
33Narukmu Saul fam hiyag utuk lit, ”Ap aruman mebet angge naruk 
lit NINIKNI Allah fam siyag ane turuk,” ibag. Ari ibagma aren te, ”We tem 
toho mondabi siyahon tehep. Ketiya helep humon eke tiya imbilik maniyek!” 
ibareg 
34nin eke ele uruk lit, ” ’Ap wal tanehen wam sapi ano domba ano an nambeg 
walug wamusareg helep ino fam embelug paloho nalusa ehek,’ ulug hiyag 
isil lalihip. Mebet angge naruk lit NINIKNI Allah fam siyag ane tulusa fug,” 

ibag. Ibagma ap wal tanehen Saul ibag ane hikit toho hubanggo enembohom 
walug watfareg helep ino fam embelug paloho esetuk latfag. 
35Ari tibareg itano Saulen NINIKNI Allah fahet hubu lahaptuk ambeg witfag. 
Atam eke witfag fuhon ari sambil eneg wiri fibag. 
36Witfareg Saulen te, ”Hubanggo lulteg Filistin inap muko unusuruk lit 
enenggengge hilarukmen mo lahik watmisiyen maniyek! Misig oho umbusuk 
fug angge obog toho unusul,” ibag. Ari ibagma at umalikisi arimanowen, 
”Haren fano pehen ane hikit toho timihin,” ibag. Ibagma imam inowen, 
”Allahn peruk ane tam hiyag nisamisi,” ibag. 
37Ibagma Saul inowen Allah fam hinog og haruk lit, ”Filistin inap mug 
eneplug laminon ari fano? Laminmu it seliyon Israel ninap nininggikmu 
embemihin ano?” ibag angge famen o ino sambil Allahn hebeloho Saul hiyag 
itfag fug. 
38Hiyag itfag fugmu Saulen, ”Israel inap onowesi welahebon obog toho tuma 
maniyek! Niren siyag ane turuk laheyon yoho inam ahayon yami rilihiben 
maniyek! 
39Israel ninap windat neneptukon NINIKNI Allah oluk werehon ino olohotma 
anden uruk lit namloho Yonatan aruwen oho siyag ane tehek halug war 
atmisi uruk lahi,” ibagma ap welatfahon arimano misihen oho hebeloho 
enele ibag fug. 
40Hebeloho ibag fugmu Saulen Israel inap obog toho unubam, ”Hit fuma fil 
in atlihip, an namloho Yonatan men fuma fil in amul,” ibag. Ibagma it 
arimanowen Saul fam, ”Haren fano pehenon ino tin,” ibag. 
41 Ibagma Saulen, ”Israel ninap NINIKNI Allah, yoho nungge fahet an 
hamingmingangge nele holehen fug? Niren siyag ane turuk laheyon ari an 
namloho Yonatan men nunubam wereg ano, Hat humalikisi Israel inap 
unubam wereg ano ulug enehangge hik tulmu Haren fag toho hiyag 
nisamihin,” ibag. Enehangge hik tibagma Yonatan men Saul men unubam 
atfag, Israel inap unubam atfag fug. 

42Saul men Yonatan men unubam atfagma Saulen te, ”Nit piren nunubam 
enehangge hik tilihip,” ibag. Hik tibagma Yonatan ubam atfag. 
43Ubam atfagma Saulen Yonatan fam, ”Haren tehen ane fag toho hiyag 
nimin,” ibag. Ibagma Yonatan inowen ele hiyag utuk lit, ”Wanggun 
ninggikmu seneg lahiyon ambiyangma kin ahaluwe are ehekon nek hihi. 
Nuwatlihip halug fano,” ibag. 
44Ari ibagma Saulen, ”Hat war atmihin fug halug Allahn alem angginon 
nubam umbuhu rohon, Yonatan, hat fano war atmihin,” ibag. 
45War atmihin ibagma Israel inaben Saul fam enele uruk lit, ”Yonatan war 
atmisi fug. Yonatan aruwen Israel ninap windat nenebehekma war atmisi 
fug. At oruk misig oho heneko kinangma wambimisi fug ulug NINIKNI Allah 
oluk werehon olohotma uruk lahe. Allahn at let turukmu yoho windat 
nenebehek,” ibag. Ari roho uruk lit Israel inaben Yonatan ahap siye ribag. 
46Ahap siye ribagma Saul ino Filistin inap muko imbisik libareg ibam 
watfagma Filistin inap oho inibam libag. 

Ap seliyon men Saul umalikisi men unubahet haharoho imbibag ane 

47Saul ino Israel inap onowe lahapfagma o pumbuk obog toho walinggoho 
werehon men tog aptuk latfag. Ap seliyon obog toho ununuk tuma ul: Moab 
inap, Amon inap, Edom inap, Zoba inap onowesi, Filistin inap men tog aptuk 
latfag. O kema-kema at tog abik laruk ambeg arimanowen ap seliyon muko 
unusuruk latfag. 
48At ahako reg lit Amalek inap oho mulangge unusibareg ap winon Israel 
inap enenggengge hulul ulug waharuk latfag inap oho yanggal eneptuk 
latfag. 
49Saul amlohoki ununuk te Yonatan, Yiswi, Malkisua welatfag. Saul aholani 
piren welatfahon atamon unuk te Merab, fobikon unuk te Mikhal welatfag. 
50Saul uhe hun Ahimaas ahaloho unuk te Ahinoam welatfag. Umalikisi sehen 
seneg inap onowe Saul ami Ner amloho unuk te Abner welatfag. 
51Saul ikni Kis men Abner ikni Ner men Abiel umalikisi welatfag. 

52Saul ino oluk wereg lit ap kabiniyon inineyon eneg en heheg andog eneplug 
Filistin inap men tog humon aptuk latfag. 

1 Samuel 15 

Saul men Amalek inap men tog aptuk latfag ane 

1 Welatfagma hun Samuelen Saul fam ele uruk lit, ”NINIKNI Allahn hiyag 
nitisimu anden hat Israel inap onowe raja welaruhun ulug lahap haptikik. 
Ari fahet haren NINIKNI pohol ha kinang ha senehon ino ele iminon tu holeg 
lamin, 
2’Israel inap o Mesiren wilip atfareg kema larukmen Amalek inaben Israel 
inap enele ying eneptuk latfahon Anden wirim tuhuk,’ ehek. 
3Ari ehekma ketiya Amalek inap wereg ambeg lahunteg pin kuruk lit mun 
angge man angge siyahap tuhup. Nindiyen ulug misig oho umbusuk fug 
angge ap, hiyap, malik suwon, malik toron ag narukon, wam sapi, domba, 
unta, keledai obog toho unusuhup,” ibag. 
4Ari ibagma Saulen otsi sehen senehon wol enepfareg o Telaim luhal atfagma 
kilap isarukmen Israel inap teng-teng angge 200.000, Yehuda inap oho 
anggolo 10.000 welatfag. 
5Saul otsi men Amalek inap inibam o pumbukmu libareg otsi fam hiyag 
isaruk lit, ”Ap seliyon fahet huhelma kahalik lul,” ulug hiyag isibag. 
6Hiyag isibareg Saulen Keni inap unubam hiyag isaruk lit, ”Israel inap o 
Mesiren wilip atug waharukmu hit hunumbasiyen fano ane unubam turuk 
latfag angge re hit Amalek inap men ambiyeg hunusuhuk tohon it embeselug 
folo-folo wilip atug aliyek!” ibag. Ari ibagma Keni inap arimano Amalek inap 
sehelimuwen wilip atfag. 
7Wilip atfagma Saulen Amalek inap unusil laruk lit o Hawilan ak tibareg 
Mesir mo alem fil o Syur imbisik libag. 
8Unusil laruk lit Amalek inap onowe Agag oluk angge senetuk lit otsi obog 
toho unusibag. 



800 

 

 
ALLAH WENE 

© 2018, Indonesian Bible Society. 
 

 
 

 

9Saul otsi menen hun Agag men ambohom domba sapi fanowon seiyon men 
wam domba umalik men fano angge obog toho siyahap tuk fug angge 
imbisibag. Imbisibareg wam siyahon mun angge man angge siyahon eneg 
siyahap tibag. 

Samuelen Saul fam, ”Ap suwon welaruhun fug,” ibag ane 

10Siyahap tibareg weregma NINIKNI Allahn Samuel fam ele uruk lit, 
11”Anden Saul ap suwon welaruhu ulug lahaptikik angge famen aren An 
ambol yig nutuk lit An nele uruk ane fano holtuk elehen An nindimuwen yihi 
peruk lahi,” ibag. Ibag ane ino Samuelen hol hibareg indi siyag atuk lit hup 
misig hunduko ele hi roho Allah fam uruk latfag. 
12Ibareg Samuel likiyanet in atfareg Saul ambeg lamin ulug larukmen aben 
hiyag utuk lit, ”Saul ino o Karmel aben wel naptuk lamuhup ulug helep misig 
enehangge unduhuk fik larisi. Unduhuk ferisireg o Gilgal fil larisi,” ibag. 
13Ibagma Samuel Saul ambeg libagma Saulen at ubam ele uruk lit, 
”NINIKNI Allahn hat fet hasug laruhu. Anden NINIKNI Allah ele irisi ane hikit 
toho turuk latikik,” ibag. 
14Ari ibagma Samuelen, ”Ari ehen angge famen nungge fahet wam domba 
sapi enele urukon nisanggo fam holtuk lahi?” ulug kapal hibag. 
15Kapal hibagma Saulen, ”Notsiyen wam domba sapi fanowon Amalek 
inaben tohon arimano HIKNI Allah fahet umbuhuk ulug siyahap tuk fug 
angge onoluk angge walug waharusa. Wam winon arimano waroho siyahap 
turukuk,” ibag. 
16Ari ibagma Samuelen Saul fam ele uruk lit, ”Arat ehenma hat hele 
imbisin! NIKNI Allahn hubanggo an nubam ele ehekon hiyag hitmin,” ibag. 
Ari ibagma Saulen te, ”In!” ibagma 
17Samuelen, ”Haren an toron welahi perikin angge famen hat Israel inap 
ununggul unuk obog toho onowe atikin. NINIKNI Allahn hat Israel inap fet 
enesug laruhun ulug lahap haptisireg 

18mon haptuk lit, ’Lahunteg Amalek inap siyag ane turukon arimano ibig-
obog toho unusik lahun!’ ulug hiyag hitisi. 
19Nungge fahet NINIKNI Allahn hiyag hitisiyon holtikin fug? Nungge fahet 
Amalek inaben tohon siyahap tuk fug angge hilaruk lit NINIKNI Allahn siyag 
perukon tirikin?” ibag. 
20Ari ibagma Saulen Samuel fam hiyag utuk lit, ”NINIKNI Allah ele holtuk lit 
lahun irisi ke fano larikik. Larikikteg Amalek inap onowe Agag ino eneg oluk 
angge walug waharuk lit umalikisi obog toho unusirikik. 
21Unusuruk lit wam domba sapi fanowon oho ware fesele angge famen 
numalikisiyen o Gilgal inowen HIKNI Allah fahet esebuhuk ulug walug 
waharusa,” ibag. 
22Ari ibagma Samuelen hebeloho hiyag utuk lit, ”NINIKNI Allahn fano 
perukon te ke: Allah fahet wam waroho hubu lahaptukon ano Allah ele 
holtukon ano keyon fano? Wam Allah fahet waroho esetukon apma regma 
Allah ele holtukon palimu reg ulug holuk toho welamin! Wam domba sei 
emberukon apma regma Allah ele inindimu wenggeltukon emberimu reg. 
23Allah ele ying turukon men pamongge watukon men ambi reg lit wereg. 
Allah ele sobir isarukon men usasum foroho ane men ambi reg lit wereg. 
NINIKNI Allah ele miyaltikinmu Aren oho ap suwon raja welaruhu fug ulug 
hat miyal haptuk,” ibag. 
24Ari ibagma Saulen Samuel fam ele uruk lit, ”NINIKNI Allah ele men haren 
irikinon men pisan isalug siyag ane tirikik. An numalikisi fahet nakol toho 
wereg lit it enele holtikik. 
25Ari fahet ketiya anden siyag ane tirikikon hapeleg amag! An men suhuloho 
o Gilgal lulteg NINIKNI Allah fam sembahyang imin,” ibag. 
26Ibagma Samuelen, ”Haren NINIKNI Allah ele embeserikinmu Aren oho hat 
fahet ap suwon welaruhu fug ulug humbaharisi. Ari fahet an hat men lul 
fug,” ibag. 

27Samuel lamin ulug hebel atukmen Saulen asum atog senetfagma tararag 
tibag. 
28Tararag tibagma Samuelen Saul fam ele uruk lit, ”An nasum tararag 
tehekon ari NINIKNI Allahn te Saul Israel inap fahet ap suwon welaruhu fug 
ulug o yoho humbaharukon fahet enehangge tehek. Allahn hat humbahalug 
ap winon ubabut fanowon lahabuhu. 
29Allah Israel inap Inikni umbagpag turukon inowen ele si ane uruk eleg. 
Aren uruk ane nin eke un ane uhu fug. At ap un ane urukon hag toho wereg 
eleg,” ibag. 
30Ibagma Saulen ele uruk lit, ”Anden siyag ane tirikik angge famen ketiya 
hat an men ambiyeg lulteg HIKNI fam sembahyang uruk latmin. An min 
ambiyeg laruk lit numalikisi Israel inap men onowesi men onolohotman hi 
napmihin,” ulug heng tibag. 
31Heng tibagma Samuel Saul men ambiyeg suhuloho o Gilgal libareg 
Saulen NINIKNI Allah fam sembahyang uruk latfag. 
32Sembahyang ibagma Samuelen, ”Amalek inap onowe Agag ino walug 
maniyek!” ibagma Agag ino walug waharukmu indimuwen wenggel haruk 
lit, ”Nuwabuk ambeg pisan isalug wahi,” ulug indi se roho watfag angge 
famen 
33Samuelen ap ino fam, ”Haren karog fam hiyap unumalikisi anggolo 
unusirikin hag toho hat hisingan indag tarisiyon ino oho longgo imisi,” 
ibareg Samuelen o Gilgal Allah fam uruk ambeg inowen hun Agag ino pal-
pal hik isibag. 
34Hik isibareg te Samuel o Rama larukmu Saul oho ibam o Gibea libag. 
35Libareg weregman Samuel oluk wereg lit misihim oho Saul men mangno 
atuk latfag fug angge famen Samuel ino indimuwen wenggel haruk lit, 
”NINIKNI Allahn Saul ino Israel inap onowe welaruhun ulug lahaptisiyon 
fahet indimu nambiken peruk,” ulug indi anggin toho welatfag. 

1 Samuel 16 

Daud ap suwon lahapfag ane 

1Weregma NINIKNI Allahn Samuel fam ele uruk lit, ”Noenam Saul fahet hindi 
anggin toho welaruhun? Anden at Israel inap onowe welaruhu fug ulug 
nambol yig itikik. Yig itikik angge re haren kubag fam ik amben fanowon 
kilabuhunteg walug laruk lit Betlehem ahun Isai ambeg lahun ulug Anden 
mon haptuk lahi. Isai umalikisi enesehelimuwon misig ap suwon raja 
welaruhu ulug mumal tarikik,” ibag. 
2Ibagma Samuelen te, ”Saulen hol hahureg an nuwabuk nowen nangginoho 
lahuk?” ibagma NINIKNI Allahn, ”Wam sapi ket su atukon misig walug 
lahunteg hele uruk lit, ’Wam aru NINIKNI Allah fahet esetminen walug wahi,’ 
uhun. 
3Uhunteg, ’Hun Isai an nim Allah fahet wam esebulen an nambeg watmisi,’ 
ulug wol tuhun. Wol tuhunmu Anden haren tuhun ane hiyag huruhuk. Ap 
Anden uhukon ino ap suwon welaruhuwen unggulmu ik amben fanowon 
hilili fuhun,” ibag. 
4Ibagma Samuel NINIKNI Allahn ibag ane hikit toho o Betlehem libag. 
Libagma o Betlehem inap onowesi at ambeg watfareg inindimu enekol toho 
enele uruk lit, ”Ninikni, fanowap nenepmihinen wahen ano?” ulug kapal 
hibag. 
5Kapal hibagma aren te, ”Hiren ehebon we tem, an wahiyon NINIKNI Allah 
fahet wam esetminen wahi. An men wam esebulen hinindimu hale felihipteg 
nambeg watlihip,” ibag. Isai umaliki men unubam oho, ”Hinindimu hale 
felihipteg nambeg watlihip,” ulug wol enepfag. 
6Wol enepfagma watfareg Samuelen Isai amloho Eliab yet hibareg wenggel 
haruk lit, ”We tem, at unduhukon aru NINIKNI Allahn mumal tarisimu waha,” 
pibag angge famen 
7NINIKNI Allahn Samuel fam ele uruk lit, ”Orohole fanowon men uwag yaron 
men yet isalug ap tu fano ulug lahabuk fug! Ap ari hahon nirim peruk lahi. 

Aben fano perukon men An Allahn fano peruk lahiyon men wirim teg eleg. 
Aben inilen yet isalug fano peruk angge famen An HINIKNI Allahn ap 
inindimu yet isaruk lahi,” ibag. 
8Ibagma hun Isai inowen amloho Abinadab wol tibareg, ”Samuel orohole ke 
lamihin,” ibagma Samuelen te, ”Ap aru hahon oho NINIKNI Allahn mumal 
tarisi fug,” ibag. 
9Ibagma Isai inowen amloho Syama fam, ”Samuel orohole ke lamihin,” 
ibagma Samuelen, ”Ap aru hahon oho NINIKNI Allahn mumal tarisi fug,” 
ibag. 
10Ari roho turuk lit Isai inowen umalikisi sabiren itano unubam, ”Samuel 
orohole ke lalihip,” ibagma Samuelen Isai ubam ele uruk lit, ”Obog toho tiya 
werehon NINIKNI Allahn mumal eneptisi fug,” ibareg 
11nin Isai fam, ”Hat humalikisi obog toho ariya ano?” ulug kapal hibag. Kapal 
hibagma Isai inowen, ”Misig ilabowon werehon ino wam domba foroho lit 
wereg,” il larikim Samuelen Isai fam, ”At wamag ulug wol tik lalusan ap mon 
enebin. At uwan wam fugmu suburu nul fug,” ibag. 
12Ibagma Isai inowen, ”Hondohik lalihip,” ulug otsi mon enepfag. 
Hondoholug watfagma yet harukmen malik ino ahap hulu reg lit il oho 
orohole oho fano reg latfag. Ari reg latfagma NINIKNI Allahn Samuel fam ele 
uruk lit, ”Ap irikikon ino tu. In atmihinteg ik amben fanowon unggulmu hilili 
femihin,” ibag. 
13Ari ibagma Samuelen kubag ik amben fanowon kilabehon ino wibareg 
owesi iniline Daud ap suwon raja welaruhun ulug ik amben fanowon 
unggulmu hililfag. Hililtukmu itano NINIKNI Allah ahime fanowon ino Daud 
ubam atfareg fobik oho eleg am fug angge mondabi welatfag. Daud ino ap 
suwon lahapfareg Samuel ibam o Rama suhuloho watfag. 

Daud Saul ibam welatfag ane 

14 NINIKNI Allah hime fanowon Saul famon eleg atfagma itano NINIKNI Allahn 
pibag ane roho hime siyahon Saul indi siyahap turukon ubam atfag. 

15Ubam atfagma Saul otsiyen at ubam enele uruk lit, ”Allah inowen hime 
siyahon monde ferisimu hat hindi siyahap turukon tu hat holuk. 
16Ari fahet, ’Ap misig pinggong fano roho watukon yami rik lalihip,’ ulug 
hiyag nisimin. Allah inowen hime siyahon hat hubam monde feruk laruhu 
halug ap inowen pinggong waruhumu ele holuhunteg fano aruhun,” ibag. 
17Ari ibagma Saulen otsi unubam hiyag isaruk lit, ”Ap pinggong fano roho 
watukon eke yami rik lalihipteg an nambeg hondoholug watlihip,” ibag. 
18Ibagma ot misihen, ”Nikni, o Betlehem ahun Isai amloho misig pinggong 
fano roho watukon weregma yet harikik. At ino ebe kabiniyon tog aptuk ane 
oluk tohon ahako roho turuk lit ele anggat toho urukmu NINIKNI Allah oho 
at men weregma yet harikik,” ulug hiyag itfag. 
19Hiyag itfagma Saulen otsi piren hinahan Isai ambeg mon eneptuk lit, ”Isai 
amloho Daud wam domba forohowon ari an nambeg monde fik waruhuwen 
hiyag irik lalihip,” ibag. 
20Hiyag irik libagma Isai inowen roti men kubag anggur ahaluwe kilabehon 
men wam kambing umalik misig men wibareg wam keledai eke palimu imbik 
lahibareg amloho Daud fam, ”Saul ambeg walug lamihin,” ulug monde fibag. 
21Monde fibagma Daud ino Saul ambeg libareg at amingmingangge roho 
welatfag. Weregma Saulen Daud fahet indi anggolo haruk latfareg at ubam, 
”An o kema-kema larukmu haren an nasehen seneg lit an min ambiyeg laruk 
lamuhuk,” ulug hiyag itfag. 
22Hiyag itfareg Saulen ap mon eneptuk lit, ”Daud fahet nindi anggolo haruk 
lahireg an namingmingangge amusun toho welaruhuwen ikni Isai hiyag irik 
lalihip,” ulug ap mon enepfag. 
23Mon enepfareg weregma Allah inowen hime siyahon Saul ubam monde 
ferukmu Daud inowen pinggong kong tirikim hime siyahon ino eleg atukmu 
Saul indimu yuwag atuk latfag. 

1 Samuel 17 

Hun Goliat inowen Israel inap inindi olokap eneptuk latfag ane 

1Welatfagma Filistin inaben tog abuhuk ulug sehen seneg inap andog 
enepfareg Yehuda kinang fam o unuk Sokho luhal arik watfag. Watfareg o 
Sokho men Azeka men honggolegma o Efes-Damim ino fam o sabo wiroho 
welatfag. 
2Weregma Saul men umalikisi Israel inap men palu atfareg o Ela tonggoma 
o sabo wirik libag. Libareg Filistin inap onorohole fil luhal atfag. 
3Luhal atfareg tonggo pulmu weregma Filistin inap fuma fil punu hu reg 
ambeg weregma Israel inap oho fuma fil punu hu reg ambeg luhal atfag. 
4Weregma olok ahun misig Filistin inap luhaloho wereg ambehen wilip atug 
tot horogma watfag. Watfag ahun ino unuk te Goliat, ibam Gat ahun 
welatfag. At uwag yat anggolo rehen wirim tibahon il hinahan 3 meter 
welatfag. 
5-6Weregma unggul asum men sing men uyug hililip angge men obog toho 
ine angge tembaga fam wirihon wan teg latfag. Sing ino anggin te 57 
kilogram wan teg latfag. Sehe tog aptuk angge tembaga famon umaloma ha 
reg latfag. 
7Fit humon yaron eke seneg latfag. Fit ambiyang kabuk tohon besi famon ino 
anggin te kilogram sabiren welatfag. Ahap mapmu angge ap ekeyen Goliat 
olohotma laruk lit walug laruk latfag. 
8Walug libagma Goliat in atfareg Israel inap luhaloho welatfahon unubam 
ele hi roho uruk lit, ”Nungge fahet tog abul ulug luhal arik wahep? An Filistin 
nahun weregma hit Saul amingmingangge welahep. Ap misig an nambeg 
watmisiyen hiyahiyek! 
9Ap ino an men tog abulmu an nuwatmisi halug Filistin ninap hit 
henemingmingangge welamuhuk. An palimu atuk lit ap ino ware fesemin 
halug hir oho nit nenemingmingangge wereg lit nenepma welamuhup. 
10Yoho anden hit Israel hinap sehen seneg lahebon hininggaliyap heneptuk 
lahi. Ap ihiyon ino men an men tog abulen monde fik maniyek!” ibag. 

11Ari ibagma hol hibareg Saul men Israel inap obog toho men enekolen yuk 
lagmag uruk latfag. 

Daud tog aptuk ambeg libag ane 

12Daud ino Efrata ahun Isai amloho ibam te o Betlehem Yehuda kinang fam 
welatfag. Isai umalikisi likinen welatfag. Saulen Israel inap fer enesug latfag 
li hun Isai ino sabal teg latfag. 
13Sabal teg latfagma Isai umalikisi suwon enebe hinahan itano tog abuhuk 
ulug Saul ombolim laruk latfag. Laruk latfahon itano ununuk te atamon 
Eliab, pirenon Abinadab, hinahanehon Syama itano laruk latfag. 
14Daud ilabowon welatfag. Owesi hinahan Saul ombolim larukmu 
15Daud ino eke sambil eke sambil Saul embeselug ibam o Betlehem wam 
domba nikniyen tohon foroho latmin ulug la wam turuk latfag. 
16Ari turukmu Filistin ahun Goliat ino likiya men hupmu men Israel inap per 
enebik watlug larukmen eneg hup teng misigmen lahabeg nuwalen 40 atfag. 
17Ari roho turuk latfagma Isai inowen amloho Daud fam ele uruk lit, ”Roti 
anggen wirahowon sum misig men roti numen men wamihinteg folo-folo o 
saboma howesi enembeg walug lamihin. 
18Wam sapi ag owe kubag fam kilabehon numen tu sehen senehon onowe og 
irik lamihin. ’Nowesi fano wereg ano,’ ulug hinog og isa lamihinteg fano 
welahe ulug enehangge iren og humuhubon eke tuma walug waruhun. 
19Saul men howesi men Israel inap obog toho men o Ela tonggoma Filistin 
inap men tog aptuk lit wereg,” ibag. 
20Ibagma likiyamon Daud in atfareg ap eke fam, ”Wam domba aruma hat 
foroho latmihin,” ulug hiyag itfareg ikni Isai inowen hiyag itfag ane hikit 
toho wibag angge arimano ha ribareg laruk latfag. Israel inap sehen senehon 
weregma libareg turukmen Israel inap arimano wilip atug tog aptuk ambeg 
luhal atfareg enele ngik-ngog turuk latfag. 

21Ngik-ngog turuk lit Israel inap men Filistin inap men tog abul ulug fuma-
fuma luhal atuk latfag. 
22Luhal atuk latfagma Daud inowen wibag angge arimano pilabe fibareg sum 
foroho ahun fam, ”Foroho lamin,” ulug inggikmu imbibag. Imbibareg nowesi 
pen isa lamin ulug pupu angge ap luhaleg ambeg libag. 
23Libareg owesi men enele urukmen hun Goliat ino Filistin inap luhaloho 
wereg ambehen wilip atug tot horogma watfareg wina sambil uruk latfag 
hag toho urukmu Dauren hol hibag. 
24Hun ino horogma waharukmu yet hibareg Israel inap obog toho enekolen 
at embeselug tululuk toho laruk lit, 
25”Ap ari hiren yet hehep? Israel ninap nininggaliyap nenebik oho waharuk! 
Ap san hun aru waruhu halug ninikni ap suwon inowen, ’Onggo anggolo og 
utuk lit nahaloho oho og uruhuk,’ irisi. Israel ninap winonen ap suwon raja 
fahet hundig-hundig uang emberukmu ap ari waruhu ahun ino umalikisi 
menen emberuk lamuhup fug,” uruk latfag. 
26Ari urukmu Daud inowen ap iraham unduhuk latfahon kapal isaruk lit, 
”Filistin ahun ambilahap paleg elehon ari ap sa hag toho wereg lit Allah oluk 
werehon umalikisi sehen senehon ahako roho ininggaliyap eneptuk? Ap san 
Filistin ahun ari waruhu halug at ino fam nangginoho tuhup,” ulug kapal 
isibag. 
27Kapal isibagma ap arimanowen Saulen ibag ane ino Daud hiyag itfag. 
28Dauren ap arimano unubam ele urukon hol hibareg Daud owe atamon Eliab 
ino indimu olok atfagma Daud pet turuk lit, ”Hat nungge fahet tuma wahen? 
Wam domba piren hinahan itano anggenma ap sa fam embelug wahen? 
Nolok nahun ulug hahako roho turuk lahenon ari an hiyaruk lahi. Ap tog 
aptukmu yet isamin ulug wahen!” ibag. 
29Ibagma Daud inowen, ”Anden siyag ane tihi? Anden we hinog og isaruk 
lahi,” ibag. 

30Ibareg ambol yig utug atam kapal isibag hag toho ap winon oho kapal isa 
libag. Kapal isibagma ap arimanowen atam ibag hag toho hiyag itfag. 

Saulen Daud tog aptuk asum wan tibag ane 

31Ap arimanowen Dauren ibag ane hol hibareg Saul hiyag itfag. Hiyag 
itfagma Saulen, ”At hondohik aliyek!” ulug ap mon enepfag. 
32Hondoholug watfagma Dauren Saul fam ele uruk lit, ”Nikni, ap misihen 
oho Goliat fahet henekol ha fug! An hamingmingangge laminteg Filistin ahun 
ari men tog abul,” ibag. 
33Ibagma Saulen Daud fam, ”Haren Filistin ahun ari men tog abik lahen ha 
fug teg. Hat hebe tot teg, at te ebe totman tog aptuk ane milaltukmen indi 
anggat teg,” ibag. 
34Ari ibagma Dauren Saul fam hebeloho ele uruk lit, ”An hamingmingangge 
aruwen wam domba nikniyen tohon foroho lahi. Foroho lit weregman 
olomene olokon men wam eli menen wam domba misig hilalug larukmu 
35anden muko lalug watuk lit wam domba ino ambilikmuwen taluk turuk 
lahi. Taluk turuk lahimu aren hebeloho nuwatmin ulug in atukmu anden 
anggolop pete roho senetug pinggi ware feseruk lahi. 
36An hamingmingangge tuwen olomene onolokon oho wam eli onolokon oho 
unusuruk latikik hag toho Filistin ahun ambilahap paleg elehon ariyen Allah 
oluk werehon umalikisi sehen senehon ininggaliyap eneptukon ari oho ware 
fesemin. 
37NINIKNI Allahn olomene men wam eli onolokon men eneyegman windat 
naptuk latisi hag toho Aren Filistin ahun ari inggikmuwen oho windat 
napmisi,” ibag. Ari ibagma Saulen Daud fam, ”Lamihin! NINIKNI Allahn let 
hapmisi,” ibag. 
38Ibareg tog aptuk asum Saulen tohon ino Daud og itfareg unggul asum ine 
angge tembaga fam wirihon men sing men wan tibibag. 
39Wan tibibagma Dauren tog aptuk asum pali ke karog Saulen tohon namil 
fam pug tibibag. Pug tibibareg misihim oho wan tibag fureg ari sambil eneg 

wan tibareg lamin ulug turukmen Dauren Saul fam, ”An misihim oho sum tu 
hahon wan tirikik fureg la fug teg lahi,” ibareg hog toho imbisibag. 
40Imbisibareg Daud inowen wanggun eneg inggikmu seneg lit ikman helep 
anggen fuwaben eneko wibareg sum suknig latfahon fam fani ribareg helep 
anggen hik turuk angge inggikmu seneg latfag. Seneko Filistin ahun ino 
horogma libag. 

Daud men Goliat men tog apfag ane 

41Libagma ap misihen ahap mapmu angge seneko Filistin ahun ino alukema 
atfagma Daud horogma watfag. 
42Filistin ahun ino watfareg Daud fil yet harukmen at ebe tot teg lit ahap 
hulu reg lit orohole fano regma yet hibareg inggaliyap turuk lit, 
43”An mene hag toho welahimu neyehenteg wanggun eneg seneko waharuk 
lahen?” ibareg numba ulug wel eneptuk angge ununuk fam Daud ino 
huluwap turuk latfag. 
44Huluwap turuk lit Goliat inowen te, ”An horogma ma! Watmihinmu hat 
hunu suwe pohol ke larukon men wam pak farema werehon menen nalusan 
og isamin,” ibag. 
45Ibagma Dauren Goliat fam hebeloho ele uruk lit, ”Haren an nuwatmin ulug 
karog men fit men sehe tog aptuk angge arimano walug wahen angge famen 
an te NIKNI Allah pohol ha kinang ha senehon unuk fam hat hambeg wahi. 
Israel inap sehen senehon Inikni Allah unuk siyahap turuk lahenma 
46yoho NINIKNI Allahn hat an ninggikmu embemisimu huwatuk lit hunggul 
pal hapmin. Pal hapminteg hebe wareg anggeyet hori Filistin inap sehen 
senehon enebe warehon arimanowet yoho suwe pohol ke larukon men wam 
pak menen nalusan og isamin. Og isaminmu ap obog toho o kema-kema 
werehonen Israel inap Inikni Allah we tem toho wereg ulug onoluk aruhu. 
47Karog men fit men fam wabuk fug angge IKNI Allahn let turukmu warehek 
ulug ap tuma werehonen yet halusa. Tog aptuk ane NINIKNI Allah inggik fam 
weregma Aren hit Filistin hinap nit nininggikmu embemisi,” ibag. 



811 

 

 
ALLAH WENE 

© 2018, Indonesian Bible Society. 
 

 
 

 

48Ibagma Goliat ino Daud horogma libagma Daud oho Filistin ahun ino 
watmin ulug folo-folo ap seliyon luhaloho wereg ambeg horogma libag. 
49Libareg Dauren sum elma inggik pilabe fibareg helep anggen misig wibareg 
hik isaruk angge fam hik isibag. Hik isibagma Filistin ahun ino ilahuwag 
fiyog toho helep anggen unggul abuhema kibag. Kibagma orohole pilabeg 
kinangma waroho tulungum tibag. 
50Ari tibagma Dauren Filistin ahun ino helep anggen hik turuk angge fam 
watfag. Karog inggikmu elegman Filistin ahun ino apmayap turuk lit ware 
fisibag. 
51Ware fisibareg Filistin ahun ino yinggigmu Daud libareg iraham unduhuk 
lit karog Goliaren tohon ino asum famen lisoho wibareg Goliat unggul palfag. 
Paltukmu Filistin inaben yet harukmen it onowe olok ahun ino war atukmu 
yet hibareg enekolen linggik-longgo uruk latfagma 
52Israel inap men Yehuda inap menen ngik-ngog turuk lit Filistin inap muko 
o Gat keyen o Ekron elehet walinggoho ohowon sok horogma imbisik libag. 
Imbisik libareg yet harukmen kebunggalem o pumbuk Saaraim fil larukon 
fam o Gat inowen tulug o Ekron fam Filistin inap pinggi unusibahon arimano 
anggolo mondeg latfag. 
53Ari reg latfagma Israel inaben Filistin inap muko unusibareg suhuloho 
waharuk lit Filistin inap enenggengge o saboma imbibahon arimano hilibag. 
54Hilaruk latfagma Dauren Goliat unggul paleg angge o Yerusalem walug 
laruk lit tog aptuk angge sehen fit ap inowen tohon arimano ibam o saboma 
imbik libag. 

Saulen an men welaruhun ulug Daud hiyag itfag ane 

55Goliat uwan wabuk fug lit Dauren tog apmin ulug Goliat horogma larukmu 
Saulen yet hibareg sehen senehon onowe Abner fam kapal haruk lit, ”Abner, 
malik ari sa amloho?” ibagma Abner inowen, ”Nikni, an we tem toho 
napeleg,” ibag. 

56Ibagma ap suwon inowen, ” ’Malik ari ap sa amloho?’ ulug kapal isa 
lamihin!” ibag. 
57Ibareg welatfagma Daud inowen Filistin ahun ino watfareg suhuloho 
waharukmu Abneren wol tibareg hondoholug Saul ambeg libag. Laruk lit 
Dauren Filistin ahun ino unggul paleg angge inggikmu seneko walug libag. 
58Libagma Saulen kapal haruk lit, ”Namloho, hat sa amloho welahen?” 
ibagma Dauren, ”Hat hamingmingangge Isai Betlehem ahun ino amloho an 
tu,” ibag. 

1 Samuel 18 

1-2Daud men Saul men enele ibag sambil ino Saulen Daud fam hiyag utuk lit, 
”Hikni ambeg lahun fug, an men mondabi welamuhuk,” ulug hondohibag. 
Saul amloho Yonatan inowen oho Dauren ibag ane hol hibareg, ”Nindi ulug 
nininggik ahandip toho welamuhuk,” ulug inggareg indi reg hag toho Daud 
oho indi reg latfag. 
3Indi reg lit Yonatanen Daud fam, ”Nenebe misig hag toho mondabi 
welamuhuk,” ulug sali imbibag. 
4Sali emberuk lit sum wan teg latfahon ino nonggoloho wibareg tog aptuk 
asum men karog men sehen men namil alunggu ke pug turukonet aren tohon 
obog toho Daud og itfag. 
5Og itfareg weregma Saulen Daud fam, ”Tog abik lamihin,” ulug o kema-
kema monde ferukmu Daud palimu eneg atuk latfagma Saulen Daud ino 
sehen seneg inap onowe welaruhun ulug lahapfag. Lahapfag ane ari fahet 
hol hibareg Saul amingmingangge men Israel inap obog toho menen fano 
peruk latfag. 

Saul inowen Daud fahet nirim peruk latfag ane 

6Dauren Filistin ahun ino ware fisibagma Israel inap suhuloho inibam 
waharukmu Israel hiyap o pumbuk obog toho welatfahon arimano wilip 
atfareg enehiyeg toho yunggultuk lit waruk men puhuli men watil ap suwon 
Saul olohotma hunuke laruk latfag. 

7Enehiyehen yunggultuk lit hiyap arimanowen, ”Saulen ap teng numen 1.000 
unusirisimu Dauren ap teng-teng angge 10.000 unusirisi,” ulug kelem sini 
fam yunggultuk latfag. 
8Urukmu hol hibareg Saulen siyag ane ehesa ulug undama olok anggolo 
haruk lit, ”Dauren unusirisiyon arimano ap teng-teng angge 10.000 
winahakesareg anden unusirikikon we tor angge 1.000 winahakesa. Ari til 
laruk lit fobik at ap suwon raja welaruhu,” ulug indimu wenggel haruk latfag. 
9Ari sambil ak tibareg Daud fahet Saul undaman siyag toho wenggel haruk 
lit eneg welatfag. 
10Likiyamon Saul olma wereg lit inggikmu fit ap unusuruk angge seneg 
latfagma Allahn hime siyahon ino Saul ubam monde fibagma nenek turuk 
latfag. Nenek turukmu Daud inowen wina sambil pinggong watuk latfag hag 
toho ari sambil oho watuk latfag. 
11Watukmu Saul indimuwen wenggel haruk lit, ”Daud aru fit tu hik 
isaminmu folok toho ubahat fam himbisi femin,” peruk lit fit hik isibag. Fit 
ino pirenam hik isarukmen Daud ino iming atfag. 
12Iming atfagma NINIKNI Allahn Daud ino ibil atisireg an ambolma nasug 
ulug Saul ino Daud fahet akol toho welatfag. 
13Wereg lit Saulen, ”Daud ino an niraham welaruhu fug,” pibareg sehen 
senehon ap teng-teng angge 1.000 onowe suwon lahapfag. Lahapfagma tog 
abuk oho laruk lit aren milal eneptuk latfag. 
14Milal eneptuk lit o kema-kema tog abik larikim NINIKNI Allahn let turukmu 
Daud ino palimu eneg atuk latfag. 
15Daud palimu eneg atukmu Saulen yet haruk lit Daud fahet akol anggolo 
haruk latfag. 
16Ari turukmu Israel inap men Yehuda inap obog toho arimanowen tog aptuk 
ane Dauren fano milal neneptuk ulug at fahet inindi reg latfag. 

Dauren Saul ahaloho hilibag ane 

17Welatfagma Saulen Daud fam ele uruk lit, ”Nahaloho atamon unuk te 
Merab tu hat huhe aruhuwen og huruhuk. Og huruhukmu NINIKNI Allahn tog 
abik lahup ulug hiyag nisaruk halug an fahet hahako roho tog aptuk 
laruhun,” ulug hiyag itfag. Hiyag utuk lit, ”An ninggiken Daud waruhuk fug, 
Filistin inaben wabukag,” ulug indimu wenggel hibareg ibag. 
18Ibagma Dauren Saul fam ele uruk lit, ”An nikni umba Israel inap sehelimu 
toron weregma an ap sa hahon ke roho hat ap suwon hiyamal welaruhuk,” 
ibag. 
19Ibagma Saulen ahaloho Merab ino Daud og uruhuk pibag sambil horog 
atfag angge famen Daud embeselug hiyap ino o Mehola ahun Adriel uhe 
amag ulug og itfag. 
20Og itfagma Saul ahaloho eke Mikhal inowen Daud hilahuk ulug indi haruk 
latfag. Peruk latfag ane ino Saul hiyag itfagma fano ibag. 
21Saul indimuwen, ”Mikhal og uruhukon ari onggok Filistin inaben Daud 
wabukag ulug yebangge hag toho tuhuk,” peruk latfag. Peruk lit Saulen 
inggik pirenehon Daud hiyag utuk lit, ”O yoho hat an niyamal atmihin,” ibag. 
22Ari ibareg Saulen amingmingangge hiyag isaruk lit, ”Daud fam hirako 
hiyag utuk lit, ’We tik-tem toho ap suwon inggarehen oho nit 
amingmingangge welaheyonen oho hat ninindi hiyaruk lahereg ketiya eneg 
ap suwon ino iyamal welaruhun,’ ilihip,” ulug hiyag isibag. 
23Saulen ibag ane ari amingmingangge arimanowen Daud hiyag itfagma 
Dauren hebeloho ele uruk lit, ”An nanggengge elehon toron welahi angge ap 
suwon iyamal aruhukon aru hiren se reg peruk lahep?” ulug hiyag isibag. 
24Hiyag isibagma libareg Saul amingmingangge arimanowen inikni fam 
Dauren ibag ane ino hiyag itfagma 
25Saulen it unubam ele uruk lit, ” ’Ap suwon inowen nahaloho onggoma og 
nuruhu ulug wenggel haruk eleg. We Filistin inap ap suwon men seli roho 
werehon arimano ap teng uhan 100 unusuhureg enembilahap paloho og nirik 

waruhu ehek,’ ulug Daud hiyag irik lalihip,” ibag. Ibag ane ari Daud Filistin 
inaben wabukag ulug wenggel hibareg ibag. 
26Saulen ibag ane ari hiyag irik libagma Dauren ap suwon iyamal aruhukon 
ino fano pibag. Saulen nahaloho onggoma og nuruhun ibag sali uwanma 
27Daud otsi men tog abik libareg Filistin inap teng likinen 200 unusibareg 
enembilahap paloho walug watfag. Walug watfahon arimano misig oho 
umbusuk fug angge obog toho hiyap onggoma ap suwon og itfag. Og irik 
watfagma Saulen ahaloho Mikhal ino Daud og itfag. 
28Ari tibagma Saulen yet haruk lit NINIKNI Allah Daud men weregma 
nahaloho Mikha inowen oho at fahet indi haruk ulug Saul undaman oluk 
atfag. 
29Oluk atfagma Saulen Daud fahet akol anggolo haruk latfag. Saul oluk wereg 
li Daud men hili roho welatfag. 
30Wereg lit Filistin inap onowesi suwon tog abul ulug waharukmu Daud 
inowen unusuruk lit palimu eneg atuk latfag. Saul otsi sehelimuwon misig 
oho at hahon elegma we Daud unuk eneg mondabi su atuk latfag. 

1 Samuel 19 

Yonatanen Daud waruhun fug ulug Saul hiyag itfag ane 

1Saulen amloho Yonatan men amingmingangge obog toho men unubam, 
”Daud ware fusuhuk,” ibag. Ibagma Yonatan inowen Daud indi anggolo 
haruk lit 
2at ubam hiyag utuk lit, ”An nikni Saulen huwaruhuk ulug indimu peruken 
hat hindi hebeloho welamin! Ari fahet sono likiya hirag arik lahunteg 
anggenma welaruhun. 
3Anggenma welaruhunmu an nikni men hat hambeg lahukteg nikni iraham 
unduhuk lit hat fahet nenele uhuk. Nenele uhukmu nikniyen puhu ane noluk 
aruhureg anden hat hiyag huruhuk,” ibag. 

4Ibareg Yonatanen Daud fahet fano ane eneg ikni Saul fam hiyag utuk lit, 
”Hat ap suwonen hamingmingangge Daud fam siyag ane tuhun fug. Aren hat 
hubam siyag ane tuk fug angge fano ane eneg hubam turuk latisi. 
5War atuk ane fahet akol eleg toho Filistin ahun ino watisimu NINIKNI Allahn 
Israel inap inibil atukmu it palimu atuk latusa. Palimu atuk ane hat yet 
harikinteg hahiyeg toho welatikin angge famen nungge fahet Daud siyag ane 
turuk elehon ubam haren siyag ane turuk lit at amep hinanggimin peruk 
lahen?” ibag. 
6Yonatanen ibag ane ari hol hibareg Saulen ele uruk lit, ”At war aruhu fug 
ulug NINIKNI Allah oluk werehon olohotma uruk lahi,” ulug sali imbibag. 
7Sali imbibagma Yonatanen Daud wol tibareg Saulen ibag ane hiyag utuk lit 
Daud hondoholug Saul ambeg watfag. Watfareg Daud inowen Saul men 
wereg lit yabuk atam wituk latfag hag toho wituk latfag. 

Daud uheyen Saulen huwaruhu rohon hirahoma lamihin ibag ane 

8Welatfagma tog aptuk ane nin eke ak tibareg Daud inowen Filistin inap men 
tog abuhuk ulug libareg ap anggolo unusibagma Filistin inap at olohotman 
enekolen linggik-longgo uruk latfag. 
9Ari turuk latfagma NINIKNI Allahn Saul ubam hime siyahon ino monde fibag. 
Monde ferukmu itano Saul olma heriyeg lit fit inggikmu seneg latfag. 
Senegma Daud inowen pinggong watuk latfag. 
10Watukmu Saulen wenggel haruk lit, ”Daud aru fit tu hik isaminmu folok 
toho ubahat fam himbisi femin,” ulug hik isarukmen Daud ino iming atukmu 
itano fit ino ubahat fam mil tibag. Ari turuk lit Daud hup ino sambil watep 
angge famen oho felug wilip atfag. 
11 Wilip atfagma Saulen ap hiyag isaruk lit, ”Daud ibam kahalik lalihipteg 
likiyanet ware fusuhup,” ulug ap mon enepfag. Mon enepfagma Mikhal 
inowen ahun Daud hiyag utuk lit, ”Hat o yoho hup tu hirag atmihin fug halug 
sono likiya hat huwabuhup,” ibag. 

12Ibareg Mikhal inowen Daud ubahat fo reg keyen sel fil wili fibag. Wili 
fibagma pupu angge longgo ibag. 
13Longgo ibagma Mikhal inowen sabalhe ap hag toho witfahon wibareg Daud 
nohoruk ambeg yinggi fibag. Yinggi fibareg Daud oruk pukag ulug wam 
kambing oruk fam ap hag toho witfahon ino unggul asum teberuk lit sum 
nohoruk angge fam hililip tibibag. 
14Hililip tibibareg weregman Saulen ap mon enepfahon itanowen Daud 
hondohul ulug watfagma hiyap inowen, ”At ouk waruk,” ulug hiyag isibag. 
15Hiyag isibagma Saul ambeg larukmen Saulen, ”Nin lalihipteg Daud ebe ha 
lalihipteg at nohoruk anggeyet tuma walug watlihipmu ware fesemin,” ulug 
otsi mon enepfag. 
16Ap mon enepfahon itano olma kibareg yet harukmen nohoruk ambeg ap 
hag toho witfahon ino unggulmu wam kambing oruk weregma Daud 
nohoruk ambeg yinggigmu yet hibag. 
17Yet hibareg Saul hiyag itfagma Saulen Mikhal pet turuk lit, ”Nungge fahet 
an men seli roho werehon ino haren hirako wilibehenteg hele si ane, ’At ouk 
waruk,’ ulug hiyag nerehen?” ibag. Ibagma Mikhalen te, ”Aren an nubam 
uruk lit, ’An laminen numbahin! Numbahamihin fug halug hat huwatug 
lamin,’ ehek,” ibag. 

Daud Samuel ambeg hirag arik libag ane 

18Daud longgo ibareg hirag-hirag Samuel ambeg o Rama libag. Libareg 
Saulen ubam turuk latfag ane arimano obog toho Samuel hiyag itfag. Hiyag 
itfagma Samuel men ambiyeg o Nayot libareg welatfag. 
19Weregman aben te, ”Daud o Rama horogma o Nayot wereg,” ulug Saul 
hiyag itfag. 
20Hiyag itfagma Saulen, ”Daud hondohik lalihip!” ulug otsi mon enepfag. 
Mon enepfag inap itano libareg yet isarukmen Allah wene hiyag isaruk inap 
nabi arimano onowe Samuel alukema palu roho wereg lit enehiyehen enele 
hi roho uruk lit yunggultukmu yet isibag. Yet isibagma Allah hime fanowon 

ino Saulen mon enepfahon itano unubam atfagma ir oho enehiyehen 
yunggultuk latfag. 
21Ari tibag ane ino Saul hiyag itfagma nin ap winon eke mon enepfag. Mon 
enepfagma Allah hime fanowon it unubam atfagma ir oho enehiyehen 
yunggultuk latfag. Yunggultuk latfagma Saulen nin eke inggik hinahanehon 
ap mon enepfagma ir oho Allah wene hiyag isaruk inap winon hag toho ambi 
ane turuk latfag. 
22Turuk latfagma Saul inggareg o Rama lamin ulug o Sekhu ik humon habulig 
ambeg libag. Libareg ap hinog og isaruk lit, ”Nori, Samuel men Daud men 
kema wereg?” ibagma iren te, ”O Rama horogma o Nayot wereg,” ulug hiyag 
itfag. 
23Hiyag itfagma o Nayot larukmen Allah hime fanowon ino Saul oho ubam 
atfagma kema laruk lit Allah wene hiyag isaruk inaben turuk ane hag toho 
ahiyehen yunggultil laruk lit o Nayot kibag. 
24Kibareg at asum nonggoloho imbisibareg Samuel alukema yunggultuk 
latfag. Yunggultuk lit sum wan teg eleg angge abiye kinangma fuk tibareg 
hubet unukohowet nenek turuk hag toho turuk latfag. Ari turukmu aben yet 
hibareg enele uruk lit, ”Saul oho Allah wene hiyag isaruk ahun nabi atisi 
ano?” uruk latfag ane ari ketiya oho uruk. 

1 Samuel 20 

Yonatanen Daud let tibag ane 

1Daud o Nayot o Rama horogma welatfag ambeg embeselug Yonatan ambeg 
watfag. Watfareg ele uruk lit, ”Nare, anden siyag ane nungge tirikik? Nolok 
ane hat hikni fam nunggeyon tirikikmu aren an nuwatmin ulug turuk?” ibag. 
2Ibagma Yonatanen at ubam ele uruk lit, ”Hat peruk lahenon ari imbisin! Hat 
huwaruhu fug. An nikniyen hiyag num fug angge alem suwon toron misig 
oho amu turuk elehen holuk toho welamin! Nungge fahet alem ari an 
nikniyen hiyag num fug angge hiraho lit wereg? Ari hag toho an napelegma 
nikniyen amu tuk fug teg peruk lahi,” ibag. 

3Ari ibagma Dauren te, ”Haren an hindi nasug lahenon ari hat hikni undaman 
oluk teg lit Yonatan indi siyag aruhu rohon ulug alem ari hat hiyag hum fug 
teg. We tik-tem toho an war atuk ambeg horogma welahi ulug NINIKNI Allah 
olohotman anden hat hiyag hutuk lahi,” ibag. 
4Ibagma Yonatanen Daud kapal haruk lit, ”Hat fahet nungge turuk laruhuk? 
Hiyag nimin!” ibag. 
5 Ibagma Dauren Yonatan fam ele uruk lit, ”O sono pikalem keron fam an ap 
suwon men ambiyeg wereg lit suburu nila ulug hat holuk angge famen haren 
an fahet hirag arik lahu peruk lahen halug an anggenma mapmumu lahukteg 
hup misig weregman o ha hupmu aruhu. 
6Hat hikniyen an yami naptuk halug haren hiyag utuk lit, ’Dauren, ’An nibam 
o Betlehem folo-folo laminen hiyag nimin,’ ulug heng naptisi. Aren te, ’Mo 
ilig am wirig am turukmu nit nununggul unuk ariyonen Allah olohotma wam 
esetukon sali horog tehen lamin,’ irisi,’ ulug haren hikni hiyag uruhun. 
7Hiyag uruhunmu aren te, ’Fano,’ uruk halug an hamingmingangge tu fano 
welaruhuk. Hiyag uruhunmu itano olok atuk halug aren we tik-tem toho 
Daud ino siyahap tuhuk ulug indimu perukon hat holuk aruhu. 
8Haren, ’Nit piren nenebe misig hag toho welamuhuk,’ ulug NINIKNI Allah 
olohotman sali emberikin angge re an let nabuhun. Anden siyag ane 
tirikikmu yet niyarikin halug hat hamuwen nuwaruhun. An hat hikni 
inggikmu numbahakun fug!” ibag. 
9Ari ibagma Yonatanen ele uruk lit, ”Hakol ha fug! An nikniyen we tik-tem 
toho siyag ane Daud ubam tuhuk ulug indimu perukon an noluk aruhu halug 
hat we tem toho hiyag huruhuk,” ibag. 
10Ibagma Dauren Yonatan umung haruk lit, ”Haren hikni fam hele uhunmu 
hikniyen hebeloho ele ine roho uhu halug an ap san hiyag nuruhu?” ibag. 
11Ibagma Yonatanen, ”Nit anggenma wilip amulen ma,” ibareg it pirenet 
anggenma libag. 

12Libareg Yonatanen Daud fam, ”Allah Israel ninap NINIKNIYEN holeg lit 
weregma anden uruk lahi: Sono ano ha ano ketiya tiya hagma nikniyen 
indimu peruk ane anden kim hahuk. Nikniyen hat fahet fano peruk halug 
anden ap eke, ’Daud hiyag irik lamihin,’ ulug monde fuhuk. 
13An nikniyen Daud siyahap tuhuk peruk halug anden hiyag huruhukmu 
nuwaruhu rohon ulug lahun. Hiyag huruhuk fug halug NINIKNI Allahn 
nuwaruhu. Hat lahunmu NINIKNI Allahn an nikni indam let turuk latisi hag 
toho har oho let haptuk laruhu. 
14An fobik noluk welaruhuk halug NINIKNI Allahn indi nasug latisi ulug 
wenggel haruk lit haren oho an hindi nasug laruhun. An war aruhuk halug 
oho 
15an numalikisi hindi enesugmen eneg welamuhup. NINIKNI Allahn hat men 
seli roho wereg inap obog toho kinangman elehap enebuhumu 
16an numalikisi men hat humalikisi men mondabi mangno roho 
welamuhuben an men hat menen sali emberukukon ino eleg aruhu fug. Sali 
urukukon ino hapeleg aruhu halug NINIKNI Allahn huwaruhu,” ibag. 
17Ibareg Yonatanen inggareg indi reg hag toho Daud indi reg lit nin eke Daud 
hiyag utuk lit, ” ’Anden tem toho nindi hasug laruhuk,’ imihin,” ulug hiyag 
itfag. 
18Ari ulug hiyag itfareg Yonatanen Daud fam, ”Sono pikalem keron inam 
aruhumu hat heriyeg ambeg kolo rehen, ’At kema wereg?’ ulug umung 
isahup. 
19O ha oho hat waruhun fugmu enele anggolo uruk lamuhup. Ari fahet hat 
te atam hirag atikin ambeg lahunteg helep alma hirahoma heriyeg laruhun. 
20Hat hirahoma heriyeg lit welaruhunmu anden te tog hinahan helep ino 
iraham lamisi ano ulug wal haruk hag toho pising tik waruhuk. 
21Pising tuhukteg an namingmingangge tog itano wak lag ulug monde fuhuk. 
Monde feruk lit at fam nele ine roho uruk lit, ’Tog itano aruma fil yet ha 
watmihinteg wamihin,’ ulug hiyag uruhuk halug hol hahunteg alem hubam 

am fug angge fano welaruhunon hat holuk aruhureg nambeg waruhun 
ulug NINIKNI Allah oluk werehon olohotma uruk lahi. 
22Anden ap kabiniyon ino fam, ’Tog itano hat pisan toho lahasama yet ha 
lag!’ ulug hiyag uruhuk halug hol hahunteg NINIKNI Allahn Daud lamisi 
peruk ane hat holuk aruhumu lahun. 
23An hat men nenele sali emberuk laheyon ari ninine roho 
senebuhuken NINIKNI Allahn an men hat men let neneptuk lit welaruhu,” 
ibag. 

Daud ino Saulen nuwaruhu rohon ulug libag ane 

24Ibagma Daud anggenma hirag arik libag. Libareg weregma pikalem keron 
inam atukmu ap suwon Saul ino ibalma hur atfareg suburu naruk latfag. 
25Suburu naruk lit Saul ubahat horog toho heriyegma Yonatan at orohole fil 
hur atuk lit hun Abner Saul iraham hur atfagma Daud hur atuk ambeg kolo 
reg latfag. 
26Kolo reg latfagma yet hibareg Saulen te, ”Alem ubam atisimu Allah 
olohotma nundama haleg eleg angge welahireg pok atmin ulug waha fug 
ano,” ulug ele tot ibag fug. 
27Ele tot ibag fugmu pikalem keron inam atfag sambil noholug likiyamon 
oho Daud ibalma kolo regma yet hibareg Saulen amloho Yonatan hinog og 
haruk lit, ”Nungge fahet Isai amloho sonowet yohowet suburu na waharuk 
eleg?” ibag. 
28Ibagma Yonatanen Saul fam, ”Dauren, ’An Betlehem laminen hiyag nimin,’ 
ulug heng naptisi. 
29Aren te, ’Nit nununggul unuk ariyonen o Betlehem Allah olohotma wam 
esebuhuken an noweyen wol naptisimu haren an hindi nasug lahen halug an 
nori pen isa laminen haren lamihin ulug hiyag nimin,’ irisi. Irisireg hat ap 
suwon men ambiyeg suburu na waharuk eleg,” ibag. 



822 

 

 
ALLAH WENE 

© 2018, Indonesian Bible Society. 
 

 
 

 

30Ibagma Saul undama ahe lahibagma amloho pet turuk lit, ”Hat wanggikon 
hapeleg humalik! Hat te Isai amloho ibil atuk lit hat hinggareg hinggaliyap 
taruk lit hat hisinga indag haptisiyon oho siyahap turuk lahenon ari an noluk. 
31Hat ap suwon welalen angge famen Isai amloho oluk weregma we tik-tem 
toho hat ap suwon welahen ha fug teg. Ketiya ap mon enepmihinmu an 
nambeg hondoholug wamusama Daud ino war atmisi,” ibag. 
32Ibagma Yonatanen te, ”Siyag ane nungge tirisimu ware fesemin peruk 
lahen?” ibag. 
33Ibagma Saulen Yonatan watmin ulug fit hik isibag. Hik isarukmu itano 
ikniyen Daud waruhuk ulug indimu peruk latfag ane Yonatan oluk atfag. 
34Oluk atfareg Yonatan indimu het-pet atfagma in atfareg suburu embeselug 
libag. O ino sambil ikniyen Daud abug ibag ane fahet indi anggin atfagma 
wilip atfareg suburu na fug angge welatfag. 
35Noholug likiyamon Yonatan amingmingangge kabiniyon misig men wilip 
atfareg Daud hiyag itfag ane hikit toho anggenma libag. 
36Libareg amingmingangge fam ele uruk lit, ”Lamihinteg tog pising timinon 
itano yami rik lamihin!” ibag. Ibagma at pupu angge larukmu Yonatan 
inowen tog misig unggul suhan teg pising ha libag. 
37Libagma amingmingangge ino tog pising tik libag ambeg itano larukmen 
Yonatanen at ambol filen ele hi roho uruk lit, ”Tog ari waleg atumu laha. 
38Unduhuk eleg, folo lag,” ibag. Ibagma amingmingangge inowen tog ino 
heneko wibareg suhuloho ikni ambeg watfag. 
39Yonatan inowen Daud tam hiyag itisi ane hikit toho ehek ulug 
amingmingangge ino apeleg tegma it eneg onoluk teg latfag. 
40Ari tibareg Yonatan inowen sehen aren tohon amingmingangge ino og utuk 
lit, ”O pumbukmu walug lamihin,” ulug hiyag itfagma 
41amingmingangge ino libag. Libagma Daud helep fima filen Yonatan ambeg 
inam arik watfag. Watfareg elenggen fam hur atfareg kinangma orohole han 

kunuk toho wereg lit hinahanam Yonatan hi ribag. Hi ribareg it piren mako 
pug toho hi-hi atuk lit uba yatuk latfag. Daud ino uba anggolo yatukmen 
eneg folo-folo imbisibag fug. 
42Welatfagma Yonatanen Daud ubam ele uruk lit, ”Allah hat men weregma 
hindi se roho lamihin! NINIKNIYEN let neneptukmu an numalikisi men hat 
humalikisi men mondabi mangno roho welamuhuk ulug nit 
pirenen NINIKNI Allah olohotma sali emberukukon ino eleg aruhu fug!” ibag. 
Ibagma Daud ino in atug libagma Yonatan oho ibam o pumbukmu libag. 

1 Samuel 21 

Daud o Nob libag ane 

1 Libagma Daud Allah ibam foroho ahun imam Ahimelekh ino welatfag 
ambeg o Nob libag. Larukmu Ahimelekh ino akolen uwag elek til Daud 
olohotma libareg ubam ele uruk lit, ”Nungge fahet ap hat men waharukon 
elegma hat hamu eneg waharuk lahen?” ulug kapal hibag. 
2Kapal hibagma Dauren te, ”Ap suwon inowen an nubam ele uruk lit, ’Anden 
mon haptuk lit nele hubam hiyag hutuk lahi ane aru ap misig oho onoluk 
amuhup fug,’ ulug hiyag nitisimu anden numalikisi fam fobik ambi amuhuk 
ambeg hit tam lalihip ulug hiyag isarikikteg namu wahi. 
3Ari fahet an suburu oboken hat nungge foroho lahen? Suburu roti fuwaben 
ano nungge-o wereg halug ketiya an og nirik ma!” ibag. 
4Ibagma imam inowen Daud fam, ”Roti winon te eleg, we Allah fahet 
emberukon eneg wereg. Hat hotsi hiyap men nohorusa fureg wahep halug 
eneg roti arimano nalihip,” ibag. 
5Ibagma Dauren te, ”We tem, nit hiyap men pali wat eneplug sebe roho 
nohoruk latukuk fureg wahe. Winasul oho nit tog abul ulug wilip atuk lit an 
notsi arimano inindi hebeloho wereg lit Allah olohotma nungge-nungge 
unubam eleg angge laruk latukuk. Winasul alem we toron weregma oho 
inindi hebeloho welatusa angge re yoho alem suwon werehen inindi wal-wal 
haleg angge wahasa,” ibag. 

6 Ibagma roti winon elehen imam inowen roti Allah fahet imbibahon 
arimano winasul oho waruk hag toho waruk lit ubalma roti keron eke 
imbibareg roti wibahon arimano Daud og itfag. 
7O ino sambil o Edom ahun misig Saul ambohom domba foroho inap onowe 
unuk te Doeg Allah fam sembahyang ik laruk latfag ambeg o Nob ino 
welatfag. 
8Weregma Dauren Ahimelekh fam uruk lit, ”Fit ano karog ano tuma foroho 
lahen? Ap suwonen, ’Folo lamihin,’ ulug mon naptuken karog men tog aptuk 
angge winon men warikik fug,” ibag. 
9 Ari ibagma imam inowen, ”Filistin ahun Goliat o Ela tonggoman watikinteg 
karog warikinon ino tuma wereg, sum fam hililip toho imam inaben wan 
turuk asum ambol fil wereg. Werehen haren wamin peruk lahen halug 
wamihin. Winon te eleg, we ari eneg wereg,” ibag. Ibagma Dauren te, ”Ari 
hahon karog winon elehen we ari ehenon og nimin,” ibag. 

Daud ap seliyon wereg ambeg o Gat libag ane 

10Karog Goliat inowen tohon og itfag sambil ino Daud Saulen nuwaruhu 
rohon yatma lamin ulug Filistin inap onowe Akhis wereg ambeg o Gat libag. 
11 Libagma Akhis amingmingangge arimanowen yet hibareg it inikni umung 
haruk lit, ”Hun aru Israel inap onowe raja Daud ino ano? At fahet hiyaben 
sini yunggultuk lit, ’Saulen ap teng numen 1.000 unusirisimu Dauren ap teng-
teng angge 10.000 unusirisi,’ ulug sini ebene yunggultukon ino aru ano?” 
ibag. 
12 Urukmu Dauren holeg lit yuk libareg o Gat inap onowe Akhis ino fahet 
akol anggolo hibag. 
13Akol hibareg Daud ino ouk waruk lit nenek turuk hag toho timin ulug it 
onolohotman nenek turuk latfag. Iren senebul ulug turukmen elehet o 
pumbuk walinggoho ohowon fam sok wirigmu inggiken kiririp angge turuk 
lit elemahuwe panisung fene wamburuk latfag. 

14Turuk latfagma Akhis inowen amingmingangge unubam ele uruk lit, ”Ap 
aru nenek turukmu yet haruk lahep fug? Nungge fahet hiren hun aru an 
nambeg hondoholug wahep? 
15Ap nenek turukon an wereg ambeg elehen an niraham nenek turuk lamag 
ulug hun aru walug wahep? Ap aru hahon an nibam kimisi fug!” ibag. 

1 Samuel 22 

Daud o Adulam owikmu hirag arik libag ane 

1 Welatfareg Daud inowen nuwabuk nowen ulug o Gat embeselug o Adulam 
owikmu hirag arik libag. Libag ane ari hol hibareg owesi otsi men ori obog 
toho men at ambeg watfag. 
2Waharukmu ap alem unubam welatfahon men aben angge paleg latfahon 
men enehummu het-pet harukon men oho Daud men welamuhuk ulug 
ambeg watfag. It watfahon enebe mangno roho teng nuwal fimahen 400 
weregma Daud ino it onowe atfag. 
3Atfareg Daud owik ino embeselug o Moab kinangma o pumbuk Mizpa 
libareg Moab inap onowe suwon fam ele uruk lit, ”An nikni nisinga men 
hambeg wamuhupteg hat men welamuhuben hiyag nitmihin. It hat men 
weregman eneg Allahn an nubam turuk laruhu ane noluk aruhu,” ulug hiyag 
itfag. 
4Ari hiyag itfareg Daud inowen ikni isinga men Moab inap onowe ambeg 
hondog eneplug libag. Libareg Daud ino suhuloho punumu ap laruk eleg 
ambeg hirag arik libareg welatfag. Welatfag li Daud ikni isinga o Moab inap 
onowe men welatfag. 
5Weregma Allah amingmingangge nabi Gad ino Daud ambeg watfareg hiyag 
utuk lit, ”Punumu tuma hiraho lit welaruhun fug! Lamihinteg Yehuda 
kinangma welaruhun,” ulug hiyag itfagma Daud ino punumu ap laruk eleg 
ambeg ino embeselug o Keret farema libag. 

Allah amingmingangge o Nob welatfahon unusibag ane 

6Libagma Daud otsi men wereg ambeg aben onoluk atisi urukmu Saulen hol 
hibag. Hol hibag li itano Saul ino inggikmu fit eke seneko o Gibea hebema e 
win hahon alma heriyegma otsi obog toho at walinggoho unduhuk latfag. 
7Unduhukmu Saul inowen it unubam ele uruk lit, ”Hit Benyamin hinaben 
holeg lamek! Hiren te Yehuda ahun Isai amloho Daud inowen nit obog toho 
suburu yabuk men anggur yabuk men og nisaruk lit ap sehen senehon teng-
teng angge 1.000 ano teng uhan 100 ano milal eneptuk lamuhuken in 
nenebuhu peruk lahep ano? 
8Hiren an siyahap nabuhuk ulug henele sahaltikipteg turuk lahep. An 
namloho inowen Daud ibil atisi ane fahet hit misihen oho hiyag nitikip fug. 
An siyahap naptuk ane fahet hinindi wenggel ha fug angge, ’Hat hamloho 
Yonatan inowen hamingmingangge Daud indi kahaltisimu ketiya Saul 
wabuhuk ulug kahal haptuk,’ ulug nungge fahet hiyag nitikip fug?” ulug 
hiyag isibag. 
9 Hiyag isibagma Edom ahun Doeg Saul otsi iniraham unduhuk latfahon 
inowen Saul ubam ele uruk lit, ”Daud ino hun Ahitub amloho Ahimelekh o 
Nob weregma waharukmu yet harikik. 
10Waharisimu Ahimelekh inowen Daud ubam teko lahu ane 
fahet NINIKNI Allah kapal harisireg kalemma laruk lit naruk angge men karog 
Filistin ahun Goliat inowen tohon men Daud og itisi,” ulug hiyag itfag. 
11Hiyag itfagma ap suwon Saul inowen Allah amingmingangge imam 
Ahimelekh men ori imam werehon obog toho men hondog enebik watlihiben 
o Nob lalihip ulug otsi mon enepfag. Mon enepfagma Saul ambeg hondog 
eneplug watfag. 
12Watfagma Saul inowen, ”Hat Ahitub amloho, fano holeg lamin!” ibagma 
Ahimelekh inowen, ”Yu, nikni, holeg lahi,” ibag. 
13Ibagma Saul inowen hiyag utuk lit, ”Nungge fahet hat men Isai amloho ino 
menen an siyahap nabuhuk ulug turuk lahep? Haren suburu men karog men 

og itikinteg at fahet Allah kapal harikinmu ketiya aren an nuwaruhuk ulug 
kahal nasug lit wereg,” ulug hiyag itfag. 
14Hiyag itfagma Ahimelekh inowen ap suwon ino fam ele uruk lit, ”Ari ehen 
angge famen hat hamingmingangge sehelimu sa Daud hag toho wereg? Aren 
eneg hat hele holeg lit wereg. Wereg lit hat hiyamal atisireg hat huwabuhup 
tohon ulug fet hasug inap onowe atisimu hat hibam werehon obog tohowen 
at wel turuk. 
15Ari roho turukmu indam oho anden at fahet Allah kapal haruk latikik. Hat 
kahal hasug ane fahet anden we tor angge oho holtikik fug. Ari fahet haren 
Ahimelekh men ori menen oho an siyahap nabuhuk ulug turuk puk fug!” 
ibag. 
16Ibagma Saul inowen hebeloho hiyag utuk lit, ”Ahimelekh nare, hat men 
hori obog toho men war atihip,” ibag. 
17Ibareg Saul inowen at wabuhup tohon ulug foroho inap Saul iraham 
unduhuk latfahon hiyag isaruk lit, ”NINIKNI Allah amingmingangge aruma 
waling enesug lit unusilihip! Iren Daud ibil atuk lit at hirag arik laruk ane 
onoluk atisi angge famen an hiyag nutusa fug,” ulug hiyag isibag. Ari ulug 
hiyag isibag angge famen Daud otsi arimanowen NINIKNI Allah 
amingmingangge imam aruma unusuk fug teg lahe ulug unusibag fug. 
18Unusibag fugmu ap suwon inowen Edom ahun Doeg fam, ”Haren Allah 
amingmingangge aruma unusimihin!” ulug hiyag itfagma Doeg inowen 
imam arimano karog fam unusibag. O ino sambil unusibahon arimano sum 
yanggowon imamen wan turuk angge wan teg latfahon enebe teng hinahan 
nubam hilag uhan 85 unusibag. 
19Unusibagma Saul inowen imam inibam o pumbuk Nob inap oho karog fam 
unusuruk lit abet hiyabet malik suwon oho ag narukon oho it enembohom 
sapi keledai domba men obog toho unusibag. 
20It obog toho unusurukmu Ahimelekh amloho Abyatar eneg wilip atuk lit 
Daud men welaruhuk ulug ambeg hirag arik libag. 

21Libareg Abyatar inowen Daud hiyag utuk lit, ”Saul inowen NINIKNI Allah 
amingmingangge imam arimano obog toho unusirisi,” ulug hiyag itfag. 
22Hiyag itfagma Daud inowen Abyatar hiyag utuk lit, ”O Nob larikik sambil 
ino Edom ahun Doeg ino weregma yet harikikteg an wahi ane fahet Saul 
hiyag uruhu ulug noluk atisi. We anden tirikik ane ariyen hat hori obog toho 
unusurusa. 
23Ketiya hakol eleg toho wereg lit an men welamuhuk. Saul inowen hat 
huwaruhuk ulug yami haptuk hag toho an oho nuwaruhuk ulug yami naptuk. 
Yami naptukmu anden yet teg lit welaruhuken hat an niraham weregma 
nungge-nungge hubam aruhu fug,” ulug hiyag itfag. 

1 Samuel 23 

Daud o Kelila inowen tibag ane 

1Welatfareg aben Daud hiyag utuk lit, ”Filistin inaben Kehila inap men tog 
abul ulug o ino larusareg roti anggen ket paltuson arimano yoholiyangge 
hilaruk lit wereg,” ulug hiyag itfag. 
2Hiyag itfagma Dauren NINIKNI Allah kapal haruk lit, ”Anden Filistin inap 
arimano men tog abuhuken lamin ano?” ulug kapal hibagma NINIKNI Allahn 
hiyag utuk lit, ”Lamihinteg Filistin inap apmayap eneptuk lit o Kehila inap 
arimano windat enebuhun,” ibag. 
3Ari ibagma Daud otsiyen at ubam enele uruk lit, ”Nit tuma o Yehuda 
kinangma nenekol toho welahe angge re nangginoho o Kehila inowen Filistin 
inap arimano luhaloho weregma lahukteg it men tog abuhuk?” ibag. 
4Ibagma Daud inowen nin eke NINIKNI Allah kapal hibagma Allahn hiyag 
utuk lit, ”Anden Filistin inap arimano hat hinggikmu umbuhuken o Kehila 
lamihin,” ibag. 
5Ibagma Daud otsi menen Filistin inap men tog abul ulug o Kehila libareg 
Filistin inap mulangge unusibareg enembohom oho yanggal eneptuk latfag. 
Ari roho turuk lit Daud inowen Kehila inap arimano windat enepfag. 

6Daud o Kehila weregma Ahimelekh amloho Abyatar Allah amingmingangge 
imam ino Saulen nuwaruhu rohon ulug ambeg waharuk lit imamen wan 
turuk asum teko lahu ane fahet fulu roho hiyag isaruk angge ino walug 
watfag. 
7O itano li aben Saul hiyag utuk lit, ”Daud o Kehila larisi,” ulug hiyag itfagma 
Saulen ele uruk lit, ”Allahn Daud ambol yig utuk lit an ninggikmu emberisi. 
Daud ino o Kehila elehet yaron walinggoho ohowon men sok lare ferukon 
men weregma kuruk lit yebangge elma kirisi,” ibag. 
8Ari ibareg Saul inowen Daud men tog abuhuken palu arik wamuhup ulug 
Israel inap obog toho wol enepfareg Daud otsi men waling enesug lamuhuken 
o Kehila lul ulug welatfag. 
9Saulen nuwarik oho turuk ulug Daud indimuwen oluk atfareg imam Abyatar 
fam ele uruk lit, ”Imamen wan turuk angge ino walug ma,” ibagma walug 
watfag. 
10Walug watfagma Daud inowen ele uruk lit, ”Israel ninap NINIKNI Allah, an 
o Kehila welahi ane ari fahet Saulen o pumbuk aru siyahap tik lamin peruk 
ulug aben enele urukmu an hat hamingminganggeyen holtikik. 
11-12Anden holtikikon hikit toho we tem toho Saul waruhu ano ulug Hat Israel 
ninap NINIKNI Allah welahenonen an hamingmingangge hiyag nimin,” 
ibagma NINIKNI Allahn, ”Waruhu,” ibag. Ibagma Dauren, ”Waruhumu Kehila 
inaben an notsi men Saul inggikmu nunumbahakup ano?” ulug kapal 
hibagma NINIKNI Allahn, ”Hunumbahakup,” ibag. 
13Ari ibagma Daud otsi enebe teng falfalik fumahen 600 welatfahon arimano 
men o Kehila embeselug libareg o ekema-ekema la wam turuk latfag. Daud 
ino o Kehila inowen wilip atisi ulug aben Saul hiyag itfagma aren Daud men 
tog apmin pibag ane ari imbisibag. 

Daud o Zif lekma libag ane 

14Imbisibagma Daud ino o Zif lekma punumu ap laruk eleg ambeg libareg 
welatfag. Weregma Saulen likiya hupmu muko laruk latfag angge famen 
Allahn Daud ino Saul inggikmu imbibag fug. 
15Saulen Daud ware fesemin ulug wilip atfag ane oluk atfareg Daud o Zif 
lekma eneg welaruhuk ulug o Koresa horogma libareg welatfag. 
16Weregma Saul amloho Yonatan inowen Dauren Allah fam indi wirik toho 
wenggel hahuwen ineyap timin ulug ambeg watfareg ele ubam uruk lit, 
17”Hakol ha fug! An nikni Saul inowen hat sen habuhu fug. Sen habuhu 
fugmu hat Israel ninap nonowe suwon raja aruhunmu an oho hat hiraham 
wereg lit ap suwon aruhuk. Ari roho welamuhukon fahet an nikniyen oho 
oluk atisi,” ulug hiyag itfag. 
18Ari hiyag itfareg it pirenen nininggik ahandip toho welamuhuk 
ulug NINIKNI Allah olohotman sali imbibag. Sali imbibareg Yonatan ino ibam 
larukmu Daud o Koresa pok atfag. 
19 Pok atfagma Zif inap Saul o Gibea weregma libareg hiyag utuk lit, ”Daud 
ino Yehuda lekma ik ambut fil nit nenengginang fam o Koresa horogma 
Hakhila punumu ap laruk eleg ambeg hiraho lit wereg. 
20Weregma haren senete peruk laruhun halug nit nenembeg waruhunmu 
niren ap ino hat ap suwon hinggikmu umbuhuk,” ulug hiyag itfag. 
21Hiyag itfagma Saulen it unubam ele uruk lit, ”Hiren an hinindi nasug 
lahepma NINIKNI Allahn fano ane hunubam tuhu. 
22Aben Daud ino indi anggat anggolo reg urukmu holtikikteg at senetuk ane 
anggin peruk lahi. Ari fahet lalihipteg at wereg ambeg men ap san Daud yet 
harisiyon men honoluk aruhuwen fuki roho yet ha lalihip. 
23O kema-kema hirag atuk ambeg obog toho yet hil lahupteg at wereg ambeg 
honoluk aruhu halug hiyag nirik wamuhup. Hiren te, ’At wilip am fug angge 
nit nenengginangma wereg,’ ulug hiyag numuhup halug an oho hit men 

lahukteg ap ino Yehuda inap enebe teng-teng angge werehon sehelimu wereg 
ano ulug yami ril lahukteg seneruhuk,” ulug hiyag isibag. 
24Hiyag isibagma Zif inap arimano tam inibam larukmu Saul fobik it 
onombolim libag. Libag li itano Daud otsi men o Yehuda kinang fam ik ambut 
fil o Maon lekma ap laruk eleg ambeg welatfag. 
25Weregma aben hiyag utuk lit, ”Saul otsi menen hat yami habik wahasa,” 
ibagma Daud helep humon Maon lekma werehon alma libag. Libagma Daud 
Maon lekma wereg urukmu holfareg Saul inowen Daud muko o Maon lekma 
libag. 
26Libareg Saul tom alem keyen larukmu Daud tom ino fuma fil laruk lit 
Saulen sen nabuk nowen ulug folo-folo laruk latfag angge famen Saul otsi 
menen Daud walinggik libareg senebuk oho turuk latfag. 
27Senebuk oho lit turukmen Saul ot eke ikni ambeg watfareg ele ubam uruk 
lit, ”Filistin inaben nit nenengginang siyahap tul ulug wahasama folo-folo 
hibam watmihin!” ulug hiyag itfag. 
28Ari ulug hiyag itfagma Saul inowen Daud muko laruk latfag ane 
imbisibareg Filistin inap men tog apmin ulug libag. Saul inowen Daud 
embeselug libag ambeg ino aben ”Helep Embeselug Libag Ambeg” suwalfag. 

1 Samuel 24 

Dauren Saul watmin fug ulug imbisibag ane 

1Welatfagma Daud Filistin kinangon embeselug punumu ap laruk eleg ambeg 
o En-Gedi libareg welatfag. 
2Weregman Saulen Filistin inap muko imbisik libareg waharukmen, ”Daud 
ino lekma o En-Gedi horogma wereg,” ulug aben hiyag itfag. 
3Hol hibareg Saulen Israel inap sehelimuwon eneko teng-teng angge 3.000 
og enepfag. Og enepfareg Daud otsi men yami enebil tom unuk Kambing 
alem fil libag. 



832 

 

 
ALLAH WENE 

© 2018, Indonesian Bible Society. 
 

 
 

 

4Laruk lit wam domba elehet oko kilabeg ambeg libag. Libag ambeg ino owik 
eke weregma Saul miyema kurukmen Daud otsi men owik elma monmon fil 
welatfag. 
5Wereg lit Daud otsiyen Saul yet hibareg Daud fam enele uruk lit, 
”NINIKNI Allahn, ’We tem toho ap seliyon hat hinggikmu umbuhuk,’ ulug sali 
hiyag hitisiyon yoho horog aha. Ari fahet haren fano peruk lahen ane at 
ubam timihin,” ibag. Ari ibagma Daud in atfareg linglong Saul iraham libareg 
asum atog hirako paloho wibag. 
6Waruk lit Dauren indimu wenggel haruk lit, ”Nungge fahet Saul asum atog 
paloho wihi,” ulug indi pong-pong angge tirikim 
7otsi fam hiyag isaruk lit, ”Anden NINIKNI Allahn lahaptisiyon ino ubam siyag 
ane timin fuhen Allahn fet nasug lamag. NINIKNI Allahn ap suwon welaruhu 
ulug lahaptisimu an ninggiken watmin fug,” ulug otsi hiyag isibag. 
8Hiyag isibareg Dauren otsi komo eneptuk lit Saul watihip fug ulug hondo 
enepfag. Hondo enepfagma Saul ino in atug owik ino embeselug wilip atug 
libag. 
9Larukmu Daud oho in atug owikmuwen wilip atfareg Saul ambol filen ele 
hi roho, ”Nikni, hat ap suwon,” urukmu Saulen ambol fil hebeloho yet 
harukmen Daud ino elenggen fam hur atfareg orohole han kinangma kunuk 
toho wereg lit Saul hi ribag. 
10Hi ribareg Dauren, ”Nungge fahet Dauren hat huwaruhu ulug aben urukon 
fahet tem toho uruk peruk lahen? 
11NINIKNI Allahn yoho hat owikmuwen an ninggikmu embehekon hat hilen 
yet haruk lahen. Notsiyen, ’Ware fesemihin,’ ulug hiyag nerehesa angge 
famen anden hebeloho uruk lit, ’An nikni aru NINIKNI Allahn ap suwon 
welaruhu ulug lahaptisimu anden watmin fug,’ ihireg humbahaki. 
12Nikni, hasum atog fahe paloho wihiyon ninggikmu werehon tu yet himin! 
Hat huwabuk fug angge hasum atog eneg paloho wihiyon tu yet hamihinteg 
an nindimuwen nolok ane wenggel haruk lit huwaruhuk peruk lahi fuhon 

fahet hat holuk atmisi. Anden hat hubam siyag ane tirikik fug angge famen 
haren an nuwatmin ulug mug naplug eneg laruk lahen. 
13Siyag ane turukon ino an ano hat ano ulug NINIKNI Allahn yet nisaruk lit 
nunubabut pal nenebuhuwen humbaharuk lahi. Haren an nubam siyag ane 
turuk lahenon ari fahet an ninggik fam fobik oho hat huwaruhuk 
fugmu NINIKNI Allahn alem angginon hat hubam umbuhu peruk lahi. 
14Nunumbasiyen enele uruk latfag ane tu, ’Indimuwen olok ane 
wenggeltukon inowen eneg olok ane turuk,’ uruk latfag ane hikit toho an 
nindimuwen nolok ane wenggeltuk lahi fureg an ninggiken hat huwaruhuk 
fug. 
15Hat Israel ninap nonowe welahenon ap sa men tog apmin ulug wahen? Ap 
sa mutug waharuk lahen? An mug naplug wahenon aru mene warehon hag 
toho welahi. An fi misig hag toho welahi! 
16Alem nit nunubam werehon ari NINIKNI Allahn haloho pale fuhu. Aren nit 
yet nisaruk lit an nibil aruhureg hat hinggikmuwen windat naptuk lit 
fanowap nabuhu peruk lahi,” ibag. 
17Dauren ele obog toho hiyag itfagma Saulen, ”Namloho, hat Daud hele uruk 
lahen?” ibareg ele ine roho uba yatuk latfag. 
18-19Uba yatuk lit Saulen Daud fam, ”Hat fano, an siyag. Anden hat hubam 
nolok ane turuk lit weregman haren an nubam fano ane turuk lahenon ino o 
yoho inam aha. NINIKNI Allahn an hat hinggikmu embehek angge famen 
nuwarehen fug. 
20Ap misihen seli ahun senetukon ke roho fano lamihin ulug inggik kobog 
isa reg? Haren yoho fano ane nubam tehenon ari fahet NINIKNI Allahn fobik 
fano ane hubam tuhu. 
21Hat tem toho ap suwon raja welaruhunmu Israel inap hat hinggikmu 
mondabi welamuhubon ari an ketiya noluk aha. 

22Ari fahet NINIKNI Allah olohotma tem toho imihinon tu, ’Anden hat 
humalikisi humbusagsi unusuruk lit it ununuk elehap tuhuk fug,’ ulug sali 
embemihin,” ibag. 
23Ibagma Dauren, ’Unusuhuk fug,’ ulug Saul fam sali imbibag. Imbibagma 
Saul ibam larukmu Daud otsi men oho punumu ap laruk eleg ambeg o En-
Gedi libag. 

1 Samuel 25 

Samuel war atfag ane 

1Libareg weregma Samuel ino war atfag. War atfagma Israel inap obog toho 
palu atfareg uba yatuk lit olma kinang habuloho o Rama sale fisibag. 

Nabal men Abigail menen tibag ane 

Ari tibagma Daud ino ik ambut fil libareg o Paran lekma welatfag. 
2-3Welatfag li itano o Maon pumbukmu hun Kaleben ondohowonen 
ondohowon eke unuk Nabal welatfag. Nabal ino wam endetukon wereg lit 
tung ahun welatfag. At uhe unuk Abigail orohole fano reg lit indi oho fano 
wenggel harukon weregma Nabal ino ubabut siyag teg lit olok ane eneg turuk 
latfag. Misihim sambil Nabal ino ambohom domba teng obog sehelet obog 
3.000 men kambing teng-teng angge 1.000 men o pumbuk Karmel forohoma 
libareg onoruk paltuk latfag. 
4Onoruk paltuk latfag ane ino fahet Daud ino lekma wereg lit hol hibareg 
5otsi numen hiyag isaruk lit, ”Nabal o Karmel weregma lalihipteg an nunuk 
fam hi ruruk lit 
6at ubam ilihibon tu: Hat amusun toho holuk wereg lit hori men hat nim 
werehon obog toho hinindi fano roho welamuhup. 
7Ketiya eneg hat hotsi menen hambohom onoruk paltuk lahep ane fahet 
holtikikteg an notsi hambeg mon enebik wahi. Hat hotsiyen hambohom nit 
niniraham o Karmel horogma foroho lit weregma niren it enele ying eneptuk 
latukuk fugmu hat hambohom misig oho eleg atisi fug. 

8Alem ari fahet hat hotsi kapal isamihinmu ihiyon hikit toho hiyag humulusa. 
Ari fahet haren te an o yoho nahiyeg toho welahi sambil tu fam Daud otsi 
nambeg wahasa peruk lit hahiyehen notsi aruma feneyen an hamloho 
welahiyon haren fano peruk lahen angge og nitmihin ulug hiyag irik lalihip,” 
ulug hiyag isibag. 
9Hiyag isibag ane ari Daud otsiyen Nabal hiyag itfareg Nabalen hebeloho 
nungge imisi ulug yet teg latfag. 
10Yet teg latfagma Nabal inowen hebeloho hiyag isaruk lit, ”Isai amloho 
Daud ino ap sa? At unuk indam oho holtikik fug. Yoho ap enemingmingangge 
anggolo iniknisi embeselug laruk. 
11Suburu men ik men wam warihiyon aruma men an nambohom onoruk 
paltuk inap fahet imbihi angge re hit ap o keman wahasa ulug honorohole 
napeleg hinap hunubam og hisa fug teg lahi,” ulug hiyag isibag. 
12Hiyag isibagma Daud otsi suhuloho inikni ambeg libareg it unubam ibag 
ane obog toho hiyag itfag. 
13Hiyag itfagma Daud inowen otsi unubam, ”Hit obog tohowen sehen 
seneriyek!” ulug hiyag isibagma ap wal tanehen enesehen senetfagma Daud 
inowen oho asehen seneko Nabal wabul ulug wilip atuk lit at otsi enebe teng 
nuwal fimahen 400 Daud ombolim libagma ap teng likinen 200 
nenenggengge foroho lamuhuk ulug pok atfag. 
14Ari turukmu Nabal ot eke Nabal uhe Abigail ambeg libareg hiyag utuk lit, 
”Daud ino lekma wereg lit otsi unubam, ’Nabal hi rik lalihip,’ ulug hiyag 
esehekma ninikni ambeg wahasama Nabal inowen it unubam suwahal ehek. 
15Nit ap arimano horogma leimu weregma iren nit nenele ying nenebuk fug 
angge we fano ane eneg nunubam turuk latusama nit nenenggengge misig 
oho eleg atisi fug. 
16Nit nenembohom it horogma foroho lit weregma ap arimano likiya hupmu 
nit fahet elehet walinggoho ohowon hag toho welatusa. 

17Alem eheyon ari hol hamihinteg haren timihin ane fano wenggel hamihin. 
Alem angginon nit ninikniyet niret nunubam aruhu rohon! At ubabut 
mondabi siyag teg lit weregma ap misihen oho at ubam ele uk fug teg,” ulug 
Abigail hiyag itfag. 
18Hiyag itfagma Abigail inowen suburu roti teng likinen 200 men hele anggur 
ahaluwe kubag piren men wam domba watfahon fuwaben men roti anggen 
wirahowon sum misig men kin altap hag angge teng likinen 200 men walug 
wam keledai fam lahapfag. 
19Lahapfareg Abigail inowen ahun Nabal hiyag um fug angge we otsi eneg 
hiyag isaruk lit, ”Hiren tam lalihipmu an fobik lamin,” ibag. 
20Ari ibareg Abigail ino wam keledai fam lahalug laruk lit tom alowag teg 
keyen wamburukmen Daud otsi men salkal ibag. 
21Salkal uk fugmu Dauren otsi unubam ele uruk lit, ”Nungge fahet anden hun 
ino anggengge leimu walug waharuson obog toho foroho latikik? Forohoman 
anggengge misig oho eleg atisi fug. Anden we fano ane ubam tirikik angge 
famen aren ayeg waroho siyag ane nubam turuk. 
22Ari fahet o sono mo lahik wam fugmu o yoho anden at ori obog toho 
unusimin. Ap misig oluk welaruhu halug Allahn we tik-tem toho alem 
angginon nubam umbuhu,” ibag. 
23Ari urukmu itano Abigail inowen Daud yet hibareg folo-folo wam keledai 
famen wambulug Daud alukema orohole han sahung atfareg 
24at uyug apma ying atfag. Ying atfareg Daud ubam ele uruk lit, ”An hat 
hamingminganggeyen hubam nele iminon hol himin. An nubam eneg alem 
angginon umbuhun! 
25Hat an nikniyen ap ubabut mondabi siyahon Nabal ino fahet wenggel 
hamihin fug. At unuk Nabal suwalehon hikit toho at indi sohu reg lit sohu-
sohu ane eneg turuk. At eneg ibam weregma an hat hamingmingangge 
winama wereg lit hat hotsi nenembeg mon eneptikinon arimano yet isarikik 
fug. 



837 

 

 
ALLAH WENE 

© 2018, Indonesian Bible Society. 
 

 
 

 

26Yet isarikik fureg hat nikni hambeg wahi. Wale fug halug haren ap ino 
ninggareg ninggik fam ayeg waroho watmin ulug ware feselen angge 
famen NINIKNI Allahn alem angginon ubamap tamisi fug pehek ane hikit toho 
ware fesehen fug. Ari regma NINIKNI oluk werehon men hat hinggareg menen 
holeg lit weregma anden we tem toho uruk lahiyon tu: Hat men seli roho 
wereg lit hat siyahap habuhuk peruk inap arimano hun Nabal sohuwon hag 
amuhup. 
27Nikni, ketiya fano-fano angge an hat hamingminganggeyen walug wahiyon 
aruma hilamihinteg hotsi hat men wahebon fibir enepmihin. 
28Ari turuk lit anden hat hele ying habihiyon ari hapeleg atmisi. 
Haren NINIKNI Allah fahet tog aptuk lahenma Allahn hat lahap habuhureg 
hat men haren enderuhunonen endebuhubon men fet henesugmen eneg 
welaruhu. Fet henesugmu hat holuk wereg li alem siyahon tuhunon fahet 
aben holuhup fug. 
29Ap ekeyen hat huwatmin ulug mug haplug lahu halug aben fano angge sum 
fam fani roho foroho hag toho NINIKNI Allahn har oho fet hasug laruhu angge 
famen hat men seli roho welamuhubon war amag ulug helep hik isaruk hag 
toho hik isaruk laruhu. 
30NINIKNI Allahn fano ane hubam tuhuk ulug hiyag hitisi ane hikit toho 
hubam turuk lit Israel inap onowe welaruhun ulug lahap habuhu. 
31Ari roho tuhumu haren nungge fahet ap ino saplangge ayeg waroho ware 
feserikik ulug hindi anggin toho wenggel hahun tohon! NINIKNI Allahn ari 
hag toho fano ane hubam turuk laruhu halug an hat hamingmingangge 
nubahet wenggel hahun,” ulug hiyag itfag. 
32Hiyag itfagma Daud inowen Abigail fam ele uruk lit, ”Israel 
ninap NINIKNI Allahn hat an nambeg mon habik wahama At wel turuk 
lamuhuk. 

33An ninggareg ninggik fam o yoho ap ino ayeg waroho watmin ulug ware 
feseruk lit alem angginon nubamap tele angge famen hat hindi anggat toho 
wereg lit ari tuk fug ulug sen nabehenon fahet hi haptuk lahi. 
34Hat hubam siyag ane timin pihi angge famen Israel ninap NINIKNI Allahn 
sen nabehek. At oluk werehon olohotma nele we tem toho uruk lahiyon tu: 
Hat an nambeg folo-folo walen fug halug sono o sakan tuk fugmu ap Nabal 
men werehon misig oho oluk welalep fug,” ulug hiyag itfag. 
35Ari hiyag itfareg Dauren fano-fano angge hiyap inowen walug watfahon 
arimano hilibareg hiyag utuk lit, ”Haren ehenon anden holihireg fano hiyag 
nerehek pihi angge re hindi fano roho hibam lamihin,” ibag. 
36Ibagma Abigail ibam libareg yet harukmen Nabal inowen ap suwon raja 
arimanowen seni humon esetuk hag toho esetfareg indi ahiyehen ik olokon 
anggolo roho nalug nenek turukmu yet hibag. Nenek turukmu yet haruk lit 
hup tu fam hiyag itmin fug ulug Abigail inowen Daud men enele ibahon il 
misig oho hiyag itfag fug. 
37Hiyag itfag fugmu likiyamon Nabal indi anggar atfagma uheyen Daud men 
enele ibahon obog toho hiyag itfag. Hiyag utukmu itano Nabal indi war 
atfagma ebe pik-pok teg angge welatfag. 
38Pik-pok teg angge weregman eneg hup sohowen atfagma NINIKNI Allahn 
war amag pibagma Nabal ino war atfag. 
39Nabal war atfag urukmu holfareg Daud inowen ele uruk lit, ”Nabal inowen 
an nindi siyahap naptisimu anden nolok ane ubam timin perikik angge 
famen NINIKNI Allahn siyag ane tuk fug ulug an At amingmingangge 
welahiyon sen naptisireg ili og naptuk lit Nabalen siyag ane tirisiyon fahet 
alem angginon ubam emberisimu anden At wel turuk lahi,” ibag. Ibareg otsi 
hiyag isaruk lit, ”Abigail ambeg lalihipteg anden at hilahuk peruk lahi ane 
hiyag itlihip,” ulug mon enepfag. 

40Mon enepfagma Daud otsi arimano Abigail o Karmel weregma libareg 
hiyag utuk lit, ”Dauren hat og habuhuk peruk ulug hiyag humulen mon 
nenebehekma hambeg wahe,” ibag. 
41Ibagma Abigail in atfareg elenggen fam hur atlug orohole han kinangma 
sahung atfareg ele uruk lit, ”An at amingmingangge welahiyonen otsi unuyug 
ik umatuk laruhuken nindi haruk lahi,” ibag. 
42Ibareg Abigail folo-folo ambeg lamin ulug wam keledai fam lahalug laruk 
lit amingmingangge hiyap angge fuwaben men Daud otsi men Daud ambeg 
libagma aren hilibag. 
43Dauren atam o Yizreel hiyap unuk Ahinoam hilibareg Abigail fobik hilibag. 
44Saul ahaloho Mikhal hun Dauren uhe tamon hilibahon ino ikniyen uwag 
oko o Galim ahun Lais amloho Palti og itfag. 

1 Samuel 26 

Dauren inggik pireneg angge Saul watmin fug ulug imbisibag ane 

1 Welatfagma o Zif inap hun Saul o Gibea weregma libareg hiyag utuk lit, 
”Daud ino Yehuda lek isanggo fil o Hakhila punumu hiraho lit wereg,” ibag. 
2Ibagma Saul otsi Israel inap sehelimuwon en enepfahon enebe teng-teng 
angge 3.000 menen Daud yami rik lul ulug o Zif lekma libag. 
3Lekma libareg Saul otsi menen o Hakhila punumu kalem fuma fil o sabo 
wiroho welatfag. Weregma Daud ino lekma wereg lit hol harukmen Saul 
inowen mug haplug lekma waha urukmu hol hibag. 
4Hol hibareg otsi unubam Saul ino tem toho waha ano ulug aluwat ha lalihip 
ulug hiyag isibagma laruk lit yet hibareg tem toho waha ulug Daud hiyag 
irik watfag. 
5Hiyag irik watfagma Daud ino Saul o sabo wiroho wereg ambeg horogma 
libareg yet harukmen Saul men otsi sehen senehon onowe Abner hun Ner 
amloho ino men pulmu nohorukmu otsi it piren walinggoho weregma yet 
isibag. 

6Yet isibareg Daud inowen Het ahun Ahimelekh men he Zeruya amloho 
Abisai hun Yoab are ino men unubam ele uruk lit, ”An Saul o wiroho 
weregma laminen sa an men ambiyeg lul?” ulug kapal isibagma Abisai 
inowen, ”An men ambiyeg lul,” ibag. 
7Ari ibagma o hupmu Daud men Abisai men Saul otsi welatfag ambeg libareg 
yet harukmen Abner men Saul otsi winon men walinggoho weregma Saul 
pulmu nohorukmu fit aren tohon unggul iraham kinangma hutuk tegma yet 
halug Saul ambeg libag. 
8Libareg Abisai inowen Daud hiyag utuk lit, ”O yoho Allahn hat men seli 
roho werehon tu hat hinggikmu embehekma haren te ware fesemihin ulug 
hiyag nitmihin. Hiyag nitmihinmu anden fit aren tohon tu fam misihim 
ahako folok toho ware feseminmu kinangma fuk-fuk atmisi,” ibag. 
9Ibagma Dauren hebeloho hiyag utuk lit, ”At wabuk fug! Ap 
san NINIKNI Allahn ap suwon welaruhun ulug lahaptisiyon ino siyahap turuk 
halug alem angginon ubam aruhu,” ibag. 
10Ari ibareg nin ele uruk lit, ”NINIKNI Allah oluk werehonen holeg lit 
weregma anden tem toho uruk lahiyon tu: Hun aru NINIKNI Allahn war amag 
puhu ane hikit toho war aruhu. We weregman war aruhu ano, tog elman war 
aruhu ano. 
11NINIKNI Allahn lahaptisiyon ino ubam siyag ane timin fuhen Allahn fet 
nasug lamag. Ari fahet ketiya lulen fit unggul fil werehon aru men ikag tu 
men hilamihinmu lul,” ulug hiyag itfag. 
12Hiyag itfareg Dauren firet ikahet oko walug Abisai men libag. It larukmu 
Saul otsi men NINIKNI Allahn it noho enepeleg toho nohukag pibag ane roho 
nohoruk lit ap misihen oho it larukmu yet isa fug angge enembeg watfag ane 
fahet enepeleg toho nohoruk latfag. 
13Enepeleg toho nohorukmu Daud we tot yat toho lamin ulug tonggo keyen 
fuma fil punu atelma in arik libag. 

14In arik libareg Saul otsi men onowe Abner men wereg fil ele hi roho uruk 
lit, ”Abner, nare, an nele holtuk lahen ano?” ibagma Abneren, ”Hat ap san 
ap suwon fil hele hi roho uruk lahen?” ibag. 
15Ibagma Daud inowen ele uruk lit, ”Hat ap angge wereg lit hahako roho 
turuk lahenon hag toho Israel ninap sehelimuwon winon eke wereg ano? 
Wereg eleg peruk lahi angge famen nungge fahet hat hikni ap suwon ino 
foroho lahen fug? Ketiya eneg Israel ahun ekeyen hikni watmin ulug 
henembeg kehek. 
16Haren siyag ane tehen. NINIKNI Allah oluk werehonen holeg lit weregma 
tem toho uruk lahiyon tu: Hiren NINIKNI Allahn lahaptisiyon ino foroho lahep 
fugmu hit hunusulusa halug fano. Ketiya haren fit men ikag men ap suwon 
unggulmu welahasa angge kema wereg ulug kim hamihin!” ibag. 
17Ari urukmu hol hibareg Saul inowen Dauren ele uruk ulug oluk atfareg ele 
uruk lit, ”Hat namloho Dauren hele uruk lahen ano?” ulug kapal hibagma 
Dauren, ”Yu, nikni hat ap suwon, an Dauren nele uruk lahi,” ibag. 
18Ibareg nin hiyag utuk lit, ”Nungge fahet haren an hat hamingmingangge 
mug naplug waharuk lahen? Anden nungge ane tirikikmu wahen? Siyag ane 
tirikik ano? 
19Ari fahet nikni hat ap suwon, an hat hamingminganggeyen iminon tu holeg 
lamin: NINIKNI Allahn Daud siyahap tin ulug hindi kahal haptisi halug niren 
At indi fanowap tul ulug hubu lahabuhuk. Ap kinangmonen hindi kahal 
haptusa halug it siyag amag ulug NINIKNI Allah olohotman uruk lahi! Iren te 
an fahet o winama lahureg ap winonen tu Allah hag toho wereg ulug wel 
eneptukon arimano aren oho wel enebik lawag peruk. Ari peruk lit 
kinang NINIKNI Allahn tohon tu famen yanggal nabul ulug turuk. 
20An o winama lahukteg NINIKNI Allah yatma weregma ap winon 
enengginang fam war aruhuk tohon. Hat Israel ninap nonowe suwon inowen 
piyang yami rik lamin ulug wahen. Tom fam suwe pak warik larukon hag 
toho wahen,” ulug hiyag itfag. 

21Hiyag itfagma Saulen ele uruk lit, ”Anden siyag ane nambiken tirikik ulug 
wenggel haruk lahi. Ari fahet namloho, an nibam suhuloho watmihin. O 
yoho haren an nuwaten angge famen oluk welamag ulug nuwarehen fugmu 
anden fobik nolok ane hubam turuk laruhuk fug. We tik-tem toho anden 
sohu-sohu ane turuk lit siyag ane hum toho tirikik,” ibag. 
22Ibagma Dauren hiyag utuk lit, ”Nikni hat ap suwon, fit haren tohon tu yet 
himin! Hot misihen wak watmisiyen hiyag itmihin. 
23Ap san Allah fam indi wirik toho wenggel haruk lit Aren peruk ane hikit 
toho turuk halug NINIKNIAllahn hebeloho fano ane ubam tuhu. O 
yoho NINIKNI Allahn hat an ninggikmu embehek angge famen 
anden NINIKNI Allahn ap suwon welaruhu ulug lahaptisiyon ino siyahap 
timin fug ulug huwarihi fug. 
24Anden o yoho hat holuk welamag ulug huwarihi fug hag 
toho NINIKNI Allahn an fahet oluk welamag ulug alem eke hag eke hag 
nubam atukmu oho windat naptuk laruhu,” ulug hiyag itfag. 
25Ari ulug hiyag itfagma Saulen ele uruk lit, ”Namloho Daud, haren mun ane 
man ane timin peruk laruhun ane obog toho fano teberuk laruhunen Allahn 
hineyap turuk laruhu,” ibareg ibam larukmu Daud oho punu ino embeselug 
libag. 

1 Samuel 27 

Daud ino Filistin inap enembeg libag ane 

1Libareg Dauren indimu wenggel haruk lit, ”Misihim sambil Saul inowen an 
nuwaruhu rohon! Ari fahet kinang tu embeselug Filistin inap enengginangma 
longgo uhukon fano peruk lahi. Longgo uhukmu Saul inowen an Israel 
kinang atogman atogma yami nabil larukon ino embeselug sen nabuhu fug,” 
pibag. 
2Ari pibareg Daud otsi teng falfalik fiman 600 men Israel kinang embeselug 
o pumbuk Gat ap suwon Akhis hun Maokh amloho welatfag ambeg ino libag. 



843 

 

 
ALLAH WENE 

© 2018, Indonesian Bible Society. 
 

 
 

 

3Laruk lit unuhesiyet unumalikisiyet libareg o Gat ino welatfag. Wereg lit 
Daud uhesi piren o Yizreel hiyap Ahinoam ino men o Karmel hiyap hun 
Nabalen uhe lin isibahon Abigail ino men welatfag. 
4Daud ino o Gat longgo irisi ulug hiyag itfagma Saul inowen Daud yami ril 
larukon imbisibag. 
5Welatfagma Daud inowen hun Akhis fam ele uruk lit, ”Nungge fahet an 
hamingmingangge aru hat ap suwon hiraham o pumbuk suwon tu fam 
welaruhuk? Haren an hindi nasug lahen halug o pumbuk walinggoho 
werehon eke fam welaruhuken hiyag nimin!” ulug hiyag itfag. 
6Hiyag itfag sambil ino hun Akhis inowen o Ziklag ngi roho welaruhun ulug 
Daud hiyag itfag. Hiyag itfag ambeg o Ziklag ino ketiya oho o Yehuda inap 
onowesiyen seneg lit wereg. 
7Daud ino o Ziklag ino weregman eneg pikalem nisanggo fiman 16 atfag. 
8Daud otsi men o Ziklag inowen kuk wilip am turuk lit o Gesur inap men 
Girzi inap men Amalek inap men indam oho o Syur lek famen tulug o Mesir 
kinang fam yug toho welatfahon men tog abik laruk latfag. 
9Misihim-misihim tog abik laruk lit Daud inowen abet hiyabet unusil 
enembohom kambing, domba, sapi, keledai, unta men enesum men 
yoholiyangge hilil laruk lit suhuloho hun Akhis ambeg waharuk latfag. 
10It waharukmu Akhis inowen subangge roho Daud fam ele uruk lit, ”O yoho 
hiren o kema tog abik lahepteg wahep?” ulug kapal harukmu Daud inowen 
hiyag utuk lit, ”O Yehuda kinang ik ambut filon lahereg nori Yehuda inap 
enembeg ano, Yerahmeel inap enembeg ano, Keni inap enembeg ano tog abik 
lahereg wahe,” uruk latfag. 
11Dauren indimu wenggel haruk lit, ”Anden o Gesur inap men Girzi inap men 
Amalek inap men tog abik laruk lahiyon fahet Filistin inap fag toho hiyag 
isahup tohon!” peruk lit ap misig oho inggik hele waroho o Gat hondog 
eneplug wam fug angge abet hiyabet obog toho unusuruk latfag. Daud ino 

Filistin inap enengginang fam wereg lit ari hag toho subangge roho turuk 
latfag. 
12Ari turukmu Akhis inowen Dauren hiyag utuk latfahon fahet tem toho uruk 
pibareg, ”Daud inowen ori Israel inap unusil larukon fahet inirim atusama 
ori enembeg suhuloho la fug tehen an namingmingangge mondabi 
welaruhu,” ulug wenggel haruk latfag. 

1 Samuel 28 

Saulen Samuel ahime wol tibag ane 

1Welatfagma Filistin inaben Israel inap men tog abuhuk ulug sehen seneg 
inap wol enepfagma luhal arik watfag. Watfagma Filistin inap onowe Akhis 
inowen Daud fam ele uruk lit, ”Hat hotsi an men tog abuhuk ulug ambiyeg 
lulen hindi anggat toho welamin,” ibag. 
2Ibagma Dauren Akhis fam hebeloho uruk lit, ”Fano, an 
hamingminganggeyen tuhuk ane fobik hat holuk aruhu,” ibag. Ibagma Akhis 
inowen Daud fam, ”Ari halug an nuwabuhup tohon hat an niraham wereg lit 
fet nasugmen eneg welaruhun,” ibag. 
3 Weregman Samuel tam war atfagma Israel inap obog toho palu atfareg uba 
yatuk lit ibam o Rama pumbukmu salfag. Salfareg weregman Saulen ap 
warehon enehime wol turuk inap men teko lahu ane fahet fulu roho hiyag 
isaruk inap men Israel kinang famen yanggal eneptuk latfag. 
4Ari roho weregma Filistin inap luhal atug watfareg o Sunem horogma o sabo 
wirigmu welatfag. Welatfagma Saulen Israel inap obog toho palu enepfareg 
o tom Gilboa fam o saboma libag. 
5Libareg wereg lit Saulen Filistin inap sehen senehon luhaloho weregma yet 
isibareg akolen indi pong-pong angge turuk latfag. 
6Pong-pong angge turuk lit Saulen, ”Ke roho timin?” ulug NINIKNI Allah 
kapal hibag angge famen Allahn hebeloho hiyag itfag fug. Nei fam oho, helep 
enehangge hik isarukon fam oho, Allah wene hiyag isaruk inap nabi feneyen 
oho hiyag itfag fug. 

7Hiyag itfag fugmu Saulen amingmingangge hiyag isaruk lit, ”Ap warehon 
enehime wol turuk hiyap misig yami rik lalihipteg wereg halug hiyag nirik 
watlihipmu an ambeg laminteg, ’Anden tuhuk ane fano roho hiyag nimin,’ 
ulug heng timin,” ibag. Ibagma at amingmingangge arimanowen, ”Ap 
warehon enehime wol turuk hiyap misig o En-Dor wereg,” ulug hiyag itfag. 
8Hiyag itfagma Saul inowen an fahet ap winon pukag ulug sum amuwon wan 
tibareg ap piren men ambiyeg libag. Larukmen hup atfagma hiyap ino ambeg 
kibareg Saulen ele uruk lit, ”Ap warehon ahime unuk anden hiyag hitminon 
wol timihin. Wol timihinmu watmisimu, ’Fobik teko lahu ane fahet hiyag 
nimin,’ ulug at ubam heng timihin,” ibag. 
9Ibagma hiyap inowen te, ”Saulen ap warehon enehime wol turuk inap men 
teko laruk ane fahet fulu roho hiyag isaruk inap men Israel kinang famen 
yanggal eneptisi ane tem toho hat holuk peruk lahi. Nungge fahet an 
nuwabuhup ulug yebangge turuk lahen?” ibag. 
10Ibagma Saulen, ”Ihi ane hikit toho timihin halug hat hubam alem umbuhup 
fug ulug NINIKNI Allah oluk werehon olohotma sali emberuk lahi,” ibag. 
11Ari ibagma hiyap inowen umung haruk lit, ”Anden sa wol timinmu hambeg 
watmisi?” ibag. Ibagma Saulen, ”Hun Samuel wol timihin,” ibag. 
12Ibagma Samuel ino lahik waharukmu yet hibareg hiyap inowen ele hi roho, 
”Yihi,” ulug Saul fam, ”Nungge fahet hele si ane an nubam ehen? Hat Saul 
ino aru welahen!” ibag. 
13Ibagma ap suwon Saulen te, ”Hakol ha fug! Haren nungge yet haruk lahen, 
hiyag nimin!” ibag. Ibagma hiyap inowen Saul fam, ”Ap warehon hime misig 
kinang undaman lahik waharukmu yet haruk lahi,” ibag. 
14Ibagma Saulen hiyap ino fam hinog og haruk lit, ”Ebe ke rohon waharukmu 
yet haruk lahen?” ibag. Ibagma hiyap inowen, ”Ap sabalon sum yaron wan 
tohon waharukmu yet haruk lahi,” ibag. Ari ibagma Saulen Samuel fahet 
ehek ulug undaman oluk atfareg elenggen fam hur atuk lit orohole han 
kinangma kunuk toho welatfag. 

15Welatfagma Samuelen Saul fam ele uruk lit, ”Nungge fahet haren an elel 
naptuk lit, ’Lahik ma!’ ulug wol nabehen?” ibag. Ibagma Saulen, ”Nindi 
anggin anggolo roho wereg lit wol habihi. Filistin inaben tog abul ulug an 
nambeg waharusama Allahn an ambol yig nitisireg an nele holtisi fug. Allah 
wene hiyag isaruk inap nabi feneyen oho nei fam oho we tot hiyag nitisi fug. 
Ari fahet anden tuhuk ane hiyag nitmisi ulug wol habihi,” ibag. 
16Ibagma Samuelen, ”NINIKNI Allahn hat ambol yig hitisireg seliyap haptisi 
angge re nungge fahet haren an hinog og naptuk lahen? 
17NINIKNI Allah ele an feneyen hiyag hitisi ane hikit toho hat hubam alem 
emberisi. Hat ap suwon wereg lit yabuk seneg lahenon ino taluk toho ap 
winon, Daud ino og itisi. 
18NINIKNI Allahn ele hiyag hutuk lit, ’An nundama ahe laharukon ari indok 
ambulpul hahon Amalek inap unubam hik isahuken haren Amalek inap obog 
toho unusuhun,’ irisi ane hikit toho tirikin fug. Ari fahet NINIKNI Allahn yoho 
alem aru hat hubam embehek. 
19Hat men humalikisi Israel inap men Filistin inap ininggikmu hik hisahumu 
sono hat hamlohoki men an nambeg wambik wamuhupmu an men 
welamuhuk. Israel inap sehen senehon obog toho NINIKNI Allahn Filistin inap 
ininggikmu umbusuhu,” ibag. 
20Samuelen ari urukmu hol hibareg itano Saul akol anggolo haruk lit 
kinangma fuk toho ying atfag. Saul ino unukoho misig hup misig suburu tor 
oho na fug angge weregman ine eleg atfareg fuk tibag. 
21Fuk tibagma hiyap ino Saul horogma watfareg yet harukmen Saul ino fuk 
toho yinggibareg indi nonghong urukmu yet hibareg at ubam ele uruk lit, 
”Haren heng nabehenon ino an hamingminganggeyen holihireg war atmin 
halug oho fano ulug tihi. 
22Ari tihiyon ino fahet anden hat hubam heng hapminon haren oho hol 
himin. Suburu roti kurig angge tot og hitminmu namihin. Namihinteg hat 
hine roho hibam lamihin,” ibag. 

23Ibagma Saulen, ”An suburu namin fug,” ibagma at otsi men hiyap ino 
menen namihin ulug enele ine roho uruk latfagma Saulen holfareg 
kinangman in atug nohoruk ambeg hur arik lahibag. 
24Hur arik lahibagma hiyap ino wam sapi umalik seiyon misig olma foroho 
latfahon ino folo-folo waroho esetfag. Esetfareg roti anggen wibareg suwap 
turuk angge wa fug angge tag toho wiratfag. 
25Roti wiratfahon ino men wam sapi men Saul otsi men enelukema imbik 
watfagma nibag. Nibareg hubanggo in atug libag. 

1 Samuel 29 

Filistin inaben Daud hibam lamihin ulug hiyag itfag ane 

1Welatfagma Filistin inap sehen senehon obog tohowen Israel inap men tog 
abuhuk ulug o Afek palu arik watfagma Israel inap o Yizreel horogma ik 
elerukmu o sabo wirik libag. 
2Libagma Filistin inap onowesi fuwaben itano onotsi asan wal taneg enebe 
teng uhan men teng-teng angge 1.000 men hunuke laruk lit hun Akhis otsi 
men onombolim larukmu Daud otsi men Akhis iraham horog toho laruk 
latfag. 
3Larukmu Filistin inap onowesi uhan itanowen yet hibareg Akhis fam enele 
uruk lit, ”Ibrani ahun aru nungge fahet nit men lul?” ulug kapal hibagma 
Akhis inowen hiyag isaruk lit, ”Ap aru Daud, at ino Israel inap onowe suwon 
Saul amingmingangge welatisi angge famen an nibil atisireg an men wereg. 
Mo ilig am wirig am turukmen an men wereg lit an nibil atisi sambilen tulug 
ketiya oho siyag ane misig oho turukmu yet harikik fug,” ulug hiyag isibag. 
4Hiyag isibag ane ari fahet Filistin inap onowesi uhan itanowen onolok 
hibareg Akhis hiyag utuk lit, ”Hun aru suhuloho lamihinteg o hiyag hitikik 
ambeg welaruhun ulug hiyag itmihin. Nit men ambiyeg tog elma laruk lit ap 
seliyon inibil aruhu rohon! Ap inowen an nikni indi fanowap timinen Filistin 
inap ununggul paloho nikni olohotma imbik lamin peruk lit teg. 

5Hun Daud ari fahet ap enehiyehen yunggultuk lit, ’Saulen ap teng numen 
unusirisimu Dauren ap teng obog sehelet obog unusirisi,’ ulug kelem sini fam 
yunggultuk latuson hapeleg atisi ano?” ibag. 
6Ari ibagma Akhis inowen Daud wol tibareg hiyag utuk lit, ”NINIKNI Allah 
oluk werehonen holeg lit weregma tem toho iminon tu: Haren pikir ane eneg 
turuk lahenon an noluk. Hat an men wereg lit an nibil atikin sambilen tulug 
ketiya oho siyag ane misig oho turukmu yet hiyarikik fureg hat men an men 
ambiyeg tog abik lulen fano pihi angge famen Filistin ninap nonowesi uhan 
ariman hat fahet inirim peruk. 
7Ari fahet hirim puk fug angge welahen ambeg suhuloho lamihin. Lamihinteg 
Filistin ninap nonowesiyen onolok hahup tohon ulug siyag ane turuk laruhun 
fug,” ulug hiyag itfag. 
8Hiyag itfagma Dauren Akhis fam ele uruk lit, ”Anden alem nungge tirikikmu 
uruk lahen? An hat hamingmingangge atikik sambilen tulug ketiya oho siyag 
ane turukmu yet niyarikin ano? Nikni, siyag ane tirikik fugmu nungge fahet 
an hat men ambiyeg laruk lit hat men seli roho werehon men tog abik lul 
fuhen hiyag nerehen?” ibag. 
9Ibagma Akhis inowen Daud hiyag utuk lit, ”Siyag ane tirikin fug ane an 
noluk. Hat hubabut fano reg lit Allahn monde ferukon hag toho welahenma 
anden yet hiyaruk lahi angge famen Filistin ninap nonowesiyen at men nit 
men ambiyeg tog abik lul fug ehesa. 
10Ari ehesama hat hotsi Saul amingmingangge famen an nibil atikibon men 
sono likiyanet in amuhupteg o sakan turukmu welahep ambeg lahup,” ulug 
hiyag itfag. 
11Ari ulug hiyag itfagma likiyamon hubet Daud otsi men in atfareg enembeg 
Filistin kinangma larukmu Filistin inap arimano o Yizreel libag. 

1 Samuel 30 

Dauren Amalek inap men tog aptuk latfag ane 

1Hup piren atfagma Daud otsi men inibam o Ziklag libareg yet harukmen 
Amalek inap arimanowen ap enenggengge yoholiyangge hulul ulug o Yehuda 
kinang ik ambut fil libareg o Ziklag pin kuruk lit harep pisako siyaha fisibag. 
2Siyaha feseruk lit hiyap unumalikisi men o Ziklag welatfahon arimano 
unusuk fug angge it obog toho ininggik hele waroho og eneplug libag. 
3Og eneplug libagma Daud otsi men o Ziklag libareg yet harukmen o ino 
harep pisako olunap tibibareg unuhesi unumalikisi men ininggik hele 
waroho og eneplug libagma yet hibag. 
4Yet hibareg Daud otsi menen enele hi roho uba yatukmen eneg inine eleg 
atfagma uba yabuk fug teg latfag. 
5Daud uhesi piren o Yizreel hiyap Ahinoam ino men o Karmel hiyap hun 
Nabal lin isibahon Abigail ino men oho Amalek inap arimanowen og eneplug 
libag. 
6Ari roho tibagma Daud otsiyen unumalikisi og eneplug libahon fahet 
enehummu siyag atfareg Daud ino helep fam wabul urukmu akolen kumliyok 
ibag angge famen at IKNI Allah fam indi wirik toho wenggel harukmu Allahn 
ineyap tibag. 
7Ineyap tibagma Daud inowen Allah amingmingangge imam Abyatar hun 
Ahimelekh amloho ino ubam ele uruk lit, ”Sum fanowon imam inaben wan 
turuk asum ino walug ma!” ibagma walug watfag. 
8Walug watfagma Daud inowen NINIKNI Allah kapal haruk lit, ”Amalek inap 
arimano mug eneplug lamin ano? Laminteg sen enepmin ano?” ulug kapal 
hibagma Allahn, ”Mug eneplug lamihinteg sen eneptuk lit hunuhesi 
hunumalikisi men og eneplug laruson arimano it ininggikmuwen windat 
enepmihin,” ulug hiyag itfag. 
9-10Hiyag itfagma Daud otsi teng falfalik fumahen 600 men o Ziklag inowen 
wilip atfareg Besor ikma sat toho laruk lit ap teng sabiren 200 inine eleg 

atfahon ik ino paloho nindig am fug tehen pok atukmu Daud otsi teng nuwal 
fumahen 400 men nindig atug Amalek inap mug eneplug libag. 
11-12Mug eneplug larukmen Mesir ahun eke anggenma weregma salkal ibareg 
Daud otsiyen ap ino Daud ambeg hondoholug watfag. Ap ino suburu men ik 
men na fug angge weregman eneg hup hinahan atfagma Daud otsiyen suburu 
roti men ik men sawe eke men kin altap hag angge piren men og itfagma 
nibareg nin hebeloho ine atfag. 
13Ine atfagma Daud inowen ap ino fam, ”Hat hibam kema? Hikni sa?” ulug 
kapal hibagma ap inowen hiyag utuk lit, ”An Mesir nahun famen Amalek 
ahun eke amingmingangge welahi. An ouk nubam atisimu nikniyen 
numbahalug larisi sali yoho hinahaneg welahi. 
14Niren ap enenggengge hulul ulug o Yehuda kinang ik ambut fil werehon 
Kreti inap arimano men hun Kaleben ondohowonen ondohowon men tog abil 
larukukteg o Ziklag ino harep pisako olunap feserukuk,” ibag. 
15Ari ibagma Dauren, ”Haren Amalek inap enembeg hondog naplug lahen ha 
reg?” ulug kapal hibagma Mesir ahunen hiyag utuk lit, ”An nikni inggikmu 
numbahuk fug angge nuwatmihin fuhen Allah unuk fam hele tem toho 
imihin halug anden ap arimano enembeg hondog haplug lamin,” ibag. 
16Ibareg Daud otsi hondog eneplug libagma yet harukmen Amalek inap 
arimano anggenma fibit-fabar atug libareg enemu-enemu wereg lit Filistin 
inap men Yehuda inap men enenggengge anggolo hilibahon fahet 
enehiyehen sini yunggultuk lit ik men suburu men narukmu yet isibag. 
17Yet isibareg likiyamon o sakan tirikim ak tibareg Daud otsiyen Amalek inap 
arimano unusurukmen eneg hup atfagma we ap kabiniyon enebe teng nuwal 
fumahen 400 wilip atuk lit wam unta fam lahalug linggik-longgo ibag. 
18Linggik-longgo ibagma Daud inowen Amalek inaben yoholiyangge wibag 
angge obog toho hebeloho hilaruk lit uhesi piren itano oho windat enepfag. 

19Ari roho turuk lit Amalek inaben hilibag angge suwon toron men Daud otsi 
unumalikisi og eneplug libahon men misig oho longgo ibag fugmu Dauren 
obog toho hebeloho andog eneptuk latfag. 
20Obog toho andog enepfareg Amalek inap enembohom kambing domba sapi 
men hilibahon arimano Daud otsiyen hondog eneplug laruk lit Dauren 
inggareg fahet helehek ambohom ulug wam winon onolohotma hondog 
eneplug libag. 
21Libareg Daud ino ik Besor horogma larukmu otsi enebe teng sabiren inine 
elehen ik ayegma pok atfahon itano Daud otsi men onolohotma watfagma 
Daud it iniraham laruk lit hi enepfag. 
22Hi eneptukmu yet hibareg Daud men libahon sehelimuwon unubabut siyag 
teg lit onolok ane wenggeltukon arimanowen enele sahaltuk lit, ”Nonori 
arima nit men ambiyeg larusa fugmu Amalek inaben huhulangge warusa 
angge niren hebeloho hilarukukon arimano niren minggiroho og usul fug. 
Og usul fugmu iren unuhesi unumalikisi men eneg og eneptug lalusa,” ibag. 
23Ari urukmu Dauren holfareg ele uruk lit, ”Nori, walug wahe angge 
aruma NINIKNI Allahn og nisarisi angge re hiren minggiroho og usul fug ulug 
henele uk fug. NINIKNI Allahn ili og neneptuk lit ap nunusul ulug waharuson 
arimano nit nininggikmu emberisi. 
24Ap misihen oho hiren uruk lahebon fahet fano pemisi fug. Huhulangge 
walug waheyon aruma pul ke minggiroho hit tog elma larikibon men it 
nenenggengge foroho latuson menen fibir amag,” ulug hiyag isibag. 
25Hiyag isibag ane ari hikit toho tibagma Dauren fobik oho ari hag toho turuk 
lamuhup ulug kong toho imbibag ane ari ketiya oho Israel inaben seneg lit 
wereg. 

Dauren fano angge Yehuda inap onowesi og isibag ane 

26Daud suhuloho o Ziklag watfareg aren tog aptuk lit inggikmu atfag angge 
minggiroho winon ori Yehuda inap onowesi og isa lalihip ulug ap mon 
enepfag. Mon eneptuk lit, ”NINIKNI Allah men seli roho wereg inaben seneg 

angge huhulangge walug waharukukon minggiroho winon aruma hit ngi 
amuhuben og hisaruk lahi ehek ilihip,” ulug hiyag isibag ane hikit toho og 
isa libag. 
27Og isa laruk lit o Betel men, o Ramot Yehuda kinang atogma ik ambut fil 
werehon ino men, o Yatir, 
28Aroer, Sifmot, Estemoa, 
29Rakhal, o pumbuk Yerahmeel inap inibam arimano men, Keni inap inibam 
men, 
30o Horma, Bor-Asan, Atakh, 
31Hebron men o pumbuk Daud otsi men hirag arik laruk latfag ambeg 
arimano obog toho men libareg onowesi o pumbuk arimano wal taneg seneg 
latfahon Dauren og isa lalihip ulug hiyag isibag angge arimano og isil libag. 

1 Samuel 31 

Saul war atfag ane 
(1Taw 10:1-12) 

1 Filistin inaben Israel inap men tom Gilboa famen tog aptuk latfareg Israel 
inap enekolen larukmu Filistin inaben muko unusik libagma ap anggolo war 
atfag. 
2Unusibareg Filistin inaben Saul umalikisi men mug eneplug laruk lit Saul 
umalikisi ununuk te Yonatan, Abinadab, Malkisua itano oho unusik libag. 
3Libareg sehen seneg inaben Saul hiyahibareg wabul ulug tog tahan tibil 
laruk lit tog sinat watfag. 
4Watfagma Saulen ot misig at asehen seneg latfahon fam ele uruk lit, ”Karog 
lisoho wamihinteg an kangguloho nuwarin! Ap enembilahap paleg eleg 
inaben an nele ying naptuk lit nuwabuhup tohon!” ibag. Ibagma 
amingmingangge inowen nakolen watmin fug ulug imbisibag. Imbisibagma 
Saulen karog inggarehen tohon ino wibareg kinangma lahabe fibareg 
inggarehen karog ambiyangma ilag atfag. 

5Ilag atfagma ot at asehen seneg latfahon inowen yet harukmen Saul war 
atfagma yet hibareg itano ar oho inggarehen karog aren tohon ambiyangma 
ilag atfareg Saul men ambiyeg war atfag. 
6Ari sambil Saul umalikisi hinahan itano men at amingmingangge men sehen 
seneg inap obog toho ambiyeg unusibagma war atfag. 
7Israel inap sehen senehon arimano enekolen linggik-longgo urukmu Saul 
umalikisi men war atfagma Israel inap Yizreel tonggo fuma fil welatfahon 
men ik Yordan fuma fil welatfahon menen hol isibareg inibam embeselug ir 
oho linggik-longgo uruk latfagma Filistin inap kik watfareg Israel inap 
enengginang ilmig tibareg welatfag. 
8Israel inap muko unusik libareg likiyamon Filistin inap watfareg ap 
unusibahon arimano enenggengge hilaruk lit Saul umalikisi hinahan itano 
men tom Gilboa fam waroho yinggigmu hiyag enepfag. 
9Hiyag enepfareg Saul unggul pale feselug tog aptuk asum nonggoloho 
hilibag. Hilibareg, ”Nunumbasi niren wel eneptuk laheyon men nonori o 
Filistin pumbuk walinggoho werehon arimano men unubam Saul 
umalikisiyet war atusa ane hiyag isa lalihip,” ulug ap mon enepfag. 
10Mon enepfareg tog aptuk asum Saulen tohon ino sabalhe Astoret ino foroho 
ibam imbik libareg Saul ebe wareg angge o Bet-Sean elehet walinggoho 
ohowon fam tele fisibag. 
11Filistin inaben Saul ubam tibag ane o Yabes-Gilead inaben hol hibareg 
12enehako roho turuk inap obog toho wilip atug hup misig hunduko libareg 
Saul ebe warehon men umalikisi enebe warehon men arimano o Bet-Sean 
elehet fam telegman og enebik libag. Og eneplug o Yabes watfareg indokma 
yal enepfareg 
13unuwag andog toho e sawe hahon ino alma salfag. Salfareg suburu na fug 
angge hiyang weregman eneg hup sabirenam atfag. 

2 Samuel 

2 Samuel 1 

Saul ware feserusa ulug Daud hiyag itfag ane 

1Saul ware fisibareg weregma Daud inowen Amalek inap unusibareg 
suhuloho watfareg hup pirenam o Ziklag welatfag. 
2Weregman o hinahaneg angge ap sehen senehon Saul min welatfahon misig 
indi siyahen asum kiririp teg angge fesi unggul ke lahabeg angge Daud 
ambeg watfag. Watfareg elenggen fam hur atlug Daud hi ribag. 
3Hi ribagma Daud inowen, ”Keman waharuk lahen?” ulug kapal hibagma ap 
inowen, ”Ap seliyonen nunusuruken nit Israel ninaben o sabo witukuk 
ambehen wilip atikikteg wahi,” ibag. 
4Ari ibagma Daud inowen, ”Turusa ane ari hiyag nimin,” ibagma ap inowen, 
”Israel ninap tog aptuk ambehen nenekolen linggik-longgo urukmu anggolo 
nunusurusama war atusa. Saul men amloho Yonatan men oho unusurusama 
war atusa,” ulug hiyag itfag. 
5Hiyag itfagma Daud inowen, ”Saul men amloho Yonatan men war atusa ane 
fahet nangginoho holuk atisi?” ulug kapal hibag. 
6 Kapal hibagma ap kabiniyon inowen, ”An tom Gilboa fam wereg lit yet 
harukmen ap seliyon kereta wam kudan lisoho walug laruk angge men wam 
kuda men fam laharusareg Saul wabul ulug mutug waharukmu Saul fit fam 
kinangma tomuk toho weregma yet harikik. 
7Saulen hebeloho an yet niyaruk lit wol naptisimu anden te, ”Wo nikni,” 
irikik. 
8Wo irikikmu aren, ”Hat sa?” ulug kapal niyarisimu, ”An Amalek nahun,” 
irikikmu 
9aren te, ”War arik oho lit nahime eleg atuken nambeg watmihinteg 
nuwatmihin,” ulug hiyag nitisi. 

10Hiyag nitisimu Saul nenek turuken mako wambimisireg war atmisi ulug 
nundama noluk atisimu iraham larikikteg ware feserikik. Ware feserikikteg 
ap suwonen lahaptuk angge unggulmu wan teg latisiyon men sohomangge 
inggikmuwon men warikikteg nikni hat hambeg walug wahi,” ibag. 
11Ari ulug hiyag itfagma Daud indi siyahen asum wan teg latfahon tararag 
isarikim itano ap at men ambiyeg welatfahon arimanowen oho enesum 
tararag isibag. 
12Tararag isibareg Saul men amloho Yonatan men NINIKNI Allah umalikisi 
Israel inap men pinggi unusibahon fahet suburu na fug angge piya sini yiko 
uba yatuk lit weregman eneg mo ubuk ibag. 
13Welatfareg Daud inowen ap ele walug watfahon ino fam kapal haruk lit, 
”Hat hibam kema?” ibagma ap inowen, ”An ap pohon, Amalek nahun 
welahi,” ibagma 
14Daud inowen, ”Saul NINIKNI Allahn mumaltisiyon famen nungge fahet 
hakol eleg toho ware feserikin?” ibag. 
15Ari ibareg amingmingangge eke wol tibareg, ”Hun aru ware fesemihin,” 
ibagma pinggi ware fisibag. 
16Hun ino war atikim itano Daud inowen at ubam ele uruk lit, ” ’Anden 
ap NINIKNI Allahn mumaltisiyon ino ware feserikik,’ ehen ane ari famen alem 
ari hinggareg hubamap tehenma war atmihin,” ibag. 

Saul men amloho Yonatan men fahet Dauren piya sini yunggulfag ane 

17Saul men amloho Yonatan men ware fisibag ane fahet Daud inowen piya 
sini yunggultuk latfag. 
18Yunggultuk lit Daud inowen, ”Sini uruk lahiyon aru Yehuda inap hiyag isa 
lalihip,” ulug umalikisi hiyag isibag. Sini ino suwesingga unuk Yasar fam tam 
haharoho imbibahon hikit toho tuma uruk lahe: 
19”Israel hinap nori, hit hunumalikisi heneliliyangge welatuson arimano 
henentom fene ware feserusa. Yihi, ap enekol eleg toho turuk latuson 
arimano unusurusa. 

20Filistin inap eneholani enehiyeg toho yunggultuk lit ap enembilahap paleg 
elehon eneholani enele hemet toho uhup tohon o Gat men o Askelon men 
hiyag isa la fug! 
21Tom Gilboa ino famen ap war atuken hibilil men osit men wambik waruhu 
fug. Ap enekol eleg toho turuk inap enehap mapmu eneptuk angge 
sabelepma hik isarusama Saulen ahap mapmu angge turuk latisiyon oho 
wam sei eleg atisi. 
22Yonatan ino o kema-kema tog aptuk lit ap unusurukmu war atuk latuson 
enemep tog ambiyangma tag teg latisi. Karog Saulen tohon inowen misihim 
oho ap inine roho turuk latuson unusuk fug angge welatisi fug. 
23Saul men Yonatan men fahet aben inindi enesug latusa. Onoluk wereg lit 
unubabut misig toho welatusa hag toho ketiya oho ambiyeg war atusa. It 
piren folo-folo laruk ane suwe ngilek laruk ane men wirim teg latisi fug. 
Olomene onolokon men it piren onolok welatuson men wirim teg eleg. 
24Israel hiyaben Saul fahet uba yatuk lamek! At inowen sum fanowon il hik 
tohon wan heneptuk lit heneliliyangge ili faya rurukon hunubam lahap 
heneptuk latisi. 
25Yihi, enekol eleg toho turuk latusa inap tog elman unusurusa. Yonatan ino 
henentom fam ware feserusa. 
26Yonatan nare, nindi reg latikikon, hindi anggen nasug latikinmu hat 
hubahet an nindi siyag aha. Hiyaben ap inindi enesug ane tot apma regma 
haren hindi nasug latikinon palimu welatisi. 
27Yihi, enehako roho turuk latusa inap unusurusama enesehen siyag atisi,” 
ulug Daud inowen yunggultuk latfag. 

2 Samuel 2 

Daud Yehuda inap onowe atfag ane 

1Welatfareg Daud inowen NINIKNI Allah fam ele uruk lit, ”Yehuda kinang fam 
o pumbuk misig eke senerik lahuk ano?” ulug kapal hibagma Allahn te, 

”Lahun,” ibagma Dauren, ”O kema lahuk?” ulug umung hibagma Allahn te, 
”O Hebron lahun,” ibag. 
2Ari ibagma Daud uhesi pirenet misig Yizreel hiyap unuk te Ahinoam men 
misig eke Nabal o Karmel ahunen lin isibahon unuk Abigail men ambiyeg o 
Hebron libag. 
3Laruk lit otsi oho unuhesiyet unumalikisiyet hondog eneplug libareg o 
Hebron men o pumbuk walinggoho welatfahon men fam welatfag. 
4Welatfagma Yehuda inap ambeg watfareg Yehuda ninap fet nenesug 
laruhun ulug ahaluwe amben fanowon unggul ke are reberuk lit Daud ap 
suwon lahapfag. Welatfareg Yabes-Gilead inaben Saul wareg angge 
kinangma saltusa ulug Daud hiyag itfagma 
5o Yabes-Gilead kinang fam ap mon eneptuk lit, ”Hiren hinikni Saul hinindi 
haruk lit kinangma sale feserikip angge re NINIKNI Allahn fet henesug laruhu. 
6Aren inggik kobog hisa fug angge indi henesugmen eneg welamuhup. Hiren 
fano ane tirikipmu anden oho fano ane eneg hit hunubam turuk laruhuk. 
7Hit hinikni Saul war atisimu hinindi wirik toho wereg lit hinine roho turuk 
lamuhup. Ketiya Yehuda inaben fet nenesug laruhun ulug an Daud ap suwon 
unduhuk nubaharusa ulug hiyag isa lalihip,” ulug ap mon enepfag. 

Daud men Isboset menen tog apfag ane 

8Saul otsi sehen senehon onowe Abner hun Ner amloho inowen Saul amloho 
Isboset hondoholug ik Yordan paloho o Mahanaim libag. 
9Libareg Israel inap obog toho onowe suwon welaruhun ulug unduhuk 
fibagma hun Isboset inowen o Gilead, Asyuri, Yizreel, Efraim, Benyamin men 
seneg latfag. 
10Isboset indag tibag sali mo ilig am wirig am turukmen teng misigmen 
nubam hilag nuwalen 40 atfagma ap suwon lahibareg Israel inap fet 
enesugmen eneg mo piren libag. We Yehuda inap arimanowen eneg Daud 
ombolim laruk latfag. 

11Hun Daud ino o Hebron wereg lit Yehuda inap fet enesugmen eneg mo 
sabiren, pikalem falfaliken libag. 
12Isboset ino ap suwon atfagma Abner inowen hun Saul amloho Isboset otsi 
hondog eneplug o Mahanaim embeselug o Gibeon libag. 
13Libagma hiyap Zeruya amloho Yoab men Daud otsi menen unusik lul ulug 
wilip atlug enembeg libareg ik yenggelehon unuk Gibeon ayegma weregma 
Abner men Isboset otsi men ik yenggelehon ino fuma fil welatfag. 
14Wereg lit Abner inowen Yoab fam, ”An notsi men hat hotsi menen nit 
nonolohotman tog fam wal-wal amusan hiyag usul,” ibagma Yoab inowen, 
”Fano ehen,” ibag. 
15Ari ibagma ununggul unuk Benyamin inap enebe nisanggowen Saul 
amloho Isboset fahet in arik libagma Daud otsi enebe nisanggowen oho it 
enelukema in arik libag. 
16In arik libareg it-it onoruk kani roho seneg lit karog unumbantumu kilabeg 
latfahon fam hak toho wat-war atuk latfag. Wat-war atfag ane ino fahet o 
Gibeon horogma ino unuk salikap toho Helkat-Hazurim suwalfag. 
17Wat-war atfagma yet isibareg Daud otsi men Abner otsi Israel inap menen 
tog tahan tibil larukmen eneg Daud otsiyen Abner otsi Israel inap arimano 
apmayap enepfag. 
18Tog aptuk lit hiyap Zeruya umalikisi ununuk Yoab, Abisai, Asael menen 
oho tog aptuk latfag. Asael ino wam rusa uyug ilaluwe roho laruk hag toho 
la reg latfag. 
19At inowen hun Abner watmin ulug laruk lit at embeselug ilan fil la fug 
angge muko laruk latfag. 
20Larukmu Abner inowen orohole hebeloho at ubam, ”Hat Asael inowen an 
mug naplug wahen?” ulug kapal hibagma Asael inowen, ”Wahi,” ibag. 

21Ibagma Abner inowen hiyag utuk lit, ”An numbahalug hinggik hare fil ano 
pikit fil ano lamihinteg ap winon eke senerik lalug tog aren tohon hilamihin,” 
ibag ane holfag anggeyen Asael inowen Abner muko laruk ane imbisibag fug. 
22Imbisibag fugmu Abner inowen nin eke Asael fam, ”Anden huwarihi ha 
nowen numbahalug lag! Anden huwatlereg fobik howe Yoab olohotma 
nangginoho lele,” ibag. 
23Ari ibag angge famen Asael inowen Abner embeselug libag fug. Libag 
fugmu Abner inowen fit seneg latfahon alem fil hebeloho Asael ahummu hak 
tibisibagma ahako folok atfag. Folok atfagma Asael ino kinangma fuk toho 
war atfag. At wareg angge kinangma yinggig lit weregma ap ambeg watfahon 
obog tohowen at yet haruk lit inindi enekol toho unduhuk latfag. 
24Asael war atfagma owesi Yoab men Abisai menen Abner wabul ulug muko 
libag. Muko laruk lit mo ubuk ik ohoma o Gibeon lekma laruk ke o pumbuk 
Giah yali fil hebe unuk Ama alma libag. 
25Libagma yet isibareg Benyamin inap arimano Abner ambeg libareg hebe 
ino atelma iraroho in arik lahibag. 
26Lahibareg Abner inowen Yoab fam ele hi roho uruk lit, ”Nit-nit tog 
aptukmen eneg obog toho war amuhuk ano? War amuhukmu ya nga uhubon 
hat hapeleg? Noenam welamuhukteg haren hotsi unubam honori mug 
eneplug laruk lahebon ari imbisiyek uhun?” ulug hiyag itfag. 
27Hiyag itfagma Yoab inowen ele uruk lit, ”Allah oluk werehonen holeg lit 
weregma anden iminon tu: Haren ehenon ari tam elen halug an notsi aruman 
hit nit nonori welahebon mug heneplug laruk laheyon o yoho likiya 
imbisila,” ibag. 
28Ari ibareg Yoab inowen pinggong ele hum toho kong turukmu itano at 
otsiyen Israel inap unusul ulug mug eneplug libag ane imbisibag. 
29Imbisibagma Abner otsi men hubanggo laruk lit Yordan tonggo keyen tulug 
ik Yordan paloho nindig atfareg o Bitron keyen tulug Mahanaim libagma o 
sakan tibag. 

30Yoab ino Abner otsi men embeselug hebeloho watfareg otsi obog toho palu 
eneplug winag isarukmen Daud otsi sehelimuwon Asael men ap enebe soho 
fumahen men tog elman unusibahon eleg latfag. 
31Daud otsi enebe we tor angge unusibag angge famen Daud otsiyen 
hebeloho Benyamin inap hun Abner ombolim laruk latfahon enebe teng 
nuwalen 360 unusibag. 
32Unusibareg Yoab otsiyen Asael wareg angge o Betlehem walug libareg ikni 
kinangma salfag ambeg amloho oho kinangma salfag. Salfareg Yoab otsi o 
Betlehem embeselug hubanggo larukmen eneg ket sakan turukmu o Hebron 
libag. 

2 Samuel 3 

1Daud umalikisi men Saul umalikisi menen amusun toho tog aptuk lit 
weregman Daud ino ine atukmu Saul umalikisi inine eleg atfag. 

Daud umalikisi fahet ibag ane 
(1Taw 3:1-4) 

2Hun Daud ino o Hebron wereg lit umalikisi indag enepfahon ununuk tuma 
ul: Daud amloho wandabon unuk Amnon ino o Yizreel hiyap Ahinoam 
inowen indag itfag. 
3Amloho pirenehon unuk Kileab ino o Karmel hiyap Abigail hun Nabal 
inowen lin isibahonen indag itfag. Amloho hinahanehon unuk Absalom ino 
Gesur inap onowe suwon Talmai ahaloho Maakha inowen indag itfag. 
4Amloho uhanehon Adonia ino he Hagit inowen indag itfag. Amloho 
fuwabon Sefaca ino he Abital inowen indag itfag. 
5Amloho falfalikon Yitream ino Daud uhe Egla inowen indag itfag. Daud 
umalikisi falfaliken itano o Hebron wereg lit indag enepfag. 

Abner ino Daud ibil atfag ane 

6Saul umalikisi men Daud umalikisi menen amusun toho tog aptuk lit 
weregma hun Abner ino Saul umalikisi sehelimuwen ine atfag. 

7Itano li hun Aya ahaloho unuk Rizpa ahunen lin isibagma Saulen uheyap 
tibahon ino welatfag. Weregma Isboset inowen Abner fam ele uruk lit, 
”Nungge fahet hat an nikniyen uheyap tarisiyon men ambiyeg nohoruk 
lahen?” ibag. 
8Ibag ane ari fahet Abner olok hibareg at ubam ele uruk lit, ”Haren an fahet 
Yehuda inap inibil aruhu peruk lahen? Indamen tulug ketiya oho anden hikni 
Saul ori umalikisi umbali men nindiyen let eneptuk lahi. Let eneptuk lit har 
oho Dauren sen habuhu rohon ulug fet hasug lahi. Ari turuk lahi angge famen 
nungge fahet hiyap eke fam lombohap naptuk lit pet nabehen? 
9Pet nabehenma anden NINIKNI Allahn Daud ubam sali emberisiyon hikit 
toho tuhuk. Tuhuk fug halug Allahn alem angginon nubam umbuhu. 
10Allahn indam Daud ubam sali emberuk lit, ’Saul umalikisi men Israel inap 
fahet ap suwon welamuhup fug,’ ulug pilap enebuhukteg Israel inap men 
Yehuda inap men onowe suwon welaruhun ulug lahap habuhukmu o Dan 
famen tulug o Bersyeba fam kinang obog toho seneg laruhun,’ irisi,” ulug 
hiyag itfag. 
11Hiyag itfagma Isboset ino akolen hebeloho Abner ubam ele ibag fug. 
12Ele ibag fugmu Abner inowen Daud ambeg lalihip ulug otsi mon enepfagma 
libareg Daud hiyag utuk lit, ”Abneren ehekon ari holeg lamin: Kinang aru ap 
san seneg laruhu? Haren seneg laruhunen an men hat men mangno roho 
welamuhuk ulug sali nubam umbuhun. Umbuhunmu Israel inap obog toho 
hat hibil amuhuben anden nine roho let haptuk laruhuk ehek,” ulug hiyag 
itfag. 
13Hiyag itfagma Daud inowen hebeloho Abner hiyag utuk lit, ”Fano ehenma 
an men hat men mangno roho welamuhuk ulug hubam sali umbuhuk angge 
famen we alem misig fahet heng haptuk lahiyon tu holmihin: Hat an nambeg 
watmin puhun halug Saul ahaloho Mikhal ino hondoholug an nambeg 
wamuhup. Mikhal men ambiyeg wamuhup fug halug hat an nolohotma 
waruhun fug,” ulug hiyag itfag. 

14 Hiyag itfareg Daud inowen Saul amloho Isboset ambeg lalihip ulug otsi 
mon enepfagma libareg Isboset hiyag utuk lit, ”Dauren ehekon ari holeg 
lamin: An nuhe Mikhal fahet onggoma ulug Filistin inap teng uhan 100 
unusulug enembilahap paloho walug waharikikteg hilarikik hiyap ino og 
nirik watmihin,” ulug hiyag itfag. 
15Hiyag itfagma Isboset inowen otsi mon enepfagma Mikhal ahun fobikon 
Paltiel hun Lais amloho ambeg libareg uhe Mikhal nin hebeloho Dauren 
hilahu ulug hondoholug watfag. 
16Kalemma waharukmu ahun Paltiel ino uhe ombolim laruk lit uba yatil o 
Bahurim libagma Abner inowen, ”Hibam lamihin,” ulug hiyag itfagma ibam 
libag. 
17Libag li itano Abner inowen Israel inap onowesi men enele sahaltuk lit, 
”Indamen tulug ketiya oho Daud ino nit fahet ap suwon welaruhu ulug 
hinindimuwen wenggel haruk lahep. 
18Ari fahet ketiya hiren wenggel haruk lahebon hikit toho 
tuhup! NINIKNI Allahn Daud fahet ele uruk lit, ’Anden namingmingangge 
Daud feneyen An numalikisi Israel inap arimano Filistin inap men ap seliyon 
obog toho men ininggikmuwen tel enebuhuk,’ irisi,” ulug hiyag isibag. 
19Hiyag isibareg Abner ino Benyamin inap men oho enele sahalfareg Israel 
inap men Benyamin inap menen Daud nit fahet ap suwon welaruhu peruk 
ane hiyag itmin ulug Daud o Hebron weregma libag. 
20Abner otsi likin fumahen 20 men Daud ambeg libagma Daud inowen Abner 
otsi men unubahet seni esetfag. 
21Esetfagma nibareg Abner inowen Daud fam ele uruk lit, ”Israel inap 
arimano hat nikni ap suwon welahenon hapma welamuhup ulug anden it 
obog toho palu enebik lahuken hiyag nimin! Israel inap arimano palu arik 
wamuhupteg hat men mangno roho welamuhuk ulug sali umbuhupmu hat 
hindimu wenggel haruk lahen ane hikit toho it onowe suwon hat lahakun,” 

ulug hiyag itfag. Hiyag itfag ane ari hikit toho Daud inowen lamihin ibagma 
Abner ino indi fano roho libag. 

Yoab inowen Abner ware fisibag ane 

22Abner ino Daud embeselug indi fano roho libagma Daud otsi men Yoab 
menen aben tohon hulul ulug libareg huhulangge anggolo hilalug o Hebron 
watfag. 
23Yoab otsi men suhuloho watfagma aben Yoab hiyag utuk lit, ”Hun Ner 
amloho Abner ino ap suwon Daud ambeg waharisimu Dauren ele fano roho 
ubam irisimu indi ahiyeg toho larisi,” ulug hiyag itfag. 
24Hiyag itfagma Yoab ino ap suwon ambeg libareg hiyag utuk lit, ”Haren 
nungge ane tirikin? Hun Abner ino hambeg waharisimu nungge fahet haren 
hele fano roho ubam irikinmu indi ahiyeg toho larisi? 
25Abner ubabut hat hapeleg ano? Dauren nungge-nungge turuk laruhuk 
peruk ane aluwarik lamin ulug waharisireg hat hele ying haptisi,” ibag. 
26Ari ibareg Yoab ino Daud embeselug libag. Libareg Yoab inowen Abner 
muko lalihip ulug otsi mon enepfagma Daud apeleg toho weregma libareg 
Abner o Sira horogma ik fahet kinang habulig ambeg weregma libag. Libareg 
Abner hondoholug suhuloho o Hebron watfag. 
27Watfagma Yoab inowen hirahoma nenele ul ulug Abner hondoholug sok o 
pumbukmu kurukon iraham libareg not Asael ino ware feserisiyon fahet ayeg 
waroho watmin ulug habo fam ahummu hak tibisibagma Abner ino war 
atfag. 
28War atfagma we tot welatfareg Daud inowen hol halug ele uruk lit, ”Hun 
Ner amloho Abner war atisi ane fahet ketiya famen tulug fobik oho ap 
misihen oho an men notsi men alem nunubam umbuk fug teg 
ulug NINIKNI Allah oluk. 
29Abner amep wambirisiyon ino Yoab umalikisi obog toho unubam atisimu 
aren enderuhuwonen endebuhubon enesehelimu ap mulen wilip atukon 

men, salukangge rohon men, wanggun tomuk toho larukon men, tohen 
unusurukon men, enesuburu elehon men mondabi welamuhup,” ibag. 
30Ari tibag ane ino Abner inowen o Gibeonen tog aptuk lit Asael ware 
fisibahon fahet owesi Yoab men Abisai menen hebeloho Abner ware fisibag. 
31Ware fisibagma Daud inowen Yoab otsi men unubam ele uruk lit, 
”Henesum wan teg lahebon tararag toho hik isalug fesi lahaboho Abner 
wareg angge alukema piya sini yunggultuk lamek,” ulug hiyag isibagma 
Abner wareg angge kinangma saltul ulug walug larukmu Daud onombolim 
libag. 
32Libareg o Hebron Abner kinangma salfag ambeg irahamen ap suwon Daud 
inowen ele hi roho uba yatukmu ap obog tohowen at men ambiyeg uba yatuk 
latfag. 
33Uba yatuk lit Dauren Abner fahet piya sini ibahon tu, ”Nungge fahet Abner 
ari ap sohu-sohu ane turukon hag toho war aha? 
34Hinggik huyug hele fam wat habehesa fug. Ap unubabut onolokonen ap 
unusuruk hag toho hat war ahen,” ulug yunggultuk latfag. Yunggultukmu 
hol haruk lit ap obog tohowen enele hum toho uba yatuk latfag. 
35Uba yatfareg ilingge ap obog tohowen Daud fam suburu namihin ulug enele 
ine roho hiyag itil waharukmu Daud inowen, ”Mo uwan ubuk uk fugmu roti 
ano naruk angge winon ano namin halug Allahn alem angginon nubam 
umbuhu,” ulug sali imbibag. 
36Sali emberukmu ap obog tohowen holfareg fano ehek pibag. Ari pibag hag 
toho winasul oho ap suwon Daud inowen mun ane man ane turukon fahet 
ap obog tohowen fano peruk latfag. 
37Ari obog toho tibagma Abner ware fisibag ane fahet ap suwon inowen irim 
pibag ane ino ap obog toho o Hebron welatfahon men Israel inap walinggoho 
welatfahon menen o ino sambil eneg onoluk atfag. 

38Onoluk atfagma Daud inowen otsi unubam ele uruk lit, ”O yoho nit Israel 
ninap nonowe suwon eke war aha angge re honoluk toho! 
39Allahn an ap suwon welaruhun ulug lahap naptisi angge famen he Zeruya 
umalikisi onolok anggolo reg lit an nine elehap naptusa. Ari fahet ap san 
siyag ane turukon NINIKNI Allahn ayeg waroho alem angginon unubam 
umbuhu,” ibag. 

2 Samuel 4 

Hun Isboset ware fisibag ane 

1Hun Abner ino o Hebron inowen ware feserusa urukmu holfareg Daud 
amloho Isboset ine eleg atfagma Israel inap obog toho enekol toho welatfag. 
2Enekol toho welatfag li Isboset otsi piren aben tohon huhulangge hilarukon 
milal eneptuk inap ununuk Baana men Rekhab men welatfag. It inikni o 
Beerot ahun Rimon welatfag. O pumbuk Beerot ino Benyamin kinang fam 
wereg. 
3Indam Benyamin inaben o Beerot ino ilmig tik watfagma yug inap arimano 
o Gitaim kinangma linggik-longgo ibareg ketiya oho wereg. 
4 Saul amloho eke unuk Yonatan inowen indag tibahon unuk Mefiboset 
welatfag. Mefiboset indag tibag sambilen mo ilig am wirig am turukmen 
fuwaben atfagma ikni Yonatan men umbusag Saul men o Yizreel inowen war 
atfag ane fahet hiyag isa watfagma Mefiboset foroho hiyap inowen holfareg 
linggik-longgo ul ulug malik ino ha roho folo-folo larukmen Mefiboset ino 
mako wamburuk lit uyug siyag atfag. 
5Welatfagma misihim sambil unukoho mo oloken Isboset ino nohoruk ambeg 
kel tarukmu otsi Rimon umalikisi Rekhab men Baana men at ibam watfag. 
6Watfagma hiyap sok forohowon ino roti anggen siyahon puhun turuk lit 
noho ilen nohibagma Rekhab men Baana men hirako olma kibag. 



866 

 

 
ALLAH WENE 

© 2018, Indonesian Bible Society. 
 

 
 

 

7Kibareg inikni Isboset ino nohoruk ambeg kel tarukmu otsiyen ware 
fisibareg unggul kong toho walug Yordan tonggo keyen hubanggo larukmen 
eneg o Hebron libag. 
8Isboset unggul walug hun Daud ambeg o Hebron libareg at ubam enele uruk 
lit, ”Saul amloho Isboset hat men seli roho wereg lit Daud waruhuk ulug 
yami haptuk latisiyon ino niren ware feserukukteg unggul aru kong toho 
walug wahe. Saul umalikisi menen hat nit ninikni welahenon hubam siyag 
ane turuk latuson fahet o yoho NINIKNI Allahn ayeg waroho alem angginon 
ari unubam embehek,” ulug hiyag itfag. 
9Hiyag itfagma Daud inowen Rekhab are Baana men hiyag isaruk lit, 
”NINIKNI Allah oluk wereg lit an asengseng toho weregma windat naptuk 
latisiyon inowen holegma anden tem toho iminon tu holeg lamek: 
10Indam Saul war atisi ane fahet an hiyag nirik waharisiyon inowen fano ane 
hiyag itminmu onggo og nitmisi perisi angge famen nindi siyahap nabehek 
ulug anden ap ino senetikikteg o Ziklag inowen ware feserikik. 
11Ele fanowon walug waharisiyon fahet ware feserikik ane ari tot se regma 
ap unubabut onolokonen ap siyag ane turuk elehon ibam nohorukmu ware 
feseruk ane ari mondabi anggin tehen anden alem angginon hunubam 
emberuk lit kinang tu famen elehap henepmin,” ulug hiyag isibag. 
12Hiyag isibareg it piren aruma unusilihip ulug otsi hiyag isibag. Hiyag 
isibagma Baana men Rekhab men unusibareg ininggik unuyug kong toho hik 
isalug enebe walug ik o Hebron yenggelehon ayegma e fam song unubahik 
lahibag. Ari tibareg Isboset unggul ino walug o Hebron hun Abner salfag 
ambeg ino at unggul oho kinang habuloho salfag. 

2 Samuel 5 

Daud Israel inap obog toho fahet ap suwon lahapfag ane 
(1Taw 11:1-3) 

1Welatfagma Israel inap ununggul unuk obog toho Daud ambeg o Hebron 
watfareg enele ubam uruk lit, ”Nit nenemep nununu hat men ambi reg 
laheyon hat holuk. 
2Atam Saul inowen fet nenesug latisi li oho Israel ninap tog abul ulug 
larukmu haren milal neneptuk latikin angge re NINIKNI Allahn hat hubam ele 
uruk lit, ’An numalikisi Israel inap haren fet enesug laruhunen onowe suwon 
welaruhun,’ irisi,” ulug Daud hiyag itfag. 
3Ari ulug hiyag itfagma Daud inowen Israel inap onowesi obog toho unubam, 
”An men hit men yabuk ambiyeg waruk lamuhuk,” ulug NINIKNI Allah 
olohotman o Hebron ariyen sali imbibag. Sali imbibagma Daud unggul ke 
ahaluwe amben fanowon are ribareg Israel ninap nonowe suwon raja 
welaruhun ulug unduhuk fibag. 
4 Daud indag tibag sali mo ilig am wirig am turukmu teng misihen nubam 
hilag hinahan 30 atfagma ap suwon lahapfag. Lahapfagma ap suwon 
weregman eneg mo teng misihen nubam hilag nuwalen 40 atfag. 
5O Hebron wereg lit mo sabiren, pikalem falfaliken Yehuda inap fet enesug 
latfareg o Yerusalem libareg mo teng misihen nubam hilag falfaliken 33 Israel 
inap men Yehuda inap men obog toho fet enesug latfag. 

Dauren o Yerusalem ilmig tibag ane 
(1Taw 3:5-9, 11:4-9, 14:1-7) 

6 Ap suwon Daud umalikisi men o Yerusalem libareg Yebus inap o Yerusalem 
welatfahon men tog abul ulug turukmen it arimanowen Daud fam enele uruk 
lit, ”Hat te o Yerusalem kuk fug teg lahen. Nit nenebe fanowon eleg lala 
halug inil siyahon men enelenggen siyahon menen yanggal haplep,” ibag. 
7-9O ino sambil Daud inowen umalikisi unubam ele uruk lit, ”Ap san Yebus 
inap unusimin peruk halug ik wilip atuk ke kukag. Ap enelenggen siyahon 
men inil siyahon men fahet an Daud nirim peruk lahi,” ibag. (Ari fahet ap 
enele uruk ane tu, ”Ap inil siyahon men enelenggen siyahon men Allah ibam 
kuhup fug,” uruk.) Ari ibareg Dauren elehet yaron walinggoho oho ambeg 
ap kuk fug tohon unuk Sion ino ilmig tibag. Ilmig tibag ambeg ino Daud yug 



868 

 

 
ALLAH WENE 

© 2018, Indonesian Bible Society. 
 

 
 

 

atfareg unuk o pumbuk Daud suwalfag. O Daud walinggoho o witil lahuk 
ulug o Milo inowen ak tibareg pulmu wiri fik libag. 
10Ari roho turukmen eneg NINIKNI Allah pohol ha kinang ha senehon inowen 
let turukmu Daud ine atfag. 
11Welatfagma ap suwon Tirus kinang senehon unuk Hiram inowen umalikisi 
e mut Daud ambeg walug lalihip ulug mon eneptuk lit o e fam wituk inap 
men helep fam wituk inap men mon enepfag. Mon enepfagma libareg Daud 
fahet o suwon wituk latfag. 
12Ari roho turukmu Daud indimuwen wenggel haruk lit NINIKNI Allahn 
numalikisi Israel inap fano welamuhup ulug an ap suwon unduhuk 
nubaharisireg nineyap naptisi ulug oluk atfag. 
13O Hebron embeselug o Yerusalem watfareg Daud inowen uhesi tamon 
weregma uhesi winon oho og enesug lit ap umalik hilani umalik indag 
enepfag. 
14Daud umalikisi o Yerusalemen indag enepfahon ununuk te: Syamua, Sobab, 
Natan, Salomo, 
15Yibhar, Elisua, Nefeg, Yafia, 
16Elisama, Elyada, Elifelet suwal enepfag. 

Daud inowen Filistin inap mulangge unusibag ane 
(1Taw 14:8-16) 

17Daud ino Israel inap onowe suwon lahaptusa urukon hol hibareg Filistin 
inap Daud senebul ulug waharuk latfag. Waharuk urukon hol hibareg Daud 
ino libareg punumu elehet yaron wirig ambeg libareg undama fil kibag. 
18Kibareg weregma Filistin inap arimano palu arik watfareg Refaim 
tonggoma wiliptukmu itano 
19Daud inowen NINIKNI Allah kapal haruk lit, ”Filistin inap aruma unusik 
lamin ano? Ap aruma an ninggikmu embemihin?” ulug kapal 
hibagma NINIKNI Allahn, ”Lamihin! Filistin inap aruma hat hinggikmu 
embemin,” ibag. 

20Ari ibagma Daud o Baal-Perasim libareg Filistin inap mulangge unusibag. 
Unusibareg aren uruk lit, ”Ik fu waharuk lit mun angge man angge siyahap 
turuk hag toho NINIKNI Allahn an men seli roho wereg inap aruma siyahap 
enebehek,” ibag. Ibag ane ari hikit toho aben o ino unuk Baal-
Perasim suwalfag. 
21Filistin inap enekolen linggik-longgo uruk lit usasum iren tohon embeselug 
libagma Daud men umalikisi menen wibareg libag. 
22Welatfagma Filistin inap nin eke suhuloho kik watfareg o Refaim tonggoma 
wiliptukmu 
23Daud inowen NINIKNI Allah kapal hibagma Aren hiyag utuk lit, ”Pikit tog 
pising tik la fug! Filistin inap enembol keyen it walinggoho e palu roho wereg 
ambeg lamihinteg itan famen tog kilapmihin. 
24E ondomi ke ap waharukon unuyug aplohok hag toho holmihin halug 
An HIKNI Allah hat halukema atminteg Filistin inap sehen senehon arimano 
Anden mulangge unusik laminon hat holuk atmisimu folo-folo tog kilabik 
lamihin,” ibag. 
25NINIKNI Allahn hiyag itfag ane roho Daud inowen Filistin inap unusuruk lit 
o Geba keyen unusil-unusil o Gezer imbisik libag. 

2 Samuel 6 

Peti elma Wene Numen haharehon kilabeg angge o Yerusalem walug libag ane 
(1Taw 13:1-14, 15:25–16:3) 

1Welatfareg Daud inowen Israel inap enesehelimuwen inineyon eneg og 
enepfahon arimano ap teng-teng angge 30.000 andog enepfag. 
2Andog enepfareg Daud men ap hondog enepfahon arimano menen peti elma 
Allah Wene Numen haharehon kilabeg angge ino wak lul ulug o Baale-
Yehuda laruk latfag. Peti ino NINIKNI Allah pohol ha kinang ha senehon otsi 
malaikat palimu heriyehon ino unuk fam wirig latfag. 
3Libareg peti ino hun Abinadab ibam punumu werehon inowen wilibi fibareg 
kereta wam kudan lisoho walug laruk angge keron eke palimu imbik lahibag. 

Lahibareg Abinadab umalikisi Uza men Ahio menen kereta ino walug laruk 
latfag. 
4Laruk lit Uza ino peti iraham larukmu Ahio ino alukema laruk latfag. 
5Daud men Israel inap obog toho menen sini fam NINIKNI Allah wel tul ulug 
pinggong, puhuli, waruk men teltuk lit inine roho yunggultil laruk latfag. 
6Laruk lit hun Nakhonen tohon roti anggen waruk ambeg larukmen wam 
sapi unuyug kebunggalman pi roho wamburukmu Uza inowen yet hibareg 
peti aru mako wambuhu rohon ulug inggiken peti ino sene fibag. 
7Sene ferikim itano NINIKNI Allahn Uza fahet olok hibareg nungge fahet peti 
Anden tohon senerehek ulug Uza ware fisibagma peti iraham itano war atfag. 
8Ari roho tibag ambeg ino aben unuk Peres-Uza suwalfagma ketiya oho uruk. 
NINIKNI Allahn olok haruk lit Uza ino ware fisibag ane fahet Daud indi siyag 
atfag. 
9NINIKNI Allah fahet akol hibareg, ”Nangginoho peti ari anden an nibam 
walug lamin?” ibag. 
10Ari fahet Daud inowen o Yerusalem walug lamin fug ulug peti ino o Gat 
ahun Obed-Edom ibam imbik libag. 
11Pikalem hinahan peti ino Obed-Edom ibam weregma NINIKNI Allahn Obed-
Edom uhe umalikisi men indi enesug latfag. 
12Peti ino forohoma Obed-Edom uhe umalik men mun angge man angge aren 
tohon NINIKNI Allahn fanowap eneptuk ulug ap suwon Daud hiyag itfagma 
Daud ino Obed-Edom ibam libareg peti ino wibareg ahiyeg toho ibam o 
Yerusalem walug watfag. 
13Walug waharuk lit ap peti ino walug libahon il falfalikenam-falfalikenam 
sobil larikim Daud inowen wam sapi misig men umalik sei werehon misig 
men Allah fahet waroho imbil-imbil laruk latfag. 

14Ari til laruk lit Daud inowen NINIKNI Allah wel turuk lit peti alukema ele 
ine roho yunggultil laruk latfag. Allah amingmingangge imamen wan turuk 
asum horohon eneg wan teg lit laruk latfag. 
15Daud men Israel inap obog toho menen pinggong ele uruk lit enehiyeg toho 
yunggultil peti ino walug libag. 
16O pumbukmu peti ino walug larukmu Saul ahaloho Mikhal inowen sok ele 
keyen yet harukmen ap suwon Daud peti ino alukema ahiyeg toho holog-
holog angge til waharukmu yet hibareg Daud fahet me napeyen peruk latfag. 
17Peti ino Dauren imbik kuhuk ulug o sabo wiri fibag ambeg ino imbik kibag. 
Imbik kibareg Daud inowen nit men NINIKNI Allah men mangno roho 
welamul ulug wam waroho esetuk lit winon indokma yalfag. 
18Wam waroho yalfareg Daud inowen ap obog toho o pumbuk aru werehon 
Allahn indi henesug laruhu ulug NINIKNI Allah pohol ha kinang ha senehon 
unuk fam hi enepfag. 
19Hi enepfareg roti wirahowon men wam unu men kue kin altap hahon men 
o pumbuk ino welatfahon obog toho abet hiyabet fibir enepfag. Og isibagma 
inibam wal taneg laruk latfag. 
20Daud ino nuhesi numalikisi hi enepmin ulug ibam larukmen uhe Mikhal 
ino olman wilip atlug ambi atfareg at ubam ele uruk lit, ”Hat Israel inap 
onowe suwon welahen angge famen yoho ap inindi anggat teg elehonen 
turuk hag toho hinggali eleg toho sum hog tebesehenteg habiye hotsi 
eneholani onorohole ke waharuk lahen. Yoho aben wel nabukag pehenteg 
hahiyeg toho waharuk lahen ano?” ulug Daud pet tibag. 
21Pet tibagma Dauren Mikhal fam ele uruk lit, ”NINIKNI Allahn hat hikni men 
hori men ambolmaya feselug an At umalikisi Israel inap fet enesug laruhun 
ulug mumal naptisi ahun olohotma nindi se roho yunggultuk lahi. 
22Yoho tihi ane ari we hayen, fobik tuhukon ari fam halug mondabi apmayap 
tahuk. Haren an yet niyahunteg an fahet apma reg peruk laruhun angge 

famen notsi eneholani haren ehenon arimanowen an wel nabuhup,” ulug 
Mikhal hiyag itfag. 
23Welatfareg Saul ahaloho Mikhal ino malik indag ta fug angge weregman 
eneg war atfag. 

2 Samuel 7 

Natan inowen Daud ubalmangge fahet hiyag itfag ane 
(1Taw 17:1-15) 

1 NINIKNI Allahn Daud let turukmu ap seliyon walinggoho welatfahon 
arimano at wereg ambeg kuk fug teg latfagma Daud ino ibam yug toho 
welatfag. 
2Wereg lit ap suwon Daud inowen Allah amingmingangge nabi Natan fam 
ele uruk lit, ”Nare, an aru o fanowon e mur fam wirig ibam welahimu peti 
elma Allah wene haharehon kilabeg angge ino o saboma wereg,” ulug hiyag 
itfag. 
3Hiyag itfagma Natan inowen ap suwon ino fam, ”Fano, hat hindimu 
wenggeltuk lahenon ari hikit toho turuk laruhunmu NINIKNI Allahn let 
haptuk laruhu,” ibag. 
4Ibagma hup ino sambil NINIKNI Allahn Natan hiyag utuk lit, 
5”Lamihinteg An namingmingangge Daud ino fam hiyag irik lamihinon 
tu: NINIKNI Allahn ele ti roho ehek, ’Nungge fahet An yug toho welaruhu ulug 
o fanowon wiruhuk peruk lahen? 
6Atam Israel inap o Mesiren Anden hondog eneplug wilip atik iyag ambehen 
o fanowon fam welatikik fureg ketiya oho welahi. An o saboma eneg wereg 
lit o eke la eke la turuk lahi. 
7Israel inap arimano o kema-kema larukmu An oho it men ambiyeg laruk lit 
Anden misihim oho Israel inap onowesi Anden lahap eneptikikon fam nele 
uruk lit, ’Nungge fahet An nubahet o e mur fam wituk lahep fug?’ ulug hiyag 
isaruk latikik ano? Eleg-o. 

8Ari fahet An namingmingangge Daud fam Anden imin ane tu hiyag 
itmihin: NINIKNI Allah pohol ha kinang ha senehon inowen ele tu uruk, ’Hat 
wam domba anggenma forohoman An numalikisi Israel inap fet enesug 
laruhun ulug hondog haptikik. 
9Hat o kema-kema larukmu Anden fet hasug lit hat holohotman ap seliyon 
obog toho elehap eneptikik. Elehap eneptikikteg ap suwon kinangma 
werehon winon hag toho hat hunuk Anden palimuwap tuhuk. 
10An numalikisi Israel inap unubam, ’Kinang aru fam welamuhup,’ ulug 
hiyag isaruk lit unumanggen yag eneptik iyagma enengginang yuhon fam 
weregma indam siyahap eneptuk latfag hag toho ap siyahonen siyahap 
enebuhup fugmu inindi yuwag toho welamuhup. 
11Atam An numalikisi Israel inap fahet ap suwon hakim lahap eneptik iyag 
liyen Anden let eneptuk lit ap seliyon obog toho elehap eneptikik hag toho 
fobik oho turuk laruhukmu hat yuwag toho welaruhun. Nin An HIKNI Allahn 
hat hiyag hutuk lahiyon tu: Anden humalikisi anggolo og huruhuk. 
12War aruhunon horog aruhumu humbusagsi sal eneptusa ambeg sal 
habuhupmu hamloho yuhon misig hat hubalmangge unduhuk fuhukteg 
Israel inap fet enesug laruhun ulug ineyap tuhuk. 
13Aren fobik o fanowon misig An nubahet wiri fuhumu Anden at 
umalikisiyen endebuhubonen endebuhubon kinang aru senegman eneg 
mondabi welamuhuben in eneptuk laruhuk. 
14An at Ikni aruhuk, at An namloho aruhu. Aren siyag ane turuk halug aben 
sabiyap alem fam watuk hag toho Anden oho at ino watuk laruhuk. 
15Anden Saul fahet nindi reg latikik angge famen fobik nambolmaya 
feserikikteg ubalma hat lahap haptikik hag toho hat hubalmangge fam tuhuk 
fug. Anden nindi reg laruhuk ane eleg aruhu fug. 
16Haren ondohowonen endebuhubon arimanowen kinang aru seneg lit yuk 
tuk fug angge welamuhup ulug Anden inineyap eneptukmen eneg mondabi 
welamuhup,” ulug hiyag itfag. 

17Allahn Natan fam seleg toho ibahon ino hikit toho Natan inowen Daud 
hiyag irik libag. 

Daud inowen Allah fam sembahyang ibag ane 
(1Taw 17:16-27) 

18Natan inowen hiyag irik libagma ap suwon Daud NINIKNI Allah wereg 
ambeg o saboma kibareg kinangma hur atfareg ele uruk lit, 
”Allah NIKNI suwon, an men numalikisi men siyag ninap famen anggoloenam 
let neneptuk latikin. 
19Let neneptuk latikinon fahet Hat hindimuwen we tot peruk lit an 
hamingminganggeyen endetuk lahiyonen endebuhubon fahet yat toho 
wenggel haruk lit hiyag nerehen. Nubalmangge eke indag am eke indag am 
turuk lamuhubon fahet Allah NIKNI suwon Haren selehap tehen. 
20Anden Hat hubam nungge nin hiyag hitmin? Mun ane man ane an 
hamingmingangge aruwen nindimu wenggel haruk lahi ane, NIKNI Allah, Hat 
holuk. 
21Hat hindimu wenggel harikinteg hele irikin ane hikit toho alem suwon aru 
tuhuk ulug an Hat hamingmingangge hiyag nerehen. 
22NIKNI Allah Hat eneg palimu welahen. Haren turuk lahen hag toho ap 
winonen oho turuk urukmu indam oho holtuk latukuk fug. Hat Allah misig 
eneg welahen. 
23Israel inap Haren hele loloho windat eneptikinmu Hat humalikisi atusa hag 
toho o pumbuk winon wereg eleg. Aben tuk fug teg ane alem suwon Hat 
humalikisi unubam turuk latikinon ari fahet kinang atogman atogma Hat 
hunuk wel haptuk. Humalikisi o Mesiren hondog eneplug wilip atuk lit o 
kema-kema ap o pumbuk winon men, iren Allah hag toho wereg perukon 
men Hat humalikisi onolohotman yanggal eneptuk latikin. 
24Israel inap An numalikisi mondabi welamuhup ulug mumal tarikinteg Hat 
Allah it Inikni atikin. 



875 

 

 
ALLAH WENE 

© 2018, Indonesian Bible Society. 
 

 
 

 

25 NINIKNI, ketiya Haren an men numaliki men fahet hiyag nutuk lahenon aru 
mondabi wenggel haruk lit sali ehenon wirim toho turuk laruhun. 
26Ari roho turukmu Hat hunuk su atuken ap obog tohowen enele uruk lit, 
’Allah pohol ha kinang ha senehon ino Israel inap INIKNI wereg,’ ulug wel 
haptukmen eneg welamuhup. An Daud hamingminganggeyen endetuk 
lahiyonen endebuhubon mondabi welamuhuben ninineyap neneptuk 
laruhun. 
27Hat Allah pohol ha kinang ha senehon Israel ninap NINIKNIYEN an 
hamingmingangge nubam seleg toho hiyag nutuk lit, ’Anden humaliki 
anggolo og huruhuk,’ ehen. Ari fahet anden nambong se roho Hat fam 
sembahyang ihi. 
28Allah NIKNI suwon, Hat hamu eneg Allah wereg lit uruk lahen ane ari obog 
toho tem peruk lahi. Haren alem fanowon tu hiyag nerehen. 
29Ketiya an hamingmingangge men numalikisi men Hat holohotma mondabi 
welamuhuken hi nenepmihin ulug heng haptuk lahi. Allah NIKNI suwon, Hat 
hinggarehen sali ehenon hikit toho Haren an numalikisi men ninineyap 
neneptukmu mondabi fano welamuhuk,” ulug Daud inowen sembahyang 
ibag. 

2 Samuel 8 

Daud inowen ap seliyon apmayap enepfag ane 
(1Taw 18:1-13) 

1Welatfareg Daud inowen Filistin inap waroho apmayap enepfareg kinang 
iren seneg latfahon ino ilmig tibag. 
2Ilmig tibareg Moab inap arimano oho apmayap enepfag. Apmayap 
enepfahon arimano kinangma yinggig latlihip ulug hiyag isibagma it 
yinggigmu hele piren fam wirim tibahon unusuruk lit misig famon unusibag 
fug. Ari tibagma Moab inap arimano Daud amingmingangge atfareg hundig-
hundig fano-fano angge ambeg walug waharuk latfag. 

3Ari roho turukmu o Zoba inap onowe Hadadezer hun Rehob amloho inowen 
kinang ik Efrat ilanma werehon ino nin hebeloho seneruhuken lamin ulug 
turukmen Daud inowen at men tog abik laruk lit o Hamat horogman 
apmayap tibag. 
4Apmayap tibareg Daud inowen ap wam kuda fam lahalug larukon teng-teng 
angge 1.700 men unuyug fam larukon teng-teng angge 20.000 men sen 
enepfag. Sen enepfareg walug laruk angge kereta lisuruk ambohom kuda 
arimano lahup fug ulug enendeng kong eneptuk lit wam kuda teng uhan 100 
enendeng kong enepfag fug. 
5Siria inap o Damsyik welatfahon arimanowen o Zoba inap onowe Hadadezer 
ibil amul ulug waharukmu Daud inowen it sehelimuwon teng-teng angge 
22.000 unusibag. 
6Unusibareg Daud inowen otsi o Siria pumbuk sen enesug lamuhup ulug mon 
enebik watfagma Siria inap arimano Daud amingmingangge atfareg hundig-
hundig fano-fano angge ambeg walug waharuk latfag. Ari roho turuk lit 
Dauren tog abuhuk ulug laruk ambeg arimanowen NINIKNI Allahn let 
turukmen eneg Daud palimu atuk latfag. 
7Palimu atfareg tog piyabangge ili ruruk angge emas fam witfahon 
Hadadezer otsiyen wan turuk latfahon arimano Dauren hilalug o Yerusalem 
watfag. 
8Hun Hadadezeren seneg latfag ambeg o Betah men Berotai menen ine angge 
tembaga anggolo foroho latfahon arimano oho ap suwon Daud inowen 
hilalug o Yerusalem watfag. 
9-10Tam o Hamat inap onowe Tou inowen Hadadezer men anggoloenam tog 
aptukmen eneg welatfag. Welatfagma Daud inowen Hadadezer otsi obog 
toho mulangge unusirisi urukmu Tou inowen hol hibareg Hadadezer ino fano 
ware feserikin ulug hi ruhunen lamihin ulug amloho Yoram ap suwon Daud 
ambeg monde fik watfag. Monde fik waharuk lit foroho angge ili rurukon 
perak emas tembaga men fam witfahon Daud og irik watfag. 

11-12Og irik watfag angge arimano men Zoba inap onowe Hadadezer, Siria 
inap, Moab inap, Amon inap, Filistin inap, Amalek inap obog toho Dauren 
apmayap eneptuk lit ininggikmuwen taluk enepfag angge ili rurukon perak 
emas men oho ap suwon Daud inowen NINIKNI Allah fahet imbibag. 
13 Misihim eke Daud inowen o Saho tonggoman Edom inap teng-teng angge 
18.000 unusibareg ibam watfagma unuk su atfag. 
14Su atfagma Daud inowen otsi o Edom kinang atogman atogma sen enesug 
lamuhup ulug mon enebik watfagma Edom inap obog toho Daud 
amingmingangge atfag. Ari roho turukmu Dauren tog abuhuk ulug laruk 
ambeg arimanowen NINIKNI Allahn let turukmen eneg Daud palimu atuk 
latfag. 

Daud amingmingangge fahet haharoho imbibag ane 
(2Sam 20:23-26; 1Taw 18:14-17) 

15Daud inowen Israel inap obog toho fet enesug lit mun ane man ane alem 
fano roho haltuk latfag. 
16Zeruya amloho Yoab ino sehen seneg inap onowe welatfag. Ahilud amloho 
Yosafat ino ap suwon komo rurukon onowe welatfag. 
17Ahitub amloho Zadok men Abyatar amloho Ahimelekh men Allah 
amingmingangge imam welatfag. Hun Seraya ino suwesingga hahatuk ahun 
welatfag. 
18Yoyada amloho Benaya ino Daud ebe foroho latfag inap onowe welatfag. 
Daud umalikisi yuhon Allah amingmingangge imam welatfag. 

2 Samuel 9 

Daud inowen Mefiboset ibam hondoholug kibag ane 

1 Welatfareg Daud inowen otsi kapal isaruk lit, ”Saul umalikisi nin wereg 
ano? Misig wereg halug anden Yonatan oriyon tu ulug let turuk laruhuk,” 
ulug hiyag isibag. 

2Hiyag isibagma Saul umaliki enemingmingangge eke unuk te Ziba ino Daud 
ambeg lamihin ulug monde fibagma Daud inowen, ”Hat Ziba ano?” ulug 
kapal hibagma ap inowen, ”Yu nikni,” ibagma 
3ap suwon inowen kapal haruk lit, ”Saul umalikisi nin wereg ano? Wereg 
halug Allahn peruk ane roho anden let tuhuk ulug wenggel haruk lahi,” ibag. 
Ari ibagma Ziba inowen ap suwon fam, ”Yonatan amloho uyug siyahon misig 
wereg,” ibagma 
4ap suwon inowen, ”Malik ari kema wereg?” ulug kapal hibagma Ziba 
inowen, ”Amiel amloho Makhir ibam o Lodebar wereg,” ibag. 
5Ari ulug Daud hiyag itfagma hun ari hondohik lalihip ulug otsi mon enepfag. 
6Mon enepfagma Saul umbusag, Yonatan amloho Mefiboset ino Daud ambeg 
watfareg elenggen fam hur atuk lit hi ribag. Hi ribagma Daud inowen, 
”Mefiboset, namloho,” ibagma ap inowen, ”An aru hat hamingmingangge 
wahi,” ibag. 
7Ari ibagma Dauren ap ino fam, ”Hakol fug, an nindimuwen hat hikni 
Yonatan fahet wenggel haruk lit tik-tem toho hat let haptuk laruhuk. Kinang 
hat humbusag Saulen tohon obog toho hat og huruhukmu hat an min 
ambiyeg mondabi wereg lit suburu naruk lamuhuk,” ibag. 
8Ari ulug hiyag itfagma Mefiboset ino elenggen fam hur atfareg ele uruk lit, 
”Nungge fahet an hamingmingangge mene warehon hag toho welahiyon let 
tuhuk peruk lahen?” ibag. 
9Ari ibagma ap suwon inowen Saul amingmingangge Ziba ino wol tibareg at 
ubam ele uruk lit, ”Mun angge man angge Saul men umalikisi menen lin 
isaruson abirangge hat hikni Saul umbusag og uruhuk. 
10Hat men humalikisi men hamingmingangge arimano menen Saul umbusag 
fahet yabuk wituk lit yatuk lamuhup angge arimano Saul umbusag inowen 
naruk laruhuwen walug waharuk lamuhup. Mefiboset ino an min mondabi 
wereg lit suburu naruk lamuhuk,” ulug hiyag itfag. (Ziba ino amlohoki nuwal 
fiman, amingmingangge likin fiman welatfag.) 

11Ziba inowen ap suwon hiyag utuk lit, ”Nikni, hat ap suwonen an 
hamingmingangge hiyag nerehenon hikit toho turuk laruhuk,” ibag. Ari 
ibareg weregma Mefiboset ino ap suwon amloho hag toho Daud men suburu 
ambiyeg naruk latfag. 
12Mefiboset amloho misig toron unuk Mikha welatfag. Ap Ziba ibam 
welatfahon arimano obog toho Mefiboset amingmingangge atfag. 
13Ari roho wereg lit Mefiboset uyug pirenet siyahon ino ap suwon men 
suburu ambiyeg naruk lit mondabi o Yerusalem welatfag. 

2 Samuel 10 

Daud inowen Amon inap men Siria inap men unusibag ane 
(1Taw 19:1-19) 

1Welatfagma Amon inap onowe suwon Nahas war atfagma ubalmangge 
amloho Hanun ap suwon lahibag. 
2Lahibagma Daud inowen ele uruk lit, ”Nahas inowen an fahet indi nasug 
latisi hag toho anden oho amloho Hanun fahet nindi reg laruhuk,” ibareg 
Daud inowen ikni war atisiyon fahet indi yuwahap tuhuben lalihip ulug otsi 
mon enepfagma o Amon kinangma libag. 
3Libagma Amon inap onowesi arimanowen inikni Hanun fam enele uruk lit, 
”Daud inowen Hanun ikni indi reg lit amloho fong watukon ino indi 
yuwahap tuhuk ulug otsi mon enebik waha peruk lahen? O pumbuk aru 
halog tuhuken aluwarik lahup ulug otsi mon enebik waha,” ulug hiyag itfag. 
4Hiyag itfagma Hanun inowen Daud otsi arimano sen enepfareg panisung 
fima fil eneg pal eneptuk lit enesum wan teg latfahon eneho keyen kong toho 
hik isibareg hinibam lalihip ulug hiyag isibag. 
5Ari tibag ane fahet aben Daud hiyag itfagma aren otsi winon unubam hiyag 
isaruk lit, ”Notsi arimano mondabi ininggaliyap eneptusama onolohotma 
lalihipteg hiyag isalihibon tu: Hit o Yerikho weregman eneg panisung nin 
wilip aruhumu hinibam suhuloho wamuhup,” ulug hiyag isibag. 



880 

 

 
ALLAH WENE 

© 2018, Indonesian Bible Society. 
 

 
 

 

6Ari tibagma Amon inaben Daud ubam amben siyahon turukuk ulug wenggel 
hibareg ap o kema-kema werehon ninibil arik wamuhuben enembeg lalihip 
ulug ap mon enepfagma Siria inap o Bet-Rehob men Zoba men welatfahon 
sehen senehon unuyug fam larukon teng-teng angge 20.000 men, o Maakha 
inap teng-teng angge 1.000 onowe suwon men, o Tob inap teng-teng angge 
12.000 men Amon kinangma palu arik watfag. 
7Palu arik waharusa urukmu Dauren hol hibareg Yoab men enehako roho 
turuk inap sehen senehon obog toho men tog abik lalihip ulug mon 
enepfagma libag. 
8Libagma Amon inap arimano wilip atug o pumbuk Raba walinggoho elehet 
ohowon sok alukeman tog abul ulug luhal atukmu o Siria-Zoba inap, o Siria-
Rehob inap men, Tob inap, Maakha inap enemumu anggenma unduhuk 
latfag. 
9Ari roho Yoab aluke filet ambol filet unduhuk lit tog ubam pising usul ulug 
turukmu yet isibareg Yoaben otsi enehako roho turukon eneg en enepfareg 
iren Siria inap unusul ulug eneluke fil in arik libag. 
10Laruk lit nonotsi winon haren milal eneptuk lit Amon inap men tog aplihip 
ulug ot Abisai hiyag itfag ane roho Amon inap eneluke fil in arik libag. 
11In arik larukmu Yoaben Abisai fam ele uruk lit, ”Siria inap aruman an 
apmayap naptukmu yet niyamihin halug an let nabik watmihin angge famen 
Amon inaben hat apmayap haptukmu yet hiyaminteg anden hat let habik 
watmin. 
12Hakol ha fug! Ninine roho turuk lit nonori Israel ninap men ninibam Allahn 
ngi rehon arimano men fahet tog aptukmu NINIKNI Allahn fano perukon 
timisi,” ibag. 
13Ari ibagma Yoab otsi menen Siria inap unusul ulug larukmu it arimano 
enekolen linggik-longgo ibag. 
14Siria inap linggik-longgo urukmu Amon inaben yet isibareg ir oho Abisai 
olohotman linggik-longgo uruk lit inibam pumbukmu kibag. Kibagma Yoab 

inowen Amon inap waroho apmayap enebihi ulug otsi men suhuloho o 
Yerusalem watfag. 
15Watfagma Israel inaben apmayap neneptusa ulug wenggel hibareg Siria 
inap obog toho palu atfag. 
16Palu atfagma Hadadezer inowen nonori Siria inap ik Efrat fuma fil werehon 
arimano nit men ambiyeg tog abik lahuken hiyag isa lalihip ulug ap mon 
enepfagma libag. Hiyag isa libagma Siria inap arimano oho Hadadezer ot 
Sobakh inowen milal eneptuk lit nonori inibil arik lahuk ulug o Helam libag. 
17Libag ane ari aben Daud hiyag itfagma Dauren Israel inap sehen senehon 
obog toho wol toho palu enepfareg it men ik Yordan paloho fuma fil nindig 
atlug o Helam larukmu Siria inaben tog abul ulug Daud otsi men eneluke fil 
luhal atfareg tog unubam pising tik libag. 
18Pising tibagma Israel inaben hebeloho unusurukmu Siria inap enekolen 
linggik-longgo libag. Linggik-longgo urukmu Daud otsi menen wam kudan 
lisoho walug laruk angge kereta fam lahalug laruk inap teng pireneg fimahen 
700 men unuyug fam larukon teng-teng angge 40.000 men unusuruk lit 
onowe Sobakh oho ware fisibagma war atfag. 
19Israel inaben nit waroho apmayap neneptusa ulug Siria inap hun 
Hadadezer apma welatfahon arimanowen wenggel hibareg nenekolen fobik 
Amon inap let enebuhuk fug peruk lit Daud fam, ”Tog embeselug hat hapma 
welamuhuk,” ulug sali imbibag. 

2 Samuel 11 

Daud inowen Batsyeba pal tibag ane 

1 Mo wirig atfareg ilig atug heriyegma ap suwon-suwon tog abul ulug wilip 
atuk li Daud inowen Yoab men umaliki men Israel inap obog toho tog abik 
lalihip ulug mon enepfag. Mon enepfagma Amon inap o pin arap toho 
unusuruk lit o pumbuk Raba walinggoho kilabeg latfag. Daud amu eneg o 
Yerusalem welatfag. 

2Misihim sambil hupmu Daud ino nohoruk latfag ambehen in atlug at ibam 
unggama lahibareg ungga ke la wam turuk lit yet harukmen hiyap tuhum 
fanowon eke ahap ik fam umatukmu yet hibag. 
3Yet hibareg Daud inowen hiyap ari sa ulug kapal isa lalihip ulug otsi mon 
enepfagma ap enele uruk lit, ”Hiyap ari Eliam ahaloho Batsyeba, Het ahun 
Uria uhe wereg,” ibag. 
4Ari ulug hiyag itfagma Daud inowen, ”Hiyap ari wak lalihip,” ulug otsi mon 
enepfagma hiyap ino Daud ambeg watfag. Watfagma Daud at men ambiyeg 
nohibag. Batsyeba mep eleg atfagma mep ket puhun tibibareg Daud men 
noholug ibam suhuloho libag. 
5Libareg wereg lit hiyap ino malik ahummu atfagma an malik fet talug 
lahireg Daud hiyag irik lalihip ulug ap mon enepfag. 
6Mon enepfagma Daud inowen otsi hiyag isaruk lit, ”Yoab ambeg lalihipteg 
Het ahun Uria ino an nambeg watmisi ehek ulug hiyag irik lalihip,” ibag. 
Hiyag irik libagma Yoab inowen Uria fam Daud ambeg lamihin ulug hiyag 
itfag. 
7Hiyag itfagma Uria ino Daud ambeg watfagma Daud inowen, ”Nare, Yoab 
men hori sehen seneg inap men fano welahep ano? Fano tog aptuk lahep 
ano?” ulug Uria kapal hibag. 
8Kapal hibareg, ”Hibam lamihinteg kel tamihin,” ulug hiyag itfagma Uria ino 
ap suwon ibamen wilip atug larukmu ap suwonen ahiyehap angge 
imbibagma at ombolim walug libag. 
9Walug larukmen Uria ino ibam la fug angge nikni umalikisi min nohul ulug 
ap suwon ibam sokolma yinggig latfag. 
10Yinggig latfagma Daud ap winonen hiyag utuk lit, ”Uria ino ibam laha fug,” 
ibagma Daud inowen Uria fam, ”Hat yatma larikinteg yoho eneg wahen 
angge re nungge fahet hibam lahen fug?” ibag. 
11Ari ibagma Uria inowen hebeloho Daud fam ele uruk lit, ”Peti elma Allah 
Wene Numen haharehon kilabeg angge men Israel inap men Yehuda inap 

men o saboma wereg. Nikni Yoab umalikisi men oho anggenma o sabo 
wiroho nohoruk. It ari roho weregma ke roho an nibam laminteg suburu men 
ik men naruk lit nuhe men nohoruk latmin? An men hat men nonoluk wereg 
lit ehenon ari tihi ha fug teg lahi,” ibag. 
12Ibagma Daud inowen Uria fam, ”Yoho tuma welatmihin. Sono hat lamihin 
ulug hiyag huruhukmu lahun,” ulug hiyag itfagma Uria o Yerusalem 
welatfag. Noholug likiyamon 
13Daud inowen an min suburu nulen ma ulug Uria wol tibareg ik olokon og 
itfagma Urian nibareg nenek turuk latfag. Hup atfagma Uria wilip atfareg 
ibam la fug angge nikni umalikisi men nohul ulug nohoruk ambeg kibareg 
nohibag. 
14Noholug likiya re Daud inowen Yoab fahet suwesingga haharoho imbibareg 
Yoab ambeg walug lamihin ulug Uria og itfag. 
15Daud inowen suwesingga ino fam haharoho imbibag ane tu, ”Tog sele-sele 
atuk ambeg olohotma lamihin ulug Uria hiyag itmihinteg Uria ino larukmu 
wabukag ulug at amu embeselug ambol fil arik watlihip!” ulug suwesingga 
fam Yoab hiyag itfag. 
16Hiyag itfag ane roho Yoab inowen o pumbuk Raba walinggoho kilabeg lit 
itano ap seliyon onolokon wereg ambeg lamihin ulug Uria monde fibag. 
17Monde fibagma o Raba inap o inowen wilip atfareg Yoab umalikisi unusul 
ulug tog aptuk lit Daud otsi winon unusuruk lit Het ahun Uria oho ware 
fisibag. 
18Ware fisibagma Yoab inowen ap eke hiyag utuk lit, ”Tog abehe ane fahet 
Daud hiyag irik lamihin. 
19Hiyag uruhunmu hol hahureg 
20olok hahu lit teg. Ap suwonen hat kapal hiyaruk lit, ’Nungge fahet hit tog 
abul ulug o pumbuk ino horogma larikip? Ap seliyon arimanowen elehet 
unggulmuwen tog pising tik wambik waharukon henepeleg atisi? 

21Gideon amloho Abimelekh ino ware fisibag ane hit henepeleg? Hiyap 
misihen elehet unggulmuwen helep simbuk angginon hik isa wamburukmen 
Abimelekh ino o Tebes inowen war atfahon hit henepeleg? Nungge fahet hit 
elehet horogma ari larikip?’ ulug Daud inowen hat kapal hiyaruk halug haren 
te, ’Hat hamingmingangge Het ahun Uria ino oho ware feserusa,’ uhun,” ulug 
hiyag itfag. 
22Ari ulug hiyag itfagma ap monde fibahon ino Daud ambeg libareg Yoaben 
hiyag itfag ane roho hiyag itfag. 
23Daud hiyag utuk lit, ”Amon inap onolok anggolowen nit men wirim teg 
eleg lit o inowen wilip atusareg nit anggen keyen nunusik waharusa. 
Waharusama niret iret tog sele-sele atil hebeloho sok horogma larukmen 
24elehet unggulmu kahaleg latuson arimanowen nit nunubam tog pising tik 
wambik waharukmen hat ap suwon hamingmingangge winon unusuruk lit 
Uria ino oho ware feserusa,” ulug Daud hiyag itfag. 
25Ari ulug hiyag itfagma Daud inowen ap monde fibahon ubam ele uruk lit, 
”Haren Yoab fam uruk lit, ’Unusurusa ane fahet hat hindi anggin toho 
wenggel ha fug! Tog ambiyangman ap tu imbisik, tu warik peruk eleg. 
Unusuruk ane hikit toho unusurusa. Ari fahet o pumbuk ari pin halog toho 
unusul ulug hinine roho tog abil kuhupteg harep pisako unusuhup!’ ulug 
Yoab indi ineyap tik lamihin,” ulug hiyag itfag. 
26Uria ware feserusa urukmu uhe Batsyeba inowen hol hibareg fong watuk 
latfag. 
27Fong watfareg weregma Daud inowen hiyap ino an nibam hondoholug 
watlihip ulug ap mon enepfag. Hondoholug watfagma hiyap ino Daud 
inowen hilibagma ap umalik indag itfag. Alem Dauren tibag ane 
ari NINIKNI Allahn mondabi siyag peruk ane tibag. 

2 Samuel 12 

Natan inowen Daud komo ribag ane 

1 Tibagma NINIKNI Allahn amingmingangge nabi Natan Daud ambeg monde 
fibagma libareg Daud fam ele uruk lit, ”O pumbuk misig fam ap piren 
welatusa. Welatuson itano misig tung ahun, misig anggengge elehon 
welatusa. 
2Tung ahun inowen wam domba men wam sapi men anggolo foroho latisi. 
3Anggengge elehon ino re we wam domba umalik heyon misig eneg ayeg 
waroho hilibahon foroho latfag. Wam ino fahet an nahaloho hag toho ulug 
suburu kuroho ik kubag misihon fam naruk lit ahoma walinggoho nohoruk 
lit foroho latfag. Ari roho turuk lit at umalikisi men ambiyeg weregman eneg 
wam ino su atfag. 
4O misihim sambil ap pohon misig tung ahun ambeg watfag. Watfagma tung 
ahun inowen wam anden foroho lahiyon arimano ap pohon nambeg wahama 
nungge fahet isag itmin ulug indiyen umbat tibareg wam domba umalik 
heyon anggengge elehonen foroho latfahon we misig enehon ino wak libareg 
ap pohon ino fahet waroho esetfag,” ulug Natan inowen Daud hiyag itfag. 
5Hiyag itfagma Dauren hol hibareg tung ahun ino fahet ahummu het-pet 
hibareg Natan fam ele uruk lit, ”NINIKNI Allah oluk werehon unuk fam ap 
alem siyahon tirisi ahun ari war amag! 
6Anggengge elehon indi ha fug angge aren siyag ane tirisiyon fahet wam 
umalik heyon waroho esetisiyon ubalma wam uhan og uruhu,” ulug Dauren 
ibag. 
7Ari ibagma Natan inowen Daud fam ele uruk lit, ”Hat aru fahet uruk lahi! 
Allah Israel ninap NINIKNIYEN ele urukon tu, ’Anden hat Saul inggikmuwen 
windat haptikikteg Israel inap fet enesug laruhun ulug ap suwon lahap 
haptikikon An tu welahi. 
8Anden hikni Saul ibam olma werehon obog toho og hitikikmu uhesi oho hat 
hinggikmu atusareg wereg. Weregma Israel inap men Yehuda inap men obog 
toho hat hinggikmu wereg lamuhup ulug Anden emberikik. Og hitikik angge 

fahet haren we tot teg peruk lalen halug Anden mun angge man angge sebe 
roho og hum teg lale. 
9Nungge fahet An nele sobir isaruk lit Anden siyag peruk lahiyon haren turuk 
lahen? Het ahun Uria ino ware fusukag perikinteg tog ambiyangma imbisik 
larikinmu Amon inaben ware feserusama Uria uhe ino hilarikin. 
10Hilarikinon ari famen An apmayap naptikinmu hat humalikisiyen 
endebuhubonen endebuhubon oho tohen unusurukmen eneg welamuhup. 
11An HIKNI Allahn nele iminon tu holeg lamin: Hat hinggareg humalikisi 
feneyen Anden alem angginon hubam emberuk laruhuk. Anden hat huhesi 
aruma hat holohotman lisoho ap eke og uruhukmu unukoho ap ino men 
nohoruk lamuhup. 
12Haren tirikinon ari hirako tirikin angge famen Anden Israel inap obog 
tohowen yet hawag ulug seleg toho tuhuk,’ uruk,” ulug hiyag itfag. 
13Hiyag itfagma Daud inowen Natan fam, ”Anden NINIKNI Allah olohotma 
siyag ane tirikik,” ibag. Ari ibagma Natan inowen ele uruk lit, ”Haren siyag 
ane tirikinon NINIKNI Allahn elehap tehekma hat war aruhun fug. 
14We haren tirikinon ari famen NINIKNI Allah indi siyahap tirikinmu hat 
hamloho indag hitisiyon ino eneg war aruhu,” ulug hiyag itfareg 
15Natan ino ibam libag. 

Daud amloho war atfag ane 

Hiyap Urian lin tibahon ino Dauren wibagma malik indag itfahon 
ino NINIKNI Allahn watukmu ouk angginon ubam atfag. 
16Ouk ubam atfagma Daud ino suburu na fug angge amloho fahet Allah fam 
heng turuk lit hupmu nohomin ulug we yuhun pilama yinggig latfag. 
17Likiya hupmu ari roho turuk latfagma ap suwon-suwon Daud ibam 
welatfahon arimano ambeg kibareg enele uruk lit, ”Pilama yinggig lahenma 
in amin,” uruk latfagma aren te nirim ibareg it men oho suburu ambiyeg 
nibag fug. 



887 

 

 
ALLAH WENE 

© 2018, Indonesian Bible Society. 
 

 
 

 

18It men ambiyeg suburu na fug angge weregman hup sabirenam atfagma 
malik ino war atfag. War atfagma Daud otsi arimano enekolen hamloho war 
aha ulug Daud hiyag itfag fug. It enele uruk lit, ”Malik ari oluk weregma 
niren hiyag utukmu holtuk latisi fug. Nangginoho hamloho war aha ulug 
hiyag umul? Inggarehen wat tahu rohon,” uruk latfag. 
19Iren enele umung-umung atukmu yet isibareg namloho war ahama uruk 
ulug indimu oluk atfag. Indimu oluk atfagma otsi arimano unubam kapal 
isaruk lit, ”Namloho war ahama uruk lahep ano?” il larikim iren te, ”Yu,” 
ibag. 
20Yu ibagma Daud ino pilaman in atug ahap ik fam umarik libareg ahaluwe 
amben fanowon ebene are rebelug sum fanowon wan tibag. Wan tibareg 
Allah ibam kibareg sembahyang ibag. Sembahyang ibareg ibam suhuloho 
waharuk lit suburu roti og nimiyek ulug heng enepfagma og itfagma nibag. 
21Suburu narukmu itano otsi arimanowen yet hibareg at ubam enele uruk lit, 
”Haren turuk lahenon aru nangginoho turuk lahen? Hamloho oluk weregma 
suburu hunik uba yatuk latikin angge famen malik ari war ahama in ahenteg 
suburu naruk lahen!” ibag. 
22Ari ibagma aren te, ”Namloho oluk weregma anden perikikon te malik ari 
fano aruhuwen NIKNI Allahn indi niyahu ano eleg ano ulug wenggel haruk 
lit suburu na fug angge uba yatuk latikik. 
23Ketiya malik ari war ahama nungge fahet suburu hunik welatmin? Anden 
nin suhuloho olukap tihi ha fug teg lahi. An fobik at ambeg lahuk, at te 
suhuloho nambeg waruhu fug,” ibag. 

Salomo indag tibag ane 

24Welatfareg Daud inowen uhe Batsyeba ahiyehap turuk lit iraham libareg at 
men nohibag. Ambiyeg nohoruk latfagma malik ahummu atfareg ap umalik 
indag tibagma Daud inowen unuk Salomo suwalfag. Malik 
ino NINIKNI Allahn indi haruk lit 

25Natan fam, ”Anden malik ari nindi reg lahireg unuk eke Yedija suwalik 
lamihin,” ulug hiyag itfag. 

Daud inowen Amon inap mulangge unusibag ane 
(1Taw 20:1-3) 

26Welatfagma Yoab inowen o Amon inap men tog aptuk lit inibam Raba 
kibareg ap suwon fahet hili roho imbibag ambeg ilmig tibag. 
27Ilmig tibareg Yoab inowen otsi Daud ambeg mon enebik watfagma hiyag 
utuk lit, ”Anden o Raba inap men tog aptuk lit inibam pumbukmu ik narukon 
hinangguruk ambeg ilmig tarikik. 
28Ilmig tarikikmu ketiya o Raba fima fil anden ilmig tarikik fug ambeg haren 
ilmig tuhunen hotsi inibam pok atuson wol enebuhunteg o ino kuhup. An o 
ino kuhukmu fobik unuk Yoab ibam suwaleg laruhu rohon hat tam kuhunteg 
ilmig tahun,” ulug Daud hiyag itfag. 
29Hiyag itfagma Dauren otsi obog toho wol enepfareg o Raba waling enebil 
kibareg ilmig tibag. 
30Ilmig tibareg o Raba inap onowe suwonen lahaptuk angge emas fam 
wirihon unggulmu wan teg latfahon ino wibareg at unggulmu wan teg latfag. 
Lahaptuk angge ino fam helep ayeg ili faya urukon eke topno roho weregma 
aben leg harukmu anggin 35 kilogram teg latfag. Ap suwonen lahaptuk angge 
ino hilibareg nin sebe roho o Raba inap enenggengge anggolo huhulangge 
hilibag. 
31Arimano obog toho hilaruk lit o Raba inap ininggik lisoho hondog eneplug 
libareg helep kong turuk angge men wanggun ineyon men yaha fam yabuk 
wit nutuk lit o witukon fahet kinang huluwon wiratuk lamuhup ulug 
mingming eneptuk latfag. It arimano unubam turuk latfag hag toho Dauren 
Amon inap pumbuk obog toho unubam turuk latfag. Ari tibareg Daud otsi 
men o Yerusalem suhuloho watfag. 

2 Samuel 13 

Amnon inowen Tamar siyahap tibag ane 

1Welatfareg Daud amloho Amnon ino Daud uhe ekeyen indag tibahon 
Absalom ot orohole fanowon unuk Tamar fahet indi naruk latfag. 
2Indi narukmu Amnon inowen indimuwen, ”Not men ambiyeg nohila angge 
famen Tamar ino ap men uwan la fugmu anden at sen ha fug teg lahi,” ulug 
indi anggin toho wenggel harukmen eneg ouk waruk lit hag toho welatfag. 
3Amnon are Daud owe Simea amloho unuk Yonadab ino mun ane man ane 
fahet oluk teg latfag. 
4At inowen Amnon fam ele uruk lit, ”Hat ap suwon amloho welahenon, 
nungge fahet likiya hupmu hindi anggin toho wenggel haruk lahen? An hiyag 
nimin!” ibagma Amnon inowen, ”An not Absalom ot Tamar ino fahet nindi 
naruk,” ibag. 
5Ibagma Yonadab inowen Amnon hiyag utuk lit, ”Hat nohoruk lahen ambeg 
yinggig lit ouk waruk hag toho turuk laruhun. Turukmu hat hikni pen hiya 
waruhu halug haren hiyag uruhunon tu: An not Tamar ino suburu walug 
watmisireg an nolohotman esetmisimu yet haminteg at inggikmuwen oko 
naminen hiyag itmihin uhun,” ibag. 
6Ibagma Amnon nohoruk ambeg ying arik libareg ouk waruk lit hag toho 
turuk latfag. Turukmu ikni ap suwon ino pen ha watfagma Amnon inowen 
hiyag utuk lit, ”An not Tamar ino an nambeg watmisireg an nolohotma kin 
altap hag angge kue piren wirag nitmisimu at inggikmuwen naminen hiyag 
itmihin,” ibag. 
7Ibagma Daud inowen Tamar an nibam weregma lalihip ulug otsi mon 
enepfagma libareg Tamar ubam enele uruk lit, ”Dauren ehekon tu holeg 
lamin: Howe Amnon ibam lamihinteg suburu isag itmihin ehek,” ulug hiyag 
itfag. 
8Hiyag itfagma Tamar ino owe Amnon ibam nohorukmu libareg kue wirag 
itmin ulug roti anggen oko owe olohotman tag toho wiratfag. 

9Wiratfareg kue ino oko inggila fam embelug Amnon og utukmen na fug ane 
eneptukmu turuk hag toho tibag. Ari turuk lit Tamar fam, ”Ap obog toho 
wilip amusan hiyag isimin,” ulug hiyag itfagma ap obog toho wilip atfag. 
10Wilip atfagma Amnonen Tamar fam, ”Wirag nerehen angge ari an nohoruk 
ambehen og nitmihinmu namin,” ibagma Tamar inowen kue wiratfahon 
arimano oko walug owe nohoruk ambeg iraham watfag. 
11Watfareg namisi ulug wiratfag angge ino og irik ohoma Amnonen ot ino 
senetfareg, ”Not, an men ambiyeg nohul,” ulug hiyag itfag. 
12Hiyag itfagma Tamar inowen, ”Nowe, an siyahap nabuk fug! O Israel 
kinang tu famen aben ari hahon turuk eleg. Ninggali ane ari hahon tuk fug! 
13Haren an siyahap napmihin halug mondabi ninggali roho welaruhuk. Hat 
hinggareg fahet Israel inaben ap inindi sohuwonen onolok ane turukon hag 
toho wereg peruk lamuhup. Ari fahet ap suwon fam Tamar ino og nuruhun 
ulug heng tuhunmu ari siyag uhu fug,” ibag. 
14Ibagma Amnon inowen holmin fug pibareg abi roho senetfareg at men 
ambiyeg nohoruk lit siyahap tibag. 
15Siyahap tibareg itano Amnon inowen ot fahet irim anggolo pibag. Irim 
anggolo pibag ane ari mondabi palimu regma tam indi naruk latfag ane apma 
reg. Ari regma Amnon inowen Tamar fam, ”In atug lag!” ibag. 
16Ibagma Tamar inowen ele uruk lit, ”Nowe, ehenon ari fug! Haren an 
siyahap nabehenon ari we tot apma regma an fam lamihin ehen ane ari 
mondabi siyag teg!” ibag angge famen Amnon inowen holmin fug pibag. 
17Ari ulug malik at let turukon wol tibareg, ”He aru yanggalmihinteg sok lare 
fin!” ulug hiyag itfag. 
18O ino sambil Tamar inowen sum ebemon fanowon wan teg latfag. Sum ari 
hahon ap suwon aholani enehunsi elehon arimanowen wan teg latfag hag 
toho aren oho wan tegma malik Amnon let turukon inowen yanggalfareg sok 
lare fibag. 

19Lare fibagma Tamar ino indi siyahen unggulmu ul lahapfareg sum ebemon 
fanowon ino tararag toho hik isalug inggiken orohole saloho laruk lit ele hum 
toho uba yatil libag. 
20Owe Absalom ibam libagma Absalom inowen at ubam ele uruk lit, ”Howe 
Amnon inowen hat sen habehek ano? Not, sen habehek halug ap misig oho 
hiyag utuk laruhun fug. At te hat howe wereg angge re haren hindimu yat 
toho wenggel haruk laruhun fug,” ulug hiyag itfag. Hiyag itfag liyen tulug 
Tamar ino indi anggin toho wereg lit owe Absalom ibam weregma ap misihen 
oho pen ha waharuk latfag fug. 
21Ari tibag ane fahet ap suwon Daud inowen hol hibareg olok anggolo hibag. 
22Ari tibag liyen tulug Absalom inowen Amnon ubam fano aneyet siyag 
aneyet ubam uruk latfag fug. Ele uk fug angge wereg lit indimuwen an not 
siyahap tirisi ulug Amnon fahet irim anggolo peruk latfag. 

Absalom inowen Amnon ware fisibag ane 

23Amnon inowen Tamar siyahap tibagma mo ilig am wirig am turukmen 
piren atfagma Absalom inowen an nambohom domba o Efraim horogma o 
pumbuk Baal-Hazor werehon arimano onoruk paluhuk peruk latfag. Ari 
peruk lit paluhuk sambil ap suwon umalikisi obog toho men mangno roho 
welamuhuken wol enepmin pibag. 
24Ari ulug Absalom ino ap suwon Daud ambeg libareg hiyag utuk lit, ”An hat 
hamingmingangge welahiyonen nambohom onoruk paluhuk peruk lahi. 
Paluhuk sambil mangno roho welamuhuken hat ap suwon hotsi men 
ambiyeg lulen wahi,” ibag. 
25Ibagma ap suwon inowen Absalom fam ele uruk lit, ”Namloho, ari hag toho 
tul fug. Hat angginap habuhuk tohon nit obog toho hat men ambiyeg lul 
fug,” ulug hiyag itfag. Hiyag itfagma Absalom inowen ele ine roho ubam ibag 
angge famen ap suwon inowen ambiyeg lul fug ibareg Allahn fet hasugmu 
lamihin ibag. 

26Ibagma Absalom inowen nin ele uruk lit, ”Hit obog toho nit men ambiyeg 
lul fug halug an nowe Amnon ino nit men lulen hiyag itmihin,” ibagma ap 
suwonen, ”Nungge fahet at men hat men ambiyeg lalihip?” ulug kapal hibag. 
27Kapal hibagma Absalom inowen nin ele ine roho ubam urukmu Dauren 
namloho Amnon men numalikisi obog toho men hat nim ambiyeg lalihip 
ulug hiyag itfagma it obog toho ambiyeg libag. 
28Libareg Absalom inowen amingmingangge unubam ele uruk lit, ”Sap teg 
lit welamok! Amnon ino ik olokon anggur ahaluwe anggolo narukmen indi 
ahiyeg atmisimu anden ware fesiyok ulug hiyag hisamin halug hiren ware 
feselihip. Anden hiyag hisamin angge re henekol ha fug! Hinindi wirik toho 
wereg lit ap enehako roho turuk inap hag toho tilihip,” ulug hiyag isibag. 
29Hiyag isibag ane ari hikit toho Absalom amingminganggeyen Amnon ino 
ware fisibag. Ware feserukmu yet isalug ap suwon umalikisi obog toho in 
atug enembohom keledai emberimu lahibareg linggik-longgo ibag. 
30Linggik-longgo ibareg kalemma larukmu Daud inowen hol harukmen, 
”Absalomen ap suwon umalikisi obog toho unusehekma misig oho oluk 
wereg eleg,” ulug aben urukmu hol hibag. 
31Hol hibareg ap suwon ino in atfareg sum wan teg latfahon tararag toho hik 
isalug kinangma ying atfag. Ying atfagma otsi at men welatfahon 
arimanowen oho enesum tararag toho hik isibag. 
32Hik isibagma Daud owe Simea amloho Yonadab inowen Daud fam ele uruk 
lit, ”Nikni, hat ap suwon humalikisi obog toho unusehek pemihin fug. We 
Amnon eneg ware fesehek lit teg. Amnonen Absalom ot Tamar ino siyahap 
tirisi sambilen tulug Absalomen ware fusuhuk ulug indimuwen kong toho 
emberisi. 
33Ari regma nikni hat ap suwon, an numalikisi obog toho war ahasa ulug 
hindi anggin toho wenggel hamihin fug. We Amnon eneg war aha,” ulug 
hiyag itfag. 

34Amnon ware fisibagma Absalom ino hirag-hirag wilip atfag. We tot 
welatfagma o pumbuk Hebron foroho ahun ekeyen yet harukmen ap anggolo 
o Horonaim filen tom famen wambik waharukmu yet isibag. 
35Yet isibagma Yonadab inowen ap suwon fam ele uruk lit, ”Hat ap suwon 
humalikisi arima waharukmu yet isimin! An hat hamingmingangge 
welahiyonen ihi ane hikit toho onoluk wereg lit waharuk,” ibag. 
36Ibagma itano ap suwon umalikisi arimano ap suwon ambeg kik watfareg 
enele hum toho uba yatfag. Iren uba yatukmu ap suwon otsi obog toho 
menen enele ine roho ya nga uruk latfag. 
37-38 Absalom ino hirag-hirag wilip atfareg o Gesur inap onowe suwon Talmai 
hun Amihur amloho ambeg libag. Libareg o Gesur kinangma weregman eneg 
mo hinahan libag. Weregma Daud inowen Amnon war atfahon fahet likiya 
hupmu fong watukmen eneg amusun toho welatfag. 
39Welatfareg Amnon war atfahon fahet indi yuwag atfagma Dauren Absalom 
fahet olok haruk ane eleg atfag. 

2 Samuel 14 

Absalom suhuloho watfag ane 

1Ap suwon Daud inowen amloho Absalom fahet indi ouk toho wenggel haruk 
ulug he Zeruya amloho Yoab ino oluk atfareg 
2ap o Tekoa lalihip ulug mon enepfagma libareg hiyap indi anggat tehon eke 
hondoholug watfag. Watfagma Yoab inowen at ubam ele uruk lit, ”Fong 
watuk lit turuk hag toho fesi lahapmihin. Fesi lahapmihinteg e ahaluwe 
amben fanowon hebene are ra fug angge ap warehon fahet amusun toho uba 
yatukon hag toho timihin. 
3Ari roho turuk lit ap suwon ambeg lamihinteg anden hiyag hitminon ubam 
imihin,” ibareg ari-ari imihin ulug milalfag. 

4Milalfagma o Tekoa hiyap ino ap suwon ambeg libareg orohole han 
kinangma sahung atfareg ele uruk lit, ”Nikni hat ap suwon, an let 
napmihinen wahi!” ibag. 
5Ibagma ap suwonen, ”Alem nungge fahet wahen?” ulug kapal hibagma 
hiyap inowen, ”An nahun war atisimu yuwog welahi. 
6An hamingminganggeyen numalikisi ap angge piren indag tarikik. Misihim 
sambil it piren itanowen anggenma yik aptuk latusa. Yik aptukmu ap it sen 
eneptukon elehen namloho misihen are ware feserisi. 
7Ware feserisimu ketiya an nori obog tohowen an nubam suwahal uruk lit, 
’Hamlohowen are pinggi watisimu niren ayeg waroho ware fusulen wilip nisa 
ma!’ uruk. Ari urukmu anden namloho ino og isahuk halug iren ware feseruk 
lit an nubalmangge elehap tuhup tohon! Nubalmangge elehap turuk lit indok 
anggen anden tohon mondabi ware fusuhup. Ware fusuhupmu an nahun 
ubalmangge inowen umalikisi indag taruk elehen an nahun unuk eleg 
aruhu,” ulug hiyag itfag. 
8Hiyag itfagma ap suwonen hiyap ino fam, ”Hibam lamihin! Alem ehenon 
ino anden haloho embemin,” ibag. 
9Ibagma hiyap inowen ap suwon fam ele uruk lit, ”Ari ehen angge famen 
fobik iren an men nibam werehon men nunubam alem angginon 
umbuhupmu hat ap suwon hubam unggum umbuhup fug,” ulug hiyag itfag. 
10Hiyag itfagma ap suwon inowen, ”Ap san hat hubam suwahal uhu halug 
an nambeg hondoholug waruhunmu at inowen fobik hat hele ying habuhu 
fug,” ibag. 
11Ibagma hiyap inowen, ”An namloho ware feserisiyon fahet ayeg waruhuk 
peruk ahun inowen an namloho pirenehon ino ware feseruk lit an mondabi 
siyahap nabuk nowen ulug hat ap suwonen HIKNI Allah olohotma hele tem 
toho imihin,” ibagma ap suwon inowen, ”NINIKNI Allah olukonen holegma 
nele tem toho iminon tu: Hamloho oruk unggulmu wilibihon misig oho 
heneko kinangma wambuhu fug,” ibag. 

12Ibagma hiyap inowen, ”An hamingminganggeyen nele tot nikni hat ap 
suwon hubam iminen hiyag nimin!”, ibagma, ”In!” ibag. 
13Ibagma hiyap inowen, ”An namloho fahet haren te ili wahuk ulug sali 
embehen angge famen hinggareg hamloho haren yanggaltikinon ino 
suhuloho watmihin ulug wol turuk lahen fug. Nikni hat ap suwon, an nubam 
sali embehenon ariyen hat hamloho fahet siyag peruk lahenon ino inam aha. 
Nungge fahet siyag ane anden fahe hiyag hirihiyon ino hag toho haren Allah 
umalikisi unubam tuhuk peruk lahen? 
14Nit obog toho war amuhuk. Nit ik hililoho kinangma wamburuk lit longgo 
urukon hag toho welahe angge famen ap eke siyag amag ulug Allahn peruk 
eleg. Ari hag toho Allahn te aben yanggal eneptukon arimano fahet mondabi 
enemumu wereg lit An men hili roho welamuhup peruk eleg. 
15Nikni hat ap suwon, an noriyen an nakolap naptusama anden wenggel 
haruk lit ap suwon ambeg lahukteg alem nubam werehon fahet hiyag 
uruhukmu holuhu ano ulug wenggel harikikteg wahi. 
16Anden ihiyon hat ap suwonen hol halug an namloho ware fusuhuk peruk 
ahun inggikmuwen windat nuruhun. Ap inowen andet namlohowet kinang 
Allahn og nisarisiyon famen elehap nenebuhuk peruk. 
17Ari perukmu anden wenggel haruk lit nikni ap suwonen ele hiyag 
nitmisimu an nindi yuwag aruhu ulug wenggel harikik. Nikni hat ap suwon 
Allah ot malaikat hag toho wereg lit tu fano tu siyag ulug holuk teg 
lahen. HIKNI Allah hat men welaruhu,” ulug hiyag itfag. 
18Hiyag itfagma ap suwon inowen hiyap ino fam, ”Anden alem misig fahet 
kapal hiyaminmu hindimu werehon hirahuk fug angge fag toho hiyag 
nitmihin,” ibagma hiyap inowen, ”Nikni, hat hele imihin,” ibag. 
19Ibagma ap suwon inowen, ”Hun Yoab inowen hat an nambeg mon habehek 
ano?” ulug kapal hibagma hiyap inowen, ”Nikni, hat holohotman we tem 
toho iminon tu: Haren kapal niyaruk lahenon fahet anden un ane uk fug 

angge fag toho hiyag hitmin. Tem toho hat hamingmingangge Yoab inowen 
an mon naptuk lit anden hiyag hirihiyon obog toho aren tam milal nabehek. 
20Yoab inowen alem werehon fano hal amag ulug ari obog toho ehek. Allah 
ot malaikat indi anggat toho wereg hag toho har oho hindi anggat toho wereg 
lit kinangma teko laruk ane obog toho holuk teg lahen,” ibag. 

Absalom suhuloho ikni Daud ambeg watfag ane 

21Weregman ap suwon Daud inowen Yoab fam ele uruk lit, ”Haren nubam 
ehenon hikit toho timin. Lamihinteg namloho Absalom nambeg suhuloho 
hondoholug watmihin,” ulug hiyag itfag. 
22Hiyag itfareg Yoab ino kinangma orohole han samaleg lit Allahn indi hasug 
laruhu ulug ap suwon hi ribareg, ”Anden heng habihi ane hat nikniyen 
holehenon ari famen an fahet hindi nasug lahenon yoho noluk aha,” ibag. 
23Ari ibareg Yoab ino in atlug o Gesur libareg Absalom hondoholug o 
Yerusalem watfag. 
24Watfagma Daud inowen, ”Absalom ibam lamisi, an nambeg watmisi fug,” 
ibagma Absalom ap suwon ibam la fug angge at ibam tam welatfag ambeg 
libag. 
25Orohole fano ulug aben wel turuk latfag ahun Absalom hahon o Israel 
kinang fam winon eke welatfag fug. Uyug amloman oruk atogma siyag teg 
eleg angge welatfag. 
26Oruk anggolo reg lit angginen mo misig-misig fam kong turuk latfag. Oruk 
kong turuk latfahon ino anggin wirim haruk angge ap suwonen tohon fam 
emberukmu anggin te kilogram piren teg latfag. 
27Absalom inowen ap umalik hinahan hilani malik misig orohole fanowon 
unuk Tamar indag tibag. 
28Absalom ino ap suwon ambeg la fug angge o Yerusalem weregman eneg 
mo piren libag. 
29Libagma Absalom inowen ap eke Yoab ambeg monde feruk lit, ”Ap suwon 
Daud ambeg lamihin ulug hiyag itminen nambeg watmisi,” ulug monde fibag 

angge famen Yoab ino Absalom ambeg lamin fug ulug pok atfag. Pok atfagma 
inggik pireneg angge Yoab hondohik lamihin ulug ap monde fibagma Yoab 
ino watmin fug ulug pok atfag. 
30Inggik pirenam pok atfagma Absalom inowen amingmingangge unubam 
hiyag isaruk lit, ”Lalihipteg Yoab iyabuk an niyabuk iraham werehon roti 
anggen yaho ambeg ino harep pisarik lalihip,” ibag. Ari ibagma Absalom 
amingmingangge arimano libareg Yoab iyabuk ino harep pisaho fisibag. 
31Harep pisaho fisibagma Yoab ino Absalom welatfag ambeg libareg hiyag 
utuk lit, ”Nungge fahet hat hamingmingangge arimanowen an niyabuk harep 
pisaho fesehesa?” ibag. 
32Ari ibagma Absalom inowen Yoab fam, ”Nungge fahet anden wol 
haptikikmu nambeg waharikin fug? Anden Daud ambeg lamihin ulug hiyag 
hitminen wol haptikik. Lamihinteg ap suwon fam hele uruk lit: Absalom ele 
ehek ane ari, ’Nungge fahet an o Gesuren waharikik? Lumu welale fano 
ehek,’ imihin. Ketiya an ap suwon olohotma watmin peruk lahi. Aren an 
fahet siyag ane tirisi peruk halug nuwabukag,” ulug hiyag itfag. 
33Hiyag itfagma Yoab ino ap suwon Daud ambeg libareg Absalomen ibag ane 
roho hiyag itfag. Hiyag itfagma Daud inowen Absalom wol tibagma Daud 
ambeg watfareg alukema kinangma orohole han sahung atfareg hi ribagma 
ap suwon inowen oho mako pug toho hi ribag. 

2 Samuel 15 

Absalomen ap suwon lahakuk ulug turuk lit Daud ele ying tibag ane 

1Welatfagma Absalom inowen kereta wam kudan lisoho walug laruk angge 
wibareg ap teng piren 50 at alukema larukon og enepfag. 
2Og enepfareg Absalom ino eke sambil eke sambil likiyanet elehet o pumbuk 
walinggoho kilabehon sok elma in arik waharuk latfag. Absalom ke ilan fil 
unduhuk lit ap alem unubam welatfahon ap suwonen halukag ulug walug 
kimin ulug waharuk latfahon arimano wol eneplug it misig-misig kapal 
isaruk lit, ”Nori, hit o kema hinap waharuk lahep?” ulug kapal isarukmu iren 

te, ”An Israel ninap nununggul unuk ariyon-ariyon waharuk lahi,” uruk 
latfagma 
3Absalom inowen ap ino ubam ele uruk lit, ”Alem hubam werehon ari fanik-
fano walug wahen angge famen ap suwon iraham wereg inap arimano 
misihen oho holmisi fug,” ulug inindi kahal eneptuk latfag. 
4Nin Absalomen ele uruk lit, ”Alem haltuk laruhuken an ap suwon lahap 
naplep fano. Ap unubam alem angginon seyon weregma an nambeg walug 
waharukmu anden fano roho hal hesele,” ulug hiyag isil laruk latfag. 
5Ap sa at ambeg waharuk lit elenggen fam hur atlug hi ruruk latfagma 
Absalom inowen ap ino inggiken kinangman lisoho unduhuk felug mako pug 
toho hi ruruk latfag. 
6Ari roho turuk lit ap alem unubam welatfahon ap suwon ambeg walug kimin 
ulug waharuk latfahon arimano obog toho Absalom inowen inindi og 
eneptuk latfag. 
7Mo uhan libagma Absalom inowen Daud fam ele uruk lit, 
”Anden NINIKNI Allah fam sali irikik ane hikit toho tuhuken o Hebron 
lamihin ulug hiyag nimin. 
8An indam Siria kinang fam o Gesur welatikik li nele uruk lit, ’NIKNI Allahn 
an suhuloho o Yerusalem hondoko numbahik lahu halug anden o Hebron 
inowen At ubam sembahyang uhuk,’ ulug sali irikik,” ibag. 
9Ari ibagma Dauren, ”Hindi se roho lamihin,” ulug hiyag itfag. Hiyag itfagma 
Absalom ino sum tug tibibareg wilip atug o Hebron libag. 
10Absalom ino uwan la fug lit tam otsi hirako mon eneptuk lit, ”Israel inap 
ununggul unuk obog toho walinggoho wereg ke lalihipteg hiyag isaruk lit 
iren pinggong ele urukmu hol hahup halug Absalom o Hebron ap suwon 
lahakek ulug inine roho uruk lamuhuben hiyag isa lalihip,” ulug mon 
enepfag. 

11Mon enepfareg ap teng likinen 200 Absalomen wol enepfahon arimano 
indimuwen wenggel hibag ane enepeleg toho wereg lit at men ambiyeg laruk 
latfag. 
12Absalom inowen Allah fahet wam waroho hubu lahapmin ulug turuk lit 
Gilo ahun Ahitofel Daud let turukon ino hondoholug watlihip ulug o Gilo ap 
mon enepfag. Ari roho turuk lit weregma ap anggolo Absalom ibil atuk lit 
Daud apmayap tuhuk pibag inap arimano inine atfag. 

Daud o Yerusalem embeselug wilip atfag ane 

13Welatfagma ap ekeyen Daud fam ele uruk lit, ”Israel inap obog toho 
Absalom ibil atusa,” ulug hiyag itfag. 
14Ari ulug hiyag itfagma Daud inowen amingmingangge at men o Yerusalem 
welatfahon arimano unubam ele uruk lit, ”Hun Absalomen nunusuhu rohon 
in atlihipteg o aru embeselug wilip amulen maniyek! Absalom inowen folo-
folo mug neneplug siyahap nenebil waruhureg o pumbuk aru oho tog fam 
nunusuhu rohon folo-folo wilip amul,” ibag. 
15Ibagma it arimanowen, ”Hat ninikniyen famen eneg. Hat hele eneg holtuk 
lamul,” ibag. 
16Ari ibagma Daud inowen hiyap at men welatfahon enebe numen unubam 
hiyag isaruk lit, ”An nibam foroho lamuhuben welatlihip,” ulug hiyag 
isibareg uhesiyet maliket ibamen wilip atukmu 
17otsi obog toho at men laruk latfag. Wilip atfareg o pumbuk ino atogma in 
arik libag. 
18In arik libareg ap suwon amingmingangge arimano men at ebe foroho 
latfag inap sehen senehon arimano men Gat inap Daud o Gat libag li ariyen 
at men welatfahon teng falfalik fimahen 600 obog toho arimano inikni 
unduhukmu iraham keyen laruk latfag. 
19Larukmu itano Daud inowen o Gat inap onowe Itai fam hiyag utuk lit, 
”Nungge fahet hat nit ninim waharuk lahen? Hat pog hahun hibamen hik 

hiyarusama waharikin angge re suhuloho lamihinteg ap suwon ket 
laharisiyon ino men welaruhun. 
20Hat sono eneg waharikin angge re o kema-kema lahuk ambeg napelegman 
noruk lamuhuken nangginoho anden og haptuk lahi. Lamihinteg hat hori oho 
og eneplug lamihin. Larukmu Allahn indi henesug lit let heneptuk laruhu!” 
ibag. 
21Ari ibagma Itai inowen, ”Nikni ap suwon, hat holuk welaruhun ambeg war 
aruhun ambeg an hamingmingangge oho welaruhuk ulug NINIKNI Allah oluk 
werehon olohotman uruk lahi,” ibag. 
22Ari ibagma Daud inowen, ”Ari ehenma an niraham keyen lamihin,” ibag. 
Ibagma Itai ino otsi obog tohowet umalikisi at min welatfahon arimanowet 
Daud iraham keyen libag. 
23Ap obog toho ari roho larukmu ap hiyap o pumbuk ino fam welatfahon 
arimano obog toho enele yi hunu roho uba yatuk latfag. Uba yatukmu ap 
suwon ik Kidron paloho nindig atfareg o lei fil libag. 
24Laruk lit yet harukmen Allah amingmingangge imam Zadok men Abyatar 
men Lewi inap peti elma Allah Wene Numen haharehon kilabeg angge paya 
roho walug laruk inap men unduhukmu yet isibag. Peti ino kinangma 
imbibareg weregma ap obog toho o Yerusalemen wilip atuk lit peti ino pisan 
halug laruk latfag. 
25Laruk latfagma Daud inowen Zadok ubam ele uruk lit, ”Peti aru suhuloho 
o Yerusalem walug lalihip. NINIKNI Allahn indi nasug laruhu halug suhuloho 
o Yerusalem lamihin uhumu lahukteg peti aru o saboma foroho lahep ambeg 
nin ha lahuk angge famen 
26Allahn indi nasug laruhu fug halug Aren an nubam timin puhu ane fano 
nubam tuhu,” ibareg 
27nin Zadok fam ele uruk lit, ”Hat hamloho Ahimaas men Abyatar amloho 
Yonatan men hinindi se roho o Yerusalem suhuloho lalihip. 



901 

 

 
ALLAH WENE 

© 2018, Indonesian Bible Society. 
 

 
 

 

28Lei fil lul ulug ik paloho laruk ambeg an weregma ap hiren wene Daud 
ambeg walug lamihin ulug monde fuhup ahun eke nambeg waruhu halug 
eneg lahuk,” ulug hiyag itfag. 
29Ari ulug hiyag itfagma Zadok men Abyatar menen peti ino nin o Yerusalem 
suhuloho walug watfareg welatfag. 
30Daud indi siyahen orohole sum fam hililip teg lit uyugmu kilaptukon eleg 
angge uba yatil punu zaitun fam laharuk latfag. Ap at men ambiyeg libahon 
arimano oho obog toho onorohole hililip teg lit uba yatil laharuk latfag. 
31Ari roho laharukmu aben Daud hiyag utuk lit, ”Ahitofel oho Absalom ibil 
atusa inap enembeg kirisireg inim wereg,” ulug hiyag itfagma Daud inowen, 
”NIKNI Allah, Ahitofel inowen Absalom hiyag utuk laruhu ane elehap tuhun,” 
ibag. 
32Daud ino Allah wel turuk ambeg punu ino unggulmu lahibareg weregma 
Daud are Husai Arki ahun ino asum tararag tohon wan teg lit kinang fesi 
unggulmu lahabeg angge ambeg watfag. 
33Watfagma Daud inowen at ubam ele uruk lit, ”Hat an men lul halug fobik 
kalemma laruk lit haren an nubam angginon umbuhun tohon an min lul fug 
angge famen 
34suhuloho o Yerusalem lamihinteg Absalom fam uruk lit, ’Nikni ap suwon, 
an hat hamingmingangge welaruhuken wahi. Atam hikni amingmingangge 
welatikik hag toho ketiya hat hamingmingangge welaruhuk,’ ulug hiyag irik 
lamihin halug Ahitofel inowen Daud siyahap tul ulug Absalom hiyag utuk 
ane eleg amag ulug hondo rik lamihin. 
35Hat imam Zadok men Abyatar men o Yerusalem welamuhup. Wereg lit ap 
suwon wereg ambehen turuk ane fahet urukmu hol isaruk laruhunon obog 
toho imam Zadok men Abyatar men hiyag isaruk laruhun. 
36It unumalikisi piren Ahimaas men Yonatan men iniknisi inim wereg angge 
re holuk toho. Holuhun ane arimano obog toho Daud hiyag irik lalihip ulug 
malik itano nambeg mon enebik waruhun,” ulug Husai hiyag itfag. 

37Hiyag itfareg weregma Absalom ino o Yerusalem kurukmu itano Daud are 
Husai oho kibag. 

2 Samuel 16 

Daud kema larukmen Ziba men salkal ibag ane 

1 Daud punu ino famen wamburukmen Saul umbusag Mefiboset 
amingmingangge Ziba ino roti wirahowon teng likinen 200, kue kismis kin 
altap hahon teng uhan 100, e anggen teng uhan, hele anggur ahaluwe kubag 
humon misig fam kilaboho werehon men wam keledai piren palimu walug 
Daud ambeg watfag. 
2Watfagma ap suwon inowen Ziba fam kapal haruk lit, ”Nungge fahet aruma 
obog toho walug wahen?” ulug kapal hibagma Ziba inowen, ”Wam keledai 
aruma hat ap suwon huhesi malik men palimu lahalug larukon fahet walug 
wahi. Roti wirahowon men e anggen men tuma hotsi hat men welahebon 
aruman nawag ulug og isahun. Anggur ahaluwe aru leimu larukmu sat 
heneptuk halug nahup,” ulug hiyag itfag. 
3Hiyag itfagma Daud inowen, ”Hat hikni Saul umbusag Mefiboset ino kema 
wereg?” ulug kapal hibagma Ziba inowen, ”O Yerusalem wereg. Aren te 
yabuk numbusag ap suwon Saulen seneg latisiyon ino yoho Israel inaben 
suhuloho an ninggikmu embelusa peruk,” ulug hiyag itfag. 
4Hiyag itfagma ap suwon inowen, ”Ari roho halug mun angge man angge 
Mefiboset inowen tohon haren tohon atmisi,” ibagma Ziba inowen, ”Wah 
nikni, hat ap suwonen hindi nasug lit eneg welaruhun,” ibag. 

Daud kema larukmen hun Simei inowen Daud huluwap tibag ane 

5Ap suwon Daud ino o Bahurim larukmen Saul oriyon misig Gera amloho 
unuk te Simei o Bahurim inowen wilip atfareg Daud huluwap til horogma 
watfag. 
6Ari til waharukmu Daud otsi men ebe foroho latfag inap sehen senehon 
arimano men Daud fuma-fuma fil laruk latfag angge famen Simei inowen 
Daud otsi men unusimin ulug helep hik-hak isil watfag. 

7Simei inowen Daud huluwap turuk lit, ”Hat ap unusuruk hahun, mungguwat 
hahun, hebe lag! 
8Saul ubalmangge aruhuk ulug at oriyon anggolo elehap eneptikinon ari 
fahet NINIKNI Allahn hebeloho alem siyahon hubam emberuk lit yabuk hat 
ap suwonen hinggikmu seneg latikinon ino taluk toho hamloho Absalom 
inggikmu emberisi. Haren ap unusuruk latikin ane ariyen ketiya re alem 
angginon hubam atisi,” ulug Daud huluwap turuk latfag. 
9Huluwap turukmu hol hibareg hiyap Zeruya amloho Abisai inowen ap 
suwon fam ele uruk lit, ”Nikni, nungge fahet mene warehon aruwen hat ap 
suwon famen huluwap haptuk? Unggul kong tibisik lamihin ulug hiyag 
nimin,” ibag. 
10Ibagma Daud inowen, ”Hit Zeruya umalikisi welahebon an men hit men il 
elehen an nubam ilihip fug. Fano huluwap nabukag. NINIKNI Allahn Simei 
fam, ’Daud ino huluwap tik lamihin,’ ulug hiyag itisi ane roho an huluwap 
naptuk halug ap san hebeloho nungge fahet ari roho huluwap turuk lahen 
ulug kapal ha reg?” ibag. 
11Ari ibareg Daud inowen Abisai men otsi obog toho unubam ele uruk lit, 
”An namloho yuhonen oho nuwaruhuk ulug turuk angge re Benyamin ahun 
Simei aruwen fano siyahap napmisi. NINIKNI Allahn hiyag itisi ane roho 
huluwap nabukag. Hele imbisin uk fug! 
12NIKNI Allahn siyag toho welahi ane aru yet niyahu halug yoho huluwap 
naptukon ari fahet hebeloho fanowon nubam tuhu ano,” ulug hiyag isibag. 
13Hiyag isibagma fanggong pulmu weregma Daud otsi men fimag fil larukmu 
Simei ino fimag fil laruk lit huluwap til Daud fil helep men sabelep men hik-
hak isil laruk latfag. 
14Ari til laruk lit Daud men ap at men laruk latfahon arimano obog toho 
saren ik Yordan ayegma libareg kel taruk latfag. 

Husai men Ahitofel men Absalom ambeg libag ane 

15Absalom men Israel inap at ibilon obog toho o Yerusalem kurukmu Ahitofel 
atam Daud let turuk latfahon ino oho ambiyeg kibag. 
16Arki ahun Daud are Husai ino Absalom ambeg libareg hiyag utuk lit, ”Hat 
ap suwon, halong toho, halong toho,” ulug hi ribag. 
17Hi ribagma Absalom inowen Husai fam ele uruk lit, ”Hare Daud hindi reg 
latikinon embeserikinteg an nambeg wahen? Nungge fahet Daud larukmu 
ambiyeg larikin fug?” ibag. 
18Ari ibagma Husai inowen, ”Eleg, larikik fug. NINIKNI Allah men Israel inap 
obog toho menen mumal haptusa angge re haren an ngi nasugmu an hat men 
ambiyeg welamuhuk. 
19An ap sa amingmingangge aruhuk? Daud amloho amingmingangge aruhuk 
fug? Hat hikni amingmingangge welatikik hag toho hat hamingmingangge 
welaruhuk,” ulug hiyag itfag. 
20Ari ulug hiyag itfagma Absalom inowen Ahitofel fam ele uruk lit, 
”Nanggintul ulug hiyag nisimin,” ulug hiyag itfag. 
21Hiyag itfagma Ahitofel inowen hiyag utuk lit, ”Lamihinteg hikniyen uhesi 
winon nibam foroho lamuhup ulug embeselug larisiyon itano men ambiyeg 
noholihip. Ari timihinmu hikniyen hol hahureg hat fahet nirim peruk 
urukmu Israel inap obog tohowen hol hahupteg ap hibil atusa inap obog toho 
inindi wirik toho welamuhup,” ulug hiyag itfag. 
22Hiyag itfagma ap suwon wereg ibam ungga palimu o sabo wiri fibagma 
Absalom ino Israel inap obog tohowen yet niyawag ulug o sabo ino elma 
kibareg ikni uhesi itano men nohoruk latfag. 
23O itano li Ahitofel inowen komo uruk latfag ane ari fahet Allahn hiyag utuk 
ane hikit toho uruk ulug ap welatfahon arimanowen peruk latfag. Dauren 
oho Absalomen oho ari roho peruk latfag. 

2 Samuel 17 

Ahitofel inowen Absalom hiyag itfahon ino Allahn elehap tibag ane 

1Welatfagma Ahitofel inowen Absalom fam ele uruk lit, ”Ap teng-teng angge 
teng nisanggowen 12.000 eneko og enepmihin ulug hiyag nimin. Og 
enepminteg yoho hubanggo wilip atlug Daud mutlug lamin. 
2Daud saren ine eleg atmisireg weregma laminteg yuk wilipmin. Ap at men 
werehon obog toho enekolen linggik-longgo ulusama inikni eneg ware 
fesemin. 
3Ari timinteg hiyap elenggen kurukon ahun ambeg waharuk hag toho otsi 
obog toho og eneplug suhuloho hambeg watmin. Ap misig eneg watmin 
peruk lahenma ap winon obog toho onoluk welamuhup,” ulug hiyag itfag. 
4Hiyag itfagma Absalom men Israel inap onowesi menen fano ehen ibag. 
5Ari ibagma Absalom inowen, ”Hun Husai inowen oho ele imisi ane holtulen 
wol tik aliyek!” ibag. 
6Ari ibagma Husai ino ambeg watfagma Absalom inowen at ubam ele uruk 
lit, ”Ahitofel inowen ti roho hiyag nesehek. Hiyag nesehek ane roho tul ano? 
Fug halug te, haren oho hele hiyag nisamihin,” ulug hiyag itfag. 
7Hiyag itfagma Husai inowen Absalom fam, ”Ahitofel inowen yoho hiyag 
hesehekon ari siyag,” il laruk lit, 
8”Hikni men otsi men enekol eleg toho tog aptuk inap wereg angge re hat 
holuk. Olomene lekma werehon umalik longgo urukmu indi olok atuk hag 
toho inindimu olok toho tog abusa. Hikni tog aptuk ane oluk ahun werehen 
otsi men ambiyeg nohoruk eleg. 
9At te ketiya owikmu ano winama ano hiraho lit wereg peruk lahi. Tog ak 
tulusa li hotsi winon pinggi unusulusa lit teg. Unusehesa urukon ap winonen 
hol hahup halug enele uruk lit, ’Absalom ibilon mulangge unusehesa,’ uhup. 
10Ari uhupmu ap sa ambong se roho turukon olomene olokon inindi hag toho 
werehonen oho it unusehesa urukmu hol hahupteg inindi imbik wambuhup. 
Hikni ahako roho turuk ahun, otsi oho enekol eleg toho tog aptuk inap wereg 
angge re Israel inap obog toho onoluk. 

11Ari fahet anden ari roho komo haptuk lahi: Israel inap o Dan men o 
Bersyeba men kinang atogman atogma werehon obog toho nambeg luhal arik 
wamuhup ulug wol enepmihin. Yinggi ik ayegma mondeg hag toho luhal arik 
wamuhupmu hinggareg oho tog abik lahun. 
12Hibilil kinangma wambik waharuk hag toho nit at welaruhu ambeg 
lahukteg sen hahukmu aret otsi ambiyeg werehonet ap misig oho wilip 
amuhup fug. 
13At akolen o ekema lahu halug Israel inap obog tohowen o pumbuk ino hele 
fam walinggoho pug tebelug lisoho ikma hik isa lahupmu alinlan oho aben 
hahup fug,” ulug Absalom hiyag itfag. 
14Hiyag itfagma Absalom ino men Israel inap obog toho menen, ”Hun Husai 
inowen fano roho ehekon palimu regma Ahitofel inowen ehekon apma reg,” 
ibag. NINIKNI Allahn te Absalom ubam alem siyahon umbuhuk ulug Ahitofel 
inowen fano roho hiyag itfag angge famen eleg amag pibag. 

Daud o Mahanaim libag ane 

15Ari tibagma Husai inowen imam Zadok men Abyatar men unubam ele uruk 
lit, ”Ahitofel inowen ti roho Absalom men Israel inap onowesi men hiyag 
esehek angge famen anden ari roho hiyag isihi. 
16Ari fahet folo-folo ap mon eneplihipmu Daud hiyag irik lalusa. Lalusareg 
hiyag utuk lit, ’Yoho hubanggo ik paluk fug angge tuma fil noholihip fug. 
Hat ap suwon hotsi ambiyeg laruk lahebon arimano men elehap henebuhup 
tohon o leimu lul ulug folo-folo ik fuma fil nindig atlihip,’ ulug Daud hiyag 
irik lalusa,” ulug hiyag isibag. 
17Abyatar amloho Yonatan men Zadok amloho Ahimaas men nenebe yet 
nisahup tohon o Yerusalem kuk fug angge ik elerukmu o En-Rogel weregma 
amingmingangge hiyap ekeyen likiya hupmu Husai inowen uruk latfag ane 
hiyag isa waharuk latfagma it piren pikit Daud ambeg laruk lit hiyag utuk 
latfag. 

18Ari turukmu malik ekeyen yet isibareg Absalom hiyag itfag. Hiyag itfagma 
Yonatan men Ahimaas men folo-folo ap misig ibam o Bahurim libag. Libareg 
o ino owahalma ik fahet kinang habulig ambeg hirag arik wambibag. 
19Wambibagma o ngi ahun uheyen sum wibareg kinang habulig ambeg 
ambilikmu sale fibareg roti anggen pali ke hilili fibagma yet isa fug teg latfag. 
20Yet isa fug teg latfagma Absalom otsi itano hiyap ino ambeg libareg kapal 
haruk lit, ”Ahimaas men Yonatan men kema wereg?” ibagma, ”It te ik paloho 
lahasa,” ibag. Ari ibagma yami enebil larukmen eleg latfagma o Yerusalem 
suhuloho libag. 
21Ap arimano libagma Yonatan men Ahimaas men itano kinang habulig 
ambehen lahik watfareg ap suwon Daud hiyag irik libag. Hiyag utuk lit, 
”Ahitofel inowen hit hunubahet ti roho ehek angge re folo-folo in atlihipteg 
ik paloho lalihip,” ulug hiyag itfag. 
22Hiyag itfagma in atfareg Daud men otsi ambiyeg welatfahon obog toho 
men ik Yordan paloho nindig atfagma mo lahik watfag. 
23Ahitofel inowen Absalom hiyag itfahon ino holfag fugmu oluk atfareg 
Ahitofel inowen wam keledai palimu lahibareg ibam tam welatfag ambeg 
libag. Libareg ibam mun angge man angge uhe malik men haloho imbibareg 
hele fam inggarehen anggolop hol kete roho wat tibag. Wat tibagma ikni 
salfag ambeg ino sale fisibag. 
24Daud o Mahanaim larukmu itano Absalom men Israel inap ambiyeg 
welatfahon obog toho ik Yordan paloho libag. 
25(Itano li Absalom inowen sehen seneg inap milal eneptuk laruhun ulug 
Yoab ubalmangge hun Amasa unduhuk fibag. Amasa ikni o Ismael ahun 
Yitra, at isinga Abigal welatfag. Abigal ino hun Nahas ahaloho, Yoas isinga 
Zeruya ot welatfag.) 
26Ari roho weregma Absalom umalikisi Israel inap menen o sabo witfareg 
kinang Gilead fam welatfag. 

27Daud o Mahanaim libagma Amon inap wereg ambeg o Raba ahun Nahas 
amloho Sobi ino men, o Lodebar ahun Amiel amloho Makhir ino men, Gilead 
inap wereg ambeg o Rogelim ahun Barzilai ino menen 
28heniye nohoruk angge men kubag men suburu esetuk angge men suburu, 
hom, roti anggen, yasi, nali, sinali huluwon singon, 
29kin altap, wam amiyon hag angge, wam sapi ag owe arimano obog toho 
men wam domba oho Daud men otsi menen naruk lamuhup ulug enembeg 
walug watfag. Watfareg enele uruk lit, ”Ap aruma leimu waharuk lit suburu 
obok ik obok harusareg inine eleg atisimu walug wahe,” ibag. 

2 Samuel 18 

Absalom mulangge watfag ane 

1Daud inowen sehen seneg inap ambiyeg welatfahon arimano luhalegma 
winag enepfareg su roho 1.000 luhal atfahon fahet onowesi enemu, tor angge 
100 luhal atfahon fahet onowesi enemu wal toho lahap enepfag. 
2Lahap enepfareg ap suwon Daud inowen Yoab men lalihibon tu, Yoab ot 
Abisai men lalihibon tu, Gat ahun Itai men lalihibon tu ulug asan hinahan 
minggiri fibareg it unubam hiyag isaruk lit, ”An oho hit men tog abik lul,” 
ibag. 
3Ibagma sehen seneg inap arimanowen Daud fam, ”Hat ninikni nit men tog 
abik lul fug. Nit nenekolen pupu angge larukmu nit kim nisalusa fug. Nit 
fumag fil nunusuruk lit halug oho nit winon te fuki roho kim nisalusa fug. 
Iren te, ’Daud eneg wabul halug te ap teng-teng angge 10.000 men wirim am 
teg,’ pelusa. Ari fahet hat o Mahanaim wereg lit let neneptuk laruhun,” ibag. 
4Ari ibagma ap suwon inowen, ”Hit hinindimuwen fano peruk ane roho 
anden turuk laruhuk,” ibag. Ari ibareg ap suwon ino elehet o pumbuk 
walinggoho ohowon sok elma unduhukmu it sehen seneg inap arimano obog 
toho asan su roho 1.000 luhalehon men tot toho 100 luhalehon men wal toho 
iraham keyen tulug wilip atuk latfag. 

5Wilip atukmu ap suwon inowen Yoab, Abisai, Itai it hinahan unubam, ”An 
namloho angge re Absalom hinindi olokon fam wabuk fug!” ulug hiyag 
isibag. Hiyag isibahon ari it sehen seneg inap arimano obog tohowen hol 
hibag. 
6Ari hol hibareg wilip atlug o Efraim farema libareg Israel inap it-it tog aptuk 
latfag. 
7Tog aptuk lit Daud umalikisiyen Israel inap Absalom filon mulangge 
unusibag. O ari sambil pinggi unusibahon arimano ap teng obog sehelet obog 
20.000 unusibag. 
8Unusuruk lit linggik-longgo urukon arimano mug-mag eseheg unusil 
larukmu ohi ino fam ap eneg atfareg tog aptuk latfag. Sehen seneg inap tog 
fam unusibahon tor angge unusibag angge famen ohi ino famen war atfahon 
anggolo war atfag. 
9Unusil larukmu Absalom Daud umalikisi men salkal ibag. Salkal ibareg itano 
Absalom wam kuda fam lahibareg larukmu wam kuda ino e suwon alem 
keyen larukmen e inggik seleyen Absalom oruk kani roho po-po urukmu 
wam ino pikit libagma Absalom pohol kinang honggolegma koloma po-po 
uruk latfag. 
10Po-po urukmu ap ekeyen yet hibareg Yoab hiyag utuk lit, ”Absalom e 
seleyen oruk kani roho po regma yet hihi,” ulug hiyag itfag. 
11Hiyag itfagma Yoab inowen ap ino fam, ”Nungge ehen? Yet hehenteg ita 
haren pinggi ware feselen! Ware feselen halug anden onggo uang inggila 
numen men halunggu ke pug turuk angge men og hetle,” ibag. 
12Ari ibagma ap inowen Yoab fam hebeloho ele uruk lit, ”Uang inggila teng-
teng angge ninggikmu embelepma oho ap suwon amloho ino an ninggiken 
seneko ware fesele fug. Ap suwon inowen nit nonolohotman hat men Abisai 
oho Itai oho hit hunubam hiyag hisaruk lit, ’An namloho yuhon angge re 
Absalom wabuk fug,’ ehek ane ari hol hehereg imbisihi. 

13Ap suwon inowen ehekon ari sobir isalug ware fesele halug ap suwon 
olohotman alem misig oho hiraho fuk fug teg angge re oluk alep. Oluk 
alepma haren an numbahalug lelen,” ibag. 
14Ibagma Yoab inowen, ”An hat men we saplangge uruk laheyon aru nirim,” 
ibareg fit horohon hinahan wibareg Absalom e seleyen oruk kani roho po reg 
lit oluk weregma indimu yukuk toho kila fisibag. 
15Kila fisibagma Yoab amingmingangge asehen walug norukon numen 
Absalom walinggoho unduhuk lit yik angge watukmu pinggi war atfag. 
16War atfagma Yoab inowen numalikisi tog aptukon umbusukag ulug waruk 
tung esemek ibagma tung isarukmu Israel inap Absalom filon muko unusuruk 
latfahon arimanowen holfareg imbisibag. 
17Tog imbisibareg Absalom wareg angge wibareg ohi ino fam kiling ele 
suwon elma hik isa wambibag. Hik isa wambibag ambeg palimu helep palu 
laha fisibag. Onowe ware feserukmu itano Israel inap Absalom filon arimano 
obog toho linggik-longgo ibareg inibam o sabo wal taneg libag. 
18Absalom oluk wereg lit an namloho nubalmangge eleg angge re fobik 
welamuhubonen an nunuk onoluk teg lamuhup ulug o Raja tonggoma 
inggareg fahet enehangge helep fam wiri fibag. Witfahon ino inggareg unuk 
hikit toho suwalfagma aben helep ino fahet Absalomen inggareg fahet wiri 
fibahon tu ulug ketiya oho uruk. 

Absalom ware fisibag ane fahet Daud hiyag itfag ane 

19Absalom ware fisibagma Zadok amloho Ahimaas inowen Yoab fam ele uruk 
lit, ”Folo-folo ap suwon Daud ambeg laminteg fano ane hiyag utuk lit, 
’NINIKNI Allahn hat hibil atuk lit ap seliyon ininggikmuwen windat haptisi,’ 
ulug hiyag irik lamin,” ibag. 
20Ibagma Yoab inowen, ”O yoho re alem teko laha ane aru haren te hiyag 
irik la fug teg. Wina sul eneg te haren hiyag irik lelen. Daud amloho ware 
fesehesa angge re o yoho re haren hiyag irik lamihin fug,” ulug hiyag itfag. 

21Ari ibareg Yoab inowen Sudan ahun eke hiyag utuk lit, ”In atmihinteg 
haren yet hehen ane ap suwon hiyag irik lamihin,” ulug hiyag itfag. Hiyag 
itfagma ap ino elenggen fam hur atlug Yoab hi ribareg pupu angge libag. 
22Libagma Ahimaas inowen nin eke Yoab fam ele uruk lit, ”An nubam teko 
lamisi ane fahet nakol eleg peruk lahireg Sudan ahun ombolim folo-folo 
lamihin ulug hiyag nimin,” ibagma Yoab inowen, ”Namloho, nungge fahet 
folo-folo lamin peruk lahen? Fano ane walug laminmu onggo nowen og 
numusa peruk lahen?” ibag. 
23Ibagma Ahimaas inowen, ”An nubam tulusa ane fahet nakol eleg peruk 
lahireg folo-folo lamin,” ibag. Ari ibagma Yoab inowen at ubam, ”Ari ehenma 
lamihin,” ibagma Ahimaas wilip atfareg ik Yordan ayeg ke libareg Sudan 
ahun pisan isalug atam arik libag. 
24At libag li itano hun Daud elehet o pumbuk walinggoho ohowon sok 
selmon men undamon men pulmu heriyegma o sokolma kahaleg ahun ino 
elehet unggulmu lahibareg ilanggen pen harukmen ap misig eneg pupu 
angge waharukmu yet hibag. 
25Waharukmu yet hibareg o sokolma kahaleg ahun inowen ap suwon Daud 
ino hiyag itfagma ap suwon inowen, ”Ap misig eneg waharuk halug fano ane 
nambeg walug waharuk,” ibag. Ibagma ap ino horogma waharukmu 
26kahaleg ahun inowen nin yet harukmen ap winon eke pupu angge 
waharukmu yet hibareg sok foroho ahun eke fam ele hi roho uruk lit, ”Yet 
himin, ap winon eke amu eneg pupu angge waharuk,” ibagma Daud inowen, 
”Eke ariyen oho fano ane walug waharuk,” ibag. 
27Ari ibagma kahaleg ahun inowen, ”Ap tam waharukon aru Ahimaas ino 
laruk hag toho waharukmu yet haruk lahi,” ibagma Daud inowen, ”Ap ari 
fanowon, fano ane walug waharuk,” ibag. 
28Ari ibagma Ahimaas Daud ambeg watfareg ele hi roho nikni ulug hi ribareg 
ap suwon olohotma orohole han sahun atfareg ele uruk lit, ”Nikni hat ap 

suwon, huwabul ulug ininggik leg haruk latuson arimano NINIKNI Allahn hik 
esehek ane fahet HIKNI Allah wel turuk laruhun,” ibag. 
29Ari ibagma ap suwon inowen, ”Namloho Absalom fano wereg ano?” ulug 
kapal hibagma Ahimaas inowen hiyag utuk lit, ”Yoab inowen an hat 
hamingmingangge welahiyon tu ap suwon ambeg lamihin ulug hiyag 
nerehekma itano anden yet isarukmen ap luhaleg lit ngik-ngog urukmu yet 
isihi angge famen alem nungge fahet turuk ulug napeleg toho wahi,” ibag. 
30Ari ibagma ap suwon inowen, ”Niraham tiya unduhuk lamin!” ibagma ap 
ino in arik libag. 
31Unduhukmu Sudan ahun Daud ambeg watfareg hiyag utuk lit, ”Nikni, hat 
ap suwon, NINIKNI Allah o yoho hibil atuk lit huwabul ulug in atuson 
arimano ininggikmuwen Allahn windat habehekma fano ane walug wahi,” 
ibag. 
32Ibagma ap suwonen Sudan ahun fam, ”Namloho Absalom fano wereg ano?” 
ulug kapal hibagma Sudan ahun inowen, ”Hamloho ubam tehesa ane hag 
toho nikni hat men seli roho wereg inap siyahap habul ulug in atuson 
arimano obog toho unubam oho teko lelepma fano,” ibag. 
33Ari ibagma hol hibareg Daud yuk lagmag ibareg indimu siyag toho elehet 
sok kuruk ambeg palimu lahalug o toron wirig latfahon fam kibareg uba 
yatuk lit, ”Namloho Absalom, namloho, namloho Absalom. An war atlema 
hat welalen, Absalom, namloho, namloho!” ulug uba yatuk latfag. 

2 Samuel 19 

Dauren amloho Absalom fahet uba yatukmu Yoaben pet tibag ane 

1Daud ino uba yatukmu aben Yoab hiyag utuk lit, ”Ap suwon inowen 
Absalom fahet piya sini yiko uba yatuk lit wereg,” ulug hiyag itfag. 
2O ari sambil sehen seneg inap arimano ap seliyon mulangge unusehe ulug 
enehiyeg toho welalep angge famen ap suwon amloho fahet indimu siyag 
aha urukmu hol hibareg sehen seneg inap obog toho inindi siyag atfag. 



913 

 

 
ALLAH WENE 

© 2018, Indonesian Bible Society. 
 

 
 

 

3Inindi siyag atfagma sehen seneg inap tog aptuk ambehen linggik-longgo 
ulug ininggaliyen enele eleg angge suhuloho waharuk hag toho hirag-hirag 
o Yerusalem suhuloho watfag. 
4Waharukmu ap suwon inowen sum fam orohole hililip tibibareg ele hi roho 
uba yatuk lit, ”Namloho Absalom, Absalom, namloho, namloho,” ulug uba 
yatuk latfag. 
5Uba yatukmu Yoab ino Daud welatfag ambeg kibareg at ubam ele uruk lit, 
”Nikni, nit humalikisiyen o yoho haret humalikisi ap umaliket hilani maliket 
huhesi yuhon oho ilamna og enesug lahenon oho windat henebehe angge 
famen o yoho re nit obog toho nininggaliyap neneptuk lahen. 
6Hat huwabul ulug turuk inap hindi isaruk lit nit hat ninindi hasug laheyon 
fahet nirim peruk lahen. Haren sehen seneg inap onowesi men onotsi men 
apmayap eneptuk lahenon ari tehen ane ariyen o yoho inam aha. Absalom 
oluk welalepma nit obog toho o yoho nunuselep halug haren te fano pelen 
ane yoho an nindi anggar aha. 
7Ari fahet in atlug wilip atmihinteg hotsi unubam hele fano roho hiyag isa 
lamihinmu inindi yuwag atmisi. NINIKNI Allah olohotman tik-tem toho uruk 
lahi: Hat wilip atmihin fug halug yoho hup aru famen ap misig oho hat min 
welamusa fug. Hat hebe totman alem siyahon hubam atuk latuson arimano 
se reg. Wilip atmihin fug halug alem mondabi angginon hubam aruhu 
rohon,” ibag. 
8Ari ibagma Daud ino in atfareg elehet sok wirihon elma hur arik wambibag. 
”Daud sok elma heriyeg lit wereg,” urukmu hol hibareg umalikisi obog toho 
ap suwon ambeg waharuk latfag. 

Daud suhuloho waruhu ulug enele sahaltuk latfag ane 

Israel inap Absalom ibilon arimano enekolen linggik-longgo ibareg inibam 
wal taneg libag. 
9Welatfareg Israel inap ununggul unuk obog tohowen enele sahal paluluk 
uruk lit, ”Ap suwon Daud inowen ap seliyon ininggikmuwen windat 

neneptisi, Filistin inap ininggikmuwen oho tel neneptisi. Ketiya Absalom 
fahet akolen o aruwen wilip atisi. 
10Absalom fet nenesug laruhun ulug ap suwon lahaptukukon ino tog elman 
war atisi angge re ketiya nungge fahet ap misihen oho ap suwon Daud ino 
suhuloho hondoholug watmin peruk eleg?” uruk latfag. 
11Israel inap obog tohowen uruk latfag ane ari Daud inowen hol hibareg ot 
eke imam Zadok men Abyatar men enembeg monde fibagma libareg hiyag 
isaruk lit, ”Yehuda inap onowesi suwon-suwon unubam ti roho ilihip, ’Daud 
ele tu: Ap winonen eneg Daud suhuloho ibam hondoholug wamuhuk ulug 
enele sahaltuk angge re hit it enembolma henele ehep ha nowen! 
12Hit te an nori, an namep minggirig! Nungge fahet hit fobik amuhup?’ 
13Hun Amasa fam ti roho ilihip, ’Daud ele re tu: Hat te namep minggirig fug? 
Notsi sehen seneg inap onowe mondabi welaruhun ulug Yoab ubalmangge 
lahap haptuk lahi. Lahap haple fug halug Allahn nuwatep,’ ilihip ehek,” ulug 
hiyag isibag. 
14Ari roho hiyag isaruk lit Daud inowen Yehuda inap obog toho inindi og 
enepfagma inindi misig atfareg Daud ambeg ap mon enepfagma libareg 
hiyag utuk lit, ”Ninikni, hat hamingmingangge men suhuloho watlihip 
ehesa,” ulug hiyag itfag. 

Daud suhuloho ibam waharukmu Simei olohotma libag ane 

15Hiyag itfagma ap suwon Daud ino o Mahanaim embeselug nibam lamin 
ulug ik Yordan ayegma watfag. Waharukmu Yehuda inap Daud olohotma 
lulteg ik Yordan paloho hondoholug wamul ulug o Gilgal libag. 
16It larukmu Gera amloho Simei ibam o Bahurim ahun unggul unuk 
Benyamin ino oho folo-folo Daud olohotma lamin ulug 
17Benyamin inap teng-teng angge 1.000 hondog eneplug laruk latfag. Larikim 
Saul umalikisi enemingmingangge Ziba ino umalikisi ap angge nuwal 
fumahen 15 men amingmingangge likin fumahen 20 men pupu angge Daud 
olohotma ik Yordan ayegma libareg 

18Daud uhesi malik hondog eneplug waharuk lit fano pemisi ane tul ulug ik 
paltuk ke nindig atfag. Nindig atfareg Daud ik paloho watmin ulug turukmu 
olohotma Simei elenggen fam hur atfareg 
19Daud ubam ele uruk lit, ”Nikni hat ap suwon, an nubahet nubam siyag ane 
tirisi ahun puk fug! O Yerusalemen wilip atikin sambil an hat 
hamingmingangge welahiyonen siyahap haptikik ane fahet wenggel ha fug! 
Aren ari roho tirisi ulug hirim puk fug. 
20Anden siyag ane tirikikon noluk. Israel inap ununggul unuk ik eleruk fil 
werehon winon obog toho uwan waharukmu an tam folo-folo nikni hat ap 
suwon holohotma wahiyon yet niyimin,” ibag. 
21Ari ibagma Zeruya amloho Abisai inowen ele uruk lit, ”Simei inowen 
hat NINIKNI Allahn mumal haptisi hahun huluwap haptisi ane fahet war 
aruhu,” ibagma 
22Daud inowen hebeloho hiyag utuk lit, ”Hit Zeruya umalikisi welahebon an 
men il eleg angge famen nungge fahet o yoho an seliyap naptuk lahep? An 
Israel inap fahet yoho nin ap suwon in ahi sambil aru ap eke o Israel kinang 
fam war atmisi fug,” ibag. 
23Ari roho ibareg Daud inowen Simei fam, ”We tem toho hat war aruhun 
fug,” ibag. 

Mefiboset ino Daud olohotma libag ane 

24 Ari ibareg weregman Saul umbusag Mefiboset ino Daud olohotma libag. 
Ap suwon Daud wilip atfag sambilen uyug umabuk fug angge panisung filuk 
fug angge asum wan tohon umag ta fug angge weregman eneg Daud ino 
palimu atfareg suhuloho watfag. 
25Waharukmu Mefiboset ino o Yerusalemen wilip atlug Daud olohotma 
libagma Daud inowen kapal haruk lit, ”Mefiboset nare, nungge fahet hat an 
men larukuk fug?” ibagma 
26-27Mefiboset inowen, ”Nikni hat ap suwon, an nuyug siyag teg lahi angge 
re hat holuk. Ari fahet anden namingmingangge hiyag utuk lit, ’Wam keledai 

fam lahaminteg ap suwon men ambiyeg lulen wam keledai palimu embelug 
hur atuk angge imbik watmihin,’ ulug hiyag itikik angge famen at te hat 
nikni welatikin ambeg larisireg an nabug ele si ane hubam irisi. Hat Allah ot 
malaikat hag toho welahen angge re nikni haren fano peruk lahenon hikit 
toho nubam timihin. 
28Nit Saulen ondohowon famen welaheyon obog toho fano nunuselen angge 
famen nikni haren te an ap haren suburu og isaruk lahenon enesehelimu 
numbaharikin. Anden hat holohotma nele uk fug tehen hat ap suwon hubam 
heng habihi ha fug teg,” ibag. 
29Ibagma Daud inowen at ubam ele uruk lit, ”Nungge-nungge hat hubam 
werehon hiyag nitmihin fug. Hat men Ziba men Saulen kinang lin isibahon 
minggir atlihip,” ibagma 
30Mefiboset inowen ikni Daud hiyag utuk lit, ”Nikni, hat ap suwon alem 
siyahon hat hubam atisi fugmu suhuloho wahen ulug nahiyeg toho welahireg 
yabuk ari Ziba eneg ngi reg laruhu,” ulug hiyag itfag. 

Hun Barzilai inowen Daud hondoholug watfag ane 

31 Hiyag itfareg weregman Gilead ahun Barzilai ino o Rogelimen watfareg 
Daud Yordan ikma hondoko imbisik lamin ulug Daud men ambiyeg libag. 
32Barzilai indag tibag sali mo ilig am wirig am turukmen teng hinahan 80 
atfagma mondabi sabal teg angge welatfag. At tung ahun wereg lit ap suwon 
Daud o Mahanaim weregma suburu og utuk latfag. 
33Og utuk latfag ane fahet Daud inowen Barzilai fam ele uruk lit, ”An nibam 
o Yerusalem lulteg ambiyeg wereg lit suburu og hutuk laruhuk,” ibagma 
34Barzilai inowen Daud fam, ”Mo noenam welaruhukteg war aruhuken 
nungge fahet hat ap suwon men o Yerusalem ambiyeg lul? 
35An indag atik iyag sali winag harukmen teng hinahan atisi angge re 
fanowon ano siyahon ano pihi ha fug teg. Naruk angge suburu men ik men 
unduk nek hihi ha fug teg. Aben sini urukon hol isa fug teg lahi. Nikni hat 
ap suwon anden hubam angginap habihi ha nowen. 

36An hamingminganggeyen ik Yordan paloho we il misig hondoko humbahik 
lamin peruk lahireg nungge fahet ayeg watuk angge ehenon og nitmin peruk 
lahen? 
37An nikni nisinga men kinangma sal eneptusa ambeg an oho nibam 
yugmuwen war aruhukmu sal nabuhuben hibam lamihin ulug an hiyag 
nimin. Namloho Kimhan aru eneg te nikni, Daud, hat men lalihip. Lalihipteg 
hat nikniyen ubam fano ane timin peruk lahenon hikit toho turuk laruhun,” 
ulug Barzilai inowen Daud hiyag itfag. 
38Ari hiyag itfagma ap suwon inowen, ”Ari fano, Kimhan an men lulteg haren 
fano peruk lahenon anden at ubam turuk lit haren an heng naptuk lahenon 
hikit toho hat fahet turuk laruhuk,” ibag. 
39Ari ibagma ap arimano obog toho ik Yordan paloho nindig atfag. Nindig 
atukmu ap suwon Daud inowen Barzilai fam lamihin ulug mako pug toho hi 
ribareg ar oho ik paloho libag. Larukmu Barzilai ino oho suhuloho ibam 
watfag. 

Ap suwon Daud fahet Israel inap men Yehuda inap men suwahal uruk latfag 
ane 

40Ik Yordan paloho libareg Daud ino o Gilgal larukmu Kimhan ino at men 
ambiyeg libag. Larukmu Yehuda inap obog toho men Israel inap minggiroho 
winon men Daud hondoholug laruk latfag. 
41Larukmen Israel inap obog toho ap suwon Daud ambeg watfareg at ubam 
enele uruk lit, ”Nungge fahet nit nonori Yehuda inaben hat ap suwon hinggik 
lisoho og habehesareg huhesi malik men hotsi hat men werehon obog 
tohowet ik Yordan paloho hondog haplug wahasa?” ulug hiyag itfag. 
42Hiyag itfagma Yehuda inap obog tohowen Israel inap arimano unubam 
enele uruk lit, ”Ap suwon Daud aru nit nenere angge re hondoholug wahe. 
Alem aru fahet nungge ulug honolok atuk? Nit te suburu ap suwonen tohon 
naruk inap peruk lahep? Naruk lit nungge ininggikmu along atuk peruk 
lahep?” ulug hiyag isibag. 

43Hiyag isibagma Israel inaben Yehuda inap hebeloho hiyag isaruk lit, ”Hit 
Yehuda hununggul unuk we misig, nit nununggul unuk numen welahe angge 
re hit men wirim teg elehen at te nit nonowe suwon wereg. Nungge fahet nit 
apmayap neneptuk lahep? Tam-tam niren Daud suhuloho hondohik lul ulug 
nenele sahaltuk latukukon ino henepeleg?” ulug hiyag isibag. Ari roho 
suwahal uruk lit Yehuda inaben Israel inap onolok toho hiyag isaruk latfahon 
palimu regma Israel inaben enele uruk latfahon men wirim teg latfag fug. 

2 Samuel 20 

Seba inowen Daud pilabuhuk ulug turuk latfag ane 

1 O Gilgal ap ubabut olokon unggul unuk Benyamin ahun Bikri amloho unuk 
Seba welatfag. Seba inowen pinggong ele hum toho kong tibareg ele hi roho 
uruk lit, ”Nit Daud umalikisi fug. Isai amloho Daud inowen nungge-nungge 
nit fahet nunumbaharisi fugmu at men nininggik ahandip toho welamuhuk 
fug. Israel hinap nori, ninibam luk ohon maniyek!” ibag. 
2Ibagma Israel inap obog toho Daud embeselug hun Seba ombolim larukmu 
we Yehuda inap arimanowen Daud apma welamuhuk ulug Daud ino Yordan 
ikman hondoholug o Yerusalem watfag. 
3 Watfareg Daud ino ibam libareg hiyap numen aren uhesiyap enepfahon 
Daud o Yerusalem embeselug libagma at ibam foroho latfag hiyap itano 
hondog eneplug o eke fam kilap enesug latfag. Kilap enepfag ambehen wilip 
amuhup tohon ulug hiyap itano sok laroho olma weregma Dauren eneseher 
angge obog toho og isaruk latfag angge famen it men nohoruk latfag fug. 
Nohoruk latfag fugmu hiyap yuwohon hag toho weregman eneg war atfag. 
4Hiyap itano o ino kilap enesug latfareg ap suwon Daud inowen hun Amasa 
fam ele uruk lit, ”Yehuda inap sehen senehon palu arik wamuhuben wol 
enepmihinteg o ha it men ambiyeg nambeg wamuhup,” ulug hiyag itfag. 
5Hiyag itfagma Amasa inowen Yehuda inap wol enepfag angge famen 
amusun turuken o ha wamuhup ulug imbibag sambil ino watfag fug. 

6Watfag fugmu Daud inowen Abisai fam ele uruk lit, ”Absalom inowen 
nenele ying neneptisi ane we tot apma regma ketiya Seba inowen nenele ying 
neneptukon palimu reg. Seba folo-folo laruk lit o pumbuk elehet yaron 
walinggoho kilabehon ilmig til larukmu niren at senebuk fug teg lamuhuk 
tohon! Ari fahet haren an notsi hondog eneplug at muko lalihip,” ulug hiyag 
itfag. 
7Hiyag itfagma Abisai inowen Yoab otsi men Daud ebe foroho latfag inap 
men enehako roho turuk inap obog toho hondog eneplug o Yerusalemen 
wilip atfareg hun Seba ino muko libag. 
8Muko laruk lit helep humon o Gibeon werehon iraham libareg yet harukmen 
Amasa tam libareg o ino welatfag. O ino sambil hun Yoab inowen sing wan 
teg lit karog eke hililip angge fam kilaboho hele alunggumu pug tehon fam 
ililoho wan teg latfag. Wan teg lit aluke fil larikim karog inggarehen hililip 
angge ino famen wilip atukmu inggik hareyon fam senebuk teg latfag. 
9Ari reg lit Yoab ino Amasa iraham libareg at ubam, ”Nare, fano welahen?” 
uruk lit mako pug toho hi ruruk hag ane timin ulug inggik pikiron fam Amasa 
panisung seneg latfag. 
10Senegma Amasa inowen karog Yoab inggik hareyonen seneg latfahon yet 
ha fug angge weregma Yoab inowen karog fam Amasa ahummu hak 
tibisibagma al pulaloho kinangma wambibag. Wambibagma Yoab inowen 
war aha ulug pirenam hak tibisibag fug. Ari roho Amasa ware fisibareg Yoab 
ot Abisai men wilip atug hun Seba muko libag. 
11Libagma Yoab ot misig hun Amasa wareg angge horogma in arik libareg 
ele hi roho uruk lit, ”San Yoab men Daud men inibil amul perukon arimano 
Yoab ombolim lulen maniyek!” ibag. 
12Ibareg yet harukmen Amasa ware fisibagma amep kinangma wambibag 
ambeg kebunggalem pulmu yinggig lit weregma ap obog toho iraham 
unduhukmu yet isibareg Yoab ot inowen wareg angge ino oko walug 

anggenma imbibag. Imbibareg ap Amasa warehon iraham keyen larukon 
arimanowen kim hul ulug unduhuk lam nowen ulug sum fam hondo ribibag. 
13Ari tibagma ap obog toho unduhuk lam fug angge Yoab ombolim laruk lit 
hun Seba ino muko libag. 
14Muko larukmu Seba ino Israel inap ununggul unuk obog toho enengginang 
walinggoho libareg o Abel-Bet-Maakha libag. Laruk lit ununggul unuk Bikri 
inap arimano obog toho at ombolim laruk latfag. 
15O Abel-Bet-Maakha libagma Yoab otsi men o ino libareg walinggoho kilap 
enesug latfag. Kilap enesug lit elehet yaron pisan toho o ino pin kul ulug 
elehet walinggoho kinang fam hop til lahibag. Hop til laharuk lit elehet ino 
men ahandip tibik lahibareg Yoab otsi obog tohowen elehet ino halog tul 
ulug turukmu 
16hiyap indi anggat tehon ekeyen o pumbukmuwen ele hi roho uruk lit, 
”Holeg lamek! Holeg lamek! An men hun Yoab menen nenele ulen tiya 
wamag ulug hiyag irik lalihip,” ibag. 
17Ibagma Yoab hiyap ino horogma libagma hiyap inowen, ”Hat Yoab wahen 
ano?” ibagma Yoab inowen, ”Wahi,” ibag. Ibagma hiyap inowen, ”Anden 
hiyag hitminon holeg lamin,” ulug hiyag itfagma Yoaben, ”Holeg lahi,” ibag. 
18Ibagma hiyap inowen, ”Indam aben uruk lit, ’Alem wereg halug o Abel 
lahup. Lahupmu o Abel inowen komo henebuhup ane hikit toho tuhup halug 
mun ane man ane fano aruhu,’ uruk latfag. 
19Ari uruk ane hikit toho nit Abel ninaben ninindi wirik toho wereg lit 
suwahal uruk lahe fug angge famen haren o tu halog timin ulug waharikin. 
O pumbuk tu Israel inap inisinga hag toho werehen siyahap tuk fug! Nungge 
fahet kinang NINIKNI Allahn ngi reg ambeg ino pil-pil namin peruk lahen?” 
ibag. 
20Ibagma Yoab inowen hiyag utuk lit, ”Ari fug! Allahn tohon pil isaruk lit o 
aru pin halog toho siyahap timin fug. 

21We tik-tem toho ari peruk lit waharukuk fug, ap eke ibam tom Efraim 
famon fahet waharukuk. At unuk Seba hun Bikri amloho inowen ap suwon 
Daud pilabuhuk ulug palimuwap taruk. Palimuwap taruk ane fahet alem 
angginon ubam umbulen wilip nisa maniyek! Ap misig ari eneg wilip 
nisalihip halug an o aru siyahap tuk fug angge lamin,” ulug hiyag itfag. Hiyag 
itfagma hiyap inowen, ”Fano, at unggul kong toho hat elehet sel fil weregma 
hik isa wamul,” ibag. 
22Ibareg hiyap ino ap o pumbuk welatfahon luhaloho weregma libareg indi 
anggat toho wenggel hibag ane unubam hiyag isibagma fano pibareg hun 
Seba waroho unggul kong tibareg Yoab elehet selma unduhukmu hik isa 
watfag. Hik isa watfagma Yoab inowen pinggong ele hum toho kong turukmu 
at men watfahon o pumbuk ino embeselug libareg inibam wal taneg libag. 
Larukmu Yoab ino ap suwon ambeg o Yerusalem libag. 

Daud amingmingangge fahet haharoho imbibag ane 
(2Sam 8:15-18; 1Taw 18:14-17) 

23Daud inowen amingmingangge in enepfahon tuma ul: Yoab ino ap sehen 
senehon obog toho onowe welatfag. Yoyada amloho Benaya ino Daud ebe 
foroho latfag inap arimano onowe welatfag. 
24Ap ininggik lisoho yabuk eke hag eke hag wit nisaruk lamuhup ulug 
mingming eneptukon arimano hun Adoram inowen sen enesug latfag. Ahilud 
amloho Yosafat ino ap suwon komo rurukon onowe welatfag. 
25Hun Seya ino suwesingga hahatuk ahun welatfag. Zadok men Abyatar men 
Allah amingmingangge imam welatfag. 
26O Yair ahun imam Ira ino Daud ibam welatfag. 

2 Samuel 21 

Saul umalikisi men umbusagsi men unusibag ane 

1Daud ino ap suwon weregma suburu obok humon lahibareg weregman eneg 
mo hinahan libag. Mo hinahan libagma Daud inowen suburu obok ari fahet 
hiyag nitmisi ulug NINIKNI Allah ambeg libag. Libagma NINIKNI Allahn ele 
ubam uruk lit, ”Hun Saul inowen o Gibeon inap unusuruk lit at umalikisi 

menen alem angginon unubamap taruson ino fahet suburu obok ari laharisi,” 
ulug hiyag itfag. 
2O Gibeon inap arimano Israel inap fug angge famen Amori inap 
sehelimuwon weregma Israel inap atam o Kanaan kinang fam kuruk lit Amori 
inap winon elehap enepfag hag toho ir oho elehap eneplep angge famen 
hunusuhuk fug ulug sali unubam imbibag. Sali unubam imbibag angge famen 
fobik Saul inowen an numalikisi Israel inap men Yehuda inap men iniraham 
welam fug tehen Gibeon inap arimano elehap enebuhuk ulug yami ruruk 
latfag. Ari roho turuk latfagma ap suwon Daud inowen o Gibeon inap 
arimano wol enepfareg it unubam ele uruk lit, 
3”Israel ninaben siyag ane hunubam turuk lit alem nunubamap tarukukon 
ino eleg amag ulug yami ruruk lahi. Ari fahet nit nunubam timisi peruk 
lahebon hiyag nemek! Hiren nit NINIKNI Allah umalikisi welaheyon huluwap 
nenebehep ha nowen!” ulug hiyag isibag. 
4Hiyag isibagma Gibeon inaben Daud hiyag utuk lit, ”Saulen ondohowonen 
ondohowon arimanowen onggo fano angge emas men perak men og nisahup 
peruk lahe fug. Israel ahun ayeg waroho ware fisila ulug oho wenggel haruk 
lahe fug,” ibagma Dauren, ”Anden hit fahet nungge ane timin, hiyag nemek!” 
ibag. 
5Ibagma iren, ”Saulen Gibeon ninap nunusuruk lit Israel kinang atogman 
atogma welamuhup fug ulug mondabi elehap nenebuhuk peruk latfag. 
6Ari fahet Saul umalikisi ap angge sabiren og nisalihip. Og nisalihipmu hun 
Saul NINIKNI Allahn mumal tibag ahun ibam o Gibean unusuhuk,” ulug hiyag 
itfag. Hiyag itfagma Dauren, ”Og hisamin,” ibag. 
7Ari ibareg Dauren indam Saul amloho Yonatan ubam hat humalikisi siyahap 
enebuhuk fug ulug NINIKNI Allah olohotman sali imbibag ane fahet wenggel 
haruk lit Yonatan amloho Mefiboset og isamin fug pibag. 

8Pibareg hun Aya ahaloho Rizpa inowen Saul indag itfahon ap angge ununuk 
Armoni men Mefiboset men, Saul ahaloho Merab inowen o Mehola ahun 
Barzilai amloho Adriel indag itfahon ap angge fuwaben men wol enepfareg 
9Gibeon inap og isibag. Og isibagma Gibeon inaben malik sabiren 
itano NINIKNI Allah olohotman unusul ulug punumu e fam song unubahik 
lahibagma ambiyeg war atfag. War atfag ane ari roti anggen paltukon ak 
turuk li teko libag. 
10Malik arimano war atfagma Saul uhe Rizpa inowen fong watuk lit wan teg 
asum eke oko walug helep suwon malik unusibahon saplangge hik isibag 
ambeg libareg sum helep ino fam tuwale felug hur atfareg amusun toho 
weregman eneg osit naruk li ak tibag. Helep ino fam hur atuk lit unukoho 
suweyen malik wareg angge arimano nahup tohon ulug yanggaleheg 
hubanggo wam eli men olomene men yanggal enebeheg turuk latfag. 
11Ari turuk latfag ane fahet aben Daud hiyag itfagma 
12Daud inowen Saul men amloho Yonatan men unuwag wak lamin ulug o 
Yabes Gilead kinangma libag. Indam Filistin inaben Saul umalikisi men tom 
Gilboa famen unusibareg it wareg angge walug o pumbuk Bet-San silimu e 
fam tel enebik libag. Tel enebik libagma holfareg o Yabes inap arimano o ino 
libareg wareg angge itano yoholiyangge hilalug inibam walug watfareg 
foroho latfag. Forohoma Daud inowen Yabes inap unubam Saul men amloho 
Yonatan men unuwag foroho lahebon arimano og nitlihip ulug heng 
enepfagma og itfag. 
13Og itfagma Daud inowen it unuwag walug watfareg malik sabiren 
unusibahon unuwag oho andog toho walug watfag. 
14Walug watfagma Daud otsiyen unuwag arimano o Zela Benyamin kinang 
fam walug libareg Saul ikni Kis kinangma salfag ambeg unuwag arimano oho 
kinang habuloho salfag. Ari obog toho ap suwon Daud inowen hiyag isibag 
ane hikit toho tibibagma Israel inaben sembahyang urukon Allahn holfareg 
nin suburu og isaruk latfag. 

Filistin inap men tog aptuk latfag ane 

(1Taw 20:4-8) 

15Welatfagma nin eke Filistin inaben Israel inap men tog abuhuk ulug 
waharukmu Daud otsi men it onolohotma libareg it men tog aptukmen eneg 
Daud ine eleg atfag. 
16Ine eleg atfagma hun Yisbi-Benob ap unuwag yaronen ondohowonen 
endetfahon inowen fit ine angge tembaga fam wirihon anggin hinahan 
minggiroho reg latfahon seneko karog keron namil fam pug teg lit Daud ino 
ware fesemin ibag. 
17Ari ibagma Zeruya amloho Abisai inowen Daud ibil atuk lit Filistin ahun 
ino ware fisibag. O ino sambil Daud otsiyen enele inine roho heng turuk lit, 
”Hat Israel ninap fanowap neneptuk lahenon ino war aruhun tohon fobik nit 
men tog elma laruk lamuhuk fug,” ibag. 
18Welatfagma Israel inaben Filistin inap men o Gob horogma tog abik libag. 
Tog aptuk lit o Husa ahun Sibkhai inowen hun Saf uwag yaron ino ware 
fisibag. 
19Ware fisibagma Israel inaben nin eke Filistin inap men o Gob horogma tog 
aptuk lit o Betlehem ahun Yaare-Oregim amloho Elhanan inowen o Gat ahun 
Goliat inggikmu fit humon yaron seneg latfahon ino ware fisibag. 
20Welatfareg Israel inaben o Gat horogma tog abik libag. Tog aptuk ambeg 
inowen ap uwag yaron inggik uyug amlo pikit filonet hare filonet wal taneg 
falfaliken wereg latfahon Israel inap iniline in arik libag. Ap ino oho umbasi 
unuwag yaronen ondohowonen endetfahon welatfag. 
21Aren Israel inap ininggaliyap eneptuken Daud owe Simea amloho Yonatan 
inowen pinggi ware fisibag. 
22Ari roho turuk lit ap uhan unumbasi unuwag yaronen ondohowonen 
endetfahon o Gat welatfahon itano Daud otsi menen misig-misig unusuruk 
latfag. 

2 Samuel 22 

Dauren sini fam Allah wel tibag ane 
(Mzm 18) 

1  NINIKNI Allahn Daud ino Saul inggikmuwen windatfareg ap seliyon obog 
toho ininggikmuwen oho telfagma Daud inowen sini fam Allah wel turuk lit, 
2”NIKNI Allah, Hat an nubahet helep ubule hag toho welahen. O yaron uwag 
ineyon hag toho wereg lit ili og naptuk lahen. 
3Hat helep suwon hag toho welahenma an hapma yuwag toho welahi. Hat 
tog piyabangge hag toho wereg lit mapmu nasug lit windat naptuk lahen. 
Hat elehet yaron hag toho welahenma an halukema welahi. An nakol tulug 
laruk ambeg oho Hat wereg lit let naptuk lahen. Aben nubam onolok ane 
turukmu oho tel naptuk lahen. 
4Nele ine roho Hat NINIKNI Allah wel haptuk lahimu ap seliyonen oho 
nuwabuk fug teg. 
5Ik fu waharuk hag toho war atuk aneyen waling nasugmu war am hag toho 
welatikik. Ik fulungnu ruruk hag toho onolok ane nubam atisi. 
6Hele war atuk aheleyen walinggoho pug nasug latisi. Luhur amag ulug 
norohole fil yebangge reg latisi. 
7Siyag ane nubam atukmu anden nele ine roho NINIKNI Allah fam heng uruk 
latikik. Let nabin ulug Nikni Allah fam nele hi roho uruk latikik. Ari urukmu 
Allah ibamen nele holtuk latisi. 
8Allahn holtisireg itano o mek turuk lit kinang yuk turuk latisi. Allah olok 
indok ambulpul hag toho turukmu pohol ahongge yuk elek turuk latisi. 
9Indok hubu At ambiyang ele keyen wilip atukmu ambilik ele keyen indok 
ambulpul mililang turuk lit indok anggen Allah famen wilip atuk latisi. 
10Allahn pohol kinang horogma pilabe fik waharisireg At inggareg pohol 
singon fam uyug sobig lit wambik waharisi. 
11Ot malaikat aherabul palimu Allah heriyeg lit larukmu homhomowen 
walug wambik waharisi. 
12Osit humon men hina singon menen hililip toho hirako wambik waharisi. 

13At olohotma lebeglu rurukmu indok anggen umbagpag turuk hag toho 
turuk latisi. 
14 NINIKNI Allah ele poholman ululu ruruk lit At palimu werehonen ele uruk 
latisi. 
15Allahn tog pising-pasang isaruk lit ap seliyon hik-hak isaruk latisi. Lebeglu 
fam unusuruk lit seli inap ilte-kalte isaruk latisi. 
16Allahn ambiyang ahe ine roho fu haruk lit ele pararag turukmu itano helep 
tuwaliyen ik humon yenggelehon apma werehon inam atikim kinang 
ahongge oho ebenam atisi. 
17 NIKNI Allahn inggik poholman pilabik waharisireg ik fu waharuk ambehen 
an lisoho og naptisi. 
18Ap seliyon onolokon ininggikmuwen windat naptisi. An fahet ninirim 
perukon arimanowen apmayap naptukmu ininggikmuwen tel naptisi. 
19Siyag toho welatikik sambil nuwabul ulug waharusama Allah an nandimi 
angge atisi. 
20Allahn indi niyarisireg windat naptuk lit koloma numbahik larisimu nindi 
yuwag toho welahi. 
21Anden fano ane turuk latikikon fahet NINIKNI Allahn fano ane nubam turuk. 
An ninggiken pikir ane turuk latikikon wirim toho nubam turuk. 
22 NINIKNI Allahn uruk ane roho eneg laruk lit At embeselug un ke larikik fug. 
23Allahn komo neneptuk ane holtuk lit Aren nit nunubahet haharoho 
imbibahon umbusuhuk fug. 
24Anden Allah olohotma un ane tuk fug angge indi siyahap tihi ha nowen 
ulug nindi anggat toho welahi. 
25Anden fano ane turuk lahiyon wirim toho Allahn hebeloho fanowap 
naptuk. At olohotma pikir ane eneg turuk lahiyon hikit toho nubam turuk. 

26Ap inindi hasuhon Haren oho hindi enesug lahen. Un ane turuk elehon 
unubam Haren oho un ane turuk lahen fug. 
27Ap pikir ane turukon unubam Haren oho pikir ane turuk lahen. Ap hare 
ane turuk inap unubam Haren oho hare ane turuk lahen. 
28Nit apma roho welahe perukon arimano Hat inibil atuk lahen. Ap 
enewelwel taruk inap arimano Haren apmayap eneptuk lahen. 
29An o hik tegma welahimu, NIKNI Allah, Hat iral hag toho wereg lit selehap 
naptuk lahen. 
30Hat an nibil atuk lahenma ap siyahap nabul ulug turuk inap unusimin ulug 
nambong se roho laruk lit elehet yaron it wereg ambeg walinggoho wirihon 
hik tombo suhan toho wamburuk lahi. 
31We tem toho Hat Allah wereg lit fano ane eneg turuk lahen. Hat hele tik-
tem toho uruk lahen. Hat tog piyabangge hag toho wereg lit ap Hat hapma 
larukon obog toho mapmu enesug lahen. 
32 NINIKNI Allah Hat hahon winon eke wereg eleg. Hat helep ubule hag toho 
welahenon winon eke wereg eleg. 
33An nakol toho welahimu Hat Allahn laruk lahi abunggalem yag naptuk 
lahenma Hat hineyon hapma yuwag arik laruk lahi. 
34 Meneyen folo-folo laruk hag toho Haren an nuyug nineyap naptukmu folo-
folo laruk lahi. An punumu unduhuk nubahik laharuk lahen. 
35Haren tog aptuk ane fahet milal naptuk lahenma an ninggiken sehen 
suhunim ineyon lisuk teg lahi. 
36Hat an nubahet sing tog piyabangge hahon wan atuk lit windat naptuk 
lahen. Hat hele fano ane nubam uruk lahenon ariyen nine atuk lahi. 
37An nine roho lawag ulug kalem fano yaho ke numbaharuk lahenma 
nelenggen siyag atuk eleg. 
38Ap seliyon muko unusik laruk lit obog toho unusuruk latikik. Obog toho 
elehap eneptuk latikikteg suhuloho waharuk latikik. 

39Elehap eneptuk lit ilkal isaruk latikikmu onoluk am fug teg latusa. An 
nuyug alma waroho lin-lan uruk latusa. 
40Ine roho tog aptuk lamag ulug nineyap naptuk latikin. An nuwabul ulug in 
atuson arimano an napma embeseruk latikin. 
41Ap seliyon an nuwabul ulug turuk latuson arimano Haren yanggal eneptuk 
latikin. Ap an nubam enelitno nasug latuson arimano anden elehap 
eneptikik. 
42Iren enele inine roho let nenebin urukmu ap it let eneptukon eleg latisi. 
Enele hum toho NINIKNI Allah fam urukmu holtuk latisi fug. 
43Anden it unusuruk lit lilibug-lalabug toho unusirikikmu ul hag atusa. Aben 
sabelep pisal-pasal isaruk hag toho anden ap arimano sobit-sabar isarikik. 
44Ap an men suwahal uruk latuson ininggikmuwen Haren windat naptikin. 
O pumbuk obog toho fahet inikni welaruhun ulug Haren an lahap 
naptikinteg numbaharikin fug. Ap o pumbuk anden yet isarikik fuhon 
arimano oho an namingmingangge atusa. 
45Ap yatma werehon oho an napma wereg lit hi naptuk. An nele hiyag 
isarukmu hol haruk li itano eneg hiyag isaruk lahiyon hikit toho iren turuk. 
46Ap yatma inap arimano an fahet enekolen yuk lagmag uruk lit inibam 
elehet yaron walinggoho wirig ambehen wilip atuk. 
47 NIKNI Allah Hat holuk welahenon, Hat helep ubule an fahet welahen ulug 
wel haptuk lahi. Hat helep ineyon welahenma an Hat halukema wereg lit 
nindi yuwag toho welahireg Hat palimuwap haptuk lahi. 
48Nikni, Hat an nibil atuk lit ap seliyon apmayap eneptuk latikin. O pumbuk 
winon an napma welamuhup ulug hondog eneplug waharikin. 
49An men seli roho welatuson arimano ininggikmuwen tel naptikin. An 
nuwabul ulug in atuson arimano hat it palimu welaruhun ulug unduhuk 
nubaharikin. Onolok ane turuk inaben wabuhup tohon ulug ili og naptikin. 

50 Ili og naptikinmu o pumbuk obog tohowen holukag ulug NIKNI Allah, Hat 
sini fam wel haptuk lahi. Hat hunuk su amag ulug yite sini fam yunggultuk 
lahi. 
51Hat ap suwon welaruhun ulug an lahap naptikinteg hinggik kobog niya fug 
angge let naptuk lit palimuwap naptuk latikin. An Daud Haren mumal 
naptikinon men numalikisi men hindi nenesugmen eneg welaruhun,” ulug 
Daud inowen Allah wel turuk latfag. 

2 Samuel 23 

Daud ele obog-obogma ibag ane 

1Daud ele obog-obogma ibag ane tu, ”An Isai amloho Daud palimu 
welaruhun ulug Yakub Ikni Allahn mumal naptisireg ap suwon lahap naptisi. 
Sini milaltuk lit yunggultuk lahiyon fahet Israel inaben inindi niyaruk. 
2 NINIKNI Allah ahime fanowon inowen an feneyen ele urukon an nambilik 
famen wilip atuk. 
3Israel ninap Ninikni Allah helep ubule hahon inowen ele hiyag nutukon tu, 
’Ap Allah fahet akol toho wereg lit unggum fano roho haltuk lit ap fet enesug 
ahun ino 
4o hubet hibi fanoma mo ket lahik waharukmu ahilhil turuk hag toho ar oho 
wereg. Osit obog nalug o hibi atukmu itano hoholangge fano roho wilip atuk 
hag toho aren oho fano ane eneg turuk.’ 
5An numalikisi men Allah olohotma welamuhuk. Aren mondabi fano roho 
welamuhup ulug sali nubam emberisi. Allahn fano roho indimu wenggel 
harisireg sali emberisi ane ino eleg am fug angge welaruhu. Mun ane man 
ane anden heng uruk lahiyon Aren holtuk. Aren let naptukon eleg aruhu fug. 
6Ap Allah ele holtuk eleg inap arimano alog angge aben hik isarukon hag 
toho wereg. Ininggiken sen enebuk fug tehen 
7karog olokon fam, fit fam unusuruk lit indokma yale fusuhupmu ul aruhu,” 
ulug Dauren ele obog-obogma ibag. 

Daud otsi enembong se roho turuk inap fahet haharoho imbibag ane 

(1Taw 11:10-44) 

8Daud otsi enembong se roho turuk inap ununuk tuma hahareg: Hakhmoni 
ahun Isbaal ino ap hinahan enehako roho turukon onowe welatfag. Isbaal 
inowen ap seliyon teng-teng angge teng misigmen nubam hilag piren 800 
men tog aptuk lit misihim it obog toho fit fam pinggi unusibag. 
9Daud ot pirenehon ahako roho turukon o Ahohi ahun Dodo amloho Eleazar 
welatfag. Misihim Filistin inap arimanowen tog abul ulug luhal atug 
watfagma Israel inaben nit men tog abulen maniyek ulug Filistin inap 
ininggaliyap eneptukmu Eleazar ino Daud iraham welatfag. O ino sambil 
Israel inap enekolen tog aptuk ambeg embeselug larukmen 
10Eleazar ino unduhuk lit karog fam Filistin inap anggolo unusurukmen eneg 
inggik mondabi yinggil atfagma karog ino kobog isa fug teg latfag. O ino 
sambil NINIKNI Allahn Israel inap windat enepmin pibareg inineyap 
eneptukmu Israel inap enekolen libahon arimano suhuloho Eleazar ambeg 
watfareg Filistin inap apmayap eneptuk lit enenggengge huhul hilaruk latfag. 
11Daud ot hinahanehon ahako roho turukon o Harari ahun Age amloho Sama 
welatfag. Weregma Filistin inaben tog abul ulug o Lehi luhal arik watfag. It 
watfag ambeg ino sinali eneg yatuk ambeg watfag. Watfagma Israel inap 
enekolen linggik-longgo ul ulug turukmen 
12hun Sama ino yabuk pulmu in arik libareg yabuk ino ine roho seneg lit 
Filistin inap arimano waroho apmayap enepfag. Ari tibag ane 
ino NINIKNI Allahn Israel inap windat enepmin pibareg ine roho let 
eneptukmu Israel inap palimu atfag. 
13Misihim roti anggen paltuk li horog tegma Filistin inaben tog abul ulug o 
Refaim tonggoma luhal arik watfareg o sabo wiroho welatfag. Welatfagma 
Daud o Adulam owik iraham weregma otsi enembong se roho turukon teng 
misigmen nubam hilag hinahan enesehelimuwon enebe hinahan Daud 
ambeg wambik watfag. 
14Watfag sambil ino punumu elehet yaron oho ambeg Daud weregma Filistin 
inap palu misig o Betlehem welatfag. 

15Welatfag ane fahet Dauren indi ouk toho wenggel hibareg otsi hiyag isaruk 
lit, ”Ap sa o Betlehem lamisireg sok o pumbukmu kurukon horogma ik fahet 
habulig ambehen ik hinanggik lamisireg an naminen walug watmisi?” ulug 
hiyag isibag. 
16Hiyag isibagma Daud otsi hinahan itano o Betlehem libareg Filistin inap o 
sabo wiroho welatfag ambeg kuruk lit sok horogma ik fahet habulfag 
ambehen ik hinanggibareg Daud ambeg suhuloho walug watfag angge famen 
Daud inowen namin fug ibareg NINIKNI Allah olohotma hilili fibag. 
17Hilili feruk lit, ”NINIKNI Allahn anden ik aru na nowen ulug fet nasug 
lamag! An notsiyen war atuk ane fahet enekol eleg toho hinanggik lahasa 
angge re ik aru nangginoho namin? Ik aru an notsi enemep naruk hag toho 
nele,” ulug nibag fug. Ari tibag ane ino Daud otsi enembong se roho turuk 
inap hinahan itanowen tibag. 
18Zeruya amloho Yoab ot Abisai ino Daud otsi enembong se roho turuk inap 
teng misigmen nubam hilag hinahan 30 itano onowe welatfag. Abisai inowen 
ap seliyon teng nanggoloben 300 men tog aptuk lit fit fam pinggi unusibag. 
Ap teng misigmen nubam hilag hinahan itano enesehelimu 
19at unuk palimu atukmu Abisai ino it onowe atfag angge famen it hinahan 
itanowen enembong se roho turuk latfag hag toho aren turuk latfag fug. 
20Yoyada amloho Benaya o Kabzeel ahun inowen oho tog ahako roho aptuk 
lit su ane eke hag eke hag turuk latfag. Aren o Moab inap enembong se roho 
turukon piren itano pinggi unusibag. Misihim osit soho anggen hag toho 
narukmu olomene singa eke kinang fo reg ambeg mako wambibareg 
weregma Benaya ino wambibareg ware fisibag. 
21Wina sambil o Mesir ahun eke ware fisibag. Ap ino uwag yat anggolo reg 
lit inggikmu fit eke senegma Benaya ino e eneg seneg lit at olohotma libareg 
fit aren seneg latfahon ino taluk toho wibareg ap ino fit inggarehen tohon 
fam ware fisibag. 

22Ari obog toho Yoyada amloho Benaya inowen turuk lit Daud otsi teng 
misigmen nubam hilag hinahan arimano sehelimu at unuk su atfag. 
23It sehelimu at unuk palimu atfag angge famen it hinahan itanowen enehako 
roho turuk latfag hag toho aren turuk latfag fug. Dauren Benaya ino fam, 
”Notsi an fet nasug inap onowe welaruhun,” ulug lahapfag. 
24Yoab ot Asael oho Daud otsi teng misigmen nubam hilag hinahan arimano 
enesehelimu welatfag. It winon ununuk hun Dodo amloho Elhanan o 
Betlehem ahun ino men, 
25o Harod inap Sama men Elika men, 
26o Palti ahun Heles men, o Tekoa ahun Ikes amloho Ira men, 
27o Anatot ahun Abiezer men, o Husa ahun Mebunai men, 
28o Ahohi ahun Zalmon men, o Netofa ahun Maharai men, 
29o Netofa ahun Baana amloho Heleb men, hun Ribai amloho Itai o Gibea 
kinang Benyamin fam welatfahon ino men, 
30o Piraton ahun Benaya men, Hidai o Gaas tonggoma welatfahon ino men, 
31o Bet-Araba ahun Abialbon men, o Bahurim ahun Azmawet men, 
32o Saalbon ahun Elyahba men o Guni ahun Yasyen men, o Harari ahun Sama 
amloho Yonatan men, 
33o Harari ahun Sarar amloho Ahiam men, 
34o Maakha ahun Ahasbai amloho Elifelet men, o Gilo ahun Ahitofel amloho 
Eliam men, 
35o Karmel ahun Hezrai men, o Arbi ahun Paerai men, 
36o Zoba ahun Natan amloho Yigal men, Gad ahun Bani men, 
37Amon ahun Zelek men, o Beerot ahun Naharai hiyap Zeruya amloho Yoab 
asehen seneg latfahon ino men, 
38o Yetri inap Ira men Gareb men, 

39Het ahun Uria men arimano obog toho Daud otsi enembong se roho 
turukon eneg teng misigmen nubam hilag hinahan 30 welatfag. 

2 Samuel 24 

Dauren umalikisi Israel inap winag isibag ane 
(1Taw 21:1-17) 

1Welatfagma NINIKNI Allahn Israel inap fahet nin eke olok haruk lit Dauren 
umalikisi asengsengap enebuhuwen indi kahalmin pibareg at ubam ele uruk 
lit, ”Israel inap men Yehuda inap men winag isa lamihin,” ibag. 
2Ibagma Dauren Yoab men otsi sehen senehon milal eneptukon at iraham 
welatfahon men hiyag isaruk lit, ”Israel inap enebe nowen wereg ulug an 
noluk aruhuwen it ununggul unuk obog toho winag isil laruk lit o Dan famen 
tulug o Bersyeba lahup,” ulug hiyag isibag. 
3Hiyag isibagma Yoaben hebeloho ap suwon hiyag utuk lit, ”HIKNI Allahn 
Israel inap anggolo werehon arimano nin sebe roho anggolowap enebuhumu 
enebe winag isa fug toho welamuhubon hat nikni ap suwon hilen yet isahun 
ulug sembahyang uruk lahi. Nungge fahet it enebe nowen wereg ulug noluk 
teg lale peruk lahen?” ulug hiyag itfag. 
4Ari ulug hiyag itfag angge famen ap suwon inowen winag isa lalihip ibag 
ane ino imbisibag fugmu Yoab men otsi sehen senehon onowesi menen Israel 
inap winag isil lahuk ulug wilip atfag. 
5Wilip atfareg Yoab otsi men ik Yordan paloho nindig atlug laruk lit o Aroer 
men o pumbuk ik Arnon tonggo pulmu werehon famen tulug o Gad men 
Yaezer men fil lahibag. 
6Lahibareg o Gilead kinang keyen o Kades o Het inap enengginangma lalug 
o Dan keyen Sidon horogma libag. 
7Libareg o Tirus elehet yaron walinggoho oho keyen Hewi inap men Kanaan 
inap inibam pumbuk ke ap obog toho enebe winag isil laruk lit o Bersyeba 
Yehuda kinangma ik ambut fil wambibag. 

8Ari roho Israel kinang obog toho walinggoho larukmen eneg pikalem 
sohowen, hup likin fumahen atfagma suhuloho o Yerusalem kik watfag. 
9Watfareg Yoab inowen Israel inap enebe winag isil libahon fahet ap suwon 
Daud hiyag itfag. Hiyag itfag ane ari Israel inap sehen senehon teng-teng 
angge 800.000 men Yehuda inap teng-teng angge 500.000 men winag isil 
libahon fahet ap suwon hiyag itfag. 
10Hiyag itfagma Dauren Israel inap enebe winag isibag ane fahet wenggel 
haruk lit indi pong-pong angge tirikim NINIKNI Allah ubam ele uruk lit, 
”Anden siyag ane hum toho tirikik. Ketiya an nindimuwen wenggeluk fug 
angge tirikikon ino Hat NIKNI Allahn elehap timihin,” ibag. 
11Ari ibareg likiyamon Daud in atukmu NINIKNI Allahn Daud 
amingmingangge fulu ane yet halug ap hiyag isaruk ahun Gad fam ele uruk 
lit, 
12”Daud hiyag irik lamihinon tu: NINIKNI Allahn ele hiyag hutukon holeg 
lamin! Alem angginon hinahan hiyag hitminmu misig tu nubam timihin ulug 
hiyag nitmihin ik lamihin,” ibag. 
13Ibag ane ari hikit toho Gad ino Daud ambeg libareg hiyag utuk lit, ”Hat 
hangginangma suburu obok toho weregman eneg mo hinahan lahu ano, ap 
seliyonen huwabul ulug mug haplug larukmu hakolen larukmen eneg 
pikalem hinahan lahu ano, humalikisi ouk alem suwonen war atukmen eneg 
hup hinahan aruhu ano? Ketiya fano wenggel hamihinteg alem tu nubam 
aruhu ulug hiyag nitmihin ane an mon nabehek ahun hiyag irik lamin,” ulug 
hiyag itfag. 
14Hiyag itfagma Dauren Gad fam ele uruk lit, ”An nakol anggolo haruk 
lahi. NINIKNI Allahn indi nisaruk lit werehen At inggikmu eneg amuhuk, ap 
ininggikmu amuhuk fug,” ibag. 
15Ari ibag li itano NINIKNI Allahn ouk alem suwon monde fik watfagma likiya 
ak tibareg Israel inap o Dan famen tulug o Bersyeba fam unusil larukmen 

eneg Allahn ibag li imbisibagma Israel inap teng-teng angge 70.000 war 
atfag. 
16War atfagma Allah ot malaikat ekeyen Yerusalem inap unusimin ulug 
inggik leho lit weregma NINIKNI Allahn yet hibareg, ”Yihi, Yerusalem aru 
siyag am nowen!” ulug malaikat ino fam ele uruk lit, ”Imbisin! Hinggik imbik 
wambin!” ibag. Ari ibagma itano malaikat ino o Yebus ahun Arauna inowen 
roti anggen waruk ambeg iraham unduhuk latfag. 
17Malaikat inowen ap unusimin ulug turukmu Dauren yet 
hibareg NINIKNI Allah fam ele uruk lit, ”Nambohom Israel inap aruman siyag 
ane turusa fug. An namuwen eneg siyag ane anggolo tirikik. Ari fahet Hat 
hinggiken an numalikisi men eneg nunusimihin,” ibag. 

Hubu lahaptuk ambeg o Yerusalem horogma helep sengget watfag ane 
(1Taw 21:18–22:1) 

18Ari tibag sambil ino hun Gad ino Daud ambeg watfareg ubam ele uruk lit, 
”NINIKNI Allah olohotma hubu lahaptukon fahet o Yebus ahun Arauna 
inowen roti anggen waruk ambeg helep sengget warik lahamihin,” ulug 
hiyag itfag. 
19NINIKNI Allahn ibag ane ino Gad inowen Daud hiyag itfagma Daud ino 
lahibag. 
20Laharukmu hun Araunan yet harukmen ap suwon otsi men ambeg 
waharukmu yet isibareg Daud olohotma lalug orohole han kinangma sahung 
atfag. 
21Samaleg lit Arauna inowen Daud fam, ”Nikni, hat ap suwon, nungge fahet 
an hamingmingangge nambeg wahen?” ulug kapal hibagma Daud inowen 
hebeloho hiyag utuk lit, ”Ouk alem suwonen Israel ninap nunusurukon ino 
eleg aruhu ulug NINIKNI Allah fahet hubu lahaptuk ambeg eke wiruhuk 
perikikteg roti anggen waruk ambeg tu ayeg waroho og nitmihinen hambeg 
lahik wahi,” ulug hiyag itfag. 
22Hiyag itfagma Arauna inowen Daud fam ele uruk lit, ”Nikni, hat ap suwon, 
kinang aru hilamihinteg Allah og itmin pehen ane roho embemihin. Wam 

sapi aruma men e yaltukon roti anggen waruk angge tu men e wam sapi 
anduhunmu emberukon tu men Allah fahet yalmihinen 
23anden hat ap suwon og hutuk lahi,” ibareg, ”Hat HIKNI Allahn indi hasug 
laruhu,” ibag. 
24Ibagma ap suwon inowen Arauna fam ele uruk lit, ”Ayeg wabuk fug angge 
kinang aru hilaminteg NIKNI Allah fahet hubu lahaptuk laruhuk fug pihireg 
haren hiyag nitmihin ane hikit toho onggo palminteg eneg kinang aru anden 
tohon atmisi,” ulug hiyag itfag. Hiyag itfag ane hikit toho Dauren roti anggen 
waruk ambeg ino men wam sapi men onggo uang perak teng piren 50 Arauna 
og itfag. 
25Og itfareg kinang ino fam helep sengget watfareg NINIKNI Allah wel timin 
ulug wam eke yalfareg eke Allah olohotman nul ulug esetuk lit umalikisi 
Israel inap fahet NINIKNI Allah fam sembahyang ibagma Allahn hol hibareg 
ouk alem suwon Israel inap unusuruk latfahon ino elehap tibag. 

1 Raja-Raja 

1 Raja-Raja 1 

Daud sabal atfareg welatfag ane 

1Ap suwon raja Daud ino sabal atfareg wereg lit sum fam ahap hililip toho 
welatfag angge famen sun eneg turuk latfag. 
2Ari roho turukmu otsiyen at ubam enele uruk lit, ”Ninikni hat ap suwon, 
hiyap tuhumon eke hat men wereg lit let haptuk laruhuwon yami numuhup 
ulug hiyag nisamihin. Hiyap ino men sebe roho nohoruk lamuhupmu hahap 
inahan aruhu,” ulug hiyag itfag. 
3Ari ulug hiyag itfagma o Israel pumbuk obog toho hiyap tuhumon wereg 
ano ulug yami ril laruk latfareg hiyap tuhumon misig unuk Abisag o Sunem 
hiyap hiyahibareg Daud ambeg walug watfag. 
4Hiyap hiyahibahon orohole fano anggolowon ino Daud amingmingangge 
wereg lit let turuk latfag angge famen ahun uhe hag toho welatfag fug. 

Hun Adonia inowen an ap suwon aruhuk uruk latfag ane 

5 Weregman Daud uhe Hagit amloho Adonia inowen ele uruk lit, ”An ap 
suwon aruhuk,” ulug inggarehen palimuwap taruk latfag. Palimuwap taruk 
lit kereta wam kudan lisoho walug laruk angge wibareg ap teng piren 50 at 
alukema larukon og enepfag. 
6Adonia ino ebe totman ikniyen at ubam ele uruk lit, ”Nungge fahet hubabut 
ti roho turuk lahen?” ulug komo ruk fug angge weregman eneg welatfag. At 
ebe fanowon Absalom ombolimon welatfag. 
7Adonia an ap suwon welaruhuk peruk latfag ane fahet hiyap Zeruya amloho 
Yoab men, Allah amingmingangge imam Abyatar men enele sahaltuk 
latfareg Adonia ibil atuk lit ineyap turuk latfag angge famen 
8imam Zadok men, Yoyada amloho Benaya men, Allah wene hiyag isaruk 
ahun nabi Natan men, Simei oho, Rei oho, Daud iraham welatfag inap sehen 
senehon arimano obog toho Adonia ibil atfag fug. 

9Ibil atfag fugmu Adonia inowen at otsi Daud umalikisi obog toho men 
Yehuda inap men Daud let turukon arimano obog toho wol enepfareg ik En-
Rogel elerukmu libareg helep unuk Pisanggo iraham wam domba sapi men, 
wam umalik sei werehon men anggolo Allah olohotma waroho esetuk latfag. 
10Esetfag sambil ino ot Salomo men nabi Natan men Benaya men Daud 
iraham welatfahon sehen senehon men wol enepfag fug. 

Salomo ap suwon lahapfag ane 

11 Weregman Natan ino Salomo isinga Batsyeba ambeg libareg hiyag utuk 
lit, ”Ninikni Daud apelegma uhe Hagit amloho Adonia ap suwon ahayon hat 
te holehen fug? 
12Ari fahet hat men hamloho Salomo men honoluk welamuhuben komo 
hapminon holeg lamin: 
13Daud ambeg lamihinteg at ubam hiyag itmihin ane tu, ’Nikni ap suwon, 
haren an hat hamingmingangge nubam Allah unuk fam hele uruk lit, ’We tik 
tem toho hamloho Salomo an nubalmangge ap suwon aruhu,’ ulug sali 
nubam emberikin fug? Nungge fahet ketiya Adonia ap suwon aha?’ ulug 
hiyag irik lamihin. 
14Haren hele ap suwon fam urukmu itano an oho hombolim watminteg hat 
hele imihin ane let toho hiyag umul,” ulug hiyag itfag. 
15Hiyag itfagma Batsyeba ino libareg Daud nohoruk ambeg kibag. Itano li 
Daud mondabi sabal angge weregma o Sunem hiyap tuhumon Abisag inowen 
let turuk latfag. 
16Batsyeba ino kibareg elenggen fam hur atfareg Daud hi ribagma ap suwon 
inowen, ”Hat nungge fahet wahen?” ulug kapal hibagma 
17Batsyeba inowen, ”Nikni ap suwon, haren HIKNI Allah unuk fam an hat 
hamingmingangge nubam hele uruk lit, ’Hamloho Salomo an nubalmangge 
ap suwon aruhu,’ ulug sali nubam emberikin. 
18Ari irikin angge famen ketiya hat hapelegma hamloho Adonia ino ap suwon 
ahayon fahet hat holuk toho welamin! 

19Adonia inowen hat humalikisi obog toho men imam Abyatar men sehen 
senehon onowe Yoab ino men wol enebehekteg wam domba sapi men, wam 
umalik sei werehon men anggolo Allah olohotma waroho eserehek. Ari roho 
esetuk lit hamloho Salomo eneg wol tehek fug. 
20Nikni, haren ap tu an nubalmangge ap suwon welaruhu ulug hiyag 
isamihinon fahet Israel inap obog tohowen hat nangno haptuk. 
21Hat ap suwonen seleg toho hiyag nisa fug angge war aruhunmu itano iren 
nungge fahet Salomo ap suwon welaruhuk peruk ulug an men namloho 
Salomo men nunusuhup tohon!” ulug hiyag itfag. 
22Batsyeba inowen ari ulug Daud hiyag utukmu Natan ino watfag. 
23Watfagma aben Daud hiyag utuk lit, ”Natan ino waha,” ibagma Natan ino 
kibareg orohole han kinangma samaleg lit Daud hi ribareg 
24ele uruk lit, ”Nikni ap suwon, haren we tem toho namloho Adonia ino an 
nubalmangge ap suwon aruhu irikin ano? 
25O yoho re Adonia inowen hat humalikisi obog toho men sehen senehon 
onowesi men imam Abyatar men wol enebehekteg wam domba sapi men 
wam umalik sei werehon men anggolo Allah olohotma waroho eserehekma 
Adonia menen naruk lit enele ine roho, ’Adonia, hat ap suwon, hine roho 
welaruhun,’ ulug hi ruruk. 
26We an hat hamingmingangge welahiyon aru men imam Zadok men Benaya 
men hamloho Salomo men nit eneg wol nenebehek fug. 
27Ap tu an nubalmangge ap suwon aruhu ulug nit hat hamingmingangge 
welaheyon fag toho hiyag nisa fug angge we Adonia eneg hirako hiyag itikin 
ane hikit toho tehek ano?” ulug hiyag itfag. 
28Ari ulug hiyag itfagma Daud inowen, ”Batsyeba wol tiyek,” ibagma 
Batsyeba nin ambeg kibareg Daud olohotma unduhukmu 
29Daud inowen at ubam ele uruk lit, ”NINIKNI Allah oluk werehon inowen 
angginon nubam weregma windat naptisi ahun olohotman nele uruk lahi. 

30Israel ninap NINIKNI Allahn holeg lit weregma hat hubam nele uruk lit, 
’Hamloho Salomo an nubalmangge ap suwon aruhu,’ ulug sali hubam 
emberikikon ino hikit toho o yoho aru fam timin,” ulug hiyag itfag. 
31Ari ibagma Batsyeba ino elenggen fam hur atfareg ap suwon hi ruruk lit, 
”Nikni Daud, hat ap suwon mondabi holuk eneg welaruhun!” ulug wel tibag. 
32Wel tibagma Daud inowen, ”Zadok men Natan men Benaya men wol enebik 
aliyek!” ulug otsi mon enepfag. Mon enepfagma wol enepfahon arimano 
watfareg Daud ambeg kibagma 
33Daud inowen it unubam ele uruk lit, ”An namingmingangge hondog 
eneplug lalihipteg namloho Salomo ino wam kuda anden tohon palimu 
heriye fik lahalihipteg ik Gihon elerukmu hondoholug lalihip. 
34Hondoholug lalihipteg imam Zadok men nabi Natan menen Israel inap fet 
enesug laruhun ulug Salomo ap suwon lahaplihip. Lahaplihipteg waruk tung-
tang isaruk lit henele hi roho, ’Ap suwon Salomo hine roho, hine roho 
welaruhun,’ ilihip. 
35Ari roho tilihipteg Salomo men suhuloho watlihip. Watlihipmu Salomo an 
nambeg kik watmisireg nubalma hur arik lahamisi. At an nubalmangge ap 
suwon atmisi uruk lahi. Israel inap men Yehuda inap men inikni welaruhu,” 
ulug hiyag isibag. 
36Ibag ane ari hol hibareg Benaya inowen Daud fam ele uruk lit, ”We tik tem 
toho ehen! Ehenon ari hat HIKNI Allahn ineyap timisi. 
37Aren hat ap suwon let haptuk latisi hag toho Salomo oho let turuk laruhu. 
Hat Daud nikniyen ap fet enesug latikin ane we apma regma Salomo inowen 
ap fet enesug laruhuwon palimu reg laruhu,” ibag. 
38Ari ibareg Zadok men Natan men Benaya men ap suwon iraham welatfahon 
sehen senehon arimano inim libareg Salomo wam kuda Dauren tohon palimu 
imbik lahibareg hondoholug ik Gihon elerukmu libag. 
39Libareg imam Zadok inowen kubag undama ahaluwe amben fanowon 
hinanggoho forohowon o sabo Allah fahet wirihon elman wilibig watfahon 

ino oko wibareg Salomo ap suwon welaruhu ulug unggulmu hilili fibag. Hilili 
fibagma waruk ele tung-tang isarukmu ap obog tohowen enele hi roho uruk 
lit, ”Ap suwon Salomo hine roho welaruhun,” uruk latfag. 
40Ari ibareg ap obog toho suhuloho lul ulug Salomo ombolim laruk lit 
pinggong fam sini yunggultil enehiyeg anggolo roho larukmu eneleyen 
kinang yuk-yuk angge turuk latfag. 
41Adonia men aren wol enepfahon arimano menen suburu nibareg itano aben 
enele hum toho irikim hol isibag. Hun Yoaben oho hol isarukmen waruk 
tung-tang isarukon ino hol hibareg, ”O pumbuk ari nungge fahet enele hum 
toho uruk?” ibag. 
42Yoab inowen ele urukmu itano imam Abyatar amloho Yonatan watfagma 
Adonia inowen at ubam ele uruk lit, ”Kik ma, hat hambong se roho turuk 
hahun angge re hele fanowon walug wahen peruk lahi,” ibag. 
43Ari ibagma Yonatan inowen, ”Eleg, ninikni Daud inowen amloho Salomo 
ap suwon lahabehek. 
44Aren Zadok men Natan men Benaya men sehen senehon at iraham werehon 
arimano men unubam hiyag esehekma Salomo hondoholug lul ulug wam 
kuda Dauren tohon palimu imbik lahabehesareg 
45ik Gihon elerukmu lahasa. Lahasareg Zadok men Natan menen Salomo ap 
suwon lahabehesa. Lahabeheson fahet enehiyeg toho yunggultil waharukmu 
ap o pumbuk ino famonen oho enele anggolo uruk lahasa. Enele hum toho 
urukmu hol esehebon ari alem ari roho turuk lit uruk lahasa. 
46Ketiya Salomo ap suwon ahama 
47Daud amingmingangge arimano Daud ambeg lahasareg at hi ruruk lit, ’Hat 
hunuk apma regma Salomo unuk Allahn suwap turuk laruhu. Haren ap fet 
enesug latikin ane apma regma Salomo inowen ap fet enesug laruhuwon 
Allahn palimuwap tuhu,’ ulug hi rehesa. Ap suwon Daud inowen oho 
nohoruk ambehen elenggen fam hur ahareg 

48ele uruk lit, ’Israel ninap NINIKNI Allah inowen o yoho aru an nubalmangge 
ap suwon eke lahabehekon ino nilen hihireg Allah wel turuk lahi,’ ehek,” 
ulug Yonatan inowen Adonia hiyag itfag. 
49Hiyag itfag ane ari Adonia inowen wol enepfahon arimano obog tohowen 
hol hibareg yuk lagmag ibareg in atlug ke wal taneg enemu-enemu libag. 
50Libagma Adonia ino Salomo fahet akolen o sabo Allah fahet wirig ibam ino 
libareg an nuwabuhup tohon ulug hubu lahaptuk ambeg wog atog senerik 
libag. 
51Libagma ap winonen Salomo hiyag utuk lit, ”Adonia ino hat ap suwon 
Salomo fahet akolen hubu lahaptuk ambeg wog atog seneg lit, ’Salomo 
inowen Allah unuk fam an at amingmingangge nubahet waruhuk fug uk 
fugmu an tuman wilip aruhuk fug,’ ehek,” ulug hiyag itfag. 
52Hiyag itfagma Salomo inowen ele uruk lit, ”Aren fano ane eneg tuhu halug 
oruk misig oho kong toho kinangma wambuhu fug. Aren olok ane indimu 
wenggel harukmu yet hahuk halug pinggi ware fusuhuk,” ibag. 
53Ari ibareg ap suwon Salomo inowen amingmingangge mon enepfagma 
Adonia ino hubu lahaptuk ambeg weregma hondohik libag. Hondohik 
libagma watfareg Adonia ino Salomo olohotma elenggen fam hur atfareg 
nikni ulug hi ribagma Salomo inowen, ”Hibam lamihin,” ulug hiyag itfag. 

1 Raja-Raja 2 

Daud war atukon horog teg lit amloho Salomo komo ribag ane 

1Daud war atukon horog teg li amloho Salomo fam komo ruruk lit, 
2”An hikni ap kinangmon obog toho laruk abunggalem lahuk angge re hat 
hindi wirik toho wereg lit aben tuk teg ane eneg turuk laruhun. 
3HIKNI Allahn hiyag huruhu ane eneg hine roho seneg laruhun. Aren alem 
ekeyon-ekeyon fahet Musa hiyag itfagma haharoho imbibahon obog toho 
hikit toho turuk laruhun. Allahn peruk ane roho turuk laruhun halug o kema-

kema laruk laruhun ambeg arimanowen haren tuhun ane obog toho fano 
teko laruk laruhu. 
4NINIKNI Allah ele eneg holtuk laruhunmu Aren an nubam sali imbibahon ino 
hikit toho teko lahu. Aren an hiyag nutuk lit, ’Hat humalikisi An nolohotma 
inindi wirik toho wereg lit Anden hiyag isahuk ane hikit toho enehime men 
enebe obog tohowen turuk lamuhup halug iren Israel inap fet enesugmen 
eneg welamuhup,’ ulug sali imbibahon ino hikir aruhu. 
5 Alem eke werehon tu: Hiyap Zeruya amloho Yoab inowen Israel inap sehen 
senehon onowesi piren hun Ner amloho Abner men hun Yeter amloho Amasa 
men unusuruk lit an nindi siyahap naptisiyon hat holuk. Iren tog elman ap 
unusuruson fahet hebeloho unusimin ulug tog abuk fug li unusirisi. Alem 
unubam elegman enemep hilil isarisimu asum obog toho fene enemep are 
atisi. 
6Hun Yoab hubulu wilip atisiyon ino indi yuwag toho wereg lit war aruhu 
rohon haren fano puhun ane hikit toho ubam turuk laruhun. 
7 O Gilead ahun Barzilai umalikisi hindi enesug lit let eneptuk laruhun. Howe 
Absalom fahet nakolen larikikmu iren an let nabul ulug an nolohotma 
waharusama hat men suburu ambiyeg naruk lahebon arimano sehelimu 
welamag. 
8 Hun Gera amloho o Bahurim ahun unggul unuk Benyamin ino unuk te 
Simei fahet oho anden hiyag hitmin. An o Mahanaim larukmen hun Simei 
inowen ele olok toho huluwap nabil larisireg nin an fobik suhuloho 
waharukmu hun Simei ino ik Yordan ayegma nolohotma waharisimu 
anden NINIKNI Allah olohotman fag toho hiyag utuk lit, ’Hat huwaruhuk fug,’ 
ulug hiyag itikik angge famen 
9ketiya alem angginon ubam umbuhup. Hat te hindi anggat teg hahun 
welahenma at ubam tuk teg ane hat holuk. Hubulu wilip atisi ahun ino pinggi 
ware fusuhunmu mep tep-tep wambuhu,” ulug Daud inowen Salomo hiyag 
itfag. 

10Hiyag itfareg Daud ino war atfagma o unuk Daud Ibam kinangma salfag. 
11 Daud inowen Israel inap fet enesug lit o Hebron mo sabiren welatfareg o 
Yerusalem mo teng misigmen nubam hilag falfaliken 33 welatfag, mangno 
roho mo teng misigmen nubam hilag nuwalen 40 atfag. 
12Daud ubalma amloho Salomo ap suwon lahapfagma ap ine roho sen 
enesugmu inindi yuwag toho welatfag. 

Salomo ap suwon lahibareg turuk latfag ane 

13-14Misihim sambil he Hagit amloho Adonia hun Salomo isinga Batsyeba 
ambeg libagma Batsyeba inowen, ”Hat fano ane imin ulug wahen?” ulug 
kapal hibagma Adonia inowen, ”Fano ane hiyag hitminen wahi,” ibagma 
hiyap inowen, ”Hiyag nimin,” ibag. 
15Ibagma Adonia inowen ele uruk lit, ”An ap suwon raja lahaleyon hat holuk. 
Adonia ino nit nonowe suwon welaruhu ulug Israel inap obog toho inindimu 
wenggel haruk latusa angge famen NINIKNI Allahn perisi ane hikit toho an 
not Salomo ino ap suwon laharisi. 
16Laharisimu ketiya we alem misig fahet heng timin. Heng iminon fahet an 
hambolmayap nabuk fug,” ibagma Batsyeba inowen, ”Hele imihin,” ibag. 
17Ibagma Adonia inowen, ”O Sunem hiyap Abisag ino anden hilahuken ap 
suwon Salomo inowen hiyag numag ulug haren hiyag irik lamihin ulug heng 
haptuk lahi. Hiyag irik lamihinmu aren hat ambolmayap hapmisi fug,” ibag. 
18Ibagma Batsyeba inowen, ”Fano, haren ehenon ap suwon hiyag irik lamin,” 
ibag. 
19Ari ibareg Batsyeba ino Adonia fahet namloho Salomo men nenele ulug 
ambeg libagma ap suwon ino in atug at olohotma libareg orohole han 
kinangma sahung atfag. Sahung atfareg nin in atug ap suwon hur atuk ambeg 
hur arik libareg an nisinga fahet hur atuk ambeg fanowon eke imbik maniyek 
ulug otsi hiyag isibagma at inggik pikit fil imbibagma Batsyeba ino hur arik 
lahibag. 

20Lahibareg hiyap inowen amloho fam ele uruk lit, ”We alem toron misig 
fahet heng habik wahi. Heng hapminmu an hambolmayap nabuk fug,” 
ibagma ap suwon inowen, ”Nisinga, hele imihin, anden hat nambolmayap 
hapmin fug,” ibag. 
21Ibagma Batsyeba inowen, ”O Sunem hiyap Abisag ino howe Adonia inowen 
hilahuwen hiyag itmihin,” ibag. 
22Ari ibagma Salomo inowen isinga fam, ”Nungge fahet Adonia inowen 
Abisag ino hilahu ane fahet heng nabik wahen? Adonia ino an nubalmangge 
ap suwon lahaku ulug heng naplen. Abisag hilahuk perukon ino men ap 
suwon lahakuk perukon men ambi reg. Adonia ino an nowe wereg angge re 
an not ubalma ap suwon lahale peruk ane indimu wereg lit teg. Allah 
amingmingangge imam Abyatar men ap sehen senehon onowe Yoab ino men 
at ibil am teg,” ibareg, 
23”NINIKNI Allahn holegma anden nele tem toho iminon tu: Adonia inowen 
heng nabehek ane ari fahet ware fesemin fug halug Allahn alem angginon 
nubam umbuhu. 
24NINIKNI Allahn an nikni Daud ubalma ap suwon lahakun ulug lahap naptisi. 
Aren sali emberuk lit hat humalikisi men Israel inap onowesi weregman eneg 
welamuhup irisiyon ino hikit toho nubam tirisi. Ari tirisimu At oluk werehon 
olohotman iminon tu: O yoho eneg Adonia ino war atmisi,” ibag. 
25Ibareg Salomo inowen Yoyada amloho Benaya fam Adonia ware fisik 
lamihin ulug hiyag itfagma libareg Adonia ino ware fisibag. 
26 Ware fisibagma Salomo inowen imam Abyatar fam ele uruk lit, ”Anden 
har oho huwatle angge famen an nikni Daud oluk weregma haren peti elma 
Wene Numen hahatfahon kilabeg angge foroho lit nikni asengseng toho 
weregma hat iraham welatikinon fahet o yoho huwatmin fug. Huwatmin 
fugmu hat hibam o Anatot lamihinteg welaruhun,” ulug hiyag itfag. 
27Ari hiyag utuk lit Salomo inowen Abyatar nin fobik NINIKNI Allah 
amingmingangge imam welaruhu fug ulug imbisibag. Imbisibag ane 

ari NINIKNI Allahn o Silowen imam Eli umalikisi men unubahet ibag ane hikir 
atfag. 
28Salomo inowen tibag ane fahet hun Yoab inowen hol hibag. Yoab ino atam 
Absalom ibil am fug angge Adonia ibil atfag. At ibil atfareg hol harukmen 
Salomoen Adonia ware fesehek urukmu hol hibareg akolen o sabo 
fanowon NINIKNI Allah men Ambi Atuk Ambeg ino libareg Salomo inowen 
nuwaruhu rohon ulug hubu lahaptuk angge nganog teg ambeg senerik kibag. 
29Senerik kibag ane ino fahet aben Salomo hiyag itfagma Salomo inowen 
Benaya hiyag utuk lit, ”Ware fisik lamihin,” ibag. 
30Ibagma Benaya o sabo fanowon fam kik libareg Yoab fam, ”Ap suwonen o 
inowen wilip amag ehekon hikit toho wilip amin!” ibagma Yoab inowen, ”An 
tiyan war atminen wilip atmin fug,” ulug hiyag itfag. Hiyag itfagma Benaya 
ino suhuloho ap suwon ambeg libareg Yoaben ibag ane fahet hiyag itfag. 
31Hiyag itfagma ap suwon inowen Benaya fam ele uruk lit, ”At inggarehen 
ehekon hikit toho ware fesemihinteg kinang habuloho salmihin. Ari 
timihinon ariyen Yoaben ap siyag ane turuk elehon unusirisi ane fahet alem 
an men nikni umalikisi men nunubam aruhu fug. 
32An nikni Daud apeleg toho weregma Yoaben ap piren unusirisi ane 
fahet NINIKNI Allahn alem angginon at ubam eneg embemisi. Ap piren itano 
Israel inap sehen senehon onowe Abner men Yehuda inap sehen senehon 
onowe Amasa men inindi wirik toho wereg lit fano ane eneg turuk latuson 
men Yoab ubabut men wirim teg latisi fug angge famen Yoab inowen 
unusirisi. 
33It unubabut fanowon unusuruk lit Yoab inowen alem angginon ubamap 
tarisimu at umalikisi men mondabi unubam amag! Daud umalikisi Israel inap 
onowesi roho welamuhubon arimano NINIKNI Allahn fet enesugmen eneg 
mondabi inindi yuwag toho welamuhup,” ibag. 

34Ibagma Benaya libareg Yoab ware fisibag. Ware fisibareg Yoab wareg 
angge walug ibam o Betlehem horogma libareg anggenma kinang habuloho 
sale fisibag. 
35Ari tibagma ap suwon Salomo inowen hun Benaya ino Yoab ubalma sehen 
senehon onowe welaruhun ulug lahapfareg hun Zadok ino Abyatar ubalma 
imam unduhuk fibag. 
36Unduhuk fibareg ap suwon inowen hun Simei ino wol tibareg at ubam ele 
uruk lit, ”O Yerusalem tuwen o eke wit tahunteg kema-kema la fug angge o 
Yerusalem eneg welaruhun. 
37Hat hibamen wilip atug ik Kidron paloho nindig aruhun halug o ino sambil 
eneg war aruhun angge re holuk toho welaruhun! Haren siyag ane tirikinon 
ariyen alem angginon hubamap taruk lit war aruhun,” ulug hiyag itfag. 
38Hiyag itfagma Simei inowen ap suwon fam, ”Fano, nikni hat ap suwon, 
haren ehenon hikit toho an hat hamingminganggeyen turuk laruhuk,” ulug 
hiyag itfareg Simei ino ibam wit talug o Yerusalem welatfag. 
39O Yerusalem weregman eneg mo ilig am wirig am turukmu hinahan 
atfagma Simei amingmingangge piren inirimen inikni embeselug hirag-hirag 
o Gat inap onowe suwon Akhis hun Maakha amloho ambeg libag. Libagma 
aben Simei fam, ”Hamingmingangge piren itano o Gat wereg,” ulug hiyag 
itfag. 
40Hiyag itfagma hun Simei ino ambohom keledai fam hur arik lahalug ap 
suwon Akhis ambeg o Gat libareg amingmingangge piren itano hondog 
eneplug suhuloho o Yerusalem watfag. 
41Watfagma aben ap suwon Salomo fam, ”Simei ino o Yerusalem embeselug 
o Gat larisireg suhuloho ibam waharisi,” ulug hiyag itfag. 
42Hiyag itfagma Salomo inowen Simei wol tibareg at ubam ele uruk lit, 
”Anden hat hiyag hutuk lit, ’NINIKNI Allahn holegma hele tem toho imihinon 
tu: O kema-kema lamin ulug o Yerusalemen wilip aruhuk fug imihin,’ ulug 
hiyag hitikik ane hikit toho irikin. Irikinmu anden, ’O Yerusalemen wilip 

aruhun sambil eneg war aruhunon holuk toho!’ irikik. Irikikmu haren fano 
ehen ane hikit toho turuk laruhuk irikin. 
43Ari halug nungge fahet NINIKNI Allah olohotman irikinon hikit toho tuk fug 
angge anden hiyag hitikikon sobir isarikin?” ibareg, 
44”Haren an nikni Daud fam mun ane man ane siyahon tirikin ane fahet hat 
hindimu holuk toho welahen. Ketiya haren siyag ane tirikinon 
fahet NINIKNI Allahn ayeg waroho alem angginon hubam embemisi. 
45Embemisi angge famen NINIKNI Allahn an fet nasugmen eneg Dauren 
ondohowonen endebuhubon arimano mondabi Israel inap onowesi 
welamuhup,” ibag. 
46Ari ibareg ap suwon Salomo inowen hun Benaya fam, ”Simei aru ware 
fesemihin,” ulug hiyag itfagma Benaya inowen Simei hondoholug wilip 
atfareg ware fisibag. Ari obog toho tibagma aben ap suwon ele ying tuk fug 
angge weregma Salomo inowen Israel kinang inggik ine roho seneg latfag. 

1 Raja-Raja 3 

Salomo inowen nindi anggarap nabuhun ulug sembahyang ibag ane 
(2Taw 1:3-12) 

1Ap suwon Salomo inowen Mesir inap onowe suwon ahaloho hilibareg 
iyamal atfag. Salomo inowen inggareg ibam men Allah ibam men elehet o 
Yerusalem walinggoho wahuk pibahon arimano uwanma hiyap ino o 
pumbuk unuk Daud Ibam hondoko imbik watfag. 
2Imbik watfag li Israel inap arimanowen Allah unuk wel turuk ibam wirig 
elegma saplangge punu keyen Allah fahet wam waroho hubu lahaptuk latfag. 
3Salomo inowen NINIKNI Allah fahet indi haruk lit ikni Dauren hiyag itfag 
ane hikit toho turuk latfag angge famen aren oho saplangge punu keyen wam 
waroho hubu lahaptuk latfag. 
4O Gibeon hubu lahaptuk ambeg humon weregma ap suwon Salomo inowen 
hundig-hundig Allah fahet wam teng-teng angge waroho hubu lahabik laruk 

latfag. Misihim sambil Salomo inowen Allah fahet hubu lahabuhuk ulug o 
Gibeon libareg 
5hubanggo nohoruk lit nei og harukmen NINIKNI Allah ambeg waharukmu 
yet hibag. Yet harukmen Allahn ele hiyag utuk lit, ”Og nitmisi peruk lahenon 
ari haren heng napmihinmu Anden og hitmin,” ibag. 
6Ari ibagma Salomo inowen ele uruk lit, ”An nikni Daud hamingmingangge 
ino Hat holohotma indi wirik toho wereg lit pikit ane eneg turuk latisimu 
Haren hindi haruk lit anggoloenam let turuk latikin. Haren hinggik kobog 
isa fug angge hindi harukmen eneg wereg lit, ’Hat hamloho misig 
hubalmangge welaruhu,’ ulug hiyag itikinon ino ketiya at ubalma ap suwon 
an welahi. 
7Allah NIKNI, an nebe kabini reg lit nindi anggat teg eleg angge famen Haren 
nikni Daud ubalma an ap suwon lahap naptikin. 
8Lahap naptikinmu an tu Hat humalikisi mumal eneptikinon anggolo winag 
isa fug toho werehon enesehelimu welahi. 
9Ari fahet Hat humalikisi unubam alem weregma fanowon tu, siyahon tu 
ulug nindi anggat toho wereg lit mun ane man ane haloho emberuk 
laruhuken nindi wirikap napmihin. Nindi wirikap napmihin fug halug Hat 
humalikisi hum toho werehon aruma anden fet enesug lam fug teg laruhuk,” 
ibag. 
10Salomo inowen ibag ane fahet NINIKNI Allahn fano heng nabehek pibareg 
11Salomo fam ele uruk lit, ”Haren amusun toho wereg lit mun angge man 
angge ninggikmu welalep perukon men, ap seliyon unusuruk ane men fahet 
heng nabuk fug angge alem haloho emberuk laruhuken nindi anggarap 
napmihin ulug heng nabehenma 
12Anden heng nabehenon ari hikit toho og hitmin. Hat hindi anggat toho 
welamag ulug hindi wirikap hapminmu ap winon hat uwanma welatfahon 
men, fobik in amuhubon men misig oho hat hubabut hag toho welamuhup 
fug. 

13Haren heng nabehen fuhon oho Anden sebe roho og huruhukmu hat holuk 
wereg lit mun angge man angge hinggikmu foroho lit palimu welaruhunon 
aben wel haptuk lamuhupmu ap suwon winon eke hat hag toho welamuhup 
fug. 
14Hikni Daud inowen An nele holtuk latfag hag toho haren oho An nawene 
haharoho imbibahon ino hikit toho turuk lit Anden perukon eneg turuk 
laruhun halug Anden hineyap haptukmu amusun toho welaruhun,” ulug 
hiyag itfag. 
15Ari ulug hiyag itfagma Salomo ino in atfareg an nohorukmu nei famen 
hiyag nerehek ulug oluk atfag. Oluk atfareg suhuloho o Yerusalem watfareg 
peti elma Allah Wene Numen haharehon kilabeg angge alukema in arik 
libareg Allahn fanowap nabehek ulug wam waroho hubu lahaptuk lit 
amingmingangge obog toho fahet seni esetfag. 

Salomo inowen alem angginon haloho imbibag ane 

16Misihim sambil hiyap yaying turukon piren ap suwon Salomo ambeg 
kibareg 
17hiyap itano misihen hiyag utuk lit, ”Nikni, an men hiyap aru men ninibam 
misig wereg lit at o ino weregma anden numalik ap angge indag tarikik. 
18Indag tarikikmu hup pirenam welatukukteg o hinahaneg angge hiyap 
aruwen oho umalik indag tarisi. Indag tarukuk li ap winon eke elegma nit 
piren nenemu eneg o ino welatukuk. 
19Indag tarisireg hiyap tuwen hubanggo nohoruk lit hebel atukmen umalik 
ino amig pereloho war aha. 
20War ahama hup humanoho an tu nohorukmen hiyap aru in ahareg an 
numalik nalukeman hilak wahareg at alukema waling taruk lit at umalik 
warehon ino an nalukema yinggi fik waha. 
21Yinggi fik wahama o sakan turukmu numalik ag mon tamin ulug in ahireg 
kim harukmen malik ino wareg laha. Hubet malik ino fuki roho kim 

harukmen an numalik indag tarikikon ino orohole hag laha fug,” ulug 
Salomo hiyag itfag. 
22Hiyag itfagma hiyap eke inowen ele uruk lit, ”Fug, nehe! Hat humalik war 
aha, an numalik aru oluk wereg,” ibagma hiyap ele tam ibahon inowen, ”Fug, 
nehe! Hat humalik war aha, an numalik aru oluk wereg,” ibag. Ari uruk lit 
ap suwon olohotman suwahal uruk latfag. 
23Suwahal urukmu ap suwon inowen ele uruk lit, ”Nangginoho? Ekeyen, 
’Numalik oluk werehon aru, hat humalik warehon ari,’ ehekma ekeyen, ’Fug! 
Hat humalik war aha, an numalik oluk wereg,’ ehek,” ibareg, 
24”Karog og nirik maniyek,” ulug otsi hiyag isibagma karog eke ap suwon 
olohotma imbik watfag. 
25Imbik watfagma ap suwon inowen ele uruk lit, ”Malik oluk werehon aru 
pul ke pilang tilihipteg hiyap eke fimag fil og itlihip, eke fimag fil og itlihip,” 
ulug otsi hiyag isibag. 
26Hiyag isibagma malik oluk welatfahon ino isingan amloho fahet indi 
hibareg ap suwon fam ele uruk lit, ”Nikni, malik aru watlihip fug. Malik aru 
oluk angge hiyap tu og itmihin!” ibag. Ari ibagma hiyap eke inowen hiyag 
utuk lit, ”An namuwen hilamin fug, at amuwen hilamisi fuhen malik aru pul 
ke pilang tilihip!” ibag. 
27Ibagma ap suwon inowen ele uruk lit, ”Malik aru wabuk fug! Hiyap ele tam 
ehekon tu malik aru isinga werehen malik aru oluk angge og itlihip!” ulug 
hiyag isibag. 
28Ap suwonen alem halfag ane ino fahet Israel inap obog tohowen hol 
hibareg ap suwon ino fahet enekol hibag. Allahn Salomo indi anggarap 
turukmu alem ekeyon-ekeyon fano roho hale ferukmu yet haruk latfag. 

1 Raja-Raja 4 

Salomo otsi at let turukon fahet haharoho imbibag ane 

1Salomo inowen Israel inap obog toho fet enesugmu 

2otsi at let turukon ununuk tuma ul: Hun Zadok amloho Azarya ino Allah 
amingmingangge imam onowe welatfag. 
3Hun Sisa umalikisi Elihoref men Ahia men suwesingga hahatuk inap 
welatfag. Ahilud amloho Yosafat ino ap suwon komo rurukon welatfag. 
4Yoyada amloho Benaya ino ap sehen senehon onowe welatfag. Zadok men 
Abyatar men imam welatfag. 
5Natan amloho Azarya ino kinang wal taneg senehon onowe welatfag. Imam 
Zabut hun Natan amloho ino ap suwon are welatfag. 
6Ahisar inowen ap suwon ibam foroho latfag. Hun Abda amloho Adoniram 
inowen ap ininggik lisoho mingming eneptukon sen enesug latfag. 
7Salomo inowen Israel kinang minggiri fibareg kinang wal taneg foroho 
lamuhup ulug ap nisanggowen in enepfag. Ap in enepfahon arimano wal 
tanehen mo ilig am wirig am turukmu pikalem eke fam eke fam ap suwon 
men ibam werehon men eneseher angge walug waharuk latfag. 
8Kinang wal taneg forohowon ununuk tuma ul: Ben-Hur inowen tom Efraim 
foroho latfag. 
9Ben-Deker inowen o pumbuk Makas, Saalbim, Bet-Semes, Elon-Bet-Hanan 
men foroho latfag. 
10Ben-Hesed inowen o pumbuk Arubot men o Sokho men kinang Hefer obog 
toho men foroho latfag. 
11Ben-Abinadab hun Salomo ahaloho Tafat hilibahonen o pumbuk Dor punu 
walinggoho werehon foroho latfag. 
12Ahilud amloho Baana inowen o pumbuk Taanakh men Megido men, o 
pumbuk Bet-Sean o Yizreel ik ambut fil o Sartan horogma kinang walinggoho 
werehon famen tulug o pumbuk Abel-Mehola men Yokmeam men foroho 
latfag. 
13Ben-Geber inowen o Ramot-Gilead men o pumbuk hun Manasye amloho 
Yair inowen ondohowonen ondohowon inibam pumbuk men o Argob kinang 

Basan fam werehon ino men foroho latfag. O pumbuk suwon teng pirenman 
nubam hilag falfaliken 60 foroho latfahon arimano elehet walinggoho ohoma 
tembaga ineyon fam sok kuruk ambeg wirig latfag. 
14Hun Ido amloho Ahinadab inowen o Mahanaim foroho latfag. 
15Ahimaas hun Salomo ahaloho Basmat hilibahonen Naftali inap 
enengginang foroho latfag. 
16Husai amloho Baana inowen Asyer inap enengginang men o Alot men 
foroho latfag. 
17Paruah amloho Yosafat inowen Isakhar inap enengginang foroho latfag. 
18Hun Ela amloho Simei inowen Benyamin inap enengginang foroho latfag. 
19Hun Uri amloho Geber inowen Gilead kinang indam Amori inap onowe 
Sihon men Basan inap onowe Og menen ngi reg latfag ambeg ino foroho 
latfag. Ap ekeyen Yehuda kinang foroho latfag. 
20Hun Salomo weregma Yehuda inap men Israel inap men enebe ik yinggi 
saho ahik ayegma werehon mondeg hag toho wereg lit ik men suburu men 
anggolo naruk lit inindi enehiyeg toho welatfag. 

Salomo inowen ine roho turuk latfag ane 

21 Salomo inowen ik Efrat famen tulug Filistin inap enengginang keyen Mesir 
kinang hili-hilimu o wal taneg ap suwon welatfag ambeg obog toho seneg 
latfag. Salomo oluk weregma ap aren sen enesug latfahon arimanowen ap 
suwonen imbibag ane hikit toho mun angge man angge likiya hupmu walug 
waharuk latfag. 
22Walug waharuk lit Salomo ibam welatfahon menen hup eke fam eke fam 
narukon ulug walug waharuk latfag angge tu: roti anggen sum teng obog 
sehelet obog 10.000 liter men, roti anggen lilibug tohon sum teng-teng angge 
5.000 liter men, 
23wam sapi sei werehon numen men, wam sapi anggenma forohowon likin 
fumahen 20 men, wam domba teng uhan 100 men, wam rusa, kijang, rusa 

dandi men, suwe sei werehon men hup eke fam eke fam narukon ulug walug 
waharuk latfag. 
24Salomo inowen o pumbuk Tifsah ik Efrat hubula filen tulug o Gaza kinang 
obog toho seneg lit ap suwon o wal taneg welatfahon ki enesugmu o pumbuk 
walinggoho werehon men tog abuk fug angge at men mangno roho welatfag. 
25Salomo oluk welatfag li Yehuda inap men Israel inap men inindi yuwag 
toho wereg lit o Dan famen tulug Bersyeba fam ininggareg enengginang fam 
inibam wal taneg wit talug hele anggur men e ara sawe hag ahen men yag 
taruk latfag. 
26 Salomo inowen tog aptukon fahet wam kuda kereta lisoho walug larukon 
teng obog sehelet obog 40.000 foroho lit otsi sehen senehon wam kuda fam 
lahalug larukon teng-teng angge 12.000 fet enesug latfag. 
27Fet enesugmu kinang wal toho foroho latfag inap arimano wal tanehen 
pikalem misig-misig fam inikni Salomo men at men ambiyeg suburu naruk 
latfahon menen likiya hupmu naruk angge walug waharuk lit mun angge 
man angge enesehet teg angge obog toho og isa waharuk latfag. 
28Og isaruk lit it wal taneg hiyag isaruk latfag ane hikit toho wam kuda ap 
lahalug larukon men kereta lisoho walug larukon men fahet oho roti anggen 
men hoholangge men enembeg wal toho walug waharuk latfag. 
29Ari turuk latfagma Allahn Salomo indi anggarap turukmu mun ane man 
ane oluk teg lit alem obog toho fahet indimu fano roho wenggeltuk latfag. 
30At indi anggat tehon men ap yali fil werehon obog toho men Mesir inap 
obog toho men wirim teg latfag fug. 
31Aren alem obog toho wenggeltuk ane men Ezrahi ahun Etan, Mahol 
umalikisi Heman, Kalkol, Darda men ap winon obog tohowen wenggeltuk 
ane men wirim teg latfag fugmu at unuk o pumbuk kema-kema walinggoho 
welatfahon sehelimu su atfag. 

32Salomo inowen fano roho welamuhup ulug komo eneptuk lit alem wal-wal 
werehon il misig-misig kong heheg hiyag isaruk ane teng-teng angge 3.000 
men sini yunggultukon oho teng-teng angge 1.005 men milal enepfag. 
33Milal eneptuk lit e sahi tom Libanon fam werehon men e helep falma wilip 
atukon men e winon eke hag eke hag werehon men, wam mene suwe 
pisanggo ikan men fahet hiyag isaruk latfag. 
34Ari roho Salomo inowen indi anggat toho hiyag isaruk ane fahet ap suwon 
kinang atogman atogma welatfahonen hol hibareg Salomoen milal enebukag 
ulug onotsi mon enepfagma Salomo ambeg laruk latfag. 

1 Raja-Raja 5 

Salomoen Allah ibam wiruhuk ulug obamangge miningguruk latfag ane 
(2Taw 2:1-18) 

1Daud oluk weregma Tirus inap onowe Hiram ino men ininggik ahandip toho 
welatfag. Ari roho wereg lit hun Hiram inowen hol harukmen Salomo Daud 
ubalmangge ap suwon lahaptusa urukon hol hibareg otsi Salomo ambeg 
lalihip ulug mon enepfag. 
2Mon enepfagma Salomo inowen oho otsi Hiram ambeg lalihip ulug mon 
enepfagma libareg Hiram hiyag utuk lit, 
3”Salomo inowen irisi ane tu, ’Ap seliyon o kema-kema werehonen tog abul 
ulug waharuken an nikni Daud inowen tog aptukmen eneg welatisi ane hat 
holuk. At IKNI Allahn ap seliyon arimano unusukag ulug Daud inggikmu 
umbuk fugmu At unuk wel turuk ibam wibuk fug teg latisi. 
4Ketiya an NIKNI Allahn kinang anden seneg lahiyon obog toho fam tog aptuk 
ane elehap tirisimu ap an men seli roho werehon misig oho wereg elegma 
alem siyahon eke inam atuk elehen nindi yuwag toho welahireg 
5alem misig tu fahet hiyag hitmin: NINIKNI Allahn nikni Daud fam sali 
emberuk lit, ’Hat hamloho fobik hat hubalma ap suwon lahabuhuk peruk 
lahiyon inowen An nunuk wel naptuk ibam wiruhu,’ ulug hiyag itisi. Hiyag 
itisiyon ino hikit toho anden wiruhuk ulug wenggeltuk lahi. 

6Ari fahet haren hotsi hiyag isahunmu an fahet tom Libanon fam e sahi 
mubuhup. An namingmingangge misig oho hat humalikisi Sidon inap e 
mutuk ane onoluk teg hag toho onoluk teg elehen iren hat hotsi let 
enebuhupmu haren heng nabuhunon hikit toho hat hotsi onggo og isahuk,’ 
irisi,” ulug hiyag itfag. 
7Salomo inowen heng ibag ane hol hibareg hun Hiram ino ahiyeg haruk lit, 
”O pumbuk suwon Israel inap arimano fet enesug laruhuwen it INIKNI Allahn 
Daud amloho indi anggat tehon ino og itisi ane fahet o yoho Allah wel turuk 
lahi,” ibag. 
8Ibareg Hiram inowen otsi Salomo ambeg lalihip ulug mon enepfagma 
libareg Salomo hiyag utuk lit, ”Hiram inowen irisi ane tu, ’Haren heng 
naptikin ane hiyag nutusama holtikik. Heng naptikinon hikit toho e sahi men 
mur men mining huruhuk. 
9An namingmingangge aruman e mubuhupteg tom Libanon famen walug 
saho ahik ayegma imbik wambuhupteg hele fam humaho fuhupmu saho ahik 
ahum keyen haren hiyag nuruhun ambeg walug wamuhup. Walug 
wamuhupmu an namingminganggeyen e arimano hele lole fuhupmu hat 
hinggarehen walug lahun. E fahet onggo an notsi men nibam welaheyon 
fahet naruk angge anden heng haptuk lahi ane hikit toho og nisahun,’ irisi,” 
ulug Salomo hiyag itfag. 
10Hiyag itfagma hun Hiram inowen Salomoen heng ibag ane hikit toho e sahi 
men mur men mininggoho og itfag. 
11Og itfagma Salomo inowen onggo mo eke fam eke fam Hiram otsi ibam 
werehon menen naruk lamuhup ulug roti anggen sum teng-teng angge 
300.000 kilogram men e ahaluwe minyak kubag teng-teng angge 4.400 liter 
men og isaruk latfag. 
12Ari turukmu NINIKNI Allahn sali imbibahon hikit toho Salomo indi 
anggarap turuk latfag. Indi anggar atukmu Hiram men Salomo men inindi 
misig toho wereg lit nit piren let-ler atuk lamuhuk ulug sali imbibag. 

13Sali imbibareg ap suwon Salomo inowen onggo eleg angge yabuk wit nutuk 
lamuhup ulug Israel inap welatfahon eneseheli keyon teng-teng angge 30.000 
andog enepfag. 
14Andog enepfareg hun Adoniram ino it onowe roho welaruhun ulug 
unduhuk fibareg ap andog enepfahon arimano palu hinahan minggiri fibag. 
Minggiri fibareg palu hinahan itano unubam hiyag isaruk lit, ”Palu misig tam 
lahupteg tom Libanon fam pikalem misig yabuk wituk latug hinibam 
wamuhupteg pikalem piren weregma palu winon hit hunubalma laruk lit 
yabuk wituk lamuhup,” ulug hiyag isibag. 
15Hiyag isibareg Salomo inowen helep tom fam fele rurukon ap teng-teng 
angge 80.000 men, helep fele rohon salmaharuk inap teng-teng angge 70.000 
men palu enepfareg 
16ap arimanowen yabuk fano roho wibukag ulug kim isaruk lamuhubon ulug 
ap anggolo 3.300 in enepfag. 
17In enepfareg ap suwon inowen hiyag isaruk lit, ”Helep humon ayuhuk 
fanowon Allah ibam uwag leho ferukon fahet fele ruruk lamuhup,” ulug 
hiyag isibag. 
18Hiyag isibagma Salomo amingmingangge men Hiram amingmingangge 
men o Gebal inap menen eyet helebet o ino fahet miningguruk latfag. 

1 Raja-Raja 6 

Salomo inowen Allah ibam witfag ane 

1Israel inap o Mesir kinang famen wilip atfareg weregman mo ilig am wirig 
am turukmu teng num fimahen 480 atfagma pikalem pirenehon unuk Ziw 
fam Salomo inowen Allah ibam wituk ane ak tibag. Ak tibag li Salomo Israel 
inap onowe suwon lahapfahon mo uhan atfag. 
2Allah ibam Salomo inowen witfahon ino wirimangge ilihig wirim tibahon il 
teng misig 27 meter, nunggulig wirim tibahon il sohowen 9 meter, lahabeg 
wirim tibahon il nunggul huriken 14 wirim tibag. 

3Allah ibam sokolma o toron eke witfahon wirimangge ilihig wirim tibahon 
il fuwaben, nunggulig wirim tibahon Allah ibam wirim tibahon hikit toho il 
sohowen wirim tibag. 
4Allah ibam ino ubahat fene keyenteg fo ribag ke e abiron fam wiri fil libag. 
5O suwon witfahon ino fuma fil eke, fuma fil eke, ambol fil oho o toron 
ahandip heheg wiri fibag. O toron wiri fibahon ino altap toho witil lahibag. 
Altap toho witfahon arimano wal taneg wirimangge lahabeg wirim tibahon 
il piren wirim tibag. 
6Altap apmon wirimangge nunggulig wirim tibahon il piren, altap pulmuwon 
il piren abirangge misig minggiroho, altap palimuwon il hinahan wirim 
tibag. O toron ino wituk lit pila o suwon fam keyenteg teg laruhu rohon fano 
roho ahandip teg lamag ulug ubahat sel ke humbat ware fibag. 
7-10Pila arimano e sahi fam eneg wiri fibag. O toron witfahon ino altap apmon 
fam sok ele ik ambut fil yende fibag. Altap pulmuwon men palimuwon men 
laharukon fahet yal wiri fil lahibag. O suwon ino ungga apmane e sahi 
kahalfahon fam altap toho wiri fil libag. Allah ibam ari roho wituk lit helep 
fele ribag ambehen ayuhuk fano roho fele ribareg walug watfagma o ino 
wituk ambeg inowen helep simbuk men, kik turuk angge winon ine angge 
besi fam wirihon men fam kik turuk elehen aplohok hum toho turuk latfag 
fug. Ari roho wituk lit Salomo inowen Allah ibam ino obog toho wiri fibag. 
11Wiri fibagma NINIKNI Allahn Salomo hiyag utuk lit, 
12”O aru wituk lahen ane fahet An nele tot hiyag hitmin: Anden numalikisi 
hiyag isarukmu haharoho imbibahon hikit toho haren turuk lit Anden hat 
hiyag huruhuk ane embesemin puk fug angge holtuk laruhun halug Anden 
hikni Daud fam sali emberikikon hikit toho hubam turuk laruhuk. 
13Ari turuk lit An numalikisi Israel inap ninggik kobog isa fug angge it 
sehelimu welaruhuk,” ibag. 

Salomoen Allah ibam witfahon ino undamale ke puhun toho witfag ane 
(2Taw 3:8-14) 

14Salomo inowen Allah ibam ino ebe obog toho wiri fibareg 
15o ino ubahat undamale ke obog toho pila famen tulug e sahi fam altap toho 
witil ungga apma imbik lahibag. We pila eneg e mur fam altap toho wiri 
fibag. 
16O ino ambiyang fil pila famen tulug ungga fam e sahi ubahat fam hili 
waroho wiri fibag. Hili ino undama fil unuk Mondabi Fanoma suwalfag. 
Mondabi Fanoma suwalfag ambeg ino wirimangge ilihig il sohowen wirim 
tibag. 
17Hili ino sel fil unuk te Hili Suwon suwalfag ambeg ino wirimangge ilihig il 
num fimahen 18 meter wirim tibag. 
18O ubahat helep fam witfahon obog toho ino undama fil e sahi fam helep 
mapmu roho wiri fibahon arimano fene e walahen owil fanowon wirim toho 
hesengge oho fibag. 
19Hili unuk Mondabi Fanoma suwalfag ambeg ino peti elma Allah Wene 
Numen haharehon kilabehon ino undama foroho lamuhuk ulug wiri fibag. 
20-22Hili ino undama fil wirimangge ilihig wirim tibahon men nunggulig 
wirim tibahon men lahabeg wirim tibahon men ambi roho il sohowen wirim 
tibag. Hili ino aluke fil Allah fahet hubu lahaptuk ambeg e sahi fam wiri 
fibag. Sok hili ino fam kuruk ambeg hele ili ruruk angge sok fimahen fimag 
ilili fibag. Allah ibam undamale ke obog toho men hili unuk Mondabi 
Fanoma suwalfag ambeg ino men hubu lahaptuk ambeg men arimano ili 
ruruk angge emas fam obog toho hililip toho lombog tibibag. 
23-26 Hili ino undama fil e pibe fam malaikat piren ilit toho witfag. Malaikat 
piren ilit toho witfahon itano enebe ambi roho wiri fibareg wirimangge 
lahabeg wirim tibahon il uhan wirim tibag. Malaikat itano wal taneg 
eneherabul piren wirimangge yat toho wirim tibahon il piren, atog fuman 
fuma wirim tibahon il uhan wirim tibag. 
27Malaikat itano hili undamon ino pik-pulmu unduhuk fibag. Pulmu 
unduhuk feruk lit eneherabul wiriligmu malaikat misig aherabul fimahen 

ubahat fimag filon fam tung tegma malaikat pirenehon aherabul fimahen 
ubahat fimag filon fam tung teg latfag. Ari roho tung tegma eneherabul atog 
fimag-fimag o ilonggo fil ambimu tung teg latfag. 
28Malaikat piren itano ili ruruk angge fam enebene hililip toho lombog 
tibibag. 
29Hili ino undama filet sel filet ubahat fene walinggoho malaikat eneherabul 
wilibihon men uluwa men e walahen owil fanowon men wirim toho 
hesengge oho fibag. 
30O ino pila fene obog toho ili ruruk angge emas fam hililip toho lombog 
tibibag. 
31-32Hili unuk Mondabi Fanoma suwalfag ambeg kurukon sok ino e pibe fam 
wiri fibag. Sok ino kembilik fima-fima horog toho wiri fibareg pulmu yat 
toho wiri fibag. Sok ele misihon famen piren wiri fibahon itano fene malaikat 
eneherabul wilibihon men uluwa men e walahen owil fanowon men wirim 
toho hesengge oho fibareg ili ruruk angge fam sok fene obog toho hililip toho 
lombog tibibag. 
33Allah ibam kurukon sok sel filon oho kembilik e pibe fam wiri fibag. 
34Sok sel filon ino oho ele misihon famen piren wiri fibahon itano e mur fam 
wituk lit aben husurukmu yinggil atuk lamag ulug pul ke ahandip toho wiri 
fibag. 
35Sok itano fene oho malaikat men uluwa men e walahen owil fanowon men 
wirim toho hesengge oho fibareg ili ruruk angge fam hililip toho lombog 
tibibag. 
36Allah ibam ino owahalma ap palu atuk lamuhup ambeg ulug helep 
wirimangge lahabeg wirim turukon il hinahan men e mur uwag yinggihon 
men fam altap toho witil-witil laharuk lit o ino elehet walinggoho kila fibag. 
37Salomo ap suwon lahapfag liyen mo uhan libagma pikalem pirenehon unuk 
Ziw fam Allah ibam wituk ambeg olun ak tibibag. 

38O ino witukmen eneg mo sabiren libagma o ino wiruhuk pibag ane hikit 
toho obog toho wiri fibag. Salomo ap suwon lahapfag liyen mo nanggoloben 
libagma pikalem likinon unuk Bul fam o ino feteng toho wiri fibag. 

1 Raja-Raja 7 

Salomo inowen ibam witfag ane 

1Hun Salomoen ibam witukmen eneg mo ilig am wirig am turukmu nuwalen 
13 atfagma obog toho wiri fibag. 
2Wiri fibareg o undama hili suwon eke unuk Libanon Ohi suwalfag. Hili ino 
yat toho wirim tibahon il teng piren, horog toho wirim tibahon il teng misig, 
lahabeg wirim tibahon il nuwal fiman wirim toho wiri fibag. Wituk lit hili 
unda fil e sahi uwag saraban uhan iraroho hutuk tibil libareg e uwag 
emberimu e sahi ngalu yinggi fik lahibag. 
3Ngalu imbik lahibahon palimu e sahi seng tohon teng misigmen nubam 
hilag num fimahen fam pila palimuwon wiri feruk lit saraban uhan iraroho 
wiri fil libag. 
4Hili ino pikit fil hare fil apma oho, pulmu oho, palimu oho keyenteg 
hinahan-hinahan fo ril libag. 
5Fo ril libareg hili ino fuma-fuma wal taneg sok hinahan yente fibag. 
Keyenteg fo ril laruk lir oho sok yente feruk lir oho indit uhan toho wiri 
fibag. 
6Libanon Ohi suwalfahon hili ino wiri fibareg o misig eke witfahon unuk E 
Uwag Pini suwalfag. O ino yat toho wirim tibahon il teng misig, horog toho 
wirim tibahon il nuwal fiman wirim toho wiri fibag. Wiri fibareg o ino 
sokolma o sema eke ahandip toho wiri femin ulug e uwag hutuk tebelug yal 
pog tibibag. 
7E Uwag Pini ino wiri fibareg Ap Suwon Hur Atuk Ibam suwaleg ambeg wiri 
fibag. Wiri feruk lit pilaman ungga fam e sahi altap toho wiri fibag. O ino ap 
suwonen unggum kong turuk ambeg ulug unuk salikap toho Unggum Pini 
suwaleg latfag. 



962 

 

 
ALLAH WENE 

© 2018, Indonesian Bible Society. 
 

 
 

 

8O itano wiri fibag ane hikit toho Unggum Pini ambol fil silimu at inggareg 
fahet o eke witfareg Mesir inap onowe ahaloho aren hilibahon fahet humiya 
wit itfag. 
9O Salomoen witfahon arimano men elehet walinggoho ohowon men 
pilaman unggama helep fanowon fima-fima seng tehon fam wirig latfag. 
10O anduli fahet helep fanowon suwon yat toho wirim tibahon il hinahan 
tohon men uhan tohon men olunmu yaho fibag. 
11Yaho fibareg helep fano roho seng tehon uwag witil lahalug emberimu e 
sahi ngalu yinggi fik lahibag. 
12Yinggi fil lahibareg o arimano walinggoho elehet waruk lit helep hinahan 
men e sahi paleg misig men altap heheg witil laharuk latfag. Elehet wibahon 
ino hag toho Allah ibam sokolma o sema eke ahandip toho wiri fibareg elehet 
Allah ibam walinggoho wibahon oho ari hag toho waruk latfag. 

Allah ibam iraham emberuk angge witfag ane 
(2Taw 2:13-14, 3:15–5:1) 

13Welatfareg ap suwon Salomoen hun Hiram o Tirus ahun ino wol tibag. 
14Hiram isinga unggul unuk Naftali hiyap ino yuwog weregma o Tirus 
ahunen hilibareg amloho Hiram indag tibag. Hiram ino tembaga ineyon fam 
wituk ahun wereg latfag. At indi anggat teg lit mun angge man angge 
indimuwen timin perukon hikit toho inggik fano roho wituk latfag. Hiram 
hun Salomoen wol tibagma ambeg watfareg Salomoen hiyag itfag ane hikit 
toho mun angge man angge tembaga fam wit utuk latfag. 
15Wit utuk lit uwag piren lahabeg wirim tibahon il likinen wirim toho wiri 
fibag. Uwag itano walinggoho wirim haruk lit il falfaliken wirim toho witfag. 
16Witfareg uwag ambiyangma tembaga fam inale hutuk tohon lahabeg wirim 
turukon il piren wirim toho wiri fibag. 
17Inale piren itano walinggoho wal taneg sohomangge sabiren yiko keleg 
tibibag. 

18-22Keleg tibibareg e owil hag toho welaruhu ulug sohomangge itano fam 
pali filet apma filet yanggila anggen hahon tembaga fam wirihon teng 
sabiren 200 aliliyangge iraroho lahabil libag. Ari obog toho tibibareg uwag 
piren itano Allah ibam sokolma o sema eke ahandip toho witfahon alukema 
hutuk tibibag. Hutuk tibibagma uwag inggik pikit fil hutuk tibahon ino unuk 
Yakhin, hare fil hutuk tibahon ino unuk Boas ulug suwalfag. 
23Ari tibagma Hiram inowen tembaga fam kou walu warehon humon eke lale 
fibareg unuk Ik Ahum suwalfag. Kou ino atog fuman fuma wirim tibahon il 
fuwaben, walinggoho wirim tibahon il nuwal fimahen, lahabeg wirim 
tibahon il piren wirim toho lale fibag. 
24Kou ino umbangguwag walinggoho aliliyangge hubut hahon iraroho topno 
ribil libag. Topno ribil laruk lit il misig-misig fam hubut hahon numen topno 
reberuk lit tot apma oho ari hag toho hubut hahon iraroho topno ribil libag. 
Hubut hag angge arimano men kou ino men amu-amu laluk fug angge 
misigmu mangno roho lale fibag. 
25Lale fibareg wam sapi hag angge tembaga fam witfahon nisanggowen 
unduhuk fibareg enemberimu kou humon ino imbibag. Wam sapi onorohole 
yali fil hinahan, hubula fil hinahan, ik eleruk fil hinahan, ik ambut fil 
hinahan yet teg latfag. 
26Kou ino ine amag ulug onggorik men umbantu men ambi roho wirimangge 
inggik misig wirim toho wiri feruk lit e owil hag toho welaruhu ulug 
inggapkap sel fil simbuk toho lale fibag. Kou ino ik ololop toho hinangguruk 
lit kubag teng-teng angge 40.000 liter hinangguk teg latfag. 
27Kou ino wiri fibareg Hiram inowen tembaga fam kereta lisoho walug laruk 
angge numen wiri fibag. Kereta arimano yat toho wirim tibahon men horog 
toho wirim tibahon men ambi roho il piren, lahabeg wirim tibahon il misig 
wirim toho wiri fibag. 
28Kereta arimano umbantumu tembaga ineyon keleben angge hag toho topno 
ribil libag. 

29Keleben angge fene hesenggengge olomene hahon men wam sapi hahon 
men malaikat eneherabul werehon men ilit toho oho fibag. Ilit toho oho 
fibahon apma oho emberimu oho sohomangge teltuk angge fam teloho topno 
ribibag. 
30Kereta numen arimano wal taneg unuyug imbiloho laruk angge uhanet 
tembaga fam wiri fibag. Unuyug piren-piren tembaga paleg misihen ahandip 
teg latfag. Kereta arimano indit fuma-fuma uwag horohon tembaga fam 
wirihon fene hesenggengge paloho hutuk tibibareg kou timi roho wiri fik 
lahibag. 
31Kou timi roho emberuk ambeg ulug sohomangge humon yiko kereta 
emberimu mase ribik lahibag. Sohomangge arimano lahabeg wirim tibahon 
il misig wirim toho yihik fibareg enebene hesenggengge pale fibag. 
Sohomangge arimano kereta enemberimu yinggig lit inggapkap apma filon 
eneg kereta fam kilabeg latfag. Sohomangge arimano yinggig ambeg indit 
uhan welatfag. 
32-33Kereta unuyug uhan itano kereta tog aptuk ane fahet lisoho walug 
larukon hag toho wirig lit unuyug fam wereg anggeyet unuyug piren wal 
toho ahandip turuk anggeyet tembaga fam wirig latfag. Unuyug arimano 
lahabeg wirim turukon il misig pul ke minggiroho wirim toho wirigmu 
unuyug wal taneg piren ahandip turuk angge kereta apmane topno reg latfag. 
34Kou kereta emberimu walug larukon timi roho unduhuk ambeg ulug uwag 
horohon tembaga fam wirihon kereta indit fuma-fuma pilabehon arimano 
kereta men misigmu mangno roho wiri fibag. 
35Kereta emberimu sohomangge lahabeg wirim turukon inggik piren wirim 
tibahon walinggoho yinggi feruk lit sohomangge topno reg ambeg men 
senetuk angge eke hag eke hag kereta fam ahandip tibibag. 
36Kereta umbantumu oho unuwag timi roho unduhukon enebene oho 
aliliyangge malaikat eneherabul werehon men olomene men palem ahen 
men ilit toho wiri fibareg walinggoho sohomangge hahon topno ribibag. 

37Ari roho hun Hiram inowen kereta numen arimano eke suwon eke toron 
wiri fuk fug angge we ambi roho wiri fibag. 
38 Ari obog toho tibibareg Hiram inowen kereta numen arimano wal taneg 
fahet tembaga fam kou ik hinanggoho foroho angge wiri fibag. Kou arimano 
atog fuman fuma il piren wirim toho wirigmu ik ololop toho hinangguruk lit 
kubag teng-teng angge 800 liter hinangguk teg latfag. 
39Kou arimano oho wiri felug kereta wal taneg enemberimu imbik lahibareg 
Allah ibam ik ambut fil fuwaben, ik eleruk fil fuwaben imbibag. Imbibareg 
Ik Ahum suwalfahon ino Allah ibam kurukon wiriko fil unduhuk fibag. 
40Unduhuk fibareg Hiram inowen tembaga fam tebuwag men kou mep 
hinangguruk angge men fa men lalfag. 

Allah ibam iraham emberuk angge suwesingga fam haharoho imbibag ane 

Hiram inowen ap suwon Salomoen hiyag itfag ane hikit toho NINIKNI Allah 
ibam iraham emberuk angge obog toho wiri fibag. 
41Wiri fibag angge arimano obog toho tuma ul: Uwag piren men, inale 
pumangon piren men, sohomangge inale walinggoho keleg toho yihikon 
piren men, 
42yanggila anggen hahon sohomangge itano fam apma fil oho pali fil oho 
iraroho aliliyangge lahabil libahon teng nuwal fimahen 400 men, 
43kereta lisoho walug laruk angge numen men, kou ik hinanggoho foroho 
angge kereta itano fam emberukon numen men, 
44kou humon unuk Ik Ahum suwalfahon men, kou emberuk angge wam sapi 
nisanggowen men, 
45kou mep hinangguruk angge men, tebuwag, fa men wiri fibag. Wiri fibag 
angge arimano obog toho Hiramen tembaga fam wiri felug orohole 
umbagpag turuk laruhu ulug fano roho umaho fibag. 
46Ap suwon Salomo inowen ibag ane hikit toho Allah ibam iraham emberuk 
angge arimano wiri fuhuk ulug ik Yordan ayegma kinang huluwon wereg 
ambeg o Sukot men Sartan men honggolegma libareg ine angge tembaga ino 

indokma wiratfagma ik hag atfahon arimano emberuk angge unubabut wal-
wal amag ulug kinang fam kubag wirim toho lalfahon elma hilili ferukmu 
ine atfareg emberuk angge eke hag eke hag atfag. 
47Allah ibam iraham imbibag angge tembaga fam witfahon arimano anggolo 
mondoko werehen Salomo inowen anggin wirim haruk angge fam wirim 
tibag fugmu ap obog toho enepeleg teg. 

Allah ibam foroho angge lalfag ane 

48 Ap suwon Salomoen ibag ane hikit toho NINIKNI Allah ibam foroho angge 
emas umbagpag turukon fam wiri fibag. Wiri fibag angge arimano obog toho 
tuma ul: Hubu lahaptuk angge men, e tuwalehon Allah olohotma roti 
emberuk ambeg men, 
49iral emberuk angge hili alukema Mondabi Fanoma suwaleg ambeg 
unduhukon pikit fil fuwaben, hare fil fuwaben, hesenggengge e owil hahon 
iral emberuk angge uwag fam topno rehon men, iral men, fa indok anggen 
hambo rurukon men, 
50kou mep hinangguruk angge, habo, ikag, tebuwag, indok anggen kilaboho 
walug laruk angge men, sok Mondabi Fanoma kurukon umbangguwagma 
ahandip turuk angge men, sok Allah ibam kurukon umbangguwagma 
ahandip turuk angge men arimano obog toho emas umbagpag turukon fam 
wiri fibag. 
51 Ari roho witukmen eneg Salomoen NINIKNI Allah ibam obog toho wiri 
fibag. Wiri fibareg ikni Dauren Allah fahet imbibahon umbagpag turuk angge 
perak men emas men Allah wel turuk lit wan teg angge winon men Allah 
ibam fano-fano angge foroho ambeg imbik kibag. 

1 Raja-Raja 8 

Peti elma Wene Numen haharehon kilabeg angge ino Allah ibam kilapfag ane 
(2Taw 5:2–6:2) 

1 Salomo inowen Allah ibam obog toho wiri fibareg Allah Wene Numen 
haharehon peti elma kilabeg angge o pumbuk Daud Ibam tom Sion fam 
werehon ino wak lulteg Allah ibam fam imbik lulen o Yerusalem nambeg 

watlihip ulug Israel inap onowesi ap suwon-suwon men o wal taneg fet 
enesug inap men obog toho wol enepfag. 
2Wol enepfagma pikalem sabiron unuk Etanim fam Allah wel turuk sambil it 
obog toho Salomo ambeg palu arik watfag. 
3Israel inap onowesi obog toho palu arik watfagma imam Allah ibam foroho 
inap arimanowen peti ino paya roho walug watfag. 
4Imam arimano men Lewi inap menen peti inowet o sabo Allah fahet 
wirihonet fano-fano angge o saboma foroho latfahon arimano obog toho 
Allah ibam imbik lul ulug walug watfag. 
5Walug watfagma ap suwon Salomo men Israel inap obog toho men peti ino 
alukema unduhuk lit wam domba men sapi men teng-teng angge winag ha 
fug toho Allah olohotma waroho yalfag. 
6Yalfareg imam arimanowen peti ino Allah ibam walug kibareg o hili 
undamon Mondabi Fanoma suwalfag ambeg ino malaikat piren unduhuk 
fibahon itano eneherabul apma imbik kibag. 
7Peti ino e payahen itanowet angge apma weregma malaikat itano 
eneherabul peti ino palimu wiriloho hondo reg latfag. 
8E payahen itano hili Mondabi Fanoma suwalfag ambeg weregma ap hili ino 
sel fil unduhuk lit yet harukmen e payahen itano ambiyang yat tehen inam 
teg latfag. Ari reg latfag ambeg ino ketiya oho wereg. 
9Peti ino elma nungge-nungge winon elegma Allah Wene Numen helep piren 
fam hahatfahon itano Musan tom Sinai alman peti elma kilabe fibahon itano 
eneg wereg latfag. Helep piren itano fam hahatfag ane Israel inap o Mesiren 
wilip atukmu NINIKNI Allahn it unubam An numalikisi welamuhup ulug sali 
imbibahon ino hikit toho haharehon welatfag. 
10 Imam arimano NINIKNI Allah ibamen wilip atukmu itano hina kik watfareg 
Allah ibam o ele ke keleg teg latfag. 

11NINIKNI Allah hina sehelimu wambik watfareg umbagpag turukmu o ino ele 
ke mondabi seleg teg latfagma imam arimano Allah ibam kuk fug tehen 
yabuk wituk latfag fug. 
12Ari sambil Salomo inowen ele uruk lit, ”Allahn mo poholma mondabi 
imbibareg An hik tegma welaruhuk pibag ane hikit toho hirahoma wereg. 
13Ketiya anden Hat mondabi welaruhun ambeg ulug o fanowon aru wiri 
ferikik,” ibag. 

Salomoen Allah ibam wiri fibareg Israel inap unubam ele hiyag isibag ane 
(2Taw 6:3-11) 

14Ari ibareg Salomo ino aluke hebel atfareg Israel inap obog toho 
unduhukmu Allah unuk fam hi enepfag. 
15-16Hi enepfareg ele uruk lit, ”Israel ninap NINIKNI Allah wel turuk lamul. 
Aren nikni Daud fam hiyag utuk lit, ’Anden numalikisi Israel inap o Mesiren 
hondog eneplug wilip atik iyag liyen weregman eneg An nunuk wel naptuk 
ibam eke wibuhup ulug Israel kinang walinggoho werehon fam o pumbuk 
misig fam oho hiyag isarikik fug. We numalikisi Israel inap fet enesug 
laruhun ulug Anden hat Daud mumal haptikik,’ ulug sali imbibag. Allahn 
ibag ane ari hikit toho tirisi,” ibag. 
17Ibareg nin eke hiyag isaruk lit, ”Nikni Daud indimuwen Israel 
ninap NINIKNI Allah unuk wel turuk ibam wiruhuk pibag angge famen 
18Allah at ubam ele uruk lit, ’Haren peruk lahen ane ari fano wenggel haruk 
lahen angge famen 
19haren wiruhun fug. Hamloho haren enderuhunon inowen An nunuk wel 
naptuk ibam wiruhu,’ ulug Daud fam sali imbibag. 
20Allahn sali imbibahon ino hikit toho tirisimu an nikni Daud ubalma Israel 
inap fet enesug laruhuken ap suwon laharikikteg Israel ninap NINIKNI Allah 
wel turuk ibam tu witikik. 
21O tu wituk lit peti elma Allah Wene Numen haharehon kilabeg angge ino 
undama foroho lamuhuk ulug hili eke wiri ferikik. NINIKNI Allahn nunumbasi 

o Mesiren hondog eneplug wilip atuk lit sali imbibag ane ino hahatfahon peti 
ino undama kila fibahon wereg,” ulug hiyag isibag. 

Salomo inowen Allah fam sembahyang ibag ane 
(2Taw 6:12-42) 

22Hiyag isibareg Israel inap obog toho iniline Salomo ino Allah fahet hubu 
lahaptuk ambeg alukema in arik libareg sembahyang imin ulug inggik pohol 
fil leho lit, 
23”Israel ninap NINIKNI Allah, Hat hahon poholma oho kinangma oho misig 
wereg eleg. Hat hamingmingangge inindi piren teg eleg angge hele holtukon 
arimano hindi enesug lit sali unubam emberikinon hikit toho turukmen eneg 
welahen. 
24An nikni Daud fam hiyag itikin ane ino hine roho seneg lit Hat hambilik 
famen irikinon hikit toho tirikin ane o yoho inam aha. 
25Israel ninap NINIKNI Allah, Haren nikni Daud fam nin hiyag utuk lit, ’Haren 
An nele holtuk lahen hag toho hat humalikisiyen oho An nele holtuk lit 
welamuhup halug Anden hat humalikisi welamuhubon arimano ninggik 
kobog isa fug angge welaruhukmu iren Israel inap fet enesugmen eneg 
welamuhup,’ ulug nikni Daud hiyag itikin. 
26Ari ulug Hat hamingmingangge an nikni Daud hiyag itikin ane ino ketiya 
inamap timihin. 
27 Allah Haren we tik-tem toho kinangma welaruhuk peruk lahen? Pohol 
obog tohowen Hat hebe waling hasug lam fug tegma o anden wiri ferikikon 
toron tuwen oho waling hasug lam fug teg. 
28NIKNI Allah, an hamingmingangge tuwen Hat hubam sembahyang uruk lit 
heng haptuk lahiyon hebeloho yet niya ma! An nele ine roho o yoho Hat 
holohotma uruk lahiyon tu hol hamihin. 
29-30An nunuk wel naptuk lamuhup ulug hiyag nisarikin ibam tu Haren likiya 
hupmu foroho lit welaruhun ulug heng haptuk lahi. An Hat 
hamingmingangge aru men humalikisi Israel inap menen o aruwen Hat 

hubam sembahyang uruk lamuhukmu Hat poholma welahenonen nenele 
holtuk lit niren siyag ane turukon elehap turuk laruhun. 
31Ap ekeyen ap eke fam siyag ane tehek urukon ino Hat fahet hubu lahaptuk 
ambeg o tu werehon alukema hondoholug wamuhupmu ap inowen siyag ane 
nubam uruk lahebon tik-tem toho tirikik fug ulug Hat holohotman fag turuk 
laruhu halug 
32Hat poholma welahenonen at ele uhuwon holtuk lit Hat hamingmingangge 
alem unubam werehon haloho emberuk laruhun. Siyag ane turuk inap 
arimano Haren hebeloho alem siyahon unubam emberuk laruhun. Fano ane 
turuk inap arimano Haren enehap siye eneptuk lit hebeloho fano ane 
unubam emberuk laruhun. 
33Hat humalikisi Israel inap arimanowen Hat holohotman siyag ane turukon 
ari famen ap seliyonen mulangge unusuruk lamuhupmu suhuloho Hat 
hambeg waharuk lamuhupteg Hat hunuk wel habul ulug o aruwen 
sembahyang uruk lamuhup halug 
34Hat poholma welahenonen it enele holtuk laruhun. Holtuk laruhunteg Hat 
humalikisi Israel inaben siyag ane turukon elehap turuk lit suhuloho kinang 
unumbasi og isarik inahon ino fam hondog eneplug waruhun. 
35Iren Hat holohotman siyag ane turukon ari fahet Haren osit poholman 
pilabik waharuk laruhun fugmu it arimano Allahn apmayap neneptisimu 
niren siyag ane turukukon embesehe ulug eneluke Hat hibam tu fil hebel 
atuk lit hubam sembahyang uruk lamuhup halug 
36Hat poholma welahenonen it enele holtuk lit it men onowesi suwon menen 
siyag ane turukon elehap turuk laruhun. Haren pikir ane turuk lamuhup ulug 
komo eneptuk lit kinang Haren humalikisi ngi amuhup ulug og isarikinon 
ino fam osit pilabik waruhun. 
37O pumbuk tu fam suburu obok men, hom inggila watuk ane men, suburu 
inggila puglengge urukon men, heren sunggabi ayeg olokon men, sobolim 

men, ap seliyonen o pumbuk walinggoho kilap eneptukon men, ouk alem 
siyahon nungge-nungge it unubam atukmu 
38ap misihen ano Hat humalikisi Israel inap obog toho aruman ano inindi 
man-man anggin toho wenggeltuk ane Allah fag toho hiyag umul ulug 
ininggik o aru fil leho lit Hat hubam sembahyang uruk lamuhup halug 
39Hat poholma welahenonen it enele holtuk lit let enepmin ulug iren siyag 
ane turukon elehap turuk laruhun. We Haren eneg ap obog toho inindimu 
wenggeltuk ane holuk teg lit iren siyag ane fano ane turukon Haren lisoho 
unubam lombohap eneptuk laruhun. 
40Ari roho tuhun ane fahet kinang nunumbasi og isarikinon ino fam it 
arimano onoluk wereg lit Hat fahet enekol toho welamuhup. 
41-42Ap pohon eke Hat humalikisi Israel inap fuhon famen Hat suwonen fano 
ane hinggik hine roho turuk lahen ane fahet holuhureg Hat hunuk wel 
habuhuk ulug ibam yatman waruhureg o aruwen Hat hubam sembahyang 
uruk laruhu halug 
43Hat poholma welahenonen at ele uhuwon hol hahunteg ap pohon inowen 
Hat hubam heng habuhu ane hikit toho turuk laruhunmu ap kinangma 
werehon obog tohowen Hat hunuk onoluk toho wereg lit humalikisi Israel 
inap Hat fahet enekol toho wereg hag toho ir oho enekol toho welamuhup. 
It arimanowen o anden witikikon aru Hat hunuk wel haptuk ambeg wereg 
ulug inindi anggat toho welamuhup. 
44Haren humalikisi unubam ap seliyon unusik lahup ulug hiyag isaruk 
laruhunmu wilip amuhupteg o kema-kema wereg lit o pumbuk Haren mumal 
tarikinon men o anden Hat hunuk wel haptuk ibam witikikon aru fil 
hebeloho yet haruk lit Hat hubam sembahyang uruk lamuhup halug 
45Hat poholma welahenonen iren sembahyang uruk lit heng haptuk ane 
holtuk lit it inibil atuk laruhun. 
46Ap obog tohowen siyag ane eneg turuk angge re humalikisiyen Hat 
holohotman siyag ane turuk lamuhupmu Haren it unubahet holok toho 

wenggel haruk lit ap seliyon ininggikmu hik isaruk laruhunmu it arimano 
ininggik hele waroho ap seliyon wereg ambeg yatma horogma og eneptuk 
lamuhup. 
47Ininggik hele waroho welamuhup ambeg arimanowen inindi yuwag 
aruhumu niren Hat hele ying haptuk lit siyag ane eneg turukuk ulug 
hebeloho Hat hubam sembahyang uruk lamuhup. 
48Inindi men enebe obog tohowen Hat halukema wamuhupteg kinang 
nunumbasi og isarikinon men o pumbuk Haren mumal tarikinon men o Hat 
hunuk wel haptuk ibam witikikon aru fil yet haruk lit Hat hubam 
sembahyang uruk lamuhup halug 
49Hat poholma welahenonen iren sembahyang uruk lit heng habuhup ane 
holtuk lit let eneptuk laruhun. 
50Iren siyag ane turukon Haren elehap turuk lit Hat hele ying haptukon 
hambolmayap turuk laruhunteg ap seliyon inindi kahal eneptuk laruhunmu 
humalikisi Israel inap arimano inindi enesug lamuhup. 
51Haren Israel inap o Mesir siyahap enepfag ambehen hondog eneplug wilip 
atik inag angge re it arimano humalikisi Haren tohon wereg. 
52Haren an hamingmingangge men humalikisi Israel inap men kim nisaruk 
lit niren nenele ine roho heng haptuk lamuhukon Haren likiya hupmu holtuk 
laruhun. 
53NIKNI suwon Allah, Haren nunumbasi o Mesiren hondog eneplug wilip atuk 
lit hamingmingangge Musa feneyen hiyag isinahon hikit toho o pumbuk 
obog toho kinangma werehon enesehelimuwen Israel inap eneg An 
numalikisi welamag ulug eneko imbinag,” ulug Salomo inowen sembahyang 
Allah fam ibag. 

Salomo inowen Israel inap hi enepfag ane 
(2Taw 7:1-3) 

54Salomo ino Allah fahet hubu lahaptuk ambeg alukema elenggen fam hur 
atfareg inggik pohol fil leho lit Allah fam sembahyang obog toho ibareg in 
atfag. 
55In atfareg ele ine roho Israel inap arimano obog toho Allah unuk fam hi 
eneptuk lit, 
56”NINIKNI Allahn amingmingangge Musa feneyen sali imbibahon hikit toho 
umalikisi Israel inap kel taruk ambeg hiyag isibag ane fahet At wel turuk 
lahe. Aren fano ane fahet sali imbibahon hikit toho il misig umbusuk fug 
angge obog toho teko larisi. 
57NINIKNI Allahn nunumbasi let enepfag hag toho nir oho inggik kobog nisa 
fug angge let neneptuk laruhu. 
58Aren ninindi og neneptuk laruhumu Aren peruk ane roho likiya hupmu 
turuk lit nunumbasi unubam hiyag isibag ane haharoho imbibahon arimano 
hikit toho turuk lamuhuk. 
59NINIKNI Allah fam heng tihi ane Aren hundig-hundig wenggel haruk lit an 
At amingmingangge men umalikisi Israel hinap men niren likiya hupmu 
nenesehet teg angge hikit toho let neneptuk laruhu. 
60Let neneptuk laruhumu o pumbuk obog toho kinangma werehon 
arimanowen we Allah eneg NINIKNI weregma At hahon winon eke wereg eleg 
ulug onoluk toho welamuhup. 
61O yoho tu turuk lahep hag toho fobik oho hinindi piren teg eleg 
angge NINIKNI Allah men mangno roho welamuhup. At awene holtuk lit 
hunumbasi komo enepfag ane roho hikit toho eneg turuk lamuhup,” ulug 
Salomo inowen Israel inap hi enepfag. 

Salomo inowen Allah ibam sok husibag ane 
(2Taw 7:4-10) 

62Israel inap hi enepfareg ap suwon Salomo men Israel inap obog toho 
arimanowen NINIKNI Allah olohotma wam waroho esetuk latfag. 

63Allahn let neneptisi ulug Salomo inowen wam sapi teng-teng angge 22.000 
men wam domba teng obog sehelet obog 120.000 men waroho esetfag. 
Esetfareg Salomo ino men Israel inap obog toho menen Allah ibam ino sok 
husibag. 
64Allah fahet hubu lahaptuk ambeg Allah ibam alukema ine angge fam 
witfahon ino tot tehen wam anggolo esetuk ane wirim teg latfag fugmu 
Salomo inowen o ino owahalma ap luhal atuk ambeg pulmuwen wam 
indokma yaltukon men suburu men wam sei men Allahn let neneptisi ulug 
At fahet emberuk latfag. Ari roho turuk lit Salomo inowen owahalma ap 
luhal atuk ambeg ino Allahn ngi reg lamag ulug puhunap tibag. 
65Allah ibam sok husibag sambil ino Salomo men Israel inap obog toho o 
Hamat larukon funggalma wereg inap famen tulug o Mesir hili-hilimu wereg 
inap kinang atogman atogma werehon obog toho palu atfag. Ap anggolo palu 
atfahon arimanowen nunumbasi lekma laruk lit o saboma nohorukmu Allahn 
fet enesug latfahon ino wel tul ulug Allah ibamen enehiyeg toho 
yunggultukmen eneg hup sabirenam atfag. 
66O likin angge Salomo inowen ap arimano hinibam lalihip ulug hiyag 
isibagma ap arimanowen Allahn fet hasug laruhu ulug Salomo hi ribareg 
inindi enehiyeg toho inibam wal taneg libag. Inibam laruk lit NINIKNI Allahn 
amingmingangge Daud men umalikisi Israel ninap men nunubam fano ane 
anggolo tirisi ulug enehiyehen yunggultil laruk latfag. 

1 Raja-Raja 9 

Allah Salomo olohotma nin eke inam atfag ane 

1Salomo inowen inggareg ibam men Allah ibam men indimuwen wiruhuk 
pibag ane obog toho wiri fibagma 
2NINIKNI Allahn o Gibeonen Salomo olohotma inam atfag hag toho inggik 
pireneg angge at olohotma ebenam atfag. 
3Ebenam atfareg NINIKNI Allahn Salomo fam ele uruk lit, ”Haren An nubam 
sembahyang uruk lit heng naptikinon holtikikteg o haren witikinon aru An 

nunuk mondabi wel naptuk lamuhup ambeg ulug Anden nibamap taruk lahi. 
O aru An nindi pulmu werehen nilen kim haruk lit Anden forohoman eneg 
welaruhuk. 
4Hat hikni Daud An nolohotma indi wirik toho wereg lit fano ane turuk latisi 
hag toho haren oho Anden mun ane man ane hiyag hutuk latikikon holtuk 
lit hunumbasi komo eneptik iyag ane haharoho imbibahon arimano hikit 
toho eneg turuk laruhun. 
5Ari turuk laruhun halug hikni Daud fam Anden sali emberikikon hikit toho 
hat men humalikisi menen Israel inap fet enesugmen eneg welamuhuben 
Anden hinineyap heneptuk laruhuk angge famen 
6hit hunumalikisi menen An henembol yig nutuk lit Anden komo henepmin 
ulug hiyag hisarikik ane embeselug ap winonen wel eneptuk angge hiren oho 
wel eneptuk lamuhup halug 
7Anden Israel hinap kinang Anden og hisarik iyahon aru famen hik hisaruk 
lit o An nunuk wel naptuk lamuhup ulug nibamap tihi ibam aru oho ninggik 
kobog isahukmu o pumbuk obog tohowen Israel hinap hininggaliyap 
heneptuk lit inda yag heneptuk lamuhup. 
8O aru halog toho lin uhumu ap o aru pisan isalug larukonen kim haruk lit 
enekolen homhombuk turuk lamuhup. Iren te, ’NINIKNI Allahn nungge fahet 
o pumbuk aru men At ibam tu men siyahap tirisi?’ uruk lamuhupmu 
9ap winonen it hiyag isaruk lit, ’Israel inap INIKNI Allahn unumbasi o Mesiren 
hondog eneplug wilip atfag angge famen enembol yig utuk lit ap winonen 
wel eneptuk angge fam ninikni uruk lit sembahyang uruk ane 
fahet NINIKNI Allahn alem siyahon tu it unubam emberisi,’ uruk lamuhup,” 
ulug Allahn Salomo hiyag itfag. 

Salomo inowen Hiram o pumbuk og itfag ane 
(2Taw 8:1-2) 

10Salomoen NINIKNI Allah ibam men at inggareg ibam men witukmen eneg 
mo ilig am wirig am turukmu likin fumahen atfagma obog toho wiri fibag. 

11Wiri ferukmu o Tirus inap onowe suwon Hiram inowen Salomoen heng 
tibag ane hikit toho e sahi men mur men umbagpag turuk angge emas men 
og itfagma Salomo inowen ayeg waroho hun Hiram o pumbuk Galilea 
kinangma werehon likin fumahen og itfag. 
12Og itfagma Hiram inowen o pumbuk arimano pen ha libareg o siyahon 
eneg og nitisi ulug wenggel hibag. 
13Ari wenggel haruk lit Salomo fam, ”Nare, nungge fahet o siyahon eneg og 
nitikin?” ulug hiyag itfareg o arimano ununuk salikap toho ”Kabul” suwalfag 
ambeg ketiya oho wereg. 
14Hiramen umbagpag turuk angge emas Salomo og itfahon arimano anggin 
anggolo 4.000 kilogram og itfag. 

Salomoen o winon eke wiri fibag ane 
(2Taw 8:3-18) 

15Salomo inowen NINIKNI Allah ibam men at inggareg ibam men elehet o 
Yerusalem walinggoho werehon men Allah ibam yali fil masahen pulewap 
tuhu rohon ulug kinang waruk ane men wit numuhup ulug ap ininggik lisoho 
mingming eneptuk latfag. Mingming eneptuk latfahon arimanowen oho o 
pumbuk Hazor men Megido men Gezer men halog toho siyaha fisibag ambeg 
itano nin hebeloho witfag. 
16Indam o Mesir inap onowe suwon inowen o pumbuk Gezer pin halog toho 
kibareg harep pisako Kanaan inap o Gezer welatfahon obog toho unusibareg 
o inowet at ahalohowet Salomo og itfag. 
17Og itfagma Salomo inowen o Gezer ino nin hebeloho wiri fibag. Wiri 
fibareg o Bet-Horon ik ambut filon men, 
18o Baalat, o Tamar Yehuda lekma werehon men, 
19o pumbuk roti anggen foroho ambeg men, o pumbuk otsi sehen senehon 
wam kudan lisoho walug laruk angge fam laruk inap inibam men wiri fibag. 
O arimano obog toho witil laruk lit hun Salomoen indimu wenggeltuk ane 

hikit toho kinang aren seneg latfahon atogman atogma o Yerusalem famen 
tulug tom Libanon fam o wiri fibag. 
20O arimano wit numuhup ulug Salomoen Amori inap, Het inap, Feris inap, 
Hewi inap, Yebus inap Israel inap fuhon obog toho ininggik lisoho mingming 
eneptuk latfag. 
21It unumbasi o Kanaan kinangma yug toho weregma Israel inap o Kanaan 
kinangma kuruk lit Allahn hiyag isibag ane hikit toho elehap eneplep angge 
famen it obog toho unusuk fug teg latfagma iren ondohowonen ondohowon 
arimano Salomoen mingming eneptuk latfag. Ari hag toho ketiya oho Israel 
inap onowe fahet onggo eleg angge yabuk wit utuk. 
22Ari turukmu Israel yug inap arimano Salomo inowen mingming enebuk fug 
angge sehen seneg inap, sehen senehon onowesi men, ap suwon let turukon 
men, tog aptuk ane fahet wam kudan lisoho walug laruk angge laruk inap 
milal eneptukon men, wam kuda fam lahalug larukon onowesi men 
welamuhup ulug lahap eneptuk latfag. 
23Hun Salomo fahet o yabuk wit utuk inap onowesi roho welamuhup ulug 
Israel kinang minggiroho seneg inaben onotsi enebe teng likin fimahen 550 
in enepfag. 
24Weregma Salomo inowen uhe Mesir inap onowe ahaloho ino humiya wit 
itfagma uhe o pumbuk unuk Daud suwalfag ambeg embeselug ibam kibag li 
itano Salomo inowen Allah ibam yali fil masahen pulewap tuhu rohon ulug 
kinang waruk ane ak tibag. 
25 Salomoen mo eke fam eke fam hinahanam hubu lahaptuk ambeg 
aren NINIKNI Allah fahet witfahon fam wam waroho indokma yaltuk lit wam 
eke Allah olohotman nul ulug esetuk latfag. Ari roho turuk lit Allah ibam ino 
fano roho foroho latfag. 
26Salomoen Edom kinangman ik Longgop ayegma Elot iraham o Ezion-Geber 
inowen kou ik ahum pali ke larukon witfag. 

27Witfagma Salomo otsiyen kou arimano fam ik ahum pali ke laruk ane 
enepelehen Tiros inap onowe suwon Hiram inowen otsi ik ahum pali ke laruk 
ane onolukon mon enepfagma Salomo otsi men ambiyeg laruk latfag. 
28Ambiyeg laruk lit ik ahum pali keyen o Ofir kinangma libareg suhuloho 
waharuk lit umbagpag turuk angge emas anggin anggolo 14.000 kilogram 
walug Salomo ambeg watfag. 

1 Raja-Raja 10 

Hiyap suwon Syeba kinang seneg latfahon ino Salomo ambeg watfag ane 
(2Taw 9:1-12) 

1 Hiyap suwon o Syeba kinang seneg latfahon inowen hol harukmen ap obog 
tohowen Salomo wel turukmu hol hibareg mun ane man ane oluk teg ano 
ulug wal hamin ulug Salomo ambeg watfag. 
2Hiyap ino otsiyet luhaloho o Yerusalem waharuk lit amben fano angge men 
ili ruruk angge emas anggolo men ilembani umbagpag turukon men wam 
unta fam imbik lahibareg walug watfag. Salomo ambeg walug watfareg wal 
hamin ulug indimuwen wenggel hibag ane obog toho Salomo kapal hibag. 
3Kapal hibagma Salomo inowen hiyap ino hebeloho hiyag um fug tohon 
wereg elehen il misig umbusuk fug angge seleg tohon eneg tintiloho hiyag 
itfag. 
4Salomo indi anggat teg lit hiyag itfag ane men, o suwon Salomoen witfahon 
ino men, 
5ik suburu aren narukon men, otsi ik hinang utukon men, Salomo otsi 
nohoruk ambeg men, iniyabuk wituk ane men, enesum wan turukon men, 
Allah ibamen wam yaltuk ane men obog toho arimano yet hibareg yihi uruk 
lit sat fo ibag. 
6Sat fo ibareg hiyap suwon inowen Salomo fam ele uruk lit, ”Hat hindi anggat 
teg lit mun ane man ane turuk lahen ane fahet an nibamen holtikikteg 
7enele si ane uruk perikik angge famen an nebe hambeg waharikikteg nilen 
yet haruk lit eneg tem toho urusa peruk lahi. Tam haren turuk ane fahet we 

tor angge hiyag nutusama holtikikteg ketiya anden hat yet hiyarukmen hat 
hindi anggat teg lit hanggengge hinggikmu anggolo wereg. 
8Hat huhesi men hotsi likiya hupmu hat hiraham werehon arimanowen hat 
hindi anggat teg lit uruk lahen ane hol haruken inindi enehiyeg toho wereg. 
9HIKNI Allahn hat indi hasug lit Israel inap fet enesug laruhun ulug lahap 
haptisiyon ino wel turuk lahi. Allahn Israel inap indi enesugmen eneg wereg 
lit mun ane man ane alem fano roho haltuk laruhun ulug hat ap suwon 
humbaharisi,” ulug hiyag itfag. 
10Hiyag itfareg hiyap suwon inowen ili ruruk angge emas teng-teng angge 
4.000 kilogram men amben fano angge anggolo men ilembani umbagpag 
turuk angge arimano men Salomo og itfag. Amben fano angge anggolo og 
itfahon hag toho fobik eke ap misihen oho o Israel walug watfag fug. 
11Kou hun Hiram inowen tohon arimano ik ahum pali keyen o Ofir kinangma 
libareg ili ruruk angge emas men e fanowon anggolo men ilembani 
umbagpag turukon men Salomo ambeg walug watfag. 
12Salomo inowen e fanowon walug watfahon arimano fam inggareg ibam 
men Allah Ibam men walinggoho elehet oho feruk lit sini yunggultuk inap 
fahet pinggong men waruk men wiri fibag. E fanowon walug watfahon ari 
hahon fobik o Israel kinangma nin eke walug watfag fugmu ketiya oho kim 
haruk eleg. 
13Ap suwon Salomo inowen fano angge og itmin pibag angge hiyap suwon 
Syeba kinang senehon og itfareg nin eke sebe roho hiyap inowen heng ibag 
ane hikit toho og itfagma hiyap suwon ino otsi men ambiyeg inibam 
suhuloho libag. 

Salomo anggengge inggikmu anggolo welatfag ane 
(2Taw 9:13-29) 

14Mo ino fam ili ruruk angge emas Salomo ambeg walug waharuk latfahon 
arimano anggin wirim tibahon anggin anggolo roho teng-teng angge 23.000 
kilogram wirim tibag. 

15Nin eke ayeg waroho hilaruk inaben ili ruruk angge emas og utuk latfag. 
Onggo paloho hilaruk inap men ap suwon o Arab kinang seneg inap men 
Israel inap onowesi menen oho hundig-hundig ap suwon ili ruruk angge emas 
og utuk lamuhup ulug hiyag isibagma anggolo roho emberuk latfag. 
16Salomo inowen sing suwon teng likinen 200 ili ruruk angge emas fam wiri 
fibag. Emas fam witfahon arimano wal taneg anggin wirim tibahon sabit fam 
7 kilogram atfag. 
17Nin toron eke emas fam witfahon arimano teng nanggoloben 300 witfag. 
Toron witfahon arimano anggin wirim tibahon piren fam atfag. Witfahon 
arimano obog toho Salomo inowen o unuk Libanon Ohi suwalfag ibam imbik 
kibag. 
18Nin eke Salomo inowen ap suwon hur atuk angge yaron eke wiri fibareg 
melei men ili ruruk angge emas mondabi fanowon men fam lombog toho 
witfag. 
19Witfareg yal il falfaliken witil lahibareg hur atuk angge ino palimu imbik 
lahibag. Hur atuk angge ambol fil wam sapi unggul hag angge wiroho 
lombog tibag. Inggik sabit timi roho hur atuk ambeg fumag-fumag witfahon 
iraham olomene hag toho piren wiroho unduhuk fibag. 
20Yal il falfaliken witfahon itano fumag-fumag olomene hag toho 
nisanggowen wiroho unduhuk fibag. Ap suwon hur atuk angge Salomo 
inowen witfahon ino hag toho o kema-kema ap suwon wereg ambeg oho 
wereg eleg. 
21Kubag ik naruk angge Salomo inowen tohon obog toho men o unuk 
Libanon Ohi suwalfag ibam foroho latfag angge arimano obog toho men 
emas mondabi fanowon fam wiri fibag. Salomo welatfag li itano aben fano 
angge perak fahet siyag ulug wibag fugmu perak fam witfahon eke welatfag 
fug. 
22Kou humon ik ahum pali ke larukon Salomo inowen tohon arimano men 
Sidon inap onowe Hiramen tohon men ambiyeg laruk lit mo hinahan fam 

misihim emas men perak men melei men pak su hahon men suwe puwali 
men walug waharuk latfag. 
23Ap suwon Salomo ino indi anggat teg lit inggikmu anggengge anggolo 
werehen ap suwon winon kinangma werehon obog toho men wirim teg latfag 
fug. 
24Ap kinang atogman atogma welatfahon obog toho arimanowen Salomo ino 
Allahn indi anggarap turukmu ele fano roho uruk ane hol hahuken ambeg 
lahuk peruk latfag. 
25Ap arimano mo eke fam eke fam Salomo ambeg waharuk lit enebe wal 
tanehen perak emas fam witfag angge men sum men sehen men amben fano 
angge men wam kuda men keledai men Salomo onggo og utuk latfag. 
26 Salomo inowen tog aptuk ane fahet wamen lisoho walug laruk angge teng-
teng angge 1.400 men ap wam kuda fam lahalug larukon teng-teng angge 
12.000 men andog enepfareg it winon unubam o pumbuk kereta foroho 
ambeg wal taneg welamuhup ulug hiyag isibareg winon unubam an horogma 
o Yerusalem welamuhup ulug hiyag isibag. 
27 Salomo welatfag li itano o Yerusalem ili ruruk angge perak arimano helep 
ik pilikmu mondeg hag toho mondeg latfag. E sahi ineyon tom Libanon 
famen walug watfahon oho farema e anggolo wereg hag toho mondeg latfag. 
28Ap suwon otsi arimanowen onowe Salomo fahet wam kuda o Mesir men o 
Kilikia men onggo paloho wak laruk lit 
29wamen lisoho walug laruk angge kereta o Mesir onggo palik laruk latfag. 
Wam kuda arimano fahet onggo uang perak teng falfaliken 150 fam paltuk 
latfag, kereta misig fahet onggo uang perak teng falfalik fuman 600 fam 
paltuk latfag. Onggo paloho wak laruk latfahon arimano Salomo otsiyen 
minggiroho Het inap onowesi men Siria inap onowesi men unubam ayeg 
watuk latfag. 

1 Raja-Raja 11 

Salomoen Allah ambol yig utuk latfag ane 

1 Salomoen o pumbuk winama hiyap fahet indimuwen naruk lit Mesir inap 
onowe ahaloho hilibareg Moab hiyap, Amon hiyap, Edom hiyap, Sidon 
hiyap, Het hiyap oho og eneptuk latfag. 
2Ap hiyap o winamon fahet NINIKNI Allahn Israel inap unubam ele uruk lit, 
”Hit men it men og-og atuk lamuhup fug. Og-og atuk lamuhup halug 
unumbasi iren wel eneptukon hiren oho wel eneptuk lamuhup ulug hinindi 
ninap heneptuk lamuhup tohon!” ibag angge famen Salomoen o pumbuk 
winama hiyap fahet indimuwen naruk latfag. 
3Indimuwen naruk lit hiyap ap suwonen endetfahon teng pireneg fuman 700 
men hiyap winon teng nanggoloben 300 men og enepfag. Og enepfagma 
hiyap arimanowen Salomo indi ninap turuk latfag. 
4Salomo sabal atfagma uhesiyen indi kahaltukmu ikni Daud inowen indi 
wirik toho NINIKNI Allah fam wenggel haruk latfag hag toho Salomoen At 
ubam wenggel ha fug angge indi piren teg lit ap o winamonen unumbasi wel 
eneptukon aren oho wel eneptuk latfag. 
5Wel eneptuk lit Salomoen o Sidon inaben wel turuk angge Astoret men o 
Amon inaben wel turukon Milkom ap enehummu siyahap eneptuk angge ino 
men onombolim laruk latfag. 
6Onombolim laruk lit ikni Dauren indimu ahiyeg toho NINIKNI Allah fam 
wenggel haruk latfag hag toho amlohowen At ubam wenggel ha fug 
angge NINIKNI Allahn siyag perukon eneg turuk latfag. 
7Turuk lit o Moab inaben nunumba ulug wel turukon Kamos men o Amon 
inaben wel turukon Molokh men ap enehummu siyahap eneptuk angge itano 
fahet Salomo inowen o Yerusalem yali fil punumu hubu lahaptuk ambeg eke 
witfag. 
8Witfareg uhesiyen nunumba ulug wel eneptuk angge fahet wam waroho 
yaltuk lit amben fano angge yaloho hubu lahaptuk ambeg wal taneg wit 
isaruk latfag. 

9-10Ari turukmu yet hibareg NINIKNI Allahn Salomo fahet olok hibag. Atam 
Israel inap INIKNI Allah ino inggik pirenam Salomo olohotma inam atuk lit 
ap winonen wel eneptuk angge fam sembahyang uruk laruhun fug ulug hiyag 
itfag angge famen Salomo inowen ambol yig utuk lit Aren hiyag itfahon 
seneg latfag fug. 
11Seneg latfag fugmu NINIKNI Allahn Salomo ubam ele uruk lit, ”Haren An 
nubam sali emberuk lit Hat hele eneg holtuk laruhuk irikinon ino pisan isalug 
Anden ari-ari turuk laruhun ulug hiyag hitikik ane holtikin fugmu hat ap 
suwon wereg lit yabuk seneg lahenon ino Anden hat hinggikmuwen taluk 
toho hamingmingangge eke og uruhuk. 
12Hat holuk weregma Anden hat humbahale angge famen hikni Daud fahet 
wenggel haruk lahireg hat hamloho hubalma in aruhureg ap suwon wereg 
lit yabuk seneg laruhuwon ino inggikmuwen taluk toho hat 
hamingmingangge eke og uruhuk. 
13Og utuk lit Israel inap ununggul unuk obog toho inggikmu umbuhuk. We 
An namingmingangge Daud men o Yerusalem mumal tarikik ambeg men 
fahet wenggel haruk lit Israel inap enebe we tor angge hat hamloho inowen 
sen enesug laruhu ulug ununggul unuk misig inap at inggikmuwen taluk 
enebuhuk fug,” ulug hiyag itfag. 

Salomo men seli roho wereg inap fahet haharoho imbibag ane 

14Welatfareg NINIKNI Allahn Salomo men hili roho welaruhun ulug o Edom 
inap onowesi suwonen ondohowonen ondohowon eke unuk Hadad indi 
kahalfag. 
15-16Ari tibag li uwanma Daud inowen o Edom inap apmayap enepfagma otsi 
sehen senehon onowe Yoab inowen Israel inap tog elman unusuruson kinang 
habuloho sal enebuhuk ulug Edom kinangma libareg wereg lit Edom inap ap 
angge obog toho unusil larukmen pikalem falfaliken libagma obog toho 
unusuruk latfag. 

17Unusurukmu hun Hadad kabinimu ikni otsi men koloweg wilip atfareg o 
Mesir kinangma lahuk ulug 
18Midian kinang keyen Paran lekma libag. Libagma Paran inaben hondog 
eneplug Mesir inap onowe suwon ambeg libag. Libagma Mesir inap onowe 
suwonen Hadad ino o men kinang men hiyag itfareg likiya hupmu suburu og 
utuk latfag. 
19Mesir inap onowe inowen Hadad indi reg lit uhe unuk Tahpenes ot ino og 
itfag. 
20Og itfagma Tahpenes ot inowen Hadad amloho unuk Genubat indag itfag. 
Indag itfagma malik ino Mesir inap onowe suwon ibam weregma uhe 
Tahpenes inowen ap suwon umalikisi men ambiyeg fet enesugmen eneg su 
atfag. 
21Su atfagma ap suwon Daud men otsi sehen senehon onowe Yoab men war 
atusa urukmu hol hibareg Hadad inowen Mesir inap onowe suwon fam ele 
uruk lit, ”An nibam laminen hiyag nimin!” ulug hiyag itfag. 
22Hiyag itfagma ap suwon inowen Hadad ubam, ”Anden hat haseher angge 
obog toho og hutuk lahi angge famen nungge fahet nibam lamin ehen?” ibag. 
Ibagma Hadad inowen, ”We tem, haren mun angge man angge og nutuk 
lahen angge famen hibam lag imihin ulug heng haptuk lahi,” ibareg ibam o 
Edom kinangma libag. 
23-24Welatfagma Allah inowen Salomo men hili roho welaruhun ulug hun 
Elyada amloho Rezon indi kahalfag. Rezon ino o Zoba inap onowe suwon 
Hadadezer amingmingangge weregma ap suwon Daud inowen Hadadezer 
apmayap tik oho lit Siria inap Hadadezer ibil arik watfahon arimano unusik 
watfag. Unusurukmu Rezon ino koloweg wilip atug ikni embeselug libag. 
Libareg ap palu enepfareg aben tohon huhulangge hulul ulug milal eneptuk 
latfag. Milal eneptuk lit o Damsyik ilmig ta libareg weregma otsiyen Siria 
inap onowe suwon raja welaruhun ulug lahapfag. 

25Lahapfagma hun Salomo Israel inap onowe suwon lahibag liyen tulug war 
atfag sambil fam Rezon ino Israel inap men seli roho wereg lit hun Hadad 
inowen Israel inap siyahap eneptuk latfag hag toho aren oho siyahap 
eneptukmen eneg welatfag. 

Allahn Salomo inggikmuwen Israel inap minggiroho wahuk peruk latfag ane 

26Salomo amingmingangge eke unuk Yerobeam inowen ap suwon Salomo 
ino pilabuhuk ulug turuk latfag. Yerobeam ino hun Nebat amloho o Zereda 
ahun unggul unuk Efraim welatfag. Isinga unuk Zerua hiyap yuwohon 
welatfag. 
27Hun Yerobeam inowen ap suwon pilabuhuk peruk latfag ane alem tuma 
emberuk lahe: Salomo inowen elehet o Yerusalem walinggoho witfahon ino 
ambiyangma ahandip teg eleg ambeg lare fuhuk ulug helep elehet witil 
lahibag. 
28Witil laharuk lit Salomo inowen yet harukmen Yerobeam ino ebe kabini 
reg lit ine roho elehet warukmu yet hibareg Manasye inap men Efraim inap 
menen ap suwon fahet yabuk onggo eleg angge witukon onowe roho 
welaruhun ulug Yerobeam ino unduhuk fibag. 
29Misihim sambil Yerobeam ino o Yerusalemen wilip atfareg larukmen o Silo 
ahun Ahia Allah amingmingangge nabi ino sum keron wan teg lit Yerobeam 
men kalemma salkal ibag. It piren enemu eneg anggenman salkal ibareg 
30Ahia inowen asum keron ubam wan teg latfahon ino nonggoloho wibareg 
sum ino penel-penel laha fisibagma nisanggowen atfagma 
31Yerobeam fam ele uruk lit, ”Sum penelep toho imbihiyon aruma numen 
hilamihin. Israel ninap NINIKNI Allah ino ele iminon tu, ’Tik-tem toho Anden 
ap suwon Salomo ino inggikmuwen otsi aren fet enesuhon arimano taluk 
toho wahukteg ap ununggul unuk numen haren fet enesug laruhunen og 
huruhuk. 
32An namingmingangge Daud men o pumbuk Yerusalem Anden Israel inap 
ununggul unuk obog toho enesehelimuwen eneko mumal tarikikon ino men 

fahet nindiyen ulug wenggel haruk lahireg ap ununggul unuk misig Yehuda 
inap eneg Salomo inggikmu welamuhup. 
33Ikni Daud inowen Anden hiyag utuk latikik ane holtuk lit Allahn fano peruk 
ane eneg turuk laruhuk ulug An nawene tam hiyag isarik iyahon haharoho 
imbibag ane inggik ine roho seneg latisi hag toho amloho Salomo inowen ari 
roho seneg latisi fug. An nibil ambol yig nutuk lit Sidon inap inisinga Astoret 
men Moab inap inikni Kamos men Amon inap inikni Milkom men arimano 
fahet niknisi ulug wel eneptuk latisi angge famen 
34otsi obog toho taluk toho wahuk fug. Salomo oluk wereg li tuhuk ane fahet 
uruk lahi fug. An namingmingangge Daud Anden mumal tarikikmu at 
inowen An nawene tam hiyag isarik iyahon hikit toho turuk latisi ane fahet 
nindiyen ulug wenggel haruk lit amloho Salomo ino ap suwon weregman 
eneg war aruhu ulug emberuk lahi. 
35We Salomo amloho inggikmuwen eneg Anden otsi taluk toho wahukteg 
Israel inap ununggul unuk numen fet enesug laruhunen hat og huruhuk. 
36Ap ununggul unuk Yehuda inap eneg Salomo amlohowen fet enesug 
laruhun ulug og uruhukmu An namingmingangge Daud umalikisiyen 
ondohowon arimano fobik oho o Yerusalem An nunuk wel naptuk lamuhup 
ulug mumal tarikik ambeg wereg lit Yehuda inap fet enesugmen eneg 
welamuhup. 
37Yerobeam nare, haren Israel inap fet enesug lit mun angge man angge 
seneg lale peruk lahen ane hikit toho seneg laruhun ulug mumal haptuk lahi. 
38Namingmingangge Daud inowen Anden numalikisi komo eneptik iyag ane 
haharoho imbibahon arimano obog toho seneg lit An nolohotman pikir ane 
eneg turuk latisi hag toho haren oho hiyag hutuk lahiyon obog toho holtuk 
lit Anden fano peruk ane hikit toho turuk laruhun halug Anden hat let haptuk 
lit Israel inap fet enesug laruhunen hinggikmu umbuhuk. Anden Daud ubam 
hiyag utuk lit, ’Hat humalikisiyen endebuhubonen endebuhubon arimano 

hat hubalmangge ap suwon lahap eneptukmen eneg welamuhup,’ ulug sali 
emberikik hag toho hat hubam oho emberuk lahi. 
39Salomo inowen siyag ane turuk ane fahet Anden Daud umalikisi alem 
angginon unubam emberuk laruhuk angge famen mondabi apmayap 
enebuhuk fug,’ ehek,” ulug Ahia inowen Yerobeam hiyag itfag. 
40Hiyag itfagma welatfareg Salomo inowen Yerobeam ino waruhuk ulug 
turuken Yerobeam ino wilip atfareg Mesir inap onowe Sisak ambeg o Mesir 
libareg weregman eneg Salomo ino war atfag. 

Hun Salomo war atfag ane 
(2Taw 9:29-31) 

41Salomo oluk wereg lit turuk latfag ane tuma tor angge haharoho emberuk 
lahe. At indi anggat teg lit turuk latfag ane obog toho suwesingga Salomo 
inowen turuk latfag ane fahet haharehon fam haharoho imbibag. 
42Salomo ino o Yerusalem wereg lit Israel inap obog toho fet enesugmen eneg 
mo teng misigmen nubam hilag nuwalen 40 atfagma 
43Salomo war atfag. War atfagma o pumbuk unuk Daud Ibam kinangma sale 
fisibag. Sale fisibagma amloho Rehabeam ikni ubalma ap suwon lahapfag. 

1 Raja-Raja 12 

Ap suwon piren lahap enepfagma Israel kinang pul ke minggitfag ane 
(2Taw 10:1–11:4) 

1Salomo war atfagma Israel inap ik eleruk fil welatfahon obog toho hun 
Rehabeam ap suwon lahabuhuk ulug o Sikhem watfagma Rehabeam oho 
watfag. 
2Watfag li itano hun Nebat amloho Yerobeam ino ap suwon Salomo inowen 
waruhuk peruken akol tulug libareg o Mesir wereg lit hol harukmen Salomo 
amloho Rehabeam ino ap suwon lahabuhuk ulug turuk urukon hol hibareg 
Yerobeam ino o Mesiren wilip atfareg o Israel suhuloho watfag. 
3Watfagma Israel inap ununggul unuk numen ik eleruk fil welatfahon 
arimanowen Yerobeam hondohik lalihip ulug ap mon enepfagma hondohik 

libareg watfagma hun Yerobeam ino Israel inap ik eleruk fil welatfahon 
arimano men ambiyeg Rehabeam ambeg libareg at ubam enele uruk lit, 
4”Hat hikniyen e paleg angginon nununggulmu ha reberuk latisimu ketiya 
hikniyen yabuk angginon wit nutuk lamuhup ulug mingming neneptuk latisi 
ane haren seyap turuk lit e paleg angginon nununggulmu ha reberuk 
latisiyon ino tot mabenap tuhun halug nit hat hamingmingangge 
welamuhuk,” ulug Rehabeam hiyag itfag. 
5Hiyag itfagma aren hebeloho hiyag isaruk lit, ”Lalihipteg hup pirenam 
welamuhupteg hinahaneg sambil nambeg suhuloho wamuhup,” ulug hiyag 
isibagma ap arimano libag. 
6Ap arimano libagma Rehabeam inowen komo nabusa ulug Israel inap 
onowesi ikni Salomo oluk weregma iraham welatfahon arimano wol 
enepfareg hiyag isaruk lit, ”Ap arimanowen heng nabehesa ane fahet 
hebeloho anden hiyag isahuk ane hiyag nitlihip,” ulug heng enepfag. 
7Heng enepfagma iren te, ”Hat o yoho tu ap arimano enemingmingangge 
roho apmayap taruk lit hele fano roho hiyag isamihin halug it hebeloho hat 
hamingmingangge mondabi welamuhup,” ulug hiyag itfag. 
8Ari ulug hiyag itfag angge famen Rehabeam inowen iren komo ribag ane 
embeseruk lit ap kabiniyon at min ambi rohon yabuk let toho warukon 
arimano wol enepfareg hiyag isaruk lit, 
9”Israel inap arimanowen, ’Hikniyen e paleg angginon nununggulmu 
emberisiyon seyap timihin,’ urusama anden nangginoho hiyag isahuken 
hiren hiyag nitlihip,” ulug heng enepfag. 
10Heng enepfagma iren te, ”Haren hebeloho it unubam hiyag isahunon tu, 
’Nori, nikni Salomo ino inggik ine reg peruk latikip angge famen an ninggik 
sehelet toron aru mondabi ine reg. 
11An nikniyen e paleg angginon hununggulmu emberisiyon ino tot se regma 
anden angginon sebe roho hit hunubam umbuhuk. An nikniyen hele paleg 

fam eneg hunusuruk latisi angge famen anden e paleg ilon fam hunusuruk 
laruhuk,’ ulug hiyag isahun,” ibag. 
12Ari ibareg hup pirenam welatfagma hun Yerobeam men Israel inap men 
Rehabeam inowen hiyag isibag ane hikit toho ambeg watfag. 
13Ambeg watfagma ap suwon Rehabeam inowen Israel inap onowesiyen 
komo ribag ane imbisibareg 
14ori at min ambi rohon arimanowen komo ribag ane roho ele ine roho hiyag 
isaruk lit, ”An nikniyen e paleg angginon hununggulmu emberisiyon ino tot 
se regma anden angginon sebe roho hit hunubam emberuk laruhuk. An 
nikniyen hele paleg fam eneg hunusuruk latisi angge famen anden e paleg 
ilon fam hunusuruk laruhuk,” ulug hiyag isibag. 
15NINIKNI Allahn nele o Silo ahun Ahia feneyen hun Nebat amloho Yerobeam 
ubam hiyag itikikon ino hikit toho teko lawag pibag ane roho hun Rehabeam 
inowen Israel inaben heng tibag ane ino hondo rebeseruk lit ele ine roho 
hiyag isibag. 
16 Ap suwonen iren heng tibag ane hondo rebeserukmu Israel inap obog 
tohowen hol hibareg ap suwon Rehabeam hiyag utuk lit, ”Nit Daud umalikisi 
fug. Isai amloho Daud inowen nungge-nungge nit fahet nunumbahibag 
fugmu hat men nininggik ahandip toho welamuhuk fug. Israel hinap nori, 
ninibam luk ohon, maniyek! Hat Daud umbusag, hibam hamu wit taruk 
laruhun,” ulug hiyag itfareg Israel inap ununggul unuk numen arimano 
inibam ik eleruk fil libag. 
17Libagma wereg lit hun Rehabeam ino Israel inap kinang Yehuda fam 
welatfahon fahet eneg ap suwon atfag. 
18Ari roho wereg lit ap suwon Rehabeam inowen hun Adoniram yabuk onggo 
eleg angge wituk inap fahet kim isaruk laruhun ulug lahapfahon ino Israel 
inap inindi yuwahap enebik lamihin ulug monde fibagma libagma Israel inap 
obog tohowen helep wibareg watukmen war atfag. Ari turukmu yet isibareg 
ap suwon Rehabeam ino akolen folo-folo wamen lisoho walug laruk angge 

kereta ino fam lahuk fug ane tibag angge famen lahibareg o Yerusalem fil 
longgo ik watfag. 
19O ari sambilen ak tibareg Israel inap ununggul unuk numen ik eleruk fil 
welatfahon arimano men Daud umalikisi men seli roho welatfag hag toho 
ketiya oho seli roho wereg. 
20Hun Yerobeam o Mesiren suhuloho watfagma Israel inap ik eleruk fil 
welatfahon arimanowen hol hibareg nenele uhuken at hondohik lalihip ulug 
ap mon enepfagma hondoholug watfagma Israel inaben Yerobeam ino Israel 
ninap nununggul unuk numen fahet ap suwon welaruhun ulug lahapfag. 
Ununggul unuk Yehuda inap eneg Daud umalikisiyen nit fet nenesug 
lamuhup uruk latfag. 

Hun Semaya inowen Rehabeam umalikisi unubam Allah ele hiyag isibag ane 
(2Taw 11:1-4) 

21Salomo amloho Rehabeam ino o Yerusalem watfareg Israel inap ik eleruk 
fil werehon arimano anden sen enesug laruhuken suhuloho an ninggikmu 
amag ulug tog abuhuk pibareg Yehuda inap men Benyamin inap men 
enesehelimuwen sehen seneg inap tog aptuk ane inindi anggat tohon teng-
teng angge 180.000 andog enepfag. 
22Ari turukmu itano Allahn amingmingangge nabi Semaya fam ele hiyag utuk 
lit, 
23”Rehabeam men umalikisi Yehuda inap men Benyamin inap men hiyag 
isamihinon tu: 
24NINIKNI Allahn ele uruk lit, ’Honori Israel inap men tog abul ulug wilip 
amuhup fug. Hinibam man-man lalihip. Honori minggiroho enemu atuson 
Anden perikik ane hikit toho teko larisi,’ ehek imihin,” ulug hiyag itfag ane 
ino hun Semaya inowen hiyag isibagma it arimanowen NINIKNI Allahn tem 
toho hiyag nesehek ulug inibam libag. 

Hun Yerobeam inowen Allah ambol yig utuk latfag ane 

25Hun Yerobeam inowen o pumbuk Sikhem tom Efraim fam welatfahon ino 
walinggoho elehet ineyon oho fibareg o Sikhem ino welatfag. Welatfareg 

wilip atlug libareg o pumbuk Pnuel eke walinggoho elehet ineyon oko 
kilaptuk latfag. 
26-27Kilapfareg Yerobeam inowen indimu wenggel haruk lit, ”An numalikisi 
Allah ibamen NINIKNI Allah fahet wam esebuhuk ulug o Yerusalem laruk lit 
Yehuda inap onowe Rehabeam suhuloho apma amuhuk ulug inindimu 
wenggel hahupteg an pinggi nuwabuhup tohon!” ulug wenggel haruk latfag. 
28 Nangginuhuk ulug yat toho wenggel haruk latfareg Yerobeam inowen 
wam sapi hunon piren hahon ili ruruk angge emas fam wiri fibareg umalikisi 
Israel inap unubam hiyag isaruk lit, ”Israel hinap nori, o Yerusalem 
asengseng toho la wam turuk latikibon ketiya umbusuhup. Allah hag toho 
werehon nit o Mesiren hondog neneplug wilip atuson arimano enebe piren 
tu werehen yet esemek!” ulug hiyag isibag. 
29Hiyag isibareg wam sapi itano misig o Betel unduhuk fibareg eke misig o 
Dan unduhuk fik libag. 
30Unduhuk fik libagma Israel inap arimano wam sapi hahon o Betel men o 
Dan men unduhuk fibahon itano unubam sembahyang ik laruk lit siyag ane 
anggolo turuk latfag. 
31Hun Yerobeam inowen punu ke Allah wel turuk ibam witil laruk lit Israel 
inap enesehelimuwen Lewi inap fuhon o itano foroho lamuhup ulug imam 
in enepfag. 
32-33 In enepfareg hiren Allah wel turuk ibam o Betel werehon ino foroho 
lamuhup ulug hiyag isibareg at inggarehen oho wam sapi hahon at inggiken 
emas fam witfahon itano wel turuk lit hubu lahaptuk angge fam wam waroho 
yaltuk latfag. Ari turuk lit Yehuda inaben Allah wel turuk ane fahet sali 
imbibahon hikit toho aren oho mo eke fam eke fam ari sambil eneg Allah 
wel turuk lamuhuk ulug pikalem likinon o nuwal fimahen fam sali imbibag. 
Ari roho imbibag sambil ino hun Yerobeam ino nindimu wenggel harikik ane 
ino hikirap timin ulug o Betel libareg hubu lahaptuk angge fam wam waroho 
yaltuk latfag. 

1 Raja-Raja 13 

Allah amingmingangge nabi eke Yerobeam ambeg watfag ane 

1Ap suwon Yerobeam inowen wam waroho yalmin ulug hubu lahaptuk 
ambeg aren o Betel inowen witfahon iraham unduhukmu 
itano NINIKNI Allahn amingmingangge Yehuda ahun eke ambeg monde fik 
watfag. 
2Watfareg NINIKNI Allahn hiyag itfag ane hikit toho at inowen ap fam nele 
uruk lahi hag toho imin ulug hubu lahaptuk angge fam ele hi roho uruk lit, 
”Hubu lahaptuk ambeg, hubu lahaptuk ambeg! NINIKNI Allahn ele urukon tu 
holeg lamin: Dauren ondohowonen ondohowon malik eke indag aruhumu 
unuk Yosia suwaluhup. At inowen imam inap hat hubamen hubu lahaptukon 
arimano hemberimu imbik lahalug unusuhureg ap unuwag oho hat 
hemberimu indokma yale fusuhu,” ibareg, 
3nin ele uruk lit, ”Hiren we tik tem toho NINIKNI Allahn ele ehek ulug 
honoluk atmisiyen Allahn enehangge timisiyon tu: Hubu lahaptuk ambeg aru 
pul ke pilang toho ilkal imisimu ul fene wam sei anggolo werehon ino kinang 
ke hililoho lin-lan imisi,” ibag. 
4Ari urukmu ap suwon Yerobeam inowen hol hibareg hubu lahaptuk angge 
iraham unduhuk ambehen inggik leho lit otsi unubam, ”Hun aru seneg 
lamek!” urukmu itano inggik lehowon ino war atfagma lebe ruk fug teg 
latfag. 
5Ari turukmu Allah amingmingangge inowen NINIKNI Allahn hiyag itfagma 
ibag ane hikit toho hubu lahaptuk ambeg ino pul ke pilang toho ilkal ibagma 
ul fene wam sei welatfahon ino kinang ke hililoho lin-lan ibag. 
6Lin-lan ibagma ap suwon inowen Allah amingmingangge ino fam ele uruk 
lit, ”HIKNI Allah haren wel turuk lahenonen an indi nasug latmisi ulug haren 
sembahyang ubam uruk lit indi yuwahap timihinmu an ninggik fano atmisi,” 
ulug hiyag itfagma Allah amingmingangge inowen NINIKNI Allah fam 
sembahyang ibagma Yerobeam inggik nin fano atfag. 

7Nin fano atfagma ap suwonen Allah amingmingangge hiyag utuk lit, ”An 
nibam ambiyeg lulen ma! Lulteg suburu nulmu fano angge eke og hitmin,” 
ibag. 
8Ibagma ap inowen Yerobeam fam ele uruk lit, ”Hat hanggengge pul ke 
minggiroho og netlen halug oho hat men ambiyeg laruk lit o Betel tuwen 
suburu men ik men nele fug. 
9NINIKNI Allahn an hambeg mon naptuk lit, ’Lamihin ambehen suburu men 
ik men na fug angge suhuloho waharuk lit lamihin keyen watmihin fug,’ ulug 
hiyag nerehekma hat men lul fug,” ibag. 
10Ari ibareg suhuloho laruk lit watfag keyen la fug angge kebunggalem amu 
keyen nibam lamin ulug libag. 

Nabi inowen Allah ele sobir isibag ane 

11Ari tibag li o Betel ino Allah amingmingangge nabi sabalon eke welatfag. 
At umalikisi ambeg watfareg Allah amingmingangge inowen o Betelen ap 
suwon fam ele uruk lit turuk latfag ane obog toho inikni hiyag itfag. 
12Hiyag itfagma inikni inowen, ”Ke keyen ibam laha?” ulug kapal isibagma 
iren Allah amingmingangge Yehuda ahun ino ibam libag ke hiyag itfag. 
13Hiyag itfagma inikni inowen, ”An wam keledai fam lahalug laminen wak 
aliyek!” ulug umalikisi hiyag isibag ane roho walug watfagma nabi sabalon 
ino wam ino fam lahalug 
14Allah amingmingangge ino muko libareg ap ino e suwon eke alma 
heriyegma libag. Libareg at ubam ele uruk lit, ”Hat Allah amingmingangge 
o Yehuda kinangman wahenon ano?” ulug kapal hibagma aren te, ”Yu, 
wahi,” ibag. 
15Ibagma nabi sabalonen Allah amingmingangge ino fam, ”An nibam lulteg 
suburu nulen ma!” ulug hiyag itfag. 
16Hiyag itfagma Allah amingmingangge inowen at ubam ele uruk lit, ”O 
tuwen suburu men ik men na fug teg lahireg hat men ambiyeg lul fug. 

17NINIKNI Allahn an tuma mon naptuk lit, ’Lamihin ambehen suburu men ik 
men na fug angge suhuloho waharuk lit lamihin keyen watmihin fug,’ ulug 
hiyag nerehekma hat men lul fug,” ibag. 
18Ibagma nabi sabalon inowen ele uruk lit, ”Hat welahen hag toho an oho 
Allah amingmingangge nabi welahi. Welahireg NINIKNI Allahn ot malaikat 
eke an nambeg monde fik wahareg an nubam ele uruk lit, ’Ap ino 
hondoholug hibam watmihinteg suburu men ik men nalihip,’ ulug hiyag 
nerehekma hambeg wahi,” ibag. Ibahon ari ele si ane ibag angge famen 
19Allah amingmingangge Yehuda ahun inowen we tem ehek pibareg at men 
ambiyeg ibam libareg suburu men ik men nibag. 
20Narukmu NINIKNI Allahn nabi sabalon ubam ele hiyag itfag. 
21Hiyag itfagma nabi sabalonen Allah amingmingangge Yehuda ahun ubam 
ele hi roho uruk lit, ”NINIKNI Allahn ele ehekon tu holeg lamin: 
An HIKNI Allah nele sobir isalug Anden hiyag hirihiyon hikit toho tuk fug 
angge 
22o Betel suhuloho lahenteg Anden suburu namihin fug ihi ambehen suburu 
men ik men nenggenma hat huwabuhupmu hebe wareg angge hiknisi 
kinangma sal eneptuk latfag ambehen sal habuhup fug,” ulug hiyag itfag. 
23Hiyag itfagma suburu men ik men obog toho nibareg wam keledai fam 
lahalug nibam lamin ulug libag. 
24Funggalma larukmen olomene ekeyen ware fisik watfag. Ware fisibagma 
Yehuda ahun wareg angge ino kinangma yinggig lit weregma ambohom 
keledai men olomene ino men iraham unduhuk latfag. 
25Unduhukmu ap funggalma laruk lit yet harukmen ebe wareg angge 
kinangma yinggig lit weregma olomene ino iraham unduhukmu yet hibareg 
nabi sabalon ino o Betel weregma hiyag irik libag. 

26Hiyag itfag ane ino holfareg nabi sabalon inowen ele uruk lit, ”Ap ino Allah 
amingmingangge famen NINIKNI Allah ele sobir esehekma NINIKNI Allahn 
hiyag erehek ane hikit toho olomeneyen warehekteg senggelehek,” ibag. 
27Ari ibareg umalikisi unubam, ”An laminen nambohom keledai og nirik 
maniyek!” ulug hiyag isibagma walug watfag. 
28Walug watfagma ap sabalon ino wam keledai fam lahalug Yehuda ahun 
wareg angge funggalma yinggigmu libareg yet harukmen olomeneyen ebe 
wareg angge ino naruk lit wam keledai oho watep angge famen olomeneyet 
wam keledai inowet ebe wareg angge iraham unduhukmu yet isibag. 
29Yet isibareg nabi sabalonen Allah amingmingangge wareg angge ino oko 
walug at ambohom keledai fam imbik lahalug ibam o Betel libareg Yehuda 
ahun watfahon fahet piya sini yiko kinangma salfag. 
30Nabi sabalonen war aruhukmu sal nabuhup pibag ambeg ap wareg angge 
ino saltuk lit aben, ”Yihi, nenere, ninindiyen-e,” ulug hunu sini uruk latfag. 
31Salfareg nabi sabalon inowen umalikisi hiyag isaruk lit, ”An war aruhukmu 
Allah amingmingangge salehe ambeg an oho sal nabuhup. Sal nabuhupmu 
at uwahet an nuwahet nikema welamuhup. 
32Welamuhupmu NINIKNI Allahn hun aru hiyag itisi ane hikit toho hubu 
lahaptuk ambeg o Betel tuma werehon men o Samaria pumbuk obog toho 
fam werehon fahet irisiyon we tik-tem toho hikir aruhu,” ibag. 
33Ari teko libag ane yet hibag angge famen ap suwon Yerobeam inowen siyag 
ane til-wil laruk lit tam turuk latfag ane hikit toho hubu lahaptuk ambeg 
punumu werehon arimano foroho lamuhup ulug Israel inap enesehelimuwon 
imam in eneptuk lit ap sa-o sa-o indimuwen imam welale perukon obog toho 
lahap eneptuk latfag. 
34Ari roho siyag ane eneg turuk lit alem angginon ubamap taruk latfag ane 
ariyen fobik Yerobeamen ondohowonen ondohowon obog toho mondabi 
siyag atfareg kinangman eleg atfag. 

1 Raja-Raja 14 

Yerobeam war atfag ane 

1Ari tibag li ap suwon Yerobeam amloho Abia ouk ubam atfag. 
2Ouk ubam atfagma Yerobeam inowen uhe fam ele uruk lit, ”Aben hat fahet 
hiyap winon pukag ulug sum amuwon wan timihinteg Allah 
amingmingangge nabi Ahia ambeg lamihin. An ap suwon uwan lahuk fugmu 
Ahia inowen hat Israel inap onowe suwon in aruhun ulug fulu roho hiyag 
nitisi. 
3At ambeg laruk lit roti numen men kin altap kubag misig men kin altap hag 
angge kue men walug lamihinmu aren nenemloho ubam teko lahu ane hiyag 
hitmisi,” ulug hiyag itfag. 
4Hiyag itfagma Yerobeam uhe o Silo libareg hun Ahia ibam kibag. Kibagma 
Ahia sabal atfareg il siyahen tu at waha ulug yet ha fug teg latfag. 
5Ari regma hiyap ino ambeg wam fugmu NINIKNI Allahn Ahia fam ele uruk 
lit, ”Yerobeam uhe ino namloho ouk warukon ubam teko lahu ane hiyag 
numag ulug hambeg watmisi. Watmisimu ari-ari hiyag itmihin,” ulug hiyag 
itfag. Hiyag itfag ane ari hikit toho hiyap ino ambeg watfareg hiyap winon 
pukag ulug sum amuwon wan teg lit Ahia ibam kibag. 
6Ibam kuruk lit uyug aplohok turukmu hol hibareg Ahia inowen ele uruk lit, 
”Nehe, Yerobeam uhe welahenon kik ma! Nungge fahet hiyap winon pukag 
ulug nambeg wahen? Anden hat fahet wene siyahon eke foroho lahi. 
7Nin suhuloho hibam lamihinteg Yerobeam hiyag itmihinon tu: Israel 
inap INIKNI Allahn ele urukon tu holeg lamin: Anden hat Israel inap 
enesehelimuwen mumal haptikikteg An numalikisi Israel inap onowe suwon 
aruhun ulug palimuwap haptikik. 
8Palimuwap haptuk lit Dauren ondohowonen ondohowon ap suwon wereg 
lit yabuk seneg latuson ininggikmuwen taluk toho hat og hitikik angge famen 
namingmingangge Daud inowen Anden ari-ari turuk lamuhup ulug 
imbiyahon obog toho seneg lit indi handuhal teg eleg angge An nombolim 

laruk lit Anden fano peruk lahiyon eneg turuk latfag hag toho haren turuk 
lahen fug. 
9Hat uwanma ap suwon obog tohowen siyag ane we tor angge turuk latfagma 
haren eneg mondabi holok ane turuk latikin. Haren tu Allah hag toho wereg 
ulug wel eneptuk angge eke hag eke hag wit taruk lit ine angge fam usangge 
lale feruk latikinon ariyen An hambol yig nutuk lit nindi siyahap naptikin. 
10Siyahap naptikinmu Anden hat humalikisi men alem angginon hunubam 
umbuhuk. Hat humalikisiyen endebuhubon ap angge enebe suwonet toronet 
obog toho Anden elehap enebuhuk. Yog sumako hik isaruk hag toho Anden 
it obog toho hik isahukmu misig oho welaruhu fug. 
11Ap sa-o pumbukmuwen war aruhu halug meneyen nahup. Ap sa 
anggenman war aruhu halug suwe pohol ke larukonen nahup. Ari obog 
toho NINIKNI Allahn ele urukon hikit toho teko lahu. 
12Ketiya hat hibam lamihin. Lamihinteg o pumbukmu kirikim itano hat 
hamloho war atmisi. 
13War atmisimu Israel inap obog tohowen fong watuk lit at kinangma 
saluhup. Israel ninap NINIKNI Allahn Yerobeam umalikisi men kim isarukmen 
we malik ari ubabut eneg fano regma kim harisi angge re malik ari eneg 
kinangma saluhup, umalikisi winon war amuhupmu kinangma sal enebuhup 
fug. 
14NINIKNI Allahn Israel inap onowe welaruhu ulug ap eke mumal tahuwon 
inowen Yerobeam umalikisiyen endebuhubon obog toho elehap enebuhu. 
Obog toho elehap enebuhuk peruk ane o yoho inam aha! 
15NINIKNI Allahn Israel inap unusil larukmen eneg hame mulilik la mulilik 
wam turukon hag toho in am fug teg lamuhup. Iren Allah hiyap angge hag 
toho wereg ulug wirimangge unuk Asyera wiroho unduhuk feruk 
lit NINIKNI Allah indi siyahap turusama Aren Israel inap arimano kinang 
fanowon unumbasi og isibahon famen heneko hik isahumu ik Efrat pisan 
toho pilili-palala ruruk lamuhup. 

16Ap suwon Yerobeam inowen siyag ane til-wil larukmu Israel inap at 
ombolim laruk lit siyag ane turuk latusama Allahn it obog toho siyag amag 
ulug inggik kobog isahu,” ibag. 
17Ari ibagma Yerobeam uhe ino ibam o Tirza libag. Libareg ibam sok 
kembilikmu uyug soptukmu itano amloho war atfag. 
18War atfagma malik ino kinangma salfareg Israel inap obog tohowen at 
fahet fong watuk latfag. Ari obog toho NINIKNI Allahn amingmingangge nabi 
Ahia feneyen ibag ane hikit toho teko libag. 
19Yerobeam oluk wereg lit turuk latfag ane tuma tor angge haharoho 
emberuk lahe. At ap suwon wereg lit ap seliyon men tog aptuk latfag ane 
obog toho suwesingga Israel inap onowesi suwonen turuk latfag ane fahet 
haharehon fam paloho imbibag. 
20Yerobeam ino Israel inap onowe suwon weregman eneg mo ilig am wirig 
am turukmu falfalik fimahen 22 atfagma war atfag. War atfagma amloho 
Nadab ikni ubalma ap suwon lahibag. 

Rehabeam inowen Yehuda inap fet enesug latfag ane 
(2Taw 12:1-16) 

21Salomo amloho Rehabeam indag tibag sali mo ilig am wirig am turukmu 
teng misigmen nubam hilag nunggul huriken 41 atfagma Yehuda inap onowe 
suwon lahibag. Lahibareg o Yerusalem NINIKNI Allahn nunuk wel naptuk 
ambeg ulug Israel inap ununggul unuk obog toho enesehelimuwen eneko 
mumal tibag ambeg wereg lit umalikisi fet enesugmen eneg mo nanggolop 
fimahen 17 atfag. Rehabeam isinga o Amon hiyap unuk Naama welatfag. 
22Rehabeam ino ap suwon weregma Yehuda inap 
arimanowen NINIKNI Allahn siyag perukon eneg turuk lit ele ying turuk 
latfag. It unumbasiyen siyag ane we tor angge turuk latfag angge famen iren 
onolok ane su roho turuk latfag. 
23Israel inaben turuk latfag hag toho iren oho punumuwen oho e usa ahen 
alman oho usa ahalep men usa ahen uwag men hutuk tebelug hubu lahaptuk 
ambeg wituk latfag. 

24Ari roho turuk lit Allah hag toho wereg perukon ununuk fam yaying turuk 
inabet yaying turuk hiyabet Israel kinangma wereg latfag. Weregma ap o 
Kanaan kinangma welatfahon NINIKNI Allahn Israel inap onolohotman 
yanggal enepfahon arimanowen turuk latfag hag toho Israel inaben oho ap 
enehummu siyahap eneptuk ane eneg turuk latfag. 
25 Rehabeam ino ap suwon weregman eneg mo fuwaben libagma Mesir inap 
onowe suwon Sisak ino o Yerusalem inap men tog abul ulug watfag. 
26Watfareg Allah ibam men ap suwon ibam men fano-fano angge foroho 
latfahon obog toho huhulangge hilaruk lit tog piyabangge hun Salomoen 
emas umbagpag turukon fam witfahon oho hilalug libag. 
27Tog piyabangge hilibahon ubalma ap suwon Rehabeam inowen tembaga 
ineyon fam tog piyabangge keron witfag. Witfareg tog piyabangge aruma 
foroho lamuhup ulug ap suwon ibam sok foroho inap og isibag. 
28Og isibareg Rehabeam ino hundig-hundig NINIKNI Allah ibam kurukmu ap 
suwon ibam sok foroho inap at hondoholug larukonen tog piyabangge 
arimano oko walug senegman eneg ap suwon Allah ibamen wilip atug 
larukmu sok foroho inaben tog piyabangge arimano nin hebeloho hili it wit 
isibag ambeg imbik laruk latfag. 
29Rehabeam oluk wereg lit turuk latfag ane tuma tor angge haharoho 
emberuk lahe. At ap suwon wereg lit turuk latfag ane obog toho suwesingga 
Yehuda inap onowesi suwonen turuk latfag ane fahet haharehon fam paloho 
imbibag. 
30Rehabeam ino ap suwon lahibag sambilen tulug war atfag sambil fam Israel 
inap onowe suwon Yerobeam men tog aptukmen eneg welatfag. 
31Welatfareg war atfagma Rehabeam ino umbasi o pumbuk unuk Daud 
suwalfahon fam sal eneptuk latfag ambeg ar oho salfag. Salfagma amloho 
Abiam ikni ubalma ap suwon lahibag. 

1 Raja-Raja 15 

Abiam inowen Yehuda inap fet enesug latfag ane 

(2Taw 13:1-14) 

1Ap suwon Yerobeam hun Nebat amloho inowen Israel inap fet enesugmen 
eneg mo ilig am wirig am turukmu num fimahen 18 atfagma hun Abiam ino 
Yehuda inap onowe suwon lahibag. 
2Lahibareg o Yerusalem wereg lit Yehuda inap fet enesugmen eneg mo 
hinahan libag. At isinga hun Abisalom ahaloho unuk Maakha welatfag. 
3Umba Dauren indi piren teg eleg angge NINIKNI Allah fam wenggel haruk 
latfag hag toho Abiam inowen Ikni Allah fam wenggel ha fug angge ikni 
Rehabeam inowen siyag ane eneg turuk latfag ane hikit toho aren oho siyag 
ane eneg turuk latfag. 
4Ari roho turuk latfag angge famen NINIKNI Allah Dauren wel turuk latfahon 
inowen Daud umbusag Abiam ino umbusuk fug angge amloho at ubalma ap 
suwon in aruhuwon eke og uruhuk pibag ane hikit toho Abiam inowen 
amloho eke indag tibag. Indag tibagma o pumbuk Yerusalem siyag aruhu 
rohon ulug Allahn foroho latfag. 
5Abiam umba Daud ino oluk wereg lit misihim eneg Het ahun Uria fam 
Allahn siyag perukon tibag, winasul NINIKNI Allahn hiyag utuk latfahon pisan 
tuk fug angge Aren fano perukon eneg turuk latfag. At ubabut fano 
rehen NINIKNI Allahn indi reg lit at umbusag Abiam fahet oho indi reg latfag. 
6Ikni Rehabeam inowen Yerobeam men tog aptukmen eneg welatfag hag 
toho amloho Abiam inowen oho Yerobeam men tog aptuk latfag. 
7Abiam oluk wereg lit turuk latfag ane tuma tor angge haharoho emberuk 
lahe. At ap suwon wereg lit turuk latfag ane obog toho suwesingga Yehuda 
inap onowesi suwonen turuk latfag ane fahet haharehon fam paloho imbibag. 
8Welatfareg war atfagma Abiam ino umbasi o pumbuk unuk Daud 
suwalfahon fam sal eneptuk latfag ambeg ar oho salfag. Salfagma amloho 
Asa ikni ubalma ap suwon lahibag. 

Asa inowen Yehuda inap fet enesug latfag ane 
(2Taw 14:1-5, 15:16–16:13) 

9Ap suwon Yerobeam inowen Israel inap fet enesugmen eneg mo ilig am 
wirig am turukmu likin fimahen 20 atfagma hun Asa ino Yehuda inap onowe 
suwon lahibag. 
10Lahibareg o Yerusalem wereg lit Yehuda inap fet enesugmen eneg mo teng 
misigmen nubam hilag nunggul huriken 41 libag. At ambiyanga hun 
Abisalom ahaloho unuk Maakha welatfag. 
11Umba Dauren turuk latfag ane hikit toho Asa inowen oho NINIKNI Allahn 
fano peruk ane eneg turuk latfag. 
12Ari roho turuk lit Allah hag toho wereg perukon ununuk fam abet hiyabet 
yaying turukon arimano Asa inowen Israel kinangman yanggal eneptuk lit 
umbasiyen tu Allah hag toho wereg ulug laltuk latfag angge obog toho 
siyahap tibisil libag. 
13Siyahap tibisil laruk lit ambiyanga Maakha inowen e uwag Allah hiyap 
angge hag toho wereg perukon unuk Asyera fahet hutuk tibibahon ino 
heneko walug ik Kidron ayegma indok yale fisik libag. Yale fisik libareg 
ambiyanga Maakha ino fam hiyag utuk lit, ”Haren usangge ap ininggaliyap 
eneptukon ari hutuk teberikinmu hiyap suwon welaruhun fug,” ulug 
pilapfag. 
14Asa ap suwon oluk wereg li Israel inaben usangge fahet punumu kema-
kema hubu lahaptukmen eneg welatfag angge famen inikni Asa ino indi piren 
teg eleg lit NINIKNI Allah fam wenggel haruk latfag. 
15Allah fam wenggel haruk lit ikniyen Allah fahet imbibahon perak men emas 
men Allah wel turuk lit wan teg angge winon men Allah ibam fano-fano 
angge foroho ambeg imbik kibareg at inggarehen oho Allah fahet perak men 
emas men imbik kibag. 
16Yehuda inap onowe suwon Asa oluk welatfag li Israel inap onowe suwon 
Baesa men tog aptukmen eneg welatfag. 

17Weregma Baesa inowen Yehuda inap apmayap enebuhuk ulug ik ambut fil 
libareg Yehuda kinangman kuk wilip am turukon sap enesug ambeg ulug o 
Rama pumbuk walinggoho elehet waruk latfag. 
18Waruk latfag ane fahet hol hibareg Yehuda inap onowe Asa inowen fano-
fano angge emas perak Allah ibam men at ibam men foroho latfahon 
huhulangge hilaruk lit imbisibahon arimano obog toho wibareg o Siria inap 
onowe suwon Benhadad hun Hezion umbusag, Tabrimon amloho og irik 
lalihip ulug otsi mon enepfagma o Damsyik walug libag. 
19Walug libareg Asa otsiyen Benhadad hiyag utuk lit, ”Ninikni Asa inowen 
irisiyon tu holeg lamin: Hat hikni men an nikni menen mangno roho 
welamuhuk ulug sali imbibag hag toho an men hat men oho nininggik 
ahandip toho welamuhuken sali umbul. Sali umbulen fano-fano angge emas 
perak notsiyen walug wahason aruma og hutuk lahi. Og hitminmu haren 
Israel inap onowe Baesa men mangno roho welamuhuk irikin ane apmayap 
tuhunmu Baesa ino holuhureg ine eleg atuk lit an men tog abuhuk peruk ane 
embeselug suhuloho ibam lahu irisi,” ulug hiyag itfag. 
20Hiyag itfagma Benhadad inowen fano pibareg otsi sehen senehon onowesi 
unubam o pumbuk Israel kinangma werehon men tog abik lalihip ulug hiyag 
isibagma libareg o Iyon, Dan, Abel-Bet-Maakha, Kinerot men o pumbuk 
kinang Naftali fam werehon obog toho halog tibisil libag. 
21Halog tibisil libag ane fahet hol hibareg Baesa inowen o Rama walinggoho 
elehet waruk ane embeselug ibam o Tirza libareg welatfag. 
22Weregma ap suwon Asa inowen umalikisi Yehuda inap obog toho hiyag 
isaruk lit e helep hun Baesa inowen o Rama walinggoho elehet wahuk ulug 
emberisiyon arimano wak lalihiben ap misig oho ibam pok atmisi fug ulug 
hiyag isibag ane hikit toho e helep hun Baesa inowen imbibahon wak libareg 
walug watfag. E helep walug watfahon arimano hun Asa inowen wibareg 
Benyamin kinangma o pumbuk Geba men Mizpa men werehon walinggoho 
elehet wak libag. 

23Ap suwon Asa oluk wereg lit turuk latfag ane tuma tor angge haharoho 
emberuk lahe. Aren yabuk seneg lit ine roho turuk latfag ane men o pumbuk 
anggolo wiri feruk latfag ane suwesingga Yehuda inap onowesi suwonen 
turuk latfag ane fahet haharehon fam paloho imbibag. Hun Asa sabal atfareg 
at uyug piren siyag atfag. 
24Welatfareg war atfagma Asa ino umbasi o pumbuk unuk Daud suwalfahon 
fam sal eneptuk latfag ambeg ar oho salfag. Salfagma amloho Yosafat ikni 
ubalma ap suwon lahibag. 

Nadab inowen Israel inap fet enesug latfag ane 

25Ap suwon Asa inowen Yehuda inap fet enesugmen eneg mo ilig am wirig 
am turukmu piren atfagma hun Yerobeam amloho Nadab ino Israel inap 
onowe suwon lahibag. 
26Ikni Yerobeamen siyag ane eneg til-wil laruk latfag hag toho amlohowen 
oho siyag ane eneg turukmu at umalikisi Israel inap at ombolim laruk lit 
siyag ane eneg turuk latfag. 
27Ari turukmu unggul unuk Isakhar ahun Ahia amloho Baesa inowen Nadab 
ubalma ap suwon aruhuken ware fusuhuk pibareg Nadab umalikisi Israel 
inap obog toho menen Filistin inap inibam pumbuk Gibeton ilmig tahuk ulug 
waling enesug lit weregma libareg ap suwon Nadab ino pinggi ware fisibag. 
28Hun Asa inowen Yehuda inap fet enesugmen eneg mo ilig am wirig am 
turukmu hinahan atfagma Baesa inowen Nadab ware fisibareg at ubalma 
Israel inap onowe suwon lahibag. 
29 Ap suwon lahibareg Yerobeamen ondohowonen ondohowon obog toho 
unusibagma NINIKNI Allahn amingmingangge Ahia o Silo ahun ino feneyen 
ibag ane hikit toho Yerobeamen ondohowonen ondohowon ap misig oho 
oluk welatfag fug. 
30Indam Yerobeam inowen siyag ane eneg turukmu umalikisi Israel inap at 
ombolim laruk lit siyag ane eneg turuk latfag ane fahet Israel 
inap INIKNI Allah indi siyag atfareg Yerobeamen ondohowonen ondohowon 

elehap enebuhuk pibag ane hikit toho hun Baesa inowen it obog toho 
unusibag. 
31Ap suwon Nadab oluk wereg lit turuk latfag ane tuma tor angge haharoho 
emberuk lahe. At ap suwon wereg lit turuk latfag ane obog toho suwesingga 
Israel inap onowesi suwonen turuk latfag ane fahet haharehon fam paloho 
imbibag. 
32Israel inap onowe Baesa oluk welatfag li Yehuda inap onowe Asa men tog 
aptukmen eneg welatfag. 

Baesa inowen Israel inap fet enesug latfag ane 

33Ap suwon Asa inowen Yehuda inap fet enesugmen eneg mo ilig am wirig 
am turukmu hinahan atfagma hun Ahia amloho Baesa ino Israel inap onowe 
suwon lahibag. Lahibareg o Tirza wereg lit Israel inap fet enesugmen eneg 
mo uhaneg fimahen 24 libag. 
34Indam ap suwon Yerobeam inowen siyag ane eneg turukmu umalikisi Israel 
inap at ombolim laruk lit siyag ane eneg turuk latfag hag toho Baesa inowen 
oho NINIKNI Allahn siyag perukon eneg turuk latfag. 

1 Raja-Raja 16 

1Ari turukmu NINIKNI Allahn hun Hanani amloho Yehu fam ele uruk lit, ”Hun 
Baesa ambeg lamihinteg hiyag itmihinon tu: 
2Allah ele urukon iminon tu holeg lamin: Anden hat hilaheg toho wereg lit 
ulmu heriyeg latikin ambehen hinggik lisoho in haptuk lit Israel inap onowe 
suwon welaruhun ulug lahap haptikik angge famen Yerobeam ino un ke 
laruk latfag ane hikit toho har oho ke hareyon larukmu humalikisi Israel inap 
hat hombolim laruk lit An nele ying naptuk lahep. 
3Ari fahet Anden ap suwon Yerobeam umalikisi men unubam tirikik hag toho 
Anden hat humalikisi menen endebuhubon arimano oho mondabi elehap 
enebuhuk. 

4Ap sa-o pumbukmuwen war aruhu halug meneyen nahup. Ap sa anggenman 
war aruhu halug suwe pohol ke larukonen nahup ehek,” ulug hiyag itfag. 
5Hun Baesan turuk latfag ane tuma tor angge haharoho emberuk lahe. At ap 
suwon wereg lit ahako roho turuk latfag ane obog toho suwesingga Israel 
inap onowesi suwonen turuk latfag ane fahet haharehon fam paloho imbibag. 
6Welatfareg war atfagma Baesa ino o Tirza kinangma salfag. Salfagma 
amloho Ela ikni ubalma ap suwon lahibag. 
7Baesa ino oluk welatfag li indimuwen NINIKNI Allahn siyag perukon eneg 
wenggel haruk lit inggik fam oho olok ane eneg turuk latfag. Aren olok ane 
eneg turuk latfahon men Yerobeamen ondohowonen ondohowon obog toho 
unusibag ane men fahet NINIKNI Allah undama ahe lahibagma 
amingmingangge nabi Yehu hun Hanani amloho ino feneyen Baesa hiyag 
utuk lit, ”Yerobeam umalikisi men siyag atusa hag toho hat humalikisi men 
oho siyag amuhup,” ulug hiyag itfag. 

Israel inap onowe suwon Ela inowen turuk latfag ane 

8Ap suwon Asa inowen Yehuda inap fet enesugmen eneg mo ilig am wirig 
am turukmu pireneg fimahen 26 atfagma hun Baesa amloho Ela ino Israel 
inap onowe suwon lahibag. Lahibareg o Tirza wereg lit Israel inap fet 
enesugmen eneg mo piren libag. 
9Mo piren libagma otsi sehen senehon kereta wam kudan lisoho walug laruk 
angge fam larukon minggiroho winon milal eneptukon Zimri inowen nikni 
Ela ubalma ap suwon aruhuk peruk latfag. Ari perukmu Ela ino o Tirza ap 
suwon ibam haltuk ahun unuk Arza men ambiyeg wereg lit ik olokon nalug 
nenek turuk hag toho turukmen 
10Zimri ambeg watfareg pinggi ware fisibag. Ware fisibareg hun Asa Yehuda 
inap onowe in atfag sali mo ilig am wirig am turukmen teng misig atfagma 
Zimri ino Ela ubalma Israel inap onowe suwon in atfag. 

11Ap suwon in atfareg Baesa inowen ondohowonen ondohowon ap angge 
men onori unumbali obog toho men unusibagma ap misig oho oluk welatfag 
fug. 
12Ari roho turuk lit NINIKNI Allahn amingmingangge nabi Yehu feneyen hun 
Baesa hiyag itfag ane hikit toho aren ondohowonen ondohowon Zimri 
inowen mondabi elehap enepfag. 
13Baesa amloho Ela menen siyag ane eneg turukmu unumalikisi Israel inap 
oho it onombolim laruk lit usangge wel turuk latfag ane ino 
fahet INIKNI Allah indi siyag atfagma Baesa umalikisi men siyahap enebuhuk 
pibag ane ari o ino sambil hikir atfag. 
14Ap suwon Ela oluk wereg lit turuk latfag ane tuma tor angge haharoho 
emberuk lahe. Aren yabuk seneg lit turuk latfag ane obog toho suwesingga 
Israel inap onowesi suwonen turuk latfag ane fahet haharehon fam paloho 
imbibag. 

Israel inap onowe suwon Zimri inowen turuk latfag ane 

15Ap suwon Asa inowen Yehuda inap fet enesugmen eneg mo ilig am wirig 
am turukmu teng misig atfagma hun Zimri ino Israel inap onowe suwon 
lahibag. Lahibareg o Tirza wereg lit Israel inap hup sabirenam eneg fet 
enesug latfag. O itano li Israel inap sehen senehon arimano nin eke Filistin 
kinangma libareg o sabo wiroho wereg lit Gibeton ilmig tahuk ulug waling 
enesug latfag. 
16Waling enesug lit hol harukmen hun Zimri inowen Ela ubalma ap suwon 
aruhuk ulug Ela ino ware feserisi urukmu hol hibareg Israel inap o saboma 
luhaloho welatfahon obog tohowen siyag pibag. Siyag pibareg o ino sambil 
eneg it sehen senehon onowe Omri Israel ninap nonowe suwon welaruhun 
ulug lahapfag. 
17Lahapfagma Omri men Israel inap sehen senehon obog toho men o Gibeton 
embeselug libareg o Tirza waling enebik libag. 

18Libareg o ino pin kul ulug turukmu hun Zimri inowen yet isibareg ap suwon 
ibam lalug hili undamon fam kibareg o ino harep pisako inggareg wat tibag. 
19Ap suwon Yerobeam ino un ke laruk latfag hag toho hun Zimri oho ke 
hareyon laruk lit NINIKNI Allahn siyag peruk ane eneg turukmu Israel inap 
oho at ombolim laruk lit siyag ane eneg turuk latfag ane ari fahet Zimri ino 
war atfag. 
20Hun Zimri oluk wereg lit turuk latfag ane tuma tor angge haharoho 
emberuk lahe. Aren ap suwon aruhuk ulug turuk latfag ane men alem winon 
aren turuk latfahon men suwesingga Israel inap onowesi suwonen turuk 
latfag ane fahet haharehon fam paloho imbibag. 

Israel inap onowe suwon Omri inowen turuk latfag ane 

21Ari obog toho teko libagma Israel inap arimano pul ke minggir atfareg 
winon hun Omri ibil atukmu winon hun Ginat amloho Tibni ibil atfagma at 
ino ap suwon raja welaruhu pibag. 
22Ari pibag angge famen hun Omri ibil atfahon arimanowen hun Tibni 
ombolim laruk latfahon apmayap eneptukmu Tibni ino war atfag. War 
atfagma hun Omri Israel inap obog toho onowe raja lahibag. 
23Ap suwon Asa inowen Yehuda inap fet enesugmen eneg mo ilig am wirig 
am turukmu teng misigmen nubam hilag uhan 31 atfagma hun Omri ino 
Israel inap onowe suwon lahibag. Lahibareg ap suwon weregman eneg mo 
ilig am wirig am turukmu nisanggowen atfag. Ap suwon lahibag sambilen 
tulug o Tirza weregman eneg mo falfaliken libag. 
24Libagma Omri inowen tom Samaria an aruhuk ulug ngi ahun Semer fam 
onggo anggolo 6.000 perak palfareg tom Samaria ino fam o pumbuk eke 
witfareg tom ngi ahun Semer hikit toho unuk Samaria suwalfag. 
25Omri uwanma ap suwon welatfahon obog tohowen siyag ane tor angge 
turuk latfag angge famen Omri inowen eneg NINIKNI Allahn siyag perukon su 
roho turuk latfag. 

26Ap suwon Yerobeam un ke laruk latfag hag toho hun Omri oho ke hareyon 
laruk lit siyag ane eneg turukmu Israel inap oho at ombolim laruk lit usangge 
wel turuk latfag ane ino fahet Israel inap INIKNI Allah indi siyag atfag. 
27Ap suwon Omri oluk wereg lit turuk latfag ane tuma tor angge haharoho 
emberuk lahe. Aren yabuk seneg lit ahako roho turuk latfag ane obog toho 
suwesingga Israel inap onowesi suwonen turuk latfag ane fahet haharehon 
fam paloho imbibag. 
28Welatfareg war atfagma Omri ino o Samaria kinangma salfag. Salfagma 
amloho Ahab ikni ubalma ap suwon lahibag. 

Hun Ahab Israel inap fahet ap suwon atfag ane 

29Hun Asa inowen Yehuda inap fet enesugmen eneg mo teng misig nubam 
hilag nanggoloben 38 atfagma hun Omri amloho Ahab ino Israel inap fet 
enesug laruhun ulug ap suwon lahapfag. Lahapfagma Ahab ino o Samaria 
wereg lit Israel inap fet enesugmen eneg mo falfalik fuman 22 atfag. 
30Ap suwon tam welatfahon arimanowen Allah olohotma siyag ane turuk 
latfahon tot apma regma aren siyag ane turuk latfahon eneg mondabi palimu 
reg latfag. 
31Hun Yerobeam inowen siyag-siyag ane turuk latfahon fahet indimu hayen 
pibareg Ahab inowen nin sebe roho siyag ane turuk lit o Sidon inap onowe 
Etbaal ahaloho Izebel ino hilibareg hiyap inowen Allah hag toho wereg peruk 
latfahon Baal ino aren oho wel turuk latfag. 
32Ari roho turuk lit Baal fam sembahyang uruk ibam o Samaria witfareg wam 
waroho hubu lahaptuk ambeg o ino undama wiri fibag. 
33Wiri fibareg Allah hiyap angge hag toho wereg ulug wirimangge unuk 
Asyera wiroho unduhuk fibag. Ari roho eneg turuk lit Israel inap onowesi 
tam welatfahon arimanowen siyag ane turuk latfahon apma regma hun Ahab 
inowen siyag ane hum toho turuk ane fahet Israel inap INIKNI Allah indi siyag 
atuk latfag. 

34 Ahab ino ap suwon weregma o Betel ahun Hiel inowen o pumbuk Yerikho 
pin halog toho unusibag ambeg ino nin suhuloho wiri fibag. NINIKNI Allahn 
hun Nun amloho Yosua feneyen sali imbibag ane hikit toho hun Hielen o 
olun wibag sambil ino amloho wandabon unuk Abiram war atfagma o 
walinggoho elehet wibahon sok witfag sambil ino amloho ilabowon unuk 
Segub war atfag. 

1 Raja-Raja 17 

Hun Elia wereg li o hibi humon lahibag ane 

1 O misihim sambil o Tisbe kinang Gilead fam welatfag ahun Elia inowen ap 
suwon Ahab fam ele uruk lit, ”Israel ninap NINIKNI Allah an 
amingminganggeyap naptisiyon oluk werehon olohotman we tik-tem toho 
hiyag hitminon tu: Mo piren hinahan ketiya welamuhukon ariya fam osit 
men hibilil men eleg angge weregman eneg anden heng uhuk sambil eneg 
osit pilabik waruhu,” ulug hiyag itfag. 
2Ari ulug hiyag itfagma NINIKNI Allahn Elia fam ele uruk lit, 
3”O aru embeselug yali fil lamihinteg ik Yordan paloho ik toron unuk Kerit 
ayegma hirag arik lamihin. 
4Lamihinteg wereg lit hat ik Kerit naruk lit welaruhunmu Anden suwe pibalu 
hiyag isahukmu suburu naruk laruhunon og hirik waharuk lamuhup,” ulug 
hiyag itfag. 
5Allahn hiyag itfag ane hikit toho Elia ino libareg ik Yordan paloho ik Kerit 
ayegma libareg welatfag. 
6Weregma likiyat hupmuwet suwe pibalu itanowen suburu men wam unu 
men Elia ambeg walug waharukmu ik Kerit naruk lit welatfag. 
7Tot welatfareg kinang ino fam osit pilabik watfag fugmu ik Kerit ino firig 
atfag. 

Elia ino o Sarfat hiyap yuwohon ibam welatfag ane 

8Ik Kerit ino firig atfagma NINIKNI Allahn Elia fam ele uruk lit, 

9”Wilip atmihinteg o Sidon horogma o Sarfat lamihinteg welaruhun. Hiyap 
yuwohon o Sarfat werehon eke fam, ’Elia waruhumu suburu isag utuk 
laruhun,’ ulug hiyag itikik,” ulug hiyag itfag. 
10Hiyag itfagma Elia ino o Sarfat libag. Libareg o Sarfat walinggoho elehet 
ohowon sok horogma laruk lit yet harukmen hiyap yuwohon eke e yaltukon 
witukmu yet hibag. Yet hibareg hiyap ino fam ele uruk lit, ”An ik oboken 
kubag fam ik tot hinanggoho og nirik ma,” ulug heng tibag. 
11Heng tibagma hiyap ino ik hinanggik larukmen Elia inowen nin eke, 
”Suburu oho tot kuroho og nirik watmihin,” ulug heng tibag. 
12Heng tibagma hiyap inowen te, ”HIKNI Allah oluk werehon inowen holeg 
lit weregma tu hiyag hitmin: We tik-tem toho suburu nibam mondabi eleg, 
suburu atog eneg sum onggorikmu wereg, wam ahaluwe we tor angge kubag 
onggorikmu wereg. Ketiya e yaltukon uwag piren hinahan wituk lahiyon 
ariya walug nibam laminteg suburu tor angge werehon ita esetminon an 
namloho men nulteg war amul,” ulug hiyag itfag. 
13Hiyag itfagma Elian hebeloho hiyag utuk lit, ”Hat hakol fug, hibam 
lamihinteg haren ehen ane hikit toho timihin angge famen an fahet tam 
suburu tor angge werehon ita kuroho isag nitmihinteg og nirik watmihin. Og 
nirik watmihinteg eneg hinggareg men hamloho men fahet fobik isag talihip. 
14Israel ninap NINIKNI Allah ele urukon tu, ’Suburu sum fam werehon itano 
obog toho eleg aruhu fug, wam ahaluwe kubag fam werehon ita oho eleg 
aruhu fug. Werehon ita weregman eneg An HINIKNI Allahn osit kinangma 
pilabik waruhuk,’ ehek,” ulug hiyag itfag. 
15Ari ulug hiyag itfagma hiyap ino libareg Elian ibag ane hikit toho tibag. 
Ari tibareg weregma hiyap ino amloho men Elia men fahet naruk angge eleg 
am fug angge welatfag. 
16NINIKNI Allah ele hun Elia feneyen hiyag itfag ane hikit toho suburu sum 
fam welatfahon men wam ahaluwe kubag elma werehon men eleg atfag fug. 

17Ari tibareg weregman hiyap ino amloho ino ouk angginon ubam atfareg 
sat eleg atfag. 
18Sat eleg atfagma hiyap inowen Elia fam ele uruk lit, ”Hat Allah 
amingmingangge welahenon, nungge fahet an nambeg waharikin? Anden 
siyag ane tirikikon inam amag ulug nibam waharikin? Alem ari famen 
namloho war aha,” ulug pet tibag. 
19Pet tibagma Elia inowen, ”Hamloho aru an og nimin,” ibareg malik ino 
wareg angge isinga ahoma walinggigmu lisoho wibareg at nohoruk ambeg 
hinawi walug lahibareg heniyema yinggi fibag. 
20Yinggi fibareg Allah fam ele ine roho uruk lit, ”NIKNI Allah, hiyap yuwohon 
aruwen an pohon waharukmu hondog naptisi angge re nungge fahet alem 
siyahon tu at ubam embehenma amloho war aha?” ibag. 
21Ibareg Elia ino malik warehon ino palimu hinahanam ying atuk lit Allah 
fam ele ine roho, ”NIKNI Allah, malik war ahayon tu ahime suhuloho monde 
fik watmihin,” ulug heng tibag. 
22Elia inowen heng tibag ane ino NINIKNI Allahn hol hibareg malik ino ahime 
hebeloho monde fik watfagma malik ino nin oluk atfag. 
23Oluk atfagma Elia inowen malik ino walug hinawiyen wambibareg isinga 
og utuk lit, ”Hamloho oluk ahayon tu yet himin,” ulug og itfag. 
24Og itfagma hiyap inowen Elia fam ele uruk lit, ”Hat Allah amingmingangge 
wereg lit we tem toho NINIKNI Allahn hat feneyen ele uruk ulug ketiya an 
noluk aha,” ibag. 

1 Raja-Raja 18 

Ahab amingmingangge Obaja ino men hun Elia men salkal ibag ane 

1O hibi humon weregman eneg mo piren libagma NINIKNI Allahn Elia fam ele 
uruk lit, ”Anden osit kinangma pilabik waruhuken ap suwon Ahab ambeg 
lamihin,” ulug hiyag itfag. 

2Hiyag itfagma Elia ino Ahab ambeg lamin ulug libag. Libag li itano o 
Samaria hibi inowen suburu obok humon lahibag. 
3Lahibagma Ahab inowen at ibam foroho ahun Obaja ino wol tibag. Obaja 
ino NINIKNI Allah fahet tik-tem toho akol toho wenggel haruk latfag. 
4Ari roho wenggel haruk lit weregma hiyap Izebel inowen Allah 
amingmingangge nabi obog toho unusurukmu Obaja inowen nabi teng uhan 
ili og eneptuk lit teng piren owik eke elma hirag eneptuk lit teng piren owik 
eke elma hirag enepfareg likiya hupmu suburu men ik men og isa laruk 
latfag. 
5Hun Ahab inowen Obaja ino wol tibareg at ubam ele uruk lit, 
”Nenembohom kuda men keledai men naruk angge elehen winon unusuhuk 
tohon tahe seiyon ik eleruk ke men ik ayeg ke men walinggoho yami rik lul,” 
ulug hiyag itfag. 
6Hiyag itfareg hat ke ari lamihin, an ke tu lamin ibareg Ahab men Obaja men 
itano ke enemu-enemu libag. 
7Obaja ino kebunggalma larukmen hun Elia men salkal ibag. Salkal ibareg 
Obaja inowen tu Elia waharuk pibareg elenggen fam hur atfareg, ”Hat nikni 
Elia ano?” ulug kapal hibag. 
8Kapal hibagma Elia inowen te, ”Nare, we tem! Lamihinteg hat hikni Ahab 
fam, ’Hun Elia waha,’ ulug hiyag irik lamihin,” ulug hiyag itfag. 
9Hiyag itfagma Obaja inowen hiyag utuk lit, ”Siyag ane nungge anden 
tirikikmu an hat hamingmingangge aru Ahab inowen nuwabukag ulug an 
nebe at inggikmu numbahamihin? 
10HIKNI Allah oluk werehon inowen holeg lit weregma we tik-tem toho hiyag 
hitminon tu: Nikni Ahab inowen hat yami habukag ulug o pumbuk munon-
manon fam otsi mon eneptisi. Mon eneptisimu larusareg yami haptukmen 
aben Elia ino tuma wereg eleg uruk latusa halug Ahab inowen it onowesi 
suwon fam, ’We tik-tem toho neneyeg fam ehe ilihip,’ ulug hiyag isaruk latisi. 

11Ketiya haren te, ’Elia waha ulug hikni hiyag irik lamihin,’ ehenma 
nangginoho hiyag irik lamin? 
12An hat humbahalug laminmu NINIKNI Allah ahime inowen an napeleg 
ambeg hondoko humbahik lamisi ano. Lamisimu an nikni Ahab ambeg 
laminteg Elia ino waha ulug hiyag itminmu aren yami hapmisi angge famen 
hat hiyag hapmisi fug halug an nebe totman angge NINIKNI Allah fahet nakol 
toho welahiyon aru nuwatmisi lit teg. 
13Hiyap Izebel inowen NINIKNI Allah amingmingangge nabi arimano obog 
toho unusurukmu anden nabi teng uhan ili og eneptuk lit teng piren owik 
eke elma hirag eneptuk lit teng piren owik eke fam hirag eneptikikteg likiya 
hupmu suburu men ik men og isa laruk latikik ane aben hiyag hutusa fug 
ano? 
14Ketiya haren nungge fahet Elia ino waha ulug hikni hiyag irik lamihin 
ehen? Aren we tem toho nuwatmisi,” ulug hiyag itfag. 
15Ari ulug hiyag itfagma Elia inowen, ”NINIKNI Allah pohol kinang senehon 
an amingminganggeyap naptisiyon oluk werehon ino olohotma anden we 
tik-tem toho tu hiyag hitmin: O yoho aru an Ahab ambeg lamin,” ulug hiyag 
itfag. 

Elia men Baal amingmingangge men tom Karmel fam palu arik libag ane 

16Hiyag itfagma Obaja ino ap suwon Ahab ambeg libareg Elia ino waha ulug 
hiyag itfag. Hiyag itfagma Ahab ino Elia ambeg libag. 
17Libareg Ahab inowen hun Elia yet hibareg at ubam ele uruk lit, ”Israel 
ninap siyahap neneptuk lahen hahun ino wahen?” ibagma 
18Elia inowen hebeloho hiyag utuk lit, ”An fug, hat tu men hinibam werehon 
menen NINIKNI Allah ele sobir isaruk lit aben wel eneptuk angge Baal 
onombolim laruk lit Israel inap siyahap eneptuk lahep. 
19Ari fahet ketiya Israel inap obog toho tom Karmel fam palu arik 
wamuhuben hiyag isahun. Baal amingmingangge nabi teng nanggolop fiman 
450 werehon men Allah hiyap angge hag toho wereg peruk lahebon Asyera 

amingmingangge huhe Izebel inowen naruk angge og isarukon arimano teng 
nuwal fiman 400 werehon men wamuhup,” ulug hiyag itfag. 
20Hiyag itfagma hun Ahab inowen otsi mon enepfagma Israel inap obog toho 
men Baal amingmingangge men tom Karmel fam palu arik wamuhup ulug 
hiyag isa libag. 
21Ap arimano tom Karmel fam palu arik watfagma Elia ino enembeg libareg 
ele hiyag isaruk lit, ”O noenam welamuhupmu hinindi handuhal teg lit 
mulilik la mulilik wam turuk lahebon eleg aruhu? Allah fahet we tik-tem 
toho NINIKNI wereg peruk lahep halug At eneg wel turuk lamuhup. Baal fahet 
ninikni peruk lahep halug Baal eneg wel turuk lamuhup!” ulug hiyag 
isibagma Israel inap arimano misihen oho ele tor angge ibag fug. 
22Enele ibag fugmu Elia inowen ap arimano nin eke hiyag isaruk lit, ”It winon 
obog tohowen NINIKNI Allah enembol yig utusama an misig namu eneg At 
amingmingangge nabi welahi angge famen Baal amingmingangge teng 
nuwal fimahen 450 wereg. 
23Weregma wam sapi hunon piren og nisa wamusama Baal amingmingangge 
arimanowen nit tu amul ulug sapi misig hilalusareg waroho senggele 
felusareg indok hundubuk fug angge e yaharehon palimu embelusa. 
Embelusama anden oho wam sapi eke waroho senggelminteg indok 
hundubuk fug angge e yaharehon palimu imbik lahamin. 
24Ari tubulteg iren oho inikni Baal fam indok pilabik watmihin ulug heng 
tulusama anden oho NIKNI Allah fam heng timin. Nit nenebe wal taneg heng 
tulmu san indok pilabik watmisiyon ino yet hulteg at ino fahet tem toho 
Allah wereg ulug ninindi anggar atmisi,” ulug Elia inowen hiyag isibag. 
Hiyag isibagma it obog tohowen fano ehen ulug hebeloho hiyag itfag. 
25Hiyag itfagma Elia inowen Baal amingmingangge arimano unubam hiyag 
isaruk lit, ”Hit henebe anggolo welahepma hiren tam wam sapi misig hulul 
pehebon hilalihipteg waroho senggeltihip. Senggeltihipteg indok hundubuk 

fug angge e yaharehon palimu embelihipteg hinikni Baal fam indok pilabik 
watmihin ulug heng tilihip,” ulug hiyag isibag. 
26Hiyag isibagma wam sapi og isibahon ino wibareg waroho senggelfareg 
inikni Baal fam, ”Haren nenele urukmu hol nisimin,” ulug likiya ak tibag 
angge urukmen eneg unukoho atfag angge famen ele uk fug angge iren heng 
tibag ane ino hebeloho hiyag isibag fug. Inikni Baal ele uruk elehen it 
arimano e yaharehon ino walinggoho mase ruruk lit hik tombo lahaptuk 
latfag. 
27Hik tombo lahaptukmen eneg unukoho atfagma hun Elia inowen inda yag 
eneptuk lit, ”At ino Allah hag toho wereg angge re henele hum toho wol 
tiyek! Aren alem eke fahet wenggeltuk lit henele holtuk eleg ano? Miyema 
laha ano, yatma laha ano? Nohoruk lit werehen in amag ulug wol tiyek!” 
ulug ininggaliyap eneptuk lit hiyag isibag. 
28Hiyag isibagma Baal amingmingangge arimanowen enele hum toho inikni 
Baal fam heng uruk lit iren turuk ane hikit toho karog men fit men fam 
enehap ke kiriring til larukmu enemep wilip atuk latfag. 
29Ari turuk lit nenek turuk hag toho turukmen eneg o hupmu atfag angge 
famen Baal inowen enele holuk fug angge hebeloho hiyag isibag fug. 
30Hiyag isibag fugmu hun Elia inowen Israel inap arimano unubam nambeg 
maniyek ulug wol enepfag. Wol enepfagma Elia horogma watfagma Elia 
inowen NINIKNI Allah fahet hubu lahaptuk ambeg halog tibisibahon ino 
halmin ulug 
31hun Yakub NINIKNI Allahn unuk Israel suwalfahon ino umalikisi ununggul 
unuk nisanggowen hikit toho helep nisanggowen wibareg 
32hubu lahaptuk ambeg siyahap tibisibahon ino nin suhuloho wiri fibag. Wiri 
fibareg hubu lahaptuk ambeg ino walinggoho samaling ik kubag nuwal 
fimahen 14 liter hinang atukon yenggel amag ulug pale fibag. 
33Ari tibibareg e yahare fibareg wam sapi ino watfareg senggeloho e yahare 
fibahon ino palimu imbik lahibag. 

34Imbik lahibareg ap arimano hiyag isaruk lit, ”Ik kubag uhan fam 
hinanggoho wam sapi senggelehon men e yaharehon men pali ke hilil 
isalihip,” ulug hiyag isibareg nin eke hiyag isaruk lit, ”Ari hag toho hininggik 
pireneg angge tilihip,” ulug hiyag isibagma nin eke ik hilil isibagma Elia 
inowen, ”Pirenam tehep hag toho nin eke tilihip,” ulug hiyag isibagma 
ininggik hinahanam ik hililik lahibag. 
35Hililik lahibagma ik ino hubu lahaptuk ambeg ino fene wamburuk lit 
samaling palfahon ino fam yenggel atfag. 
36Yenggel atfagma hupmu Israel inaben eke sambil eke sambil hubu lahaptuk 
li horog atfagma Elia ino hubu lahaptuk ambeg ino horogma libareg ele uruk 
lit, ”Abraham, Ishak, Yakub Inikni Allah, anden oho Hat wel haptuk lahi. O 
yoho aru ap obog tohowen Hat we tik-tem toho Israel ninap Ninikni wereg 
ulug onoluk atmisi. An fahet Allah amingmingangge wereg lit Aren hiyag 
itisi ane hikit toho tehek ulug inindi anggar atmisi. 
37Ap aruman Allah we tik-tem toho NINIKNI wereg lit Aren ninindi hebeloho 
og nenebehek ulug inindi seleg atmisiyen nikni Haren an nele hol himin,” 
ulug Allah fam sembahyang ibag. 
38Sembahyang ibagma NINIKNI Allahn poholman indok ambulpul pilabik 
watfagma wam sapi senggeleg ino men e yaharehon men helep men kinang 
men ik samalingmu yenggel atfahon arimano obog toho nibag. 
39Indok inowen obog toho narukmu ap arimanowen yet hibareg enelenggen 
fam hur atuk lit, ”At ino Allah NINIKNI wereg, we tik-tem 
toho NINIKNI wereg,” uruk latfag. 
40Ari uruk latfagma Elia inowen ap arimano fam ele uruk lit, ”Baal 
amingmingangge aruma sen enebiyek! Misig oho noluk welaruhuk ulug 
longgo imisi fug,” ulug hiyag isibag. Hiyag isibagma obog toho sen 
enepfagma Elia inowen og eneplug ik Kison ayegma libareg obog toho pinggi 
unusibag. 

Allahn osit pilabik watfag ane 

41Ari tibareg Elia inowen hun Ahab fam hiyag utuk lit, ”Osit nik oho lit 
aplohok turukmu holtuk lahireg suburu men ik men na lamihin!” ulug hiyag 
itfag. 
42Hun Ahab ino suburu na libagma Elia ino tom Karmel atelma lahibareg hur 
atfareg elenggen pirenet honggolegma orohole kunuk arik wambibareg 
43amingmingangge fam ele uruk lit, ”Lahamihinteg ik saho ahik fil yet 
hamihin,” ibagma amingmingangge ino tom fam lahibareg ik saho ahik fil 
yet hibareg ikni Elia fam hiyag utuk lit, ”Nungge-nungge wereg eleg,” 
ibagma Elia inowen, ”Nin eke lamihin,” ulug hiyag utukmen eneg inggik 
sabirenam lahibag. 
44Inggik sabirenam lahibareg amingmingangge inowen Elia fam hiyag utuk 
lit, ”Hina ap inggik hahon tor angge ik ahummuwen laharukmu yet haruk 
lahi,” ulug hiyag itfagma Elia inowen amingmingangge ino fam, 
”Wambimihinteg Ahab fam hiyag utuk lit, ’Osiren siyahap hapmisiyen wam 
kudan lisoho walug laruk angge kereta fam lahamihinteg folo-folo hibam 
lamihin,’ ulug hiyag irik lamihin,” ibag. 
45Ibagma we il misig welatfareg hinan pohol amug turukmu siyelu fu ruruk 
lit osit humon wambik watfag. Osit wambik waharukmu itano hun Ahab ino 
kereta fam lahibareg o Yizreel fil libag. 
46Larukmu NINIKNI Allahn Elia ino ineyap tibagma Elia inowen asum yat 
tehen lisoho alunggu ke pug tibik lahibareg pupu angge laruk lit hun Ahab 
ino pisan isalug Yizreel tam kibag. 

1 Raja-Raja 19 

Hun Elia ino tom Sinai fam libag ane 

1Elia inowen Baal amingmingangge arimano unusuruk lit tibag ane obog 
toho fahet hun Ahab inowen uhe Izebel hiyag itfagma 
2Izebel inowen amingmingangge misig hun Elia ambeg monde fibagma 
libareg hiyag utuk lit, ”Nisinga Izebel inowen hiyag itmihin ehek ane iminon 
tu, ’Haren Baal amingmingangge unusirikin hag toho o sono mo tiya haham 

anden huwaruhuk fug halug an Allah hag toho wereg ulug wel eneptuk 
lahiyonen alem angginon nubam umbuhup,’ ehek,” ulug hiyag itfag. 
3Hiyag itfagma Elia ino hol hibareg akolen in atfareg an nuwaruhu rohon 
ulug o Bersyeba kinang Yehuda fam welatfahon ino libag. Libareg Elia ino 
amingmingangge o Bersyeba embeselug 
4amu eneg lekma larukmen eneg hup misig atfag. Hup misig atfagma 
walahen alma hur atfareg war ale fano ulug ele uruk lit, ”NIKNI Allah, 
angginon anggolowon nubam atukmen eneg welahireg ketiya an welam fug 
teg lahi. An numbasi welatfag hag toho an oho siyag nahun welahimu 
nahime lisoho wamihin,” ibag. 
5Ari ibareg Elia ino walahen alma itano ying atfareg nohoruk latfag. 
Nohorukmen malaikat misig Elia iraham watfareg sen haruk lit, ”In 
atmihinteg suburu namihin,” ulug hiyag itfag. 
6Hiyag itfagma Elia inowen kim harukmen unggul fil suburu wirahowon men 
ik kubag fam hinanggohon men weregma yet hibareg lisoho nibareg nin 
nohoruk latfag. 
7Nohorukmu nin pireneg angge malaikat ino Elia iraham watfareg sen haruk 
lit, ”In atmihinteg suburu amin! Suburu namihin fug halug hat lahun 
abunggalem yat tehen la fug teg laruhun,” ulug hiyag itfag. 
8Hiyag itfagma Elia ino in atfareg suburu men ik men nibareg ine atfagma 
hup hunduhuk ilingge hunduhuk larukmen eneg hup teng misig nubam hilag 
nuwalen 40 atfagma Allah atam inam atfag ambeg tom Sinai ino alma libag. 
9Tom Sinai alma libareg owikmu kibareg hup atfagma nohibag. 
Nohorukmen NINIKNI Allahn at ubam ele uruk lit, ”Elia nare, hat tuma 
nungge timin ulug waharikin?” ulug kapal hibag. 
10 Kapal hibagma aren te, ”NIKNI Allah, pohol ha kinang ha seneg lahenon, 
Haren Israel inap unubam numalikisi welamuhup ulug sali imbinahon ino 
iren pisan isaruk lit Hat fahet hubu lahaptuk ambeg halog tebeseruk lit Hat 
hamingmingangge nabi arimano unusuruk latusa. We an eneg Hat hibil atuk 

lit hiyabuk sat toho wituk latikik. Ari turuk lit an namu eneg noluk werehen 
nil elehap nabul ulug turuken waharikik,” ulug hiyag itfag. 
11Hiyag itfagma NINIKNI Allahn Elia fam uruk lit, ”Wilip atmihinteg tom 
atelma lahamihinteg An nolohotma unduhuk latmihin,” ulug hiyag itfag. 
Hiyag itfareg NINIKNI Allah owik ino iraham keyen pisan isalug lamin ulug 
tam siyelu humon monde fik waharuk lit tom ino halog toho ilkal isarukmu 
helep masahen hog toho wamburuk latfag. Ari turuk latfag angge famen 
siyelu ino sehelimu NINIKNI Allah watfag fug. Siyelu ino palfagma o mek 
turuk latfag angge famen Allah o mek sehelimu watfag fug. 
12O mek ino palfagma indok ambulpul inam atfag angge famen indok 
ambulpul ino sehelimu NINIKNI Allah eleg latfag. Indok ino eleg atfagma 
homhomo aplohok toron fu ruruk latfag. 
13Homhomo ino fu rurukmu hol hibareg Elia inowen orohole asum fam 
hililip toho owikmuwen wilip atfareg owik ambilikmu unduhuk latfag. 
Unduhukmu ap ele hag angge Elia fam uruk lit, ”Nare, hat tuma nungge 
timin ulug waharikin?” ulug kapal hibag. 
14Kapal hibagma hun Elia inowen, ”NIKNI Allah, pohol ha kinang ha seneg 
lahenon, Haren Israel inap unubam numalikisi welamuhup ulug sali 
imbinahon ino iren pisan isaruk lit Hat fahet hubu lahaptuk ambeg halog 
tebeseruk lit Hat hamingmingangge arimano unusuruk latusa. We an eneg 
Hat hibil atuk lit hiyabuk sat toho wituk latikik. Ari turuk lit an namu eneg 
noluk werehen nil elehap nabul ulug turuken waharikik,” ulug hiyag itfag. 
15 Hiyag itfagma NINIKNI Allahn Elia fam ele uruk lit, ”Lek ke waharikin 
abunggalem nin suhuloho lamihinteg o Damsyik lamihin. Lamihinteg hun 
Hazael ino Siria inap fet enesug laruhuwen ap suwon lahabuhun. 
16Lahabuhunteg hun Nimsi amloho Yehu ino Israel inap fet enesug 
laruhuwen ap suwon lahabuhun. Lahabuhunteg hun Safat amloho Elisa o 
Abel-Mehola ahun ino hat hubalmangge An namingmingangge nabi 
welaruhuwen lahabuhun. 

17Ap sa hun Hazael inowen unusurukmu winon nonoluk welamuhuk ulug 
longgo uhubon arimano hun Yehu inowen unusurukmu longgo uhubon 
arimano hun Elisa inowen unusuruk laruhu. 
18It arimano obog toho unuselep angge famen Anden ap Baal fam 
sembahyang uruk lit mako pug toho hi rurusa fuhon teng-teng angge 7.000 
werehon arimano onoluk welamag ulug umbusuhuk,” ulug hiyag itfag. 

Elia inowen Elisa wol tibag ane 

19Allahn ari ulug hiyag itfagma Elia ino tom Sinai famen suhuloho watfareg 
hun Safat amloho Elisa inowen yabuk witukmu watfag. Watfareg kim 
harukmen hun Elisa otsi nanggoloben itano menen enebe wal taneg wanggun 
kinang fabultuk angge angginon wam sapi piren heheg ilili fibareg lisoho 
walug laruk latfag. Otsi tam larukmu Elisa ino onombolim laruk latfag. 
Larukmu hun Elia ino Elisa iraham keyen laruk lit asum nonggoloho wibareg 
Elisa umaloma hik isibagma tuhul atfag. 
20Tuhul atfagma Elisa inowen wam sapi yabuk wituk latfahon arimano lin 
isalug folo-folo Elia ombolim libareg at ubam ele uruk lit, ”Nikni, an nikni 
men nisinga men hi enebik laminen hiyag nitmihinmu laminteg hat hambeg 
watminmu eneg ambiyeg laruk lamuhuk,” ulug hiyag itfag. Hiyag itfagma 
Elia inowen, ”Fano ehenma hibam lamihinteg anden hat hubam tihi ane 
fahet hapeleg am fug angge nambeg suhuloho watmihin,” ulug hiyag itfag. 
21Hiyag itfagma Elia ino embeselug libareg Elisa inowen wam sapi yabuk 
wituk latfahon piren itano wibareg waroho wanggun yabuk wituk latfahon 
ino e wiroho esetfag. Esetfareg ap welatfahon arimano pal isibagma naruk 
latfag. Nibagma Elisa ino nikni Elia men ambiyeg noruk lamuhuk ulug ambeg 
watfareg amingmingangge roho welatfag. 

1 Raja-Raja 20 

O Samaria waling enesug latfag ane 

1Welatfagma Siria inap onowe Benhadad inowen otsi sehen senehon obog 
toho palu enepfareg o Samaria inap men tog abuhuk ulug ap suwon at ibil 

welatfahon teng misigmen nubam hilag fuwaben 32 men ambiyeg libag. 
Laruk lit wam kuda men kereta wam kudan lisoho walug laruk angge men 
walug libareg o Samaria pin kul ulug waling enesug latfag. 
2Waling enesug lit Israel inap onowe Ahab o Samaria weregma lalihip ulug 
otsi mon enepfagma libareg at ubam enele uruk lit, 
3”Ninikni Benhadad inowen hat hiyag hutukon tu holeg lamin: Fano-fano 
angge haren tohon emas men perak men huhesi men humalikisi enebe 
fanowon men an ngi atminen obog toho og nimin,” ulug hiyag itfag. 
4Hiyag itfagma Israel inap onowe suwonen hiyag utuk lit, ”Nikni, hat ap 
suwon, haren ehenon hikit toho timin. An nebeyet nanggenggeyet obog toho 
hat ngi atmihin,” ibag. 
5Ari ibagma Benhadad otsi nin eke Ahab ambeg watfareg at ubam enele uruk 
lit, ”Ninikni Benhadad inowen hat hiyag hutukon tu: Fano-fano angge haren 
tohon emas men perak men huhesi men humalikisi enebe fanowon men an 
ngi atminen obog toho og nimin ihi angge famen ketiya iminon tu holeg 
lamin: 
6Sono mo tiya hagma an notsi hambeg mon enebik waruhukmu it hat hibam 
men humalikisi inibam men kuhupteg yami ril lahupteg henenggengge hulul 
puhubon obog toho hilahup,” ulug hiyag itfag. 
7Hiyag itfagma Ahab inowen Israel inap onowesi obog toho wol enepfareg it 
unubam ele uruk lit, ”Notsi, hun ariyen nit mondabi siyag amag ulug yami 
ruruk angge re honoluk toho. Aren tam hiyag nutuk lit, ’Huhesi humalikisi 
men hanggengge emas men perak men og nimin,’ ehekma anden og hitmin 
ulug hiyag irihi angge famen ketiya mun angge man angge sebe roho og 
nemek ehek,” ibag. 
8Ibagma Israel inap onowesi men ap obog toho menen Ahab fam, ”Ari tuk 
fug! At ele urukon holmihin fug!” ulug hiyag itfag. 
9Hiyag itfagma Ahab inowen Benhadad otsi unubam ele uruk lit, ”Hit hinikni 
hiyag irik lalihibon tu: Nikni, hat ap suwon, haren tam hiyag nerehen ane 

hikit toho timin angge famen fobik hiyag nerehenon ari anden tuk fug teg 
lahi ehek ilihip,” ulug hiyag isibagma Benhadad otsi arimano inikni hiyag 
irik libag. 
10Hiyag irik libagma Benhadad inowen otsi mon enepfahon feneyen Ahab 
hiyag utuk lit, ”Niren o Samaria aru pin halog tubusuhukmu lilibug toho ul 
aruhuwon itano an notsi ininggiken yinggiloho hilalug lahup. Ari tuhuk fug 
halug numbasi ulug wel eneptuk lahiyon arimanowen alem angginon an 
nubam umbuhup,” ibag. 
11Ibagma Israel inap onowe Ahab inowen hebeloho hiyag utuk lit, ”Tog 
uwanma ap ekeyen awelwel ta fug teg, tog aplug eneg ap ekeyen awelwel ta 
reg,” ibag. 
12Ibagma Benhadad otsiyen ninikni hiyag irik lul ulug inikni men ap suwon-
suwon men o saboma wereg lit ik olokon narukmu libareg hiyag itfagma 
Benhadad inowen otsi sehen senehon unubam, ”Tog abik lul!” ulug hiyag 
isibagma o Samaria pin kul ulug in arik libag. 
13In arik libagma itano Allah amingmingangge nabi eke ap suwon Ahab 
ambeg watfareg at ubam ele uruk lit, ”NINIKNI Allahn ele urukon tu holeg 
lamin: ’Sehen seneg inap enebe anggolo mondoko henembeg wahason arima 
yet isaruk lahen? Anden o yoho eneg it obog toho hat hinggikmu 
embeminmu Haren An HINIKNI Allah welahiyon fahet holuk atmisi,’ ehek,” 
ulug hiyag itfag. 
14Hiyag itfagma Ahab inowen, ”Sa feneyen windat nenepmisi?” ulug kapal 
hibagma nabi inowen, ”NINIKNI Allahn ele uruk lit, ’Ap suwon-suwon kinang 
wal taneg senehon onotsi kabiniyon feneyen windat henepmin,’ ehek,” 
ibagma Ahaben, ”Sa tam lamisi?” ulug kapal hibagma nabi inowen, ”Hat tam 
lamihin,” ulug hiyag itfag. 
15Hiyag itfagma ap suwon inowen kinang wal taneg seneg inap onotsi 
kabiniyon winag isarukmen enebe teng sohowen 232 weregma Israel inap 
winon arimano enebe teng-teng angge 7.000 welatfag. 

16-17It obog toho winag isibareg weregman mo anum pulmu atfagma 
Benhadad ino ap suwon-suwon teng misigmen nubam hilag fuwaben 32 at 
ibil atfahon arimano men ambiyeg o saboma wereg lit ik olokon nalug nenek 
turuk hag toho turukmu itano Israel inap kabiniyon arimano tam larukmu 
onori winon obog toho ambiyeg o Samarian wilip atfag. Wilip atfagma 
Benhadad inowen otsi aluwat isa lalihip ulug mon enepfahon suhuloho 
ambeg watfareg at ubam, ”Ap o inowen wilip atlug waharukmu yet esehe,” 
ulug hiyag itfag. 
18Hiyag itfagma Benhadad inowen otsi unubam, ”Tog pilabul ulug wahasa 
halug oho tog abul ulug wahasa halug oho onoluk angge sen enebik aliyek,” 
ulug hiyag isibag. 
19Hiyag isarukmu itano Israel inap kabiniyon arimano tam larukmu onori 
winon obog toho ambiyeg o Samaria inowen wilip atfareg 
20it wal tanehen ap seliyon unusil larukmu Siria inap arimano linggik-longgo 
ibag. Linggik-longgo urukmu Israel inaben mug eneplug larikim Siria inap 
onowe Benhadad ino wam kuda fam lahalug laruk lit koloweg wilip atfag. 
Wilip atuk lit otsi kereta fam larukon minggiroho winon at men ambiyeg 
wilip atfag. 
21Wilip atukmu Israel inap onowe suwon Ahab ino oho o Samarian wilip 
atfareg Siria inap wam kuda fam larukon men kereta fam larukon men unusil 
laruk lit Siria inap arimano mondabi apmayap enepfag. 
22Apmayap enepfagma nabi tam ambeg watfahon ino nin eke Ahab ambeg 
watfareg at ubam ele uruk lit, ”Mo wirig aruhureg ilig atug heriyegma Siria 
inap onowe Benhadad ino hat men tog abuhuk ulug waruhu. Ari fahet ketiya 
hine roho turuk laruhun ane fahet hindi wenggel haruk lit welaruhun,” ulug 
hiyag itfag. 

O Afek horogma tog apfag ane 

23Welatfagma Siria inap onowe amingmingangge arimanowen inikni fam 
enele uruk lit, ”Israel inap inikni Allah ino tom fam wereg angge re iren nit 
men tom famen tog aptuk lit inikni Allahn inineyap eneptukmu nit apmayap 

neneptusa angge famen niren it men tonggoman tog abuhuk halug niren it 
apmayap enebuhuk. 
24Ari fahet haren tuhun ane ulon tu: Ap suwon-suwon raja teng misigmen 
nubam hilag fuwaben arimano miyaloho pilap enebuhunteg unubalma hat 
hamingmingangge kinang wal taneg foroho lamuhup ulug in enebuhun. 
25In enebuhunteg hotsi sehen senehon unusuruson unubalma tam enebe 
anggolo welatusa ane wirim toho ap sehen senehon anggolo palu enebuhun. 
Palu enebuhunteg tam wam kuda men kereta men anggolo walug larukuk 
ane wirim toho ap arimano og isahun. Og isahunmu niren it men tonggo ke 
tog abik lahukteg tem toho apmayap enebuhuk,” ulug hiyag itfag. Hiyag itfag 
ane ino fahet inikni Benhadad inowen fano pibareg iren ibahon hikit toho 
tibag. 
26Ari tibareg weregman mo wirig atfareg ilig atug heriyegma Benhadad 
inowen umalikisi Siria inap sehen senehon winag isibareg Israel inap men 
tog abuhuk ulug o Afek horogma libag. 
27Libagma Israel inap sehen senehon oho palu atfareg nungge-nungge 
enesehet tohon seneko Siria inap men tog abuhuk ulug enembeg libag. 
Libareg palu piren minggir atfareg Siria inap enelukema o sabo wiroho 
welatfag. Palu piren o sabo wiroho welatfahon enebe tor angge weregma yet 
isarukmen wam piren hinahan fuma-fuma luhaloho werehon hag toho 
welatfagma Siria inap enebe anggolo wereg lit kinang obog toho hondo 
ribag. 
28Ari regma Allah amingmingangge tam watfahon ino Israel inap onowe 
suwon ambeg watfareg at ubam ele uruk lit, ”NINIKNI Allah ele urukon tu 
holeg lamin: Siria inaben An nubahet enele uruk lit, ’Israel inap INIKNI Allah 
tom fam eneg wereg lit tonggoma seneg eleg,’ uruk. Ari uruk ane fahet 
nirimen Siria inap enebe anggolo mondoko waharuson arima hat hinggikmu 
embemin. Embeminmu hiren An HINIKNI Allah welahiyon fahet honoluk 
atmisi,” ulug hiyag itfag. 

29Hiyag itfagma Israel inap men Siria inap men fuma-fuma o sabo wiroho 
weregman eneg o sabirenam atfagma tog abul ulug o saboman wilip atfareg 
Israel inaben o ino sambil eneg Siria inap teng obog sehelet obog 100.000 
unusibag. 
30Unusurukmu Siria inap koloweg wilip atfahon arimano enekolen o pumbuk 
Afek fam kurukmen elehet o ino walinggoho ohowon ino halog toho 
wamburuk lit it enebe teng-teng angge 27.000 unusibag. 

Ahab inowen Benhadad fam huwatmin fug ulug imbisibag ane 

Unusibagma Siria inap onowe suwon Benhadad ino akolen o Afek libareg o 
eke hili undamon fam hirag arik kibag. 
31Hirag arik kibagma otsiyen at ubam enele uruk lit, ”Israel inap onowesiyen 
ap inindi enesug ulug aben urukmu holtukuk. Ari fahet niren nenembiken 
turukuk ulug fong watuk asum wan turuk lit Israel hinap henepma 
welamuhuk ulug enehangge hele nenenggolop ke pug toho wilip amulteg 
Israel inap onowe suwon ambeg lalug hat fahet heng tulmu at inowen 
huwabuk fug angge humbahamisi ano,” ulug hiyag itfag. 
32Hiyag itfag ane ino hikit toho Benhadad otsiyen fong watuk asum wan teg 
lit hele enenggolop ke pug toho Israel inap onowe suwon ambeg libareg 
ubam enele uruk lit, ”Hat hamingmingangge Benhadad inowen nit hiyag 
nisaruk lit, ’An noluk welaruhuken an huwatmin fug imisiyen hun Ahab 
ambeg lalihip,’ ehekma hambeg wahe,” ulug hiyag itfag. Hiyag itfagma Ahab 
inowen, ”At ino oluk wereg ano? At te an nare wereg,” ibag. 
33Ibag ane ino fahet Benhadad otsiyen indi reg lit nare ehek pibareg aren 
ibag ane ineyap tul ulug Ahab hiyag utuk lit, ”Benhadad ino hat hare 
weregma we tem ehen,” ibagma Ahab inowen, ”An nambeg watmisiyen 
hondohik lalihip!” ulug hiyag isibag. Hiyag isibagma Benhadad ino o 
pumbukmuwen wilip atlug Ahab kereta laruk angge emberimu heriyegma 
watfag. Watfagma Ahab inowen, ”Lahik ma!” ulug hiyag itfagma Benhadad 
ino kereta fam lahibag. 

34Lahibareg Benhadad inowen Ahab fam ele uruk lit, ”O pumbuk hat 
hikniyen ngi reg latfahon famen an nikniyen ilmig tibahon arimano anden 
hebeloho og huruhuk. Nin eke an nikniyen o Samaria inowen umalikisi Siria 
inap fahet ayeg waroho waruk ambeg eke wibag hag toho haren oho o 
Damsyik inowen humalikisi Israel inap fahet ayeg waroho waruk ambeg eke 
wahun,” ibag. Ibagma Ahab inowen Benhadad fam, ”Ari ehenon we tik-tem 
toho ehen halug hindi fano roho hibam lamihin,” ulug hiyag itfagma 
Benhadad inowen, ”We tem toho ihi,” ulug sali imbibagma Ahab inowen, 
”Hibam lamihin,” ibagma libag. 

Allah amingmingangge nabi ekeyen hun Ahab komo ribag ane 

35Libagma Allah amingmingangge nabi ekeyen NINIKNI Allahn hiyag itfag 
ane hikit toho are fam ele uruk lit, ”Mep toho nuwarin!” ibag angge famen 
areyen nirim ulug watfag fug. 
36Watfag fugmu nabi inowen are hiyag utuk lit, ”NINIKNI Allah ele holehen 
fugmu hat an numbahalug larukmen olomene ekeyen huwarik watmisi,” 
ibag. Ibagma ap ino libareg funggalma larukmen olomene ekeyen ware 
fisibag. 
37Ware fisibagma nabi ino ap eke men salkal ibareg at ubam, ”Nuwarin!” 
ibagma mep toho ware fisibag. 
38Mep toho watfagma an nabi welahiyon famen ap amuwon pukag ulug 
orohole sum fam hililip toho libareg ap suwon Ahab kebunggalma watmisi 
pibag ambeg unduhuk lit nangno reg latfag. 
39Nangno reg lit yet harukmen ap suwon ino watfagma nabi inowen ele hi 
roho uruk lit, ”Nikni, an hat hamingmingangge welahiyon tog elma 
larukmen ap ekeyen ap seliyon senetlug an nambeg hondoholug waharisireg 
hiyag nutuk lit, ’Ap aru foroho lamin! Longgo ik lamisi halug hat huwaruhuk 
ano onggo anggolo 3.000 perak og nuruhun ano ulug hiyag nitisireg larisi. 
40Larisimu anden ap ino foroho lale angge famen anden ekeyon-ekeyon 
turukmen ap ino larisireg longgo irisi,” ibag. Ibagma ap suwon inowen nabi 

ino fam ele uruk lit, ”Alem ehenon ari hinggarehen kong toho embehen 
angge re hubam welamag,” ibag. 
41Ibagma itano nabi ino sum orohole hililip teg latfahon nonggolfagma ap 
suwonen yet haruk lit hun aru nabi ekeyen an nubam ele ehek ulug oluk 
atfag. 
42Oluk atfagma nabi inowen at ubam ele uruk lit, ”NINIKNI Allahn ele urukon 
tu holeg lamin: Anden Benhadad ino ware fusuhup irikik angge famen haren 
oluk welaruhuwen fano lawag ulug embeserikin. Ari fahet at watlebon 
ubalma hat huwabuhup, at otsi sehen senehon hiren siyahap eneplebon 
unubalma hat hotsi siyag amuhup,” ulug hiyag itfag. 
43Hiyag itfag ane ari hol hibareg Israel inap onowe suwon ino indi siyag 
atfagma ahummu het toho ibam o Samaria libag. 

1 Raja-Raja 21 

Ap suwon Ahab inowen Nabot iyabuk ilmig tibag ane 

1Israel inap onowe Ahab ino ibam o Yizreel welatfahon horogma o Yizreel 
ahun Nabot angginang hele anggur yag taruk ambeg welatfag. 
2Weregma hun Ahab inowen Nabot fam ele uruk lit, ”Yabuk haren anggur 
yag taruk lahen ambeg an nibam horog toho werehen an og nuruhunmu hu 
men mulun men yag taruk laruhuk. Og nuruhunmu hat hangginang aru we 
tot siyag tegma anden ubalma og huruhuk ambeg mondabi fanoma hiyag 
huruhuk. Hat hindimuwen yabuk winama og num fug angge uang og netep 
peruk lahen halug anden uang su roho og huruhuk,” ulug hiyag itfag. 
3Ari ulug hiyag itfagma Nabot inowen, ”Nangginang aru nikni umbasiyen 
seneg latfareg an fahet imbibagma NINIKNI Allahn nindi ineyap naptukmu 
anden og huruhuk fug,” ibag. 
4Ibag ane ino fahet Ahab indi siyag atfagma al ke het-pet hibareg ibam 
kibareg nohoruk ambeg aluke pilabeg ying atfareg suburu na fug angge 
welatfag. 

5Weregma Ahab uhe Izebel ino ambeg watfareg kapal haruk lit, ”Nungge 
fahet hat hindi siyag ahama suburu na fug angge welahen?” ulug kapal 
hibag. 
6Kapal hibagma Ahab inowen, ”Anden Nabot fam hiyag utuk lit, ’Yabuk 
haren anggur yag taruk lahen ambeg hiyag nuruhunmu uang onggo og 
huruhuk. Haren hindimuwen yabuk winama og netep peruk lahen halug 
anden og huruhuk,’ ulug hiyag irihi angge famen aren te, ’Yabuk anden tohon 
aru og huruhuk fug,’ ehek,” ulug Ahab inowen Izebel hiyag itfag. 
7Hiyag itfagma Izebel inowen hiyag utuk lit, ”Israel inap onowe suwon hat 
welahenma re hindi hahiyeg toho in atmihinteg suburu namihin. Nabot 
iyabuk anden hat og huruhuk,” ulug hiyag itfag. 
8Hiyag itfareg Izebel inowen suwesingga piren hinahan Ahab unuk fam 
hahatuk lit enehangge emberuk angge ap suwonen tohon ino fam enehangge 
imbibag. Imbibareg suwesingga aruma o Yizreel inap iniknisi men onowesi 
men og isa lalihip ulug ap mon enepfag. 
9Suwesingga itano fam haharoho imbibahon tu, ”Nori, hunumalikisi unubam 
suburu na fug angge hunik welatihip ulug hiyag isaruk lit palu arik watlihip 
ulug wol enebuhup. Hunumalikisi wamuhupmu hun Nabot ino ap obog toho 
onolohotma hur arik ma ulug hiyag umuhup. 
10Hiyag umuhupteg ap piren onolok inap hun Nabot olohotma heriye 
fusuhupmu it piren itanowen, ’We tik-tem toho Allah men ap suwon men 
huluwap eneptuk latikin,’ ulug at ubam un ane lombog tuhup. Lombog 
tuhupmu o pumbukmuwen walug wilip amuhupteg helep fam ware 
fusuhupmu war aruhu,” ulug Izebel inowen suwesingga fam haharoho 
imbibag. 
11Suwesingga arimano o Yizreel inap iniknisi men onowesi men enembeg 
walug watfagma iren kim hibareg suwesingga fam hiyag isibag ane hikit toho 
turuk latfag. 

12Ap suwon-suwon arimanowen unumalikisi unubam suburu hunik welatihip 
ulug hiyag isaruk lit palu arik maniyek ulug wol enepfag. It obog toho 
watfagma hun Nabot ap obog toho onolohotma heriye fibag. 
13Heriye fibagma ap piren onolok inap watfareg Nabot olohotma hur atfag. 
Hur atfareg ap obog toho iniline uruk lit, ”Hun tuwen we tik-tem toho Allah 
men ap suwon men huluwap eneptuk latisi,” ulug un ane lombohap tibag. 
Lombohap tibag ane fahet we tem toho ehesa ulug ap arimanowen hun Nabot 
ino o pumbukmuwen lisoho walug wilip atfareg helep fam ware fisibagma 
war atfag. 
14War atfagma ap arimanowen Izebel ambeg lalihip ulug ap mon enepfagma 
libareg hiyag utuk lit, ”Hun Nabot ino helep fam warehesama pinggi war 
aha,” ulug Izebel ino hiyag itfag. 
15Hiyag itfagma hol hibareg Izebel inowen folo-folo Ahab ambeg libareg 
hiyag utuk lit, ”Hun Nabot ino uang onggo og nuruhun halug oho an niyabuk 
og huruhuk fug ulug hiyag hitisi ahun ino oluk atmisi fug, mondabi war aha. 
War ahama in atmihinteg at iyabuk ino hat ngi aruhunen lamihin,” ulug 
hiyag itfag. 
16Hiyag itfagma Ahab ino in atlug Nabot iyabuk anggur yag taruk ambeg ino 
libareg ilmig tamin ulug turuk latfag. 
17Turukmu NINIKNI Allahn o Tisbe ahun Elia fam ele hiyag utuk lit, 
18”Israel inap onowe hun Ahab o Samaria werehon ino hun Nabot iyabuk 
ilmig tamin ulug lahareg werehen ambeg lamihin. 
19Lamihinteg Ahab hiyag itmihinon tu: NINIKNI Allahn ele ehekon aru holeg 
lamin! Hun Nabot ino ware feserikinteg iyabuk oho ilmig taruk lahen ane ari 
fahet Nabot amep meneyen milang heheg narusa ambeg hat hamep oho 
meneyen milang heheg nahup ulug hiyag irik lamihin,” ulug Allahn hiyag 
itfag ane hikit toho Elia ino Ahab ambeg libag. 
20Libagma Ahab inowen Elia yet hibareg at ubam ele uruk lit, ”Hat an men 
seli roho welahe hahun aru ketiya an hiyag nabik wahen?” ulug pet tibagma 

Elia inowen, ”NINIKNI Allah olohotman siyag ane turuk lit hinggarehen 
siyahap tarikin ane ari fahet hiyag habik wahi. 
21Wahireg NINIKNI Allahn ehekon aru holeg lamin, ’Anden alem angginon hat 
hubam emberuk lit hil elehap habuhukteg hat humalikisi ap umalik oho 
suwonet toronet waroho elehap eneptuk laruhuk. 
22Israel inaben siyag ane turuk lamag ulug haren inindi kahal eneptuk lit An 
nindi siyahap naptuk lahen ane ari fahet Anden hun Nebat amloho Yerobeam 
uhe malikisi men Ahia amloho Baesa uhe malikisi men unubam alem 
angginon emberikik hag toho hat huhe malik oho hunubam alem angginon 
umbuhuk,’ ehek. 
23Huhe Izebel fahet oho NINIKNI Allahn ehek ane aru holeg lamin: At ino 
meneyen o Yizreel elehet walinggoho wirihon irahamen kiyal heheg nahup. 
24Hat hori winon o pumbukmuwen war amuhubon meneyen narukmu winon 
anggenma war arik laruk lamuhubon suwe pohol ke larukonen naruk 
lamuhup,” ulug hiyag itfag. 
25Uhe Izebel inowen ahun indi kahaltukmu Ahab inowen NINIKNI Allah 
olohotman siyag ane eneg turuk lit inggareg siyahap taruk latfag hag toho 
ap winon eke wereg eleg. 
26Aben tu Allah hag toho wereg perukon aren oho wel eneptuk latfag. Amori 
inap arimano o Kanaan weregma Israel inap kurukmu NINIKNI Allahn 
yanggal enepfahon arimanowen turuk latfag hag toho Ahab inowen oho 
mondabi amben siyahon turuk latfag. 
27Elia inowen hiyag itfag ane obog toho hun Ahab inowen hol hibareg asum 
wan tohon tararag isibareg sum pulalon langguk tibareg suburu na fug angge 
hunik welatfag. Ari roho wereg lit indi siyahen orohole kunuk toho orog-
orog laruk latfag. Nohoruk lir oho sum pulalon langguk toho nohoruk latfag. 
28Ari roho weregma NINIKNI Allahn Elia fam ele uruk lit, 
29”Elia nare, Ahab ino nambiken turuk latikik ulug An nolohotman inggareg 
apmayap tarisiyon ino yet hehen? Inggareg apmayap tarisi ane ari fahet at 

oluk weregma Anden siyahap tuhuk fug. At amloho ap suwon welaruhu li 
eneg alem angginon ubam umbuhuk,” ulug Elia hiyag itfag. 

1 Raja-Raja 22 

Ahab inowen Allah amingmingangge Mikha ele imbisibag ane 
(2Taw 18:1-27) 

1Siria inap men Israel inap men tog abuk fug angge inindi yuwag toho 
weregman eneg mo piren libag. 
2Mo piren libagma hinahanehon fam Yehuda inap onowe Yosafat ino Israel 
inap onowe Ahab ino pen ha libag. 
3Hun Yosafat ino Ahab ambeg uwan la fugmu Ahab inowen tam otsi unubam 
ele uruk lit, ”Nori, o pumbuk Ramot Gilead kinang fam werehon ino kinang 
niren tohon angge famen Siria inap onowe inowen sen taluhen honoluk toho! 
Nungge fahet at inggikmuwen taluk toho hila fug angge nenele eleg angge 
welamuhuk?” ulug hiyag isibag. 
4Hiyag isibareg weregma Yosafat ino Ahab ambeg watfagma Ahab inowen at 
ubam ele uruk lit, ”Nare, niren Ramot inap men tog abuhuken an men hat 
men ambiyeg lahuk ano?” ulug kapal hibagma Yosafat inowen, ”Nare, fano 
ehenma an numalikisi hat humalikisi iniraham, an nambohom kuda hat 
hambohom iniraham laruk lit an men hat men ambiyeg tog abik lahuk. 
5Nit uwan la fugmu NINIKNI Allahn komo nenepmisi ane fahet tam kapal 
hamihin,” ulug hiyag itfag. 
6Hiyag itfagma Ahab inowen Allah amingmingangge nabi teng nuwal 
fimahen 400 palu enepfareg kapal isaruk lit, ”Nori, anden Ramot inap men 
tog abuhuken lahuk ano umbusuhuk ano?” ulug kapal isibagma iren, ”Ramot 
ino NINIKNI Allahn hat hinggikmu umbuhuwen tog abik lahun,” ulug hiyag 
itfag. 
7Hiyag itfagma hun Yosafat inowen, ”NINIKNI Allah amingmingangge misig 
eke wereg halug aren fuki roho hiyag nisamisiyen kapal hul,” ibag. 

8Ibagma Ahab inowen, ”Allah amingmingangge misig eke 
werehon NINIKNI Allahn komo nenepmisi ane hiyag nisawag ulug wol tila 
angge famen aren an nubam aruhu ane fahet fano ane hiyag num fug angge 
siyag ane eneg hiyag nutuken at fahet nirim peruk lahi. Ap ino hun Yimla 
amloho unuk te Mikha wereg,” ulug Yosafat hiyag itfag. Hiyag itfagma 
Yosafat inowen, ”Nare, ari roho imihin fug,” ulug hiyag itfagma 
9Ahab inowen ot eke wol tibareg hiyag utuk lit, ”Folo-folo lamihinteg Mikha 
ino hondoholug watmihin,” ulug monde fibag. 
10Israel inap onowe Ahab men Yehuda inap onowe Yosafat men ap suwonen 
wan turuk asum wan teg lit o Samaria elehet walinggoho ohowon sok iraham 
roti anggen lilibug turuk ambeg ap suwon hur atuk angge piren fam heriyeg 
lit weregma Allah amingmingangge arimano obog tohowen it enelukeman 
teko lahu ane fahet hiyag isaruk latfag. 
11Hiyag isaruk lit hun Kenaana amloho Zedekia inowen ine angge besi fam 
andimbuk lebeng tohon wiri fibareg Ahab fam hiyag utuk lit, ”NINIKNI Allahn 
ele ehekon tu: Andimbuk tu fam Siria inap unubam lel haruk lit haren elehap 
enebuhun,” ulug hiyag itfag. 
12Allah amingmingangge winon arimanowen oho ari hag toho hiyag utuk lit, 
”O Ramot inap men tog abik lahunmu NINIKNI Allahn it arimano hat ap 
suwon hinggikmu umbuhumu haren apmayap enebuhun,” ulug hiyag itfag. 
13Hiyag utukmu itano ap Mikha hondohik lamihin ulug monde fibag ahun 
inowen Mikha hiyag utuk lit, ”Allah amingmingangge winon arimanowen ap 
suwon fam enele misihon eneg fano ane hiyag erehesa angge re haren oho 
fano ane hiyag itmihin,” ulug hiyag itfag. 
14Hiyag itfagma Mikha inowen hebeloho hiyag utuk lit, ”NINIKNI Allahn an 
hiyag nitmisi ane eneg ap suwon hiyag itmin. At mondabi oluk werehon 
inowen holeg lit weregma uruk lahi,” ulug hiyag itfag. 
15Hiyag itfareg ap suwon Ahab ambeg libagma Ahab inowen kapal haruk lit, 
”Mikha nare, o Ramot inap men tog abik lahuk ano umbusuhuk ano?” ulug 

kapal hibagma Mikha inowen, ”Tog abik lahunmu NINIKNI Allahn ap 
arimano hat ap suwon hinggikmu umbuhumu hat palimu aruhun,” ulug 
hiyag itfag. 
16Hiyag itfagma Ahab inowen hiyag utuk lit, ”NINIKNI Allah unuk fam we tik-
tem toho hiyag nitmihin. Anggoloenam anden te we tem toho hiyag nitmihin 
ulug heng haptuk latikik,” ulug hiyag itfag. 
17 Hiyag itfagma Mikha inowen hiyag utuk lit, ”Anden nei waruk hag toho 
yet harukmen Israel inap obog toho wam domba inikni elehon hag toho tom 
fene linggik-longgo urukmu yet isarikik. Yet isarukmen NINIKNI Allahn ele 
uruk lit, ’It arimano inikni elehen inibam man-man fano lawag,’ urukmu hol 
harikik,” ulug hiyag itfag. 
18Hiyag itfagma hol hibareg Ahab inowen hun Yosafat hiyag utuk lit, ”Hun 
aruwen an nubam aruhu ane fahet fano ane hiyag num fug angge siyag ane 
eneg hiyag nutuk ulug hiyag hirihiyon ino hikit toho ketiya ehek ane aru oho 
holehen,” ulug hiyag itfag. 
19Nin Mikha inowen ele uruk lit, ”Nikni, ketiya NINIKNI Allahn ele irisiyon tu 
holeg lamin. Anden yet harukmen NINIKNI Allah lehoma heriyeg lit weregma 
otsi malaikat obog toho arimano At iraham luhaleg lit inggik pikit fil hare fil 
unduhukmu yet isarikik. 
20Yet isarukmen NINIKNI Allahn ele uruk lit, ’Hun Ahab ino tog elman aben 
ware fusukag pihireg ap san Ahab ambeg lahureg ele hiyag utuk lit, ’O 
Ramot-Gilead inap men tog abik lahun,’ ulug indi kahaluhu?’ ulug malaikat 
arimano kapal isarisi. Kapal isarisimu it enele misig ane eneg hiyag utusa 
fug. 
21Hiyag utusa fugmu ap enembol fam angge misig At alukema in arik 
waharisireg hiyag utuk lit, ’An tuwen Ahab indi kahalik lahuk,’ 
irisimu NINIKNI Allahn kapal haruk lit, ’Nangginoho tuhun?’ ulug kapal 
harisimu 

22ap enembol fam angge inowen, ’An wilip atlug lahukteg Hat 
hamingmingangge nabi Ahab olohotman wene hiyag isaruk inap inindi kahal 
enebuhukmu it arimanowen enele si ane hiyag umuhup,’ ulug hiyag itisi. 
Hiyag itisimu NINIKNI Allahn te, ’Fano ehenma haren Ahab indi kahalik 
lahunmu ehen ane hikit toho teko lahu,’ ulug hiyag itisi. 
23NINIKNI Allahn irisi ane hikit toho at inowen hat Ahab hubam alem 
angginon amag ulug hat hamingmingangge obog toho aruma inindi kahal 
eneptisimu it aruma enele si ane hat hiyag herehesa,” ulug Mikha inowen 
Ahab hiyag itfag. 
24Ari ulug hiyag itfagma hun Zedekia ino Mikha iraham libareg orohole tag 
toho watuk lit, ”NINIKNI Allah hime inowen an numbahalug nangginoho hat 
eneg hiyag hutuk?” ulug pet tibag. 
25Pet tibagma Mikha inowen hebeloho hiyag utuk lit, ”Nare, ari ehen angge 
famen ap seliyonen hunusul ulug waharukmu hat hakolen o undama hirag 
atmin ulug kuhun sambil ino anden ihi ane fahet tik-tem toho irisi ulug holuk 
aruhu,” ulug hiyag itfag. 
26Hiyag itfagma Ahab inowen otsi hiyag isaruk lit, ”Hun Mikha aru 
senetihipteg o pumbuk Samaria tu seneg ahun Amon men namloho Yoas men 
enembeg hondoholug lalihipteg 
27henele hiyag isaruk lit, ’Ap suwon inowen ehekon tu: Hun aru inggik hele 
waroho ap siyag ane turukon kilap eneptuk ibam kila feselihipteg suburu 
men ik men we tor angge og utukmen eneg an tog abik lahukteg fano nibam 
waruhuk ehek,’ ulug hiyag isa lalihip,” ulug otsi hiyag isibag. 
28Ari ibagma Mikha inowen hiyag utuk lit, ”Nikni, ehen ane hikit toho tog 
abik lahunteg fano hibam waruhun halug anden hiyag hirihi ane 
fahet NINIKNI Allahn hiyag nitisi fug ane irikik ulug nonoluk aruhu,” ulug 
hiyag itfareg nin eke uruk lit, ”Anden ihiyon aru ap o pumbuk obog tohowen 
holeg lamok,” ibag. 

Hun Ahab ino war atfag ane 
(2Taw 18:28-34) 



1035 

 

 
ALLAH WENE 

© 2018, Indonesian Bible Society. 
 

 
 

 

29Ari ibareg welatfagma Israel inap onowe Ahab men Yehuda inap onowe 
Yosafat men it piren itano o Ramot inap men tog abuhuk ulug wilip atfareg 
Gilead kinangma libag. 
30Libareg Ahab inowen hun Yosafat hiyag utuk lit, ”Ap seliyonen an fahet ap 
amuwon pukag ulug an sum winon wan timinteg tog silimu laminmu hat ap 
suwonen wan turuk asum wan toho lamihin,” ulug hiyag itfareg Ahab ino 
sum ap winonen tohon wan tibareg tog silimu libag. 
31Tog uwan abuk fugmu Siria inap onowe suwon inowen sehen senehon wam 
kudan lisoho walug laruk angge kereta fam unduhuk inap onowesi teng 
misigmen nubam hilag fuwaben 32 hiyag isaruk lit, ”Tog aptuk lit yuhun 
inap unusuk fug, we Israel inap onowe ino fuki roho tog pising toho ware 
fisiyok!” ulug milal enepfag. 
32Milal enepfagma tog silimu libareg onowesi arimanowen hun Yosafat ino 
yet hibareg, ”Israel inap onowe ino ari wereg,” ulug enele uruk lit at wabul 
ulug horog-horog larukmen Yosafat ino akolen ele hum toho nga ruruk 
latfag. 
33Nga rurukmu sehen seneg inap onowesi arimanowen hun aru Israel inap 
onowe fug ulug onoluk atfagma at wabul pibag angge famen embeselug ap 
winon men tog aptuk latfag. 
34Tog aptuk lit Siria ahun misihen tog amu ke pising turuk latfagma Israel 
inap onowe Ahab ino sing wan teg latfahon honggoleg keyen tog kibag. 
Kibagma Ahab inowen kereta pikit lawag ulug haltuk ahun fam hiyag utuk 
lit, ”Tog nuwarehesama tog silimu embeselug hebeloho og naplug lamihin,” 
ulug hiyag itfag. 
35Ari ibag angge famen o ari sambil tog pale fuk fug angge aptukmen eneg 
werehen ap suwon Ahab ino kereta palimuwen mako wambuhu rohon ulug 
ap winonen senegma Siria inap onolohotma kereta fam unduhukmen eneg 
hupmu itano hun ino war atfag. War atuk lit amep tog kibag ke inowen wilip 

atukmen eneg kou kereta ubam ililigmu ap elma unduhuk latfahon ino fam 
mep keleg ibag. 
36Mo ubuk ik ohoma Israel inap onowesi arimanowen unumalikisi sehen 
senehon unubam enele hi roho, ”Hinibam wal taneg lalihip,” ulug hiyag 
isibag. 
37Hiyag isibagma ap suwon Ahab wareg angge ino o Samaria walug libareg 
kinangma salfag. 
38Salfareg kereta hun Ahaben tohon ino o Samaria ik yenggelehon fam 
umatukmu NINIKNI Allahn tam ibag ane hikit toho Ahab amep kereta fam tag 
atfahon ino meneyen milang heheg narukmu ik sene mep umatfag ambeg 
ino hiyap yaying turukonen enehap umatuk latfag. 
39Hun Ahab ino oluk wereg lit turuk latfag ane tuma we tor angge haharoho 
emberuk lahe. Ahaben o humon ubahat fam melei anggolo lombog tibil 
libahon ino men o pumbuk anggolo wituk lit turuk latfag ane obog toho 
suwesingga Israel inap onowesi welatfag ane fahet haharehon ino fam 
hahareg lit wereg. 
40Ahab war atfagma amloho Ahazia ikni ubalma ap suwon lahibag. 

Yehuda inap onowe Yosafat inowen turuk latfag ane 
(2Taw 20:31–21:1) 

41Hun Ahab ino Israel inap onowe suwon lahibagma mo uhanehon fam hun 
Asa amloho Yosafat ino Yehuda inap onowe suwon lahibag. 
42Yosafat indag atfag sali mo ilig am wirig am turukmen teng misigmen 
nubam hilag likinen 35 atfagma ap suwon lahibareg o Yerusalem wereg lit 
Yehuda inap fet enesugmen eneg mo hinahaneg fimahen 25 libag. At isinga 
hun Silhi ahaloho unuk Azuba welatfag. 
43Ikni Asa inowen fano ane eneg turuk latfag hag toho amloho Yosafat ino 
ke hareyon la fug angge ikni ombolim laruk lit NINIKNI Allahn fano perukon 
eneg turuk latfag. 

44Yosafat ap suwon wereg lit punumu kema-kema hubu lahaptuk ane elehap 
tibag fugmu Yehuda inaben tu Allah hag toho wereg ulug wel eneptuk angge 
fahet wam waroho hubu lahaptuk ane imbisibag fug. 
45Yosafat inowen tog fanowap tibareg Israel inap onowe suwon men ininggik 
ahandip toho welatfag. 
46Ap suwon Yosafat oluk wereg lit turuk latfag ane tuma tor angge haharoho 
emberuk lahe. Aren yabuk seneg lit ahako roho turuk latfag ane men tog 
aptuk latfag ane men obog toho suwesingga Yehuda inap onowesi suwonen 
turuk latfag ane fahet haharehon fam paloho imbibag. 
47Yosafat ikni Asa inowen tu Allah hag toho wereg perukon ununuk fam abet 
hiyabet yaying turukon arimano Israel kinangman yanggal eneptuk lit tor 
angge imbisibahon arimano amloho Yosafat inowen yanggal enepfag. 
48Yosafat ap suwon weregma o Edom inap onowe suwon raja eleg latfag. 
Eleg latfagma at ubalma Yehuda inap onowe amingmingangge ekeyen o 
Edom kinang seneg latfag. 
49Seneg lit weregma Yosafat inowen kou humon ik ahum pali ke larukon wiri 
fibag. Wiri fibagma umbagpag turuk angge emas ayeg waroho wahuken o 
Ofir kinangma lahuk ulug ik ahum pali keyen o Ezion-Geber horogma 
larukmen kou humon arimano ik haglabut watuk lit lilibug toho siyag atfag. 
50Siyag atfagma Israel inap onowe Ahazia hun Ahab amloho inowen Yosafat 
fam ele uruk lit, ”An notsi men hat hotsi men ambiyeg kou fam ik ahum pali 
ke laruk lamuhup,” ulug hiyag itfag angge famen Yosafat inowen fano ehek 
pibag fug. 
51Welatfareg war atfagma Yosafat ino umbasi o pumbuk unuk Daud 
suwalfahon fam sal eneptuk latfag ambeg ar oho salfag. Salfagma amloho 
Yoram ikni ubalma ap suwon lahibag. 

Israel inap onowe Ahazia inowen turuk latfag ane 

52Ap suwon Yosafat inowen Yehuda inap fet enesugmen eneg mo ilig am 
wirig am turukmu nanggolop fimahen 17 atfagma hun Ahab amloho Ahazia 

ino Israel inap onowe suwon lahibag. Lahibareg o Samaria wereg lit Israel 
inap fet enesugmen eneg mo piren libag. 
53At ikni isinga men ap suwon Yerobeam menen siyag ane eneg til-wil laruk 
latfag hag toho Ahazia inowen oho NINIKNI Allahn siyag perukon eneg 
turukmu at umalikisi Israel inap oho at ombolim laruk lit siyag ane eneg 
turuk latfag. 
54Ikniyen turuk latfag hag toho amloho Ahazia inowen oho usangge Baal 
alukema orohole han kinangma sahung teg lit wel turuk latfag ane ino fahet 
Israel INIKNI Allah indi siyag atfag. 

2 Raja-Raja 

2 Raja-Raja 1 

Elia inowen ap suwon Ahazia war aruhu ibag ane 

1Ap suwon Ahab war atfagma Moab inap arimanowen Israel inap enepma 
welamuhuk fug ulug wenggel haruk latfag. 
2Ari turuk latfag li Ahab ubalmangge Ahazia ino ibam o Samaria wereg lit 
hinawiyen mako wambibagma ouk ubam atfag. Ouk ubam atfagma ap suwon 
inowen otsi hiyag isaruk lit, ”Filistin inap inibam o Ekron lalihipteg an nin 
fano aruhuk ano ulug unumba iren wel eneptukon unuk Baal-Zebub kapal ha 
lalihip,” ulug mon enepfagma libag. 
3Libagma NINIKNI Allah ot malaikat inowen o Tisbe ahun Elia ubam ele uruk 
lit, ”In atmihinteg ap suwon otsi o Ekron lul ulug kalemma larukmu lamihin. 
Lamihinteg it unubam hele uruk lit, ’O Israel kinang tu fam Allah niren tohon 
wereg elehen usangge Baal-Zebub o Ekron werehon ino kapal ha lul peruk 
lahep ano? 
4Ari fahet NINIKNI Allahn hit hinikni ap suwon ino fahet ele urukon tu: Hat 
nohoruk lahen ambehen in am fug angge weregman eneg war aruhun urukon 
ari hinikni hiyag irik lalihip,’ imihin,” ulug hiyag itfag. Hiyag itfag ane ari 
Elia inowen ap suwon otsi kalemma larukmu hiyag isa libag. 
5Hiyag isibagma ap suwon otsi arimano o Ekron la fug angge suhuloho inikni 
ambeg watfagma ap suwon inowen, ”Nungge fahet suhuloho wahep?” ulug 
kapal isibag. 
6Kapal isibagma iren hiyag utuk lit, ”Nit kalemma larukmen ap eke 
nenembeg wahareg hiyag nisaruk lit, ’Hit hinikni mon henebehekon ambeg 
suhuloho lalihipteg hiyag irik lalihibon tu: NINIKNI Allahn ele uruk lit, ’O 
Israel kinang tu fam Allah niren tohon wereg elehen usangge Baal-Zebub o 
Ekron werehon ino kapal ha lalihip ulug hotsi mon enebehen ano? Ari fahet 
hat nohoruk lahen ambehen in am fug angge weregman eneg war aruhun,’ 
ehek,’ ulug hiyag nesehekma wahe,” ulug hiyag itfag. 

7Hiyag itfagma ap suwonen, ”Ap ele hiyag hesehekon ino ubabut ke roho 
welaha?” ulug kapal isibagma 
8iren te, ”Sum ebemon wam oruk fam yihikon wan teg lit pahaluk wam ahap 
fam wirihon eke pug toho welaha,” ulug hiyag itfag. Hiyag itfagma ap 
suwonen, ”Ap ari Elia inowen ele hiyag hesehek,” ibag. 
9Ari ibareg ap suwon inowen ot umalikisi enebe teng piren 50 milal 
eneptukon ubam ele uruk lit, ”Hat hotsi menen Elia hondohik lalihip,” ulug 
hiyag itfagma ap ino umalikisi menen Elia yami ril libareg yet harukmen Elia 
tom atelma heriyegma yet hibareg ambeg lahibag. Lahibareg Elia fam, ”Allah 
amingmingangge welahenon, ap suwonen wambik ma ehek,” ulug hiyag 
itfag. 
10Hiyag itfagma Elia inowen, ”An we tem toho Allah amingmingangge 
welahi halug hat humalikisi teng piren aruma men indoken namisiyen indok 
ambulpul poholman wambik wamag,” ibagma indok poholman wambik 
watfareg ap ino umalikisi men obog toho nibag. 
11Nibagma ap suwonen ot eke fam ele uruk lit, ”Hat hotsi menen Elia 
hondohik lalihip,” ulug hiyag itfagma ap ino umalikisi teng piren men libareg 
Elia fam, ”Allah amingmingangge welahenon, ap suwonen wambik ma 
ehek,” ulug hiyag itfag. 
12Hiyag itfagma Elia inowen, ”An we tem toho Allah amingmingangge 
welahi halug hat humalikisi teng piren aruma men indoken namisiyen indok 
ambulpul poholman wambik wamag,” ibagma Allahn indok poholman 
pilabik watfagma ap ino umalikisi men obog toho indoken nibag. 
13Nibagma ap suwonen ot hinahanehon fam ele uruk lit, ”Hat hotsi menen 
Elia hondohik lalihip,” ulug hiyag itfagma ap ino umalikisi teng piren men 
Elia tom atelma heriyegma lahibareg ot hinahanehon ino Elia alukema 
elenggen fam hur atug at ubam ele uruk lit, ”Hat Allah amingmingangge 
welahenon, an men notsi hat hamingmingangge teng piren aruma men 
nonoluk welamuhuken hindi nisaruk lit nunusuk fug! 

14Inggik pirenam indok poholman wambik waharisireg an noriyet 
unumalikisiyet narisimu ketiya an hindi niyimin!” ibag. 
15Ari ibagma NINIKNI Allah ot malaikat inowen Elia fam ele uruk lit, ”At men 
ambiyeg ap suwon ambeg lalihip! Ap suwon fahet hakol ha fug!” ibagma Elia 
in atfareg tom famen wambulug ap suwon ot ino men ap suwon ambeg libag. 
16Libareg Elia inowen ap suwon fam, ”NINIKNI Allahn ele urukon tu holeg 
lamin: Usangge Baal-Zebub o Ekron werehon ino kapal ha lalihip ulug hotsi 
mon enebehen. O Israel kinang tu fam Allah ele hiyag nutukon eke wereg 
eleg peruk lahen ano? Ari fahet hat nohoruk lahen ambehen in am fug angge 
weregman eneg war aruhun,” ulug hiyag itfag. 
17Hiyag itfagma ap suwon Ahazia ino NINIKNI Allahn Elia feneyen ibag ane 
hikit toho war atfag. War atfagma amloho indag tibahon eke wereg elehen 
are Yoram hun Amazia ubalma Israel inap onowe suwon lahibag. O ino 
sambil Yosafat amloho Yoram ino Yehuda inap onowe suwon lahapfag sali 
mo piren libagma Yoram amuwon ino Israel inap onowe atfag. 
18Ap suwon Ahazia oluk wereg lit turuk latfag ane tuma tor angge haharoho 
emberuk lahe. Aren turuk latfag ane obog toho suwesingga Israel inap 
onowesi suwonen turuk latfag ane fahet haharehon fam paloho imbibag. 

2 Raja-Raja 2 

Hun Elia Allahn poholman lisoho wibag ane 

1 NINIKNI Allahn hun Elia ino siyelu apmane poholman lisoho wamin pibag 
li horog atfagma hun Elia men Elisa men o Gilgalen wilip atlug larukmen 
2Elia inowen Elisa hiyag utuk lit, ”NINIKNI Allahn o Betel lamihin ulug hiyag 
nerehekma hat tuma welamin,” ulug hiyag itfag. Hiyag itfagma Elisan 
hebeloho hiyag utuk lit, ”An tuma weregma hat eneg lamihin 
fug. NINIKNI Allah men hat men honolohotman we tem toho uruk lahi,” ulug 
hiyag itfag. Ibareg it enebe pirenet o Betel libag. 
3O Betel horogma larukmen Allah amingmingangge nabi o Betel welatfahon 
arimano o inowen wilip atlug Elisa ambeg watfareg umung haruk lit, ”Hat 

hikni Elia ino o yoho NINIKNI Allahn poholman lisoho wamisimu hat 
humbahalug lahamisi ane hat holuk toho welahen?” ulug umung hibagma 
Elisa inowen, ”An oho noluk teg lahireg henele imbisiyek!” ibag. 
4Ari ibagma Elia inowen Elisa fam ele uruk lit, ”Elisa nare, NINIKNI Allahn o 
Yerikho lamihin ulug hiyag nerehekma hat tuma welatmihin,” ibagma Elisa 
inowen, ”An tuma weregma hat eneg lamihin fug! NINIKNI Allah men hat 
men honolohotman we tem toho uruk lahi,” ibagma it enebe pirenet o 
Yerikho libag. 
5O Yerikho libagma Allah amingmingangge nabi o Yerikho welatfahon 
arimano Elisa ambeg watfareg hiyag utuk lit, ”Hat hikni Elia ino o 
yoho NINIKNI Allahn poholman lisoho wamisimu hat humbahalug lahamisi 
ane hat holuk?” ulug hiyag itfagma Elisa inowen, ”An oho noluk teg lahireg 
henele imbisiyek!” ibag. 
6Ibagma Elia inowen Elisa hiyag utuk lit, ”NINIKNI Allahn an ik Yordan ikma 
lamihin ulug hiyag nerehekma hat tuma welatmihin,” ibagma Elisa inowen, 
”An tuma weregma hat eneg lamihin fug! NINIKNI Allah men hat men 
honolohotman we tem toho uruk lahi,” ibagma it enebe pirenet libag. 
7Larukmu Allah amingmingangge nabi teng piren 50 it onombolim libag. 
Libagma Elia men Elisa men tam libareg ik Yordan ayegma unduhukmu it 
fobik libareg we tot yatman unduhuk lit yet isibag. 
8Yet isarukmen Elia inowen sum ebemon hog toho wibareg yinggiloho seneg 
lit ik il watuk latfagma ik ino pul ke minggitfagma it piren itano kinang lilog 
tegma nindig atfag. 
9 Ik fimag fil nindig atfareg Elia inowen Elisa fam ele uruk lit, ”Allahn hat 
hirahamen an lisoho og nabuk fugmu anden hat hubam timin ane heng 
napmihin,” ibagma Elisa inowen, ”An hat hubalmangge welaruhuken hat 
hine minggiroho og nimin,” ulug hiyag itfag. 
10Hiyag itfagma Elia inowen, ”Haren heng nabehen ane anggin angge famen 
hat hirahamen an lisoho og napmisi ane ari o yoho yet niyamihin halug heng 

nabehen ane hikit toho teko lahu. Yet niyamihin fug halug teko lahu fug,” 
ulug hiyag itfag. 
11Enele il larukmen kereta wam kudan lisoho walug laruk angge indok hag 
toho umbagpag turukon eke it sehelimu waharukmu itano it piren enemu-
enemu atfareg Elia ino siyelu apmane poholma lahibag. 
12Laharukmu hun Elisa inowen yet hibareg ele ine roho uruk lit, ”An nikni, 
an nikni, nit Israel ninap hine roho ili og neneptuk latikinon ino yoho 
mondabi longgo ehen,” ibareg Elia mondabi longgo ibagma yet ha fug tehen 
sum ebemon inggiken tararag toho pirena fisibag. 
13Pirena fisibareg sum Elian tohon wambik watfahon ino lisoho wibareg 
nibam lamin ulug laruk lit ik Yordan ayegma unduhuk latfag. 
14Unduhuk lit sum Elian tohon seneg lit ele ine roho, ”Elia IKNI Allah kema 
welahen?” ulug sum ino fam ik il watuk latfag. Ik il watukmen ik ino pul ke 
minggitfagma hun Elisa ino ik fimag fil nindig atfag. 
15Nindig atfareg larukmen Allah amingmingangge nabi Yerikho inap 
arimano horogma unduhuk lit yet hibareg enele uruk lit, ”Hun Elia ine ino 
Elisa ubam aha,” ulug iraham watfareg enelenggen fam kinangma hur 
atfareg 
16Elisa hiyag utuk lit, ”Nit hat hamingmingangge ap teng piren 50 ninineyon 
eneg wilip amulteg hikni Elia yami rik lul. NINIKNI Allah hime inowen 
hondoholug lahareg tom fam ano fanggongma ano hik esehek lam nowen,” 
ulug hiyag itfagma Elisa inowen, ”Yami ruk fug, imbisiyek!” ibag. 
17Ari ibagma iren enele ine roho uruk lit inggaliyap turuk latfagma Elisa 
inowen, ”Yami rik lalihip,” ibag. Ibagma Allah amingmingangge teng piren 
welatfahon arimano wilip atfareg yami rurukmen hup hinahan atfag angge 
famen Elia ino hibag fug. 
18Hibag fureg it suhuloho Elisa o Yerikho wereg ambeg watfagma Elisa 
inowen ele hiyag isaruk lit, ”Anden yami rik lalihip fug ulug hiyag hisarikik 
ane nungge fahet holtikip fug?” ulug hiyag isibag. 

Hun Elisa inowen Yerikho inaben naruk ahik ino fanowap tibag ane 

19Yerikho inap arimanowen Elisa fam hiyag utuk lit, ”Ninikni, o pumbuk aru 
fano wirigmu yet haruk lahen angge famen ik eneg te siyag. Ik siyahon ariyen 
malik winon indag am fugmen inisingasi enehummuwen war atuk,” ibag. 
20Ibagma Elisa inowen hebeloho hiyag isaruk lit, ”Kubag keron misig saho 
undama kilabe felihipteg an nambeg walug watlihip,” ulug hiyag isibagma 
iren kubag ino Elisa og irik watfag. 
21Og irik watfagma Elisa ik narukon ino elerukmu libareg ele uruk lit, 
”NINIKNI Allah ele urukon tu, ’Ik aru Anden fanowap turuk lahi angge re fobik 
nin ik aruwen malik inisingasi enehummuwen war atukon men indag 
atukmu war atukon men mondabi eleg laruhu,’ ehek,” ulug saho kubag 
famon ino ik elma hik isibag. 
22Elisa inowen ele ibag ane hikit toho ik fano atfahon ino ketiya oho wereg. 

O Betel umaliken hun Elisa inggaliyap tibag ane 

23Hun Elisa ino o Yerikhowen wilip atfareg o Betel lahamin ulug laharukmen 
malik toron-toron o pumbuk inowen wilip atfareg hi ruruk lit, ”Tilag teg 
hahun, tilag teg hahun, lahik ma, lahik ma!” ulug inggaliyap turuk latfag. 
24Inggaliyap turukmen Elisa inowen hebeloho yet isibareg NINIKNI Allah 
unuk fam malik arimano huluwap enepfag. Huluwap eneptukmen wam 
onolokon piren fareman wilip atfareg malik teng misigmen nubam hilag 
nuwal fimahen 42 senggel enepfag. 
25Senggel enepfagma Elisa ino tom Karmel fam libareg nin suhuloho o 
Samaria libag. 

2 Raja-Raja 3 

Yoram inowen Moab inap men tog apfag ane 

1Ap suwon Yosafat inowen Yehuda inap fet enesugmen eneg mo ilig am wirig 
am turukmu num fimahen atfagma Ahab amloho Yoram ino Israel inap 
onowe suwon lahibag. Lahibareg o Samaria wereg lit Israel inap fet 
enesugmen eneg mo nisanggowen libag. 

2Yoram inowen NINIKNI Allahn siyag perukon eneg turuk latfag angge famen 
ikni isinga menen siyag ane su roho turuk latfahon men aren siyag ane tor 
angge turuk latfahon men wirim teg latfag fug. Wirim teg latfag fugmu 
ikniyen tu Allah hag toho wereg perukon Baal fahet usa ahalep hutuk 
tibibahon aren halog toho siyahap tibag. 
3Ari tibag angge famen indam ap suwon Yerobeam inowen siyag ane til-wil 
larukmu Israel inaben at ombolim laruk lit onolok ane eneg turuk latfag hag 
toho Yoram inowen oho Allah ambol yig utuk lit siyag ane turukon imbisibag 
fug. 
4Weregma Moab inap onowe suwon Mesa wam anggolo foroho latfahon ino 
Israel inap onowe apma wereg lit mo eke fam eke fam wam domba umalik 
teng-teng angge 100.000 men wam domba yuhambukon oruk yaron teng-
teng angge 100.000 men og irik waharuk latfag. 
5Israel inap onowe Ahab war atfagma ap suwon Mesa inowen Israel inap 
enepma welaruhuk fug ulug wenggel haruk latfag. 
6Ari ulug wenggel harukmu Ahab ubalmangge Yoram ino ibam o Samaria 
embeselug umalikisi Israel inap sehen senehon palu enebil kinang obog toho 
walinggoho laruk latfag. 
7Libareg otsi hiyag isaruk lit, ”Yehuda inap onowe Yosafat ambeg lahupteg 
hiyag umuhubon fahet iminon tu: Moab inap onowe inowen an Yoram 
napma welaruhuk fug ulug wenggel harukmu niren at men tog abuhuken an 
men hat men ambiyeg lahuk ano?” ulug hiyag isibag ane hikit toho kapal ha 
libagma Yosafat inowen, ”Nare, fano ehenma an numalikisi hat humalikisi 
iniraham, an nambohom kuda hat hambohom iniraham laruk lit andet haret 
ambiyeg tog abik lahuk,” ibareg, 
8”Kalem ke keyen lahuk?” ulug kapal hibagma Yoram inowen, ”O Edom lek 
keyen lahuk,” ulug hiyag itfag. 
9Hiyag itfag ane ari hikit toho ap suwon piren itano unumalikisi sehen 
senehon men libareg o Edom inap onowe umalikisi men oho it men ambiyeg 

laruk latfag. Lekma larukmen eneg o sabirenam atfagma ik ap men wam 
menen narukon eleg atfag. 
10Eleg atfagma Israel inap onowe suwon inowen ele uruk lit, 
”Yihi, NINIKNI Allahn nit ap suwon hinahan welaheyon aruma mangno roho 
o Moab inap ininggikmu umbusuhuk ulug tuma hondog neneplug waha,” 
ibag. 
11Ibagma ap suwon Yosafat inowen, ”NINIKNI Allahn ele hiyag nisamisi ane 
kapal hulen amingmingangge nabi eke tuma wereg ano?” ulug kapal 
hibagma Israel inap onowe amingmingangge ekeyen, ”Hun Safat amloho 
Elisa indam hun Elia let turuk latisiyon ino tuma wereg,” ulug hiyag itfag. 
12Hiyag itfagma Yosafat inowen, ”Fano, hun ariyen tem toho NINIKNI Allahn 
peruk ane hiyag nisamisi,” ibag. Ari ibareg ap suwon hinahan itano Elisa 
ambeg libag. 
13Libagma Elisa inowen Israel inap onowe suwon fam ele uruk lit, ”Nungge 
fahet an nambeg wahen? Hikni hisingan usa inap nabi kapal isa laruk 
latfahon enembeg lamihin!” ulug pet tibagma ap suwon inowen, ”It enembeg 
lamin fug. NINIKNI Allahn nit ap suwon hinahan welaheyon aruma o Moab 
inap ininggikmu umbusuhuk ulug tuma hondog neneplug waha angge re hat 
hambeg wahi,” ibag. 
14Ibagma Elisa inowen, ”NINIKNI Allah olukon pohol ha kinang ha senehon 
amingmingangge welahi ahun inowen holeg lit weregma anden nele tem 
toho iminon tu: Yehuda inap onowe Yosafat tu fahet nakol toho welale fug 
halug an nilen hat yet hiya fug angge humbahale. 
15Ketiya ap pinggong ele watukon eke hondohik aliyek,” ibagma hondoholug 
watfag. Watfagma ap inowen pinggong ele watukmu itano NINIKNI Allah ine 
Elisa ubam wambik watfag. 
16Wambik watfagma Elisa inowen ele uruk lit, ”NINIKNI Allahn ele urukon tu: 
Tonggo ik firig atisi ambeg tu fam ik foroho ambeg ulug kema-kema kinang 
fabultil lahup. 

17Kinang fabuluhupteg yet harukmen homhomo fu ruruk lit osit narukmu yet 
hahup fug angge famen tonggo tu obog toho iken hondo reg laruhumu hiret 
henembohomet ik naruk lamuhup. 
18Teko lahu ane ihiyon ari fahet NINIKNI Allahn anggin eleg peruk lit Moab 
inap arimano oho hit hininggikmu umbuhu. 
19Umbuhumu hiren it inibam pumbuk suwon elehet walinggoho ohowon 
obog toho halog toho siyahap tibisil e anggen narukon obog toho mutil ik 
eleruk obog toho latil kinang fanowon obog toho palimu helep hik-hak isaruk 
lit siyahap til laruk lamuhup,” ulug hiyag isibag. 
20Likiyamon Allah ibamen suburu yaloho hubu lahaptuk li tom Edom famen 
ik fu wamburukmen eneg kinang obog toho iken hondo reg latfag. 
21Ari tibagma Moab inaben hol harukmen ap suwon hinahan itano nit men 
tog abuhuk ulug waharuk urukmu hol hibareg ap obog toho kabiniyonet 
sabalonet sehen senebuk tehon palu enepfareg Moab kinang hilimu in arik 
libag. 
22Likiyamon hubet mo lahik waharuk lit ik pali ke yatukmu Moab inap we 
tot yat toho welatfahonen yet harukmen ik il mebon inam atukmu yet 
hibareg 
23enele hi roho uruk lit, ”Mep ari yet hemek! Ap suwon hinahan itano wat-
wat atuk lit unumalikisi oho ekeyen eke unusehesama ketiya Moab ninap 
nori, it enengge hilak lulen maniyek!” uruk latfag. 
24Ari ibareg Israel inap o sabo wiroho welatfag ambeg horogma larukmen 
Israel inap wilip atfareg unusurukmu Moab inap arimano linggik-longgo ul 
ulug suhuloho enengginang fam libagma Israel inap mug eneplug laruk lit 
mulangge unusuruk latfag. 
25Unusibareg Moab inap inibam pumbuk halog toho siyahap tibisil laruk lit 
ap wal tanehen kinang fanowon obog toho pali ke helep hik-hak isil 
larukmen eneg heleben hondo regma ik eleruk obog toho latil e anggen 
narukon obog toho muhuk fisil libareg we elehet o Kir-Hareset walinggoho 

ohowon halog toho siyahap tuk fug teg latfagma ap helep hik isarukon o ino 
waling enesug lit helep elehet pisan toho o ino undama hik turuk latfag. 
26Ari turukmu o Moab inap onowe suwon inowen yet isarukmen ap seliyon 
arimanowen inine roho tog aptuk lit nit apmayap nenebuk oho reg ulug oluk 
atfareg ap karog senehon teng pireneg fimahen 700 hondog eneplug o Edom 
inap onowe suwon unduhukmu libareg tog aptuk lit at umalikisi men miyal 
eneptug wilip amul ulug turuk latfag angge famen wilip am fug teg latfag. 
27Wilip am fug tehen Moab inap onowe inowen amloho atamon fobik an 
nubalma ap suwon lahaku peruk latfahon ino walug elehet o pumbuk ino 
walinggoho ohowon palimu imbik lahibareg tu Allah hag toho wereg ulug 
wel turukon fahet waroho indok yalfag. Indok yaltukmu yet hibareg Israel 
inap onoloken enehummu het-pet haruk lit o ino pin kul pibag ane 
imbisibareg inibam libag. 

2 Raja-Raja 4 

Elisa inowen hiyap yuwohon let tibag ane 

1Misihim sambil Elisa otsi Allah amingmingangge nabi enesehelimuwon eke 
uhe hun Elisa ambeg watfareg at ubam ele uruk lit, ”Nikni, an nahun hat 
hamingmingangge ino war aha. At ino NINIKNI Allah fahet akol toho welatisi 
ane har oho holuk. Ketiya war ahama ap eke paleg angge fahet an nibam 
wahareg an numalikisi ap angge piren itano namingmingangge 
welamuhuben og nimin ehek,” ulug hiyag itfag. 
2Hiyag itfagma Elisa inowen at ubam ele uruk lit, ”Anden nungge ane hat 
hubahet timin? Hat hibam foroho lahen angge eke wereg ano?” ulug kapal 
hibagma hiyap inowen, ”Nungge-nungge foroho lahi fug, we e zaitun 
ahaluwe kubag toron misig wereg,” ulug hiyag itfag. 
3Hiyag itfagma Elisa inowen, ”Lamihinteg hiyap hat hibam horogma 
werehon unubam kubag hiren foroho lahebon misig oho umbuk fug angge 
obog toho og nirik maniyek ulug heng enebik lamihin. 

4Kubag og humuson walug hibam kimihinteg aben an numalikisi men yet 
nisahup tohon ulug sok lare felug e ahaluwe foroho lahenon ino kubag og 
humuson fam hinanggo femihin. Kubag ololop toho hinanggo femihinon 
arimano amumu embemihin,” ulug hiyag itfag. 
5Hiyag itfag ane ari hikit toho hiyap yuwohon inowen turuk lit kubag 
anggolo og itfahon arimano walug ibam kibareg sok lare fibag. Lare fibagma 
umalikisi piren itanowen kubag walug latfahon senegma hiyap inowen e 
ahaluwe ino ololop toho hinanggo fibag. 
6Ololop toho hinanggo fibareg hiyap inowen amloho eke fam, ”Kubag eke og 
nirik ma!” ulug hiyag itfagma aren te, ”Kubag eke wereg eleg,” ibag. Ibagma 
e ahaluwe nin sebe roho hinanggukon eleg latfag. 
7Eleg latfagma hiyap yuwohon inowen teko libag ane ari Allah 
amingmingangge Elisa hiyag irik libagma aren hiyag utuk lit, ”Lamihinteg e 
ahaluwe anggolo werehon ari ayeg waroho ap og isamihinteg uang og 
humuson ino ap anggengge paleg lahen ahun og irik lamihin. E ahaluwe 
winon obog toho ayeg waroho ap og isamihinmu we tor angge welatmisiyon 
ino hat humalikisiyen narukmen eneg amusun toho welamuhup,” ibag. 

O Sunem hiyap amloho warehon Elisa inowen olukap tibag ane 

8Misihim sambil hun Elisa ino o Sunem libag. O ino tung hiyap eke wereg lit 
suburu ambiyeg nul ulug Elisa wol tibag. Wol tibagma o ino sambil ak tibareg 
Elisa ino o Sunem keyen laruk lit hiyap suwon ino ibam suburu nalug laruk 
latfag. 
9Ari turuk latfagma hiyap inowen ahun fam, ”Ap hundig-hundig nit ninibam 
waharuk ahun ino Allah amingmingangge ubabut fanowon ulug an noluk. 
10Ari fahet niren at watlug nohoruk laruhu ambeg hinawimu hili misig 
ubahat helep fam wiri felug undama nohoruk angge men hur atuk angge men 
suwesingga emberuk ambeg e tuwalehon men iral men imbik lahakuk,” ibag. 
11Ibag ane hikit toho wiri fibareg weregman misihim sambil hun Elisa ino o 
Sunem watfareg hili hinawimu witfahon ino fam nohomin ulug lahibag. 

12Lahibareg amingmingangge Gehazi fam hiyag utuk lit, ”Hiyap ino wol tik 
wambimihin,” ulug hiyag itfagma wol tik wambibagma hiyap ino hili ino 
selma in arik watfag. 
13In arik watfagma Elisa inowen Gehazi fam ele uruk lit, ”Hiyap ari fam hele 
imihinon tu, ’Haren sat toho hili aru nit fahet wit neneptikinmu anden hat 
hubam hebeloho nungge timin? Anden hat hindimu wenggel haruk lahen 
ane fahet ap suwon fam ano sehen seneg inap onowe fam ano hiyag isahuk?’ 
imihin,” ulug hiyag itfag ane hikit toho Gehazi inowen hiyap ino hiyag itfag. 
Hiyag itfagma hiyap inowen, ”An nori nehebi enesehelimu wereg lit nungge-
nungge fahet nasehet toho welahi fug,” ulug Gehazi hiyag itfag. 
14Hiyag itfagma Elisa inowen Gehazi kapal haruk lit, ”Anden nungge ane 
hiyap aru fam tuhuk?” ulug kapal hibagma Gehazi inowen, ”Nikni, hiyap aru 
umalik indag ta fug angge weregman eneg at ahun mondabi sabal atisi,” ulug 
hiyag itfag. 
15Hiyag itfagma Elisa inowen, ”Hiyap aru kik watmisiyen wol tin,” ulug 
hiyag itfagma Gehazi inowen hiyap ino wol tibag. Wol tibagma sokolma in 
arik watfag. 
16In arik watfagma Elisa inowen hiyap ino fam ele uruk lit, ”Mo fobikon fam 
o yoho tiya hagma haren malik ap angge eke indag tahunteg hahoma waling 
tahun,” ulug hiyag itfag. Hiyag itfagma hiyap inowen, ”Nikni, hat Allah 
amingmingangge welahenonen hele si ane hiyag nitmihin fug!” ulug hiyag 
itfag angge famen 
17Elisa inowen ubam hiyag itfag ane hikit toho mo misig libagma hiyap ino 
malik ahummu atfagma malik ap angge indag tibag. 
18Indag tibareg weregman malik ino su atfareg misihim sambil ikni otsi men 
roti anggen paltuk lit weregma libag. 
19Libareg wereg lit ele hi roho ikni fam, ”Yihi, an nunggul ninaruk,” ibagma 
ikniyen amingmingangge eke hiyag utuk lit, ”Malik aru yabako isinga ambeg 
walug lamihin,” ulug hiyag itfag. 

20Hiyag itfagma malik ino isinga ambeg walug libagma isingan lisoho 
wibareg ahoma walinggoho heriye fibareg weregman eneg o unukoho 
atfagma malik ino war atfag. 
21War atfagma isingan walug lahibareg Allah amingmingangge Elisa nohoruk 
ambeg yinggi feselug malik warehon ino amu weregma sok lare fisibag. 
22Ari tibibareg ahun wol tibareg ubam ele uruk lit, ”Hamingmingangge misig 
wam keledai eke wak lamisiyen monde femihin. An folo-folo Allah 
amingmingangge Elisa ambeg laminteg watmin,” ulug hiyag itfag. 
23Hiyag itfagma ahunen te, ”O yoho wene uruk sambil ano pikalem keron 
inam atukmu sembahyang uruk sambil ano welahe fug angge famen nungge 
fahet Allah amingmingangge ambeg lamin uruk lahen?” ibagma uheyen 
hebeloho, ”Hindimu anggin toho wenggeluk fug!” ulug hiyag itfag. 
24Hiyag itfareg hiyap inowen wam keledai emberimu hur atuk angge ililoho 
imbik lahibareg amingmingangge fam ele uruk lit, ”Kumbi seneko folo-folo 
lit ha lamihin. Nit kalemma laruk lit orog-orog lul fug. We anden pok amul 
imin ambehen eneg pok amul,” ulug hiyag itfag. 
25Ari ulug hiyag itfareg hiyap ino wam keledai fam hur arik lahibareg Elisa 
tom Karmel fam weregma lamin ulug laruk latfag. Larukmen Elisa inowen 
hiyap ino kalemma larukmu yatman yet hibareg amingmingangge Gehazi 
fam ele uruk lit, ”Namloho, o Sunem hiyap ino waharuken yet himin! 
26Folo-folo at olohotma lamihinteg, ’Hat hahun men hunumalik men fano 
welahep ano?’ ulug kapal ha lamihin,” ulug hiyag itfag ane hikit toho Gehazi 
ino libareg hiyap ino fam kapal hibagma hiyap inowen, ”Fano welahe,” ibag. 
27Ari ibareg Elisa tom Karmel fam weregma libareg Elisa olohotma elenggen 
fam hur atlug uyug sen harukmen Gehazi horogma libareg yanggalmin ulug 
turuk latfag. Turukmen Elisa inowen Gehazi fam, ”Hiyap aru yanggalmihin 
fug, indimu anggin toho waha. Alem ari NINIKNI Allahn an hiyag num fug 
angge hiraho ferisi,” ibag. 

28Ibagma hiyap inowen Elisa fam hiyag utuk lit, ”Nikni, hat hubam indam 
malik ap angge og nuruhun ulug heng haptikik fug. Anden te, ’Indimu ahiyeg 
hawag ulug hele si ane hiyag nitmihin fug,’ ulug hiyag hitikik,” ibag. 
29Ibagma Elisan Gehazi fam hiyag utuk lit, ”Wanggun anden tohon 
hinggikmu seneko folo-folo hiyap aru ibam lamihin. Kalemma laruk lit ap 
men salkal ilihipteg hi enebuk fug. Iren hat hi haptuk halug oho haren te hi 
enebuk fug angge lamihinteg wanggun aru malik ino emberimu imbik 
lamihin,” ulug hiyag itfag. 
30Hiyag itfagma malik war atfahon ino isingan ele uruk lit, ”An hat 
humbahalug lamin fug. NINIKNI Allah men hat men hiniline we tem toho 
uruk lahi,” ibagma Elisa in atlug hiyap ino men ambiyeg libag. 
31Gehazi tam libareg wanggun ino malik war atfahon emberimu imbibag 
angge famen ele uk fug angge wereg lit lebe ruruk latfag fug. Lebe ruruk 
latfag fugmu Gehazi suhuloho Elisa ambeg libareg, ”Malik ino in aha fug,” 
ulug hiyag itfag. 
32Hiyag itfagma Elisa olma kibareg kim harukmen malik ino mondabi wareg 
angge nohoruk ambeg yinggigmu kim hibag. 
33Kim hibareg sok undama filen lare fibareg NINIKNI Allah fam sembahyang 
ibag. 
34Sembahyang ibareg malik warehon ino emberimu ying atuk lit ambilik 
malik ino ambilikmu, il malik ino ilmu, inggik malik ino inggikmu imbibag. 
Ari roho at hondo roho malik ino emberimu ying atfagma malik warehon ino 
ebe inahan atfag. 
35Inahan atukmu Elisa ino in atfareg o le ke la wam tibareg nin eke malik 
ino emberimu ying arik lahibag. Lahibareg yinggigmen malik ino hasig 
sabirenam tibareg il ili atfag. 
36Il ili atfagma hun Elisa inowen Gehazi wol tibareg, ”Hiyap ino wol tik 
lamihin,” ulug hiyag itfagma Gehazi inowen hiyap ino wol tibagma Elisa 

ambeg watfag. Watfagma Elisa inowen hiyap ino fam, ”Humalik tu hilak 
ma!” ulug hiyag itfag. 
37Hiyag itfagma hiyap ino Elisa ambeg kibareg uyug apma elenggen fam hur 
atlug orohole han kinangma sahung teg lit Elisa hi ribareg umalik hilalug 
wilip atfag. 

Elisa inowen ap suburu og isibag ane 

38Welatfagma Elisa suhuloho o Gilgal watfag. Watfag li itano Israel kinang 
fam suburu obok lahibagma welatfag. Weregma o misihim sambil otsi Allah 
amingmingangge nabi arimano inikni Elisa alukema heriyegma Elisa inowen 
amingmingangge fam ele uruk lit, ”Kou humon fam nabi aruma fahet hou 
isag isimin,” ulug hiyag itfag. 
39Hiyag itfagma ot ekeyen hou yami rik lamin ulug suburu walikmu libareg 
yami rurukmen kuluk hag angge hiyahibareg tahanoho sum ololop toho olma 
walug watfag. Walug watfagma yet harukmen ap olma welatfahon misihen 
oho kuluk hahon arimano indam oho yet hibag fug angge famen 
amingmingangge inowen pal-pal kou humon fam kilapfareg esetfag. 
40Esetfareg ori fibir isibagma nul ulug unduk nek harukmen na fug tehen 
enele hum toho, ”Nikni Allah amingmingangge welahenon, kou ari fam 
nunusuruk angge isag nesehek,” ulug enele ya nga uruk latfag. 
41Ari urukmu Elisa inowen, ”Roti anggen lilibug tehon wak aliyek!” ibagma 
og irik watfag. Og irik watfagma Elisan roti anggen ino kuluk hahon kou fam 
esetfahon sehelimu hinanggo fibareg amingmingangge fam, ”Ketiya nalusan 
fibir isimin,” ulug hiyag itfagma ap arimanowen nek harukmen kuluk hahon 
arimano siyag teg eleg ulug nibag. 
42Welatfagma o misihim sambil o Baal-Salisa ahun ekeyen roti anggen atam 
palfahon sum misig men roti anggen tag toho wirahowon likin fimahen 20 
men Allah amingmingangge Elisa og itmin ulug walug watfag. Walug 
watfagma Elisa inowen amingmingangge hiyag utuk lit, ”An notsi nalusan 
fibir isimin,” ibag. 

43Ibagma amingmingangge inowen, ”We tor angge werehon ari nangginoho 
ap teng uhan aruman kut-kut nalusa?” ibagma Elisa inowen nin eke ele uruk 
lit, ”Notsiyen nalusan fibir isimin! NINIKNI Allahn ele uruk lit, ’Nalusareg 
enehum ouk atmisimu roti anggen minggiroho embelusa,’ ehek,” ibag. 
44Ari ibagma amingmingangge inowen roti anggen arimano kut-kut og 
isibagma NINIKNI Allahn ibag ane hikit toho nibareg enehum ouk atfagma 
roti anggen minggiroho imbibag. 

2 Raja-Raja 5 

Hun Naaman salukangge rohon fanowap tibag ane 

1  NINIKNI Allahn Siria inap sehen senehon onowe Naaman let turukmu 
umalikisi sehen senehon arimano milal eneptuk lit ap seliyon apmayap 
eneptuk latfag. Apmayap eneptuk latfahon fahet ikni Siria inap onowe suwon 
inowen Naaman fahet fano peruk lit palimuwap turuk latfag. Naaman ino 
ahako roho turuk ahun welatfag angge famen ahap salukangge reg latfag. 
2Misihim Siria inap wilip atfareg Israel inap men tog aptuk lit Israel inap 
enehaloho eke inggik hele waroho walug watfagma Naaman uhe let turuk 
laruhu ulug amingmingangge atfag. 
3Welatfareg hili inowen isinga fam ele uruk lit, ”Nikni Naaman ino Allah 
amingmingangge nabi o Samaria werehon ino ambeg lelep halug ahap 
salukangge rohon fanowap telep,” ibag. 
4Ari ibahon holfareg hili inowen ari roho irisi ulug Naaman inowen ikni ap 
suwon hiyag irik libag. 
5Hiyag itfagma ap suwon inowen, ”Fano lamihin. Anden Israel inap inikni 
suwon fahet suwesingga eke embemin,” ulug hiyag itfag. Hiyag itfagma 
Naaman inowen uang perak teng-teng angge 30.000 men uang emas teng-
teng angge 6.000 men sum fanowon numen men hihit nabuhuwon fahet 
onggo og uruhuk ulug walug o Israel libag. 
6Libareg suwesingga at ikniyen haharoho imbibahon ino Israel inap inikni 
suwon og itfag. Suwesingga ino undama ele haharoho imbibahon te tu, 

”Suwesingga aru an namingmingangge Naaman inowen hambeg walug 
waharuk. At ahap salukangge rohon haren fanowap tuhunen hambeg monde 
feruk lahi,” ulug haharoho imbibag. 
7Haharoho imbibahon ino kim hibareg Israel inap inikni suwon inowen ele 
uruk lit, ”An Allah hag toho wereg lit ap winon ware feselug winon onolukap 
eneptukmu yet niyarisireg Siria inap onowe inowen ap ahap salukangge 
rohon aru fanowap tukag ulug nambeg monde ferisi ano? Naaman ahap 
fanowap tuhu fugmu an men tog abuhuk ulug haharoho emberisi ane 
honoluk toho welamek!” ulug indi oloken sum wan teg latfahon ino tararag 
tibisibag. 
8Israel inap inikni suwon inowen asum tararag tebesehek urukmu Allah 
amingmingangge nabi Elisa inowen hol hibareg ot eke hiyag utuk lit, ”Ap 
suwon ambeg lamihinteg hiyag itmihinon tu, ’Nungge fahet hasum tararag 
tebesehen? Naaman inowen Israel inap sehelimu nabi wereg puhuwen an 
nambeg wamag,’ imihin,” ulug monde fibag. 
9Monde fibagma ot ino hiyag irik libagma Naaman ino kereta wam kudan 
lisoho walug laruk angge fam lahibareg Elisa ibam sokolma in arik libag. 
10Libagma Elisa inowen amingmingangge eke Naaman ambeg monde 
fibagma amingmingangge inowen Naaman hiyag utuk lit, ”Ik Yordan ikma 
lamihinteg ik hurug hinggik sabirenam wambimihinmu hahap salukangge 
rohon ari eleg atmisimu hahap fanowon inam atmisi,” ulug hiyag itfag. 
11Hiyag itfag ane ino holfareg Naaman indimu olok hibareg ele uruk lit, ”An 
pihiyon te Elisa ebe wilibig watmisireg an niraham unduhuk lit IKNI Allah 
fam sembahyang imisireg inggiken nahap salukangge rohon palimu wal 
haruk lit nahap fanowap napmisi pihi. 
12Ik o Israel kinang fam werehon obog toho siyag tegma ik Abana men Parpar 
men an nibam o Damsyik kinang fam werehon il mondabi fano rehen an o 
Damsyik eneg an nahik hurug wambelema nahap fano alep,” ulug ahummu 
het-pet hibareg Elisa ibam embeselug libag. 

13Larukmen otsi at iraham watfareg ubam enele uruk lit, ”Ninikni, Allah 
amingminganggeyen alem angginon timihin ulug hiyag hetlep halug aren 
elebon hikit toho haren telen angge famen we ik hurug wambik lamihinteg 
hahap fano atmisi ulug hiyag herehekon ari se regman nungge fahet 
embeselug lamihin?” ulug hiyag itfag. 
14Hiyag itfagma ik Yordan ikma libareg Elisa inowen hiyag itfag ane hikit 
toho Naaman ik hurug sabirenam wambibagma ebe mondabi fano atfareg 
ahap malik ket indag atukon ahap hag toho atfag. 
15Ahap fano atfagma Naaman ino men otsi men Elisa ambeg suhuloho libareg 
Elisa fam hiyag utuk lit, ”O winama Allah wereg eleg, we Israel inap eneg 
Inikni Allah wereg ulug an ketiya noluk aha. Ari fahet an hat 
hamingminganggeyen onggo og hitminon hilamihin,” ibag. 
16Ibagma Elisan te, ”NIKNI Allah oluk werehon olohotma amingmingangge 
an welahireg anden At olohotma tem toho onggo nungge-nungge hilamin fug 
uruk lahi,” ibag. Ibagma Naaman inowen hilamihin ulug ele ine roho uruk 
latfag angge famen Elisa inowen mondabi imbisibag. 
17Imbisibagma Naaman inowen ele uruk lit, ”Ari ehen halug kinang wam 
keledai pirenen walug la hag toho og nitmihinmu an nibam walug 
lahukteg Allah hag toho wereg perukon winon fahet wam waroho hubu 
lahabuk fug angge we NINIKNI Allah fahet hubu lahaptuk laruhuk. 
18An nikni ap suwon ino Siria inaben tu Allah hag toho wereg perukon Rimon 
wel timin ulug Rimon ibam kurukmu an oho at iraham wereg lit Rimon ino 
wel turuk laruhuk halug anden siyag ane turuk laruhukon ari NINIKNI Allahn 
ambolmaya fusuhu,” ibag. 
19Ibagma Elisa inowen, ”Hindi se roho lamihin,” ibag. Ibagma Naaman ino 
nibam lamin ulug at embeselug il misig larukmen 
20Elisa amingmingangge Gehazi indimuwen wenggel haruk lit, ”Nungge 
fahet an nikniyen Naaman Siria ahun ino fanowap tehekteg onggo walug 
waharisiyon ino hilalug lamihin ehekma nin suhuloho walug laruk? Ari 

fahet NINIKNI Allah oluk werehon olohotma an welahireg pupu angge 
Naaman muko laminteg heng timinmu winon minggiroho og nitmisi,” pibag. 
21Ari pibareg Gehazi ino Naaman ombolim muko libag. Naaman inowen ap 
misig pupu angge muko waharukmu yet hibareg kereta wam kudan lisoho 
walug larukon famen hik toho wambulug Gehazi ambeg libareg, ”Nare, fano 
welahep?” ulug hi ribag. 
22Hi ribagma Gehazi inowen, ”Fano welahe,” ibareg, ”We ketiya eneg Allah 
amingmingangge nabi tom Efraim fam werehon arimano enesehelimuwon 
kabiniyon piren an nikni Elisa ambeg wahasama Naaman inowen uang perak 
teng-teng angge 3.000 men sum fanowon piren men it fahet og hitmisimu 
walug watmihinen ombolim muko lag ulug an nikni Elisan hiyag nerehekma 
wahi,” ulug Naaman hiyag itfag. 
23Hiyag itfagma Naaman inowen, ”Fano, perak ili rurukon tor angge heng 
nabehenma anden nin sebe roho uang perak teng-teng angge 6.000 og 
hitminmu walug lamihin,” ulug ele ine roho Gehazi hiyag itfareg perak men 
sum wan turukon fanowon piren men sum piren fam fani roho at 
amingmingangge piren og isibagma it piren itano Gehazi olohotma laruk lit 
Naaman inowen og itfag angge obog toho Elisa ambeg walug watfag. 
24Elisa wereg ambeg punu fam walug libagma Gehazi inowen sum piren 
itano it ininggikmuwen oko wibareg olma imbik kulug ap itano unubam 
lalihip ulug hiyag isibagma suhuloho libag. 
25It itano libagma Gehazi ino kibareg ikni olohotma libagma Elisa inowen, 
”Gehazi, namloho, kema lahenteg wahen?” ulug kapal hibagma Gehazi 
inowen, ”An hat hamingmingangge kema lahi fug,” ibag angge famen 
26Elisa inowen hiyag utuk lit, ”Hun Naaman kereta famen hik toho 
wambehekteg hat hiraham lahama an nahime lahareg yet heyehek. O yoho 
perak men, sum fanowon men, e zaitun yatuk ambeg men, anggur yatuk 
ambeg men, wam sapi men domba men, namingmingangge ap men hiyap 
men hilamin puk fug! 

27Naaman ubam salukangge welatisiyon ino hat hubam aruhumu hat 
humalikisi humbusagsi unubam oho weregman eneg mondabi welaruhu,” 
ibagma Gehazi ino ahap salukanggeyen kinang puwa yanggowon hag teg lit 
wilip atfag. 

2 Raja-Raja 6 

Yaha anggen ik ahummu wambibahon Elisa inowen hiyahibag ane 

1Misihim sambil Allah amingmingangge nabi Elisa inowen milal eneptuk 
latfahon arimanowen onowe Elisa hiyag utuk lit, ”Nonowe, nit ninibam hat 
hiraham welahe ambeg mondabi keleg teg. 
2Ari fahet nit Yordan ikma lulteg obamangge man-man wulteg o nit 
welamuhuk ambeg wibuhuk,” ulug hiyag itfag. Hiyag itfagma Elisa inowen, 
”Wak lalihip,” ibag. 
3Ibagma ap misihen ele uruk lit, ”Nowe, har oho nit hotsi men ambiyeg lul,” 
ibagma Elisan te, ”Fano, an oho ambiyeg lul,” ibareg 
4ar oho otsi men ambiyeg Yordan ikma libag. Libareg it arimanowen 
obamangge mininggul ulug e mutuk latfag. 
5E mutukmen yaha ap misihen tohon anggen heneko ik Yordan ahummu 
longgo ik wambibag. Wambibagma ap inowen ele hum toho uruk lit, ”Yahike 
nikni, yaha aben tohon ikma wambehek,” uruk latfag. 
6Uruk latfagma Elisa inowen, ”Keya fil wambehek?” ulug kapal hibagma ap 
inowen, ”Tiya wambehek,” ulug wambibag ambeg itano fuki roho owe hiyag 
itfag. Hiyag itfagma Elisan e misig yenggeloho wibareg yaha anggen 
wambibag ambeg itano hik ha wambibagma yaha anggen ino ik ahum 
emberimu lahik watfag. 
7Lahik watfagma Elisa inowen, ”Lisoho wimin!” ulug hiyag itfagma ap ino 
inggiken lisoho wibag. 

Siria inap apmayap enepfag ane 

8Welatfareg Siria inap onowe suwon inowen Israel inap men tog abul ulug 
otsi men enele sahaltuk lit, ”Ap seliyon waharuk ke indi fil ahandi fil kahal 
enebik lalihip!” ulug hiyag isibag. 
9Hiyag isibagma Allah amingmingangge nabi Elisa inowen Israel inap onowe 
ambeg ap misig monde fibagma ap ino libareg ap suwon fam hiyag utuk lit, 
”Siria inap kalemma kahalik wahasama hit ke ari fam la fug!” ulug hiyag 
itfag. 
10Hiyag itfagma Israel inap onowe inowen Elisan ap seliyon kahalik wahasa 
ulug hiyag itfag ambeg ino aluwat isa lalihip ulug ap mon enepfag. Mon 
enepfagma Elisa ino winasul oho Siria inap kahalik waharuk ambeg oluk teg 
lit la fug ulug ele pirenam hinahanam ap suwon fam hiyag utuk latfag. 
11Ari roho eneg turuken Siria inap onowe ino indimu yat toho wenggeltuk lit 
otsi wol enepfareg ele hiyag isaruk lit, ”Nit tumon ap san Israel inap onowe 
ambeg huruwe larukmu yet haruk lahep halug hiyag nemek!” ulug hinog og 
isibag. 
12Hinog og isibagma ot misihen ap suwon fam hiyag utuk lit, ”Nikni, nit Siria 
ninap te fug, we Allah amingmingangge nabi o Israel werehon Elisa inowen 
hat hamu hibalma nohoruk lit wenggel halug uruk lahen ane obog toho oluk 
teg lit aren Israel inap onowe suwon hiyag utuk,” ibag. 
13Ari ibagma ap suwon inowen, ”Elisa kema wereg ulug pen ha lalihipteg 
wereg halug an hiyag nirik watlihipmu anden te Elisa senerik lalihip ulug ap 
mon enepmin,” ibag. Ari ibagma otsiyen, ”Elisa o Dotan wereg,” ulug hiyag 
itfagma 
14Siria inap onowe suwon inowen otsi sehen seneg inap anggolo mon 
enepfagma wam kudan lisoho walug laruk angge fam lahibareg hubanggo o 
Dotan libareg o pumbuk ino walinggig latfag. 
15Walinggigmu Elisa amingmingangge ino hubet in atug sok husoho wilip 
atfareg yet harukmen Siria inap sehen senehon wam kudan lisoho walug 
laruk angge fam watfareg o pumbuk ino walinggig lit weregma yet isibareg 

ikni Elisa fam hiyag utuk lit, ”Eiye nikni, ketiya nit nunusulusan ke roho 
tul?” ibag. 
16Ibagma Elisa inowen, ”Hakol ha fug, nit let neneptukon anggolo regma it 
let eneptukon we tor angge wereg,” ulug hiyag itfag. 
17Hiyag itfareg Elisa inowen Allah fam sembahyang uruk lit, ”NIKNI Allah, 
Haren let neneptukon yet isamisiyen namingmingangge il selehap timihin,” 
ibagma NINIKNI Allahn amingmingangge ino il selehap tibagma at inowen 
yet harukmen punu Elisa wereg ambeg ino kereta wam kudan lisoho walug 
laruk angge indok hag toho umbagpag turukon anggolo roho walinggoho 
weregma yet hibag. 
18Yet hibagma Siria inap arimano Elisa ambeg waharukmu Elisa inowen 
Allah fam sembahyang uruk lit, ”Ap waharukon aruma inil hupni fisin!” 
ibagma NINIKNI Allahn ap seliyon arimano Elisan sembahyang ibag ane hikit 
toho inil hupni fisibag. 
19Inil hupni fisibagma hun Elisa ino ap seliyon enembeg libareg hiyag isaruk 
lit, ”Nori, tuma re hiren o pumbuk yami rik wahebon ino fug. An nombolim 
watlihipmu ap yami ril wahebon ino ebe tu ulug anden hiyag hisamin,” ulug 
hiyag isibareg Siria inap arimano o Samaria hondog eneplug libag. 
20O Samaria libareg Elisa inowen Allah fam uruk lit, ”NIKNI Allah, Haren ap 
aruman inilanggen fenggen enepmihinmu yet halusa,” 
ibagma NINIKNI Allahn Siria inap arimano inilanggen fenggen enepfagma 
iren yet harukmen o Samaria pumbukmu welahe ulug onoluk atfag. 
21Israel inap onowe inowen Siria inap o Samaria pumbukmu weregma yet 
isibareg Elisa fam kapal haruk lit, ”Nikni, ap aruma unusimin ano?” ulug 
kapal hibagma 
22Elisa inowen, ”Unusimihin fug! Haren tog elman sen eneplug waharuk 
lahenon oho unusuruk lahen fug angge re enemu wahason aruma unusuk fug 
angge suburu men ik men og isamihinmu nalusareg onowe wereg ambeg 
inibam suhuloho lalusa,” ulug hiyag itfag. 

23Hiyag itfagma Israel inap onowe suwon inowen it fahet seni humon isag 
enepfahon nibareg inikni wereg ambeg inibam suhuloho libag. Libag sul ino 
ak tibareg Siria inap arimanowen Israel inap men tog abul ulug Israel kinang 
fam waharuk latfag fug. 

Siria inaben o pumbuk Samaria waling enesug latfag ane 

24Welatfareg Siria inap onowe suwon Benhadad inowen Israel inap men tog 
abul ulug otsi sehen seneg inap obog toho wol enepfareg o pumbuk Samaria 
waling enebik libag. 
25Waling enebik libareg weregman o Samaria pumbuk fam suburu obok 
humon lahibagma wam keledai unggul fahet onggo uang perak teng hinahan 
80 fam, suwe al witukon we tor angge 200 gram fahet uang perak fuwaben 
fam imbik lahibag. 
26Ari roho turuk lit weregma Israel inap onowe suwon ino elehet o Samaria 
pumbuk walinggoho ohowon pali ke larukmen hiyap misig ap suwon fil ele 
hi roho uruk lit, ”Nikni ap suwon, haren let nabin!” uruk latfag. 
27Uruk latfagma ap suwon inowen, ”NINIKNI Allahn hat let haptuk eleg halug 
anden oho ke roho let habihi ha reg. Suburu men ik men an ninggikmu eleg,” 
ibareg 
28nin eke kapal haruk lit, ”Alem nungge hubam weregma ehen?” ulug kapal 
hibagma hiyap inowen hiyag utuk lit, ”An nehe tuwen an hiyag nutuk lit, 
’Hat hamloho o yoho waroho esebulteg nulen og nitmihin. Sono halug an 
namloho esebuhukteg nahuk,’ ulug hiyag nitisi. 
29Hiyag nitisimu an namloho waroho esetukukteg narukuk. Narukukteg 
likiyamon anden te, ’Hat hamloho nulen og nirik ma,’ ulug heng tirikik angge 
famen hiyap inowen at amloho ino hiraho fat tarisi,” ulug ap suwon hiyag 
itfag. 
30Hiyap inowen hiyag itfag ane ino holfareg ap suwon ino ahummu siyahen 
sum wan teg latfahon tararag tibisibag. Tararag tibisibagma ap anggolo 

elehet iraham unduhuk latfahon arimanowen yet harukmen hun ino amigmu 
kinang fesi lahabegma yet hibag. 
31Yet hibagma ap suwon inowen ele uruk lit, ”O yoho tu fam Elisa hun Safat 
amloho ino unggul kong toho hik isamin. Watmin fug halug Allahn alem 
angginon nubam fano umbukag!” ibag. 
32Ari ibareg ap suwonen ot eke hiyag utuk lit, ”Hat tam Elisa ambeg 
lamihinmu an hombolim watmin,” ulug monde fibag. Monde fibag li itano 
Elisa men ap suwon-suwon inim ambiyeg Elisa ibam heriyeg latfag. Ap 
suwonen monde fibahon ino Elisa ambeg uwan wam fugmu Elisa inowen ap 
suwon-suwon arimano hiyag isaruk lit, ”Ap unusuruk ahun inowen an 
nunggul kong toho hik isamin ulug ap nambeg monde fik waharuken 
honoluk toho welatihip. Ap monde fehekon ino waharuk halug sok lare 
felihipteg ap ino olma kik waruhu rohon senetlihip! At watmisiyon ombolim 
ap suwon monde fehek ahun ino inggareg waharuk lit uyug aplohok urukmu 
hol haruk lahi,” ulug hiyag isibag. 
33Hiyag isarikim itano Israel inap onowe ino Elisa ambeg watfareg Elisa fam 
hiyag utuk lit, ”Alem angginon nit nunubam atisiyon aru NINIKNI Allahn 
monde ferisimu anden nungge fahet Allah, Haren let nenebin ulug hiyag 
uruhuk?” ulug hiyag itfag. 

2 Raja-Raja 7 

1Hiyag itfagma Elisa inowen hiyag utuk lit, ”NINIKNI Allah ele iminon tu 
holeg lamin! O sono tiya hagma o pumbuk tu fam ayeg waroho waruk ambeg 
roti anggen mondabi fanowon sum misig fahet uang perak misig fam eneg, 
roti anggen we tot fanowon sum piren fahet oho uang perak misig fam eneg 
onggo paltukmu yet isahun,” ulug hiyag itfag. 
2Hiyag itfagma ap suwon let turukon inowen Elisa fam hebeloho hiyag utuk 
lit, ”NINIKNI Allahn ketiya eneg osit humon poholman pilabik walep halug 
oho haren ehenon ari teko lelep fug peruk lahi,” ulug hiyag itfag. Hiyag 

itfagma Elisa inowen te, ”We tik-tem toho teko larukmu hat hilen yet hahun 
angge famen nungge-nungge nahun fug,” ibag. 

Siria inap o Samaria embeselug inibam libag ane 

3Ari ibareg weregman ap uhan enehap salukangge rohon elehet o Samaria 
walinggoho ohowon sokolma wereg lit it-it enele uruk lit, ”Nungge fahet nit 
tuma heriyegman eneg war amul? 
4Nit o pumbukmu kul halug oho suburu oboken war amul. Tuma heriyeg lit 
welamul halug oho war amul. Ari fahet nit Siria inaben o sabo wiroho wereg 
ambeg luk ohon! Enembeg lulmu nunusulusa halug war amul, 
nunumbahalusa halug nonoluk welamulen maniyek!” uruk latfag. 
5Uruk latfareg weregman o hup arik ohoma ap uhan itano in atfareg Siria 
inaben o sabo wiroho wereg ambeg libag. O sabo horog toho laruk lit yet 
harukmen Siria inap enebe elegma yet isibag. 
6NINIKNI Allahn Siria inap sehen senehon arimano enekolap eneptukmu it 
arimanowen hol harukmen sehen seneg inap anggolo roho kereta wam 
kudan lisoho walug laruk angge fam lahibareg aplohok hum toho il 
waharukmu hol hibareg ap ekeyen eke fam ele uruk lit, ”Israel inap onowe 
suwon inowen Het inap onowesi men Mesir inap onowesi men unubam 
onggo og hisaminen Siria inap ambiyeg unusik lul ulug wol eneptisimu 
nunusuk oho waharuk,” uruk latfag. 
7Ari uruk lit sinal ele fene Siria inap obog toho in atfareg wam kuda men 
keledai men o saboma ino lin isalug nenebe nunusuk nowen ulug linggik-
longgo ibag. 
8Linggik-longgo ibagma ap uhan enehap salukangge rohon itano o sabo eke 
fam kibareg suburu men ik men lin isibahon arimano naruk latfag. Nibareg 
emas umbagpag turuk angge men perak ili ruruk angge men sum embeselug 
libahon arimano hilibareg hiraho fik lalug nin suhuloho o sabo winon fam 
kibareg imbisibahon winon oho hilalug hiraho fik libag. 

9Hiraho fik libareg it-it enele uruk lit, ”Nori, niren turuk laheyon aru siyag 
ane turuk lahe. O yoho ap obog tohowen wene fanowon ari holtep angge 
famen nungge fahet niren hiyag isa lahe fug? Nit nohulteg sono likiya eneg 
hiyag isahuk halug alem angginon nit nunubam umbuhup tohon ketiya nit 
lulteg ap suwon ambeg hiyag umulen luk ohon maniyek!” ibag. 
10Ari ibareg o pumbukmu lul ulug laruk lit elehet o pumbuk walinggoho 
ohowon sok foroho inap unubam enele hi roho hiyag isaruk lit, ”Siria inaben 
o sabo wiroho wereg ambeg lahereg yet harukmen ap elegman we wam kuda 
men keledai men owahalma ililigmu o sabo oho lin isalug ap enebe eneg 
linggik-longgo ehesa,” ulug hiyag isibag. 
11Hiyag isibag ane ino sok foroho inaben holfareg ap winonen oho holukag 
ulug enele hi roho urukmu ap ekeyen hol hibareg ap suwon hiyag irik libag. 
12Hubanggo ap suwon ino nohorukmu hiyag irik libagma in atfareg otsi fam 
hiyag isaruk lit, ”Siria inap lahason ari alem nungge fahet lahasa ulug anden 
seleg toho hiyag hisamin. Nit suburu obok toho welaheyon it onoluk toho 
wereg lit o saboman wilip ahasareg anggenma hirag arik lahasa. Lahasa ane 
ari it inindimuwen Israel inap o pumbuk Samarian wilip atlug waharuk 
isalug onoluk angge sen enebulteg nit o pumbuk ino fam kul ulug lahasa,” 
ulug hiyag isibag. 
13Hiyag isibagma ot misihen ele uruk lit, ”Nikni, nonori anggolo tam war 
atusa hag toho nit o pumbuk tu fam nonoluk welaheyon aruma oho war am 
hag toho welahereg aben wam kuda we tot onoluk werehon enesehelimuwon 
fuwaben wak lalusareg wam kuda fam lahalug it wilip ahasa ambeg pen ha 
lalusan ap mon enepmihin,” ibag. 
14Ari ibagma kereta wam kudan lisoho walug laruk angge piren wak libagma 
ap suwon inowen, ”Kereta fam lahalug Siria inap sehen senehon onombolim 
mug eneplug lalihipteg pen isa lalihip,” ulug ap mon enepfag. 
15Mon enepfag inap arimano Siria inap unuyug mug eneplug Yordan ikma 
laruk lit yet harukmen Siria inap linggik-longgo uruk lit sum men 
enenggengge men obog toho kalem ke hik-hak isil libahon arimano anggolo 

weregma yet hibag. Yet hibag ane ari ap mon enepfahon arimanowen ap 
suwon hiyag irik libag. 
16Hiyag irik libagma o Samaria inap obog toho wilip atfareg o sabo Siria 
inaben lin isibahon arimano fam kibareg iren lin isibag angge arimano 
huhulangge hilibag. Hilibag angge arimano inibam walug watfareg ayeg 
waroho waruk lit NINIKNI Allahn ibag ane hikit toho roti anggen mondabi 
fanowon sum misig fahet uang perak misig fam eneg, roti anggen we tot 
fanowon sum piren fahet oho uang perak misig fam eneg onggo paltuk latfag. 

Israel inap onowe let turukon war atfag ane 

17Onggo apma roho paltuk latfag li ap suwon inowen at let turukon ino sok 
foroho laruhun ulug imbibagma ap ino elehet o pumbuk walinggoho ohowon 
sok ino foroho lit weregman sok iraham onggo paloho hilil laruk inap 
arimano unuyuhen ap ino sobit-sabar isalug laruk latfagma Elisan ap suwon 
at ambeg watfag sambil ibag ane hikit toho ap ino war atfag. 
18Alem ari uwan teko la fugmu Elisa inowen ap suwon fam hiyag utuk lit, ”O 
sono tiya hagma o pumbuk tu fam ayeg waroho waruk ambeg roti anggen 
mondabi fanowon sum misig fahet uang perak misig fam eneg, roti anggen 
we tot fanowon sum piren fahet oho uang perak misig fam eneg onggo 
paltukmu yet isahun,” ulug hiyag itfag. 
19Hiyag itfagma ap suwon let turukon inowen Elisa fam ele uruk lit, 
”NINIKNI Allahn ketiya eneg osit humon poholman pilabik walep halug oho 
haren ehenon ari teko lelep fug peruk lahi,” ulug hiyag itfag. Hiyag itfagma 
Elisa inowen te, ”We tik-tem toho teko larukmu hat hilen yet hahun angge 
famen nungge-nungge nahun fug,” ibag. 
20Ibag ane ino hikit toho ap arimanowen ap suwon let turukon ino unuyuhen 
sobit-sabar isalug laruk latfagma ap ino sok iraham itano war atfag. 

2 Raja-Raja 8 

Elisa inowen nin eke o Sunem hiyap let tibag ane 

1 O misihim sambil Allah amingmingangge Elisa inowen o Sunem hiyap 
amloho war atfagma Elisan olukap tibahon isinga fam ele uruk lit, 
”NINIKNI Allahn suburu obok humon monde fik waruhumu kinang tu fam 
weregman eneg mo ilig am wirig am turukmu sabiren aruhu. Ari fahet hat 
hibam werehon men o winama lahupteg welamuhup,” ulug hiyag itfag. 
2Hiyag itfag ane ari hikit toho hiyap ino ibam werehon men libareg o Filistin 
kinang fam weregman eneg mo sabiren libag. 
3Libagma hiyap ino suhuloho ibam watfareg ibam men angginang men at o 
Filistin kinangma libag li ap ekeyen seneg latfahon ino suhuloho og numag 
ulug ap suwon fam heng tik libag. 
4Heng tik libag sambil ino Elisa amingmingangge Gehazi ino ap suwon 
ambeg libagma ap suwonen at ubam ele uruk lit, ”Hikni Elisa inowen ine 
roho turuk latisi ane obog toho hiyag nimin,” ibag. 
5Ibagma Gehazi inowen malik war atfahon Elisan olukap tibag ane ari ap 
suwon fam tintil turukmen malik olukap tibahon isinga ino nibam men 
nangginang men fahet heng timin ulug ap suwon ambeg watfag. Waharukmu 
Gehazi inowen ap suwon fam, ”Nikni hat ap suwon, hiyap ihiyon ari men 
amloho war atisimu Elisan olukap tirisiyon ino men hambeg wahasama yet 
isimin,” ibag. 
6Ibagma ap suwon inowen hiyap ino fam, ”Hat hubam teko larisi ane hiyag 
nimin,” ibagma hiyap inowen hiyag itfagma ap suwon inowen 
amingmingangge eke fam ele uruk lit, ”Hiyap aru men lalihipteg at 
anggengge men angginang fam yatuk latusa ane hikit toho onggo og 
umuhuben at angginang seneg latusa inap hiyag isamihin,” ulug hiyag itfag 
ane hikit toho tibag. 

Elisa inowen hun Hazael fam ap suwon lahakun ibag ane 

7Welatfagma Elisa o Damsyik libag. Libag li o Siria inap onowe suwon 
Benhadad ino ouk warukmu aben at ubam, ”Allah amingmingangge Elisa ino 
o Damsyik wahareg wereg,” ulug hiyag itfag. 

8Hiyag itfagma ap suwon inowen hun Hazael fam, ”Fano-fano angge walug 
lamihinteg an fahet fano aruhu ano ulug NINIKNI Allah kapal hamisiyen Allah 
amingmingangge ambeg lamihin,” ulug hiyag itfag. 
9Hiyag itfagma Hazael inowen fano-fano angge eke hag eke hag o Damsyik 
welatfahon wibareg wam unta teng misigmen nubam hilag nuwalen 40 
palimu imbik lahalug Elisa ambeg libareg at ubam ele uruk lit, ”Hat hamloho 
Benhadad o Siria inap onowe suwon ouk ubam werehon ino eleg aruhu ano 
ulug anden hat kapal hiyaminen hambeg mon nabik waha,” ulug hiyag itfag. 
10Hiyag itfagma Elisa inowen, ”Lamihinteg fano aruhun ulug hiyag itmihin,” 
ibareg nin hiyag utuk lit, ”Ari imihin angge famen NINIKNI Allahn fulu roho 
hiyag nutuk lit, ’We tem toho war aruhu,’ irisi,” ulug hiyag itfag. 
11Ari ulug hiyag itfareg Allah amingmingangge Elisa ino indi angginen 
orohole hilik teg lit tot amusun toho ebe lebe ruk fug angge welatfareg uba 
yatuk latfag. 
12Uba yatukmu yet hibareg Hazael inowen, ”Nikni, nungge fahet uba yatuk 
lahen?” ulug kapal hibagma Elisa inowen, ”Haren Israel inap siyahap enebil 
laruk laruhunon an noluk. Haren it inibam pumbuk elehet walinggoho 
werehon arimano harep pisatil, ap kabiniyon karog fam unusil, malik fuwon 
ununggul arap toho unusil, hiyap malik forohowon enehum pilang heheg 
unusil laruk laruhun,” ulug hiyag itfag. 
13Hiyag itfagma Hazael inowen, ”An mene siyahon hag toho welahiyonen 
nangginoho alem suwon ehenon ari turuk laruhuk?” ibagma Elisa inowen, 
”O Siria inap onowe suwon lahaku ulug NINIKNI Allahn hat fahet fulu roho 
hiyag nitisi,” ibag. 
14Ari ibagma Hazael ino Elisa embeselug ikni Benhadad ambeg libagma 
Benhadad inowen, ”Hun Elisan nungge ehek?” ulug kapal hibagma Hazael 
inowen, ”Tem toho fano aruhun imihin ehek,” ulug hiyag itfag. 
15Likiyamon Hazael inowen sum eke ik fam yuhuloho wibareg ap suwon 
ambeg libareg war amag ulug ap suwon orohole sum ik yuhulfahon fam 

hondo ribibagma war atfag. War atfagma Hazael ino Benhadad ubalma ap 
suwon lahibag. 

Yehuda inap onowe Yoram inowen turuk latfag ane 
(2Taw 21:1-20) 

16Hun Ahab amloho Yoram inowen Israel inap fet enesugmen eneg mo ilig 
am wirig am turukmu fuwaben atfagma Yosafat amloho Yoram amuwon ino 
ap suwon lahibareg ikni uwan war am fugmu iraham wereg lit Yehuda inap 
fet enesug latfag. 
17Yoram indag tibag sali mo ilig am wirig am turukmen teng misigmen 
nubam hilag fuwaben 32 atfagma ap suwon lahibareg o Yerusalem wereg lit 
Yehuda inap fet enesugmen eneg mo likinen libag. 
18Yoram inowen ap suwon Ahab ahaloho eke hilibareg Ahab umalikisi 
menen Israel inap onowesi tam welatfahon onombolim laruk lit siyag ane til-
wil laruk latfag hag toho Yoram inowen oho NINIKNI Allahn siyag perukon 
eneg turuk latfag. 
19Ari roho turuk latfag angge famen NINIKNI Allahn Daud ubam haren 
enderuhunonen endebuhubon ap suwon eneg weregman eneg mondabi 
welamuhup ulug sali imbibahon fahet wenggel haruk lit Yehuda kinang 
siyahap tibag fug. 
20 Yoram ino Yehuda inap onowe suwon weregma Edom inap arimanowen 
Yehuda inap enepma welamuhuk fug ulug wenggel hibareg Edom ahun eke 
ap suwon raja lahapfag. 
21Lahapfagma Yoram inowen Edom inap arimano nin apmayap enebuhuk 
ulug kereta wam kudan lisoho walug laruk angge obog toho walug o pumbuk 
Zair libag. Libagma Edom inaben at men kereta walug watfahon men waling 
enebik watfareg weregman hubanggo in atfareg Edom inap unusurukmu 
enekolen linggik-longgo uruk lit inibam libag. 
22Ari roho tibag angge famen fobik Edom inap arimano Yehuda inap enepma 
welamuhuk fug ulug enemu in atfareg weregman eneg ketiya oho Yehuda 

inap enepma wereg eleg. Edom inap enemu in atfag li o Libna inap oho 
enemu in atfag. 
23Yoram oluk wereg lit turuk latfag ane tuma tor angge haharoho emberuk 
lahe. At ap suwon wereg lit turuk latfag ane obog toho suwesingga Yehuda 
inap onowesi suwonen turuk latfag ane fahet haharehon fam paloho imbibag. 
24Welatfareg war atfagma Yoram ino umbasi o pumbuk unuk Daud 
suwalehon fam sal eneptuk latfag ambeg ar oho salfag. Salfagma amloho 
Ahazia ikni ubalma ap suwon lahibag. 

Yehuda inap onowe Ahazia inowen turuk latfag ane 
(2Taw 22:1-6) 

25Hun Ahab amloho Yoram inowen Israel inap fet enesugmen eneg mo ilig 
am wirig am turukmu nisanggowen atfagma Yoram amuwon amloho Ahazia 
Yehuda inap onowe suwon lahibag. 
26Ahazia indag atfag sali mo ilig am wirig am turukmen falfalik fimahen 22 
atfagma ap suwon lahibareg o Yerusalem wereg lit Yehuda inap fet 
enesugmen mo misig libag. Ahazia isinga Israel inap onowe suwon Omri 
amloho Ahab inowen indag tibahon unuk Atalia welatfag. 
27Ahazia ino hun Ahab ahalohowen indag tibahon wereg lit Ahab umalikisi 
menen NINIKNI Allahn siyag perukon eneg turuk latfag hag toho aren oho it 
onombolim laruk lit siyag ane eneg til-wil laruk latfag. 
28Ahazia ino men Israel inap onowe suwon Yoram men ambiyeg o Gilead 
kinangma libareg o pumbuk Ramot horogman Siria inap onowe suwon 
Hazael men tog aptukmen Siria inaben Yoram tog sinat watfag. 
29Tog sinat watfagma Yoramen yowilangge nubam werehon hihit nabukag 
ulug o Yizreel libareg ouk waruk lit weregma Yehuda inap onowe Ahazia 
inowen pen ha watfag. 

2 Raja-Raja 9 

Hun Yehu Israel inap onowe lahapfag ane 

1Welatfagma Allah amingmingangge nabi Elisa inowen otsi nabi 
enesehelimuwon eke wol tibareg hiyag utuk lit, ”E zaitun ahaluwe kubag aru 
wamihinteg folo-folo o pumbuk Ramot Gilead kinangma lamihin. 
2O Ramot inowen hun Nimsi amloho Yosafat inowen indag tibahon Yehu ino 
yami rik lahunteg hiyahakun halug ori enesehelimu heriyegman wol 
tuhunteg at men hili undamon fam kuhup. 
3Kuhupteg kubag walug lahunon ino oko e zaitun ahaluwe Yehu unggulmu 
hilili fuhunteg hele uruk lit, ’NINIKNI Allahn ele urukon tu: E ahaluwe tu 
feneyen Anden hat Israel inap onowe suwon welaruhun ulug lahap haptuk 
lahi,’ uhun. Ari uhunteg sok husoho folo-folo wilip atug lahun,” ulug hiyag 
itfag. 
4Hiyag itfagma nabi kabiniyon ino o Ramot-Gilead libag. 
5Libareg hun Yehu men ori sehen seneg inap onowesi arimano menen enele 
sahaltuk lit heriyegma yet isibareg nabi inowen, ”Nikni, hat onowe roho 
welahenon, nele hiyag hitminen wahi,” ibag. Ibagma Yehu inowen, ”Nit 
sehelimuwon sa hiyag itmin ulug wahen?” ibagma nabi inowen, ”Hat onowe 
roho welahenon hiyag hitminen wahi,” ibag. 
6Ibagma Yehu in atfareg nabi ino men hili undamon fam kibag. Kibareg nabi 
inowen kubag walug watfahon ino oko e zaitun ahaluwe Yehu unggulmu 
hilili fibareg ele uruk lit, ”Israel ninap NINIKNI Allahn ele urukon tu, ’E 
ahaluwe tu feneyen Anden hat An numalikisi Israel inap onowe suwon 
welaruhun ulug lahap haptuk lahi. 
7Ap suwon lahakunteg hat hikni Yoram men umbusag Ahaben ondohowonen 
ondohowon winon men unusuhun. It obog toho unusuhun ane ari feneyen 
Ahab uhe Izebel inowen An namingmingangge nabi men An nele holtuk 
latfahon obog toho men unusibag ane fahet Ahaben ondohowonen 
ondohowon obog toho Anden unusuhuk. 
8Unusuhukmu aren ondohowonen ondohowon ap eneg enebe suwonet 
toronet obog toho eleg amuhupmu misig oho Israel kinangma welaruhu fug. 

9Anden hun Nebat amloho Yerobeam inowen ondohowonen ondohowon 
men hun Ahia amloho Baesa inowen ondohowonen ondohowon men siyahap 
eneptik iyag hag toho ir oho mondabi siyahap enebuhuk. 
10He Izebel wareg angge o Yizreel anggenma umbusuhupmu meneyen kiyal 
heheg nahup,” ulug hiyag itfag. Hiyag itfareg nabi inowen aben sen nabuhup 
tohon ulug folo-folo sok husoho wilip atug libag. 
11Yehu ino ori ambeg suhuloho watfagma iren, ”Hat fano welahen? Ap nenek 
turukon ari alem nungge fahet pen hiya waha?” ulug kapal hibagma Yehu 
inowen, ”Ap ubabut ari hahonen sibiling-sibiling ane uruk angge re hit 
honoluk,” ibag. 
12Ibagma iren, ”Hele si ane uk fug! Fag toho hiyag nisimin!” ulug hiyag 
itfagma aren, ”Tu men ari men hiyag nutuk lit, ’NINIKNI Allahn ele urukon 
tu, ’Anden hat Israel inap onowe suwon welaruhun ulug lahap haptuk lahi,’ 
ehek,” ulug hiyag isibag. 
13Hiyag isibagma itano ori obog tohowen enesum wan teg latfahon 
nonggoloho Yehu alukema yal o ino pila roho kuruk ambeg tuwale fibareg 
pinggong ele hum toho watuk lit enele hi roho, ”Yehu nit nonowe suwon 
lahakek,” uruk latfag. 
14Ari ibag sambilen tulug Yehu inowen ap suwon Yoram apmayap tuhuk ulug 
wenggel haruk latfag. Ari obog toho uwan teko la fugmu Yoram ino umalikisi 
Israel inap sehen senehon obog toho menen o Siria inap onowe suwon Hazael 
yanggaluhuk ulug o Ramot Gilead kinangma libag. 
15Libareg tog aptukmen o Siria inaben Yoram tog sinat watfagma Yoram ino 
yowilangge nubam werehon hihit nabukag ulug o Yizreel libareg welatfag. 
Weregma Elisa ot ekeyen Yehu ino ap suwon lahapfagma Yehu inowen ele 
uruk lit, ”Hiren an ap suwon lahakukon fahet fano peruk lahep halug ap 
misig oho o Yizreel hiyag isa lamin ulug o Ramot tuman lamisi fug,” ibag. 

Yehu inowen Yoram men Ahazia men unusibag ane 

16Yehu ino kereta wam kudan lisoho walug laruk angge emberimu lahalug 
ap suwon Yoram ouk waruk lit welatfag ambeg o Yizreel libag. Libag li 
Yehuda inap onowe suwon Ahazia ino oho Yoram pen ha watfareg welatfag. 
17Weregma ap o pumbuk foroho ahun eke o yaron fam lahalug ap yet isaruk 
ambeg unduhuk lit yet harukmen Yehu otsi luhaloho waharukmu yet 
isibareg ele hi roho, ”Ap mondoko waharukmu yet isaruk lahi,” ibagma 
Yoram inowen ap ino hiyag utuk lit, ”Ap eke wam kuda fam lahalug it 
onolohotma lamisiyen hiyag itmihin. Lamisireg it unubam hinindi fano roho 
wahep ano ulug kapal isa lawag,” ibag. 
18Ibagma ap eke wam kuda fam lahalug it onolohotma libareg Yehu fam ele 
uruk lit, ”Ninikni ap suwon inowen, ’Hinindi fano roho wahep?’ ulug kapal 
hisaruk,” ibagma Yehu inowen, ”Inindi fano roho wahasa ano ulug nungge 
fahet kapal niya wahen? An men lulen ma!” ulug hiyag itfagma ap ino 
hebeloho Yehu ombolim libag. Libagma yet hibareg ap o pumbuk foroho 
ahunen, ”Ap monde fihiyon ino enembeg laha angge famen suhuloho 
waharuk eleg,” ibag. 
19Ibareg ap eke monde fibagma libareg it unubam ele uruk lit, ”Ap suwon 
inowen hinindi fano roho wahep ulug kapal hisaruk,” ibagma Yehu inowen, 
”Inindi fano roho wahasa ano ulug nungge fahet kapal niya wahen? An men 
lulen ma!” ulug hiyag itfagma ap ino hebeloho Yehu ombolim libag. 
20Libagma ap o pumbuk foroho ahunen, ”Ap monde fihiyon ino enembeg 
laha angge famen suhuloho waharuk eleg,” ibareg nin ele uruk lit, ”Anden it 
waharukon yet isarukmen it onowe kereta wam kudan lisoho walug laruk 
angge fam laruk ane ari hun Nimsi umbusag Yehu ino nenek turuk lit laruk 
ane hikit toho waharuk,” ibag. 
21Ibagma Yoram inowen, ”An laminen kereta anden tohon walug maniyek!” 
ulug hiyag isibag ane hikit toho walug watfagma Israel inap onowe suwon 
Yoram men Yehuda inap onowe Ahazia men wal taneg kereta iren tohon fam 
lahalug Yehu o Yizreel ahun Nabot angginang fam weregma libag. 

22Libareg Yoram inowen Yehu yet halug at ubam, ”Hindi fano roho wahen?” 
ulug kapal hibagma Yehu inowen, ”Hat hisingan pamongge watuk lit usane 
til-wil larukmu yet haruk lit an nindi fano roho wahi fug,” ibag. 
23Ibagma itano Yoram inowen ele hi roho Ahazia fam, ”Nunusimin ulug 
waha,” uruk lit an nuwaruhu rohon folo-folo lamin ulug hebel atukmen 
24Yehu inowen sehen wibareg tog ine roho pising tibagma Yoram ahulim 
honggoleg keyen ahako folok toho tog ambiyang amigmu wilip atfagma 
Yoram ino kereta fam unduhukmen fuk toho wambibareg war atfag. 
25-26War atfagma Yehu inowen ot at let turukon Bidkar fam ele uruk lit, 
”NINIKNI Allahn indam Yoram ikni Ahab fam hiyag itfag ane hat holuk? O 
ino sambil an men hat men kereta piren fam lahalug Ahab ombolim 
larukmu NINIKNI Allahn hiyag utuk lit, ’Sono eneg haren perikin ane hikit 
toho hun Nabot umalikisi men unusurukmu yet isarikik. Ari fahet Anden 
Nabot angginang tu famen alem angginon hubam umbuhuk,’ 
ibag. NINIKNI Allahn ibag ane ari hikir amag ulug haren Yoram wareg angge 
wamihinteg Nabot iyabukmu hik isa lamihin,” ulug hiyag itfag. 
27 Ari turukmu yet hibareg Yehuda inap onowe suwon Ahazia ino longgo 
imin ulug o Bet-Hagan fil larukmu Yehu inowen muko laruk lit, ”Ar oho ware 
fisiyek!” ulug otsi hiyag isibagma Ahazia ino kereta fam o Yibleam horogma 
o Gur fil laharuk ke larukmu tog sinat watfag. Tog sinat watfagma Yoram o 
Megido libareg war atfag. 
28War atfagma Ahazia amingmingangge arimanowen inikni wareg angge 
kereta fam imbik lahibareg o Yerusalem walug watfag. Walug watfareg o 
pumbuk unuk Daud suwalehon fam umbasi sal eneptuk latfag ambeg iraham 
at inggareg fahet habul tibag ambeg salfag. 
29Hun Ahab amloho Yoram ap suwon lahibag sali mo ilig am wirig am 
turukmu nanggoloben atfagma Ahazia ino Yehuda inap onowe suwon 
lahibag li ari obog toho teko libag. 

Yehu inowen he Izebel ware fisibag ane 

30Ari teko libagma Yehu ino o Yizreel libag. Yehu waha urukmu holfareg he 
Izebel inowen oruk puhun tebelug orohole fene wam finggi are roho olma 
wereg lit aben yet niyawag ulug keyenteg fo reg ambeg iraham heriyeg 
latfag. 
31Heriyeg lit Yehu ino elehet o pumbuk walinggoho ohowon sok ele keyen 
kik waharukmu yet hibareg Izebel inowen at unuk salikap toho uruk lit, ”Hun 
Zimri, hikni ware feserikin hahun, hat fano welahen ano?” ulug hi ribag. 
32Hi ribagma Yehu inowen Izebel keyenteg fo reg ambeg iraham heriyegma 
lahap haruk lit, ”Ap sa-sa an nibilon?” ibareg Izebel ibam foroho inap piren 
hinahan at ubam pilap haruk latfahon unubam, 
33”He ari pilabeg hik isa wambik maniyek!” ibag. Ibagma ap itanowen Izebel 
ino keyenteg ele keyen pilabeg hik isa wamburukmu amep sililim-salalam o 
ubahat fene oho wam kuda enebene oho atfagma wam kudan unuyuhen 
sobir-sabar isibag. 
34Sobir-sabar isibagma Yehu olma kibareg ik men suburu men nibag. Nibareg 
ap welatfahon unubam ele uruk lit, ”He ari Allahn huluwap tirisi hiyap angge 
famen ap suwon ahaloho wereg angge re at wareg angge kinangma salik 
lalihip,” ulug hiyag isibag. 
35Hiyag isibagma wareg angge ino kinangma saltulen wak lul ulug libareg 
yet harukmen ebe elegma unggul uwag men inggik men uyug men eneg 
weregma hiyahibag. 
36Hiyahibagma suhuloho Yehu ambeg watfareg iren yet hibag ane hiyag 
itfagma Yehu inowen ele uruk lit, ”NINIKNI Allahn amingmingangge o Tisbe 
ahun Elia feneyen ele ibahon tu, ’Izebel unu ino o Yizreel anggenman 
meneyen kiyal heheg nahup. 
37At wareg angge saluk fug angge umbusuhupmu kinang amug war aruhu. 
War aruhumu ap misihen oho wareg angge ino fahet Izebel wereg uk fug teg 
laruhu,’ ibag ane ari ketiya hikir aha,” ibag. 

2 Raja-Raja 10 

Yehu inowen Ahaben ondohowonen ondohowon elehap enepfag ane 

1O pumbuk suwon Samaria ap suwon Ahab umalikisi men umbusagsi men 
enebe teng hinahan 70 welatfag. Weregma hun Yehu inowen ap suwon-
suwon o Samaria welatfahon men onowesi roho welatfahon men Ahab 
umalikisi fet enesuhon men wal taneg suwesingga fam hiyag isaruk lit, 
2”Hiren hinikni Ahab umalikisi fet enesug lit o pumbuk suwon elehet 
walinggoho werehon men kereta men wam kuda men minggin tog men obog 
toho seneg lahep. Ari fahet suwesingga emberuk lahiyon aru hit hininggikmu 
aruhu halug 
3folo-folo Ahab umalikisi umbusagsi men enesehelimuwon indi fanowon 
eneko ikni ubalma ap suwon aruhuwen lahabuhup. Lahabuhupteg at fahet 
tog aptuk lamuhup,” ulug suwesingga fam hiyag isibag. 
4Hiyag isibagma ap suwon-suwon arimanowen enekol anggolo hibareg enele 
uruk lit, ”Ap suwon raja piren itano inine elehen hun ari apmayap tuk fug 
teg latusama nangginoho nit toronen at apmayap tuhuk?” ibag. 
5Ari ibareg ap suwon ibam foroho ahun men o pumbuk seneg latfag ahun 
men onowesi roho welatfahon men ap suwon umalikisi fet enesuhon menen 
ap eke Yehu ambeg monde fibagma libareg Yehu hiyag utuk lit, ”Nit hat 
hamingmingangge welahereg ap suwon eke lahabuhuk fug. Haren hiyag 
nisaruk laruhunon eneg niren turuk lamuhuk. Haren fano peruk lahen ane 
eneg turuk laruhun!” ulug hiyag itfag. 
6Hiyag itfagma Yehu inowen inggik pireneg angge ap suwon-suwon arimano 
suwesingga fam hiyag isaruk lit, ”Hit an nibil atuk lit nele holtuk lamuhuk 
peruk lahep halug hinikni umalikisi arimano unusuhupteg ununggul kong 
toho sono mo tiya hagma an nambeg o Yizreel walug wamuhup,” ulug hiyag 
isibag. Ahab umbusagsi teng hinahan ap suwon-suwon arimanowen fet 
enesug latfahon fahet suwesingga fam hiyag isibag. 

7Hiyag isibagma ap suwon-suwon arimanowen Ahab umbusagsi teng 
hinahan arimano unusibareg ununggul paloho kou fam imbibareg onotsi 
unubam hun Yehu ambeg o Yizreel walug lalihip ulug hiyag isibagma walug 
libag. 
8Walug libagma ot ekeyen Yehu fam, ”Ap suwon umalikisi ununggul walug 
wahasa,” ulug hiyag itfagma Yehu inowen otsi unubam, ”Ununggul walug 
wahason arimano walug lalihipteg aben yet isawag ulug elehet ninibam 
walinggoho ohowon sok kurukon olohotma palu piren fam lahabil lahalihip. 
Lahaboho embeselihipmu weregman eneg sono sakan tuhu,” ulug hiyag 
isibag ane hikit toho tibag. 
9Tibagma likiyamon Yehu sok ino iraham libareg ap luhal arik watfahon 
unubam ele uruk lit, ”Hit hinikni ap suwon ino hiren watikip fug, an nikni 
ubalma ap suwon aruhuk ulug anden ware feserikik angge famen ap anggolo 
aruma san unusirisi? 
10Ketiya NINIKNI Allahn Ahaben ondohowonen ondohowon fahet ibahon 
obog toho wirim atisi ulug honoluk toho welamok! Allahn amingmingangge 
Elia feneyen ibag ane ino il misig oho umbusuk fug angge obog toho hikirap 
tirisi,” ibag. 
11Ari ibareg Yehu inowen Ahaben ondohowonen ondohowon o Yizreel 
welatfahon obog toho men onowesi roho welatfahon obog toho men ap 
suwon ori tam at iraham welatfahon men amingmingangge imam men 
unusibagma misig oho oluk welatfag fug. 
12Ari tibareg Yehu ino o Samaria lamin ulug wam foroho inap wereg ambeg 
o Bet-Eked libareg 
13Yehuda inap onowe Ahazia ori men salkal ibag. Salkal ibareg it unubam, 
”Hit sa wahep?” ulug kapal isibagma iren, ”Nit Ahazia ori wereg lit ap suwon 
umalikisi men Izebel ambiyangasi men pen isa lahuk ulug wahe,” ulug hiyag 
itfag. 

14Hiyag itfagma Yehu inowen otsi unubam, ”Sen enebiyek!” ulug hiyag isibag 
ane hikit toho sen enepfareg ik fahet kinang habulig ambeg o Bet-Eked 
werehon irahamen unusibag. Ahazia ori enebe teng misigmen nubam hilag 
nuwal fimahen 42 unusuruk lit misig oho umbusuk fug angge obog toho 
unusibag. 
15Unusibareg Yehu ino o Samaria lamin ulug kalemma larukmen hun Rekhab 
amloho Yonadab men salkal ibag. Salkal ibareg at ubam, ”Anden hat nindi 
hasug lahi hag toho haren oho we tem toho hindi nasug lahen ano?” ulug 
kapal hibagma Yonadab inowen, ”Tem toho,” ibag. Ibagma Yehu inowen, 
”Tem toho hindi nasug lahen halug nininggik sen-sen amulen ma!” ibagma 
ininggik sen-sen atfareg Yehu ino kereta palimu heriyeg lit Yonadab fam, 
”Lahik ma!” ulug hiyag itfagma lahibag. 
16Lahibagma Yehu inowen Yonadab fam ele uruk lit, ”Anden NINIKNI Allah 
fahet nindiyen nine roho timin ane yet hamihinen nit men lul,” ibareg 
ambiyeg o Samaria libag. 
17Libareg Yehu inowen Ahaben ondohowonen ondohowon o Samaria 
welatfahon obog toho unusibagma NINIKNI Allahn amingmingangge Elia 
feneyen ibag ane hikit toho Ahaben ondohowonen ondohowon misig oho 
oluk welatfag fug. 

Yehu inowen usangge Baal elehap tibag ane 

18Ari tibareg Yehu inowen o Samaria inap obog toho palu arik maniyek ulug 
wol enepfareg it unubam ele uruk lit, ”Hun Ahab inowen nunumba ulug wel 
turuk laheyon Baal irim toho wel turuk latfagma anden nahiyeg toho wel 
turuk laruhuk. 
19Ari fahet Baal amingmingangge nabi imam obog toho men at wel turuk 
inap obog toho men an nambeg wamuhuben wol enebik lalihip. Anden Baal 
fahet wam anggolo waroho hubu lahabuhuken ap misig oho pok aruhu fug. 
Pok amuhubon arimano onoluk welamuhup fug,” ulug hiyag isibag. Hiyag 
isibag ane ari Yehu inowen usangge Baal wel turuk inap obog toho unusuhuk 
ulug ele indit toho ibag. 

20Ari ibareg Yehu inowen nin ele uruk lit, ”Baal wel tuhuk ulug hinindi 
puhun toho wereg lit palu arik wamuhubon fahet kong toho embelihip,” ulug 
hiyag isibag ane hikit toho kong toho imbibag. 
21Kong toho embehesa ane ari hiyag isa lalihip ulug Yehu inowen otsi mon 
enepfagma Israel inap obog toho hiyag isa libag. Libagma Israel inap Baal 
wel turuk latfahon obog toho o Samaria waharukmu ap misig oho pok atfag 
fug. Baal wel turuk inap mondoko watfareg Baal wel turuk ibam kibareg o 
ino indit fiman fima keleg atfag. 
22Keleg atfagma Yehu inowen Baal wel turuk lit wan teg asum foroho ibam 
seneg ahun fam ele hiyag utuk lit, ”Ap palu arik wahason aruma wal tanehen 
wan teg lamag ulug sum og isamihin,” ulug hiyag isibagma ap wal taneg sum 
og isibag. 
23Og isibagma Yehu men hun Rekhab amloho Yonadab men o ino kibareg 
Yehu inowen Baal wel turuk inap hiyag isaruk lit, ”We Baal wel turuk ninap 
o tu fam wereg lit nunumba wel tul. Ari fahet NINIKNI Allah ulug wel eneptuk 
inap misig oho nit sehelimu welamuhup tohon ulug ap wal taneg fuki roho 
kim isalihip,” ulug hiyag isibag. 
24Hiyag isibagma Baal amingmingangge arimano Baal fahet wam waroho 
yaltuk lit hubu lahabul ulug hili undama wirihon fam kibag. Kurukmu Yehu 
inowen otsi teng hinahan 80 owahalma welamek ulug hiyag isibahon 
unubam ele uruk lit, ”Baal wel turuk inap arima obog toho unusilihip. Ap 
misig oho o tuwen wilip aruhu rohon ulug yet enesug lamok! Hit ap san yet 
enesug lamisi fugmu ap eke wilip atmisi halug at ino war aruhu,” ibag. 
25Ari ibareg Baal amingminganggeyen hubu lahabuk oho regma Yehu 
inowen at ebe foroho inap men otsi sehen senehon winon men hiyag isaruk 
lit, ”Ap arima obog toho unusilihiben olma kiyek! Ap misig oho wilip atmisi 
fug!” ibag. Ibagma olma kulug ap obog toho unusibareg it wareg angge selma 
hik isa libag. Hik isa libareg Baal wel turuk ibam undama hili wirihon fam 
kibag. 

26Kibareg usa ahen olma hutuk tibibahon ino heneko walug indokma yale 
fisibag. 
27Yale fisibareg usa ahalep Baal fahet hutuk tibibahon fele roho siyahap 
tibareg Baal wel turuk ibam obog toho halog tibag. Halog tibag ambeg 
inowen aben yog wituk lamuhup ulug imbibag ane hikit toho ketiya oho 
turuk. 
28Ari roho turuk lit Yehu inowen Israel kinangman Baal wel turuk ane ino 
mondabi elehap tibag. 
29-31Ari roho turukmu NINIKNI Allahn Yehu fam ele uruk lit, ”Haren Allahn 
fano perukon timin ulug An nindimuwen wenggel harikik ane hikit toho hun 
Ahab inowen ondohowonen ondohowon obog toho elehap eneptikinmu hat 
humalikisi humbusagsi humbasi men hat hubalmangge Israel inap onowesi 
suwon laharuk lamuhup,” ibag. Ari ibag angge famen Yehu inowen indi piren 
teg lit Israel inap INIKNI Allahn ari-ari turuk lamuhup ulug imbibag ane ino 
seneg latfag fug. Indam ap suwon Yerobeam ino Allah embeselug larukmu 
Israel inap obog tohowen Allah enembol yig utuk latfag hag toho Yehu ino 
oho Yerobeam ombolim laruk lit Yerobeamen o Betel men Dan menen tu 
Allah hag toho wereg ulug wam sapi emas fam wirihon unduhuk fibahon 
piren itano aren oho wel eneptuk latfag. 
32O itano li NINIKNI Allahn Israel kinang tor amag ulug torap turuk ane ak 
tibag. Ak turuk lit Allahn pibag ane hikit toho o Siria inap onowe suwon 
Hazael inowen Israel kinang atogman atogma tog abil waharuk latfag. 
33Tog abil waharuk lit Gad inap, Ruben inap, Manasye inap menen ngi reg 
latfag angginang ik Yordan yali fil werehon obog toho o pumbuk Aroer ik 
Arnon ayegma werehon famen tulug tom Gilead keyen kinang Basan fam 
hun Hazael inowen ilmig tibag. 
34Yehu oluk wereg lit turuk latfag ane tuma tor angge haharoho emberuk 
lahe. At ap suwon wereg lit ahako roho turuk latfag ane obog toho 

suwesingga Israel inap onowesi suwonen turuk latfag ane fahet haharehon 
fam paloho imbibag. 
35Welatfareg war atfagma Yehu ino o Samaria inowen kinangma salfag. 
Salfagma amloho Yoahas ikni ubalma ap suwon lahibag. 
36Yehu ino o Samaria wereg lit Israel inap fet enesugmen eneg mo ilig am 
wirig am turukmu teng misigmen nubam hilag misig 28 atfag. 

2 Raja-Raja 11 

He Atalia inowen Yehuda inap fet enesug latfag ane 
(2Taw 22:10-12) 

1Yehuda inap onowe suwon Ahazia war atisi urukmu holfareg isinga Atalia 
inowen ap suwon ori umalikisi men obog toho unusibag. 
2Unusuruk lit Ahazia amloho Yoas ino oho ori sehelimu weregma wabuk oho 
turuken Ahazia erek Yoseba ap suwon Yoram ahaloho inowen malik ino ori 
sehelimuwen hondoholug hirag-hirag Allah ibam iraham libareg Atalia 
inowen malik ino waruhu rohon ulug hiyap at foroho latfahon men ambiyeg 
hili ap nohoruk ambeg hirag enebik kibag. 
3He Atalia inowen Yehuda inap fet enesugmu Yoas men hiyap ino 
men NINIKNI Allah ibam hiraho lit weregman eneg mo falfaliken libag. 

Yoas Yehuda inap onowe suwon lahapfag ane 
(2Taw 23:1-21) 

4Mo ilig am wirig am turukmen sabiren atfagma Allah amingmingangge 
imam Yoyada inowen ap suwon foroho inap onowesi men ap suwon ibam 
foroho inap onowesi men an nambeg Allah ibam watlihip ulug wol enepfareg 
nit nininggik ahandip toho welamuhuken NINIKNI Allahn holegma sali 
nubam ilihip ulug hiyag isibag ane hikit toho sali imbibag. Sali imbibagma 
Yoyada inowen ap suwon amloho Yoas Allah ibam hiraho lit welatfahon ino 
unug isibag. 
5Unug isibareg it unubam ele uruk lit, ”Hiren turuk lamuhubon fahet iminon 
tu: O sabir aruhumu hit hiniyabuk turuk lamuhubon minggiroho winonen ap 
suwon ibam foroho lamuhup, 

6hit winonen sok unuk Sur ino foroho lamuhup, winonen sok he Atalia foroho 
inap inibam ambol fil werehon ino foroho lamuhup. Hit obog tohowen ap 
misig oho Allah ibam kuhu rohon ulug yet teg lamuhup. 
7Hit o sabir angge yabuk turuk lahep fuhon palu piren NINIKNI Allah ibam 
tuma wereg lit ap suwon amloho Yoas ino foroho lamuhup. 
8Fit hininggikmu seneg lit at walinggoho unduhuk lamuhup. At ino kuk wilip 
am turukmu hit at walinggoho laruk lamuhup. Ap sa hit horogma 
wamuhubon arimano unusuhup,” ulug hiyag isibag. 
9Hiyag isibag ane ari hikit toho onowesi roho welatfahon arimano wal 
tanehen onotsi yabuk witukon men onotsi o sabir angge kel tarukon men 
palu enebik libareg it men ambiyeg Yoyada ambeg watfag. 
10Watfagma Yoyada inowen fit men tog piyabangge men ap suwon Dauren 
tohon Allah ibam foroho latfahon arimano og isibag. 
11Og isibagma ap obog tohowen fit ininggikmu seneko ap suwon amloho 
foroho lamul ulug Allah ibam ilan fuma filen tulug hubu lahaptuk ambeg 
walinggoho o ino ilan fuma fil in arik libag. 
12In arik libagma Yoyada inowen ap suwon amloho Yoas ino hirahoman 
hondoholug wilip atfareg ap suwonen lahaptuk angge unggulmu lahabe 
fibareg suwesingga Allahn ari-ari turuk lamuhup ulug paloho imbibahon og 
itfag. Og itfagma ap welatfahonen nit nonowe welaruhun ulug e zaitun 
ahaluwe unggulmu are ribibareg enehiyehen ininggik tag turuk lit enele hi 
roho, ”Ninikni, hat ap suwon hi haptuk lahe,” uruk latfag. 
13Enehiyehen hi rurukmu holfareg Atalia ino ap anggolo NINIKNI Allah ibam 
luhaloho weregma libag. 
14Libareg yet harukmen ap suwon we ket eneg lahapfahon ino ap suwon 
lehoma unduhuk ambeg unduhukmu onowesi roho welatfahon men 
pinggong watuk inap men iraham weregma Yehuda inaben puhuli kong 
turuk lit enehiyehen enele urukmu yet isibareg Atalia inowen indi oloken 

sum wan teg latfahon tararag tibisibareg ele hum toho, ”Nuwabul ulug turuk 
lahep,” ibag. 
15Ibagma imam Yoyada inowen hiyap ari NINIKNI Allah ibam tuman ware 
fusul fug ulug sehen senehon onowesi unubam ele uruk lit, ”He aru hit 
honotsi iraroho unduhukon honggoleg keyen hondoholug wilip atihip. Wilip 
atuk lit ap sa at ombolim lamin perukon arimano unusilihip!” ulug hiyag 
isibag. 
16Hiyag isibagma iren Atalia ino senetfareg wam kuda ap suwon ibam laruk 
abunggalem keyen hondoholug libareg ibam kulug ware fisibag. 
17Ware fisibagma Yoyada inowen ap suwon men ap welatfahon obog toho 
unubam ele uruk lit, ”’We tik-tem toho NINIKNI Allah umalikisi wereg lit Aren 
peruk ane hikit toho turuk lamuhuk,’ ulug sali embelihip,” ulug hiyag isibag 
ane hikit toho sali imbibagma Yoyada inowen ap suwon men umalikisi 
Yehuda inap arimano men nin hiyag isaruk lit, ”Hit mangno roho welamuhup 
ane fahet sali pal-pal atihip,” ulug hiyag isibagma sali pal-pal atfag. 
18Sali pal-pal atfareg ap arimano obog toho Baal wel turuk ibam libareg o 
ino halog toho siyaha feselug hubu lahaptuk ambeg men usangge ibam 
foroho latfahon men lilibug toho hik isibag. Hik isibareg hubu lahaptuk 
ambeg siyahap tibahon arimano onolohotman Baal amingmingangge Matan 
ino ware fisibag. Ware fisibagma imam Yoyada inowen mun angge man 
angge NINIKNI Allah ibam werehon haloho emberuk lamuhup ulug ap in 
enepfag. 
19Ari obog toho tibibareg Yoyada inowen ap suwon foroho inap onowesi men 
ap suwon ibam foroho inap onowesi men Yehuda inap obog toho palu 
enepfareg it men ambiyeg laruk lit ap suwon ino NINIKNI Allah ibamen 
hondoholug wilip atfareg sok ap suwon foroho inap kuruk keyen lalug ap 
suwon ibam kibag. Kibareg Yoas ino ap suwon hur atuk ambeg hur arik 
lahibag. 



1083 

 

 
ALLAH WENE 

© 2018, Indonesian Bible Society. 
 

 
 

 

20Hur arik lahibagma Yehuda inap obog toho inindi enehiyeg toho welatfag 
angge famen Atalia ino ap suwon ibamen karog fam ware fisibag ane fahet 
Yerusalem inap arimano enele uk fug angge welatfag. 

Yehuda inap onowe Yoas inowen turuk latfag ane 
(2Taw 24:1-27) 

21Yoas indag tibag sali mo ilig am wirig am turukmu sabiren atfagma ap 
suwon lahibag. 

2 Raja-Raja 12 

1Ap suwon Yehu inowen Israel inap fet enesugmen eneg mo ilig am wirig am 
turukmu sabiren atfagma hun Yoas ino Yehuda inap onowe suwon lahibag. 
Lahibareg o Yerusalem wereg lit Yehuda inap fet enesugmen eneg mo teng 
misigmen nubam hilag nuwalen 40 libag. At isinga o Bersyeba hiyap unuk 
Zibya welatfag. 
2Yoas oluk wereg li Allah amingmingangge imam Yoyada inowen 
milaltukmu NINIKNI Allahn fano peruk ane turuk latfag. 
3Ari roho turuk latfag angge famen Yoas ap suwon wereg lit punumu kema-
kema hubu lahaptuk ane elehap tibag fugmu Yehuda inaben tu Allah hag 
toho wereg ulug wel eneptuk angge fahet wam waroho hubu lahaptuk ane 
imbisibag fug. 
4Yoas inowen Allah amingmingangge imam unubam ele uruk lit, 
”Ap NINIKNI Allah ibam waharuk lit Allah fahet umbul ulug uang walug 
waharukon arimano obog toho hit og hisaruk lamuhup. Og hisaruk lit uang 
hiren kong toho umbuhubon men ap inindiyen imbila perukon men 
5hit hininggikmu emberuk lamuhup. Uang hit og hisaruk lamuhubon 
arimano hit wal tanehen foroho lamuhup. Uang foroho lamuhubon arimano 
hit wal tanehen o wituk inap og isaruk lamuhupmu iren Allah ibam siyag 
atisi ambeg arimano obog toho haltuk lamuhup,” ulug hiyag isibag. 

6Ari ulug hiyag isibag angge famen Yoas ap suwon weregman eneg mo ilig 
am wirig am turukmu fuwap fimahen 23 atfagma imam arimanowen Allah 
ibam siyag atfag ambeg arimano haltuk latfag fug. 
7Haltuk latfag fugmu ap suwon Yoas inowen imam Yoyada men imam winon 
arimano men wol enepfareg hiyag isaruk lit, ”Nungge fahet Allah ibam siyag 
atisi ambeg arimano haltikip fug? Haltikip fureg ketiya famen ap Allah ibam 
waharukon arimanowen uang Allah fahet umbul perukon arimano hit wal 
taneg hininggikmu umbuk fug angge we pikit toho Allah ibam siyag atisi 
ambeg haltukon fahet emberuk lamuhup,” ulug hiyag isibag. 
8Hiyag isibagma imam arimanowen enele uruk lit, ”Fano ehenma ketiya 
famen ap uang Allah fahet umbul perukon arimanowen nit nininggikmu 
emberuk lamuhup fug. Emberuk lamuhup fug halug Allah ibam siyag atisi 
ambeg haltuk ane nit nunubam welaruhu fug,” ibag. 
9Ari ibareg Yoyada inowen peti e seng toho wirihon eke wibareg uang 
kilaptukon fahet peti ele latuk angge yende fibag. Yende fibareg peti ino 
Allah ibam sok kurukon inggik pikit fil hubu lahaptuk ambeg horogma 
imbibag. Peti ino fam imam NINIKNI Allah ibam sok forohowon arimanowen 
uang aben walug waharuk latfahon obog toho kilaptuk latfag. 
10Uang kilaptukmen eneg peti ino keleg atukmu yet halug ap suwon 
amingmingangge suwesingga hahatukon ino men imam onowe men wol 
eneptukmu enembeg watlug weregma imam arimanowen uang hele pug toho 
winag haruk latfag. 
11Uang arimano winag halug NINIKNI Allah ibam wituk inap onowesi 
ininggikmu emberukmu iren enemingmingangge e fam witukon men 
12helep fam witukon men helep fele rurukon men og isaruk latfag. O ino 
siyag atfahon haltukon fahet obamangge aben walug waharukon arimano 
oho nungge-nungge o ino haltuk inap eneseher angge oho onggo paltuk 
latfag. 

13Uang peti fam kilaptuk latfahon arimano kou, habo, kubag, pinggong, 
Allah wel turuk lit wan turuk angge emas perak fam wirihon obog toho men 
laltuk ane fahet onggo paltuk latfag fug. 
14Uang arimano we NINIKNI Allah ibam siyag atfahon haltuk inap onowesi 
eneg og isaruk latfag. 
15Og isaruk lit uang hit hinindi pikit toho wiliptuk lamuhubon fahet nit 
hebeloho hiyag nisaruk lamuhup fug ulug hiyag isibag. 
16Uang aben siyag ane turukon Allahn elehap tukag ulug imbik waharukon 
men Allah angge palehon fahet og utukon men imam ininggikmu og 
isarukmu iren naruk latfag. 
17O itano li Siria inap onowe suwon Hazael inowen o pumbuk Gat inap men 
tog abuhuk ulug libareg o ino ilmig tibag. Ilmig tibareg Hazael inowen o 
Yerusalem inap men tog abik oho turuk latfag. 
18Tog abik oho turukmu Yehuda inap onowe suwon Yoas inowen fano-fano 
angge og uruhuk halug nit nunumbahalug lahu ano ulug wenggel hibareg 
fano-fano angge ikni umbasi ap suwon Yosafat, Yoram, Ahazia menen Allah 
fahet emberuk latfahon men, at amuwen imbibahon men, ili ruruk angge 
emas NINIKNI Allah ibam foroho latfahon men ap suwonen foroho latfahon 
men wibareg hun Hazael og irik lalihip ulug otsi mon enepfagma og irik 
libag. Og irik libagma Hazael inowen o Yerusalem inap men tog abul pibag 
ane imbisibag. 
19-21Welatfagma Yoas amingmingangge piren hun Simeat amloho Yozakar 
men, hun Somer amloho Yozabad menen ap suwon ino pilabuhuk ulug Yoas 
ino o Sila wamburuk ambeg ke ilan fil o unuk Milo olman ware fisibag. Ware 
fisibagma Yoas ino umbasi o pumbuk unuk Daud suwalehon fam sal eneptuk 
latfag ambeg ar oho salfag. Salfagma amloho Amazia ikni ubalma ap suwon 
lahibag. Ap suwon Yoas oluk wereg lit turuk latfag ane tuma tor angge 
haharoho emberuk lahe. Aren turuk latfag ane obog toho suwesingga Yehuda 
inap onowesi suwonen turuk latfag ane fahet haharehon fam paloho imbibag. 

2 Raja-Raja 13 

Israel inap onowe Yoahas inowen turuk latfag ane 

1Hun Ahazia amloho Yoas inowen Yehuda inap fet enesugmen eneg mo ilig 
am wirig am turukmu fuwap fimahen 23 atfagma hun Yehu amloho Yoahas 
ino Israel inap onowe suwon lahibag. Lahibareg o Samaria wereg lit Israel 
inap fet enesugmen eneg mo nanggolop fimahen 17 libag. 
2Indam ap suwon Yerobeam inowen siyag ane til-wil larukmu Israel inap at 
ombolim laruk lit onolok ane eneg turuk latfag hag toho Yoram inowen 
oho NINIKNI Allah ambol yig utuk lit siyag ane turukon umbusuk fug angge 
olok ane eneg turuk latfag. 
3Aren turuk latfag ane ariyen NINIKNI Allahn Israel inap unubahet olok 
hibareg o Siria inap onowe suwon Hazael men amloho Benhadad men 
ininggikmu emberukmu Yoahas oluk wereg li Hazael men Benhadad menen 
hundig-hundig Israel inap men tog abik waharuk latfag. 
4Tog abik waharukmen eneg Yoahas inowen NINIKNI Allah indi yuwahap 
timin ulug ubam sembahyang ibag. Sembahyang urukmu Allah inowen o 
Siria inap onowe olok anggolo wereg lit Israel inap siyahap eneptuk ane yet 
harikikteg Yoahas inowen ele nubam urukon ari holmin pibag. 
5Holmin pibareg NINIKNI Allahn Israel inap let eneptukon eke monde fik 
watfagma o Siria inap ininggikmuwen windat eneptukmu Israel inap tam 
welatfag hag toho nin inindi yuwag toho welatfag. 
6Yuwag toho welatfag angge famen indam Yerobeam umalikisi men Allah 
embeselug larukmu Israel inap it onombolim laruk lit siyag ane turuk latfag 
hag toho iren oho siyag ane umbusuk fug angge ke hareyon laruk lit tu Allah 
hiyap angge hag toho wereg ulug wel turuk angge Asyera o Samaria 
welatfahon ino elehap tibag fug. 
7O Siria inap onowe suwon inowen Israel inap mulangge unusuruk lit 
ololongge fu isaruk hag toho mondabi elehap enepfagma Yoahas umalikisi 
wam kuda fam lahalug larukon enebe onoluk welatfahon teng piren men, 

kereta fam larukon enebe numen men, unuyug fam larukon teng-teng angge 
10.000 men welatfag. 
8Yoahas oluk wereg lit turuk latfag ane tuma tor angge haharoho emberuk 
lahe. At ap suwon wereg lit ahako roho turuk latfag ane obog toho 
suwesingga Israel inap onowesi suwonen turuk latfag ane fahet haharehon 
fam paloho imbibag. 
9Welatfareg war atfagma Yoahas ino o Samaria kinangma salfag. Salfagma 
amloho Yoas ikni ubalma ap suwon lahibag. 

Israel inap onowe Yoas inowen turuk latfag ane 

10Hun Ahazia amloho Yoas inowen Yehuda inap fet enesugmen eneg mo ilig 
am wirig am turukmu teng misigmen nubam hilag numen 37 atfagma hun 
Yoahas amloho Yoas amuwon ino Israel inap onowe suwon lahibag. 
Lahibareg o Samaria wereg lit Israel inap fet enesugmen eneg mo nisanggo 
fimahen 16 libag. 
11Indam ap suwon Yerobeam inowen siyag ane til-wil larukmu Israel inaben 
at ombolim laruk lit onolok ane eneg turuk latfag hag toho Yoas inowen oho 
Allah ambol yig utuk lit siyag ane turukon imbisibag fug. 
12Yoas oluk wereg lit turuk latfag ane tuma tor angge haharoho emberuk 
lahe. At ap suwon wereg lit ahako roho turuk latfag ane men Yehuda inap 
onowe Ahazia men tog aptuk latfag ane ari obog toho suwesingga Israel inap 
onowesi suwonen turuk latfag ane fahet haharehon fam paloho imbibag. 
13Welatfareg Yoas war atfagma o Samaria Israel inap onowesi suwon sal 
eneptuk latfag ambeg salfag. Salfagma amloho Yerobeam ikni ubalma ap 
suwon lahibag. 

Hun Elisa ino war atfag ane 

14 Welatfareg hun Elisa ouk anggin toho waruk lit war am hag teg latfagma 
Israel inap onowe suwon Yoas pen ha watfareg war atmisi ulug uba yatuk 
lit, ”An nikni, an nikni, Israel ninap hine roho ili og neneptuk lahenon,” ulug 
hi ribag. 

15Hi ribagma Elisa inowen ap suwon fam ele uruk lit, ”Sehen men minggin 
tog men wamihin,” ibagma ap suwonen wibag. 
16Wibagma Elisa inowen ap suwon hiyag utuk lit, ”Sehen lisig latmihin,” 
ibagma lisigmen Elisan ap suwon inggikmu inggik imbibareg 
17hiyag utuk lit, ”Keyenteg Siria kinang fil fo rehon husi femihin,” ibagma 
keyenteg husi fibagma Elisa inowen, ”Ketiya pising isimin!” ibagma ap 
suwon inowen tog ino pising isibag. Pising isibagma Elisan te, ”Tog pising 
esehenon ari onggoken NINIKNI Allahn hat let haptukmu Siria inap apmayap 
eneptuk laruhun. Fobik Siria inap o Afek wamuhupmu haren unusuhunmu 
obog toho eleg amuhup,” ulug hiyag itfag. 
18Ari ulug hiyag itfareg nin ele hiyag utuk lit, ”Minggin tog winon wamihin,” 
ibagma Yoas inowen wibagma Elisan, ”Tog fam kinang ware femihin,” 
ibagma Yoas inowen tog fam kinang inggik hinahanam eneg ware fibareg 
imbisibag. 
19Inggik hinahanam ware felug imbisibag ane fahet Elisa ino indimu olok 
atfareg ubam ele uruk lit, ”Haren tog fam kinang fuwabenam ano 
falfalikenam ano watlen halug haren Siria inap unusuruk lit mondabi elehap 
eneplen angge famen ketiya Siria inap we hinggik hinahanam eneg 
unusuhun,” ulug hiyag itfag. 
20Welatfareg Elisa ino war atfagma kinangma sale fisibag. Sale fisibareg 
weregman Moab inaben Israel inap unusul ulug mo eke fam eke fam Israel 
kinangma kik waharuk latfag. 
21O misihim sambil Israel inaben ap warehon eke kinangma saltul ulug turuk 
lit yet isarukmen Moab inap arimano waharuk latfagma enekolen ap 
warehon ino Elisa sale fisibag ambeg hik isalug libag. Hik isalug libagman 
ap warehon ino hun Elisa uwag emberimu wambibareg oluk atug lahik 
watfag. 

Yoas inowen o Siria inap apmayap enepfag ane 

22Ap suwon Yoahas inowen Israel inap fet enesug latfag li o Siria inap onowe 
suwon Hazael inowen Israel inap apmayap enebuhuk ulug hundig-hundig 
tog abik waharuk latfag. 
23O itano li NINIKNI Allahn Israel inap nambolmayap eneptuk lit mondabi 
siyahap enebuhuk pibag ane uwanma Abraham, Ishak, Yakub men unubam 
sali imbibahon wenggel hibareg Israel inap hebeloho indi enesug lit ili og 
eneptuk latfag. 
24Welatfagma o Siria inap onowe Hazael war atfag. War atfagma amloho 
Benhadad ikni ubalma ap suwon lahibag. 
25Lahibagma Yoahas amloho Yoas inowen Benhadad ino men tog aptukmen 
eneg inggik hinahanam apmayap tibag. Apmayap turuk lit o pumbuk 
Benhadad inowen Yoas ikni Yoahas inggikmuwen taluk tibahon arimano 
suhuloho ilmig taruk latfag. 

2 Raja-Raja 14 

Yehuda inap onowe Amazia inowen turuk latfag ane 
(2Taw 25:1–26:2) 

1Hun Yoahas amloho Yoas inowen Israel inap fet enesugmen eneg mo piren 
libagma Yoas amuwon amloho Amazia ino Yehuda inap onowe suwon 
lahibag. 
2Amazia indag atfag sali mo ilig am wirig am turukmen hinahaneg fimahen 
25 atfagma ap suwon lahibareg o Yerusalem wereg lit Yehuda inap fet 
enesugmen eneg mo ilig am wirig am turukmu teng misigmen nubam hilag 
piren 29 atfag. Amazia isinga o Yerusalem hiyap unuk Yoadan welatfag. 
3Ikni Yoas inowen NINIKNI Allahn fano perukon turuk latfag hag toho Amazia 
inowen oho turuk latfag angge famen umba Daud ubabut fanowon ino men 
ambi reg latfag fug. 
4At men ambi reg eleg lit punumu kema-kema hubu lahaptuk ane elehap 
tibag fugmu Yehuda inaben tu Allah hag toho wereg ulug wel eneptuk angge 
fahet wam waroho hubu lahaptuk ane imbisibag fug. 

5Ap suwon Amazia ino ine atfareg amingmingangge at ikni Yoas ware 
fisibahon arimano unusibag. 
6Unusuruk lit Musa wene fam paloho imbibag ane hikit toho it unumalikisi 
oho unusibag fug. Musa wene fam NINIKNI Allahn ibag ane haharehon tu, 
”Amlohowen siyag ane turukon fahet ikni ware fusuhup fug. Ikniyen oho 
siyag ane turukon fahet amloho ware fusuhup fug. Ap eke inggarehen siyag 
ane turukon ari famen eneg war aruhu,” ulug paloho imbibahon ari hikit 
toho unumalikisi unusibag fug. 
7Amazia inowen o Saho tonggoman Edom inap enebe teng obog sehelet obog 
10.000 men tog aptuk lit mulangge unusibareg o pumbuk Sela ino ilmig tibag. 
O Sela ino unuk keron Yokteel suwalfag ambeg ino ketiya oho wereg. 
8Edom inap apmayap enepfareg Amazia inowen Israel inap onowe Yoas hun 
Yehu inowen indag tibahon Yoahas amloho ino ambeg lalihip ulug otsi mon 
enepfagma libareg inikniyen ibag ane hiyag utuk lit, ”Sa ine wereg ulug wal 
hahuken an men hat men tog abuhuk ehek,” ibag. 
9Ibagma Yoas inowen Amazia hiyag utuk lit, ”Misihim sambil alog ahen tom 
Libanon fam welatisiyon ekeyen e sahi tom ino fam werehon hiyag utuk lit, 
’Hat hahaloho an namlohowen hilamisiyen og itmihin,’ irisi. Og itmihin irisi 
angge famen wam eli ambeg waharuk lit alog ahen ino unuyuhen sobir-sabar 
isarusa,” ulug ele indit toho ibareg, 
10”Haren Edom inap mulangge unusirikik ulug hinggareg wel taruk lahen. 
Ketiya aben wel nabukag ulug nin wilip aruhuk peruk lahen angge famen o 
kema-kema la fug angge hibam welaruhun! Nungge fahet haren siyag aruhuk 
peruk lahen? Haret humalikisiyet siyag amuhup tohon!” ibag. 
11Ari ulug hiyag itfag angge famen Amazia inowen holfag fug. Holfag fugmu 
Israel inap onowe Yoas ino Yehuda kinangma watfareg at umalikisi men 
Amazia umalikisi menen o Bet-Semes irahamen tog aptuk latfag. 
12Israel inap arimanowen Yehuda inap mulangge unusurukmu linggik-
longgo ibareg inibam wal taneg libag. 



1091 

 

 
ALLAH WENE 

© 2018, Indonesian Bible Society. 
 

 
 

 

13Larukmu Israel inap onowe Yoas inowen Yehuda inap onowe Amazia ino 
o Bet-Semes horogman senetfag. Senetfareg Yoas ino o Yerusalem libareg 
elehet walinggoho ohowon sok unuk Efraim famen tulug sok unuk Indit 
tehon fam halog toho siyahap til libag. Elehet halog tibag ambeg wirimangge 
yat toho wirim tibahon il teng sabiren 200 meter wirim toho siyahap tibag. 
14Siyahap tibareg ili ruruk angge emas perak men Allah wel turuk lit wan 
turuk angge men NINIKNI Allah ibam oho ap suwon ibam oho foroho latfahon 
arimano obog toho huhulangge hilalug suhuloho ibam o Samaria libag. 
Laruk lit Yehuda inap winon ininggik hele waroho hondog eneplug libag. 
15Yoas oluk wereg lit turuk latfag ane tuma tor angge haharoho emberuk 
lahe. At ap suwon wereg lit ahako roho turuk latfag ane men Yehuda inap 
onowe Ahazia men tog aptuk latfag ane ari obog toho suwesingga Israel inap 
onowesi suwonen turuk latfag ane fahet haharehon fam paloho imbibag. 
16Welatfareg Yoas war atfagma o Samaria Israel inap onowesi suwon sal 
eneptuk latfag ambeg ar oho salfag. Salfagma amloho Yerobeam ikni ubalma 
ap suwon lahibag. 
17Israel inap onowe suwon Yoas war atfagma mo ilig am wirig am turukmu 
nuwal fimahen 15 atfagma Yehuda inap onowe suwon Amazia ino war atfag. 
18Amazia oluk wereg lit turuk latfag ane tuma tor angge haharoho emberuk 
lahe. At ap suwon wereg lit turuk latfag ane obog toho suwesingga Yehuda 
inap onowesi suwonen turuk latfag ane fahet haharehon fam paloho imbibag. 
19Amazia uwan war am fugmu aben ap suwon ino pilabuhuk ulug enele 
sahalehesa urukmu holfareg Amazia ino o Yerusalem embeselug hirag-hirag 
o Lakhis libag. Libagma at pilabuhuk pibahon arimanowen at muko lalihip 
ulug ap mon enepfagma muko libareg o Lakhis inowen ware fisik libag. 
20Ware fisik libagma Amazia wareg angge wam kuda fam imbik lahalug o 
Yerusalem libareg umbasi o pumbuk unuk Daud suwalehon fam sal eneptuk 
latfag ambeg ar oho salfag. 

21Salfagma Yehuda inap obog tohowen Amazia amloho Azarya ikni ubalma 
nit nonowe suwon welaruhu ulug unduhuk fibag. Azarya indag tibag sali mo 
ilig am wirig am turukmu nisanggo fimahen 16 atfagma ap suwon lahibag. 
22Ikni Amazia ino war atfagma Azarya inowen o pumbuk Elat tam Yehuda 
inaben ngi reg latfag ambeg ino nin suhuloho ilmig ta libareg ine amag ulug 
haltuk latfag. 

Yoas amloho Yerobeam inowen Israel inap fet enesug latfag ane 

23Hun Yoas amloho Amazia inowen Yehuda inap fet enesugmen eneg mo ilig 
am wirig am turukmu nuwal fimahen 15 atfagma Yoas winon eke amloho 
Yerobeam ino ap suwon lahibag. Lahibareg o Samaria wereg lit Israel inap 
fet enesugmen eneg mo ilig am wirig am turukmu teng misigmen nubam 
hilag nunggul huriken 41 libag. 
24Indam hun Nebat amloho Yerobeam inowen siyag ane til-wil larukmu 
Israel inaben at ombolim laruk lit onolok ane eneg turuk latfag hag toho 
Yerobeam amuwon inowen oho Allah ambol yig utuk lit siyag ane turukon 
imbisibag fug. 
25Israel inap INIKNI Allahn amingmingangge o Gat-Hefer ahun Amitai amloho 
Yunus feneyen ibag ane hikit toho Yerobeam inowen o Hamat fil laruk 
abunggalem famen tulug ik Il Warehon ayegma Israel inaben tam ngi reg 
latfag ambeg arimano obog toho hebeloho ilmig til libag. 
26Yerobeam uwanma NINIKNI Allahn yet isarukmen Israel inap asengseng-
pasengseng haruk lit weregma let eneptukon elehen ap suwonet toronet obog 
toho inine eleg atukmu yet isibag. 
27Yet isibareg NINIKNI Allahn Israel inap ununuk kinang tu famen elehap 
tuhuk ulug kong toho imbibag ane uwanma Yoas amloho Yerobeam monde 
fik watfareg at feneyen Israel inap arimano let eneptuk latfag. 
28Yerobeam oluk wereg lit turuk latfag ane tuma tor angge haharoho 
emberuk lahe. At ap suwon wereg lit ahako roho turuk latfag ane men, tog 
aptuk latfag ane men, o Damsyik men Hamat men indam hun Dauren seneg 

latfag ambeg arimano hebeloho Israel ninap amuhuk ulug ilmig ta libag ane 
ari obog toho suwesingga Israel inap onowesi suwonen turuk latfag ane fahet 
haharehon fam paloho imbibag. 
29Welatfareg Yerobeam war atfagma o Samaria Israel inap onowesi suwon 
sal eneptuk latfag ambeg ar oho salfag. Salfagma amloho Zakharia ikni 
ubalma ap suwon lahibag. 

2 Raja-Raja 15 

Yehuda inap onowe Azarya inowen turuk latfag ane 
(2Taw 26:3-5, 16-23) 

1Ap suwon Yerobeam inowen Israel inap fet enesugmen eneg mo ilig am 
wirig am turukmu teng misig atfagma ap suwon Amazia amloho Azarya ino 
Yehuda inap onowe suwon lahibag. 
2Azarya indag tibag sali mo ilig am wirig am turukmu nisanggo fimahen 16 
atfagma ap suwon lahibareg o Yerusalem wereg lit Yehuda inap fet 
enesugmen eneg mo ilig am wirig am turukmu teng misigmen nubam hilag 
hinahaneg fimahen 52 atfag. Isinga o Yerusalem hiyap unuk Yekholya 
welatfag. 
3Ikni Amazia inowen turuk latfag hag toho Azarya inowen 
oho NINIKNI Allahn fano perukon turuk latfag. 
4Ari roho turuk latfag angge famen Azarya ap suwon wereg lit punumu kema-
kema hubu lahaptuk ane elehap tibag fugmu Yehuda inaben tu Allah hag 
toho wereg ulug wel eneptuk angge fahet wam waroho hubu lahaptuk ane 
imbisibag fug. 
5Imbisibag fugmu NINIKNI Allahn ouk alem angginon Azarya ubam monde 
fik watfagma ahapma salukangge ribag. Ahap salukangge rehen o amumu 
weregman eneg war atfag. At uwan war am fugmu amloho Yotam inowen ap 
suwon ibam foroho lit alem Yehuda inap unubam werehon obog toho haloho 
emberuk latfag. 

6Azarya oluk wereg lit turuk latfag ane tuma tor angge haharoho emberuk 
lahe. At ap suwon wereg lit turuk latfag ane obog toho suwesingga Yehuda 
inap onowesi suwonen turuk latfag ane fahet haharehon fam paloho imbibag. 
7Welatfareg Azarya war atfagma umbasi o pumbuk unuk Daud suwalehon 
fam sal eneptuk latfag ambeg ar oho salfag. Salfagma amloho Yotam ikni 
ubalma ap suwon lahibag. 

Israel inap onowe Zakharia inowen turuk latfag ane 

8Ap suwon Azarya inowen Yehuda inap fet enesugmen eneg mo ilig am wirig 
am turukmu teng misigmen nubam hilag nanggoloben 38 atfagma ap suwon 
Yerobeam amloho Zakharia ino ap suwon lahibag. Lahibareg o Samaria 
wereg lit Israel inap fet enesugmen eneg pikalem falfaliken libag. 
9Umbasiyen siyag ane til-wil laruk latfag hag toho Zakharia inowen oho 
turuk latfag. Indam ap suwon Yerobeam ino Allah embeselug larukmu Israel 
inap at ombolim laruk latfag ane hikit toho Zakharia inowen oho Allah ambol 
yig utuk lit siyag ane turukon imbisibag fug. 
10Imbisibag fugmu hun Yabes amloho Salum inowen ap suwon ino pilabuhuk 
ulug o Yibleam inowen ware fisibareg Zakharia ubalma ap suwon lahibag. 
11Zakharia oluk wereg lit turuk latfag ane tuma tor angge haharoho emberuk 
lahe. At ap suwon wereg lit turuk latfag ane obog toho suwesingga Israel 
inap onowesi suwonen turuk latfag ane fahet haharehon fam paloho imbibag. 
12Indam NINIKNI Allahn ap suwon Yehu fam ele uruk lit, ”Hat humalikisi 
humbusagsi humbasi men hat hubalmangge Israel inap onowesi suwon 
laharuk lamuhup,” ulug hiyag itfag ane hikit toho teko libag. 

Israel inap onowe Salum inowen turuk latfag ane 

13Ap suwon Uzia unuk eke Azarya inowen Yehuda inap fet enesugmen eneg 
mo ilig am wirig am turukmu teng misigmen nubam hilag nisanggowen 39 
atfagma hun Yabes amloho Salum ap suwon lahibag. Lahibareg o Samaria 
wereg lit Israel inap fet enesugmen pikalem misig eneg libag. 

14Libagma hun Gadi amloho Menahem o Tirza inowen wilip atug o Samaria 
libareg hun Salum ino ware fisibag. Ware fisibareg at ubalma ap suwon 
lahibag. 
15Salum oluk wereg lit turuk latfag ane tuma tor angge haharoho emberuk 
lahe. Aren ap suwon aruhuk ulug turuk latfag ane men mun ane man ane 
turuk latfahon men obog toho suwesingga Israel inap onowesi suwonen turuk 
latfag ane fahet haharehon fam paloho imbibag. 
16O itano li o Tifsah inaben hun Menahem apma welamuhuk fug ulug at fahet 
elehet ninibam walinggoho ohowon sok ino husuhuk fug ibag. Ari ibagma 
Menahem o Tirza inowen wilip atug libareg o ino pin halog toho kulug o 
pumbuk ino welatfahonet walinggoho welatfahonet unusibag. Unusuruk lit 
hiyap malik forohowon enehum pilang heheg unusil libag. 

Israel inap onowe Mehanem inowen turuk latfag ane 

17Ap suwon Azarya inowen Yehuda inap fet enesugmen eneg mo ilig am 
wirig am turukmu teng misigmen nubam hilag nisanggowen 39 atfagma hun 
Gadi amloho Menahem ino ap suwon lahibag. Lahibareg o Samaria wereg lit 
Israel inap fet enesugmen eneg mo numen libag. 
18Menahem oluk wereg lit NINIKNI Allahn siyag perukon turuk latfag. Indam 
ap suwon Yerobeam ino Allah embeselug siyag ane turukmu Israel inap at 
ombolim laruk latfag ane hikit toho Menahem ino oho ke hareyon laruk lit 
siyag ane til-wil laruk latfag. 
19Misihim sambil o Asyur inap onowe suwon Pul unuk eke Tiglat-Pileser 
inowen Israel inap apmayap enebuhuk ulug Israel kinang fam watfagma 
Menahem inowen ili ruruk angge perak anggin wirim tibahon anggin 
anggolo roho teng-teng angge 34.000 kilogram wirim toho og itfag. Og 
itfagma Pul ino Menahem ibil atuk lit umalikisi Israel inap arimanowen ele 
fano holukag ulug Menahem ino ineyap turuk latfag. 
20Menahem inowen onggo perak anggolo roho Pul og utukon fahet tung inap 
o Israel werehon wal tanehen uang anggen perak fam wirihon teng piren 
kilabik wamuhup ulug imbibag. Uang kilabik watfahon arimano obog toho 

o Asyur inap onowe suwon Pul og itfagma Israel kinang embeselug ibam 
libag. 
21Menahem oluk wereg lit turuk latfag ane tuma tor angge haharoho 
emberuk lahe. At ap suwon wereg lit turuk latfag ane obog toho suwesingga 
Israel inap onowesi suwonen turuk latfag ane fahet haharehon fam paloho 
imbibag. 
22Welatfareg Menahem war atfagma amloho Pekahya ikni ubalma ap suwon 
lahibag. 

Israel inap onowe Pekahya inowen turuk latfag ane 

23Ap suwon Azarya inowen Yehuda inap fet enesugmen eneg mo ilig am 
wirig am turukmu teng misigmen nubam hilag fuwap fimahen 50 atfagma 
hun Menahem amloho Pekahya ap suwon lahibag. Lahibareg o Samaria 
wereg lit Israel inap fet enesugmen eneg mo piren libag. 
24Indam hun Nebat amloho Yerobeam inowen siyag ane til-wil larukmu 
Israel inaben at ombolim laruk lit onolok ane eneg turuk latfag hag toho 
Pekahya inowen oho Allah ambol yig utuk lit siyag ane eneg turuk latfag. 
25Ari roho turukmu at let turukon Pekah hun Remalya amloho ino men o 
Gilead inap teng piren menen ap suwon pilabuhuk ulug enele sahalfareg 
Pekahya o Samaria welatfag ibam hili undamon fam weregman ware fisibag. 
Ware fisibareg ori ununuk Argob men Arye men oho unusibag. Unusibareg 
Pekah hun Pekahya ubalma ap suwon lahibag. 
26Pekahya oluk wereg lit turuk latfag ane tuma tor angge haharoho emberuk 
lahe. At ap suwon wereg lit turuk latfag ane obog toho suwesingga Israel 
inap onowesi suwonen turuk latfag ane fahet haharehon fam paloho imbibag. 

Israel inap onowe Pekah inowen turuk latfag ane 

27Ap suwon Azarya inowen Yehuda inap fet enesugmen eneg mo ilig am 
wirig am turukmu teng misigmen nubam hilag hinahaneg fimahen 52 
atfagma hun Remalya amloho Pekah ino ap suwon lahibag. Lahibareg o 
Samaria wereg lit Israel inap fet enesugmen eneg mo likin fimahen 20 libag. 

28Indam hun Nebat amloho Yerobeam inowen siyag ane til-wil larukmu 
Israel inaben at ombolim laruk lit onolok ane eneg turuk latfag hag toho 
Pekah inowen oho NINIKNI Allahn siyag perukon eneg turuk latfag. 
29Pekah inowen Israel inap fet enesug latfag li o Asyur inap onowe suwon 
Tiglat-Pileser watfareg o pumbuk Iyon, Abel-Bet-Maakha, Yanoah, Kedes, 
Hazor men, kinang Gilead men Galilea men, ununggul unuk Naftali inap 
enengginang obog toho ilmig til watfareg kinang ilmig tibag ambeg welatfag 
inap arimano ininggik hele waroho o Asyur imbisik libag. 
30Azarya unuk eke Uzia amloho Yotam inowen Yehuda inap fet enesugmen 
eneg mo likin fimahen 20 libagma hun Ela amloho Hosea inowen ap suwon 
Pekah ino pilabuhuk ulug ware fisibag. Ware fisibareg Hosea ino Pekah 
ubalma ap suwon lahibag. 
31Pekah oluk wereg lit turuk latfag ane tuma tor angge haharoho emberuk 
lahe. At ap suwon wereg lit turuk latfag ane obog toho suwesingga Israel 
inap onowesi suwonen turuk latfag ane fahet haharehon fam paloho imbibag. 

Yehuda inap onowe Yotam inowen turuk latfag ane 
(2Taw 27:1-9) 

32Hun Remalya amloho Pekah inowen Israel inap fet enesugmen eneg mo 
piren libagma Azarya unuk eke Uzia amloho Yotam ino Yehuda inap onowe 
suwon lahibag. 
33Yotam indag tibag sali mo ilig am wirig am turukmu hinahaneg fimahen 
25 atfagma ap suwon lahibareg o Yerusalem wereg lit Yehuda inap fet 
enesugmen eneg mo nisanggo fimahen 16 libag. Isinga unuk Yerusa hun 
Zadok ahaloho welatfag. 
34Ikni Uzia inowen turuk latfag hag toho Yotam inowen oho NINIKNI Allahn 
fano perukon turuk latfag. 
35Ari roho turuk latfag angge famen Yotam ap suwon wereg lit punumu 
kema-kema hubu lahaptuk ane elehap tibag fugmu Yehuda inaben tu Allah 
hag toho wereg ulug wel eneptuk angge fahet wam waroho hubu lahaptuk 



1098 

 

 
ALLAH WENE 

© 2018, Indonesian Bible Society. 
 

 
 

 

ane imbisibag fug. Yotam inowen NINIKNI Allah ibam elehet walinggoho 
ohowon sok ik eleruk filon ino wiri fibag. 
36Yotam oluk wereg lit turuk latfag ane tuma tor angge haharoho emberuk 
lahe. At ap suwon wereg lit turuk latfag ane obog toho suwesingga Yehuda 
inap onowesi suwonen turuk latfag ane fahet haharehon fam paloho imbibag. 
37O itano li ak tibareg NINIKNI Allahn o Siria inap onowe Rezin men Israel 
inap onowe Pekah menen Yehuda inap men tog abik lahup ulug mon eneptuk 
latfag. 
38Ari turuk latfag li Yotam ino war atfagma umbasi o pumbuk unuk Daud 
suwalehon fam sal eneptuk latfag ambeg ar oho salfag. Salfagma amloho 
Ahas ikni ubalma ap suwon lahibag. 

2 Raja-Raja 16 

Yehuda inap onowe Ahas inowen turuk latfag ane 
(2Taw 28:1-27) 

1Hun Remalya amloho Pekah inowen Israel inap fet enesugmen mo ilig am 
wirig am turukmu nanggolop fimahen 17 atfagma ap suwon Yotam amloho 
Ahas ino Yehuda inap onowe lahibag. 
2-3Ahas indag tibag sali mo ilig am wirig am turukmu likin fimahen 20 
atfagma ap suwon lahibareg o Yerusalem wereg lit Yehuda inap fet 
enesugmen eneg mo ilig am wirig am turukmu nisanggo fimahen 16 atfag. 
Umba Daud ombolim la fug angge Israel inap onowesi tam welatfahonen 
turuk latfag ane hikit toho Ahas inowen oho IKNI Allah olohotman siyag ane 
eneg turuk latfag. NINIKNI Allahn Israel inap enelukeman yanggal enepfag 
inaben turuk latfag hag toho Ahas inowen oho ap enehummu siyahap 
eneptuk ane turuk lit amloho yuhon indokma yalfag. 
4Hebeman oho punumuwen oho e usa ahen alman oho wam waroho hubu 
lahaptuk latfag. 
5-6 Ahas inowen Yehuda inap fet enesug latfag li o Edom inap onowe inowen 
o pumbuk Elat Yehuda inaben ilmig tibahon ino nin hebeloho senerik libareg 

Yehuda inap o Elat inowen yanggal enepfagma Edom inap kik watfareg 
ketiya oho yug toho wereg. O itano li Siria inap onowe Rezin men Israel inap 
onowe hun Remalya amloho Pekah ino menen Yerusalem inap unusuhuk 
ulug watfareg waling enesug latfag angge famen o pumbukmu kuk fug teg 
latfag. 
7Kuk fug tegma Ahas inowen otsi o Asyur inap onowe suwon Tiglat-Pileser 
ambeg mon enebik libareg hiyag utuk lit, ”Nikni, an hat 
hamingminganggeyen hi haptuk lahi. An hat hamloho aru o Siria inap onowe 
men Israel inap onowe menen nuwabuhuk ulug nambeg waharusama haren 
it ininggikmuwen taluk nabik waruhunen heng habik wahi,” ibag. 
8Otsi mon eneptuk lit itano Ahas inowen ili ruruk angge perak 
emas NINIKNI Allah ibam men ap suwon ibam men foroho latfahon arimano 
wibareg o Asyur inap onowe og irik lalihip ulug hiyag isibag ane hikit toho 
og irik libag. 
9Og irik libagma Asyur inap onowe ino Ahasen heng nabehekon hikit toho 
ili wahuk ulug libareg Siria inap inibam pumbuk suwon Damsyik ilmig toho 
kuruk lit onowe suwon Rezin ino ware fisibareg umalikisi ininggik hele 
waroho o Kir imbisik libag. 
10Imbisik libagma Ahas ino o Asyur inap onowe Tiglat-Pileser pen ha lamin 
ulug o Damsyik libag. Libareg hubu lahaptuk ambeg o Damsyik wirig 
latfahon ino fano roho kim hibareg wirimangge yaron horohon wirig ane 
wirim toho suwesingga fam hahare felug Allah amingmingangge imam Uria 
og irik lalihip ulug otsi mon enepfagma o Yerusalem walug libag. 
11Walug libagma ap suwon Ahas suhuloho o Yerusalem wam fugmu Uria 
inowen suwesingga fam ilit toho imbibag ane hikit toho hubu lahaptuk angge 
eke wiri fibag. 
12Ap suwon ino o Yerusalem watfareg yet harukmen hun Urian hubu 
lahaptuk angge ino obog toho wiri fibagma yet hibareg iraham lalug imam 
in arik lahalug unduhuk ambeg lahibag. 

13Lahibareg wam waroho indokma yale felug roti anggen yaloho hubu 
lahaptuk lit hele anggur ahaluwe hilili felug Allahn wanggi wat nasug lamag 
ulug wam amep hubu lahaptuk angge fene hilili fibag. 
14Hilili fibareg hubu lahaptuk angge tembaga ineyon fam wirihon 
ino NINIKNI Allah ibam men hubu lahaptuk ambeg ket witfahon ino men 
honggolegma welatfag ambehen oko walug hubu lahaptuk ambeg ket 
witfahon inggik pikit fil imbibag. 
15Imbibareg Ahas inowen imam Uria fam ele uruk lit, ”Hubu lahaptuk angge 
suwon haren witikinon aru fam likiyanet wam waroho indokma yale feruk 
lit hupmu roti anggen yaloho hubu lahaptuk laruhun. An fahet oho ap obog 
toho unubaher oho hundig-hundig wam men roti anggen men yaltuk lit hele 
anggur ahaluwe hilili feruk laruhun. Wam waroho indokma yaltukon 
enemep hubu lahaptuk angge fene hilili feruk laruhun. Anden fobik teko lahu 
ane fahet noluk aruhuwen hubu lahaptuk angge tembaga ineyon fam wirig 
angge palimu wam waroho imbik lahalug undamangge kim haruk laruhuk,” 
ulug hiyag itfag. 
16Hiyag itfag ane ari hikit toho imam Uria inowen turuk latfag. 
17Obog toho tibibagma Ahas inowen kereta lisoho walug laruk angge Allah 
ibam iraham unduhuk latfahon unumbantumu tik hag angge tembaga fam 
wiroho topno reg angge arimano nonggoloho waruk lit kou kereta palimu 
imbik lahibahon arimanowet hilibag. Hilibareg kou humon unuk Ik Ahum 
suwaleg latfahon ino wam sapi hag angge tembaga fam wirihon emberimu 
imbibahon ino pilabe fik wambibareg helep palimu imbibag. 
18Imbibareg Asyur inap onowe ahiyeg hawag ulug Ahas 
inowen NINIKNI Allah ibam sok Yehuda inap onowesi kurukon ino men Allah 
ibam iraham hili ap suwon fahet wirihon unuk Sabat Hili men halog toho 
hik isibag. 

19Ahas oluk wereg lit turuk latfag ane tuma tor angge haharoho emberuk 
lahe. At ap suwon wereg lit turuk latfag ane obog toho suwesingga Yehuda 
inap onowesi suwonen turuk latfag ane fahet haharehon fam paloho imbibag. 
20Welatfareg Ahas war atfagma umbasi o pumbuk unuk Daud suwalehon fam 
sal eneptuk latfag ambeg ar oho salfag. Salfagma amloho Hizkia ikni ubalma 
ap suwon lahibag. 

2 Raja-Raja 17 

Israel inap onowe Hosea inowen turuk latfag ane 

1Ap suwon Ahas inowen Yehuda inap fet enesugmen eneg mo ilig am wirig 
am turukmu nisanggowen atfagma hun Ela amloho Hosea ino ap suwon 
lahibag. Lahibareg o Samaria wereg lit Israel inap fet enesugmen eneg mo 
sohowen libag. 
2Hosea inowen NINIKNI Allahn siyag perukon turuk latfag angge famen Israel 
inap onowesi tam welatfahonen siyag ane su roho turuk latfag hag toho 
Hoseaen turuk latfag fug. 
3Hosea ap suwon welatfag li o Asyur inap onowe suwon Salmaneser inowen 
Hosea apmayap timin ulug watfagma Hosea at amingmingangge atfareg mo 
eke fam eke fam onggo og irik laruk latfag. 
4Welatfareg Hosea inowen Asyur inap onowe suwon apma welaruhuk fug 
ulug onggo og utuk ane imbisibareg Mesir inap onowe suwon So an nibil 
aruhu ulug otsi ambeg mon enebik libag. Mon enebik libag ane ari Asyur 
inap onowe suwon inowen holfareg Hosea senerik lalug ap ininggik hele 
waroho kilap eneptuk ambeg kila fisibag. 
5Kila fisibareg Asyur inap onowe inowen Israel kinang atogman atogma tog 
abil laruk lit o pumbuk Samaria waling enesugmen eneg mo hinahan libag. 
6Hosea ap suwon lahibag sambilen mo ilig am wirig am turukmen sohowen 
atfagma Asyur inap onowe inowen o Samaria ilmig tibareg Israel inap 
ininggik hele waroho o Asyur kinang fam imbisik libag. Libareg hit winon o 

Halah kinang fam, winon o Gozan kinangma ik Habor ayegma, winon Madai 
inap inibam pumbukmu welamuhup ulug hiyag isibag. 

Israel inap siyahap eneptuk latfag ane 

7Israel inap siyahap eneptuk latfag ane ari NINIKNI Allah iren wel turuk 
latfahon olohotma siyag ane til-wil laruk latfag ane ariyen teko 
libag. NINIKNI Allahn Israel inap arimano o Mesir inap onowe suwon 
inggikmuwen windat enepfareg o Mesiren hondog eneplug wilip atfag angge 
famen iren At embeselug ap o winamon unumbasi wel eneptuk latfag. 
8Iren o Kanaan inap NINIKNI Allahn it onolohotman yanggal enepfahon 
arimanowen tuk teg ane fahet kong toho imbibahon hikit toho turuk latfag. 
Ari roho turuk lit onowesi suwonen siyag ane turuk latfag hag toho 
unumalikisiyen oho siyag ane su roho turuk latfag. 
9Iren NINIKNI Allah olohotma tuk fug ane turuk lit o kema-kema it welatfag 
ambeg o pumbuk suwonet toronet hubu lahaptuk ambeg wituk latfag. 
10Punumuwen oho e usa ahen alma oho usa ahalep men e usa ahen uwag 
men hutuk teberuk latfag. 
11Punu arimano fam NINIKNI Allahn it onolohotman yanggal enepfag inaben 
turuk latfag hag toho iren oho tu Allah hag toho wereg ulug wel eneptuk 
angge fahet hubu lahaptuk lit NINIKNI Allah indi olokap turuk latfag. 
12At inowen aben wel turuk angge winon wel eneptuk lamuhup fug ibag 
angge famen Israel inaben wel eneptuk latfag. 
13Ari roho turukmu NINIKNI Allahn amingmingangge obog toho nabi men 
fulu ane yet halug hiyag isaruk inap men mon enebik watfareg Israel inap 
men Yehuda inap men hiyag isaruk lit, ”Kebunggalem hareyon laruk lahebon 
embeselug suhuloho An nambeg wamuhup! Anden ari-ari turuk lamuhup 
iyag ane arimano obog toho seneg lamuhup! Aben tuk teg ane fahet hit 
hunumbasi komo eneptik iyahon hiren oho honoluk aruhu ulug 
namingmingangge nabi arimano henembeg mon enebik waharuk lit hiyag 
hisiyag ane hikit toho turuk lamuhup!” ulug hiyag isibag. 

14Ari ulug hiyag isibag angge famen unumbasiyen turuk latfag hag toho iren 
oho holuhuk fug ulug INIKNI Allah enenduhun yig utuk lit At fam wenggel 
haruk latfag fug. 
15NINIKNI Allahn unumbasi unubam sali emberuk lit Anden fano peruk 
lahiyon hikit toho turuk lamuhup ulug hiyag isibag ane men ari-ari tuk fug 
ulug komo enepfag ane men sobir isalug inine eleg angge fam tu Allah hag 
toho wereg ulug onombolim larukmen eneg ininggareg inine eleg 
atfag. NINIKNI Allahn ap o winamon hit walinggoho werehonen turuk hag 
toho turuk lamuhup fug ibag angge famen Israel inap arimano it onombolim 
laruk lit Allahn siyag perukon turuk latfag. 
16INIKNI Allahn alem eke hag eke hag fahet komo enepfag ane arimano obog 
toho pisan isalug ine angge fam wam sapi hag angge piren laltuk lit Allah 
hiyap angge hag toho wereg ulug wirimangge unuk Asyera wiroho unduhuk 
fibareg suhal poholma mondoko werehon enepma enelenggen fam hur atug 
wel eneptuk lit usangge Baal arimano fam sembahyang uruk latfag. 
17Unumalikisi ap angge hiyap angge nunumbasi fahet umbul ulug indokma 
yal eneptuk lit fulu ane turuk lit pamongge wat-wat atuk latfag. Ari roho 
enehime men enebe obog tohowen NINIKNI Allahn siyag perukon eneg turuk 
lit At indi siyahap turuk latfag. 
18Siyahap turukmu NINIKNI Allahn Israel inap fahet olok anggolo hibareg it 
obog toho At olohotman yanggal enepfag. Yanggal enepfagma we ununggul 
unuk Yehuda inap eneg it enengginangma welatfag angge famen 
19yet isarukmen Israel inaben NINIKNI Allahn ari-ari turuk lamuhup ulug 
imbibag ane seneg lam fug angge siyag ane eneg turuk latfagma Yehuda inap 
oho it onombolim laruk lit Allahn siyag perukon eneg turuk latfag. 
20Ari roho turukmu NINIKNI Allahn Israel inap ununggul unuk obog toho 
fahet nirim pibareg At olohotman miyaloho hik isibag. Israel inap mako 
wambukag ulug ap winon ininggikmu imbibagma enenggengge huhulangge 

hilak waharukmen eneg Allahn Israel inap obog toho alukeman yanggal 
enepfag. 
21Indam NINIKNI Allahn Israel inap ununggul unuk numen arimano Dauren 
ondohowonen ondohowon ininggikmuwen taluk enepfagma iren hun Nebat 
amloho Yerobeam inowen fet nenesug laruhu ulug ap suwon raja lahapfag. 
Lahapfagma Yerobeam inowen Allah embeselug un ke larukmu Israel inap 
arimano at ombolim laruk lit NINIKNI Allah wel turuk ane embeselug siyag 
ane su roho turuk latfag. 
22Yerobeam inowen siyag ane til-wil larukmu Israel inaben at ombolim laruk 
lit Allahn siyag perukon umbusuk fug angge turukmen eneg welatfag. 
23Welatfagma NINIKNI Allahn amingmingangge nabi arimano feneyen hiyag 
isibag ane hikit toho At olohotman hik isibag. Hik isarukmu o Asyur inaben 
Israel inap arimano ininggik hele waroho it enengginang famen hondog 
eneplug o Asyur kinangma imbisik libahon arimano ketiya oho wereg. 

Ap o pumbuk winamon Samaria kinangma hondog eneplug watfag ane 

24Asyur inap onowe suwon inowen Israel inap arimano hondog eneplug o 
Asyur kinangma imbisik libareg o Babel inap, Kuta inap, Awa inap, Hamat 
inap, Sefarwaim inap men hondog eneplug watfareg o Samaria pumbuk 
Israel inap tam welatfag ambeg arimano welamuhup ulug hiyag isibagma o 
Samaria pumbuk walinggoho werehon men ngi atfareg yug toho welatfag. 
25We ket eneg watfareg NINIKNI Allah fahet wenggel ha fug angge 
weregman NINIKNI Allahn olomene olokon mon enepfagma ap unusik 
watfag. 
26Unusik watfagma aben Asyur inap onowe suwon hiyag utuk lit, ”Ap haren 
hondog eneplug waharikinteg o Samaria welamuhup ulug hiyag isarikinon 
arimano Allah kinang ari seneg ahun wel turuk ane enepeleg toho wereg. 
Enepeleg toho werehen olomeneyen unusukag ulug Allahn mon enebik 
waharisi,” ibag. 

27Ibagma ap suwon inowen otsi hiyag isaruk lit, ”Allah amingmingangge 
imam o Samaria kinangman tuma hondog eneplug waharikibon eke fam 
henele uruk lit, ’Allah henengginang seneg ahun wel turuk ane milal eneptuk 
laruhunen hibam lamihinteg yug toho welaruhun,’ ulug hiyag itlihip,” ibag. 
28Ari ibag ane hikit toho imam o Samaria kinangman o Asyur kinang fam 
hondoko imbisik watfahon eke suhuloho libareg o Betel wereg 
lit NINIKNI Allah wel turuk ane milal eneptuk latfag. 
29Milal eneptuk latfag angge famen pog inap o Samaria pumbuk wal taneg 
hondog eneplug watfahon arimanowen nunumbasi ulug usangge wit taruk 
lit Israel inaben punu kema-kema usa ibam wiri fibahon fam unduhuk fibag. 
Pog inap kinang ekeman-ekeman hondog eneplug watfahonen usangge wal-
wal wit tibahon ununuk tuma ul: 
30O Babel kinangman watfahon arimanowen usangge Sukot-Benot wit tibag, 
o Kuta inaben usangge Nergal, o Hamat inaben usangge Asima, 
31o Awa inaben usangge Nibhas men Tartak men wit tibag. O Sefarwaim 
inaben nunumbasi Adramelekh men Anamelekh men fahet umbul ulug 
unumalikisi yuhon indokma yal eneptuk latfag. 
32Usa ibam punu kema-kema wirihon famen hubu lahaptuk lamuhup ulug 
pog inap arimanowen it sehelimuwon ap yuhunon eneko usa inap imam 
welamuhup ulug in eneptuk latfag. Ari turuk latfag angge 
famen NINIKNI Allah fahet oho enekol toho wereg latfag. 
33At eneg wel turuk lam angge famen usangge inibam wal tanehen wel 
eneptuk ane umbusuk fug angge o Samarian oho wel eneptuk latfag. 
34Tam inibam wal tanehen usane turuk latfahon ketiya oho seneg lit wereg. 
Seneg ane ariyen o Samaria inap arimanowen NINIKNI Allah fam eneg 
wenggel haruk lit Aren ari-ari turuk lamuhup ulug imbibag ane hikit toho 
turuk eleg. NINIKNI Allahn hun Yakub unuk keron Israel suwalfahon 
umbusagsi unubam aben tuk teg ane fahet komo enepfag ane seneg eleg. 

35Indam NINIKNI Allahn Israel inap unubam sali emberuk lit, ”Aben wel turuk 
angge winon wel enebuk fug! It onolohotman henelenggen fam hur atlug 
sembahyang uruk lit it fahet hubu lahaptuk lamuhup fug! 
36We An nubam eneg wenggel niyaruk lamuhup. An ninggik ineyonen hit o 
Mesiren hondog heneplug wilip atikikon nolohotma eneg henelenggen fam 
hur atlug sembahyang uruk lit An fahet eneg wam waroho hubu lahaptuk 
lamuhup! 
37-38Anden ari-ari turuk lamuhup irikikon hikit toho turuk lamuhup. Aben 
tuk teg ane fahet komo heneptuk lit hahare ferikikon senegman eneg 
welamuhup. Anden hit hunubam sali emberikikon henepeleg atuk lit aben 
wel turuk angge winon wel eneptuk lamuhup fug! 
39An HINIKNI Allah fahet eneg henekol toho welamuhupmu Anden hit ap 
seliyon obog toho ininggikmuwen windat heneptuk laruhuk,” ulug hiyag 
isibag. 
40Hiyag isibag ane ari Samaria inap arimanowen holuk fug angge usane atam 
turuk latfahon seneg latfag. 
41Usangge wel eneptukon hik isa fug angge NINIKNI Allah wel turuk latfag. 
Ari roho turukmen eneg iren ondohowonen ondohowon arimanowen ketiya 
oho turuk. 

2 Raja-Raja 18 

Yehuda inap onowe Hizkia inowen turuk latfag ane 
(2Taw 29:1-2) 

1Hun Ela amloho Hosea inowen Israel inap fet enesugmen eneg mo hinahan 
libagma Yehuda inap onowe suwon Ahas amloho Hizkia ap suwon lahibag. 
2Hizkia indag atfag sali mo ilig am wirig am turukmen hinahaneg fimahen 
25 atfagma ap suwon lahibareg o Yerusalem wereg lit Yehuda inap fet 
enesugmen eneg mo teng misigmen nubam hilag piren 29 atfag. Hizkia isinga 
Zakharia ahaloho unuk Abi welatfag. 

3Umba Daud inowen turuk latfag hag toho Hizkia inowen oho NINIKNI Allahn 
fano peruk ane turuk latfag. 
4Aren usangge fahet hubu lahaptuk ambeg punumu witfahon arimano 
siyahap tibisil libareg usa ahalep halog tebeseruk lit e usa ahen uwag hutuk 
tibibahon kong toho hik isibag. Hik isibareg hun Musan pisanggo hag angge 
tembaga ineyon fam wirim tibahon Israel inaben unuk Nehustan suwalfahon 
ino indamet olohotma hubu lahaptuk latfag hag toho ketiya an weregma 
hubu lahaptuk lamuhup fug ulug halog toho hik isibag. 
5Hizkia inowen Israel inap INIKNI Allah fam tem toho wenggel haruk latfag 
hag toho at uwanma oho at war atfagma oho Yehuda inap onowesi suwon 
misihen oho wenggel haruk latfag fug. 
6Misihim oho NINIKNI Allah embeselug la fug angge At men ininggik ahandip 
toho wereg lit Allahn ari-ari turuk lamuhup ulug Musa hiyag itfag ane 
senegman eneg welatfag. 
7Ari roho turukmu NINIKNI Allah Hizkia men weregma timin peruk ane obog 
toho fano teko laruk latfag. Hizkia inowen Asyur inap onowe suwon 
inggikmu welaruhuk fug ulug inggik kobog isibag. 
8Kobog isibareg Filistin inap men tog abil laruk lit inibam pumbuk suwonet 
toronet siyahap til laruk latfareg o Gaza kinang walinggoho werehon oho 
halog toho unusik libag. 

Israel inap ininggik hele waroho Asyur kinangma imbisik libag ane 

9Hun Ela amloho Hosea ino Israel inap onowe weregman mo sabiren libag li 
itano Hizkia inowen oho Yehuda inap sen enesugmen mo uhan atfagma 
Asyur inap onowe Salmaneser inowen Israel inap unusul ulug o pumbuk 
Samaria waling enebik watfag. 
10Waling enesugmen eneg mo hinahan libagma Asyur inaben o Samaria pin 
kibag. Pin kibag li Hosea ino Israel inap onowe weregman mo sohowen 
atfagma Hizkia inowen oho Yehuda inap sen enesugmen eneg mo falfaliken 
libag. 

11Libagma Asyur inap onowe inowen Israel inap arimano ininggik hele 
waroho og eneplug o Asyur kinangma watfareg winon o Halah, winon kinang 
Gozan ik Habor ayegma, winon o pumbuk Madai kinangma werehon fam 
welamuhup ulug hiyag isil libag. 
12 NINIKNI Allahn an numalikisi Israel inap men mangno roho welamuhuk 
ulug amingmingangge Musa feneyen komo eneptuk latfag angge famen Israel 
inaben Allah ele holtuk latfag fuhon fahet Asyur inaben Israel inap ininggik 
hele waroho o Asyur kinangma imbisik libag. 

Asyur inaben o Yerusalem walinggig latfag ane 
(2Taw 32:1-19; Yes 36:1-22) 

13Hun Hizkia inowen Yehuda inap fet enesugmen eneg mo nunggul huriken 
atfagma Asyur inap onowe suwon Sanherib ino watfareg o pumbuk elehet 
walinggoho ohowon Yehuda kinang fam werehon obog toho pin kibag. 
14Pin kibagma Hizkia inowen otsi Asyur inap onowe o Lakhis weregma 
lalihip ulug mon enepfagma libareg Asyur inap onowe hiyag utuk lit, 
”Ninikni Hizkia inowen irisi ane hiyag humulen holeg lamin, ’Anden siyag 
ane eneg turuk latikik. Ari fahet tog aptuk laheyon ari umbusuhukteg haren 
angginon nubam umbuhunon anden ha ruhuk,’ irisi,” ulug hiyag itfag. Hiyag 
itfagma Asyur inap onowe inowen ele uruk lit, ”Hizkia inowen perak ili ruruk 
angge anggin leg ha fug tohon 10.000 kilogram men emas umbagpag turuk 
angge anggin teng-teng angge 1.000 kilogram men og nuruhu,” ibag. 
15Ari ibagma Hizkia inowen perak ili ruruk angge Allah ibam foroho latfahon 
men at ibam foroho latfahon oho obog toho wibareg Asyur inap onowe 
suwon og irik libag. 
16Og irik libahon ino emas umbagpag turuk angge Allah ibam kuruk ambeg 
sok fam lombog teg latfahon men sok uwag fam Hizkia inggarehen lombog 
toho imbibahon men nonggoloho wibareg obog toho Asyur inap onowe og 
itfag. 
17Heng tibahon ino og itfag angge famen Asyur inap onowe suwon o Lakhis 
wereg lit otsi sehen senehon anggolo roho o Yerusalem inap pin unusilihip 

ulug mon enepfag. Mon enepfag inap arimano sehen seneg inap onowe men, 
ap suwon ibam foroho ahun men, ik narukon foroho ahun men, it suwon 
hinahan itanowen milal eneptuk latfag. Milal enepfareg wilip atlug o 
Yerusalem libareg o Yerusalem pali fil ik sene yenggeleg ambehen sul toho 
kilabik watfag ambeg itano ap sum urukon wereg ambeg horogma palu arik 
libag. 
18Palu arik libareg Yehuda inap onowe Hizkia nenembeg ma ulug enele hi 
roho wol tibag. Wol tibagma Hizkia otsi hinahan, ap suwon ibam foroho 
ahun Hilkia amloho Elyakim ino men, suwesingga hahatuk ahun Sebna ino 
men, ap suwon unuk fam ap hiyag isaruk ahun Asaf amloho Yoah ino men 
wilip atfareg Asyur inap enembeg libag. 
19Libagma ik narukon foroho ahun Asyur inap milal eneptukon inowen it 
hinahan unubam ele uruk lit, ”Asyur ninap nonowe suwonen ele ehekon hit 
hinikni Hizkia hiyag irik lalihibon te tu, ’Haren nungge fam wenggel haruk 
lit hindi yuwag toho welahen? 
20Hat hindimuwen, ’Anden fuki roho wenggel halug tog abuk fug angge we 
nambiliken uruk ane ariyen nine reg lit Asyur inap onowe apmayap tuhuk,’ 
peruk lahen? Haren ap sa an nibil aruhu peruk lit an nele ying naptuk lahen? 
21Haren te Mesir inaben let nabuhup peruk lahen angge famen fili si rohon 
tomuk toho larukmen ininggik hak eneptuk hag toho aben Mesir inap onowe 
inowen let nenebuhu peruk inap arimano obog toho siyag amuhup. 
22Haren te NINIKNI Allahn let nenebuhu uruk lahen lit teg angge famen hat 
hinggarehen Yehuda inap men Yerusalem inap unubam hiyag isaruk lit, 
’Allah wel turuk ambeg o Yerusalem eneg weregma hit henebe watlug tuman 
eneg wel turuk lamuhup,’ ulug hiyag isarikinteg o wina ke Allah wel turuk 
ambeg men hubu lahaptuk ambeg men obog toho elehap tirikin. 
23Ketiya anden Asyur ninap nonowe unuk fam nambong se roho hiyag 
hitminon tu: Haren hotsi wam kuda fam lahalug laruk ane onolukon teng-
teng angge 2.000 hiyag nitmihin halug anden wam kuda ap wereg imihinon 

wirim toho teng-teng angge 2.000 og huruhuk angge famen ap wereg ulug 
ehen ha fug teg lahen peruk lahi. 
24An nikni amingmingangge siyahon misig werehon inowen hit hunusimin 
ulug henembeg waharuk halug oho hiren yanggalehep ha fug teg lahep 
anggeyen hiren Mesir inap arimano kereta wam kudan lisoho walug laruk 
angge fam lahakupteg waharuk lit windat nenebuhup peruk lahep. 
25Hat hindimuwen te NINIKNI Allahn let turuk elegma Asyur inap onowe 
inowen pin halog toho unusimin ulug nenembeg waharisi peruk lahen? 
Hit HINIKNI Allah inowen an nubam hiyag nutuk lit, ’Lamihinteg Israel 
kinang fam werehon arimano pin unusik lamihin,’ ulug mon naptisi,” ulug 
hiyag isibag. 
26Hiyag isibagma Hizkia otsi hun Elyakim men Sebna men Yoah menen 
Asyur inap onowe ot ino fam hiyag utuk lit, ”Ap elehet emberim ke werehon 
arimanowen holuhup tohon nit Yehuda ninap nenele fam hiyag nisamihin 
fug. We Aram enele roho hiyag nisamihinmu niren holtul,” ulug hiyag itfag. 
27Hiyag itfagma o Asyur ahun inowen te, ”An nikniyen hit henebe hinahan 
ariya men hinikni men fahet eneg hiyag isahun ulug mon naptisi fug. Ap 
elehet pali ke heriyehon aruma eneyog enemiye hit men ambiyeg naruk 
lamuhubon iren oho holukag ulug it unubam oho hiyag isaruk lahi,” ulug 
hiyag isibag. 
28Hiyag isibareg Asyur ahun ino in atfareg ap obog tohowen holukag ulug 
Yehuda inap enele fam ele ine roho hiyag isaruk lit, ”Asyur ninap nonowe 
suwonen ele irisiyon holeg lamok! 
29Hun Hizkia inowen hiyag hisaruk ane fahet tem toho hiyag nisaruk puk 
fug! Aren an ninggikmuwen windat henebuk fug teg. 
30Hizkia inowen hit hinindi yuwahap heneptuk lit, ’NINIKNI Allah fam 
wenggel haruk lamuhup halug Aren nit windat neneptukmu o pumbuk 
suwon aru Asyur inap onowe inggikmu aruhu fug,’ ulug hiyag hisarukmu 

31holuhup fug! An Asyur inap onowe welahiyonen hit hunubam hiyag 
hisaminon holeg lamok: O Yerusalemen wilip atlug an nambeg watlihipteg 
hat hapma welamuhuk ulug sali embelihip. Ari roho sali embelihipteg hit 
henebe wal tanehen hiniyabuk wit tahupteg suburu men hali men mun angge 
man angge yag tahubon men ik hininggarehen habul tahup ambeg naruk 
lamuhup. 
32Ari hag toho weregman eneg anden hit henengginang ari hag ambeg 
hondoko hunumbahakuk. Hondoko hunumbahakuk ambeg ino el hom 
suburu hali sawe sak kin altap mun angge man angge fano wilip atuk ambeg 
hunumbahakukmu hiren naruk lit henebe war am fug angge honoluk 
welamuhup. Ari fahet Hizkia inowen hinindi waruk lit, ’NINIKNI Allahn 
windat nenebuhu,’ ulug hiyag hisarukmu hol hahup fug! 
33Ap o pumbuk winonen tu Allah hag toho wereg perukon arimanowen it 
wel eneptuk inap enengginang an Asyur inap onowe ninggikmuwen taluk 
naptusa ano? Eleg-o, nori. 
34O Hamat inap men Arpad inap menen ninikni ulug wel eneptukon kema 
wereg? O Sefarwaim inap men Hena inap men Iwa inap menen tohon kema 
wereg? Allah hag toho wereg perukon enesehelimuwon misihen o Samaria 
inap an ninggikmuwen taluk enebik waharisi ano? 
35Nunumba ulug wel eneptukon obog toho enesehelimuwon misihen 
umalikisi an ninggikmuwen windat eneptisi ano? Nangginoho 
hit HINIKNI Allah inowen hit Yerusalem hinap an ninggikmuwen windat 
henebuhu?” ulug hiyag isibag. 
36Hiyag isibag ane ino Yerusalem inap arimanowen holfareg Hizkia inowen 
hebeloho uk fug ulug komo enepfag ane roho enele eleg angge wereg lit 
hebeloho hiyag itfag fug. 
37Asyur ahun inowen hiyag isibag ane fahet inindi siyag atfareg Elyakim men 
Sebna men Yoah menen enesum wan teg latfahon tararag tibisibareg inikni 
Hizkia ambeg iren holfag ane hikit toho hiyag irik libag. 

2 Raja-Raja 19 

Hizkia inowen ap Yesaya ambeg mon enepfag ane 
(2Taw 32:20; Yes 37:1-7) 

1Hizkia otsiyen Asyur ahun inowen ibag ane fahet hiyag itfagma hol hibareg 
Hizkia ino indi siyahen sum wan teg latfahon tararag tibisibareg kinang fesi 
lahaboho NINIKNI Allah ibam libag. 
2Libareg Hizkia inowen at ibam foroho ahun Elyakim men suwesingga 
hahatuk ahun Sebna men Allah ibam foroho inap imam sabalon arimanowet 
Allah amingmingangge nabi Yesaya ambeg lalihip ulug mon enepfag. Mon 
enepfagma it arimanowen oho kinang fesi lahapfareg hun Amos amloho 
Yesaya ambeg libag. 
3Libareg Yesaya fam enele uruk lit, ”Ninikni Hizkia inowen ele ehek ane 
holeg lamin! O yoho aru alem angginon nit nunubam aha! Ninindi siyahap 
neneptuk lit apmayap nenebehesa. Nit te hiyap malik endetmin ulug inel-
hanel watuk lit ine eleg atlug wereg hag toho welahe. 
4Asyur inap onoweyen ot unuk palimu rehon eke monde ferisimu aren Allah 
oluk werehon abug ehek ane hat HIKNI Allah inowen holehek ano. 
Holehekteg alem angginon it unubam umbuhu ano. Ari fahet nit tor angge 
nonoluk welaheyon nunubahet Allah fam sembahyang imihin,” ulug hiyag 
itfag. 
5Hizkia inowen ibag ane Yesaya hiyag itfagma holfareg 
6aren hebeloho hiyag isaruk lit, ”NINIKNI Allahn ele uruk ane iminon tu 
hinikni Hizkia hiyag itlihip, ’Asyur inap onowe amingmingangge toron 
arimanowen An ninggaliyap naptuk lit eheson ari fahet hakol ha fug! 
7Anden Asyur inap onowe indi sohuwap tuhukmu aben enele si ane uruk ane 
holuhureg we tem ehesa ulug suhuloho ibam lahu. Lahureg weregman Anden 
ap inindi kahal enebuhukmu ibamen ware fusuhup,’ ehek,” ulug hiyag isibag. 

Sanherib inowen Hizkia fahet suwesingga imbibag ane 
(2Taw 32:20-23; Yes 37:8-20) 

8Hiyag isibareg weregman Asyur inap onowe suwon Sanherib ino o Lakhis 
inowen wilip atfareg o Libna inap men tog abul ulug libag. Libag ane ino 
fahet Sanherib ot unuk palimu rehon o Yerusalem monde fibahon inowen 
hol hibareg o Libna ikni Sanherib wereg ambeg libag. 
9Libareg weregma aben enele uruk lit, ”Sudan inap onowe Tirhaka inowen 
Sanherib watmin ulug wilip atisireg kalemma waharuk,” urukmu hol hibareg 
Sanherib inowen Yehuda inap onowe Hizkia fahet suwesingga haharoho 
imbibag. 
10Haharoho imbibag ane aplohok tu, ”Hikni Allah haren wel turuk lahenon 
inowen hindi ninap haptuk lit, ’O Yerusalem Asyur inap onowe inggikmu 
aruhu fug,’ ulug hiyag hutukon holuk fug! 
11Ap suwon Asyur inap sen enesuhon arimanowen o pumbuk apmayap 
enebul ulug laruk latusa ambeg obog toho pin lilibug-lalabag toho unusuruk 
latusa ane haren oho hol harikin anggeyen hat hindimuwen nalongen 
numbahakup peruk lit welahen? 
12An numbasiyen o Gozan inap, Haran inap, Rezef inap, Eden inap o Telasar 
welatfahon arimano oho unusurukmu iren tu Allah hag toho wereg ulug wel 
eneptukonen inibil atuk lit ap misig oho windat enepfag fug. 
13O Hamat inap, Arpad inap, o Sefarwaim inap, Hena inap, Iwa inap, it 
arimano obog toho onowesi suwon kema wereg?” ulug suwesingga fam 
haharoho imbibag. 
14Haharoho imbibareg Sanherib inowen Hizkia ambeg walug lalihip ulug otsi 
mon enepfagma walug libareg Hizkia og itfag. Og itfagma Hizkia inowen 
suwesingga ino kim hibareg Allah ibam walug libareg NINIKNI Allah 
olohotma wiriloho imbibag. 
15Imbibareg Hizkia inowen Allah fam sembahyang uruk lit, ”Israel 
ninap NINIKNI Allah, Hat hotsi poholmon eneherabul palimu heriyeg lit 
welahenon hubam nele uruk lahi. Haren eneg pohol ha kinang ha wal tinareg 
ap suwon-suwon kinang ngi roho seneg inap oho Haren sen enesug lahen. 

16NIKNI Allah, hilanggen fenggen atmihinteg yet nisamihin. Hisanggo leho 
femihinteg Sanherib inowen Hat holuk welahenon apmayap haptuk lit 
haharoho emberisiyon tu hol himin. 
17Asyur inap onowesi arimanowen o pumbuk anggolo pin halog toho 
unusuruk lit 
18usangge iren tohon indokma hik isalug yaltuk latusa. Usangge arimano Hat 
Allah hag toho welatusa fug, ap ininggiken e fam, helep fam wituk latuson 
arimano obog toho siyaha feseruk latusa. 
19Ari fahet ketiya Allah NINIKNI, Haren Sanherib inggikmuwen windat 
nenepmihin. Windat nenepmihinmu ap kinang atogman atogma werehon 
obog tohowen NINIKNI Allah we misig wereg ulug onoluk aruhu,” ulug 
sembahyang ibag. 

Allah Hizkia ibil atfag ane 
(2Taw 32:21-23; Yes 37:21-38) 

20Hizkia inowen Allah fam ibareg weregman Yesaya inowen Hizkia ambeg 
lamihin ulug ap eke monde fibagma libareg Hizkia hiyag utuk lit, ”Israel 
ninap NINIKNI Allahn ele uruk ane tu holeg lamin, ’Haren Asyur inap onowe 
Sanherib ino fahet sembahyang An nubam ehenon ino holihi. 
21An HINIKNI Allahn Sanherib fahet uruk lahiyon tu, Yerusalem inap tom Sion 
fam werehon arimanowen hat inda yag haptuk lit hinggaliyap haptuk. 
22Haren te ap sa apmayap turuk lit indi siyahap turuk lahi ulug holuk teg lit 
irikin ano? Sa olohotman nele ine roho uruk lit hemet taruk lahi ulug holuk? 
An Allah Israel inap Inikni nebe usa fuluwon nolohotman hinggali eleg toho 
turuk latikin. 
23Haren An Allah nabug irikin ane ap anggolowen holukag ulug hotsi mon 
eneptikinmu iren ap hiyag isaruk lit, ’Anden kereta wam kudan lisoho walug 
laruk angge anggolo seneg lahiyon tom yaron fam oho laharuk latikik. Tom 
Libanon fam yatma oho lalug anden e sahi yaron men e mur ineyon men 
mutuk latikik. Ohi suwon hup-hup angge nohil larukmen eneg mondabi 
atogma larikik. 

24O yitmi-yatma larikikteg kinang habuli ferikik ambeg arimano ik yenggel 
atisimu naruk latikik. Ik o Mesir kinangma werehon obog toho an nuyuhen 
sobit-sabar isaruk latikikmu firig atusa,’ ulug hinggarehen hawelwel taruk 
lahen. 
25Haren turuk latikinon obog toho Anden amukasi piyag ane hikit toho eneg 
turuk latikin. Anden indam piyag ane ketiya hikir amag ulug Anden hat 
hineyap haptukmu haren o pumbuk suwon elehet walinggoho ohowon harep 
pisako olunap tebeseruk latikin. 
26O pumbuk haren unusuruk latikin inap inine elehen yuk lagmag uruk lit 
ininggali atuk latusa. It arimano hoholangge helep falma wilibihon men o 
unggama wilip atukon men halo atuk hag toho welatusa. 
27Haren in am hur am turuk lit kuk wilip am turuk lahenon obog toho An 
noluk. Haren nele ying naptuk lahenon oho Anden yet hiyaruk lahi. 
28Haren nele ying naptuk lit hele hemet toho urukmu holtikikteg Anden hat 
hambiyang elma hele ililoho waharikin ke suhuloho hibam lit haplug 
humbahik lahuk. 
29Hizkia namloho, fano amuhup ane fahet enehangge yet hahunon tu: Mo 
ketiya larukon men fobik waruhuwon men fam naruk angge kinangman amu 
wilip atukon naruk lamuhupteg mo hinahanon fam suburu men anggur 
anggen men hiren yag tahubon arimano naruk lamuhup. 
30Yehuda inap enesehelimuwon onoluk werehon arimano e umanggen 
kinangma wambulug anggen anggolo yihik ferukon hag toho amuhup. 
31O Yerusalem tom Sion fam ap tor angge werehon arimano fobik fano roho 
welamuhup. Alem ihiyon ari teko lawag ulug An HINIKNI Allah pohol kinang 
seneg lahiyonen yet teg laruhuk. 
32An HINIKNI Allahn Asyur inap onowe Sanherib fahet uruk lahiyon tu: Aren 
o pumbuk aru fam tog misig oho pising ha waruhu fureg ebe oho o Yerusalem 
kik waruhu fug. At otsi oho sing wan tulug Yerusalem hinap hunusul ulug 
waling henebik wamuhup fug. 

33O pumbuk aru fam kik wam fug angge Sanherib ino waharisi keyen ibam 
suhuloho lahu ulug An HINIKNI Allahn nele uruk lahi. 
34An nunuk siyag am nowen namingmingangge Daud fam nele sali 
imbiyahon hikit toho o Yerusalem hinap aruma hinibil atuk lit let heneptuk 
laruhuk,’ ehek,” ulug Yesayan ibag ane ot inowen Hizkia hiyag itfag. 
35Hiyag itfag sambil ino hubanggo NINIKNI Allah ot malaikat ino Asyur 
inaben o sabo wirig ambeg watfareg ap teng-teng angge 185.000 unusibag. 
Unusibagma likiyamon Asyur inap onoluk welatfahon arimano in atfareg yet 
harukmen ap winag isa fug toho waroho hik-hak isibahon arimano yet isibag. 
36Yet isibareg onowe Sanherib o Niniwe libareg inibam welatfag. 
37Welatfareg o misihim sambil Sanherib ino an numba Nisrokh fam 
sembahyang imin ulug Nisrokh ibam libagma at umalikisi Adramelekh men 
Sarezer menen karog fam inikni ware feselug kinang Ararat fam longgo ik 
libag. Libagma Sanherib amloho eke unuk Esarhadon ino ubalma ap suwon 
lahibag. 

2 Raja-Raja 20 

Hizkia ouk ubam atfag ane 
(Yes 38:1-8, 21-22; 2Taw 32:24-26) 

1Itano li ap suwon Hizkia ino ouk ubam atfagma war am hag ane turuk latfag. 
Turukmu Allah amingmingangge nabi hun Amos amloho Yesaya ino Hizkia 
ambeg watfareg hiyag utuk lit, ”NINIKNI Allahn ele urukon tu holeg lamin: 
Hat nin fano aruhun fuhen mun angge man angge haren tohon haloho 
umbuhun. We tot welaruhunteg war aruhun,” ibag. 
2Ibagma holfareg Hizkia indi siyag atfagma orohole soluk fil hebel 
atfareg NINIKNI Allah fam sembahyang uruk lit, 
3”NIKNI Allah, an nindi wirik toho Hat hubam eneg wenggel haruk latikik. 
Nindi piren teg eleg angge Hat hele holtuk lit Haren fano peruk lahen ane 
turuk latikikon wenggel himin,” ibareg uba anggolo yatuk latfag. 

4Hun Yesaya ino Hizkia embeselug libareg ap suwon ibam owahalma 
larukmu itano NINIKNI Allahn Yesaya ubam ele uruk lit, 
5”Hebeloho lamihinteg An numalikisi fet enesug ahun Hizkia hiyag utuk lit, 
’NINIKNI Allah humba Daud inowen wel turuk latfahonen ele urukon tu holeg 
lamin: Haren An nubam sembahyang ehenon holtuk lit uba yarehenon oho 
yet hiyihireg Anden hat hihit habuhuk. Hihit habuhukmu hat o ha 
An HINIKNI nibam lahik waruhun. 
6Ketiya war atlen angge famen Anden hat hineyap haptukmu mo ilig am 
wirig am turukmen nuwal fimahen 15 aruhumu eneg war aruhun. Anden let 
haptuk lit hat men humalikisi Yerusalem inap men Asyur inap onowe suwon 
inggikmuwen windat henebuhuk. An nunuk siyag am nowen 
namingmingangge Daud fam nele sali imbiyahon hikit toho o Yerusalem 
hinap aruma hinibil atuk lit let heneptuk laruhuk,’ ulug hiyag itmihin,” ibag. 
7Ibag ane ari Yesaya inowen hiyag irik libareg Hizkia amingmingangge 
unubam, ”E ara anggen wak lalihip,” ulug hiyag isibagma walug watfareg 
tag toho Hizkia pot yihik latfahon fam tahangge ribibagma fano atfag. 
8Uwan fano am fug lit Hizkia inowen Yesaya fam, ”NINIKNI Allahn hihit 
nabuhumu an o ha At ibam lahuk ulug noluk atmisiyen enehane teko lamisi 
ano?” ulug kapal hibag. 
9Kapal hibagma Yesaya inowen hiyag utuk lit, ”NINIKNI Allahn ehekon hikir 
aruhu ulug holuk atmisiyen enehane eke timisi. Enehane Allahn turukmu yet 
hamihinon ari e uwag hun Ahasen hutuk tibibahon aru ahuhe misihim eneg 
il numen aluke fil lamisi ano, il numen waha ke suhuloho lamisi ano ulug 
hiyag nitmihin,” ibag. 
10Ibagma Hizkia inowen, ”Ahuhe ino il numen aluke fil laruk ane se reg. 
Allahn tuk teg ane yet haminen ahuhe ino il numen waha ke suhuloho 
lawag,” ulug hiyag itfag. 
11Hiyag itfagma Yesaya inowen NINIKNI Allah ubam sembahyang ibagma e 
uwag ahuhe ino il numen watfag ke suhuloho libag. 

Babilonia inap onowe inowen Hizkia ambeg otsi mon enepfag ane 
(2Taw 32:27-33; Yes 39:1-8) 

12Ari roho tibagma Babilonia inap onowe suwon Merodakh-Baladan hun 
Baladan amloho inowen Hizkia ouk ubam atfahon fahet hol hibareg indiyen 
suwesingga eke men fano-fano angge men Hizkia ambeg walug lalihip ulug 
otsi mon enebik watfag. 
13Mon enebik watfag ane ari fahet Hizkia ino ahiyeg hibareg Babilonia inap 
mon enepfahon arimanowen nanggengge obog toho yet hawag ulug ili ruruk 
angge perak emas men amben fano angge men e ahaluwe amben fanowon 
men fano-fano angge winon men minggin tog men aren foroho latfahon obog 
toho unug isibag. Mun angge man angge anden tohon fahet onoluk amag 
ulug eke hag eke hag foroho ambeg at ibam welatfahon men o kema-kema 
at angginang fam welatfahon men unug isil libag. 
14Libagma nabi Yesaya ino Hizkia ambeg watfareg ele ubam uruk lit, ”Ap 
arima o keman waharusa? Nungge ane hiyag hutusa?” ulug kapal hibagma 
Hizkia inowen, ”O yatman, o Babilonia kinangman waharusa,” ibag. 
15Ibagma Yesaya inowen, ”Hat hibam foroho lahen angge nungge yet 
harusa?” ulug kapal hibagma Hizkia inowen, ”Mun angge man angge nibam 
foroho lahiyon tor angge oho hirahuk fug angge foroho lahi ambeg arimano 
obog toho unug isarikik,” ibag. 
16Ibagma Yesaya inowen, ”NINIKNI Allahn ele urukon tu holeg lamin: 
17Welamuhupmu fano-fano angge hat humbasiyen andog toho emberuk 
latfahon hibam foroho lahen angge arimano obog toho Babilonia inaben 
huhulangge hilalug inibam lahup. Tor angge oho tuma welaruhu fug 
ulug NINIKNI Allahn ele uruk. 
18Hat humalikisi indag enebuhunon winon hondog eneplug o Babilonia 
kinang fam imbisik lahupmu Babilonia inap onowe suwon amingmingangge 
wereg lit at ibamen let turuk lamuhup,” ibag. 
19Ibagma Hizkia indimuwen wenggel haruk lit, ”An noluk wereg li ap 
seliyonen nele ying naptuk elegma nindi yuwag toho welaruhuk halug fano,” 



1119 

 

 
ALLAH WENE 

© 2018, Indonesian Bible Society. 
 

 
 

 

pibareg Yesaya fam, ”NINIKNI Allahn ele fano roho ehek ane hiyag nerehen,” 
ibag. 
20Ap suwon Hizkia oluk wereg lit turuk latfag ane tuma tor angge haharoho 
emberuk lahe. Aren ahako roho turuk latfag ane obog toho men o pumbuk 
sel filen ik sul toho ik yenggeleg ambeg kilabik waharuk ke witfag ane men 
suwesingga Yehuda inap onowesi suwonen turuk latfag ane fahet haharehon 
fam paloho imbibag. 
21Welatfareg war atfagma amloho Manasye ikni ubalma ap suwon lahibag. 

2 Raja-Raja 21 

Yehuda inap onowe Manasye inowen turuk latfag ane 
(2Taw 33:1-20) 

1Hun Manasye indag tibag sali mo ilig am wirig am turukmen nisanggowen 
atfagma ap suwon lahibareg o Yerusalem wereg lit Yehuda inap fet 
enesugmen eneg mo teng pirenman nubam hilag misig 55 libag. Manasye 
isinga unuk Hefzibah welatfag. 
2NINIKNI Allahn Israel inap onolohotman yanggal enepfag inaben ap 
enehummu siyahap eneptuk ane turuk latfag hag toho Manasye inowen 
oho NINIKNI Allahn siyag perukon eneg turuk latfag. 
3Nunumbasi wereg perukon fahet hubu lahaptuk ambeg punumu welatfahon 
ikni Hizkia inowen siyahap tibahon arimano amloho Manasye inowen nin 
hebeloho wiri fil libag. Usangge Baal fahet wam waroho yaltuk ambeg witil 
laruk lit Israel inap onowe suwon Ahab inowen turuk latfag hag toho aren 
oho Allah hiyap angge wereg ulug wirimangge unuk Asyera wiroho unduhuk 
fibareg suhal poholma mondoko werehon enepma elenggen fam hur atug wel 
eneptuk latfag. 
4NINIKNI Allahn An nibam o Yerusalem wirihon inowen An nunuk eneg wel 
naptuk lamuhup ibag angge famen Manasye inowen ap o winamon unumbasi 
fahet hubu lahaptuk angge Allah ibam unduhuk fik kibag. 

5Unduhuk fik kibareg NINIKNI Allah ibam elehet piren huk toho kilabeg 
ambeg suhal poholma mondoko werehon fahet hubu lahaptuk ambeg wiri 
fibag. 
6Usane arimano obog toho turuk lit amloho yuhon indokma yalfag. Aren 
pamongge fam ap unusuruk lit, fulu ane ruruk lit, ap warehon enehime wol 
eneptuk lit, teko lahu ane fahet enehangge wereg ano ulug yami ruruk latfag. 
Ari roho NINIKNI Allahn siyag peruk ane su roho turuk lit At indi olokap turuk 
latfag. 
7Usangge unuk Asyera aren witfahon ino Allah ibam unduhuk fibag. 
Unduhuk fibag ambeg ino fahet NINIKNI Allahn ap suwon Daud men amloho 
Salomo men unubam ele uruk lit, ”Anden Israel inap ununggul unuk obog 
toho enesehelimuwen o pumbuk Yerusalem eneko mumal tarikik. Mumal 
tarikik ambeg ino An nibam wit numuhupteg ketiya famen tulug fobik oho 
An nunuk wel naptukmen eneg welamuhup. 
8Israel inap arimanowen An nele holtuk lit namingmingangge Musa inowen 
aben tuk teg ane fahet komo enepfag ane hikit toho turuk lamuhup halug 
Anden it fet enesugmen eneg welaruhukmu ap misihen oho kinang unumbasi 
og isiyag ambehen yanggal enebuhu fug,” ibag. 
9Ari ibag angge famen Yehuda inap arimanowen holtuk latfag fug. Onowe 
Manasye inowen inindi kahal eneptukmu umalikisi Yehuda inaben siyag ane 
su roho turuk latfahon men indam NINIKNI Allahn Israel inap onolohotman 
elehap enepfag inaben siyag ane turuk latfahon men wirim teg latfag fug. 
10Wirim teg latfag fugmu NINIKNI Allahn amingmingangge nabi feneyen ele 
uruk lit, 
11”Yehuda inap onowe Manasye inowen siyag ane til-wil laruk lit ap 
enehummu siyahap eneptuk ane su roho turukon palimu regma Amori inap 
at uwanma kinang tu fam welatfahon arimanowen siyag ane turuk latfahon 
apma reg. Manasye inowen usangge witukmu Yehuda inaben inikni ombolim 
laruk lit iren oho usane turuk. 

12Ari fahet Israel hinap HINIKNI Allahn ele urukon tu holeg lamek: O pumbuk 
Yerusalem men Yehuda hinap men hunubam alem angginon umbuhuk. 
Umbuhukon fahet ap obog tohowen holuhupteg inisanggo fuma-fuma tale 
nge ruhu. 
13O Yerusalem hinap aruma elehet hare roho ohowon hag toho wereg ulug 
eneg aruhuwen o wituk inaben hele fam wirim turuk hag toho Anden oho 
hit wirim hisahuk. Wirim hisahukteg o Samaria inap men onowe suwon Ahab 
uhe umalikisi men alem angginon unubam imbiyag hag toho hir oho alem 
angginon hunubam umbuhuk. Kubag elma alinlan werehon aben ho roho hik 
isalug ele han pilabe feruk hag toho Anden oho o Yerusalem hinap obog toho 
hililoho hik hisahuk. 
14An numalikisi hik isarukmu onoluk welamuhubon arimano An nambol yig 
isalug ap seliyon ininggikmu umbuhukmu enenggengge obog toho 
huhulangge hilak waharuk lit enebe ininggik lisoho hondog eneplug lahup. 
15It unumbasi o Mesiren wilip atfag sambilen tulug ketiya oho Anden siyag 
peruk lahiyon til-wil laruk lit nindi nolokap naptuk ane fahet alem angginon 
ari unubam umbuhuk,” ibag. 
16Ari ibag angge famen ap suwon Manasye inowen siyag-siyag ane eneg 
turukmu umalikisi Yehuda inap arimano inikni ombolim laruk 
lit NINIKNI Allahn siyag perukon eneg turuk latfag. Manasyeyen nin sebe roho 
olok ane turuk lit ap siyag ane turuk elehon anggolo unusil larukmen eneg 
enemeben o Yerusalem pumbuk atogman atogma keleg atfag. 
17Manasye oluk wereg lit turuk latfag ane tuma tor angge haharoho emberuk 
lahe. Aren turuk latfag ane obog toho men siyag ane til-wil laruk latfag ane 
men suwesingga Yehuda inap onowesi suwonen turuk latfag ane fahet 
haharehon fam paloho imbibag. 
18Welatfareg war atfagma Manasye ino ibam owahalma kinang indam hun 
Uza inowen ngi reg latfahon fam salfag. Salfagma amloho Amon ikni ubalma 
ap suwon lahibag. 

Yehuda inap onowe Amon inowen turuk latfag ane 

(2Taw 33:21-25) 

19Hun Amon indag tibag sali mo ilig am wirig am turukmen falfalik fimahen 
22 atfagma ap suwon lahibareg o Yerusalem wereg lit Yehuda inap fet 
enesugmen eneg mo piren libag. Amon isinga o Yotba ahun Harus ahaloho 
unuk Mesulemet welatfag. 
20Ikni Manasye inowen turuk latfag hag toho amloho Amon inowen 
oho NINIKNI Allahn siyag perukon eneg turuk latfag. 
21Ikni ombolim laruk lit aren oho usangge onolohotma elenggen fam hur 
atug sembahyang uruk latfag. 
22NINIKNI Allah umbasiyen wel turuk latfahon ino ambol yig itfareg Allahn 
fano perukon turuk latfag fug. 
23Turuk latfag fugmu Amon otsiyen ninikni pilabul ulug enele sahalfareg ap 
suwon ibamen ware fisibag. 
24Ware fisibagma Yehuda inaben ap suwon watfag inap arimano obog toho 
unusibareg Amon amloho Yosia ikni ubalma ap suwon lahapfag. 
25Amon oluk wereg lit turuk latfag ane tuma tor angge haharoho emberuk 
lahe. At ap suwon wereg lit turuk latfag ane obog toho suwesingga Yehuda 
inap onowesi suwonen turuk latfag ane fahet haharehon fam paloho imbibag. 
26Amon ware fisibagma kinang indam hun Uza inowen ngi reg latfahon fam 
salfag. Salfagma amloho Yosia ikni ubalma ap suwon lahibag. 

2 Raja-Raja 22 

Suwesingga Musan hahatfahon longgo ibagma hiyahibag ane 
(2Taw 34:1-2, 8-33) 

1 Hun Yosia indag atfag sali mo ilig am wirig am turukmen likinen atfagma 
ap suwon lahapfag. Lahapfagma o Yerusalem wereg lit Yehuda inap fet 
enesugmen eneg mo teng misigmen nubam hilag uhan 31 atfag. Yosia isinga 
o Bozkat hiyap unuk te Yedida, hun Adaya ahaloho welatfag. 
2Umba Dauren turuk latfag hag toho Yosia inowen oho Allah olohotma fano 
roho wereg lit ke hareyon la fug angge pikir ane eneg turuk latfag. 

3Yosia ino ap suwon weregman mo nanggolop fimag atfagma Yosia inowen 
suwesingga hahatukon, hun Mesulam umbusag, Azalya amloho Safan ino 
fam Allah ibam lamihin ulug monde feruk lit, 
4”Allah ibam foroho inap onowe imam Hilkia ambeg lamihinteg hiyag 
itmihinon tu, ’Uang ap Allah ibam kuruk lit sok foroho inap ininggikmu 
emberukon arimano wep toho embemihin. 
5Uang wep toho embemihinon arimano Allah ibam wituk inap onowesi 
ininggikmu og isamihin. Og isamihinon onowesi arimanowen 
enemingmingangge o Allah ibam siyag atukmu haltuk inap 
6e witukon men helep warukon men o mininggurukon men og isahup. O ino 
siyag atisiyon haltukon fahet obamangge aben walug waharukon arimano 
oho onggo paltuk lamuhup. 
7Uang wilibuhubon fahet inindi pikit toho turuken hebeloho an hiyag 
numuhup fug,’ imihin,” ulug Yosia inowen hun Safan monde fibag. 
8Monde fibagma Safan ino Allah ibam foroho inap onowe Hilkia ambeg 
libareg Yosian ibag ane hikit toho hiyag itfagma Hilkian hebeloho Safan 
hiyag utuk lit, ”Allahn umalikisi komo enepfag ane hun Musa inowen 
haharoho imbibahon ino Allah ibam hirako weregma hiyaharikik,” ibareg 
suwesingga hiyahibahon ino Safan og itfagma wiriloho seneg lit kim hibag. 
9Kim hibareg suwesingga ino walug ap suwon Yosia ambeg libareg hiyag 
utuk lit, ”Hat hotsiyen uang Allah ibam andog toho emberukon arimano 
wehesareg Allah ibam wituk inap onowesi ininggikmu embehesa,” ulug 
hiyag itfag. 
10Hiyag itfareg Safan inowen nin eke hiyag utuk lit, ”Imam Hilkia inowen 
suwesingga aru og nerehek,” ulug Yosia olohotma wiriloho seneg lit hahareg 
ane uruk latfag. 
11Ari urukmu hol hibareg indi siyag atfagma Yosia inowen sum wan teg 
latfahon tararag tibisibag. 

12Tararag tibisibareg imam Hilkia, Safan amloho Ahikam, Mikha amloho 
Akhbor, suwesingga hahatuk ahun Safan, at let turuk ahun Asaya, it arimano 
unubam hiyag isaruk lit, 
13”Suwesingga aru fam hahareg ane nit nunumbasiyen fano roho kim hibag 
fureg Allahn komo enepfag ane hikit toho turuk latfag fugmu NINIKNI Allahn 
ahummu het-pet haruk lit olok peruk ane indok ambulpul hag toho nunubam 
atuk. Ari fahet lalihipteg suwesingga hiyaharisiyon fam hahareg ane 
fahet NINIKNI Allahn an men Yehuda inap obog toho nunubam hiyag nisamisi 
ane kapal ha lalihip,” ulug hiyag isibag. 
14Hiyag isibagma hun Hilkia, Ahikam, Akhbor, Safan, Asaya, it arimano o 
Yerusalem o keron arimano witfag ambeg Allah amingmingangge nabi hiyap 
angge Hulda weregma libag. (Hulda ahun unuk Salum ino sum Allah ibam 
forohowon arimano haloho emberuk ahun welatfag. Salum ikni Tikwa, 
Tikwa ikni Harhas welatfag.) Hulda ambeg libareg Yosian mon enepfahon 
arimanowen suwesingga hiyahibahon fahet Hulda hiyag itfag. 
15Hiyag itfagma Hulda inowen hiyag isaruk lit, ”Israel ninap NINIKNI Allahn 
uruk ane iminon tu Yosia fam hiyag irik lalihip, 
16’Suwesingga fam hahareg ane Yehuda inap onowe Yosia inowen kim 
hehekon hikit toho An Allahn o Yerusalem inap unubam alem angginon 
umbuhuk. 
17Iren An enembol yig nutuk lit ap winonen Allah hag toho wereg perukon 
unubahet wam waroho hubu lahaptuk latusa. Iren siyag ane eneg turuken 
An nindimu nolok haruk lahi ane indok ambulpul war atuk elehon hahon o 
pumbuk aru fam aruhu. 
18Yosia nare, hat hinggareg fahet An Israel hinap HINIKNI Allahn nele tu uruk 
lahi: Suwesingga ino fam hahareg ane holehenteg 
19hinggarehen An nolohotman apmayap taruk lit hindimuwen nambiken 
tirikik peruk lahen. ’Anden o Yerusalem aru fam alem angginon umbuhukmu 
o pumbuk aru humali alem wereg ambeg hag aruhumu o pumbuk winonen 

holuhupteg enekol hahup,’ uruk latikik ane ari fahet hindi siyag ahama 
hasum tararag tebeseruk lit An nolohotman uba yarehen. Ari fahet haren An 
nubam sembahyang uruk lahenon Anden holtuk lahi. 
20Anden hat let haptukmu hebe fano weregman eneg war aruhun. War 
aruhunmu eneg Anden o pumbuk aru fam alem angginon umbuhuk,’ ehek,” 
ulug Hulda inowen hiyag isibagma Yosian mon enepfahon arimanowen 
onowe hiyag irik libag. 

2 Raja-Raja 23 

Yosian usasum elehap tibag ane 
(2Taw 34:3-7, 29-33) 

1Hiyag irik libagma Yosia inowen Yehuda inap onowesi men Yerusalem inap 
onowesi men wol enepfareg 
2it men Allah ibam foroho inap imam men, wene hiyag isaruk inap nabi men, 
Yehuda inap, Yerusalem inap obog toho suwonet toronet Allah ibam libag. 
Libareg weregma ap arimano iniline Yosia inowen suwesingga Allah ibamen 
hiyahibahon ino fam hahareg ane obog toho kilap heheg uruk latfag. 
Suwesingga ino fam Allahn hit An numalikisi welamuhup ulug sali emberuk 
latfag ane haharoho imbibag. 
3Haharoho imbibahon kilap halug uruk latfareg Yosia ino e Allah ibam 
owahalma pilabehon iraham in atfareg NINIKNI Allah olohotman sali 
emberuk lit, ”We Hat hombolim eneg laruk lit Haren komo neneptuk lit 
imbinahon eneg seneg lit ninindiyen oho nenehimeyen oho Haren peruk 
lahen ane eneg turuk lit suwesingga aru fam haharehon hikit toho 
welamuhuk,” ulug sali imbibag. Sali imbibagma itano ap welatfahon 
arimanowen, ”Sali ehenon nit obog tohowen nonoluk teg lit ha reg 
lamuhuk,” ulug fag toho ibag. 
4 Fag toho ibagma Yosia inowen Allah ibam foroho inap imam onowe Hilkia 
men, at let turuk inap imam men, sok foroho inap it arimano unubam hiyag 
isaruk lit, ”Usasum Baal men Asyera men wel eneptuk angge men, suhal alem 
men Allah ibam werehon arimano selma wili fisik maniyek!” ulug hiyag 

isibagma obog toho selma wili fisik watfag. Watfagma o Yerusalemen walug 
libareg ik Kidron ayegma indokma yale fisik libag. Yale fisik libagma indoken 
nibareg ul atfahon arimano ha roho walug o Betel imbisik libag. 
5Imbisik libagma Yosia inowen usa inap Yehuda inap onowesiyen lahap 
enepfahon arimano unubam hiyag isaruk lit, ”O Yehuda pumbuk Yerusalem 
walinggoho werehon punumuwen hubu lahaptuk lamuhup ulug yabuk 
hininggikmu emberuson arimano mondabi imbisiyek,” ulug hiyag isibag. 
Hiyag isibareg Allah hag toho wereg perukon Baal men mo pikalem suhal 
unubahet hubu lahaptuk inap unubam, ”Hiren oho umbusuhup,” ulug hiyag 
isibag. 
6Hiyag isibareg sabalhe Asyera Allah ibam foroho latfahon ino wili fisibareg 
o Yerusalemen ik Kidron ayegma walug libareg indokma yale feselug lilibug 
toho ul atfagma olma inap warehon sal eneptuk ambeg hik-hak isa libag. 
7Libareg Allah hag toho wereg perukon ununuk fam yaying turuk hiyap 
inibam Allah ibam hili roho wirig latfahon arimano Yosia inowen halog 
tibisibag. Halog tibisibag ambeg itanowen hiyap arimanowen sabalhe Asyera 
fahet sum yig utuk ambeg halog tibisibag. 
8Halog tibisibareg Allah amingmingangge imam o pumbuk Yehuda 
welatfahon obog toho o Yerusalem watlihip ulug wol enepfareg o Geba 
inowen ak tibareg wol enepfahon arimanowen punumuwen hubu lahaptuk 
latfag ambeg arimano siyahap til o Bersyeba libag. Siyahap til laruk lit o 
Yerusalem elehet walinggoho ohowon sok ele suwon hare fil sok toron misig 
Yerusalem tam foroho latfag ahun Yosua inowen witfahon ino iraham hubu 
lahaptuk ambeg welatfahon ino oho siyaha fisibag. 
9Allah amingmingangge Yosia inowen wol enepfahon arimano unubam 
hiyag isaruk lit, ”Allah ibam o Yerusalem werehon fam kulug hubu lahabuk 
fug angge honori sehelimu wereg lit suburu naruk lamuhup,” ulug hiyag 
isibag. 

10 Hiyag isibareg aben Allah hag toho wereg perukon Molokh fahet 
unumalikisi waroho indokma yaluhup tohon Molokh wel turuk ambeg unuk 
Tofet o Hinom tonggoma weregma siyaha fisibag. 
11Siyaha feseruk lit wam kuda wirim toho witfahon Yehuda inap onowesiyen 
mo fahet sok Allah ibam kuruk ambeg iraham ap suwon amingmingangge 
Natan-Melekh welatfag ambeg horogma unduhuk fibahon arimano Yosian 
heneko hik isibag. Hik isibareg kereta wam kudan lisoho walug laruk angge 
mo wel turuk lit walug larukon oho indokma yale fisibag. 
12Yale fisibareg Yehuda inap onowesiyen ap suwon Ahas nohoruk latfag ibam 
ungga emberim ke hubu lahaptuk ambeg witfahon men, ap suwon Manasye 
inowen Allah ibam fima-fima witfahon men Yosia inowen halog tibisibareg 
lilibug toho Kidron ikma hik isa libag. 
13Hik isa libareg sabalhe Astoret o Sidon inaben wel turukon men, Kamos o 
Moab inaben wel turukon men, Milkom o Amon inaben wel turukon men, ap 
enehum altowap eneptuk angge arimano fahet ap suwon Salomo inowen o 
Yerusalem yali fil tom Zaitun amben siyag turuk ambeg ik ambut fil hubu 
lahaptuk ambeg witfahon arimano Yosian siyaha fisibag. 
14Siyaha fisibareg usa ahalep men sabalhe men fele roho lin ibag ambeg ino 
ap war atfahon unuwag emberim ke imbil libag. 
15 Imbil libareg ap suwon Nebat amloho Yerobeam inowen o Betel hubu 
lahaptuk ambeg witfagma Israel inaben Allah embeselug we siyag ane turuk 
latfag ambeg ino oho Yosian halog tebeseruk lit helep uwag witil lahibahon 
arimano oho fele ribareg lilibug toho ul hag atfag. Ul hag atfagma sabalhe 
Asyera indokma yalfag. 
16Yalfareg Yosian hebeloho ambol fil yet harukmen ap sal enepfag ambeg 
punumu weregma yet hibareg ap kinangma sal enepfahon arimano unuwag 
wak lalihipteg walug watug hubu lahaptuk ambeg halog tibisihiyon aru 
siyengge hag toho emberim ke yale feselihip ulug otsi hiyag isibag. Hiyag 
isibagma Allah amingmingangge nabi tam o Betel watfahon inowen ap 

suwon Yerobeam hiyag itfag ane hikit toho hubu lahaptuk ambeg o Betel 
welatfahon ino siye roho yale fisibag. 
17Yale fisibagma Yosia inowen Betel inap kapal isaruk lit, ”Enehangge 
punumu yet haruk lahiyon lendi nungge wereg?” ulug kapal isibagma Betel 
inap arimanowen te, ”Allah amingmingangge tam o Yehuda kinang famen 
watfareg haren o Betel tuwen hubu lahaptuk ambeg siyahap tehen ane uwan 
teko la fugmu ari roho tuhu ulug hiyag isibag ahun ino salfag ambeg yet 
haruk lahen,” ulug hiyag itfag. 
18Hiyag itfagma Yosia inowen, ”Ap ino uwag fano welamag, wak la fug!” 
ibagma ap ino uwag men Allah amingmingangge tam o Samarian watfareg 
war atfahon ino uwag men elel ha libag fug. 
19Elel ha libag fugmu Israel inap onowesiyen Allah indi siyahap turuk lit o 
pumbuk Samaria walinggoho werehon fam Allah hag toho wereg ulug wel 
eneptuk ambeg witfahon arimano obog toho Yosia inowen o Betelen tibag 
hag toho siyahap tibisil libag. 
20Siyahap tibisil laruk lit hubu lahaptuk ambeg foroho inap arimano obog 
toho hubu lahaptuk ambeg imbisik lahibareg unusuruk latfag. Unusuruk 
latfareg ap warehon unuwag hubu lahaptuk ambeg emberim ke yale fisil 
libareg Yosia ino o Yerusalem watfag. 

Yosia inowen seni Paskah esetfag ane 
(2Taw 35:1-19) 

21O Yerusalem watfareg Yosia inowen umalikisi obog toho hiyag isaruk lit, 
”Allahn An numalikisi welamuhup ulug sali imbibahon fahet suwesingga 
Musan haharoho imbibahon hikit toho NINIKNI Allah wel tul ulug seni Paskah 
esetuk lamuhup,” ulug hiyag isibag. 
22Israel inap fet enesug lamuhup ulug Allahn tam mumal enepfahon hakim 
men ap suwon raja Israel inap Yehuda inap sen enesug latfahon arimano 
welatfag li seni Paskah ari hahon eke esetuk latfag fug angge famen 
23Yosia ap suwon weregman eneg mo num fimahen libagma we ari sambil 
eneg o Yerusalemen NINIKNI Allah olohotman seni Paskah esetfag. 

Yosia inowen Allah fam we tem toho wenggel haruk latfag ane 

24Welatfareg Allahn komo enepfag ane Musan haharoho imbibahon hun 
Hilkia inowen Allah ibamen hiyaharisiyon wirim toho tuhuk ulug ap suwon 
Yosia inowen ap warehon enehime wol eneptuk inap men fulu roho hiyag 
isaruk inap men yanggal enepfareg sabalhe men usasum ap enehum altowap 
eneptuk angge o Yerusalem inap men Yehuda inap menen foroho latfahon 
arimano obog toho elehap tibag. 
25Yosia ino uwanma ap suwon tam welatfahon arimanowen siyag ane turuk 
latfahon embeselug hebeloho NINIKNI Allah fam wenggel haruk latfag fugmu 
we Yosia inowen Musan haharoho imbibag ane ine roho seneg lit indimuwen 
oho ebeyen oho ubabut fam oho NINIKNI Allah fam wenggel haruk latfag. At 
ino war atfagma ap misig oho at hahon eke welatfag fug angge famen 
26ap suwon Manasye tam welatfahon inowen NINIKNI Allah indi siyahap 
turuk latfahon fahet Aren nolok peruk ane indok ambulpul hahon Yehuda 
inap unubam umbuhuk peruk latfag ane ino imbisibag fug. 
27Imbisibag fureg NINIKNI Allah indimuwen peruk lit, ”Israel inap yatma hik 
isarikik hag toho Yehuda inap oho An nolohotman hik isahuk. O Yerusalem 
Anden mumal tarikikon oho An nunuk wel naptuk lamuhup iyag ibam aru 
oho siyaha fusuhuk,” peruk latfag. 

Hun Yosia ware fisibag ane 
(2Taw 35:20–36:1) 

28-30Welatfagma Mesir inap onowe Nekho inowen Asyur inap onowe ibil 
aruhuken ik Efrat ayegma lamin ulug o Megido keyen larukmen Yosia 
inowen Mesir inap yanggal enebuhuk ulug enembeg libagma Mesir inap 
onowe inowen tam yet hibareg itano Yosia ware fisibag. Yosia ware 
fisibagma otsiyen wam kudan lisoho walug laruk angge fam imbik lahibareg 
o Yerusalem walug watfareg ap suwon sal eneptuk ambeg sale fisibag. Sale 
fisibagma Yehuda inap arimanowen Yosia amloho Yoahas Yehuda ninap fet 
nenesug laruhun ulug ikni ubalma ap suwon lahapfag. Hun Yosia oluk wereg 
lit turuk latfag ane fahet tot tuma haharoho emberuk lahe. Turuk latfag ane 

obog toho suwesingga Yehuda inap onowesi fahet haharoho imbibahon fam 
hahareg lit wereg. 

Yehuda inap onowe Yoahas inowen turuk latfag ane 
(2Taw 36:1-4) 

31Hun Yoahas indag tibag sali mo ilig am wirig am turukmen fuwap fimahen 
23 atfagma ap suwon lahibareg o Yerusalem wereg lit Yehuda inap fet 
enesugmen pikalem hinahan libag. Yoahas isinga o Libna ahun Yeremia 
ahaloho unuk Hamutal welatfag. 
32Umbasiyen turuk latfag hag toho Yoahas inowen oho NINIKNI Allahn siyag 
perukon eneg turuk latfag. 
33Turuk latfagma Mesir inap onowe suwon Nekho inowen Yoahas senetfareg 
inggik hele waroho Hamat kinangma o pumbuk Ribla walug libareg ap kilap 
eneptuk ambeg kila fisibag. Kila fisibareg Nekho inowen Yehuda inap alem 
unubam emberuk lit onggo ili ruruk angge perak anggin wirim turukon 3.400 
kilogram men emas anggin wirim turukon 34 kilogram men og numuhup 
ulug hiyag isibag. 
34Hiyag isibareg Mesir inap onowe Nekho inowen Yosia amloho eke unuk 
Elyakim ikni ubalma ap suwon welaruhu ulug unduhuk fibag. Unduhuk feruk 
lit unuk keron Yoyakim suwalfag. Ari obog toho tibareg Yoahas ino 
hondoholug o Mesir imbisik libag. Imbisik libagma welatfareg Yoahas ino o 
Mesiren war atfag. 
35Nekho inowen onggo og numuhup ulug heng enepfagma ap suwon 
Yoyakim inowen umalikisi Yehuda inap hiyag isaruk lit, ”Hit wal tanehen 
henenggengge foroho lahep ane wirim toho perak men emas men walug 
wamuhup,” ulug hiyag isibag. Hiyag isibag ane ari hikit toho perak men emas 
men walug watfahon arimano Yoyakimen Nekho og itfag. 

Yehuda inap onowe Yoyakim inowen turuk latfag ane 
(2Taw 36:5-8) 

36 Hun Yoyakim indag tibag sali mo ilig am wirig am turukmen hinahaneg 
fimahen 25 atfagma ap suwon lahibareg o Yerusalem wereg lit Yehuda inap 

fet enesugmen eneg mo nanggoloben libag. Yoyakim isinga o Ruma ahun 
Pedaya ahaloho unuk Zebuda welatfag. 
37Umbasiyen turuk latfag hag toho Yoyakim inowen oho NINIKNI Allahn 
siyag perukon eneg turuk latfag. 

2 Raja-Raja 24 

1 At ap suwon welatfag li Babilonia inap onowe suwon Nebukadnezar 
inowen at men tog abul ulug watfareg apmayap tibagma Yoyakim ino 
Nebukadnezar amingmingangge roho weregman eneg mo hinahan libagma 
Yoyakim inowen Nebukadnezar inggikmu welaruhuk fug ulug inggik kobog 
isibag. 
2Kobog isibagma NINIKNI Allahn amingmingangge nabi feneyen ibag ane 
hikit toho Yoyakim ele ying turuk lit Yehuda kinang siyahap turuk lamuhup 
ulug ap enenggengge huhulangge hilaruk inap o Kasdim inap, Siria inap, 
Moab inap, Amon inap men mon enebik waharuk latfag. 
3NINIKNI Allahn ap suwon Manasye inowen An nolohotman siyag ane 
anggolo turuk latisiyon fahet umalikisi Yehuda inap arimano An nalukeman 
hik isahuk ulug wenggel hibareg ap seliyon arimano mon enebik waruhuk 
ibag ane hikit toho teko libag. 
4Manasye inowen ap siyag ane turuk elehon anggolo unusil larukmen eneg 
enemeben o Yerusalem pumbuk atogman atogma keleg atfag ane 
ari NINIKNI Allahn apeleg latfag fug. 
5Yoyakim oluk wereg lit turuk latfag ane tuma tor angge haharoho emberuk 
lahe. At ap suwon wereg lit turuk latfag ane obog toho suwesingga Yehuda 
inap onowesi suwonen turuk latfag ane fahet haharehon fam paloho imbibag. 
6Welatfareg war atfagma Yoyakim amloho Yoyakhin ikni ubalma ap suwon 
lahibag. 
7Itano li o Mesir inap onowe inowen Mesir kinang hilimuwen tulug ik Efrat 
fam kinang ilmig tibag ambeg arimano obog toho o Babilonia inap onowe 

suwon inowen taluk toho hilibagma Mesir inap onowe inowen o kema-kema 
tog abik laruk ane imbisibag. 

Yehuda inap ininggik hele waroho o Babel imbisik libag ane 
(2Taw 36:9-10) 

8Hun Yoyakhin indag atfag sali mo ilig am wirig am turukmen num fimahen 
libagma ap suwon atfareg o Yerusalem wereg lit Yehuda inap fet enesugmen 
eneg pikalem hinahan libag. Yoyakhin isinga o Yerusalem hiyap, hun Elnatan 
ahaloho unuk te Nehusta welatfag. 
9Yoyakhin ikniyen siyag ane turuk latfag hag toho aren oho NINIKNI Allah 
olohotman we siyag ane eneg turuk latfag. 
10Ari roho turuk lit weregma Babel inap onowe Nebukadnezar umalikisi 
sehen senehon arimanowen Yerusalem inap unusul ulug o Yerusalem 
watfareg waling enesug latfag. 
11Babel inaben o Yerusalem waling enesugmu inikni Nebukadnezar ebe 
enembeg o Yerusalem watfagma 
12Yehuda inap onowe Yoyakhin ino isinga men otsi men ap suwon-suwon 
men at ibam foroho inap inim Yerusalemen wilip atlug Nebukadnezar ambeg 
libagma Nebukadnezar inowen sen enepfag. Nebukadnezar ap suwon 
weregman eneg mo likinen libagma Yoyakhin ino senetfag. 
13Senetfareg NINIKNI Allahn tam ibag ane hikit toho Allah ibamen wel 
turukon fahet ap suwon Salomo inowen emas umbagpag turuk angge fam 
witfahon arimano obog toho Nebukadnezaren halog tibisibareg Allah ibam 
foroho latfag angge men ap suwon ibam foroho latfahon obog toho wili 
fisibareg o Babel walug libag. 
14-16 Walug laruk lit ap suwon Yoyakhin ino men isinga men uhesi men otsi 
men Yehuda inap sehelimuwon ap suwon-suwon teng-teng angge 7.000 
ininggik hele waroho o Babel hondog eneplug libag. Hondog eneplug laruk 
lit o wituk inap oho besi ine angge laltuk inap oho it arimano sehen senehon 
enekol eleg toho turuk latfag inap teng-teng angge 1.000 men ap ununuk 
palimu rehon men tung inap men arimano obog toho o Babel hondog eneplug 

libag. Hondog eneplug libahon arimano obog toho ap teng-teng angge winag 
isa fug toho 10.000 o Babel imbisik libag. Yerusalem inap obog toho hondog 
eneplug laruk lit we olma inap inine elehon eneg o Yerusalem welamag ulug 
imbisibag. 
17 Embeselug libareg Nebukadnezar inowen Yoyakhin ikni ot unuk Matanya 
Yehuda inap fet enesug laruhun ulug hun Yoyakhin ubalma ap suwon 
lahaptuk lit unuk keron Zedekia suwalfag. 

Nebukadnezaren o Yerusalem pin watfag ane 
(2Taw 36:11-21; Yer 39:1-10, 52:1-11) 

18 Zedekia indag tibag sambilen mo ilig am wirig am turukmen sabit fiman 
21 atfagma ap suwon lahapfag. Lahapfagma o Yerusalem wereg lit Yehuda 
inap fet enesugmen eneg mo nanggoloben atfag. Zedekia isinga re o Libna 
hiyap, Yeremia ap amuwon ahaloho unuk te Hamutal welatfag. 
19Ap suwon Yoyakim inowen siyag ane anggolo turuk latfag hag toho 
Zedekia inowen oho NINIKNI Allah olohotman siyag ane eneg turuk latfag. 
20Siyag ane turuk latfagma NINIKNI Allahn olok haruk lit Yerusalem inap men 
Yehuda inap men At olohotman yanggal enepfag. Yanggal enepfareg 
weregma Zedekia inowen ap suwon o Babel werehon inggikmu welaruhuk 
fug ulug inggik kobog isibag. 

2 Raja-Raja 25 

1 Zedekia ap suwon welatfag li mo sohowen libagma pikalem numon fam 
hup numenam noholug ap suwon Babel inap inikni Nebukadnezar ino 
umalikisi sehen senehon obog toho men Yerusalem inap unusuhuk ulug 
watfag. Watfareg o pumbuk Yerusalem walinggoho o sabo witfareg o 
pumbukmu kul ulug elehet o Yerusalem walinggoho kilapfahon ino fene pila 
ruruk latfag. 
2Ari roho turuk lit waling enesugmen eneg Zedekia ap suwon welatfag li mo 
nanggoloben atfag. 

3Pikalem uhanehon fam hup sohowenam noholug suburu obok humon 
lahibareg suburu elehen ap obog toho simbuk lanag uruk latfag. 
4Ari reg lit weregma Babel inaben elehet ino halog tibagma yet hibareg Israel 
inap sehen senehon obog toho enekolen hubanggo hirag-hirag ap suwon 
ibam ambol fil elehet altap toho ohoma sok ele keyen o Yerusalemen wilip 
atlug Babel inap waling enesuhon seheli keyen ik Yordan fil libag. 
5Larukmen o Babel inap sehen senehon arimanowen ap suwon Zedekia muko 
o Yerikho horogma laruk lit Zedekia senetfag. At umalikisi sehen senehon 
obog toho Zedekia uwan senebuk fugmu at embeselug enekolen linggik-
longgo ibag. 
6Zedekia senetfareg ap suwon Babel inap inikni welatfag ambeg o Ribla 
walug libagma Nebukadnezar inowen alem angginon ubam imbibag. 
7Alem angginon ubam imbibareg Nebukadnezar otsiyen Zedekia umalikisi 
inikni olohotman kong tibisibareg Zedekia ilanggen pirenet sog tibisibag. 
Ilanggen sog tibisibareg hele ineyon fam pug tibisibagma Nebukadnezar 
inowen o Babel walug libag. 

Allah ibam siyahap tibag ane 
(2Taw 36:18-21; Yer 52:12-33) 

8Ap suwon Babel inap inikni Nebukadnezar welatfag li mo ilig am wirig am 
turukmu soho fiman 19 atfagma pikalem fuwabon fam hup sabirenam 
noholug sehen senehon onowe, Nebukadnezar let turukon unuk 
Nebuzaradan ino o Yerusalem watfag. 
9Watfareg Allah ibam men ap suwon ibam oho onowesi suwon inibamet o 
Yerusalem pumbuk obog toho harep pisako siyaha fisibag. 
10Harep pisako siyaha fisibareg Nebuzaradan umalikisi sehen senehon 
arimanowen elehet o Yerusalem pumbuk walinggoho ohowon obog toho 
halog toho lin-lan isibag. 

11Lin isibareg ap tot o Yerusalem pok atfahon men Babel inap inibil atfahon 
men obog toho ininggik hele waroho Nebuzaradan inowen hondog eneplug 
o Babilonia imbisik libag. 
12Imbisik laruk lit ap ininggikmu elehon pumbuk sel ke welatfahon we tor 
angge itano eneg suburu yabuk men anggur yabuk men wit taruk lamag ulug 
Nebuzaradan inowen inibam embeselug libag. 
13 Embeselug laruk lit uwag ineyon Allah ibam olohotma hutuk tibibahon 
itano men, kou humon men, kou unuk Ik Ahum suwaleg angge men 
umbagpag turuk angge fam wirihon Allah ibam foroho latfahon arimano 
halog toho walug libag. 
14Walug laruk lit kubag, ikag, habo, tebuwag, Allah wene uruk sambil wan 
turukon umbagpag turuk angge fam lalfahon oho, 
15solu ruruk angge, indok anggen kilaboho walug laruk angge arimano fano-
fano angge emas perak fam lalfahon obog toho sehen seneg inap onoweyen 
o Babel hilalug libag. 
16Uwag ineyon piren itano men kou unuk Ik Ahum suwaleg angge ino men 
kou humon men ap suwon Salomo inowen Allah ibam fahet umbagpag turuk 
angge angginon leg ha fug tohon fam wiri fibahon arimano obog toho walug 
libag. 
17Uwag piren itano wirim haruk lit lahabeg wirim turukon il likinen wirim 
toho, uwag ambiyangma inale tomuk tohon wirim turukon il misig wereg lit 
inale walinggoho sohomangge keleg toho yanggila anggen hahon atogma 
ililoho aliliyangge lahapfag angge arimano umbagpag turuk angge fam 
lalfahon obog toho hilibag. 

Yehuda inap o Babilonia imbisik libag ane 
(Yer 52:24-30) 

18Babel inap sehen senehon onowe Nebuzaradan inowen Allah olohotma 
unduhuk inap imam onowe Seraya men, hun Zefanya at iraham werehon ino 
men, sok Allah ibam kurukon foroho inap hinahan itano men sen enepfareg 

19Yerusalem inap sehelimuwen ap suwonen sehen senehon onowe 
lahapfahon ino men, ap suwon iraham welatfahon fuwaben o pumbuk ino 
pok atfahon men, tog abul ulug ap wol eneptuk latfag ahun men, pumbuk 
sel filen kik watfareg Yerusalem welatfag inap teng piren 60 arimano obog 
toho 
20sehen senehon onowe Nebuzaradan inowen sen enepfareg hondog eneplug 
ap suwon Babel inap inikni welatfag ambeg o Ribla kinang Hamat fam 
imbisik libagma 
21Nebukadnezar inowen otsi hiyag isibagma yik waroho pinggi unusibag. Ari 
roho turuk lit Yehuda inap enengginang famen ininggik hele waroho imbisik 
libag. 

Hun Gedalya Yehuda inap fet enesug latfahon ino ware fisibag ane 
(Yer 40:5–41:18) 

22Babel inap onowe Nebukadnezar inowen Yehuda inap o Babel hondog 
eneplug laruk lit nin minggiroho Yehuda kinang fam embeselug libahon 
arimano fet enesug laruhun ulug Safan umbusag, Ahikam amloho Gedalya 
lahapfag. 
23Gedalya ap suwon lahabehek urukmu Yehuda inap sehen senehon Babel 
inaben sen enesug latfag fuhon men onowesi menen hol hibareg hun Gedalya 
o Mizpa weregma libag. Libahon arimano ununuk te hun Netanya amloho 
Ismael, Kareah amloho Yohanan, o Netofa ahun Tanhumet amloho unuk 
Seraya ino, o Maakha ahun Yazanya, it arimano unumalikisi inim o Mizpa 
libag. 
24Mizpa libagma Gedalya inowen it arimano unubam hiyag isaruk lit, ”Babel 
inap onoweyen Yehuda inap fet enesug lamuhup ulug lahap eneptisiyon 
arimano fahet henekol ha fug! Kinang tu fam yuwag toho wereg lit Babel 
inap onowe ele urukon holtuk lamuhup halug hit henebe fano welamuhuben 
tem toho uruk lahi,” ulug fag toho hiyag isibag. 
25Ari ulug fag toho hiyag isibag angge famen mo ino fam pikalem sabiron 
larukmu hun Elisama umbusag, Netanya amloho Ismael ap suwonen 

ondohowon inowen ap numen hondog eneplug watfareg Gedalya men, 
Yehuda inap men, Babel inap men at iraham o Mizpa welatfahon arimano 
obog toho unusibag. 
26Unusibagma Yehuda inap obog toho suwonet toronet sehen seneg inap 
onowesi inim Babel inaben hebeloho nunusuhup ulug enekolen o Mesir hirag 
arik libag. 

Ap suwon Yoyakhin o penjara inowen wili fisibag ane 
(Yer 52:31-34) 

27Ap suwon Yehuda inap inikni Yoyakhin ino o Babel imbisik libagma mo 
ilig am wirig am turukmu teng misig nubam hilag numen 37 atfagma hun 
Ewil-Merodakh Babel inap fahet ap suwon lahapfahon pikalem nisanggowon 
fam hup teng misig noholug Ewil-Merodakh inowen nindiyen ulug ap suwon 
Yoyakhin ino inggik hele loloho o penjara inowen wili fisibag. 
28Wili fisibareg Ewil-Merodakh inowen at ubam ele fano roho uruk lit ap 
suwon raja ininggik hele waroho og eneplug waharuk latikikon obog toho 
palimu hat welaruhun ulug palimuwap tibag. 
29Palimuwap tibareg Yoyakhin ino sum hele waroho wereg lit wan teg 
latikinon embesemihinteg sum fanowon wan toho likiya hupmu an men 
suburu ambiyeg naruk lamuhuk ulug hiyag itfagma amusun toho welatfag. 
30Asehet teg angge winon hilarukon fahet likiya hupmu uang og utukmen 
eneg Yoyakhin war atfag. 

1 Tawarikh 

1 Tawarikh 1 

Hun Adamen endetfahonen ondohowon fahet ibag ane 
(Kej 5:1-32, 10:1-32, 11:10-26) 

1-4Hun Adamen endetfahonen ondohowon ununuk tuma emberuk lahe: Set 
Enos Kenan Mahalaleel Yared Henokh Metusalah Lamekh Nuh. Nuh inowen 
Sem men Ham men Yafet men indag enepfag. 
5Hun Yafet inowen Gomer, Magog, Madai, Yawan, Tubal, Mesekh, Tiras men 
indag enepfag. 
6Hun Gomer inowen Askenas, Difat, Togarma men indag enepfag. 
7Hun Yawan inowen ondohowonen indag enepfahon Elisa inap men Tarsis 
inap men Siprus inap men Rodos inap men welatfag. 
8Hun Ham inowen Kus, Mesir, Libia, Kanaan men indag enepfag. 
9Hun Kus inowen Seba, Hawila, Sabta, Raema, Sabtekha men indag enepfag. 
Hun Raema inowen Syeba men Dedan men indag enepfag. 
10Hun Kus inowen amloho Nimrod indag tibag. O kema-kema ap suwon 
uwan lahuk fugmu Nimrod ino tam ap suwon lahibag. 
11Hun Mesir inowen ondohowonen ondohowon Lidia inap, Anamim inap, 
Lehabim inap, Naftuhim inap, 
12Patrusim inap, Kasluhim inap, Kreta inap men wereg. Kreta inap arimano 
famon Filistin inap wereg. 
13Hun Kanaan inowen amloho wandabon Sidon men Het men indag enepfag. 
14Kanaan inowen ondohowonen endetfahon winon Yebusi inap, Amori inap, 
Girgasi inap, 
15Hewi inap, Arki inap, Sini inap, 
16Arwadi inap, Semari inap, Hamati inap men wereg. 
17Hun Sem inowen umalikisi Elam, Asyur, Arpakhsad, Lud, Aram, Us, Hul, 
Geter, Mesekh men indag enepfag. 

18Hun Arpakhsad inowen amloho Selah indag tibag. Selah inowen amloho 
Eber indag tibag. 
19Eber inowen ap umalik piren indag tibag. Indag tibag liyen tulug ap kinang 
atogman atogma fibitil laruk latfag ane fahet malik misig unuk salikap toho 
Peleg suwalfag. Peleg ot ino unuk Yoktan suwalfag. 
20Yoktan inowen Almodad, Selef, Hazar-Mawet, Yerah, 
21Hadoram, Uzal, Dikla, 
22Ebal, Abimael, Syeba, 
23Ofir, Hawila, Yobab men indag enepfag. Indag enepfahon arimano obog 
toho Yoktan umalikisi welatfag. 
24-27Hun Sem inowen endetfahonen ondohowon ununuk tuma emberuk lahe: 
Arpakhsad Selah Eber Peleg Rehu Serug Nahor Terah Abram Abram fobik 
unuk eke Abraham suwaleg latfag. 

Hun Abrahamen endetfahonen ondohowon fahet ibag ane 
(Kej 25:1-6, 12-18) 

28Abraham umalikisi Ishak men Ismael menen ondohowonen indag 
enepfahon ununuk tuma emberuk lahe: 
29Hun Ismael inowen amloho wandabon unuk Nebayot indag tibareg otsi 
Kedar, Adbeel, Mibsam, 
30Misma, Duma, Masa, Hadad, Tema, 
31Yetur, Nafis, Kedma men indag enepfag. 
32Abrahamen hiyap eke hilibahon unuk Ketura inowen umalikisi Zimran, 
Yoksan, Medan, Midian, Isbak, Suah men indag itfag. Yoksan inowen Syeba 
men Dedan men indag enepfag. 
33Hun Midian inowen Efa, Efer, Hanokh, Abida, Eldaa men indag enepfag. It 
arimano obog toho Ketura inowen endetfahonen ondohowon welatfag. 

Esau inowen endetfahonen ondohowon fahet ibag ane 
(Kej 36:1-28) 

34Abraham amloho Ishak inowen umalikisi Esau men Israel men indag 
enepfag. 
35Hun Esau inowen Elifas, Rehuel, Yeus, Yaelam, Korah men indag enepfag. 
36Hun Elifas inowen Téman, Omar, Zefi, Gaetam, Kenas, Timna, Amalek men 
indag enepfag. 
37Hun Rehuel inowen Nahat, Zerah, Syama, Miza men indag enepfag. 
38O Edom inap unumba Seir inowen Lotan, Syobal, Zibeon, Ana, Disyon, 
Ezer, Disyan men indag enepfag. 
39Hun Lotan inowen Hori men Homam men indag enepfag. Lotan ot hilani 
angge ino unuk Timna welatfag. 
40Syobal inowen Alyan, Manahat, Ebal, Syefi, Onam men indag enepfag. Hun 
Zibeon inowen Aya men Ana men indag enepfag. 
41Hun Ana amloho Disyon inowen Hamran, Esban, Yitran, Keran men indag 
enepfag. 
42Hun Ezer inowen Bilhan, Zaawan, Yaakan men indag enepfag. Hun Disyon 
inowen Us men Aran men indag enepfag. 

Edom inap onowesi welatfag ane 
(Kej 36:29-43) 

43Israel inap onowesi suwon uwan lahuk fugmu Edom kinang fam ap suwon 
lahibahon ununuk tuma haharoho imbibag. O Dinhaba ahun Beor amloho 
Bela ino Edom inap onowe suwon lahibag. 
44Bela ino war atfagma ubalmangge o Bozra ahun Zerah amloho Yobab ino 
ap suwon lahibag. 
45Yobab ino war atfagma ubalmangge hun Husyam o Téman kinang fam 
welatfahon ino ap suwon lahibag. 
46Husyam ino war atfagma ubalmangge o Awit ahun Bedad amloho Hadad 
ino ap suwon lahibareg Midian inap Moab kinangma kik watfahon arimano 
waroho apmayap eneptuk latfag. 

47Hadad ino war atfagma ubalmangge o Masreka ahun Samla ino ap suwon 
lahibag. 
48Samla ino war atfagma ubalmangge hun Saul o Rehobot ik ayegma wereg 
latfag ahun ino ap suwon lahibag. 
49Saul ino war atfagma ubalmangge Akhbor amloho Baal-Hanan ino ap 
suwon lahibag. 
50Baal-Hanan ino war atfagma ubalmangge o Pahi ahun Hadad ino ap suwon 
lahibag. Hadad uhe hun Mezahab inowen endetfahon he Matred ahaloho 
Mehetabeel welatfag. 
51Hadad ino war atfagma Esau inowen ondohowonen ondohowon ununggul 
unuk enemu-enemu atuk lit onowesi ununuk Timna, Alya, Yetet, 
52Oholibama, Ela, Pinon, 
53Kenas, Téman, Mibzar, 
54Magdiel, Iram men welatfag. 

1 Tawarikh 2 

Hun Yehudan ondohowonen endetfahon fahet ibag ane 

1 Hun Israel umalikisi ununuk Ruben, Simeon, Lewi, Yehuda, Isakhar, 
Zebulon, 
2Dan, Yusuf, Benyamin, Naftali, Gad, Asyer men welatfag. 
3Hun Yehuda uhe o Kanaan ahun Syua ahaloho inowen umalikisi hinahan 
indag itfahon itano Er men Onan men Syela men welatfag. Malik wandabon 
unuk Er inowen NINIKNI Allah olohotma olok ane eneg 
turuken NINIKNI Allahn ware fisibag. 
4Yehuda iyamalhe Tamar inowen Yehuda fahet Peres men Zerah men indag 
itfag. Yehuda umalikisi obog toho enebe fuwaben welatfag. 
5Hun Peres umalikisi Hezron men Hamul men welatfag. 

6Hun Zerah umalikisi Zimri, Etan, Heman, Kalkol, Dara men welatfag. It 
enebe obog toho fuwaben welatfag. 
7Simri inowen endetfahon Karmi amloho Ahar inowen tog abik libareg ap 
seliyon enenggengge wibahon arimano Allah fahet umbuk angge famen aren 
hilibag. Hilibag ane ariyen Israel inap obog toho alem angginon unubam 
atfag. 
8Hun Etan amloho Azarya welatfag. 
9Hun Hezron inowen Yerahmeel, Ram, Khelubai men indag enepfag. 
10-12Hun Ram inowen endetfahonen ondohowon ununuk tuma emberuk lahe: 
Aminadab Yehuda inap onowe Nahason Salma Boas Obed Isai. 
13Isai inowen amloho wandabon Eliab, pirenehon Abinadab, hinahanehon 
Simea, 
14uhanehon Netaneel, fuwabon Radai, 
15falfalikon Ozem, sabiron Daud indag enepfag. 
16Enerekisi Zeruya men Abigail men welatfag. Zeruya umalikisi enebe 
hinahan ununuk Abisai, Yoab, Asael men welatfag. 
17Abigail inowen Amasa indag tibag. Amasa ikni o Ismael ahun Yeter ino 
welatfag. 
18Hun Hezron amloho Kaleb uhe Azuba inowen ahaloho Yeriot indag itfag. 
Yeriot inowen Yesyer, Sobab, Ardon men indag enepfag. 
19He Azuba ino war atfagma Kaleb inowen he Efrat hilibag. Efrat inowen 
amloho Hur indag itfag. 
20Hur inowen amloho Uri indag tibag. Uri inowen Bezaleel indag tibag. 
21Hun Hezron ino indag tibag sali mo ilig am wirig am turukmen teng piren 
nubam hilag falfaliken 60 atfagma o Gilead inap unumba Makhir ahaloho 
hilibag. Makhir ahaloho inowen amloho Segub indag itfag. 

22Segub inowen Yair indag tibag. Yair inowen o Gilead kinang fam 
welatfahon pumbuk fuwap fumahen 23 seneg latfag. 
23Gesur inap men Siria inap menen hun Yairen o pumbuk fuwap fumahen 
seneg latfahon arimano men o pumbuk Kenat walinggoho welatfahon men 
ilmig taruk lit o pumbuk teng piren nubam hilag falfaliken 60 tam o Gilead 
inap unumba Makhir umalikisi menen seneg latfahon arimano it ngi atfag. 
24Hun Hezron war atfagma amloho Kaleb inowen ikni Hezron uhe Efrata 
hilibag. Hilibagma Efrata inowen o Tekoa inap unumba Askur indag itfag. 
25Hezron amloho wandabon unuk Yerahmeel inowen amloho wandabon 
Ram men otsi Buna, Oren, Ozem, Ahia men indag enepfag. 
26Yerahmeel inowen uhe eke hilibahon unuk Atara inowen Onam indag 
tibag. 
27Yerahmeel amloho wandabon Ram inowen Maas, Yamin, Eker men indag 
enepfag. 
28Onam inowen Samai men Yada men indag enepfag. Samai inowen Nadab 
men Abisur men indag enepfag. 
29Hun Abisur uhe Abihail inowen Ahban men Molid men indag enepfag. 
30Hun Nadab inowen Seled men Apaim men indag enepfag. Seled ino malik 
indag ta fug angge war atfag. 
31Apaim amloho unuk Yisei welatfag. Yisei amloho Sesan welatfag. Sesan 
amloho Ahlai welatfag. 
32Hun Samai ot Yada umalikisi Yeter men Yonatan men welatfag. Yeter ino 
malik indag ta fug angge war atfag. 
33Yonatan umalikisi Pelet men Zaza men welatfag. It arimano obog toho hun 
Yerahmeelen ondohowonen indag enepfahon welatfag. 
34-35Sesan inowen ap umalik indag ta fug angge hilani umalik eneg indag 
enepfag. Indag enepfahon itano misig Sesan inowen amingmingangge Mesir 
ahun unuk Yarha og itfag. Og itfagma he inowen amloho Atai indag itfag. 

36-41Atai inowen endetfahonen ondohowon ununuk tuma emberuk lahe: 
Natan Zabad Eflal Obed Yehu Azarya Heles Elasa Sismai Salum Yekamya 
Elisama 
42Yerahmeel ot Kaleb amloho wandabon hun Zif ikni unuk Mesa men amloho 
pirenehon Hebron ikni unuk Maresa men welatfag. 
43Hebron umalikisi Korah, Tapuah, Rekem, Sema men welatfag. 
44Sema inowen hun Yorkeam ikni Raham indag tibag. Rekem inowen Samai 
indag tibag. 
45Samai amloho Maon welatfag. Maon amloho Bet-Zur welatfag. 
46Kaleb inowen uhe eke hilibabon unuk Efa inowen Haran, Moza, Gazes men 
indag enepfag. Haran inowen Gazes indag tibag. 
47Yohdai umalikisi Regem, Yotam, Gesan, Pelet, Efa, Saaf men welatfag. 
48Kaleb inowen uhe winon eke hilibahon unuk Maakha inowen Seber men 
Tirhana men indag enepfag. 
49Welatfareg Maakha inowen Saaf men Sewa men indag enepfag. Saaf 
amloho Madmana welatfag. Sewa umalikisi Makhbena men Gibea men 
welatfag. Kaleb inowen ahaloho eke unuk Akhsa indag tibag. 
50Hun Kaleben ondohowonen ondohowon winon ununuk tuma ul: He Efrata 
amloho wandabon Hur inowen Kiryat-Yearim inap unumba Sobal men 
51Betlehem inap unumba Salma men Bet-Gader inap unumba Haref men 
indag enepfag. 
52Kiryat-Yearim inap unumba Sobal inowen endetfahonen ondohowon Haroe 
inap men Menuhot inap minggiroho winon men welatfag. 
53O pumbuk Kiryat-Yearim ino fam Yetri inap, Puti inap, Sumati inap, Misrai 
inap men welatfag. It arimano famen Zora inap men Estaol inap men ondoko 
libag. 

54Hun Salma inowen ondohowonen ondohowon arimano Betlehem inap, 
Netofa inap, Atarot-Bet-Yoab inap, Manahti inap minggiroho winon ununuk 
Zori inap men welatfag. 
55O Yabes inowen suwesingga hahatuk ane inindi anggat tehon Tirati inap, 
Simati inap, Sukhati inap men welatfag. It arimano Rekhab inap unumba 
Hamat inowen endetfahonen ondohowon ununuk Keni inap welatfag. 

1 Tawarikh 3 

Daud inowen endetfahonen ondohowon fahet ibag ane 
(2Sam 3:2-5, 5:13-16; 1Taw 14:3-7) 

1Hun Daud ino o Hebron wereg lit umalikisi indag enepfahon ununuk tuma 
haharoho imbibag: Daud amloho wandabon unuk Amnon ino o Yizreel hiyap 
Ahinoam inowen indag itfag. Amloho pirenehon unuk Daniel ino o Karmel 
hiyap Abigail inowen indag itfag. 
2Amloho hinahanehon unuk Absalom ino Gesur inap onowe suwon Talmai 
ahaloho Maakha inowen indag itfag. Amloho uhanehon Adonia ino he Hagit 
inowen indag itfag. 
3Amloho fuwabon Sefaca ino he Abital inowen indag itfag. Amloho falfalikon 
Yitream ino Daud uhe Egla inowen indag itfag. 
4Daud umalikisi falfaliken itano o Hebron wereg lit indag enepfag. Daud ino 
o Hebron ap suwon weregman eneg mo sabirenen tulug pikalem falfaliken 
libagma o Yerusalem libareg Israel inap fet enesugmen eneg mo teng 
misigmen nubam hilag falfaliken 33 libag. 
5 Daud o Yerusalem wereg lit indag enepfahon ununuk tuma haharoho 
imbibag: Hun Amiel ahaloho Batsyua inowen umalikisi uhan ununuk Simea, 
Sobab, Natan, Salomo men indag itfag. 
6Daud uhesi winon eke hilibahonen unumalikisi sohowen indag enepfahon 
ununuk Yibhar, Elisama, Elifelet, 
7Nogah, Nefeg, Yafia, 
8Elisama, Elyada, Elifelet men welatfag. 



1146 

 

 
ALLAH WENE 

© 2018, Indonesian Bible Society. 
 

 
 

 

9It arimano obog toho Daud uhesi tamonen indag itfag. Dauren hiyap eke 
uhesiyap enepfahon itanowen indag itfahon ununuk tuma haharoho imbibag 
fug. Daud umalikisi enerek eke unuk te Tamar welatfag. 
10-14Hun Salomo inowen ondohowonen endetfahon ununuk tuma ul: 
Rehabeam Abia Asa Yosafat Yoram Ahazia Yoas Amazia Azarya Yotam Ahas 
Hizkia Manasye Amon Yosia 
15Hun Yosia inowen amloho wandabon unuk Yohanan, pirenehon Yoyakim, 
hinahanehon Zedekia, uhanehon Salum indag enepfag. 
16Yoyakim umalikisi Yekhonya men Zedekia men welatfag. 
17Hun Yekhonya inggik hele waroho o Babel imbisik libahon ino umalikisi 
Sealtiel, 
18Malkhiram, Pedaya, Syenasar, Yekamya, Hosama, Nedabya men welatfag. 
19Pedaya umalikisi Zerubabel men Simei men welatfag. Zerubabel umalikisi 
Mesulam men Hananya men welatfag. It enerek Selomit welatfag. 
20Onotsi fuwaben ununuk Hasuba, Ohel, Berekhya, Hasadya, Yusab-Hesed 
men welatfag. 
21Hananya umalikisi Pelatia, Yesaya, Refaya, Arnan, Obaja, Sekhanya men 
welatfag. 
22Sekhanya amloho Semaya welatfag. Semaya umalikisi falfaliken ununuk 
Hatus, Yigal, Bariah, Nearya, Safat men welatfag. 
23Nearya umalikisi hinahan Elyoenai, Hizkia, Azrikam men welatfag. 
24Elyoenai umalikisi sabiren Hodawia, Elyasib, Pelaya, Akub, Yohanan, 
Delaya, Anani men welatfag. 

1 Tawarikh 4 

Yehuda inowen endetfahonen ondohowon winon fahet ibag ane 

1Yehuda amloho Peres inowen ondohowonen endetfahon Hezron, Karmi, 
Hur, Syobal men welatfag. 

2Syobal amloho Reaya inowen Yahat indag tibag. Yahat inowen Ahumai men 
Lahad men indag enepfag. It arimano famen Zora inap ondoko libag. 
3Hun Etam umalikisi Yizreel, Isma, Idbas, enerek Hazelelponi, 
4o Gedor inap unumba Pnuel, o Husa inap unumba Ezer men welatfag. It 
arimano he Efrata amloho wandabon o Betlehem inap unumba Hur inowen 
endetfahonen ondohowon welatfag. 
5O Tekoa inap unumba Askur inowen uhesi piren ununuk Hela men Naara 
men og enesug latfag. 
6He Naara inowen Ahuzam, Hefer, Temeni, Ahastari men indag itfag. 
7He Hela umalikisi Zeret, Yezohar, Etnan men welatfag. 
8Kos inowen endetfahonen ondohowon hun Anub men Hazobeba men 
Harum amloho Aharhel umalikisi men welatfag. 
9Hun Yabes ori ununuk we tot apma regma we Yabes unuk eneg mondabi 
palimu welatfag. Yabes isingan, ”Anden malik aru indag taruk lit ouk wihi,” 
ulug unuk Yabes suwalfag. 
10Yabes inowen Israel inap Inikni Allah fam ele uruk lit, ”Haren an nineyap 
naptuk laruhunmu kinang anden seneg lahiyon ino su aruhuwen heng 
haptuk lahi. Ouk nubam aruhu rohon Haren fet nasugmu alem angginon 
nubam aruhu fug,” ulug sembahyang ibagma Allahn ele holfag. 
11Suha are Kelub inowen Mehir indag tibag. Mehir amloho Eston welatfag. 
12Eston inowen Bet-Rafa men Paseah men Ir-Nahas ikni Tehina ino men 
indag enepfag. It arimano o Rekha welatfag. 
13Kenas umalikisi Otniel men Seraya men welatfag. Otniel umalikisi Hatat 
men Meonotai men welatfag. 
14Meonotai inowen Ofra indag tibag. Seraya inowen Yoab indag tibag. 
Tamtam Yoab inowen tonggo O Wituk Inaben Tohon fam uyug sopfag. 
Tonggo ino fam o wituk inap eneg welatfag. 

15Hun Yefune amloho Kaleb umalikisi Ela men Naam men welatfag. Ela 
amloho Kenas welatfag. 
16Yehaleleel umalikisi Zif, Zifa, Tireya, Asareel men welatfag. 
17-18Ezra umalikisi Yeter, Mered, Efer, Yalon men welatfag. Mered inowen o 
Mesir inap onowe suwon ahaloho Bitia hilibareg hiyap inowen Miryam men 
Samai men Estemoa ikni Yisbah men indag enepfag. Mered inowen o Yehuda 
hiyap eke hilibahon inowen Gedor ikni Yered men Sokho ikni Heber men 
Zanoah ikni Yekutiel men indag enepfag. 
19Hodia inowen hun Naham erek hilibahon inowen Garmi ahun Abu Kehila 
men Maakha ahun Estemoa men indag enepfag. 
20Simon umalikisi Amnon, Rina, Benhanan, Tilon men welatfag. Yisei 
umalikisi Zohet men Ben-Zohet men welatfag. 
21Yehuda amloho Syela inowen ondohowonen ondohowon o pumbuk Lekha 
witfag ahun Er men o Maresa witfag ahun Lada men o Bet-Asbea inap men 
welatfag. O Bet-Asbea inap arimano ununggul unuk wal-wal wereg lit sum 
fanowon uruk ane inindi anggat teg latfag. 
22Syelan endetfahonen ondohowon winon hun Yokim men Kozeba inap men 
Yoas men Saraf men welatfag. Nunumbasiyen enele uruk lit Yoas men Saraf 
menen o Moab kinang seneg latfareg nin o Betlehem suhuloho watfag uruk 
latfag. 
23Yoas inap men Saraf inap men o Netaim men Gedera men yug toho wereg 
lit it onowe suwon fahet kinang fam laltuk angge kubag tag toho wituk latfag. 

Simeon inowen endetfahonen ondohowon fahet ibag ane 

24Simeon umalikisi Nemuel, Yamin, Yarib, Zerah, Saul men welatfag. 
25-26Saulen endetfahonen ondohowon ununuk tuma haharoho emberuk lahe: 
Salum Mibsam Misma Hamuel Zakur Simei 
27Simei inowen ap umalik nisanggo fumahen 16 men hilani malik falfaliken 
men indag enepfag angge famen owesi men otsi menen unumalikisi we tor 
angge indag eneptuk latfag ane ariyen Simeonen ondohowonen ondohowon 

we tor angge weregma Yehuda inowen endetfahonen ondohowon anggolo 
welatfag. 
28Simeonen ondohowonen ondohowon arimano o Bersyeba, Molada, Hazar-
Sual, 
29Bilha, Ezem, Tolad, 
30Betuel, Horma, Ziklag, 
31Bet-Markabot, Hazar-Susim, Bet-Biri, Saaraim men yug toho weregman 
eneg hun Daud ino indag atfareg ap suwon lahibag. 
32O pumbuk fuwaben ununuk Etam, Ain, Rimon, Tokhen, Asan men 
33o toron walinggoho welatfahon men it ngi reg lit o pumbuk Baal horogma 
hili yat toho warik libareg seneg latfag. It iniknisi unumbasi ununuk 
suwesingga fam haharoho imbibag. 
34It ununggul unuk onowesi Mesobab men Yamlekh men Amazia amloho 
Yosa men 
35-37Yoel men Yehu ino men Elyoenai, Yaakoba, Yesohaya, Asaya, Adiel, 
Yesimiel, Benaya, Ziza men welatfag. Hun Yehu ikni Yosibya, Yosibya ikni 
Seraya, Seraya ikni Asiel welatfag. Hun Ziza ikni Sifei, Sifei ikni Alon, Alon 
ikni Yedaya, Yedaya ikni Simri, Simri ikni Semaya welatfag. 
38It arimano ununggul unuk wal-wal wereg lit iren ondohowonen 
ondohowon anggolo atuk latfag. 
39Anggolo atuken it welatfag ambeg embeselug nenembohom kinang fanoma 
hondoko lahuk ulug hubula fil yami ril laruk lit o Gedor horogma tonggo 
fanowon hiyahik libag. 
40Tonggo ino yali fil hoholangge anggolo weregma hiyahibareg kinang ino 
hili yat tehen inindi yuwag toho wereg latfag. Welatfag ambeg ino tam hun 
Ham inowen endetfahonen ondohowon wereg latfag. 
41Hun Hizkia inowen Yehuda inap fet enesug latfag li ap ununuk haharoho 
embeheyon aruma kik waharuk lit o sabo Ham inaben tohon pin halog toho 

unusibareg Meunim inap it men welatfahon oho pinggi unusibagma ketiya 
ap misig oho wereg eleg. Kinang ap unusibag ambeg ino nenembohom 
welamuhup ulug iren ilmig tibareg yug toho welatfag. 
42Ununggul unuk Simeon inap minggiroho winon ap teng num fimahen 500 
tom Seir fam libareg welatfag. It onowesi Yisei umalikisi ununuk Pelatia, 
Nearya, Refaya, Uziel men welatfag. 
43Simeon inap arimano fobik kik waharuk lit Amalek inap tam ap seliyonen 
unusibagma tor angge tom Seir fam linggik-longgo ibahon arimano obog 
toho unusibag. Unusibareg Simeon inap arimanowen tom Seir kinang ino 
ilmig tibareg ketiya oho yug toho wereg. 

1 Tawarikh 5 

Israel inap ik Yordan fuma fil welatfahon fahet ibag ane 

1 Ruben ino hun Israel amloho wandabon welatfag angge famen Ruben 
inowen ikni uhe eke men nohoruk lit ubalma siyahap tibahon fahet ikniyen 
hat wandabon hag toho welaruhun fug ulug hiyag itfagma Israel amloho 
Yusuf eneg wandabon hag toho welatfag. Welatfag angge famen Yusuf ino 
wandabon hag toho wereg ulug suwesingga hun Israel umalikisi ununuk 
haharoho werehon fam hahatfag fug. 
2Hun Israel umalikisi winon apma regma we amloho Yehuda eneg ine roho 
wereg latfag. Wereg latfag ane ariyen Yehuda inowen ondohowonen 
endetfahon eke fobik Israel inap onowe suwon lahibag. 
3Hun Israel amloho wandabon Ruben umalikisi Henokh, Palu, Hezron, Karmi 
men welatfag. 
4Hun Yoel amloho Semaya welatfag. Semaya amloho Gog welatfag. Gog 
amloho Simei welatfag. 
5Simei amloho Mikha welatfag. Mikha amloho Reaya welatfag. Reaya 
amloho Baal welatfag. 

6Baal amloho Beera ino Ruben inowen ondohowonen ondohowon arimano 
onowe weregma Asyur inap onowe suwon Tilgat-Pilneser inowen inggik hele 
waroho o Asyur kinangma imbisik libag. 
7Beera ori arimanowen ondohowonen ondohowon ununggul unuk wal-wal 
welatfahon onowesi ununuk suwesingga fam haharoho imbibahon arimano 
onowe roho welatfahon Yeiel men Zakharia men 
8Bela men welatfag. Bela ikni Azas, Azas ikni Sema, Sema ikni Yoel welatfag. 
Ruben inap arimano inibam o Aroer wereg lit kinang suwon o Nebo men 
Baal-Maon men seneg latfag. 
9Ruben inap o Gilead kinang fam weregma enembohom anggolo atuken yali 
fil lekma libareg kinang ik Efrat ayegma werehon oho it ngi atfag. 
10Ap suwon Saul welatfag li Ruben inap arimanowen Hagri inap men tog 
aptuk lit apmayap enepfareg inibam o sabo witfahon ilmig tibareg o Gilead 
kinang pisan toho yali fil yug toho welatfag. 
11Gad inap arimano Ruben inap inibam horog toho o Basan kinangma wereg 
lit enengginang hilihili o Salkha horogma imbik libag. 
12It onowesi Yoel men ot Safam men onotsi piren Yaenai men Safat men o 
Basan welatfag. 
13Gad inap winon ununggul unuk sabiren Mikhael inap, Mesulam inap, Syeba 
inap, Yorai inap, Yakan inap, Ziya inap, Eber inap men welatfag. 
14It arimano inikni Abihail welatfag. Abihail ikni Huri, Huri ikni Yaroah, 
Yaroah ikni Gilead, Gilead ikni Mikhael, Mikhael ikni Yesisai, Yesisai ikni 
Yahdo, Yahdo ikni Bus welatfag. 
15Hun Guni inowen endetfahon Abdiel amloho Ahi ino it onowe welatfag. 
16It arimano o Gilead men o Basan men o pumbuk walinggoho welatfahon 
men o Saron wam foroho angginang ino atogman atogma welatfag. 

17Yehuda inap onowe suwon Yotam weregma Israel inap onowe suwon 
Yerobeam welatfag li itano it arimano obog toho suwesingga Gad inap 
ununggul unuk haharoho werehon fam ununuk hahatfag. 
18Ruben inap men Gad inap men Manasye inap minggiroho winon men tog 
aptukon teng-teng angge 44.760 welatfag. Iren sehen men karog men tog 
piyabangge men seneg lit tog aptuk ane enehako roho turuk latfag. 
19It arimanowen Hagri inap, Yetur inap, Nafis inap, Nodab inap men tog 
aptuk lit 
20Allah fam enele hi roho urukmu Allahn an nubam fano wenggel 
neyehesama enele holmin pibareg inibil atfagma Hagri inap men laruk 
latfahon obog toho it ininggikmu atfag. 
21Ininggikmu atfagma enembohom unta teng-teng angge 50.000 men, domba 
teng-teng angge 250.000 men, keledai teng-teng angge 2.000 men 
huhulangge hilaruk lit ap oho teng-teng angge 100.000 ininggik hele waroho 
og eneplug libag. 
22Allah inibil atfagma ap anggolo pinggi unusuruk lit it inibam ilmig tibareg 
yug toho weregman eneg fobik Asyur inaben ininggik hele waroho o Asyur 
kinangma imbisik libag. 
23Manasye inap minggiroho winon enebe anggolo wereg lit kinang Basan fam 
o Baal-Hermon men o Senir men tom Hermon horogma welatfag. 
24It ununggul unuk onowesi Hefer, Yisei, Eliel, Azriel, Yeremia, Hodawia, 
Yahdiel men welatfag. It arimanowen tog enehako roho aptuk lit unumalikisi 
fano roho sen enesug latfag ane ariyen ununuk su atfag. 
25Ununuk su atfag angge famen fobik Allah unumbasiyen wel turuk latfahon 
ino enembol yig utuk lit ap Allahn it enelukeman elehap tibag inaben tu 
Allah hag toho wereg ulug wel eneptuk latfag angge arimano iren oho wel 
eneptuk latfag. 
26Ari turuk latfag ane ari fahet Israel inap Inikni Allah inowen Asyur inap 
onowe suwon Pul unuk eke Tilgat-Pilneser suwalehon indi kahaltukmu 

Ruben inap men Gad inap men Manasye inap minggiroho winon arimano 
men ininggik hele waroho Asyur kinangma imbisik libag. Imbisik libagma 
ketiya oho o Halah men, o Hara men, ik Habor ayegma men, ik Gozan 
ayegma men yug toho wereg. 

1 Tawarikh 6 

Ununggul unuk Lewi inap fahet ibag ane 

1Lewi umalikisi Gerson, Kehat, Merari men welatfag. 
2Kehat umalikisi Amram, Yizhar, Hebron, Uziel men welatfag. 
3Amram umalikisi Harun, Musa, Miryam men welatfag. Harun umalikisi 
Nadab, Abihu, Eleazar, Itamar men welatfag. 
4Eleazar inowen Pinehas indag tibag. Pinehas inowen Abisua indag tibag. 
5Abisua inowen Buki indag tibag. Buki inowen Uzi indag tibag. 
6Uzi inowen Zerahya indag tibag. Zerahya inowen Merayot indag tibag. 
7Merayot inowen Amarya indag tibag. Amarya inowen Ahitub indag tibag. 
8Ahitub inowen Zadok indag tibag. Zadok inowen Ahimaas indag tibag. 
9Ahimaas inowen Azarya indag tibag. Azarya inowen Yohanan indag tibag. 
10Yohanan inowen Azarya indag tibag. Azarya ino Allah amingmingangge 
wereg lit At ibam o Yerusalem Salomoen witfahon ino foroho latfag. 
11Azarya inowen Amarya indag tibag. Amarya inowen Ahitub indag tibag. 
12Ahitub inowen Zadok indag tibag. Zadok inowen Salum indag tibag. 
13Salum inowen Hilkia indag tibag. Hilkia inowen Azarya indag tibag. 
14Azarya inowen Seraya indag tibag. Seraya inowen Yozadak indag tibag. 
15NINIKNI Allahn hun Nebukadnezar feneyen Yehuda inap men Yerusalem 
inap men ininggik hele waroho o Babel kinangma imbisik laruk lit Yozadak 
oho imbisik libag. 
16 Lewi umalikisi Gerson, Kehat, Merari men welatfag. 

17Gerson umalikisi ununuk Libni men Simei men welatfag. 
18Kehat umalikisi Amram, Yizhar, Hebron, Uziel men welatfag. 
19Merari umalikisi Mahli men Musi men welatfag. Lewi inowen 
endetfahonen ondohowon ununggul unuk enemu-enemu atfahon onowesi 
ununuk haharoho imbibahon tuma ul: 
20Hun Gerson amloho Libni welatfag. Libni amloho Yahat, Yahat amloho 
Zima, 
21Zima amloho Yoah, Yoah amloho Ido, Ido amloho Zerah, Zerah amloho 
Yeatrai welatfag. 
22Lewi amloho unuk Kehat inowen Aminadab indag tibag. Aminadab amloho 
Korah, Korah amloho Asir, 
23Asir amloho Elkana, Elkana amloho Ebyasaf, Ebyasaf amloho Asir, 
24Asir amloho Tahat, Tahat amloho Uriel, Uriel amloho Uzia, Uzia amloho 
Saul welatfag. 
25Hun Elkana umalikisi Amasai men Ahimot men welatfag. 
26Ahimot amloho Elkana welatfag. Elkana amloho Zofai, Zofai amloho 
Nahat, 
27Nahat amloho Eliab, Eliab amloho Yeroham, Yeroham amloho Elkana 
welatfag. 
28Elkana inowen Samuel indag tibag. Samuel amloho wandabon Yoel, 
pirenehon Abia welatfag. 
29Lewi amloho unuk Merari inowen Mahli indag tibag. Mahli amloho Libni, 
Libni amloho Simei, Simei amloho Uza, 
30Uza amloho Simea, Simea amloho Hagia, Hagia amloho Asaya welatfag. 

Allah asini yunggultuk inap fahet ibag ane 

31Allah Wene Numen haharehon peti elma kilabeg angge Allah wel turuk 
ambeg imbik kibareg Daud inowen NINIKNI Allah ibamen sini yunggultuk 
lamuhup ulug Lewi inap enesehelimuwon eneko in enepfag. 
32In enepfagma Allah men Ambi Atuk Ibam alukema unduhuk lit ari roho 
sini yunggultuk lamuhup ulug kong toho imbibag ane hikit toho turukmen 
eneg Salomo inowen o Yerusalem NINIKNI Allah ibam ino wiri fibag. 
33Hunumalikisi menen Allah asini yunggultuk lamuhup ulug in enepfahon 
ununuk tuma haharoho imbibag. Unggul unuk Kehat ahun Heman inowen 
sini yunggultuk ane milal eneptuk latfag. Heman ikni Yoel, Yoel ikni Samuel, 
34Samuel ikni Elkana, Elkana ikni Yeroham, Yeroham ikni Eliel, Eliel ikni 
Toah, 
35Toah ikni Zuf, Zuf ikni Elkana, Elkana ikni Mahat, Mahat ikni Amasai, 
36Amasai ikni Elkana, Elkana ikni Yoel, Yoel ikni Azaria, Azaria ikni Zefanya, 
37Zefanya ikni Tahat, Tahat ikni Asir, Asir ikni Ebyasaf, Ebyasaf ikni Korah, 
38Korah ikni Yizhar, Yizhar ikni Kehat, Kehat ikni Lewi, Lewi ikni hun Israel 
welatfag. 
39Hun Heman iraham inggik pikit fil are Asaf unduhuk lit sini yunggultuk 
ane milal eneptuk latfag. Asaf ikni Berekhya, Berekhya ikni Simea, 
40Simea ikni Mikhael, Mikhael ikni Baaseya, Baaseya ikni Malkia, 
41Malkia ikni Etai, Etai ikni Zerah, Zerah ikni Adaya, 
42Adaya ikni Etan, Etan ikni Zima, Zima ikni Simei, 
43Simei ikni Yahat, Yahat ikni Gerson, Gerson ikni Lewi welatfag. 
44Hun Heman iraham inggik hare fil enere hun Merari inowen endetfahonen 
ondohowon unuk Etan unduhuk lit sini yunggultuk ane milal eneptuk latfag. 
Etan ikni Kisi, Kisi ikni Abdi, Abdi ikni Malukh, 
45Malukh ikni Hasabya, Hasabya ikni Amazia, Amazia ikni Hilkia, 
46Hilkia ikni Amzi, Amzi ikni Bani, Bani ikni Semer, 

47Semer ikni Mahli, Mahli ikni Musi, Musi ikni Merari, Merari ikni Lewi 
welatfag. 

Hun Harun inowen endetfahonen ondohowon fahet ibag ane 

48Lewi inap winon arimanowen Allah wel turuk ambeg yabuk winon obog 
toho wituk latfag. 
49Harun umalikisi menen helep sengget watfahon fam wam Allah fahet 
emberukon yaltuk lit amben fano pukag ulug hubu lahaptuk latfag. Allah 
amingmingangge Musa inowen ibag ane hikit toho iren Allah ibam hili unuk 
Mondabi Fanoma suwaleg ambeg inowen yabuk eke hag eke hag waruk lit 
Israel inap arimano wam domba amep fam fanowap eneptuk latfag. 
50Hun Harun inowen endetfahonen ondohowon ununuk haharoho 
imbibahon tuma ul: Harun amloho Eleazar welatfag. Eleazar amloho 
Pinehas, Pinehas amloho Abisua, 
51Abisua amloho Buki, Buki amloho Uzi, Uzi amloho Zerahya, 
52Zerahya amloho Merayot, Merayot amloho Amarya, Amarya amloho 
Ahitub, 
53Ahitub amloho Zadok, Zadok amloho Ahimaas welatfag. 

Lewi inap inibam fahet ibag ane 
(Yos 21:1-42) 

54Kinang keyon Lewi inap ngi atuk lit o wiroho welamuhup ulug Israel 
inaben enehangge unubam hik tibag. Hun Kehat inowen endetfahonen 
ondohowon Harun umalikisi unubam enehangge tamon hik tibagma 
55o Yehuda kinang fam Hebron men wam foroho ambeg walinggoho 
werehon men it ngi atfag. 
56Ngi atfag angge famen yabuk o Hebron walinggoho werehon men o 
pumbuk toron men hun Yefune amloho Kaleb ino og itfag. 
57Ap unusulug larukon ili og eneptuk ambeg o Hebron men Libna men wam 
foroho ambeg walinggoho werehon men Harun umalikisi og isibag. Nin sebe 
roho o Yehuda kinang fam werehon Yatir, Estemoa, 

58Hilen, Debir, 
59Asan, Bet-Semes wam foroho ambeg walinggoho werehon men og isibag. 
60O pumbuk Benyamin kinang fam werehon Geba, Alemet, Anatot wam 
foroho ambeg walinggoho werehon men og isibag. Og isibag ambeg arimano 
ununggul unuk wal-wal welamuhup ulug o nuwalen og isibag. 
61Hun Kehat inowen ondohowonen ondohowon minggiroho winon unubam 
Israel inaben enehangge hik tibagma ik Yordan hubula fil Manasye kinang 
fam o pumbuk numen it ngi atfag. 
62Hun Gerson inowen ondohowonen ondohowon ununggul unuk wal-wal 
welamuhup ulug o pumbuk nuwalen og isaruk lit Isakhar kinang fam 
werehon winon men Asyer kinang fam werehon winon men Naftali kinang 
fam werehon winon men o Basan tonggo Manasye kinang fam werehon 
inowet og isibag. 
63Hun Merari inowen ondohowonen ondohowon unubam enehangge hik 
tibagma o pumbuk nisanggowen ngi atuk lit Ruben kinang fam werehon 
winon men Gad kinang fam werehon winon men Zebulon kinang fam 
werehon winon men it ununggul unuk wal taneg ngi atfag. 
64Ari roho turuk lit Israel inap arimanowen Lewi inap o pumbuk wam foroho 
ambeg walinggoho werehonet og isibag. 
65Kinang og usul ulug enehangge hik tibareg o pumbuk Yehuda kinang fam 
werehon winon men Simeon kinang fam werehon winon men Benyamin 
kinang fam werehon winon men ununuk uruk lit og isibag. 
66Hun Kehat inowen endetfahonen ondohowon ununggul unuk winon 
arimano o pumbuk Efraim kinang fam werehon minggiroho winon og isibag. 
67Og isibahon arimano ap unusulug larukon ili og eneptuk ambeg o Sikhem 
tom Efraim fam werehon ino men o Gezer, 
68Yokmeam, Bet-Horon, 
69Ayalon, Gat-Rimon wam foroho ambeg walinggoho werehonet it ngi atfag. 

70Nin sebe roho ik Yordan hubula fil Manasye kinang fam o pumbuk Aner 
men Bileam men wam foroho ambeg walinggoho werehonet Kehat inap 
minggiroho winon arimanowen ngi atfag. 
71Hun Gerson inowen ondohowonen ondohowon arimano o pumbuk ik 
Yordan yali fil Manasye kinang famon Golan o Basan kinangma werehon ino 
men Astarot men wam foroho ambeg walinggoho werehonet og isibag. 
72Nin sebe roho Isakhar kinang fam o pumbuk Kedes, Daberat, 
73Ramot, Anem wam foroho ambeg walinggoho werehonet og isibag. 
74Nin eke Asyer kinang fam o Masal, Abdon, 
75Hukok, Rehob wam foroho ambeg walinggoho werehonet og isibag. 
76Naftali kinang famon og isaruk lit o pumbuk Kedes kinang Galilea fam 
werehon ino men Hamon men Kiryataim men wam foroho ambeg 
walinggoho werehonet og isibag. 
77Hun Merari inowen ondohowonen ondohowon minggiroho winon Zebulon 
kinang fam o pumbuk Rimono men Tabor men wam foroho ambeg 
walinggoho werehonet og isibag. 
78Nin sebe roho o pumbuk ik Yordan yali fil Ruben kinang famon og isaruk 
lit o Bezer Yerikho fuma fil lekma werehon ino men Yahas men 
79Kedemot men Mefaat men wam foroho ambeg walinggoho werehonet og 
isibag. 
80Gad kinang famon oho og isaruk lit o pumbuk Ramot kinang Gilead fam 
werehon ino men Mahanaim men 
81Hesbon men Yaezer men wam foroho ambeg walinggoho werehonet og 
isibag. 

1 Tawarikh 7 

Israel inap ununggul unuk winon fahet ibag ane 

1Hun Isakhar umalikisi uhan ununuk Tola, Pua, Yasub, Simron men welatfag. 

2Tola umalikisi Uzi, Refaya, Yeriel, Yahmai, Yibsam, Samuel men welatfag. 
It eheyon arimano Tola inap ununggul unuk wal-wal welatfahon onowesi 
wereg lit tog enembong se roho aptuk inap welatfag. Tola inap arimano Daud 
ap suwon welatfag li suwesingga it ununggul unuk haharoho imbibahon fam 
enebe teng-teng angge 22.600 wereg ulug hahatfag. 
3Hun Uzi amloho Yizrahya welatfag. Yizrahya umalikisi Mikhael, Obaja, 
Yoel, Yisia men welatfag. It fuwaben itano ap suwon welatfag. 
4It unuhesi unumalikisi men anggolo werehen Uzi inap tog aptukon enebe 
teng-teng angge 36.000 welatfag. 
5Onori Isakhar inap ununggul unuk winon oho tog enembong se roho aptuk 
inap welatfag. Suwesingga it ununuk haharoho imbibahon fam enebe teng-
teng angge 87.000 wereg ulug hahatfag. 
6Hun Benyamin umalikisi hinahan itano ununuk Bela, Bekher, Yediael men 
welatfag. 
7Bela umalikisi fuwaben Ezbon, Uzi, Uziel, Yerimot, Iri men welatfag. It 
arimano Bela inap ununggul unuk onowesi wereg lit tog enembong se roho 
aptuk inap welatfag. Bela inap arimano suwesingga Benyamin inap ununggul 
unuk haharoho imbibahon fam enebe teng-teng angge 22.034 wereg ulug 
hahatfag. 
8Bekher umalikisi Zemira, Yoas, Eliezer, Elyoenai, Omri, Yeremot, Abia, 
Anatot, Alemet men welatfag. 
9It arimano Bekher inap ununggul unuk onowesi wereg lit tog enembong se 
roho aptuk inap enebe teng-teng angge 20.200 wereg ulug suwesingga 
Bekher inap ununggul unuk haharoho imbibahon fam hahatfag. 
10Hun Yediael amloho Bilhan welatfag. Bilhan umalikisi Yeus, Benyamin, 
Ehud, Kenaana, Zetan, Tarsis, Ahisahar men welatfag. 

11Yediael umalikisi arimano ununggul unuk wal-wal welatfahon onowesi 
wereg lit tog enembong se roho aptuk inap welatfag. Tog aptuk li ap teng-
teng angge 17.200 tog elma laruk latfag. 
12Hun Ir umalikisi Supim men Hupim men welatfag. Aher amloho Husim 
welatfag. 
13Hun Naftali umalikisi Yahziel, Guni, Yezer, Salum men welatfag. It 
enembiyanga Bilha welatfag. 
14Hun Manasye inowen Siria hiyap eke uheyap tibahonen amloho Asriel 
indag itfag. Hiyap inowen Makhir oho indag tibag. Makhir ino Gilead inap 
unumba welatfag. 
15Makhir inowen Hupim men Supim men unubahet hiyap og isibag. Makhir 
uhe unuk Maakha welatfag. Makhir amloho pirenehon Zelafehad. Zelafehad 
inowen we hilani umalik indag enepfag. 
16Makhir uhe Maakha inowen amloho eke indag tibareg unuk Peres 
suwalfag. Ot unuk Seres welatfag. Seres umalikisi Ulam men Rekem men 
welatfag. 
17Ulam amloho Bedan welatfag. It arimano obog toho Manasye inowen indag 
tibahon Makhir amloho Gilead inowen endetfahonen ondohowon welatfag. 
18Gilead erek Molekhet inowen Ishod, Abiezer, Mahla men indag enepfag. 
19Hun Semida umalikisi Ahyan, Sekhem, Likhi, Aniam men welatfag. 
20Hun Efraim amloho Sutelah welatfag. Sutelah amloho Bered welatfag. 
Bered amloho Tahat welatfag. Tahat amloho Elada welatfag. Elada amloho 
Tahat welatfag. 
21Tahat amloho Zabad welatfag. Zabad umalikisi Sutelah, Ezer, Elad men 
welatfag. It arimanowen Gat inap enembohom yoholiyangge hulul ulug 
inibam yug toho welatfag ambeg larukmen Gat inaben unusibag. 
22Unusibagma inikni Efraim inowen hup-hup angge fong watukmu oriyen 
indi seyap tul ulug ambeg watfag. 

23Welatfareg Efraim ino uhe men nohibagma malik eke ahummu atfareg ap 
angge indag tibag. Indag tibagma ikniyen alem angginon nunubam atisi ulug 
malik ino unuk Beria suwalfag. 
24Efraim ahaloho Seera inowen o Bet-Horon ik eleruk fil werehon men Bet-
Horon ik ambut fil werehon men Uzen-Seera men witfag. 
25Beria umalikisi Refah men Resef men welatfag. Resef amloho Telah, Telah 
amloho Tahan, 
26Tahan amloho Ladan, Ladan amloho Amihud, Amihud amloho Elisama, 
27Elisama amloho Nun, Nun amloho Yosua welatfag. 
28It enengginang yug toho welatfag ambeg ino hili yat toho weregma o Betel 
pumbuk toron walinggoho werehon men iren seneg latfag. Yali fil o Naaran 
oho seneg lit hubula fil o Gezer pumbuk toron walinggoho werehon men 
seneg latfag. Sikhem oho Aya oho o pumbuk toron oho it ngi atfag. 
29Manasye inaben o Bet-Sean, Taanakh, Megido, Dor o pumbuk toron 
walinggoho werehonet seneg latfag. O arimano hun Israel amloho Yusuf 
inowen ondohowonen ondohowon inibam welatfag. 
30Asyer umalikisi Yimna, Yiswa, Yiswi, Beria men welatfag. It enerek Serah 
welatfag. 
31Beria umalikisi Heber men Malkiel men welatfag. Malkiel amloho Birzait 
welatfag. 
32Heber inowen Yaflet, Somer, Hotam, enerek Sua men indag enepfag. 
33Yaflet umalikisi Pasakh, Bimhal, Aswat men welatfag. 
34Semer umalikisi Ahi, Rohga, Yehuba, Aram men welatfag. 
35Ot Helem umalikisi Zofah, Yimna, Seles, Amal men welatfag. 
36Zofah umalikisi Suah, Harnefer, Syual, Beri, Yimra, 
37Bezer, Hod, Sama, Silsa, Yitran, Beera men welatfag. 
38Yeter umalikisi Yefune, Pispa, Ara men welatfag. 

39Ula umalikisi Arah, Haniel, Rizya men welatfag. 
40It eheyon arimano obog toho hun Asyer inowen ondohowonen ondohowon 
ununggul unuk wal-wal onowesi inineyon wereg lit tog enembong se roho 
aptuk inap welatfag. It hahon ap winon eke welatfag fug. Suwesingga Asyer 
inowen ondohowonen ondohowon ununuk haharoho imbibahon fam ap tog 
aptukon enebe teng-teng angge 26.000 wereg ulug hahatfag. 

1 Tawarikh 8 

Benyamin inowen ondohowonen ondohowon fahet ibag ane 

1Hun Benyamin inowen malik wandabon Bela, pirenehon Asbel, 
hinahanehon Ahrah, 
2uhanehon Noha, fuwabon Rafa indag enepfag. 
3Bela umalikisi Adar, Gera, Abihud, 
4Abisua, Naaman, Ahoah, 
5Gera, Sefufan, Huram men welatfag. 
6-7Hun Ehud umalikisi Naaman, Ahia, Gera men ununggul unuk wal-wal 
welatfahon fahet onowesi wereg lit o Geba yug toho welatfag. Weregman 
aben yanggal eneptuken Geran hondog eneplug o Manahat libag. Gera 
umalikisi Uza men Ahihud men welatfag. 
8-9Ap misig unuk Saharaim o Moab kinangma wereg lit uhesi Husim men 
Baara men yanggal enepfareg uhe eke unuk Hodes hilibagma umalikisi 
Yobab, Zibya, Mesa, Malkam, 
10Yeus, Sokhya, Mirma men indag itfag. It arimano ununggul unuk wal-wal 
onowesi welatfag. 
11Saharaim inowen uhe Husim uwan yanggaluk fugmu malik Abitub men 
Elpaal men indag itfag. 
12Elpaal umalikisi Eber, Misam, Semed men welatfag. Semed inowen o 
pumbuk Ono men Lod men o toron walinggoho werehonet witfag. 

13Hun Beria men Sema men o Ayalon inap ununggul unuk onowesi wereg lit 
o Gat inap yanggal enepfag. 
14Beria umalikisi Ahyo, Sasak, Yeremot, 
15Zebaja, Arad, Eder, 
16Mikhael, Yispa, Yoha men welatfag. 
17Elpaal umalikisi Zebaja, Mesulam, Hizki, Heber, 
18Yismerai, Yizlia, Yobab men welatfag. 
19Simei umalikisi Yakim, Zikhri, Zabdi, 
20Elyoenai, Ziletai, Eliel, 
21Adaya, Beraya, Simrat men welatfag. 
22Sasak umalikisi Yispan, Eber, Eliel, 
23Abdon, Zikhri, Hanan, 
24Hananya, Elam, Antotia, 
25Yifdeya, Pnuel men welatfag. 
26Yeroham umalikisi Samserai, Seharya, Atalia, 
27Yaaresya, Elia, Zikhri men welatfag. 
28It eheyon aruma o Yerusalem yug toho wereg lit ununggul unuk wal-wal 
ondoko laruk latfag. 

Saul inowen endetfahonen ondohowon fahet ibag ane 
(1Taw 9:35-44) 

29O Gibeon inap unumba Yeiel ino o pumbuk Gibeon welatfag. Yeiel uhe 
Maakha welatfag. 
30Yeiel amloho wandabon Abdon weregma otsi Zur, Kis, Baal, Nadab, 
31Gedor, Ahyo, Zekher, 
32Miklot men welatfag. Miklot inowen Simea indag tibag. It arimano oho 
onori iniraham o Yerusalem welatfag. 

33Hun Ner inowen Kis indag tibag. Kis inowen Saul indag tibag. Saul inowen 
Yonatan, Malkisua, Abinadab, Esbaal men indag enepfag. 
34Yonatan amloho Merib-Baal welatfag. Merib-Baal inowen Mikha indag 
tibag. 
35Mikha umalikisi Piton, Melekh, Tarea, Ahas men welatfag. 
36Ahas inowen Yoada indag tibag. Yoada inowen Alemet, Azmawet, Zimri 
men indag enepfag. Zimri inowen Moza indag tibag. 
37Moza inowen Bina indag tibag. Bina amloho Rafa welatfag. Rafa amloho 
Elasa welatfag. Elasa amloho Azel welatfag. 
38Azel umalikisi falfaliken ununuk Azrikam, Bokhru, Ismael, Searya, Obaja, 
Hanan men welatfag. 
39Hun Azel ot Esek amloho wandabon Ulam, pirenehon Yeus, hinahanehon 
Elifelet welatfag. 
40Ulam umalikisi arimano inine anggolo reg lit enembong se roho tog aptuk 
inap welatfag. Unumalikisi men unumbusagsi men enebe teng falfaliken 150 
welatfag. It obog toho hun Benyamin inowen ondohowonen ondohowon 
welatfag. 

1 Tawarikh 9 

Yerusalem inap fahet haharoho imbibag ane 
(Neh 11:1-24) 

1Israel inap ununggul unuk obog toho suwesingga onowesi suwonen tohon 
fam haharoho imbibag. Yehuda inap arimanowen Allah enembol yig utuk 
latfag ane ari fahet ininggik hele waroho o Babel imbisik libag. 
2Imbisik libagma amusun toho welatfareg atamtam ininggik loloho wilip 
enepfahon arimano olma inap men Allah amingmingangge imam men Lewi 
inap men Allah ibamen yabuk eke hag eke hag warukon men inibam yugmu 
o Yehuda watfareg welatfag. 

3Ninibam o Yerusalem welamuhuk ulug Yehuda inap winon men, Benyamin 
inap winon men, Efraim inap winon men, Manasye inap winon men watfareg 
inibam welatfag. It ununuk tuma ul: 
4Hun Yehuda amloho Peres inowen ondohowonen ondohowon Utai ino o 
Yerusalem watfareg welatfag. Utai ikni Amihud, Amihud ikni Omri, Omri 
ikni Imri, Imri ikni Bani welatfag. 
5Yehuda amloho Syela inowen ondohowonen ondohowon eke amloho 
wandabon Asaya umalikisi men oho o Yerusalem watfareg welatfag. 
6Yehuda amloho Zerah inowen ondohowonen ondohowon Yeuel ori men o 
Yerusalem watfareg welatfag. Yehuda inap o Yerusalem watfahon arimano 
obog toho enebe teng hinahaneg fumahen 690 welatfag. 
7Hun Benyamin inowen ondohowonen ondohowon Salu ino oho o Yerusalem 
watfareg welatfag. Salu ikni Mesulam, Mesulam ikni Hodawia, Hodawia ikni 
Hasenua welatfag. 
8Yeroham amloho Yibnea men, Mikhri inowen indag tibahon Uzi amloho Ela 
men, hun Mesulam men oho o Yerusalem watfareg welatfag. Mesulam ikni 
Sefaca, Sefaca ikni Rehuel, Rehuel ikni Yibnia welatfag. 
9Benyamin inap arimano onori men enebe teng-teng angge 956 welatfag. It 
eheyon obog toho ununggul unuk wal-wal onowesi welatfag. 
10Allah amingmingangge imam Yedaya, Yoyarib, Yakhin, 
11Azarya, Adaya, Masai men o Yerusalem watfareg welatfag. Azarya ino 
Allah ibam foroho inap onowe welatfag. At ikni Hilkia, Hilkia ikni Mesulam, 
Mesulam ikni Zadok, Zadok ikni Merayot, Merayot ikni Ahitub welatfag. 
12Hun Adaya ikni Yeroham, Yeroham ikni Paskur, Paskur ikni Malkia 
welatfag. Hun Masai ikni Adiel, Adiel ikni Yahzera, Yahzera ikni Mesulam, 
Mesulam ikni Mesilemit, Mesilemit ikni Imer welatfag. 

13Imam arimano onori men enebe teng-teng angge 1.760 welatfag. It obog 
toho ununggul unuk wal-wal onowesi wereg lit Allah ibamen yabuk eke hag 
eke hag fano roho waruk latfag. 
14Hun Lewi inowen ondohowonen ondohowon Merari ahun Semaya ino oho 
o Yerusalem watfareg welatfag. Semaya ikni Hasub, Hasub ikni Azrikam, 
Azrikam ikni Hasabya welatfag. 
15Bakbakar, Heres, Galal, Matanya men oho it men watfag. Matanya ikni 
Mikha, Mikha ikni Zikhri, Zikhri ikni Asaf welatfag. 
16Obaja oho Berekhya oho o Yerusalem watfareg welatfag. Obaja ikni 
Semaya, Semaya ikni Galal, Galal ikni Yedutun welatfag. Hun Berekhya ikni 
Asa, Asa ikni Elkana welatfag. Elkana ino o Netofa inap inibam welatfag. 
17Allah ibam sok foroho inap Salum, Akub, Talmon, Ahiman onori men oho 
o Yerusalem watfareg wereg lit Salum ino it onowe roho welatfag. 
18Salumen ondohowonen ondohowon arimano sok ap suwonen tohon yali fil 
werehon ino forohoman eneg ketiya oho foroho lit wereg. Indam Israel inap 
lekma laruk latfag li Lewi inap o sabo wiroho nohoruk latfag ambeg sok ino 
oho Salum inap arimanowen foroho latfag. 
19Salum ikni Kore, Kore ikni Ebyasaf, Ebyasaf ikni Korah welatfag. Salum ino 
ori Korah inap menen Allah men Ambi Atuk Ibam sok ino oho foroho latfag. 
Israel inap lekma laruk latfag li Salum inap unumbasiyen NINIKNI Allah 
welatfag ambeg sok ino foroho latfag. 
20Indam Eleazar amloho Pinehas ino it onowe roho welatfag. NINIKNI Allahn 
at fahet wenggel haruk laruhu. 
21Meselemia amloho Zakharia inowen oho Allah men Ambi Atuk Ibam sok 
ino foroho latfag. 
22Sok foroho lamuhup ulug eneko lahap enepfahon arimano enebe obog toho 
teng likinen 212 welatfag. It ununuk inibam wal taneg suwesingga fam 

hahareg latfag. Indam ap suwon Daud men fulu ane yet halug ap hiyag isaruk 
ahun Samuel menen imbibag ane hikit toho sok arimano foroho latfag. 
23It unumalikisi menen Allah men Ambi Atuk Ibam sok forohoman eneg 
welatfag hag toho fobik NINIKNI Allah ibam witfagma oho iren eneg seneg 
latfag. 
24Sok yali filon, hubula filon, ik eleruk filon, ambut filon oho iren forohoma 
25onori o pumbuk wal-wal welatfahon arimano hundig-hundig o Yerusalem 
kik waharuk lit hup sabirenam it onori menen sok foroho lamuhup ulug 
hiyag isibag ane hikit toho turuk latfag. 
26Sok foroho inap onowesi Lewi inap uhan itanowen eneg likiya hupmu Allah 
ibam fano-fano angge hili wal taneg foroho latfahon arimano kim haruk 
latfag. 
27O hubanggo Allah ibam foroho lit likiya sok husuruk ane fahet Allah ibam 
iraham nohoruk latfag. 
28It arimano winonen Allah wel turuk lit wan turuk angge foroho latfag. Wan 
turuk angge arimano Allah wel tuk oho lit winako wan tulug nin umbuk oho 
lir oho winako imbik kuruk latfag. 
29Nin ap winonen mun angge man angge Allah ibam foroho latfag angge 
haltuk lit roti anggen fano roho lilibug tohon men hele anggur ahaluwe men 
e zaitun ahaluwe men amben fano angge men wep toho emberuk latfag. 
30Allah amingmingangge imam minggiroho winonen inggila amben fanowon 
eke hag eke hag oko walug mangno roho emberuk latfag. 
31Lewi ahun Korah inowen ondohowonen ondohowon Salum amloho 
wandabon Matica inowen Allah fahet emberukon ulug roti anggen tag toho 
wiratuk latfag. 
32It onori hun Kehat inowen ondohowonen ondohowon winonen o sabir 
angge umbuhuk ulug roti anggen wep toho emberuk latfag. 

33Ununggul unuk Lewi inap onowesi Allah asini yunggultukon arimanowen 
unukohowet hubanggowet yabuk waruk lit Allah ibam hili werehon fam 
nohorukmu yabuk winon eke it og isa fug teg latfag. 
34Lewi inap ununggul unuk onowesi welatfahon arimano o Yerusalem yug 
toho welatfag. 

Saul inowen endetfahonen ondohowon fahet ibag ane 
(1Taw 8:29-40) 

35O Gibeon inap unumba Yeiel ino o pumbuk Gibeon welatfag. Yeiel uhe 
Maakha welatfag. 
36Yeiel amloho wandabon Abdon weregma otsi Zur, Kis, Baal, Ner, Nadab, 
37Gedor, Ahyo, Zakharia, Miklot men welatfag. 
38Miklot inowen Simeam indag tibag. It arimano oho onori iniraham o 
Yerusalem welatfag. 
39Hun Ner inowen Kis indag tibag. Kis inowen Saul indag tibag. Saul inowen 
Yonatan, Malkisua, Abinadab, Esbaal men indag enepfag. 
40Yonatan amloho Merib-Baal welatfag. Merib-Baal inowen Mikha indag 
tibag. 
41Mikha umalikisi Piton, Melekh, Tahrea, Ahas men welatfag. 
42Ahas inowen Yaera indag tibag. Yaera inowen Alemet, Azmawet, Zimri 
men indag enepfag. Zimri inowen Moza indag tibag. 
43Moza inowen Bina indag tibag. Bina amloho Refaya, Refaya amloho Elasa, 
Elasa amloho Azel welatfag. 
44Azel umalikisi falfaliken ununuk Azrikam, Bokhru, Ismael, Searya, Obaja, 
Hanan men welatfag. 

1 Tawarikh 10 

Saul war atfag ane 
(1Sam 31:1-13) 

1 Filistin inaben Israel inap men tom Gilboa famen tog aptuk latfareg Israel 
inap enekolen larukmu Filistin inaben muko unusibagma ap anggolo war 
atfag. 
2Unusibareg Filistin inaben Saul umalikisi men mug eneplug laruk lit Saul 
umalikisi ununuk te Yonatan, Abinadab, Malkisua itano oho unusik libag. 
3Libareg sehen seneg inaben Saul hiyahibareg wabul ulug tog tahan tibil 
laruk lit tog sinat watfag. 
4Watfagma Saulen ot misig at asehen seneg latfahon fam ele uruk lit, ”Karog 
lisoho wamihinteg an kangguloho nuwarin! Ap enembilahap paleg eleg 
inaben an nele ying naptuk lit nuwabuhup tohon!” ibag. Ibagma 
amingmingangge inowen nakolen watmin fug ulug imbisibag. Imbisibagma 
Saulen karog inggarehen tohon ino wibareg kinangma lahabe fibareg 
inggarehen karog ambiyangma ilag atfag. 
5Ilag atfagma ot at asehen seneg latfahon inowen yet harukmen Saul war 
atfagma yet hibareg itano ar oho inggarehen karog aren tohon ambiyangma 
ilag atfareg war atfag. 
6Ari sambil Saul umalikisi hinahan itano men ori obog toho ambiyeg 
unusibagma war atfag. 
7Israel inap sehen senehon arimano enekolen linggik-longgo urukmu Saul 
umalikisi men war atfagma Israel inap Yizreel tonggoma welatfahonen hol 
isibareg inibam embeselug ir oho linggik-longgo uruk latfagma Filistin inap 
kik watfareg Israel inap enengginang ilmig tibareg welatfag. 
8Israel inap muko unusibareg likiyamon Filistin inap watfareg ap unusibahon 
arimano enenggengge hilaruk lit Saul umalikisi hinahan itano men tom 
Gilboa fam waroho yinggigmu hiyag enepfag. 
9Hiyag enepfareg Saul anggengge hilaruk lit unggul paloho wibareg tog 
aptuk asum oho nonggoloho hilibag. Hilibareg, ”Nunumbasi niren wel 
eneptuk laheyon men nonori o Filistin pumbuk walinggoho werehon 

arimano men unubam Saul umalikisiyet war atusa ane hiyag isa lalihip,” ulug 
ap mon enepfag. 
10Mon enepfareg tog aptuk asum Saulen tohon ino unumba iren wel turuk 
latfahon ibam eke imbik libareg Saul unggul uwag ino unumba Dagon ibam 
ubahat fam po ribik lahibag. 
11Filistin inaben Saul ubam tibag ane o Yabes-Gilead inap obog tohowen hol 
hibareg 
12enehako roho turuk inap obog toho wilip atlug libareg Saul ebe warehon 
men umalikisi enebe warehon men arimano og enebik libag. Og eneplug o 
Yabes watfareg unuwag e suwon welatfahon ino alma salfag. Salfareg suburu 
na fug angge hiyang weregman eneg hup sabirenam atfag. 
13-14 Saul inowen NINIKNI Allah ele holuk fug anggeyen ambol yig utuk lit 
nangginmin ulug NINIKNI Allah fam hinog og ha la fug angge ap warehon 
ahimeyen hiyag nitmisi ulug kapal ha libag ane ari fahet NINIKNI Allahn Saul 
ino ware fisibareg hun Isai amloho Daud ino Saul ubalmangge ap suwon 
aruhu ulug lahapfag. 

1 Tawarikh 11 

Daud ap suwon lahapfag ane 
(2Sam 5:1-5) 

1Welatfagma Israel inap ununggul unuk obog toho Daud ambeg o Hebron 
watfareg enele ubam uruk lit, ”Nit nenemep nununu hat men ambi reg 
laheyon hat holuk. 
2Atam Saul inowen fet nenesug latisi li oho Israel ninap tog abul ulug 
larukmu haren milal neneptuk latikin angge re HIKNI Allahn hat hubam ele 
uruk lit, ’An numalikisi Israel inap haren fet enesug laruhunen onowe suwon 
welaruhun,’ irisi,” ulug Daud hiyag itfag. 
3Ari ulug hiyag itfagma Daud inowen Israel inap onowesi obog toho unubam, 
”An men hit men yabuk ambiyeg wituk lamuhuk,” ulug NINIKNI Allah 
olohotman o Hebron inowen sali imbibag. Sali imbibagma NINIKNI Allahn 

Samuel feneyen ibag ane hikit toho Daud unggul ke ahaluwe amben fanowon 
are ribareg Israel ninap nonowe suwon raja welaruhun ulug lahapfag. 

Dauren o Yerusalem ilmig tibag ane 
(2Sam 5:6-10) 

4 Welatfagma Daud umalikisi Israel inap obog toho men o Yerusalem unuk 
tamon o Yebus suwaleg latfag ambeg ino libareg o ino kul ulug turukmen 
5Yebus inap o Yerusalem welatfahon arimanowen Daud fam enele uruk lit, 
”Hat te o Yerusalem kuk fug teg lahen,” ibag angge famen Dauren elehet 
yaron walinggoho oho ambeg ap kuk fug tehon unuk Sion ino ilmig tibag. 
Ilmig tibag ambeg ino fobik unuk o pumbuk Daud suwalfag. 
6O ino sambil Daud inowen umalikisi unubam ele uruk lit, ”Ap san Yebus 
inap tam unusimisi ahun ino hit sehen seneg lahebon honowe aruhu,” ulug 
hiyag isibag. Hiyag isibagma hiyap Zeruya amloho Yoab ino Yebus inap 
unusimin ulug atam o ino kibag. Atam kibag ane ariyen Yoab ino Daud 
umalikisi sehen seneg latfahon onowe atfag. 
7Ari tibagma Daud ino elehet yaron walinggoho oho ambeg o ino yug toho 
welatfag. Yug toho welatfag ambeg ino aben o pumbuk ino unuk Daud 
suwalfag. 
8O pumbuk unuk Daud suwalfahon walinggoho o witil lahuk ulug o Milowen 
ak tibareg pulmu wiri fik libag. Wiri fik larukmu Yoab inowen o halog toho 
lin isibahon arimano haltuk latfag. 
9Ari roho turukmen eneg NINIKNI Allah pohol ha kinang ha senehon inowen 
let turukmu Daud ine atfag. 

Daud otsi enembong se roho turuk inap fahet haharoho imbibag ane 
(2Sam 23:8-39) 

10Daud otsi enembong se roho turuk inap fahet tuma haharoho 
imbibag. NINIKNI Allahn Daud ino Israel inap onowe suwon welaruhu ibag 
ane hikit toho Daud otsi arimano men Israel inap obog toho menen Daud ino 
ibil atuk lit ap suwon lahapfag. 

11Daud otsi enembong se roho turuk inap ununuk tuma hahareg: Hakhmoni 
amloho Yasobam ino ap hinahan enehako roho turukon itano sehelimuwon 
at eneg palimu welatfag. Yasobam inowen ap seliyon teng nanggoloben 300 
men tog aptuk lit misihim it obog toho fit fam pinggi unusibag. 
12At iraham o Ahohi ahun Dodo amloho Eleazar welatfag. Ar oho it hinahan 
enehako roho turuk inap sehelimu welatfag. 
13Misihim Filistin inap arimanowen Israel inap men tog abul ulug o Pas-
Damim palu atug watfagma Eleazar ino Daud iraham welatfag. It horogma 
roti anggen yabuk eke weregma Israel inap enekolen linggik-longgo ul ulug 
turukmen 
14Eleazar men Daud men yabuk ino pulmu in arik libareg yabuk ino inine 
roho seneg lit Filistin inap arimano waroho apmayap enepfag. Ari tibag ane 
ino NINIKNI Allahn Israel inap windat enepmin pibareg ine roho let 
eneptukmu Israel inap palimu atfag. 
15Misihim eke Filistin inaben tog abul ulug o Refaim tonggoma luhal atug 
watfareg o sabo wiroho welatfag. Welatfagma Daud helep humon ino 
horogma o Adulam owikmu weregma otsi enembong se roho turukon teng 
misigmen nubam hilag hinahan 30 sehelimuwon enebe hinahan Daud ambeg 
wambik watfag. 
16Watfag sambil ino punumu elehet yaron oho ambeg Daud weregma Filistin 
inap palu misig o Betlehem welatfag. 
17Welatfag ane ari fahet Dauren indi ouk toho wenggel hibareg otsi hiyag 
isaruk lit, ”Ap sa o Betlehem lamisireg sok o pumbukmu kurukon horogma 
ik fahet habulig ambehen ik hinanggik lamisireg an naminen walug 
watmisi?” ulug hiyag isibag. 
18Hiyag isibagma Daud otsi hinahan itano o Betlehem libareg Filistin inaben 
o sabo wiroho welatfag ambeg kuruk lit sok horogma ik fahet habulfag 
ambehen ik hinanggibareg Daud ambeg suhuloho walug watfag angge famen 
Daud inowen namin fug ibareg NINIKNI Allah olohotma hilili fibag. 

19Hilili feruk lit, ”Nikni Allahn anden ik aru na nowen ulug fet nasug lamag! 
An notsiyen war atuk ane fahet enekol eleg toho hinanggik lahasa angge re 
ik aru nangginoho namin? Ik aru an notsi enemep naruk hag toho nele,” ulug 
nibag fug. Ari tibag ane ino Daud otsi enembong se roho turuk inap hinahan 
itanowen tibag. 
20Yoab ot Abisai ino Daud otsi enembong se roho turuk inap teng misigmen 
nubam hilag hinahan itano 30 onowe welatfag. Abisai inowen ap seliyon teng 
nanggoloben 300 men tog aptuk lit fit fam pinggi unusibag. Ap teng 
misigmen nubam hilag hinahan itano enesehelimu 
21at unuk palimu atukmu Abisai ino it onowe atfag angge famen it hinahan 
itanowen enembong se roho turuk latfag hag toho aren turuk latfag fug. 
22Yoyada amloho Benaya o Kabzeel ahun inowen oho tog ahako roho aptuk 
lit su ane eke hag eke hag turuk latfag. Aren o Moab inap enembong se roho 
turukon piren itano pinggi unusibag. Misihim osit soho anggen hag toho 
narukmu olomene singa eke kinang fo reg ambeg mako wambibareg 
weregma Benaya ino wambibareg ware fisibag. 
23Wina sambil o Mesir ahun eke ware fisibag. Ap ino uwag yat tehen wirim 
tibahon il piren men sebe roho misig pul ke minggiroho men welatfag. At 
inggikmu fit humon-hamon eke senegma Benaya ino e eneg seneg lit at 
olohotma libareg fit aren seneg latfahon ino taluk toho wibareg ap ino fit 
inggarehen tohon fam ware fisibag. 
24Ari obog toho Yoyada amloho Benaya inowen turuk lit Daud otsi teng 
misigmen nubam hilag hinahan arimano sehelimu at unuk su atfag. 
25It sehelimu at unuk palimu atfag angge famen it hinahan itanowen enehako 
roho turuk latfag hag toho aren turuk latfag fug. Dauren Benaya ino fam, 
”Notsi an fet nasug inap onowe welaruhun,” ulug lahapfag. 
26Daud otsi enembong se roho turuk inap ununuk tuma hahareg: Yoab ot 
Asael men, hun Dodo amloho Elhanan o Betlehem ahun ino men, 
27o Harod ahun Samot men, o Peloni ahun Heles men, 

28hun Ikes amloho Ira o Tekoa ahun ino men, o Anatot ahun Abiezer men, 
29o Husa ahun Sibkhai men, o Ahohi ahun Ilai men, 
30o Netofa inap Maharai men hun Baana amloho Heled men, 
31Ribai amloho Itai o Gibea kinang Benyamin fam welatfahon ino men, o 
Piraton ahun Benaya men, 
32Hurai o Gaas tonggoma welatfahon ino men, o Bet-Araba ahun Abiel men, 
33o Bahurim ahun Azmawet men, o Saalbon ahun Elyahba men, 
34o Gizon ahun Hasyem men, Sage amloho Yonatan o Harari ahun ino men, 
35Sakhar amloho Ahiam o Harari ahun ino men, Ur amloho Elifal men, 
36o Mekherati ahun Hefer men, o Peloni ahun Ahia men, 
37o Karmel ahun Hezro men, Esbai amloho Naarai men, 
38Natan are Yoel men, Hagri amloho Mibhar men, 
39Amon ahun Zelek men, o Beerot ahun Naharai he Zeruya amloho Yoab 
asehen seneg latfahon ino men, 
40o Yetri inap Ira men Gareb men, 
41Het ahun Uria men, Ahlai amloho Zabad men, 
42Ruben inap onowe eke unuk Adina hun Siza amloho ino otsi teng misigmen 
nubam hilag hinahan 30 men, 
43Maakha amloho Hanan men, o Mitni ahun Yosafat men, 
44o Astarot ahun Uzia men, o Aroer ahun Hotam umalikisi Syama men Yeiel 
men, 
45Simri amloho Yediael men, ot Yoha o Tizi ahun ino men, 
46o Mahawim ahun Eliel men, Elnaam umalikisi Yeribai men Yosawia men, 
o Moab ahun Yitma men, 
47o Mezobaya inap Eliel men Obed men Yaasiel men arimano obog toho Daud 
otsi enembong se roho turuk inap welatfag. 

1 Tawarikh 12 

Daud ombolim laruk latfag inap fahet haharoho imbibag ane 

1Kis amloho Saul inowen nuwaruhu rohon ulug Daud ino o Ziklag hiraho lit 
weregma ap anggolo at ibil amul ulug ambeg watfag. It watfahon arimano 
Daud iraham wereg lit tog enembong se roho aptuk latfag. 
2Iren minggin tog seneg lit ininggik pikironet hareyonet minggin pising 
isaruk lit helep oho hik isa reg latfag. It arimano Saul ori Benyamin inap 
welatfag. 
3It ununuk tuma haharehon ul: O Gibea ahun Semaa umalikisi Abiezer it 
onowe roho welatfahon ino men Yoas men, hun Azmawet umalikisi Yeziel 
men Pelet men, o Anatot inap Berakha men Yehu men, 
4o Gibeon ahun Yismaya Daud otsi enembong se roho turukon teng misigmen 
nubam hilag hinahan enesehelimu wereg lit onowe lahibahon ino men, o 
Gedera inap Yeremia, Yehaziel, Yohanan, Yozabad men, 
5o Harufi inap Eluzai, Yerimot, Bealya, Semarya, Sefatia men, 
6Korah inap Elkana, Yisia, Azareel, Yoezer, Yasobam men, 
7o Gedor ahun Yeroham umalikisi Yoela men Zebaja men Daud men 
welatfag. 
8Gad inap winonen oho Daud ombolim lahuk ulug onori embeselug Daud ino 
o Yehuda lekma punumu elehet yaron oho ambeg weregma watfag. It 
onorohole olomene orohole hag toho wereg lit mene folo-folo tom fene laruk 
hag toho laruk latfag. Iren tog piyabangge lahaptuk lit fit seneko enembong 
se roho tog aptuk latfag. 
9Hun Ezer it onowe roho weregma ap pirenehon Obaja, hinahanehon Eliab, 
10uhanehon Mismana, fuwabon Yeremia, 
11falfalikon Atai, sabiron Eliel, 
12likinon Yohanan, sohowon Elzabad, 

13numon Yeremia, nanggolobon Makhbanai welatfag. 
14Gad inap arimano tog seneg inap onowesi roho wereg lit it enebe toronen 
ap seliyon teng fuwaben waroho apmayap enebuk tegma it enebe suwonen 
ap seliyon teng-teng angge 1.000 apmayap enebuk teg latfag. 
15Misihim pikalem atamon fam ik Yordan fu waharuk lit ik ayeg ke obog 
toho hondo ribagma it arimano ik ino paloho nindig atfareg ap tonggo 
arimano fam welatfahon obog toho yanggal enepfagma yali fil hubula fil 
linggik-longgo ibag. 
16O itano li Benyamin inap minggiroho winon men Yehuda inap minggiroho 
winon men oho punumu elehet yaron oho ambeg Daud weregma watfag. 
17Watfagma Daud ino wilip atug enembeg watfareg ele uruk lit, ”Hiren Daud 
ibil atuk lit let turuk lamuhuk ulug wahep halug an men hit men ninindi 
misig toho welamuhuk angge famen hiren an nele ying naptuk lit Daud ino 
siyag ane turuk latisi fuhon famen ap seliyon ininggikmu umbuhuk ulug 
wahep halug Allah nunumbasiyen wel turuk latfahon inowen yet hisahureg 
alem angginon hit hunubam umbuhu,” ulug hiyag isibag. 
18Hiyag isibagma ap teng misigmen nubam hilag hinahan onowe Amasai ino 
Allah ahime ubam atfagma ele uruk lit, ”Daud nare, Isai amloho welahenon, 
nit hat hibil atuk lit mangno roho welamuhuk. Hikni Allahn let haptukmu 
hat men hat let haptukon men palimu atuk lit fano welamuhup,” ulug hiyag 
itfagma Daud inowen hit an men wereg lit notsi onowesi roho welamuhuben 
lahap henebuhuk ulug hiyag isibag. 
19Manasye inap minggiroho winon oho Daud ibil atfag. Ibil atfag li Filistin 
inaben Saul men tog abul ulug turukmu Daud ino Filistin inap men 
welatfagma Filistin inap onowesi arimanowen enele sahaltuk lit, ”Daud ino 
nin hebeloho at ikni Saul ibil aruhureg nit welahe ane fahet hiyag uruhumu 
Filistin ninap nunusuhup tohon nit men tog abik lul fug,” ulug hiyag itfagma 
Daud ino it men ambiyeg tog abik libag fug. 

20Daud ino suhuloho o Ziklag larukmu Manasye inap Adnah, Yozabad, 
Yediael, Mikhael, Yozabad, Elihu, Ziletai men Daud men welamuhuk ulug 
ambeg watfag. It arimano Daud uwan ibil am fug lit Manasye inap sehen 
senehon onowesi roho welatfahon wal tanehen unumalikisi teng-teng angge 
1.000 sen enesug latfag. 
21It enehako roho tog aptuk inap eneg wereg lit Daud men mangno roho 
yoholiyangge waruk inap men tog aptuk latfag. Ari roho turukmu yet 
isibareg Dauren notsi sehen senehon onowesi roho welamuhup ulug lahap 
enepfag. 
22Likiya hupmu aben Daud ibil amuhuk ulug ambeg waharukmen eneg Daud 
otsi sehen senehon arimano Allah otsi luhaloho wereg hag toho anggolo 
atfag. 

Daud otsi sehen senehon o Hebron welatfag ane 

23 NINIKNI Allahn ibag ane hikit toho Saul ubalmangge Daud ap suwon 
lahabul ulug Israel inap sehen senehon anggolo Daud o Hebron weregma 
watfag. It Daud ambeg watfahon enebe winag isarukmen 
24Yehuda inap tog abuk tehon eneg tog piyabangge lahaptuk lit fit senehon 
arimano teng-teng angge 6.800 watfag. 
25Simeon inap tog enembong se roho aptukon teng-teng angge 7.100 watfag. 
26Lewi inap teng-teng angge 4.600 watfag. 
27It enesehelimu hun Harun inowen ondohowonen ondohowon onowe 
Yoyada umalikisi teng-teng angge 3.700 men, 
28ap kabiniyon tog ambong se roho aptukon Zadok men at unggul unukon 
onowesi roho welatfahon falfalik fumahen 22 men watfag. 
29Saul ori Benyamin inap oho enebe teng-teng angge 3.000 Daud ambeg 
watfag. Watfag li itano Benyamin inap Daud ibil atfahon arimano we tor 
angge weregma Benyamin inap winon Saul ori men welatfahon arimano 
anggolo welatfag. 

30Efraim inap tog enembong se roho aptuk lit onori enesehelimu ununuk 
palimu rehon enebe teng-teng angge oho 20.800 Daud ambeg watfag. 
31Manasye inap minggiroho winon enebe teng-teng angge 18.000 
arimanowen Daud ap suwon lahabuhuben lalihip ulug ununuk wal taneg 
ibahon oho Daud ambeg watfag. 
32Isakhar inap onowesi enebe teng sabiren 200 men onori it enele holtukon 
obog toho men watfag. Isakhar inap arimanowen mun ane man ane teko 
larukon fahet inindi anggat teg lit ari roho turuk lamuhup ulug Israel inap 
hiyag isaruk latfag. 
33Zebulon inaben tog aptuk angge eke hag eke hag seneg latfahon teng-teng 
angge 50.000 Daud ambeg waharuk lit ninindi piren teg eleg angge at let 
turuk lamuhuk ulug watfag. 
34Naftali inap onowesi enebe teng-teng angge 1.000 men unumalikisi tog 
piyabangge lahaboho fit seneg latfahon oho teng-teng angge 37.000 Daud 
ambeg watfag. 
35Dan inap tog aptuk ane fahet milal enepfahon enebe teng-teng angge 
28.600 watfag. 
36Asyer inap tog aptuk ane fahet milal enepfahon enebe teng-teng angge 
40.000 watfag. 
37Ruben inap men Gad inap men Manasye inap minggiroho winon men ik 
Yordan fuma fil welatfahon arimanowen tog aptuk angge eke hag eke hag 
seneg latfahon enebe teng-teng angge 120.000 Daud ambeg watfag. 
38It arimano obog tohowen sehen seneg lit Daud ino Israel ninap obog toho 
nonowe suwon lahabul ulug inindi piren teg eleg angge o Hebron iraroho 
luhal arik watfag. It watfahon inindi misig toho welatfag hag toho Israel inap 
pok atfahon arimanowen oho Daud ino nonowe suwon welaruhu ulug inindi 
misig toho wenggel haruk latfag. 

39O Hebron watfahon arimano hup hinahan Daud men weregma onoriyen ik 
men suburu men og isarukmu naruk latfag. 
40Ari roho weregma Israel inap obog toho enehiyeg haruk lit o Hebron 
horogma welatfahon men Isakhar inap, Zebulon inap, Naftali inap menen 
oho roti anggen men e ara anggen men kue kin altap hahon men anggur 
ahaluwe men e zaitun ahaluwe men wam sapi men domba men anggolo 
wibareg enembohom keledai, unta, sapi enemberimu imbik lahalug it o 
Hebron weregma og isa waharuk latfag. 

1 Tawarikh 13 

Wene Numen haharehon peta elma kilabeg angge wak libag ane 
(2Sam 6:1-11) 

1Welatfagma Daud inowen sehen seneg inap enebe teng-teng angge 1.000 
onowesi men enebe teng uhan 100 onowesi men tog aptuk ane fahet milal 
eneptuk inap obog toho men enele sahalfag. 
2Sahalfareg Daud inowen Israel inap onowesi at ibil atfahon obog toho 
luhaloho weregma hiyag isaruk lit, ”Hiren fano pelihipmu NINIKNI Allahn 
oho iren fano tulusa pemisi halug nonori inibam Israel kinang atogman 
atogma pok atuson nenembeg luhal arik wamuhuben wol enebik lalihip ulug 
ap mon enebulen maniyek! Allah amingmingangge imam men Lewi inap men 
inibam pumbuk walinggoho enembohom forohowon arimano oho 
wamuhup. 
3Wamuhupteg niret iret Wene Numen haharehon peti elma kilabeg angge 
Saul oluk weregma wenggel haruk latukuk fuhon ino wak lahukteg walug 
wamuhuk,” ulug hiyag isibag. 
4Hiyag isibagma ap luhaleg latfahon obog tohowen fano ehek pibareg ehen 
ane hikit toho tuhuk ibag. 
5 Ari ibagma Daud inowen Wene Numen haharehon peti elma kilabeg angge 
ino o Kiryat-Yearim wak lahuken wamuhup ulug Israel inap ik Sikhor o Mesir 

werehon famen tulug o Hamat laruk ke welatfahon obog toho wol enepfagma 
watfag. 
6Watfareg Daud ino Israel inap obog toho men peti ino wak lul ulug Yehuda 
kinangma o Baala unuk eke Kiryat-Yearim suwaleg latfag ambeg ino libag. 
Peti ino NINIKNI Allah pohol ha kinang ha senehon otsi malaikat palimu 
heriyehon unuk fam wirig latfag. 
7Libareg peti ino hun Abinadab ibamen wilibi fibareg kereta wam kudan 
lisoho walug laruk angge keron eke palimu imbik lahibag. Imbik lahibareg 
Uza men Ahyo menen kereta ino walug laruk latfag. 
8Laruk lit Daud men Israel inap obog toho menen sini fam Allah wel tul ulug 
pinggong, puhuli, waruk men teltuk lit inine roho yunggultil laruk latfag. 
9Laruk lit hun Kidonen tohon roti anggen waruk ambeg larukmen wam sapi 
unuyug kebunggalman pi roho wamburukmu Uza inowen yet hibareg peti 
aru mako wambuhu rohon ulug inggiken peti ino sene fibag. 
10Sene ferikim itano NINIKNI Allahn Uza fahet olok hibareg nungge fahet peti 
Anden tohon senerehek ulug Uza ware fisibagma Allah olohotman war atfag. 
11Ari roho tibag ambeg ino aben unuk Peres-Uza suwalfagma ketiya oho 
uruk. NINIKNI Allahn olok haruk lit Uza ino ware fisibag ane fahet Daud indi 
siyag atfag. 
12Daud inowen Allah fahet akol hibareg, ”Nangginoho peti aru anden nibam 
walug lamin?” ibag. 
13Ari ibareg Daud inowen peti ino o Yerusalem walug lamin fug ulug o Gat 
ahun unuk Obed-Edom ibam imbik libag. 
14Pikalem hinahan peti ino Obed-Edom ibam weregma NINIKNI Allahn Obed-
Edom uhe umalikisi men anggengge obog toho fano welamuhup ulug indi 
enesug latfag. 

1 Tawarikh 14 

Daud ibam witfareg welatfag ane 
(2Sam 5:11-16; 1Taw 3:5-9) 

1Welatfagma ap suwon Tirus kinang senehon unuk Hiram inowen umalikisi 
e mur Daud ambeg walug lalihip ulug mon eneptuk lit o helep fam wituk 
inap men e fam wituk inap men mon enepfag. Mon enepfagma libareg Daud 
fahet o suwon wituk latfag. 
2Ari roho turukmu Daud indimuwen wenggel haruk lit NINIKNI Allahn 
numalikisi Israel inap fano roho welamuhup ulug an ap suwon welaruhun 
ulug unduhuk nubaharisireg nineyap naptisi ulug oluk atfag. 
3O Yerusalem watfareg Daud inowen uhesi tamon weregma uhesi winon oho 
og enesug lit ap umalik hilani umalik indag enepfag. 
4O Yerusalem wereg lit umalikisi indag enepfahon ununuk te: Syamua, 
Sobab, Natan, Salomo, 
5Yibhar, Elisua, Elpelet, 
6Nogah, Nefeg, Yafia, 
7Elisama, Beelyada, Elifelet men suwal enepfag. 

Daud inowen Filistin inap mulangge unusibag ane 
(2Sam 5:17-25) 

8Daud ino Israel inap obog toho onowe suwon lahaptusa urukon hol hibareg 
Filistin inap Daud senebul ulug waharuk latfag. Waharuk urukmu Daud 
inowen hol hibareg unusul ulug it horogma libag. 
9Libareg weregma Filistin inap arimano watfareg o Refaim tonggoma 
wiliptukmu itano 
10Daud inowen Allah kapal haruk lit, ”Filistin inap aruma unusik lamin ano? 
Ap aruma an ninggikmu embemihin?” ulug kapal hibagma NINIKNI Allahn, 
”Lamihin! Filistin inap aruma hat hinggikmu embemin,” ibag. 
11Ari ibagma Daud o Baal-Perasim libareg Filistin inap mulangge unusibag. 
Unusibareg aren uruk lit, ”Ik fu waharuk lit mun angge man angge siyahap 
turuk hag toho Allahn an men seli roho wereg inap aruma an ninggik feneyen 
siyahap enebehek,” ibag. Ibag ane ari hikit toho aben o ino unuk Baal-
Perasim suwalfag. 

12Filistin inap enekolen linggik-longgo uruk lit usasum iren tohon embeselug 
libagma Israel inaben wibareg Dauren hiyag isibag ane hikit toho indokma 
yale fisibag. 
13Welatfagma Filistin inap nin eke suhuloho kik watfareg o Refaim tonggoma 
wiliptukmu 
14Daud inowen yet isibareg nin eke Allah kapal hibagma Aren hiyag utuk lit, 
”Pikit tog pising tik la fug! Filistin inap enembol keyen it walinggoho e palu 
roho wereg ambeg lamihinteg itan famen tog pising tik lamihin. 
15E ondomi ke ap waharukon unuyug aplohok hag toho holmihin halug An 
Allah hat halukema atminteg Filistin inap sehen senehon arimano Anden 
mulangge unusik laminon hat holuk atmisimu tog pising tik lamihin,” ibag. 
16Allahn hiyag itfag ane roho Daud inowen Filistin inap sehen senehon 
arimano unusuruk lit o Gibeon keyen unusil-unusil o Gezer imbisik libag. 
17Ari roho tibag ane ariyen Daud unuk kinang atogman atogma su 
atukmu NINIKNI Allahn ap o pumbuk obog toho Daud olohotma enekolap 
eneptuk latfag. 

1 Tawarikh 15 

Wene Numen haharehon peti elma kilabeg angge o Yerusalem walug libag ane 
(2Sam 6:12-23) 

1O pumbuk Daud suwaleg latfag ambeg ino Daud inowen inggareg fahet o 
winon eke witfareg Wene Numen haharehon peti elma kilabeg angge 
welaruhu pibag ambeg olun oho felug o sabo wiri fibag. 
2Ari tibag li Daud inowen ele ibahon tu, ”NINIKNI Allahn peti Anden tohon 
aru we Lewi inaben waruk lit iren An niyabuk turukmen eneg welamuhup 
ulug mumal enepfag. Mumal enepfag ane roho peti Allahn tohon ino ap 
winonen wa fug angge we Lewi inaben eneg waruk lamuhup,” ibag. 
3Ari ibareg Daud inowen Israel inap obog toho hiyag isaruk lit, 
”Peti NINIKNI Allahn tohon ino wak lahukteg o sabo wiri ferikik ambeg ino 
imbik wamuhuken o Yerusalem palu arik wamuhup,” ulug wol enepfag. 

4Wol eneptuk lit Daud inowen Harun umalikisi men Lewi inap men oho wol 
enepfagma 
5Lewi ahun Kehat inowen ondohowonen ondohowon Uriel ori men o 
Yerusalem watfag. Watfahon arimano enebe teng uhan 120 watfag. 
6Hun Merari inowen ondohowonen ondohowon Asaya ori men oho enebe 
teng uhan 120 watfag. 
7Hun Gerson inowen ondohowonen ondohowon Yoel ori men teng fuwaben 
130 watfag. 
8Hun Elsafan inowen ondohowonen ondohowon Semaya ori men teng 
sabiren 200 watfag. 
9Hun Hebron inowen ondohowonen ondohowon Eliel ori men teng hinahan 
80 watfag. 
10Hun Uziel inowen ondohowonen ondohowon Aminadab ori men teng uhan 
112 watfag. 
11It obog toho watfagma Daud inowen Allah amingmingangge Zadok men 
Abyatar men Lewi inap Uriel, Asaya, Yoel, Semaya, Eliel, Aminadab men wol 
enepfareg 
12it unubam ele uruk lit, ”Nori, hit Lewi inap ununggul unuk onowesi 
welahebon, hit honori menen peti Israel ninap NINIKNI Allahn tohon ino wak 
lalihipteg o anden wiri ferikik ambeg imbik watlihiben hunubabut haloho 
welatlihip. 
13Tam niren peti ino walug wamul ulug turukuk sambil ino hit Lewi hinap 
nit men ambiyeg walug waharukuk fugmu NINIKNI Allahn nungge fahet iren 
An kapal neyelep angge famen kapal niya fug angge turuk ulug alem 
angginon nunubam emberisi,” ulug hiyag isibag. 
14Hiyag isibag ane ari hikit toho Allah amingmingangge men Lewi inap 
menen peti Israel ninap NINIKNI Allahn tohon ino wak lulen nunubabut 
haloho welamul ulug puhunap tibag. 

15Puhunap tibareg NINIKNI Allahn ele Musa feneyen hiyag isibag ane hikit 
toho Lewi inap arimanowen peti Allahn tohon ino e payahen fam 
unumaloma walug watfag. 
16Walug waharukmu Daud inowen Lewi inap onowesi hiyag isaruk lit, 
”Honoriyen puhuli men pinggong men ele uruk angge winon men watuk lit 
inindi enehiyehen enele inine roho sini yunggultuk lamusan hiyag isalihip,” 
ibag. 
17Ari ibag ane hikit toho Lewi inap arimanowen Yoel amloho Heman men 
are Asaf hun Berekhya amloho ino men enere Merari ahun Kusaya amloho 
Etan ino men sini lahaptuk latlihip ulug hiyag isibag. 
18Hiyag isibareg Zakharia, Yaaziel, Semiramot, Yehiel, Uni, Eliab, Benaya, 
Maaseya, Matica, Elifele, Mikneya men, sok foroho inap Obed-Edom men 
Yeiel men unubam hit henele apma roho uruk latlihip ulug hiyag isibag. 
19Sini wiliptuk inap Heman, Asaf, Etan menen puhuli watuk latfag. 
20Zakharia, Yaaziel, Semiramot, Yehiel, Uni, Eliab, Maaseya, Benaya menen 
pinggong ele leko watukmu 
21Matica, Elifele, Mikneya, Obed-Edom, Yeiel, Azazya menen pinggong ele 
hik toho watuk lit sini enele apma roho uruk latfag. 
22Lewi inap onowe Kenanya ino sini yunggultuk ane fahet indi anggat toho 
werehen sini yunggultuk ane milal eneptuk latfag. 
23Berekhya men Elkana men peti ino iraham laruk lit foroho latlihip ulug 
hiyag isibag. 
24Allah amingmingangge Sebanya, Yosafat, Netaneel, Amasai, Zakharia, 
Benaya, Eliezer menen pinggong ele ine roho uruk angge watuk lit peti ino 
alukema larukmu Obed-Edom men Yehia men peti ino foroho latlihiben 
iraham lalihip ulug hiyag isibag. 
25Ari hiyag isibagma Daud men Israel inap onowesi men sehen seneg inap 
palu wal-wal milal eneptukon menen NINIKNI Allahn sali imbibag ane 

haharehon peti elma kilabeg angge ino hun Obed-Edom ibam weregma wak 
lul ulug enehiyeg toho libag. 
26Libagma Lewi inaben peti NINIKNI Allahn tohon ino warukmu Allahn let 
nenebehek ulug wam sapi yuhambukon sabiren men wam domba 
yuhambukon sabiren men waroho Allah fahet hubu lahapfag. 
27Ari obog toho til laruk lit Daud inowen sum yanggowon il sakowon wan 
teg latfag hag toho Lewi inap peti ino waruk latfahon arimano obog toho 
men sini yunggultuk inap men sini wiliptukon Kenanya menen oho sum ari 
hahon wan teg latfag. Daud inowen sum yanggowon ino undama Allah 
amingmingangge imamen wan turuk asum ho rohon wan teg lit laruk latfag. 
28Daud men Israel inap obog toho menen enehiyeg toho pinggong, puhuli, 
waruk, ele uruk angge winon men watuk lit enehiyeg toho yunggultil peti 
ino walug watfag. 
29O pumbuk Daud suwaleg latfag ambeg peti ino walug waharukmu Saul 
ahaloho Mikhal Dauren hilibahon inowen sok ele keyen yet harukmen ap 
suwon Daud ahiyeg toho holog-holog angge til waharukmu yet hibareg Daud 
fahet me napeyen peruk latfag. 

1 Tawarikh 16 

1Peti ino walug watfareg Dauren o sabo wiri fibag ambeg ino imbik kibag. 
Imbik kibareg nit men Allah men mangno roho welamul ulug wam waroho 
esetuk lit winon waroho hubu lahapfag. 
2Wam waroho yalfareg Daud inowen ap obog toho o pumbuk aru werehon 
Allahn indi henesug laruhu ulug NINIKNI Allah unuk fam hi enepfag. 
3Hi enepfareg roti wirahowon men wam unu men kue kin altap hahon men 
o pumbuk ino welatfahon obog toho abet hiyabet fibir enepfag. 
4Ari roho tibareg Daud inowen Lewi inap minggiroho winon hiyag isaruk lit 
Israel ninap NINIKNI Allah unuk suwap tul ulug wel turuk asini yunggultuk 

lit At ubam sembahyang uruk lit peti NINIKNI Allahn tohon aru alukema 
yabuk turuk lamuhup ulug in enepfag. 
5In enepfahon arimano onowe Asaf weregma at iraham Zakharia welatfag. 
Weregma Yeiel, Semiramot, Yehiel, Matica, Eliab, Benaya, Obed-Edom, Yeiel 
menen puhuli men pinggong men watukmu Asaf inowen waruk teltuk latfag. 
6Ari roho turukmu Allah amingmingangge Benaya men Yahaziel menen 
likiya hupmu Allahn sali imbibag ane haharehon peti elma kilabeg angge 
alukema pinggong ele ine roho watuk latfag. 

Daud inowen Allah wel tibag ane 
(Mzm 96:1-13, 105:1-15) 

7Dauren Asaf ori men unubam NINIKNI Allah wel turuk asini yunggultuk 
lamuhup ulug tam hiyag isa fug angge we ino sambil eneg hiyag isibag. Hiyag 
isibag ane hikit toho sini yunggulfahon tu: 
8 ”NINIKNI Allahn let neneptisi ulug wel turuk lit At unuk suwap turuk lamek! 
Aren turuk ane fahet ap o pumbuk obog toho hiyag isaruk lamuhup. 
9Aren su ane turuk latisiyon obog toho fahet Allah asini yunggultuk lamuhup. 
10At ebe mondabi fanowon ino anggengge nit welahe ulug henehiyeg toho 
welamuhup. At alukema welahebon arimano obog tohowen henehiyeg haruk 
lamuhup. 
11At fam ine werehon heng turuk lamuhup. Likiya hupmu At orohole yami 
ruruk lamuhup. 
12-13Allah amingmingangge Yakub umalikisi welahebon, Israel umalikisi 
Allahn mumal heneptisiyon welahebon, Allahn fano ane turuk latisiyon 
wenggel haruk lit Aren anggin ane ap fam emberuk latisiyon oho honoluk 
toho welamuhup. 
14Allah nit NINIKNI wereg. Aren alem kong toho emberuk ane ap kinang 
atogman atogma werehon unubam emberuk. 

15Allahn umalikisi fam An Hinikni aruhuk ulug sali imbibahon fahet wenggel 
harukmen eneg welamuhup. Aren sali imbibahon fahet nunumalikisiyen 
endebuhubonen endebuhubon welamuhup li oho apeleg aruhu fug. 
16 Sali ino atam Abraham fam imbibareg fobik Ishak fam oho imbibag. 
17 Nin Yakub fam emberuk lit Israel inaben seneg lamuhup ulug mondabiyap 
tibag. 
18Hiyag isaruk lit, ”Kanaan kinang aru hit mondabi ngi amuhuben og 
hisahuk,” ulug hiyag isibag. 
19Indam enebe tor angge wereg lit ap pohon hag toho Kanaan kinang fam 
welatfag. 
20It arimano ap winon inibam o pumbuk eke la eke wam turuk latfag. 
21 Ari roho turukmu NINIKNI Allahn let eneptuken ap misihen oho it enele 
ying eneptuk latfag fug. It fahet Aren ap suwon komo eneptuk lit, 
22”Anden mumal eneptikikon aruma eneleyap enebuhup fug. An 
namingmingangge nabi aruma honolok ane unubam turuk lamuhup fug,” 
ulug komo eneptuk latfag. 
23 Kinang atogman atogma welahebonen NINIKNI Allah wel turuk lit sini 
yunggultuk lamek! NINIKNI Allahn fanowap neneptisi ulug likiya hupmu 
hiyag isaruk lamuhup! 
24At umbagpag turukon inowen ine roho turuk ane fahet o pumbuk munon-
manon hiyag isaruk lamuhup. 
25 NINIKNI Allah mondabi suwon ulug ap obog tohowen wel tukag. Nunumba 
ulug wel eneptukon arimano mondabi apma regma we At fahet eneg enekol 
toho welamuhup. 
26Ap o pumbuk winonen ninikni ulug wel eneptukon arimano warehon hag 
angge wereg angge famen NINIKNI Allah ino pohol ha kinang ha wal tibag 
ahun wereg. 

27At ino umbagpag turuk lit mondabi palimu wereg. Ap inineyap eneptuk 
ane men enehiyehap eneptuk ane men At ibam keleg toho wereg. 
28At eneg ine roho wereg lit umbagpag turukon ino ap ununggul unuk obog 
tohowen wel tik waharuk lamuhup. 
29At unuk fanowon palimu roho werehon suwap turuk lit Allah fahet umbul 
peruk lahebon walug waharuk lamuhup! Allah ibam kuruk lit wan turuk 
asum wan teg lit NINIKNI Allah olohotma henelenggen fam hur atlug 
sembahyang uruk lamuhup! 
30Ap kinang atogman atogma welahebon At alukema henekolen henebe elek 
turuk lamuhup! Kinang yuk tuk fug angge ine roho wereg. 
31Poholma kinangma welahebon henehiyeg toho welamuhup! Ap o pumbuk 
obog toho unubam hiyag isaruk lit, ”NINIKNI Allah ap suwon nit fet nenesug 
lit wereg,” ulug hiyag isaruk lamuhup. 
32Ik saho ahik inowet ahummu wereg angge arimanowet Allah wel turuk lit 
enele mi ruruk lamuhup! Kinang ebeyet yabukmu yatuk anggeyet enehiyeg 
toho welamag. 
33E farema werehonen oho enehiyeg haruk lamuhup. NINIKNI Allahn o 
pumbuk munon-manon alem unubam werehon haloho umbuhuk ulug 
waharuk. 
34   NINIKNI Allah wel turuk lamek! Allah fano ulug At fog tiyek! Aren 
umalikisi indi enesugmen eneg welaruhu. 
35’NINIKNI Allah, Hat let neneptuk lahenonen windat nenebik ma,’ ilihip. ’Nit 
o kema-kema hik nisarusa ambehen wiliboho andog nenebik waruhun. 
Waruhunmu niren Hat hunuk fanowon palimuwap turuk lit nenehiyeg toho 
wel haptuk lamuhuk,’ ilihip. 
36Israel ninap NINIKNI Allah ketiya famen tulug fobik oho mondabi wel turuk 
lamuhup,” ulug Asaf ori menen sini ari yunggulfag. Yunggulfagma Israel inap 
obog tohowen, ”Amin! NINIKNI Allah wel turuk lahe,” ibag. 

Allah wel turuk ane fahet haloho imbibag ane 

37Ari ibagma Daud inowen hiyag isibag ane hikit toho Asaf ori 
men NINIKNI Allahn sali imbibag ane haharehon peti elma kilabeg angge 
iraham wereg lit likiya hupmu yabuk waruk latfag. 
38It men Obed-Edom ori men enebe teng pirenman nubam hilag nunggul 
huriken 68 arimanowen yabuk ambiyeg turukmu hun Yedutun amloho Obed-
Edom ino men Hosa menen peti kilapfag ibam sok ino foroho latfag. 
39Forohoma Daud inowen Allah amingmingangge Zadok ori men hiyag isibag 
ane hikit toho NINIKNI Allah men Ambi Atuk Ibam alukema yabuk turuk 
lamuhuk ulug o Gibeon horogma punumu Allah fahet hubu lahaptuk ambeg 
welatfag. 
40It arimanowen NINIKNI Allahn ele Israel inap hiyag isibahon hahareg ane 
hikit toho likiya hupmu NINIKNI Allah olohotma wam waroho helep sengget 
watfahon fam indokma yaltuk latfag. 
41It iniraham Heman men Yedutun men ap ununuk wal taneg uruk lit en 
enepfahon arimano men oho o Gibeon welatfag. Iren likiya hupmu sini uruk 
lit, ”NINIKNI Allahn indi nenesugmen eneg welaruhu,” ulug Allah wel turuk 
latfag. 
42Heman men Yedutun menen puhuli, pinggong, ele uruk angge winon men 
watuk lit Allah wel turukmu Yedutun umalikisi arimanowen Allah men Ambi 
Atuk Ibam sok kuruk ambeg foroho latfag. 
43 Ari regma yabuk obog toho tebehe ulug Israel inap obog toho inibam wal 
taneg larukmu Daud inowen oho nuhe numalikisi men hi enebik lamin ulug 
ibam libag. 

1 Tawarikh 17 

Allah ibam wiruhuk ulug sali imbibag ane 
(2Sam 7:1-17) 

1Daud ino ibam yug toho wereg lit Allah amingmingangge nabi Natan fam 
ele uruk lit, ”Nare, an aru o fanowon e mur fam wirig ibam welahi angge 

famen NINIKNI Allah wene haharehon peti elma kilabeg angge ino o saboma 
wereg,” ulug hiyag itfag. 
2Hiyag itfagma Natan inowen Daud fam, ”Hat hindimu wenggeltuk lahenon 
ari hikit toho turuk laruhunmu Allahn let haptuk laruhu,” ibag. 
3Ibagma hup ino sambil Allahn Natan hiyag utuk lit, 
4”Lamihinteg An namingmingangge Daud ino fam hiyag irik lamihinon 
tu: NINIKNI Allahn ele tu hag toho ehek: ’An yug toho welaruhu ulug o 
fanowon wit nuruhu fug. 
5Atam Israel inap o Mesiren Anden hondog eneplug wilip atik iyag ambehen 
o fanowon fam welatikik fureg ketiya oho welahi. An o saboma eneg wereg 
lit o eke la eke la turuk lahi. 
6Israel inap arimano o kema-kema larukmu An oho it men ambiyeg laruk lit 
Anden misihim sambil numalikisi Israel inap onowesi Anden lahap 
eneptikikon fam nele uruk lit, ’Nungge fahet An nubahet o e mur fam wituk 
lahep fug?’ ulug hiyag isaruk latikik ano? Eleg-o. 
7Ari fahet namingmingangge Daud fam Anden imin ane tu hiyag 
itmihin: NINIKNI Allah pohol ha kinang ha senehon inowen ele tu uruk: ’Hat 
wam domba anggenma forohoman An numalikisi Israel inap fet enesug 
laruhun ulug hondog haptikik. 
8Hat o kema-kema larukmu Anden fet hasug lit hat holohotman ap seliyon 
obog toho elehap eneptikik. Elehap eneptikikteg fobik Anden hat hunuk ap 
suwon kinangma werehon winon hag toho su aruhu ulug palimuwap tuhuk. 
9An numalikisi Israel inap unubam, ’Kinang aru fam welamuhup,’ ulug hiyag 
isaruk lit unumanggen yag enebuhukmu enengginang yuhon fam weregma 
indam siyahap eneptuk latfag hag toho ap unubabut siyahonen siyahap 
enebuhup fug. We inindi yuwag toho welamuhup. 
10Atam An numalikisi Israel inap fahet ap suwon hakim lahap eneptik iyag 
liyen Anden let eneptuk lit ap seliyon obog toho elehap eneptikik hag toho 

fobik oho turuk laruhukmu hat yuwag toho welaruhun. Nin Anden hat hiyag 
hutuk lahiyon tu: An HIKNI Allahn hat hibam wit huruhuk. 
11War aruhunon horog aruhumu humbusagsi sal eneptusa ambeg sal 
habuhupmu hamloho yuhon misig hat hubalmangge unduhuk fuhukteg 
Israel inap fet enesug laruhun ulug ineyap tuhuk. 
12Aren fobik o fanowon misig An nubahet wiri fuhumu Anden at 
umalikisiyen endebuhubonen endebuhubon kinang aru senegman eneg 
mondabi welamuhuben in eneptuk laruhuk. 
13An at Ikni aruhuk, at An namloho aruhu. Anden hat uwanma ap suwon 
welatisi ahun fahet nindi reg latikik angge famen fobik nambolmaya 
feserikikteg ubalma hat lahap haptikik hag toho hat hubalmangge fam tuhuk 
fug. Anden nindi reg laruhuk ane eleg aruhu fug. 
14Haren ondohowonen endebuhubon arimano An nibam wereg lit An nunuk 
fam kinang aru seneg lamuhup ulug Anden inineyap eneptukmen eneg 
mondabi welamuhup,” ulug hiyag itfag. 
15Allahn Natan fam seleg toho ibahon ino hikit toho Natan inowen Daud 
hiyag irik libag. 

Daud inowen Allah fam sembahyang ibag ane 
(2Sam 7:18-29) 

16Natan inowen hiyag irik libagma ap suwon Daud ino NINIKNI Allah wereg 
ambeg o saboma kibareg kinangma hur atfareg ele uruk lit, 
”Allah NIKNI suwon, an men numalikisi men siyag ninap famen anggoloenam 
let neneptuk latikin. 
17Let neneptuk latikinon fahet Hat hindimuwen we tot peruk lit an 
hamingminganggeyen endetuk lahiyonen endebuhubon fahet yat toho 
wenggel haruk lit hiyag nerehen. Nubalmangge eke indag am eke indag am 
turuk lamuhubon fahet Allah NIKNI suwon welahenon Haren selehap tehen. 

18Haren an hamingmingangge aru palimuwap nabehen angge re anden Hat 
hubam nungge nin hiyag hitmin? Mun ane man ane an hamingmingangge 
aruwen nindimu wenggel haruk lahi ane, NIKNI Allah, Hat holuk. 
19NIKNI, Hat hindimu wenggel harikinteg an hamingmingangge aru hindi 
nasug lit alem suwon aru tuhuk ulug an hiyag nerehen. 
20NIKNI, Haren turuk lahen hag toho ap winonen oho turuk urukmu indam 
oho holtuk latukuk fug. Hat Allah misig eneg welahen. 
21Israel inap Haren hele loloho windat eneptikinmu Hat humalikisi atusa hag 
toho o pumbuk winon wereg eleg. Aben tuk fug teg ane alem suwon Hat 
humalikisi unubam turuk latikinon ari fahet kinang atogman atogma Hat 
hunuk wel haptuk. Humalikisi o Mesiren hondog eneplug wilip atuk lit o 
kema-kema ap o pumbuk winon Hat humalikisi onolohotman yanggal 
eneptuk latikin. 
22Israel inap An numalikisi mondabi welamuhup ulug mumal tarikinteg Hat 
Allah it Inikni atikin. 
23 NINIKNI, ketiya Haren an men numaliki men fahet hiyag nutuk lahenon aru 
mondabi wenggel haruk lit sali ehenon wirim toho turuk laruhun. 
24We tik-tem toho ari roho turukmu Hat hunuk su atuken ap obog tohowen 
enele uruk lit, ’Allah pohol ha kinang ha senehon ino Israel 
inap INIKNI wereg,’ ulug wel haptukmen eneg welamuhup. An Daud 
hamingminganggeyen endetuk lahiyonen endebuhubon mondabi 
welamuhuben ninineyap neneptuk laruhun. 
25Hat Nikni Allahn an hamingmingangge nubam seleg toho hiyag nutuk lit, 
’Anden humalikisi anggolo og huruhuk,’ ehen. Ari fahet anden nambong se 
roho Hat fam sembahyang ihi. 
26 NIKNI, Hat hamu eneg Allah wereg lit alem fanowon tu hiyag nerehen. 
27Ketiya an hamingmingangge men numalikisi men Hat holohotma mondabi 
welamuhuken hi nenepmihin ulug heng haptuk lahi. NIKNI, Hat hinggarehen 



1193 

 

 
ALLAH WENE 

© 2018, Indonesian Bible Society. 
 

 
 

 

sali ehenon hikit toho Haren an numalikisi men ninineyap neneptukmu 
mondabi fano welamuhuk,” ulug Daud inowen sembahyang ibag. 

1 Tawarikh 18 

Daud inowen ap seliyon apmayap enepfag ane 
(2Sam 8:1-14) 

1Welatfareg Daud inowen Filistin inap arimano waroho apmayap enepfareg 
inibam o Gat ino men pumbuk walinggoho welatfahon men ilmig tibag. 
2Ilmig tibareg Moab inap arimano oho apmayap enepfagma Daud 
amingmingangge atfareg hundig-hundig fano-fano angge ambeg walug 
waharuk latfag. 
3Ari roho turukmu o Zoba inap onowe Hadadezer inowen kinang ik Efrat 
ilanma werehon ino ilmig tahuk ulug laruk urukmu Daud inowen hol hibareg 
at men tog abik laruk lit o Hamat horogma apmayap tik libag. 
4Libareg Daud inowen wam kudan lisoho walug laruk angge teng-teng angge 
1.000 ilmig turuk lit ap wam kuda fam lahalug larukon teng-teng angge 7.000 
men unuyug fam larukon teng-teng angge 20.000 men sen enepfag. Sen 
enepfareg wam kuda arimano lahup fug ulug enendeng kong eneptuk lit wam 
kuda teng uhan 100 enendeng kong enepfag fug. 
5Siria inaben o Zoba inap onowe Hadadezer ibil amul ulug waharukmu Daud 
inowen hol hibareg it enesehelimuwon teng-teng angge 22.000 unusibag. 
6Unusibareg Daud inowen otsi o Siria pumbuk sen enesug lamuhup ulug mon 
enebik watfagma Siria inap arimano Daud amingmingangge atuk lit hundig-
hundig fano-fano angge ambeg walug waharuk latfag. Ari roho turuk lit Daud 
inowen tog abuhuk ulug laruk ambeg arimano obog toho NINIKNI Allahn let 
turukmu Daud ino palimu atuk latfag. 
7Palimu atfareg tog piyabangge ili ruruk angge emas fam witfahon 
Hadadezer otsiyen wan turuk latfahon arimano Dauren hilalug o Yerusalem 
watfag. 

8Hun Hadadezeren seneg latfag ambeg o Tibhat men Kun menen tohon ine 
angge tembaga anggolo foroho latfahon arimano oho Daud inowen hilalug o 
Yerusalem walug watfag. Walug watfahon arimano fam fobik Salomo inowen 
Allah ibam fahet kou ik sene yenggeleg hahon ili rurukon ino men o uwag 
men foroho angge winon men wiri fibag. 
9-10Tam o Hamat inap onowe Tou inowen Hadadezer men anggoloenam tog 
aptuk latfag. Welatfagma Daud inowen Hadadezer otsi obog toho men 
mulangge unusirisi urukmu Tou inowen hol hibareg Hadadezer ino fano 
ware feserikin ulug hi ruhunen lamihin ulug amloho Hadoram ap suwon 
Daud ambeg monde fik watfag. Monde fik waharuk lit foroho angge ili 
rurukon emas perak tembaga men fam witfahon Daud og irik watfag. 
11Og irik watfag angge arimano men Edom inap, Moab inap, Amon inap, 
Filistin inap, Amalek inap ininggikmuwen taluk enepfag angge ili rurukon 
perak emas men oho Dauren NINIKNI Allah fahet imbibag. 
12 Misihim eke he Zeruya amloho Abisai inowen o Saho tonggoman Edom 
inap enebe teng-teng angge 18.000 unusibag. 
13Unusibagma Daud inowen otsi o Edom kinang sen enesug lamuhup ulug 
mon enebik watfagma Edom inap obog toho Daud amingmingangge atfag. 
Ari roho turukmu Daud inowen tog abuhuk ulug laruk ambeg 
arimanowen NINIKNI Allahn let turukmen eneg Daud ino palimu atuk latfag. 

Daud amingmingangge fahet haharoho imbibag ane 
(2Sam 8:15-18, 20:23-26) 

14Daud inowen Israel inap obog toho fet enesug lit mun ane man ane alem 
fano roho haltuk latfag. 
15Zeruya amloho Yoab ino sehen seneg inap onowe welatfag. Ahilud amloho 
Yosafat ino ap suwon komo rurukon welatfag. 
16Ahitub amloho Zadok men Abyatar amloho Ahimelekh men Allah 
amingmingangge imam welatfag. Hun Sausa ino suwesingga hahatuk ahun 
welatfag. 

17Yoyada amloho Benaya ino Daud ebe foroho latfag inap onowe welatfag. 
Daud umalikisi yuhon arimano it winon enemberimu wereg lit Daud iraham 
welatfag. 

1 Tawarikh 19 

Daud inowen Amon inap men Siria inap men waroho unusibag ane 
(2Sam 10:1-19) 

1Welatfagma Amon inap onowe suwon Nahas war atfagma ubalmangge 
amloho Hanun ap suwon lahibag. 
2Lahibagma Daud inowen ele uruk lit, ”Nahas inowen an fahet indi nasug 
latisimu anden oho amloho Hanun fahet nindi reg laruhuk,” ibareg Daud 
inowen ikni war atisiyon fahet indi yuwahap tuhuben lalihip ulug otsi mon 
enepfagma hun Hanun welatfag ambeg o Amon kinangma libag. 
3Libagma Amon inap onowesi arimanowen Hanun fam enele uruk lit, ”Daud 
inowen Hanun ikni nindi reg lit amloho fong watukon ino indi yuwahap 
tuhuk ulug otsi mon enebik waha peruk lahen? Kinang aru ilmig tahuken 
aluwarik lahup ulug otsi mon enebik waha,” ulug hiyag itfag. 
4Hiyag itfagma Hanun inowen Daud otsi arimano sen enepfareg panisung pal 
eneptuk lit enesum wan teg latfahon eneho keyen kong toho hik isibareg 
hinibam lalihip ulug hiyag isibag. 
5Hiyag isibagma it inibam larukmu otsi unubam tibag ane fahet aben Daud 
tam hiyag itfag. Hiyag itfagma ap suwon Daud inowen otsi winon unubam 
hiyag isaruk lit, ”Notsi arimano mondabi ininggaliyap eneptusama 
onolohotma lalihipteg hiyag isalihibon tu: Hit o Yerikho weregman eneg 
panisung nin wilip aruhumu eneg hinibam suhuloho wamuhup,” ulug hiyag 
isibag. 
6Ari tibagma hun Hanun umalikisi Amon inap menen Daud ubam amben 
siyahon turukuk ulug onoluk atfareg o Mesopotamia men Siria-Maakha men 
Siria-Zoba men ap mon eneptuk lit wam kudan lisoho walug laruk angge 

men wam kuda fam lahalug laruk inap men og nisahup ulug onggo ili ruruk 
angge perak anggin 34.000 kilogram og isa lalihip ulug mon enepfagma libag. 
7Libagma o Maakha inap onowe ino Amon inap inibil aruhuk ulug otsi kereta 
teng-teng angge 32.000 emberimu lahalug larukon men o Medeba horogma 
o sabo wirik libag. It larukmu itano Amon inap oho inibam embeselug Israel 
inap men tog abuhuk ulug palu arik watfag. 
8Palu arik waharusa urukmu Daud inowen hol hibareg Yoab men enehako 
roho turuk inap sehen senehon obog toho men tog abik lalihip ulug mon 
enepfagma libag. 
9Libagma Amon inap arimano wilip atug o pumbuk Raba walinggoho elehet 
ohowon sok alukeman tog abul ulug luhal atukmu ap suwon-suwon it inibil 
atfahon onotsi men enemumu anggenma unduhuk latfag. 
10Ari roho Yoab aluke filet ambol filet unduhuk lit tog ubam pising usul ulug 
turukmu yet isibareg Yoaben otsi enehako roho turukon eneg en enepfareg 
iren Siria inap unusul ulug eneluke fil in arik libag. 
11Laruk lit nonotsi winon haren milal eneptuk lit Amon inap men tog aplihip 
ulug ot Abisai hiyag itfag ane roho Amon inap eneluke fil in arik libag. 
12In arik larukmu Yoaben Abisai fam ele uruk lit, ”Siria inap arimanowen an 
apmayap naptukmu yet niyamihin halug haren an let nabik watmihin angge 
famen Amon inaben hat apmayap haptukmu yet hiyaminteg anden hat let 
habik watmin. 
13Hakol ha fug! Ninine roho turuk lit nonori Israel ninap men ninibam Allahn 
ngi rehon arimano men fahet tog aptukmu NINIKNI Allahn fano perukon 
timisi,” ibag. 
14Ari ibagma Yoab otsi menen Siria inap unusul ulug larukmu it arimano 
enekolen linggik-longgo ibag. 

15Siria inap linggik-longgo urukmu Amon inaben yet isibareg ir oho Abisai 
olohotman linggik-longgo uruk lit it inibam pumbukmu kibag. Kibagma 
Yoab otsi men suhuloho o Yerusalem watfag. 
16Watfagma Israel inaben apmayap neneptusa ulug Siria inap arimanowen 
wenggel hibareg nonori Siria inap ik Efrat fuma fil werehon arimano nit men 
ambiyeg tog abik lahuken hiyag isa lalihip ulug ap mon enepfagma libag. 
Hiyag isa libagma Siria inap arimano oho Hadadezer ot Sofakh inowen milal 
eneptuk lit nonori inibil arik lahuk ulug enembeg watfag. 
17Watfag ane ari aben Daud hiyag itfagma Dauren Israel inap sehen senehon 
obog toho wol enepfagma palu arik watfag. Palu arik watfareg Daud ino it 
men ik Yordan paloho fuma fil nindig atlug Siria inap wereg ambeg horogma 
libareg tog abul ulug it eneluke fil luhal atfag. Luhal atukmu Siria inaben yet 
isibareg tog unubam pising tibag. 
18Pising tibagma Israel inaben hebeloho unusurukmu Siria inap enekolen 
linggik-longgo ibag. Linggik-longgo urukmu Daud otsi menen wam kudan 
lisoho walug laruk angge kereta fam lahalug laruk inap teng-teng angge 
7.000 men unuyug fam larukon teng-teng angge 40.000 men unusuruk lit 
onowe Sofakh oho pinggi ware fisibag. 
19Israel inaben nit waroho apmayap neneptusa ulug ap suwon-suwon Siria 
inap hun Hadadezer apma welatfahon arimanowen wenggel hibareg 
nenekolen fobik Amon inap let enebuhuk fug peruk lit Daud fam, ”Tog 
embeselug hat hapma welamuhuk,” ulug sali imbibag. 

1 Tawarikh 20 

Daud inowen Amon inap mulangge unusibag ane 
(2Sam 12:26-31) 

1 Mo wirig atfareg ilig atug heriyegma ap suwon-suwon tog abul ulug wilip 
atuk li Yoab inowen otsi sehen senehon hondog eneplug libareg Amon inap 
enengginang siyaha fisibag. Siyaha fisibareg o pumbuk Raba ino walinggoho 
kilap enebik libagma Daud amu eneg o Yerusalem pok atfag. Pok atfagma 
Yoab inowen o Raba pin halog toho siyaha fisibag. 

2Siyaha fisibagma Daud oho watfareg o Raba inap onowe suwonen lahaptuk 
angge emas umbagpag turukon fam wirihon unggulmu wan teg latfahon ino 
wibareg at unggulmu wan tibag. Lahaptuk angge ino fam helep ayeg ili faya 
urukon eke topno roho weregma aben leg harukmu anggin 35 kilogram teg 
latfag. Ap suwonen lahaptuk angge ari hilibareg nin sebe roho o Raba inap 
enenggengge anggolo yoholiyangge wibag. 
3Arimano obog toho hilaruk lit o Raba inap ininggik lisoho hondog eneplug 
libareg helep kong turuk angge men wanggun ineyon men yaha fam yabuk 
wit nutuk lit o witukon fahet kinang huluwon wiratuk lamuhup ulug 
mingming eneptuk latfag. It arimano unubam turuk latfag hag toho Dauren 
Amon inap pumbuk obog toho unubam turuk latfag. Ari tibareg Daud otsi 
sehen senehon obog toho men o Yerusalem suhuloho watfag. 

Filistin inap men tog aptuk latfag ane 
(2Sam 21:18-22) 

4Welatfareg Israel inaben Filistin inap men o Gezer horogma tog abik libag. 
Tog aptuk lit o Husa ahun Sibkhai inowen hun Sipai uwag yaron ino ware 
fisibag. Ware fisibag ane ariyen Filistin inap arimano Israel inap enepma 
atfag. 
5 Enepma atfagma Israel inaben nin eke Filistin inap men tog aptuk lit hun 
Yair amloho Elhanan inowen o Gat ahun Goliat are Lahmi inggikmu fit 
humon yaron seneg latfahon ino ware fisibag. 
6Welatfareg Israel inaben o Gat horogma tog abik libag. Tog aptuk ambeg 
inowen ap uwag yaron inggik uyug amlo pikit filonet hare filonet wal taneg 
falfaliken wereg latfahon Israel inap iniline in arik libag. Ap ino oho umbasi 
unuwag yaronen ondohowonen endetfahon welatfag. 
7Ap inowen Israel inap ininggaliyap eneptuken Daud owe Simea amloho 
Yonatan inowen pinggi ware fisibag. 
8Ari roho turuk lit ap unumbasi unuwag yaronen ondohowonen endetfahon 
o Gat welatfahon arimano Daud otsi menen misig-misig unusuruk latfag. 

1 Tawarikh 21 

Dauren umalikisi Israel inap winag isibag ane 
(2Sam 24:1-17) 

1Iblis inowen Israel inap siyahap enebuhuk ulug wenggel hibareg Daud indi 
nina fisibagma aren notsi enebe winag isahuk pibag. 
2Ari pibareg Dauren Yoab men Israel inap onowesi men unubam hiyag isaruk 
lit, ”Israel inap enebe nowen wereg ulug an noluk aruhuwen enebe obog toho 
winag isil laruk lit o Bersyeba famen tulug o Dan lahup,” ulug hiyag isibag. 
3Hiyag isibagma Yoaben hebeloho hiyag utuk lit, ”NINIKNI Allahn umalikisi 
anggolo werehon arimano nin sebe roho anggolowap enebuhumu enebe 
winag isa fug toho welamuhuben sembahyang uruk lahi. It obog toho hat 
nikni ap suwon welahenon hamingmingangge wereg angge re haren winag 
eselen fug. Nungge fahet it enebe nowen wereg ulug noluk teg lale peruk 
lahen? Peruk lahen ane ariyen Israel inap alem angginon unubam aruhu 
rohon,” ulug hiyag itfag. 
4Ari ulug hiyag itfag angge famen ap suwon inowen winag isa lalihip ibag 
ane ino imbisibag fugmu Yoab ino Israel kinang atogman atogma walinggoho 
libareg suhuloho o Yerusalem watfag. 
5-6Watfareg Yoab inowen Israel inap enebe winag isil libahon fahet Daud 
hiyag itfag. Yoab inowen ap suwonen ibag ane fahet mondabi siyag pibareg 
Lewi inap men Benyamin inap men winag isil la fug angge we Israel inap 
sehen senehon teng-teng angge 1.100.000 men Yehuda inap sehen senehon 
teng-teng angge 470.000 men winag isil libahon fahet ap suwon hiyag itfag. 
7Dauren winag isahup ibag ane ari fahet Allahn siyag pibareg Israel inap 
alem angginon unubam imbibag. 
8Imbibagma Dauren Allah fam ele uruk lit, ”Anden siyag ane hum toho 
tirikik. Ketiya an nindimuwen wenggeluk fug angge tirikikon ino Haren 
elehap timihin,” ibag. 

9Ibagma NINIKNI Allahn Daud amingmingangge fulu ane yet halug ap hiyag 
isaruk ahun Gad ino fam ele uruk lit, 
10”Daud hiyag irik lamihinon tu: NINIKNI Allahn ele hiyag hutukon holeg 
lamin! Anden alem angginon hinahan hiyag hitminmu misig tu nubam 
timihin ulug hiyag nitmihin ik lamihin,” ibag. 
11-12Ibag ane ari hikit toho Gad ino Daud ambeg libareg hiyag utuk lit, 
”NINIKNI Allah ele tu holeg lamin: Hat hangginangma suburu obok toho 
weregman eneg mo hinahan lahu ano, ap seliyonen huwabul ulug mug 
haplug larukmu hakolen larukmen eneg pikalem hinahan lahu ano, 
humalikisi ouk alem suwon karog Allahn tohon urukon fam unusuhuk peruk 
ane hikit toho amingmingangge malaikat inowen Israel kinang obog toho 
siyahap til larukmen eneg hup hinahan aruhu ano? Ketiya fano wenggel 
hamihinteg alem tu nubam aruhu ulug hiyag nitmihin ane an mon nabehek 
ahun hiyag irik lamin,” ulug hiyag itfag. 
13Hiyag itfagma Dauren Gad fam ele uruk lit, ”An nakol anggolo haruk 
lahi. NINIKNI Allah indi anggolo nisaruk lit werehen an At inggikmu eneg 
welaruhuk, ap ininggikmu numbahaku fug,” ibag. 
14Ari ibag li itano NINIKNI Allahn ouk alem suwon monde fik watfagma Israel 
inap teng-teng angge 70.000 war atfag. 
15War atfagma Allahn o Yerusalem oho siyahap timihin ulug ot malaikat eke 
monde fibagma malaikat ino libareg unusimin ulug turukmu NINIKNI Allahn 
yet hibareg siyahap enebukag peruk ane embeselug yihi ulug malaikat ap 
unusurukon fam ele uruk lit, ”Imbisin! Hinggik imbik wambin!” ibag. Ari 
ibagma itano NINIKNI Allah ot malaikat ino o Yebus ahun Ornanen roti 
anggen waruk ambeg iraham unduhuk latfag. 
16Ari turukmu Dauren orohole leko yet harukmen NINIKNI Allah ot malaikat 
inowen karog inggikmu seneko pohol honggoleg kinang honggoleg unduhuk 
lit o Yerusalem siyahap timin ulug turukmu yet hibareg Daud men o 

Yerusalem inap onowesi menen fesi lahapfareg onorohole han kinangma 
ying atfag. 
17Ying atfareg Daud inowen Allah fam ele uruk lit, ”An namuwen eneg 
numalikisi Israel inap winag isa lalihip uruk lit siyag ane anggolo tirikik. 
Nambohom Israel inap aruman siyag ane turusa fug. Ari fahet Hat humalikisi 
aruma siyahap enepmihin fug. Hat NINIKNI Allah hinggiken an numalikisi 
men eneg nunusimihin,” ibag. 

Hubu lahaptuk ambeg o Yerusalem horogma helep sengget watfag ane 
(2Sam 24:18-25) 

18Ari ibagma NINIKNI Allah amingmingangge malaikat inowen Gad fam ele 
uruk lit, ”Daud fam hiyag irik lamihinon tu: NINIKNI Allah olohotma hubu 
lahaptukon fahet o Yebus ahun Ornanen roti anggen waruk ambeg helep 
sengget warik lahamihin,” ulug hiyag itfag. 
19NINIKNI Allah unuk fam Gad inowen hiyag itfag ane hikit toho Daud ino 
lahibag. 
20Laharukmu hun Ornanen roti anggen waruk lit hebeloho yet harukmen 
malaikat ino weregma yet hibareg umalikisi uhan men hirag atfag. 
21It hirahoman Daud ino enembeg lahibagma Ornanen orohole leko Daud 
ino yet hibareg roti anggen waruk ambeg embeselug Daud olohotma libareg 
orohole han kinangma sahung atfag. 
22Sahung teg lit weregma Daud inowen Ornan fam ele uruk lit, ”Ouk alem 
suwonen Israel ninap nunusurukon ino eleg aruhu ulug NINIKNI Allah fahet 
hubu lahaptuk ambeg eke wiri fuhuk perikikteg roti anggen waruk ambeg tu 
ayeg waroho og nitmihinen hambeg lahik wahi. Onggo nowen fam ayeg 
warihi ha reg, haren hiyag nitmihin,” ulug hiyag itfag. 
23Hiyag itfagma Ornan inowen Daud fam ele uruk lit, ”Nikni, hat ap suwon, 
kinang aru hilamihinteg Allah og itmin pehen ane roho embemihin. Wam 
sapi aruma men e yaltukon roti anggen waruk angge tu men Allah fahet 
yaltuk lit roti anggen aru oho At olohotma embemihinen obog toho hat og 
hutuk lahi,” ibag. 

24Ibagma ap suwon Daud inowen Ornan fam ele uruk lit, ”Ayeg wabuk fug 
angge kinang aru hilaminteg NIKNI Allah fahet hubu lahaptuk laruhuk fug 
pihireg haren hiyag nitmihin ane hikit toho onggo palminteg eneg kinang 
aru anden tohon atmisi,” ulug hiyag itfag. 
25Hiyag itfag ane ari hikit toho Daud inowen roti anggen waruk ambeg onggo 
uang emas umbagpag turukon teng-teng angge 600 Ornan og itfag. 
26Og itfareg Dauren kinang ino fam helep sengget watfareg NINIKNI Allah wel 
timin ulug wam eke yaltuk lit eke Allah olohotman nul ulug esetuk 
lit NINIKNI Allah fam ele ibagma NINIKNI Allahn ele hol hibareg poholman 
indok ambulpul turukon pilabik watfagma wam hubu lahaptuk ambeg 
imbibahon ino nibag. 
27Nibagma NINIKNI Allahn ot malaikat fam ele uruk lit, ”Karog Israel inap 
unusuruk lahenon ino ei fam kilabin,” ulug hiyag itfag. 
28Hiyag itfagma Daud indimuwen wenggel haruk lit o Yebus ahun Ornanen 
roti anggen waruk ambehen an nele urukmu NINIKNI Allahn hol neyehek 
ulug indimu oluk atfareg fobik oho Allah fahet hubu lahaptuk latfag. 
29Ari tibag li Allah men Ambi Atuk Ibam hun Musan tam lekma witfahon ino 
men hubu lahaptuk ambeg men o Gibeon horogma punumu wereg latfag 
angge famen 
30Daud ino NINIKNI Allah ot malaikaren karog fam ap unusurukon fahet 
akolen Allahn ele hiyag nitmisi ulug o Gibeon laruk ane imbisibag. 

1 Tawarikh 22 

1Alem ari fahet Dauren ele uruk lit, ”Nit NINIKNI Allah ibam men Israel 
ninaben At olohotma hubu lahaptuk ambeg men tuma welaruhu,” ibag. 

Allah ibam wibuhuk ulug obamangge andog turuk latfag ane 

2Welatfareg Daud inowen otsi fam hiyag isaruk lit, ”Allah ibam ubahat 
wibuhukon fahet helep fele ruruk lamuhuben ap pohon Israel kinang fam 
werehon obog toho wol enebuhup,” ibag. 

3Ibareg nin eke hiyag isaruk lit sok Allah ibam kuruk ke wiri fuhukon fahet 
posiyemanggen men hele ineyon tik pug turukon men lale fuhuken ine angge 
besi walug waharuk lamuhup ulug hiyag isibagma besi anggolo men ine 
angge tembaga angginon aben leg ha fug tohon men wep toho emberuk 
latfag. 
4Arimano obog toho wep toho emberukmu o Sidon inap men Tirus inap 
menen e sahi anggolo aben winag ha fug toho Daud og irik watfag. 
5Og irik watfag ane fahet Daud indimuwen wenggel haruk lit, 
”O NINIKNI Allah fahet wibuhukon ino ap kinang atogman atogma 
werehonen hol haruk lit o ino fano ulug unuk palimuwap turuk lamuhuben 
namloho Salomoen o ino mondabi suwon wiri fuhu. Mondabi suwon wiri 
fuhu pihireg namloho ebe tot teg lit indi anggat teg elehen anden at let turuk 
lit obamangge anggolo roho andog teberuk laruhuk,” ulug wenggel hibareg 
uwan war am fug lit obamangge anggolo andog teberuk latfag. 
6Andog tibibareg Dauren namloho Salomo Israel ninap NINIKNI Allah fahet o 
eke wiri fuhuwen hiyag itmin ulug wol tibag. 
7Wol tibareg ele ubam uruk lit, ”Namloho, an ninggarehen NIKNI Allah fahet 
o eke wiri fuhuk ulug nindimuwen wenggel harikik angge famen 
8NINIKNI Allahn an nubam ele uruk lit, ’Haren o kema-kema tog abik laruk lit 
ap anggolo unusurukmu An nolohotma enemep kinangma wamburuk latisi 
angge re haren An nunuk wel naptuk ibam wit nuruhun fug,’ irisireg 
9nin ele uruk lit, ’Hamloho eke indag tahunon ino tog abuk fug angge indi 
yuwag toho welaruhu. Anden ap seliyon walinggoho werehonen ele ying 
tuhup tohon ulug sen enebuhukmu indi yuwag toho welaruhu ane hikit toho 
at unuk Salomo suwaluhun. Aren Israel inap fet enesug laruhu li Anden Israel 
inap let eneptukmu alem eke hag eke hag unubam am fug angge inindi 
yuwag toho welamuhup. 
10Aren An nunuk wel naptuk ibam fanowon misig wiri fuhu. At An namloho 
aruhu, An at Ikni aruhuk. An at Ikni wereg lit at umalikisiyen 

endebuhubonen endebuhubon kinang aru senegman eneg mondabi 
welamuhuben in eneptuk laruhuk. 
11Namloho, ari fahet ketiya HIKNI Allah hat men wereg lit let habuhumu 
Aren irisi ane hikit toho At ibam wiri fuhun. 
12NINIKNI Allahn hat hindi anggarap haptukmu alem obog toho holuk teg lit 
welaruhun. Ari regma NINIKNI Allahn hat Israel inap fet enesug laruhun ulug 
lahap habuhumu HIKNI Allahn umalikisiyen ari-ari turuk lamuhup ulug 
komo eneptuk ane haren forohoman eneg welaruhun. 
13NINIKNI Allahn Israel inaben ari-ari turuk lamuhuben hiyag isahun ulug 
hun Musa hiyag itfag ane haren senegman eneg welaruhun halug haren 
tuhuk peruk laruhun ane fano turuk laruhun. Hindi wirik toho wereg lit alem 
mun ane man ane inam aruhuwon fahet hakolen yuk lahun fug! 
14Anden asengseng toho wal haruk lit Allah ibam haren wiri fuhunon ino 
fahet umbagpag turuk angge emas anggin te 3.400 ton men perak anggin te 
34.000 ton men ine angge tembaga oho besi oho aben leg ha fug tohon men 
e helep men andog teberikik. Anggolo andog teberikik angge famen haren 
nin sebe roho andog tuhun. 
15-16Hamingmingangge anggolo wereg lit helep fele rurukon men o helep fam 
witukon men e fam witukon men emas, perak, tembaga, besi men fam laltuk 
inap men yabuk eke hag eke hag waruk ane inindi anggat tehon menen hat 
let haptuk lamuhup ane fahet holuk teg lit Allah ibam wiri fuhun ihiyon ino 
ketiya eneg ak timihin. Ak timihinmu NINIKNI Allah hat men welaruhu!” ulug 
hiyag itfag. 
17Ari ulug hiyag itfareg Daud inowen Israel inap onowesi obog tohowen an 
namloho let turuk lamuhup ulug ele unubam uruk lit, 
18”HINIKNI Allah hit men wereg lit walinggoho fet henesug latisimu kinang 
aru atogman atogma hinindi yuwag toho welahebon ari honoluk toho 
welamek. Aren ap atam kinang tu fam welatuson arimano an ninggikmu 

emberisimu it arimano NINIKNI Allah apma wereg lit hit At umalikisi 
welahebon oho henepma wereg. 
19Ari fahet ketiya HINIKNI Allah hinindi men henehime menen yami ruruk 
lamuhup. Yami ruruk lit NINIKNI Allah fahet o fanowon ino wibuhuben ak 
tuhup. Wiri fuhupteg peti elma Wene Numen haharehon kilabeg angge men 
sembahyang uruk lit wan turuk angge men imbik kuhup,” ulug hiyag isibag. 

1 Tawarikh 23 

Dauren Lewi inap yabuk hiyag isibag ane 

1 Daud ino sabal atfareg at inggarehen amloho Salomo ino Israel inap fet 
enesug laruhun ulug ap suwon lahapfag. 
2Lahapmin ulug wenggel haruk lit Israel inap onowesi obog toho men Allah 
amingmingangge imam men Lewi inap men wol enepfag. 
3Wol enepfahon arimano watfagma Lewi inap kabiniyon indag tibag sali mo 
ilig am wirig am turukmu teng misigmen nubam hilag hinahan 30 atfahon 
emberim filon enebe winag isarukmen teng-teng angge 38.000 welatfag. 
4Weregma Daud inowen hiyag isaruk lit, ”Hit minggiroho winon henebe 
teng-teng angge 24.000 aruma it NINIKNI Allah ibamen yabuk warukon 
onowesi roho welamuhup, hit winon henebe teng-teng angge 6.000 aruman 
alem haloho emberuk lit unggum kong turuk lamuhup, 
5hit winon 4.000 aruman Allah ibam sok foroho lamuhup, hit winon 4.000 
welahebonen ele uruk angge anden witikikon fam NINIKNI Allah fahet sini 
yunggultuk lamuhup,” ulug hiyag isibag. 
6Ari ulug hiyag isibareg Lewi inap arimano ununggul unuk Lewi umalikisi 
Gerson men Kehat men Merari menen ondohowonen ondohowon wereg ane 
hikit toho palu hinahan minggiri fibag. 
7Gerson inap arimano Gerson umalikisi Ladan man Simei menen 
endetfahonen ondohowon wereg. 

8Ladan umalikisi hinahan itano Yehiel men otsi Zetam men Yoel men 
welatfag. 
9Simei umalikisi hinahan itano ununuk Selomit, Haziel, Haran men welatfag. 
It arimano obog toho Ladan inap ununggul unuk wal taneg werehon onowesi 
welatfag. 
10Ap eke unuk Simei umalikisi uhan itano Yahat, Ziza, Yeus, Beria men 
welatfag. 
11Yahat wandabon weregma ot Ziza indag tibag. It onotsi Yeus men Beria 
menen unumalikisi we tor angge indag enepfagma re ununggul unuk we 
misig hag toho wereg lit yabuk ambiyeg waruk latfag. 
12Kehat umalikisi uhan itano ununuk Amram, Yizhar, Hebron, Uziel men 
welatfag. 
13Amram umalikisi Harun men Musa men welatfag. Harunen endetfahonen 
ondohowon arimano Allah olohotma unduhuk lit fano-fano angge Allahn 
tohon iren eneg seneg lit NINIKNI Allah fahet hubu lahaptuk lit At unuk fam 
ap hi eneptuk ane mondabi senegman eneg welamuhup ulug in enepfag 
angge famen 
14Allah amingmingangge Musa inowen endetfahonen ondohowon 
arimanowen Lewi inap yabuk winon hiyag isibahon ambiyeg waruk latfag. 
15Musa umalikisi Gersom men Eliezer men welatfag. 
16Gersom amloho Sebuel ino ununggul unuk Gersom inap onowe welatfag. 
17Eliezer inowen we amloho misig indag tibahon unuk Rehabya ino welatfag. 
Rehabya inowen umalikisi anggolo indag enepfag. 
18Yizhar amloho Selomit ino ununggul unuk Yizhar inap onowe welatfag. 
19Hebron inowen umalikisi uhan indag enepfahon wandabon ino Yeria, 
pirenehon Amarya, hinahanehon Yahaziel, uhanehon Yekameam welatfag. 
20Uziel umalikisi piren itano Mikha wandabon weregma ot Yisia welatfag. 

21Merari umalikisi Mahli men Musi men welatfag. Mahli umalikisi Eleazar 
men Kis men welatfag. 
22Eleazar inowen ap umalik indag ta fug angge we hilani umalik eneg indag 
enepfag. Indag enepfareg war atfagma Eleazar ot unuk Kis umalikisiyen 
Eleazar aholani itano og enepfag. 
23Musi umalikisi hinahan itano ununuk Mahli, Eder, Yeremot men welatfag. 
24It obog toho Lewi inap ununggul unuk onowesi welatfahon arimano enebe 
winag isaruk lit ununuk suwesingga fam haharoho imbibag. Haharoho 
imbibahon arimano kabiniyon indag atfag sali mo ilig am wirig am turukmu 
likin fumahen 20 atfahon emberim filon welatfag. It arimano NINIKNI Allah 
ibam yabuk waruk lamuhup ulug lahap enepfag. 
25Ari tibahon fahet Daud inowen ele uruk lit, ”Israel ninap NINIKNI Allahn let 
neneptisimu alem siyahon eke inam atuk elehen ninindi yuwag toho 
welahereg NINIKNI Allah oho o Yerusalem aru mondabi welaruhu. 
26Ari regma Lewi inaben atam o sabo Allah men Ambi Atuk Ibam wiri fil 
halog til laruk latfahon ino men, sembahyang uruk lit wan turuk angge obog 
toho men paya roho walug laruk latfag hag toho fobik ari roho turuk 
lamuhup fug,” ibag. 
27Dauren fotog-fotogma ibag ane ino hikit toho Lewi inap kabiniyon indag 
atfag sali mo ilig am wirig am turukmu likin fumahen atfahon emberim filon 
eneg winag isaruk latfag. 
28It arimano unubahet Dauren ele uruk lit, ”Lewi inaben NINIKNI Allah ibam 
yabuk turuk lit Harun umalikisi Allah amingmingangge imam arimano let 
eneptuk lamuhup. Let eneptuk lit Allah ibam undama hili werehon arimano 
men selma elehet walinggoho oho ambeg ino men foroho lit Allah ibamen 
foroho angge arimano puhun toho umatuk lit Allah ibam haltuk ane eke hag 
eke hag seneg lamuhup. 
29Obog toho arimano seneg lit roti Allah fahet emberukon men, roti anggen 
fano roho lilibug tohon Allah olohotma yaltukon men, roti suwap turuk 

angge wa fug angge wiratukon men, wiratuk angge eke hag eke hag men 
Lewi inaben oho haloho emberuk lamuhup. Allah fahet imbik waharuk angge 
arimano wirimangge hele men kubag men fam wirim turuk lamuhup. 
30O sakan turukmu oho mo ubuk ik ohoma oho NINIKNI Allah wel tul ulug 
sini yunggultuk lamuhup. 
31O sabit sambil men pikalem keron inam atuk sambil men Allah fam 
sembahyang uruk sambil winon oho sini yunggultuk lamuhup. NINIKNI Allah 
olohotma yabuk turuk lit likiya hupmu palu misig-misig enebe emberusa ane 
hikit toho winag isalug yabuk turuk lamuhup,” ulug hiyag isibag. 
32Hiyag isibag ane ari hikit toho Lewi inap arimanowen indam o sabo Allah 
men Ambi Atuk Ibam foroho latfag hag toho fobik oho onori Harun umalikisi 
arimanowen Allah ibam yabuk turukon let eneptuk lit Allah ibam foroho 
latfag. 

1 Tawarikh 24 

Allah amingmingangge imam minggir enepfag ane 

1-3 Hun Harun umalikisi uhan itano ununuk Nadab, Abihu, Eleazar, Itamar 
men welatfag. Nadab men Abihu men inikni war am fugmu malik indag ta 
fug angge tam war atfagma onotsi Eleazar men Itamar men Allah 
amingmingangge imam welatfag. Welatfagma Daud inowen Harunen 
ondohowonen ondohowon arimano yabuk wal taneg turukon hikit toho 
minggir enepfag. Minggir eneptukmu hun Eleazar umbusag Zadok men 
Itamar umbusag Ahimelekh menen Daud let turuk latfag. 
4Minggir enebul ulug enebe winag isarukmen Eleazaren ondohowonen 
ondohowon onowesi anggolo regma Itamaren ondohowonen ondohowon 
onowesi tor angge welatfag. Ari rehen Eleazaren ondohowonen ondohowon 
palu nisanggo fuman 16 minggir eneptuk lit Itamaren ondohowonen 
ondohowon palu likinen minggir enepfag. 
5Eleazaren ondohowonen ondohowon arimano men Itamaren ondohowonen 
ondohowon arimano menen yabuk wal taneg turuk lit winonen Allah ibam 

foroho lit winonen Allah wene uruk ane milal eneptuk latfag. Yabuk wal 
taneg turukon tu palimu tu apma puk fug angge yabuk tam turukon san, 
fobik turukon san ulug enehangge hik tibag. 
6Hik tibag ane ari ap suwon raja men ap suwon-suwon winon men imam 
Zadok men Abyatar amloho Ahimelekh men imam winon onowesi roho 
welatfahon men Lewi inap onowesi men weregma hik tibag. Enehangge 
misig Eleazaren ondohowonen ondohowon fahet hik tulug misig Itamaren 
ondohowonen endetfahon fahet hik turuk latfag. Ari roho hik turukmen eneg 
ununuk enehangge unubam atfahon arimano suwesingga hahatuk ahun 
Semaya hun Netaneel amloho inowen haharoho imbibag. 
7Enehangge tamon hun Yoyarib fam, pirenehon Yedaya fam, 
8hinahanehon Harim fam, uhanehon Seorim fam, 
9fuwabon Malkia fam, falfalikon Miyamin fam, 
10sabiron Hakos fam, likinon Abia fam, 
11sohowon Yesua fam, numon Sekhanya fam, 
12nanggolobon Elyasib fam, nisanggowon Yakim fam, 
13nuwalon Hupa fam, nunggul hurikon Yesebeab fam, 
14nuwal fumahon Bilga fam, nisanggo fumahon Imer fam, 
15nanggolop fumahon Hezir fam, num fumahon Hapizes fam, 
16soho fumahon Petahya fam, likin fumahon Yehezkel fam, 
17sabit fumahon Yakhin fam, falfalik fumahon Gamul fam, 
18fuwab fumahon Delaya fam, uhaneg fumahon Maazya fam atfag. 
19Enehangge unubam atfag ane hikit toho Allah amingmingangge 
arimano NINIKNI Allah ibam kuruk lit yabuk turuk latfag. Yabuk turuk ane 
ari Israel inap INIKNI Allahn it unumba Harun hiyag itfagma aren it hiyag 
isibag ane hikit toho turuk latfag. 

Lewi inap ununggul unuk fahet haharoho imbibag ane 

20Lewi inap onowesi winon ununuk tuma ul: Amram umalikisi sehelimuwon 
Subael, Subael umalikisi sehelimuwon Yehdeya, 
21Rehabya umalikisi onowe roho welatfahon Yisia, 
22Yizharen ondohowonen endetfahon Selomot, Selomot umalikisi 
sehelimuwon Yahat, 
23Hebron amloho wandabon Yeria, pirenehon Amarya, hinahanehon 
Yahaziel, uhanehon Yekameam, 
24Uziel amloho Mikha, Mikha umalikisi sehelimuwon Samir, 
25Mikha are Yisia, Yisia umalikisi sehelimuwon Zakharia, 
26Merari umalikisi Mahli, Musi, Yaazia men, 
27Merari amloho Yaazia umalikisi Syoham, Zakur, Hibri men, 
28Mahli umalikisi sehelimuwon Eleazar ap umalik indag tibag fuhon ino men, 
29Kis amloho Yerahmeel, 
30Musi umalikisi Mahli, Eder, Yerimot men welatfag. It obog toho Lewi inap 
ununggul unuk wal taneg welatfag. 
31Onori Harun umalikisi arimanowen yabuk san tam, san fobik wituk 
lamuhup ulug enehangge hik tibag hag toho iren oho ap suwon Daud men 
Zadok men Ahimelekh men imam onowesi men Lewi inap onowesi men 
weregma enehangge hik tibag. Hik turuk lit tu owe, tu ot puk fug angge it 
obog toho fahet enehangge ambi roho hik tibag. 

1 Tawarikh 25 

Allah asini yunggultuk inap fahet ibag ane 

1Ari tibagma Daud men ap suwon-suwon menen Asaf umalikisi, Heman 
umalikisi, Yedutun umalikisi men Allah iyabuk turuk lamuhup ulug in 
enepfag. In enepfahon arimano Allahn milal eneptukmu pinggong men 
puhuli men waruk men watuk lit Allah asini yunggultuk latfag. Allah asini 
yunggultuk inap ununuk tuma haharoho imbibag: 

2Asaf ino Allahn milaltukmu ap suwon raja inowen hiyag itfag ane hikit toho 
sini yunggultuk latfag. Asaf inowen umalikisi Zakur, Yusuf, Netanya, Asarela 
men milal eneptuk latfag. 
3Yedutun ino Allahn milaltukmu pinggong watuk lit NINIKNI Allah wel turuk 
asini yunggultuk latfag. Yedutun inowen umalikisi falfaliken ununuk 
Gedalya, Zeri, Yesaya, Simei, Hasabya, Matica men milal eneptuk latfag. 
4Heman umalikisi ununuk Bukia, Matanya, Uziel, Sebuel, Yerimot, Hananya, 
Hanani, Eliata, Gidalti, Romamti-Ezer, Yosbekasa, Maloti, Hotir, Mahaziot 
men welatfag. 
5Heman ino ap suwon raja amingmingangge wereg lit fulu roho hiyag utuk 
ahun weregma Allahn at ubam ele uruk lit, ”Anden hat hineyap habuhuk,” 
ulug sali imbibag. Sali imbibag ane ari hikit toho Allahn Heman ino ap 
umalik nunggul huriken, hilani malik hinahan og itfag. 
6It arimano obog toho iniknisi Asaf men Yedutun men Heman menen milal 
eneptukmu NINIKNI Allah ibam wereg lit ap suwon raja inowen atamtam 
hiyag isibag ane hikit toho pinggong, puhuli, waruk men teltuk lit sini 
yunggultuk latfag. 
7It men onori NINIKNI Allah fahet sini yunggultuk ane milal enepfahon menen 
sini fano roho yunggultuk latfag. It enebe mangno roho teng nanggoloben 
288 welatfag. 
8Iren tu sabalon, tu kabiniyon, tu nonowesi milal neneptukon, tu 
nunumalikisi inindi anggarap eneptuk laheyon puk fug angge obog toho 
fahet ambi roho enehangge hik tibag. 
9Hik turukmu enehangge tamon Asaf amloho Yusuf fam atfag, pirenehon 
Gedalya fam atfag, 
10hinahanehon Zakur fam atfag, 
11uhanehon Yizri fam atfag, 
12fuwabon Netanya fam atfag, 

13falfalikon Bukia fam atfag, 
14sabiron Yesarela fam atfag, 
15likinon Yesaya fam atfag, 
16sohowon Matanya fam atfag, 
17numon Simei fam atfag, 
18nanggolobon Azareel fam atfag, 
19nisanggowon Hasabya fam atfag, 
20nuwalon Subael fam atfag, 
21nunggul hurikon Matica fam atfag, 
22nuwal fumahon Yeremot fam atfag, 
23nisanggo fumahon Hananya fam atfag, 
24nanggolop fumahon Yosbekasa fam atfag, 
25num fumahon Hanani fam atfag, 
26soho fumahon Maloti fam atfag, 
27likin fumahon Eliata fam atfag, 
28sabit fumahon Hotir fam atfag, 
29falfalik fumahon Gidalti fam atfag, 
30fuwap fumahon Mahaziot fam atfag, 
31uhaneg fumahon Romamti-Ezer fam atfag. Enehangge unubam atfahon 
arimano wal taneg unumalikisi men onori winon men enebe nisanggowen 
heheg wereg lit iniyabuk turuk latfag. 

1 Tawarikh 26 

Allah ibam sok foroho inap fahet ibag ane 

1Allah ibam sok foroho inap arimano oho minggir enepfag. It ununuk tuma 
umbul: Korah ahun Ebyasaf inowen ondohowonen endetfahon Kore amloho 
Meselemia inowen sok eke foroho latfag. 
2Meselemia amloho wandabon Zakharia, pirenehon Yediael, hinahanehon 
Zebaja, uhanehon Yatniel, 
3fuwabon Elam, falfalikon Yohanan, sabiron Elyoenai welatfag. 
4Obed-Edom inowen oho sok eke foroho latfag. Allahn Obed-Edom ino 
ineyap turukmu amloho wandabon Semaya, pirenehon Yozabad, 
hinahanehon Yoah, uhanehon Sakhar, fuwabon Netaneel, 
5falfalikon Amiel, sabiron Isakhar, sohowon Peuletai indag enepfag. 
6Obed-Edom amloho Semaya umalikisi arimano enembong se roho turuk 
inap wereg lit it ununggul unuk onowesi atfag. 
7Semaya umalikisi ununuk Otni, Refael, Obed, Elzabad men onori enehako 
roho turukon Elihu men Semakhya men welatfag. 
8It arimano obog toho Obed-Edomen ondohowonen ondohowon welatfag. It 
unumalikisi men onori men enebe mangno roho teng pirenman nubam hilag 
likinen 62 welatfahon arimano obog tohowen enehako roho turuk lit 
iniyabuk fano roho wituk latfag. 
9Meselemia umalikisi men ori men enebe mangno roho num fumahen 18 
welatfag. Ir oho enembong se roho turuk inap welatfag. 
10Merari inowen ondohowonen endetfahon Hosa inowen amloho eke unuk 
Simri indag tibag. Simri ino malik wandabon fug angge famen ikniyen hat 
hori fahet onowe hag toho welaruhun ulug lahabe fibag. 
11Hosa amloho pirenehon Hilkia, hinahanehon Tebalya, uhanehon Zakharia 
welatfag. Hosa umalikisi men ori men enebe mangno roho nuwalen welatfag. 
12It arimanowen ununggul unuk wal-wal minggir enepfag ane hikit 
toho NINIKNI Allah ibam sok foroho latfag. Sok arimano foroho lit onori Lewi 
inaben NINIKNI Allah ibam yabuk turuk latfag hag toho iren oho turuk latfag. 

13Ap ununggul unuk welatfahon arimano wal tanehen sok misig-misig foroho 
lamuhup ulug enehangge hik turuk lit aruma suwon, aruma toron puk fug 
angge ununggul unuk obog toho fahet ambi roho enehangge hik tibag. 
14Enehangge hik turukmu sok yali filon forohowon fahet hum Selemia fam 
atfag. Nin enehangge hik turukmu sok iliko filon fahet Selemia amloho 
Zakharia indi anggat toho ap komo eneptuk latfahon fam atfag. 
15Sok wiriko filon fahet Obed-Edom fam atukmu mun angge man angge 
emberuk ambeg forohowon fahet Obed-Edom umalikisi unubam atfag. 
16Sok hubula filon men, sok unuk Syalekhet suwaleg latfahon kebunggalem 
laharukmu iraham werehon ino men forohowon fahet hun Supim men Hosa 
men unubam atfag. Sok misig foroho inap arimano sok winon foroho inap 
horogma unduhuk lit 
17likiya hupmu ap falfaliken yali fil, ap uhan iliko fil, ap uhan wiriko fil, mun 
angge man angge emberuk ambeg piren itano iniraham ap piren-piren 
unduhuk latfag. 
18Allah ibam hubula fil hili toron witfahon unuk Parbar alukema ap piren 
unduhukmu Parbar iraham funggalma ap uhan unduhuk lit Parbar ino 
foroho latfag. 
19Sok foroho inap minggir enepfahon arimano hun Korah inowen 
endetfahonen ondohowon men Merari inowen endetfahonen ondohowon 
men welatfag. 

Fano-fano angge foroho inap fahet ibag ane 

20Fano-fano angge Allah ibam foroho latfahon men aben Allah fahet imbik 
waharuk latfag angge men sok foroho inap onori Lewi inap arimanowen 
seneg latfag. It ununuk tuma ul: 
21Gerson amloho Ladan inowen endetfahon misig unuk Yehiel welatfag. 
22Yehiel umalikisi Zetam men Yoel menen fano-fano angge NINIKNI Allah 
ibam foroho latfahon arimano seneg latfag. 

23It men hun Amram inowen ondohowonen endetfahon men Yizharen 
endetfahon men Hebronen endetfahon men Uzielen endetfahon menen 
iniyabuk ambiyeg turuk latfag. 
24Atamtam Musa amloho Gersom inowen indag tibahon Sebuel ino fano-fano 
angge Allah men Ambi Atuk Ibam foroho latfahon arimano seneg inap onowe 
welatfag. 
25Sebuel ot Eliezer inowen Rehabya indag tibag. Rehabya amloho Yesaya, 
Yesaya amloho Yoram, Yoram amloho Zikhri, Zikhri amloho Selomit 
welatfag. 
26-27Fano-fano angge ap suwon Daud men Israel inap ununggul unuk onowesi 
men sehen seneg inap palu suwon onowesi men palu toron onowesi menen 
tog aptuk lit huhulangge walug NINIKNI Allah ibam imbik waharuk latfahon 
arimano hun Selomit ori menen foroho latfag. 
28Hun Samuel fulu roho hiyag isaruk ahun ino men hun Kis amloho Saul men 
Ner amloho Abner men Zeruya amloho Yoab menen mun angge man angge 
Allah fahet emberuk latfahon obog toho Selomit ori menen foroho latfag. 

Israel inap hal eneptukon fahet ibag ane 

29Hun Yizhar inowen ondohowonen endetfahon Kenanya umalikisi menen 
Israel inap hal eneptuk lit unggum unubam welatfahon kong turuk latfag. 
30Hun Hebronen ondohowonen endetfahon Hasabya ori menen ap suwon 
raja unuk fam Israel inap ik Yordan hubula fil welatfahon arimano hal 
eneptuk lit NINIKNI Allah wel turuk ane oho haltuk latfag. Hasabya men ori 
men enehako roho turuk inap wereg lit enebe mangno roho teng-teng angge 
1.700 welatfag. 
31Hun Hebronen ondohowonen ondohowon ununggul unuk wal-wal 
welatfahon onowe hun Yeria welatfag. Hun Daud ino ap suwon lahibagma 
mo ilig am wirig am turukmu teng misigmen nubam hilag nuwalen 40 
atfagma Daud otsiyen ap inine roho turukon hiyag enebul ulug Yeria ori obog 
toho yami enebil larukmen eneg o Yaezer Gilead kinang fam Yerian 

ondohowonen ondohowon inine roho turukon anggolo weregma hiyag 
enepfag. 
32Hiyag enepfagma ap suwon Daud inowen it obog toho onowe Yeria men 
hiyag isaruk lit, ”An nunuk fam Ruben inap, Gad inap, Manasye inap 
minggiroho winon men hal eneptuk lit Allah wel turuk ane oho haltuk 
lamuhup,” ulug lahap enepfag. Lahap enepfahon arimano ununggul unuk 
wal-wal welatfahon onowesi wereg lit inine roho turuk inap welatfag. It 
enebe mangno roho teng-teng angge 2.700 welatfag. 

1 Tawarikh 27 

Ap suwon-suwon winon fahet ibag ane 

1Mo ilig am wirig am turukmen pikalem misig-misig inam atukmu Israel inap 
sehen senehon minggiroho palu enepfahon arimano wal tanehen it unubam 
imbibag ane hikit toho yabuk turuk latfag. Palu wal taneg enebe teng-teng 
angge 24.000 welatfahon arimano Israel inap ununggul unuk onowesi men 
sehen seneg inap palu suwon onowesi men palu toron onowesi men ap suwon 
raja amingmingangge winon menen milal eneptuk latfag. 
2Hun Zabdiel amloho Yasobam ino pikalem atamon fam yabuk turuk 
latfahon onowe welatfag. 
3At ino hun Peresen ondohowonen endetfahon wereg lit otsi milal 
eneptukmu it onowesi roho werehon winon at apma welatfag. 
4O Ahohi ahun Dodai ino pikalem pirenehon fam yabuk turuk latfahon 
onowe welatfag. Hun Miklot ino at iraham wereg lit it onotsi milal eneptuk 
latfag. 
5Allah amingmingangge imam Yoyada amloho Benaya ino pikalem 
hinahanehon fam yabuk turuk latfahon onowe welatfag. 
6Benaya ino enehako roho turuk inap teng misigmen nubam hilag hinahan 
30 arimano sehelimu wereg lit it onowe lahibagma amloho Amizabad ino at 
iraham wereg lit onotsi milal eneptuk latfag. 

7Yoab ot Asael ino pikalem uhanehon fam yabuk turuk latfahon onowe 
welatfag. Welatfagma at ubalmangge amloho Zebaja ino it onowe lahibag. 
8Hun Yizrah inowen ondohowonen endetfahon Samhut ino pikalem fuwabon 
fam yabuk turuk latfahon onowe welatfag. 
9O Tekoa ahun Ikes amloho Ira ino pikalem falfalikon fam yabuk turuk 
latfahon onowe welatfag. 
10Efraim ahun o Peloni indag atfahon Heles ino pikalem sabiron fam yabuk 
turuk latfahon onowe welatfag. 
11Hun Zerah inowen ondohowonen endetfahon o Husa indag atfahon Sibkhai 
ino pikalem likinon fam yabuk turuk latfahon onowe welatfag. 
12Benyamin ahun o Anatot indag atfahon Abiezer ino pikalem sohowon fam 
yabuk turuk latfahon onowe welatfag. 
13Hun Zerah inowen ondohowonen endetfahon o Netofa indag atfahon 
Maharai ino pikalem numon fam yabuk turuk latfahon onowe welatfag. 
14Efraim ahun o Piraton indag atfahon Benaya ino pikalem nanggolobon fam 
yabuk turuk latfahon onowe welatfag. 
15Hun Otnielen ondohowonen endetfahon o Netofa indag atfahon Heldai ino 
pikalem nisanggowon fam yabuk turuk latfahon onowe welatfag. 
16-22Israel inap ununggul unuk onowesi ununuk tuma ul: 

Ununggul unuk Milal eneptuk ahun 

Ruben Zikhri amloho Eliezer 

Simeon Maakha amloho Sefaca 

Lewi Kemuel amloho Hasabya. 

Harun Zadok 

Yehuda Daud are Elihu 

Isakhar Mikhael amloho Omri 

Zebulon Obaja amloho Yismaya 

Naftali Azriel amloho Yerimot 

Efraim Azazya amloho Hosea 

Manasye hubula filon Pedaya amloho Yoel 

Manasye yali filon Zakharia amloho Yido 

Benyamin Abner amloho Yaasiel 

Dan Yeroham amloho Azareel 

23 Atamtam NINIKNI Allahn ele uruk lit, ”Anden Israel inap inineyap 
enebuhukmu suhal mondeg hag amuhup,” ulug sali imbibag. Sali imbibag 
ane ari wenggel hibareg Daud inowen Israel inap enebe winag isaruk lit 
kabiniyon indag tibag sali mo ilig am wirig am turukmu likin fuman 20 
atfahon emberim filon eneg winag isahuk pibag. 
24Pibag ane ari hikit toho he Zeruya amloho Yoab inowen Israel inap winag 
isaruk ane ak tibag angge famen aren tibag ane ino fahet Allahn olok hibareg 
alem angginon Israel inap unubam imbibagma Yoab inowen Israel inap 
winag isaruk ane ino imbisibag. Imbisibag ane ino fahet suwesingga ap 
suwon Daud inowen mun ane man ane turuk latfag ane haharoho imbibahon 
fam Israel inap enebe winag isibahon fahet hahatfag fug. 
25Hun Adiel amloho Azmawet inowen ap suwon raja anggengge o Yerusalem 
welatfahon arimano foroho latfag. Ap suwon anggengge o pumbuk suwon 
toron walinggoho foroho latfahon men o yaron fam foroho latfag angge men 
hun Uzia amloho Yonatan inowen seneg latfag. 
26Hun Kelub amloho Ezri ino suburu yabuk wituk inap onowe welatfag. 
27O Rama ahun Simei inowen anggur yabuk arimano foroho latfag. Hele 
anggur ahaluwe foroho ibam anggur yatuk ambeg welatfahon arimano o 
Syifmi ahun Zabdi inowen seneg latfag. 

28E zaitun men e ara men punumu yatuk latfahon arimano o Gederi ahun 
Baal-Hanan inowen foroho latfag. E zaitun ahaluwe foroho ambeg arimano 
Yoas inowen seneg latfag. 
29Wam sapi kinang Saron fam foroho latfahon arimano o Saron ahun Sitrai 
inowen seneg latfag. Wam sapi tonggoma foroho latfahon arimano hun Adlai 
amloho Safat inowen seneg latfag. 
30Ismael ahun Obil inowen wam unta arimano seneg latfag. Wam keledai 
heyon o Meronot ahun Yehdeyan seneg latfag. 
31Wam domba o Hagri ahun Yazis inowen seneg latfag. It obog tohowen ap 
suwon Daud anggengge arimano foroho latfag. 
32Daud ikni Isai are Yonatan ino indi anggat teg lit suwesingga fam hahareg 
ane kim ha reg latfag. At inowen Daud komo ruruk latfag. Hun Hakhmoni 
amloho Yehiel inowen ap suwon umalikisi fet enesug latfag. 
33Hun Ahitofel inowen oho ap suwon raja komo ruruk latfag. O Arki ahun 
Husai ino ap suwon are welatfag. 
34Ahitofel ino war atfagma ubalmangge hun Benaya amloho Yoyada men 
Abyatar men lahibag. Ap suwon otsi sehen senehon onowe Yoab welatfag. 

1 Tawarikh 28 

Daud inowen Allah ibam wiri fuhun ulug Salomo hiyag itfag ane 

1Daud inowen Israel inap onowesi obog toho o Yerusalem palu arik 
wamuhup ulug wol enepfag. Wol enepfagma ununggul unuk onowesi men, 
ap suwon let eneptukon onowesi men, sehen seneg inap palu suwon toron 
onowesi men, ap suwon umalikisi enengginang enembohom foroho inap 
men, ap suwon ibam yabuk waruk inabet enehako roho tog aptuk inabet o 
Yerusalem palu arik watfag. 
2Watfagma Daud ino it enelukema in atfareg ele uruk lit, ”Nori, hit men an 
men ambi roho Israel ninap welaheyon, NINIKNI Allahn sali imbibag ane 

haharehon peti elma kilabeg angge At uyug ahongge ino mondabi welaruhu 
ambeg ulug o eke wiri fuhuk perikikteg obamangge andog turuk latikik. 
3Andog tirikik angge famen Allahn an nubam ele uruk lit, ’Haren tog aptuk 
lit ap unusurukmu enemep anggolo wilip atuk latisi angge re An nubahet o 
eke wit nuruhun fug,’ irisi. 
4NINIKNI Allah inowen An numalikisi Israel inap fahet onowe suwon eke 
lahabuhuk ulug nit nununggul unuk Yehuda ninap welaheyon mumal 
neneptuk lit nit sehelimuwon an nori men mumal neneptisi. Mumal 
neneptisireg an nori sehelimuwon an eneg mondabi Israel inap obog toho 
fahet onowe suwon raja welaruhun ulug lahap naptisi. 
5Lahap naptisireg NINIKNI Allahn malik anggolo og nitisi. Malik og nitisiyon 
arimano enesehelimuwon Allahn Salomo ino mumal taruk lit fobik Daud war 
aruhumu ubalma ap suwon lahakureg An nunuk fam Israel inap fet enesug 
laruhu ulug sali emberisi. 
6Sali emberisireg an nubam ele uruk lit, ’Hat hamloho Salomo ino An Ikni 
aruhuk, at An namloho aruhu ulug mumal tarikikmu aren eneg An nibam 
wiri feruk lit owahalma elehet walinggoho kila fuhu,’ ulug hiyag nitisi. 
7Ari ulug hiyag nutuk lit, ’Anden hunubabut fano roho wereg lit tu men ari 
men turuk lamuhup iyag ane ino Salomo inowen ketiya seneg hag toho fobik 
oho ine roho seneg laruhu halug Anden at ineyap tuhukmu Israel inap 
mondabi fet enesug laruhu,’ irisi. 
8Ari fahet ketiya hit Israel hinap NINIKNI Allah umalikisi welahebon 
henelukeman nit Ninikni Allah inowen holegma anden hunubam nele iminon 
tu holeg lamok: HINIKNI Allahn ari-ari turuk lamuhup ibag ane ino hiren 
hinine roho seneg lamuhupmu hit kinang fanowon tu fam yug toho 
weregman eneg hiren endebuhubonen endebuhubon arimanowen oho 
mondabi ngi roho welamuhup. 
9Salomo, namloho, Allah an hikniyen wel turuk lahiyon ino fahet hat 
hindimu holuk toho welaruhun. NINIKNI Allahn ap inindimu fuki roho yet 

isaruk lit unundama wenggeltuk ane oluk teg lit werehen hat hindi piren teg 
eleg angge hindimu hahiyeg toho At eneg wel turuk laruhun. Haren At yami 
ruhunmu hat hilmu inam aruhu angge famen haren At hambolmaya fusuhun 
halug Aren hat mondabi humbahaku. 
10Ketiya NINIKNI Allahn An wel naptuk ibam wit nuruhu ulug hat mumal 
haptisiyon fahet hindimu wenggel hamihinteg hindi wirik toho wereg lit 
ihiyon arimano turuk laruhun,” ulug hiyag itfag. 
11Ari ulug hiyag itfareg Daud inowen suwesingga Allah ibam tu hag toho 
wiri fuhun ulug hahatfahon Salomo og itfag. Suwesingga ino fam haharoho 
emberuk lit hili fano-fano angge foroho ambeg men hili winon emberimuwon 
apmon men peti Wene Numen haharoho imbibahon kilabeg angge foroho 
ambeg men tu hag toho wituk lamuhup ulug ilit toho hahareg latfag. 
12NINIKNI Allah ibam owahalma elehet oko kilaptuk lit o ino walinggoho hili 
wal taneg wituk lamuhup ulug Daud indimuwen wenggel hibahon hikit toho 
suwesingga fam ilit toho haharehon ino oho Salomo og itfag. Og itfareg fano-
fano angge Allah ibam forohowon men Allah fahet emberuk angge men 
haltuk ane fahet Daud inowen Salomo hiyag itfag. 
13Hiyag itfareg Allah amingmingangge imam men Lewi inap men minggiroho 
palu enepfahon arimano wal tanehen iniyabuk turuk ane men NINIKNI Allah 
ibam yabuk obog toho turuk ane men Allah wel turuk lit wan turuk angge 
obog toho men fahet Daud inowen Salomo hiyag itfag. 
14Ari ulug hiyag itfareg Allah ibam yabuk turuk lit wan turuk angge emas 
men perak men fam wibuhubon obog toho anggin wirim tuhup pibahon wal 
taneg hiyag itfag. 
15Iral eke hag eke hag men iral hunduko emberuk angge men emas perak 
fam wibuhubon arimano men 
16Allah fahet suburu roti emberuk ambeg emas fam wibuhubon arimano men 
nungge-nungge emberuk ambeg perak fam wibuhubon men anggin wirim 
tuhup pibahon oho wal taneg hiyag itfag. 

17Fa men kou men fili hag angge men emas fanowon fam wibuhubon 
arimano men kubag emas perak fam wibuhubon arimano men anggin wirim 
tuhup pibahon oho wal taneg hiyag itfag. 
18Hubu lahaptuk ambeg emas puhun toho umahowon fam wibuhubon ino 
men Allah amingmingangge ununuk kerub eneherabulen peti 
elma NINIKNI Allah Wene Numen kilabeg angge hondo rehon itano kereta 
fam unduhuk ambeg emas fam wibuhubon ino men anggin wiri fuhup 
pibahon oho Daud inowen Salomo hiyag itfag. 
19Hiyag utuk lit, ”NINIKNI Allahn An nibam wiruhu perisi ane obog toho 
inggareg inggiken suwesingga fam hahatuk lit an nindi anggarap naptisi,” 
ibag. 
20Ari ibareg Daud inowen amloho Salomo fam nin ele ibahon tu, ”Hat hindi 
wirik toho wereg lit anden ihiyon hikit toho turuk laruhun. An NIKNI Allah 
hat men welaruhu ulug hat holuk aruhumu hakolen yuk laruk laruhun fug. 
Aren hat humbahuk fug angge hiraham weregman eneg haren At wel turuk 
ibam ino wiri fuhun. 
21Allah amingmingangge imam men Lewi inap men asan wal tanehen Allah 
ibamen yabuk turuk lamuhup ulug hiyag isarusa ane hikit toho turuk 
lamuhup. Mun ane man ane turuk ane fahet inindi anggat teg inap arimano 
enehiyehen hat let haptuk lamuhupmu Israel inap obog toho men onowesi 
menen haren hiyag isaruk laruhun ane hikit toho turuk lamuhup,” ibag. 

1 Tawarikh 29 

Mun angge man angge Allah ibam fahet imbibag ane 

1 Ap suwon Daud inowen ap luhaloho welatfahon arimano unubam ele uruk 
lit, ”Allahn ap eke mumal ta fug angge we an namloho Salomo ebe toron indi 
anggat teg elehon inowen eneg An nibam wiruhu ulug mumal tarisi. O ino 
ap kinangmon fahet wiruhu fug, NINIKNI Allah inggareg fahet wiri fuhu ane 
anggin anggolo reg peruk lahi. 

2Ari fahet anden nine roho turuk lit ili ruruk angge emas perak tembaga besi 
men e men anggolo roho Nikni Allah ibam fahet tug toho emberikik. 
Emberikik angge arimano fam Allah wel turuk lit wan turuk angge eke hag 
eke hag wibuhup ulug emberikik. Nin helep ili faya rurukon men helep fano 
roho umahowon men helep anggeyon anggolo men helep il umbagpag 
turukon eke hag eke hag emberikik. 
3-5Anggolo emberikik angge famen An Nikni Allah ibam fahet nindi reg 
lahireg nin sebe roho an nanggengge emas o Ofiren walug waharuson anggin 
wirim turukon 100 ton men perak fanowon anggin wirim turukon 240 ton 
men emberuk lahi. Emberuk lahiyon winon fam Allah ibam undamane obog 
toho hililip toho lombog turuk lit winon fam mun angge man angge Allah 
ibam foroho angge ap inindi anggat tehonen wiri fuhuben ari obog toho 
emberuk lahi. Ari hag toho hit welahebon san indi ahiyeg toho NINIKNI Allah 
fahet o yoho nungge-nungge embemin peruk?” ulug hiyag isibag. 
6Hiyag isibagma Israel inap ununggul unuk onowesi men o wal taneg fet 
enesug inap men sehen seneg inap asan suwon toron milal eneptukon men 
ap suwon-suwon Daud let turukon menen, ”Niren oho nenehiyehen Allah 
fahet umbul,” ulug hiyag itfag. 
7Hiyag itfareg Allah ibam wituk ane fahet emas anggin te 170 ton men uang 
emas teng-teng angge 10.000 men perak anggin te 340 ton men tembaga 
anggin te 620 ton men besi anggin te 3.400 ton men imbibag. 
8Ap san helep ili faya rurukon ngi reg latfahon arimanowen NINIKNI Allah 
fahet At ibam foroho laruhun ulug helep arimano hun Gersonen 
ondohowonen endetfahon unuk Yehiel ino og itfag. 
9Ap suwon-suwon arimano inindiyen NINIKNI Allah fahet imbibag ane yet 
hibareg Israel inap obog tohowen inindi enehiyeg harukmu ap suwon Daud 
ino oho ahiyeg anggolo hibag. 

Daud inowen Allah wel tibag ane 

10Ari tibareg Daud inowen Israel inap obog toho iniline NINIKNI Allah wel 
turuk lit, ”Hat nunumba Israel IKNI Allah welahenon, indamen tulug fobik 
oho aben Hat mondabi wel haptuk lamuhup. 
11NINIKNI Allah, Hat eneg su reg lit hine anggolo reg lahen. Hat hebe 
umbagpag turuk lahenon mondabi palimu wereg lit mun angge man angge 
hondo reg lahen. Yi angge ti angge poholma kinangma werehon obog toho 
Haren ki haruk lahen. NINIKNI Allah, mun angge man angge Hat hapma 
weregma Hat eneg ap suwon palimu wereg lit unggul welahen. 
12Haren eneg ap palimuwap eneptuk lit tungap eneptuk lahen. Ap sa-o sa-o 
suwon welamag peruk lahenon arimano Haren inineyap eneptuk lahen. Mun 
angge man angge Hat hinggik ineyonen ki reg lahen. 
13Ari fahet Ninikni Allah, ketiya niren Hat wel haptuk lit hunuk suwon 
palimuwap haptuk lahe. 
14An numalikisi men ninine elehen Hat fahet nungge-nungge umbuk fug teg 
lala. Mun angge man angge we Hat famen eneg waharukmu Haren og 
nisarikin angge aruma eneg niren hebeloho og herehe. 
15Nit nunumbasi obog toho kinang tu fam ap pohon welatfag hag toho nir 
oho Hat holohotma ap pohon nenemu ninap hag toho welahe. Nit kinangma 
tuma welaheyon ap enehuhe longgo uruk hag toho ilamna wereg lit mondabi 
welamuhuk puk fug teg lahe. 
16Allah NINIKNI, niren Hat hunuk fanowon wel turuk ambeg ulug o eke 
wibuhuken mun angge man angge anggolo roho embeheyon aruma Haren 
og nisarikinon Haren tohon eneg embehe. 
17Nikni Allah, ap unundama wenggeltukon Haren wal isaruk lit inindi pikit 
toho wenggeltuk ane fahet Haren hahiyeg haruk lahenon ino an noluk. Ari 
fahet anden nindi pikit toho wenggel haruk lit nahiyeg toho anden nangge 
Hat fahet emberikik. Emberikikmu ketiya Hat humalikisi tuma werehon 
aruman oho inindi enehiyehen mun angge man angge Hat fahet emberukmu 
yet isihireg nahiyeg hihi. 

18NINIKNI Allah, nunumbasi Abraham men Ishak men Israel menen Hat wel 
haptuk latfag hahun, ketiya Hat humalikisiyen inindi hasug hag toho fobik 
oho inindi hasugmen eneg wereg lit inindi wirik toho Hat hubam eneg 
wenggel hiyaruk lamuhuben Haren fet enesug laruhun. 
19An namloho Salomo inowen indi piren teg eleg angge Haren tu men ari 
men turuk lamuhup inahon obog toho seneg lit Hat hibam wiruhu perikik 
ane hikit toho turuk laruhuwen Hat Salomo ino let turuk laruhun,” ibag. 

Salomo ino Daud ubalmangge ap suwon lahibag ane 

20Ari ibareg Dauren ap luhaloho welatfahon unubam nin eke ele uruk lit, 
”Allah HINIKNI wel tiyok!” ibagma ap obog tohowen unumbasi INIKNI Allah 
wel turuk lit At men ap suwon Daud men hi enebul ulug eneluke pilabeg 
kinangma sahung atfag. 
21Likiyamon NINIKNI Allah olohotma wam sapi yuhambukon teng-teng angge 
1.000 men wam domba yuhambukon teng-teng angge 1.000 men wam domba 
umalik teng-teng angge 1.000 men waroho hubu lahapfag. Lahaptuk lit Allah 
alukema ik fanowon hilili fibareg Israel inap obog tohowen nalusa ulug wam 
anggolo esetfag. 
22Esetfareg Israel inap arimanowen o ino sambil eneg NINIKNI Allah 
olohotman enehiyeg anggolo roho ik men wam men naruk latfag. Nibareg 
Salomo inowen NINIKNI Allah unuk fam fet nenesug laruhu ulug Israel inap 
arimanowen ahaluwe amben fanowon unggulmu hilili feruk lit tam lahapfag 
hag toho ininggik pireneg angge ap suwon lahapfareg hun Zadok ino Allah 
amingmingangge imam unduhuk fibag. 
23Unduhuk fibagma Salomo ino ikni Daud ubalmangge ap suwon atuk 
lit NINIKNI Allah unuk fam ap suwon hur atuk ambeg hur arik lahibag. 
Lahibagma Israel inap obog tohowen at fahet fano peruk lit aren hiyag isaruk 
latfag ane holtuk latfag. 

24Holtuk lit Israel inap onowesi obog toho men sehen seneg inap obog toho 
men Daud umalikisi obog toho menen hat hapma nit hotsi welamuhuk ulug 
hiyag itfag. 
25Ari tibagma NINIKNI Allahn Salomo let turukmu Israel inap obog tohowen 
at mondabi ine wereg peruk latfag. Salomo uwanma ap suwon indam Israel 
inap fet enesug latfahon arimano obog toho inine eleg toho wereg latfagma 
Salomo eneg mondabi palimu welatfag. 
26 Ari roho hun Isai amloho Daud inowen Israel inap obog toho fet enesug 
latfag. 
27Fet enesug lit o Hebron mo sabiren welatfareg o Yerusalem mo teng 
misigmen nubam hilag falfaliken 33 welatfag, mangno roho mo teng 
misigmen nubam hilag nuwalen 40 atfag. 
28Atfagma Daud oruk hubulu atfareg an tung nahun weregma aben wel 
naptukmen eneg amusun toho welatikik ulug war atfag. War atfagma amloho 
Salomo at ubalmangge ap suwon lahibag. 
29Ap suwon Daud inowen turuk latfag ane ak tibag sambilen tulug obog-
obogma turuk latfahon oho fulu roho hiyag isaruk ahun Samuel men Allah 
amingmingangge nabi Natan men fulu roho hiyag isaruk ahun Gad menen 
oho suwesingga fam haharoho imbibag. 
30Suwesingga arimano fam ap suwon Daud inowen yabuk ine roho seneg lit 
ap seliyon apmayap eneptuk latfag ane oho at inggareg men Israel inap obog 
toho men ap o wina ke werehon onowesi men unubam teko laruk latfag ane 
oho haharoho imbibag. 

2 Tawarikh 

2 Tawarikh 1 

Salomoen nindi anggarap nabuhun ulug sembahyang ibag ane 
(1Raj 3:3-15) 

1Daud amloho Salomo ino ap suwon lahibareg Israel kinang inggik ine roho 
seneg latfag. Senegma NINIKNI Allah at men wereg lit let turukmu mondabi 
ine atfag. 
2Misihim sambil Salomo inowen Israel inap onowesi obog toho, sehen seneg 
inap teng-teng angge 1.000 onowesi men, teng uhan 100 onowesi men, alem 
haloho emberuk inap men, otsi at let turukon men, ununggul unuk wal taneg 
onowesi welatfahon men wol enepfagma ambeg watfag. 
3Ambeg watfagma Salomo it men ambiyeg o sabo fanowon NINIKNI Allah 
amingmingangge Musan lekman witfahon wereg ambeg lul ulug o Gibeon 
horogma punumu hubu lahaptuk ambeg libag. 
4 Peti Allah Wene Numen haharehon kilabeg angge tam o sabo fanowon fam 
foroho latfahon ino hun Daud inowen o Kiryat-Yearimen walug o sabo winon 
aren o Yerusalem witfahon elma imbik watfag angge famen 
5hubu lahaptuk angge hun Hur inowen endetfahon Uri amloho Bezaleel 
inowen ine angge tembaga fam witfahon ino o Gibeon tam welatfag ambeg 
o sabo fanowon olohotma unduhuk lit weregma Salomo otsi menen Allah 
wel tul ulug libag. 
6Libareg Salomo inowen o sabo fanowon alukema hubu lahaptuk angge ino 
fam NINIKNI Allah fahet wam teng-teng angge 1.000 waroho hubu lahapfag. 
7Hubu lahapfareg hubanggo nohorukmen NINIKNI Allah ambeg waharukmu 
yet hibag. Yet harukmen Allahn ele hiyag utuk lit, ”Og nitmisi peruk lahenon 
ari haren heng napmihinmu Anden og hitmin,” ibag. 
8Ari ibagma Salomo inowen ele uruk lit, ”An nikni Daud ino Haren hindi 
haruk lit anggoloenam let turuk latikinteg at ubalmangge an ap suwon lahap 
naptikin. 

9Lahap naptikinmu anden numalikisi kinang alinlan winag isa fug teg hag 
toho mondoko werehon sen enesug lahimu ketiya Hat NIKNI Allahn an nikni 
Daud ubam sali imbinahon hikirap timihin. 
10Anden Hat humalikisi aruma fet enesug lit mun ane man ane haloho 
emberuk laruhuken nindi anggarap naptuk lit mun ane man ane fahet alem 
noluk aruhuwen nindi wirikap napmihin. Nindi wirikap napmihin fug halug 
Hat humalikisi hum toho werehon aruma anden fet enesug lam fug teg 
laruhuk,” ibag. 
11Ibagma Allah inowen Salomo fam, ”Haren mun angge man angge fano-fano 
angge eke hag eke hag ninggikmu welalep perukon men, nunuk su amag 
perukon men, hat fahet inirim teg inap unusuruk ane men, amusun toho 
welale perukon fahet heng nabuk fug angge Hat humalikisi onowe 
welaruhun ulug lahap naptikin inap aruma fano fet enesug laruhuken nindi 
anggarap naptuk lit mun ane man ane fahet nolukap napmihin ulug heng 
nabehenma 
12mun ane man ane alem obog toho fahet holuk aruhuwen hindi anggarap 
habuhuk. Haren heng nabehen fuhon oho Anden sebe roho og huruhukmu 
mun angge man angge fano-fano angge eke hag eke hag hinggikmu aruhumu 
hat hunuk oho su aruhu. Ari roho welaruhunmu ap suwon hat uwanma 
welatfahon men, fobik in amuhubon men misig oho hat tung teg laruhunon 
hag toho welaruhu fug,” ulug hiyag itfag. 
13Hiyag itfagma Salomo ino o sabo fanowon o Gibeon punumu welatfag 
ambehen suhuloho o Yerusalem watfareg wereg lit Israel inap fet enesug 
latfag. 

Salomo anggengge inggikmu anggolo atfag ane 
(1Raj 10:26-29; 2Taw 9:25-28) 

14 Salomo inowen tog aptuk ane fahet wamen lisoho walug laruk angge teng-
teng angge 1.400 men ap wam kuda fam lahalug larukon teng-teng angge 
12.000 men andog enepfareg it winon unubam o pumbuk kereta foroho 

ambeg wal taneg welamuhup ulug hiyag isibareg winon unubam an horogma 
o Yerusalem welamuhup ulug hiyag isibag. 
15Salomo welatfag li itano o Yerusalem perak emas ili rurukon arimano helep 
ik pilikmu mondeg hag toho mondeg latfag. E sahi ineyon tom Libanon 
famen walug watfahon oho farema e anggolo wereg hag toho mondeg latfag. 
16Ap suwon otsi arimanowen onowe Salomo fahet wam kuda o Mesir men o 
Kilikia men onggo paloho wak laruk lit 
17wamen lisoho walug laruk angge kereta o Mesir onggo palik laruk latfag. 
Wam kuda arimano wal taneg fahet onggo uang perak teng falfaliken 150 
fam paltuk latfag, kereta misig fahet onggo uang perak teng-teng angge 600 
fam paltuk latfag. Onggo paloho wak laruk latfahon arimano Salomo otsiyen 
minggiroho Het inap onowesi men Siria inap onowesi men unubam ayeg 
watuk latfag. 

2 Tawarikh 2 

Salomo inowen Allah ibam wiri fuhuk ulug turuk latfag ane 
(1Raj 5:1-18, 7:13-14) 

1Salomo inowen NINIKNI Allah wel turuk ibam men an ap suwon nibam men 
wibuhup ulug otsi hiyag isibag. 
2Hiyag isibareg onggo eleg angge yabuk wit nutuk lamuhup ulug Israel inap 
eneseheli keyon teng obog sehelet obog andog eneptuk lit ap teng-teng angge 
82.000 unubam tom fene helep fele ruruk lamuhup ulug hiyag isibareg ap 
teng-teng angge 70.000 unubam helep fele rohon arimano salmako walug 
waharuk lamuhup ulug hiyag isibag. Ap arimanowen yabuk fano roho 
wibukag ulug kim isaruk lamuhubon ulug ap anggolo 3.600 in enepfag. 
3In enepfareg Salomo inowen otsi Ho Tirus inap onowe Hiram ambeg lalihip 
ulug mon enepfagma libareg hiyag utuk lit, ”An nikni ap suwon Daud inowen 
nibam wit tahuk perisimu haren e sahi og irik waharikin. 
4Ketiya anden an NIKNI Allah unuk wel turuk ambeg ulug o eke wit uruhuk 
peruk lahi. Allahn ngi aruhu ambeg inowen At olohotman amben fano angge 

yaloho hubu lahabeheg roti anggen tag toho wirahowon embeheg turuk 
lamuhup. Hubet men hupmu men, o sabit sambil men, pikalem ket inam atuk 
sambil men, NINIKNI Allahn An wel naptuk lit henehiyehen yunggultuk 
lamuhup ulug imbibag sambil men At olohotma wam waroho hubu lahaptuk 
lamuhup. Ari roho hit Israel hinaben turukmen eneg welamuhup ulug 
nit NINIKNI Allahn imbibag. 
5Allah ari hag toho imbibag ahun ino eneg su regma ap winonen nunumba 
ulug wel eneptukon arimano At men wirim teg eleg angge re Ninikni Allah 
suwon fahet o suwon eke wiruhuk peruk lahi. 
6Pohol obog tohowen Ninikni Allah ebe walinggig lam fug teg anggeyen ap 
san At wereg ambeg ulug o eke wibuk teg? Anden oho wibuk fug teg lale 
angge famen At poholma werehon alukema hubu lahaptuk ambeg ulug o ino 
wiri fuhuk peruk lahi. 
7Ari peruk lahimu ketiya ap inggik fano ahun ili ruruk angge emas perak 
men, ine angge tembaga besi men fam nungge-nungge lale feruk lit sum il 
hik toho yihikon wiyuk anggen, mut, polu men fam palehon oho yihik feruk 
lit e fam hesenggengge wa rehon eke monde fik waruhunmu at inowen an 
notsi Yehuda inap Yerusalem inap ininggik fanowon nikni Daud inowen tam 
wol eneptisiyon men ambiyeg o ino wituk lamuhup. 
8Hat hotsi e mutuk ane onoluk teg peruk lahireg haren hiyag isahunmu an 
fahet tom Libanon fam e sahi yaron men e mur ineyon men e fanowon winon 
men mubuhuben heng haptuk lahi. An namingmingangge arimanowen it 
men ambiyeg e arimano mutuk lamuhuben mon enebik wahi. 
9O suwon fano anggolowon wiruhuk peruk lahi ane hikit toho obamangge 
anggolo mining numuhup. 
10Hotsiyen e mutuk lit naruk lamuhup ulug roti jelai anggen men gandum 
anggen men wal taneg sum teng-teng angge 2.000 ton men, hele anggur 
ahaluwe men e zaitun ahaluwe men wal taneg kubag teng-teng angge 
400.000 liter men og isa waruhuk,” ulug hiyag itfag. 

11Hiyag itfagma Tirus inap onowe Hiram inowen Salomo fahet suwesingga 
haharoho emberuk lit, ”HINIKNI Allahn numalikisi nindi enesug lahireg we 
Salomoen eneg fet enesug lamag ulug hat ap suwon lahap haptisi,” ulug hi 
ribareg 
12nin eke hiyag utuk lit, ”Israel hinap HINIKNI Allah pohol ha kinang ha wal 
tibag ahun inowen ap suwon Daud amloho indi anggat teg lit mun ane man 
ane alem oluk tehon og itisimu hat amloho inowen NINIKNI Allah wel turuk 
ibam men an ap suwon nibam men wiruhuk peruk lahen angge re 
anden HINIKNI Allah wel turuk lahi. 
13Ari fahet anden ketiya not eke unuk Huram Abi ino hambeg monde fik 
waruhuk. Huram Abi ino indi anggat teg lit inggik ine roho yabuk eke hag 
eke hag wibuk teg. 
14At isinga unggul unuk Dan hiyap famen o Tirus ahun eke hilibag. Amloho 
Huram inowen ili ruruk angge emas perak men, ine angge tembaga besi men, 
helep e men fam nungge-nungge laltuk lit sum il hik toho yihikon wiyuk 
anggen, mut, polu palehon men yihik feruk lit e fam hesenggengge waruk lit 
haren hiyag uruhun ane indimu fano roho wenggel halug yi angge ti angge 
wibuk teg. At ino hambeg monde fik waruhukmu at inowen hat 
hamingmingangge men hikni Dauren wol eneptisi inap men ininggik fano 
inap arimano men ambiyeg mun angge man angge wit hutuk lamuhup. 
15Ari fahet ketiya hotsi hiyag isahunmu hat noweyen hiyag nitikin ane roho 
roti jelai anggen men gandum anggen men e zaitun ahaluwe men ik anggur 
ahaluwe men walug wamuhup. 
16Walug wamuhupmu haren e anggolo mining numuhup ulug heng 
neneptikin ane hikit toho e fanowon tom Libanon fam werehon mubuhuk. 
Mubuhukteg hele fam humaho felug saho ahik ahum keyen o Yafo walug 
wamuhuk. Walug wamuhukmu hat hinggarehen o Yerusalem walug lahun,” 
ulug hiyag itfag. 

17Ari ulug hiyag itfagma ikni Dauren ap pohon Israel inap enesehelimu 
welatfahon obog toho winag isibag hag toho amloho Salomo inowen oho 
winag isarukmen enebe teng-teng angge 153.600 welatfag. 
18Weregma it minggiroho winon teng-teng angge 80.000 unubam tom fene 
helep fele ruruk lamuhup ulug hiyag isibareg it winon teng-teng angge 
70.000 unubam helep fele rehon arimano salmako walug wamuhup ulug 
hiyag isibag. Ap arimanowen yabuk fano roho wibukag ulug kim isaruk 
lamuhubon ap anggolo 3.600 in enepfag. 

2 Tawarikh 3 

Salomoen Allah ibam witfag ane 
(1Raj 6:1-38) 

1Welatfareg hun Salomo inowen tom Moria o Yerusalem werehon ino 
famen NINIKNI Allah ibam wituk ane ak tibag. Tam tom ino fam o Yebus ahun 
Ornanen tohon roti anggen waruk ambeg irahamen NINIKNI Allah Salomo 
ikni Daud olohotma inam arik watfagma Daud inowen Allah ibam tuma 
wiruhuk ulug sali imbibag. 
2Amloho Salomo ino ap suwon lahibagma mo ilig am wirig am turukmu uhan 
atfagma pikalem pirenon fam o pireneg angge Allah ibam wituk ane ak tibag. 
3Allah ibam Salomo inowen witfahon ino wirimangge ilihig wirim tibahon il 
teng misig 27 meter, nunggulig wirim tibahon il sohowen wirim tibag. 
4Allah ibam sokolma o toron eke witfahon wirimangge nunggulig wirim 
tibahon Allah ibam wirim tibahon hikit toho il sohowen, lahabeg wirim 
tibahon il sohowen wirim tibag. O toron ino ubahat undama fil ili ruruk 
angge emas orohole mondabi fanowon fam lombog toho wiri fibag. 
5Allah ibam hili suwon ubahat undamane e mur fam altap toho wiri fibareg 
emas orohole fanowon fam lombog tibil libag. Lombog tibibareg ubahat ino 
fene uluwa men e walahen owil fanowon men wirim toho hesenggengge oho 
fibag. 

6-7Oho fibareg o ino undamane obog toho helep ili faya rurukon fam topno 
ribil libag. O ino undamane obog toho emas o Parwaim inowen walug 
watfahon fam hililip toho lombog tibil laruk lit uwag men ubahat men sok 
arimano men kembilik men fene oho lombog tibibag. Lombog tibibareg 
ubahat fene malaikat eneherabul wilibihon wirim toho hesenggengge oho 
fibag. 
8 Ari obog toho tibareg hili unuk Mondabi Fanoma suwaleg ambeg wiri fibag. 
Hili ino wirimangge ilihig wirim tibahon il sohowen wirim turuk lit 
nunggulig wirim tibahon oho Allah ibam wirim tibahon hikit toho il sohowen 
wirim tibag. Wirim tibareg hili ino undamane obog toho ili ruruk angge emas 
orohole fanowon anggin wirim tibahon 20.000 kilogram fam lombog tibil 
libag. 
9Posiyemanggen arimano emas anggin wirim tibahon 500 gram fam hililip 
toho lombog tibag. Hili hinawimu werehon arimano oho emas fam lombog 
tibibag. 
10-13Hili unuk Mondabi Fanoma suwaleg ambeg malaikat piren ilit toho wiri 
fibag. Malaikat itano wal taneg eneherabul piren wirimangge yat toho wirim 
tibahon il piren men misig minggiroho men wirim tibag. Malaikat piren itano 
hili ino pulmu unduhuk lit eneherabul wiriligmu malaikat misig aherabul 
fimahen ubahat fimag filon fam tung tegma malaikat pirenehon aherabul 
fimahen ubahat fimag filon fam tung teg latfag. Ari roho tung tegma 
eneherabul atog fimag-fimag o ilonggo fil ambimu tung teg latfag. 
Eneherabul wirilihon uhan itano wirimangge atogman atogma yat toho 
wirim tibahon il numen wirim tibag. Malaikat piren itano emas fam altap 
toho lombog tibibareg onorohole hili ino sok kurukon fil yet hawag ulug 
unuyug fam unduhuk fibag. 
14Unduhuk fibareg Mondabi Fanoma mapmu roho ulug aluke fil sum 
tuhuloho pilabeg asum il sakowon hik toho urukon mut men polu men fam 
palehon yihik fibareg sum ino fam malaikat ahuhe ilit tibag. 

Allah ibam iraham emberuk angge wiri fibag ane 
(1Raj 7:15-51) 

15Ari tibareg hun Salomo inowen Allah ibam alukema unduhuk lamag ulug 
uwag piren wiri fibag. Uwag piren wirimangge lahabeg wirim turukon il 
nanggolop fimahen 17 meter wirim toho wiri fibag. Wiri fibareg uwag 
ambiyangma inale hutuk tohon wirimangge lahabeg wirim turukon il piren 
men sebe roho misig pul ke minggiroho men wirim toho wiri fibag. 
16Inale piren itano walinggoho sohomangge keleg toho yihik fibag. 
Sohomangge itano fam yanggila anggen hahon teng uhan 100 iraroho 
aliliyangge lahabil libag. 
17Lahabil libareg uwag piren itano Allah ibam alukema hutuk tibibag. Hutuk 
tibibagma uwag inggik pikit fil hutuk tibahon ino unuk Yakhin, hare fil 
hutuk tibahon ino unuk Boas suwaleg latfag. 

2 Tawarikh 4 

1 Ari tibareg Salomoen ine angge tembaga fam hubu lahaptuk ambeg eke 
wiri fibag. Wituk lit wirimangge yat toho wirim turukon men, ayuhuk wirim 
turukon men ambi roho il numen 10 meter, lahabeg wirim turukon il 
fuwaben wirim toho wiri fibag. 
2Wiri fibareg tembaga fam kou walu warehon humon eke lale fibareg unuk 
Ik Ahum suwalfag. Kou ino atog fuman fuma wirim tibahon il fuwaben, 
walinggoho wirim tibahon il nuwal fimahen, lahabeg wirim tibahon il piren 
wirim toho lale fibag. 
3Kou ino umbangguwag walinggoho aliliyangge wam sapi hahon iraroho 
topno ribil libag. Topno ribil laruk lit il misig-misig fam wam hahon numen 
topno reberuk lit tot apma oho ari hag toho wam sapi hahon iraroho topno 
ribil libag. Wam hag angge arimano men kou ino men amu-amu laluk fug 
angge misigmu mangno roho lale fibag. 
4Lale fibareg wam sapi hag angge tembaga fam witfahon nisanggowen 
unduhuk fibareg enemberimu kou humon ino imbibag. Wam sapi onorohole 

yali fil hinahan, hubula fil hinahan, ik eleruk fil hinahan, ik ambut fil 
hinahan yet teg latfag. 
5Kou ino ine amag ulug onggorik men umbantu men ambi roho wirimangge 
inggik misig wirim toho wiri feruk lit e owil hag toho welaruhu ulug 
inggapkap sel fil simbuk toho lale fibag. Kou ino ik ololop toho hinangguruk 
lit kubag teng-teng angge 60.000 liter hinangguk teg latfag. 
6Kou humon Ik Ahum suwaleg angge ino wiri fibareg kou ik hinanggoho 
foroho angge numen wiri fibag. Wiri fibareg kou fuwaben Allah ibam ik 
ambut fil embelug fuwaben Allah ibam ik eleruk fil imbibag. Kou itano fam 
wam men suwe men waroho hubu lahabul peruk latfahon arimano ik umatuk 
latfag angge famen kou humon Ik Ahum suwaleg angge fam we Allah 
amingmingangge imam arimano eneg enebe ik umatuk latfag. 
7 Kou obog toho unduhuk fibareg iral fahet imbibag ane hikit toho umbagpag 
turuk angge emas fam iral emberuk angge numen wiri fibag. Iral emberuk 
angge fuwaben Allah ibam undama inggik pikit fil unduhuk feruk lit fuwaben 
inggik hare fil unduhuk fibag. 
8Unduhuk fibareg e tuwalehon numen wiri felug fuwaben Allah ibam 
undama inggik pikit fil unduhuk feruk lit fuwaben inggik hare fil unduhuk 
fibag. Unduhuk fibareg emas fam tebuwag numen wiri fibag. 
9Ari obog toho wiri fibareg Allah ibam owahalma Allah amingmingangge 
imam kuruk ambeg ulug walinggoho elehet huk toho wibareg ap palu atuk 
lamuhup ambeg walinggoho elehet eke oho fibag. Ap palu atuk ambeg sok 
kurukon wiri feruk lit tembaga fam hililip toho lombog tibibag. 
10Ari tibareg kou humon Ik Ahum suwaleg angge ino Allah ibam sok kuruk 
ambeg horogma ik ambut fil unduhuk fibag. 
11Unduhuk fibareg hun Huram inowen tembaga fam tumbuwo men tebuwag 
men fa men lalfag. 

Allah ibam iraham emberuk angge obog toho fahet haharoho imbibag ane 

Huram inowen ap suwon Salomoen hiyag itfag ane hikit toho Allah ibam 
iraham emberuk angge obog toho wiri fibag. 
12Wiri fibag angge arimano obog toho tuma ul: Uwag piren men, inale 
pumangon piren men, sohomangge inale walinggoho keleg toho yihikon 
piren men, 
13yanggila anggen hahon sohomangge itano fam apma fil oho pali fil oho 
iraroho aliliyangge lahabil libahon teng nuwal fimahen 400 men, 
14kereta lisoho walug laruk angge men, kou ik hinanggoho foroho ambeg 
kereta itano fam emberukon men, 
15kou humon unuk Ik Ahum suwalfahon men, kou emberuk ambeg wam sapi 
nisanggowen men, 
16tumbuwo, tebuwag, fa men wiri fibag. Wiri fibag angge arimano obog toho 
Huram Abi inowen ine angge tembaga fam wiri felug orohole umbagpag 
turuk laruhu ulug fano roho umaho fibag. 
17Ap suwon Salomo inowen ibag ane hikit toho Allah ibam iraham emberuk 
angge arimano wiri fuhuk ulug ik Yordan ayegma kinang huluwon wereg 
ambeg o Sukot men Zereda men honggolegma libareg ine angge tembaga ino 
indokma wiratfagma ik hag atfahon arimano emberuk angge unubabut wal-
wal amag ulug kinang fam kubag wirim toho lalfahon elma hilili ferukmu 
ine atfareg emberuk angge eke hag eke hag atfag. 
18Salomoen ibag ane hikit toho Allah ibam iraham imbibag angge tembaga 
fam witfahon arimano anggolo mondoko werehen anggin wirim haruk angge 
fam wirim tibag fugmu ap obog toho enepeleg teg. 

Allah ibamen foroho angge lalfag ane 

19Ap suwon Salomoen ibag ane hikit toho Allah ibam foroho angge obog toho 
wiri fibag. Wiri fibag angge arimano tuma ul: Hubu lahaptuk angge men, e 
tuwalehon Allah olohotma roti emberuk ambeg men, 

20iral emberuk angge hili alukema Mondabi Fanoma suwaleg ambeg 
unduhukon arimano men, iral imbibag ane hikit toho pisatukon men, 
21hesenggengge e owil hahon iral emberuk ambeg uwag fam topno rehon 
men, fa indok anggen hambo rurukon men, 
22tumbuwo, habo, tebuwag, indok anggen kilaboho walug laruk angge men, 
sok Mondabi Fanoma kurukon men, sok Allah ibam kurukon men arimano 
obog toho emas umbagpag turukon fam wiri fibag. 

2 Tawarikh 5 

1 Ari roho witukmen eneg Salomoen NINIKNI Allah ibam obog toho wiri 
fibag. Wiri fibareg ikni Dauren Allah fahet imbibahon umbagpag turuk angge 
perak men emas men Allah wel turuk lit wan teg angge winon men Allah 
ibam fano-fano angge foroho ambeg imbik kibag. 

Peti elma Wene Numen haharehon kilabeg angge ino Allah ibam kilapfag ane 
(1Raj 8:1-13) 

2 Salomo inowen Allah ibam obog toho wiri fibareg Allah Wene Numen 
haharehon peti elma kilabeg angge o pumbuk Daud Ibam tom Sion fam 
werehon ino wak lulteg Allah ibam imbik lulen o Yerusalem nambeg watlihip 
ulug Israel inap onowesi ap suwon-suwon men o wal taneg fet enesug inap 
men obog toho wol enepfag. 
3Wol enepfagma pikalem sabiron fam Allah wel turuk sambil it obog toho 
Salomo ambeg palu arik watfag. 
4Israel inap onowesi obog toho palu arik watfagma Lewi inap arimanowen 
peti ino paya roho walug watfag. 
5Lewi inap arimano men Allah ibam foroho inap imam inap menen peti 
inowet o sabo Allah men Ambi Atuk Ibamet fano-fano angge o saboma foroho 
latfahon arimano obog toho Allah ibam imbik lul ulug walug watfag. 
6Walug watfagma ap suwon Salomo men Israel inap obog toho men peti ino 
alukema unduhuk lit wam domba men sapi men teng-teng angge winag ha 
fug toho Allah olohotma waroho yalfag. 

7Yalfareg imam arimanowen peti ino Allah ibam walug kibareg o hili 
undamon Mondabi Fanoma suwalfag ambeg ino malaikat piren unduhuk 
fibahon itano eneherabul apma imbik kibag. 
8Peti ino e payahen itanowet angge apma weregma malaikat itano 
eneherabul peti ino palimu wiriloho hondo reg latfag. 
9E payahen itano hili Mondabi Fanoma suwalfag ambeg weregma ap hili ino 
sel fil unduhuk lit yet harukmen e payahen itano ambiyang yat tehen inam 
teg latfag. Ari reg latfag ambeg ino ketiya oho wereg. 
10Peti ino elma nungge-nungge winon elegma Allah Wene Numen helep 
piren fam hahatfahon itano Musan tom Sinai alman peti elma kilabe fibahon 
itano eneg wereg latfag. Helep piren itano fam hahatfag ane Israel inap o 
Mesiren wilip atukmu NINIKNI Allahn it unubam An numalikisi welamuhup 
ulug sali imbibahon ino hikit toho haharehon welatfag. 
11-13  O ino sambil imam inap minggiroho winonen Allah ibamen yabuk 
warukmu onori winon onowesi wal taneg werehon kel taruk latfag angge 
famen ir oho unubabut puhun toho wereg lit Allah ibam watfag. It obog toho 
watfag hag toho Lewi inap Allah asini yunggultukon hun Asaf, Heman, 
Yedutun men unumalikisi onori men obog toho watfag. Lewi inap arimano 
sum il sulumon kindik hein fam yihikon wan teg lit pinggong, puhuli, waruk 
men ininggikmu seneg lit hubu lahaptuk ambeg yali fil unduhuk latfag. It 
iniraham imam inap enebe teng uhan nubam hilag 120 pinggong ele hum 
toho uruk angge seneko unduhuk latfag. Unduhuk latfahon 
arimanowen NINIKNI Allah wel tul ulug pinggong, waruk, ele uruk angge 
winon men teltuk lit enele misig toho, ”At ubabut fanowonen indi 
nenesugmen eneg wereg,” ulug yunggultuk latfag. Ari roho yunggultukmu 
imam winon arimano NINIKNI Allah ibamen wilip atukmu itano hina kik 
watfareg Allah ibam o ele ke keleg teg latfag. 
14NINIKNI Allah hina sehelimu wambik watfareg umbagpag turukmu o ino ele 
ke mondabi seleg teg latfagma imam arimano Allah ibam kuk fug tehen 
yabuk wituk latfag fug. 



1239 

 

 
ALLAH WENE 

© 2018, Indonesian Bible Society. 
 

 
 

 

2 Tawarikh 6 

1Ari sambil Salomo inowen ele uruk lit, ”Hat NINIKNI Allahn An hik tegma 
welaruhuk pinag ane hikit toho hirahoma welahen. 
2Ketiya anden Hat mondabi welaruhun ambeg ulug o fanowon aru wiri 
ferikik,” ibag. 

Salomoen Allah ibam wiri fibareg Israel inap unubam ele hiyag isibag ane 
(1Raj 8:14-21) 

3Ari ibareg Salomo ino aluke hebel atfareg Israel inap obog toho unduhukmu 
Allah unuk fam hi enepfag. 
4-6Hi enepfareg ele uruk lit, ”Israel ninap NINIKNI Allah wel turuk lamul. Aren 
nikni Daud fam hiyag utuk lit, ’Anden numalikisi Israel inap o Mesiren 
hondog eneplug wilip atik iyag liyen weregman eneg An nunuk wel naptuk 
ibam eke wibuhup ulug Israel kinang walinggoho werehon misig fam oho 
hiyag isarikik fug. An numalikisi fet enesug laruhu ulug ap misig oho mumal 
tarikik fug. Ketiya eneg An nunuk wel naptuk lamuhup ambeg ulug o 
Yerusalem aru mumal taruk lit numalikisi Israel inap fet enesug laruhun ulug 
Anden hat Daud mumal haptikik,’ ulug sali imbibag. Sali imbibag ane ino 
Allahn hikirap tirisi,” ibag. 
7Ibareg nin eke hiyag isaruk lit, ”Nikni Daud indimuwen Israel 
ninap NINIKNI Allah unuk wel turuk ibam wiruhuk pibag angge famen 
8Allah at ubam ele uruk lit, ’Haren peruk lahen ane ari fano wenggel haruk 
lahen angge famen 
9haren wiruhun fug. Hamloho haren enderuhunon inowen An nunuk wel 
naptuk ibam wiruhu,’ ulug Daud fam sali imbibag. 
10Allahn sali imbibahon ino hikit toho tirisimu an nikni Daud ubalma Israel 
inap fet enesug laruhuken ap suwon laharikikteg Israel ninap NINIKNI Allah 
wel turuk ibam tu witikik. 

11Witikikteg Allah Wene Numen haharehon peti elma kilabeg angge ino At 
ibam kilabihi. NINIKNI Allahn nunumbasi unubam sali imbibag ane ino 
hahatfahon peti ino undama kila fibahon wereg,” ulug hiyag isibag. 

Salomoen Allah fam sembahyang ibag ane 
(1Raj 8:22-53) 

12-13Salomoen lehoma unduhuk ambeg ulug ine angge tembaga fam witil 
laharuk lit wirimangge yat toho wirim turukon men, ayuhuk wirim turukon 
men ambi roho il piren, lahabeg wirim turukon il misig wirim toho wiri 
fibareg Allah ibam owahalma elehet huk toho oho ambeg pulmu unduhuk 
fibag. Salomo inowen Israel inap unubam ele hiyag isibareg lehoma unduhuk 
angge ino fam lahibareg aluke Allah fahet hubu lahaptuk fil hebeloho Israel 
inap iniline elenggen fam hur atfag. Hur atfareg inggik pohol fil leho lit 
sembahyang ibag. 
14Sembahyang uruk lit, ”Israel ninap NINIKNI Allah, Hat hahon poholma oho 
kinangma oho misig wereg eleg. Hat hamingmingangge inindi piren teg eleg 
angge hele holtukon arimano hindi enesug lit sali unubam emberikinon hikit 
toho turukmen eneg welahen. 
15An nikni Daud fam hiyag itikin ane ino hine roho seneg lit Hat hambilik 
famen irikinon hikit toho tirikin ane o yoho inam aha. 
16Israel ninap NINIKNI Allah, Haren nikni Daud fam nin hiyag utuk lit, ’Anden 
tu men ari men turuk lamuhup ulug komo heneptikik ane haren holtuk lahen 
hag toho hat humalikisiyen oho holtuk lit welamuhup halug Anden hat 
humalikisi welamuhubon arimano ninggik kobog isa fug angge 
welaruhukmu iren Israel inap fet enesugmen eneg welamuhup,’ ulug nikni 
Daud hiyag itikin. 
17Ari ulug Hat hamingmingangge an nikni Daud hiyag itikin ane ino ketiya 
inamap timihin. 
18 Allah Haren we tik-tem toho ap iniraham kinangma welaruhuk peruk 
lahen? Pohol obog tohowen Hat hebe waling hasug lam fug tegma o anden 
wiri ferikikon toron tuwen oho waling hasug lam fug teg. 

19NIKNI Allah, an hamingmingangge tuwen Hat hubam sembahyang uruk lit 
heng haptuk lahiyon hebeloho yet niya ma! An nele ine roho o yoho Hat 
holohotma uruk lahiyon tu hol hamihin. 
20-21An nunuk wel naptuk lamuhup ulug hiyag nisarikin ibam tu Haren likiya 
hupmu foroho lit welaruhun ulug heng haptuk lahi. An Hat 
hamingmingangge aru men humalikisi Israel inap menen o aruwen Hat 
hubam sembahyang uruk lamuhukmu Hat poholma welahenonen nenele 
holtuk lit niren siyag ane turukon elehap turuk laruhun. 
22Ap ekeyen ap eke fam siyag ane tehek urukon ino Hat fahet hubu lahaptuk 
ambeg o tu werehon alukema hondoholug wamuhupmu ap inowen siyag ane 
nubam uruk lahebon tik-tem toho tirikik fug ulug Hat holohotman fag turuk 
laruhu halug 
23Hat poholma welahenonen at ele uhuwon holtuk lit Hat hamingmingangge 
alem unubam werehon haloho emberuk laruhun. Siyag ane turuk inap 
arimano Haren hebeloho alem siyahon unubam emberuk laruhun. Fano ane 
turuk inap arimano Haren enehap siye eneptuk lit hebeloho fano ane 
unubam emberuk laruhun. 
24Hat humalikisi Israel inap arimanowen Hat holohotman siyag ane turukon 
ari famen ap seliyonen mulangge unusuruk lamuhupmu suhuloho Hat 
hambeg waharuk lamuhupteg Hat hunuk wel habul ulug o aruwen 
sembahyang uruk lamuhup halug 
25Hat poholma welahenonen it enele holtuk laruhun. Holtuk laruhunteg Hat 
humalikisi Israel inaben siyag ane turukon elehap turuk lit suhuloho kinang 
unumbasi men it men og isarik inahon ino fam hondog eneplug waruhun. 
26Iren Hat holohotman siyag ane turukon ari fahet Haren osit poholman 
pilabik waharuk laruhun fugmu it arimano Allahn apmayap neneptisimu 
niren siyag ane turukukon embesehe ulug eneluke Hat hibam tu fil hebel 
atuk lit hubam sembahyang uruk lamuhup halug 

27Hat poholma welahenonen it enele holtuk lit it men onowesi suwon menen 
siyag ane turukon elehap turuk laruhun. Haren pikir ane turuk lamuhup ulug 
komo eneptuk lit kinang Haren humalikisi ngi amuhup ulug og isarikinon 
ino fam osit pilabik waruhun. 
28O pumbuk tu fam suburu obok men, hom inggila watuk ane men, suburu 
inggila puglengge urukon men, heren sunggabi ayeg olokon men, sobolim 
men, ap seliyonen o pumbuk walinggoho kilap eneptukon men, ouk alem 
siyahon nungge-nungge it unubam atukmu 
29ap misihen ano Hat humalikisi Israel inap obog toho aruman ano asengseng 
toho wereg lit inindi man-man anggin toho wenggeltuk ane Allah fag toho 
hiyag umul ulug ininggik o aru fil leho lit Hat hubam sembahyang uruk 
lamuhup halug 
30Hat poholma welahenonen it enele holtuk lit let enepmin ulug iren siyag 
ane turukon elehap turuk laruhun. We Haren eneg ap obog toho inindimu 
wenggeltuk ane holuk teg lit iren siyag ane fano ane turukon Haren lisoho 
unubam lombohap eneptuk laruhun. 
31Ari roho tuhun ane fahet kinang nunumbasi og isarikinon ino fam it 
arimano onoluk wereg lit kalem Allahn hiyag nisarukon laruk lamuhuk ulug 
Hat fahet enekol toho welamuhup. 
32Ap pohon eke Hat humalikisi Israel inap fuhon famen Hat suwonen fano 
ane hinggik hine roho turuk lahen ane fahet holuhureg Hat hunuk wel 
habuhuk ulug ibam yatman waruhureg o aruwen Hat hubam sembahyang 
uruk laruhu halug 
33Hat poholma welahenonen at ele uhuwon hol hahunteg ap pohon inowen 
Hat hubam heng habuhu ane hikit toho turuk laruhunmu ap kinangma 
werehon obog tohowen Hat hunuk onoluk toho wereg lit humalikisi Israel 
inap Hat fahet enekol toho wereg hag toho ir oho enekol toho welamuhup. 
It arimanowen o anden witikikon aru Hat hunuk wel haptuk ambeg wereg 
ulug inindi anggat toho welamuhup. 

34Haren humalikisi unubam ap seliyon unusik lahup ulug hiyag isaruk 
laruhunmu wilip amuhupteg o kema-kema wereg lit o pumbuk Haren mumal 
tarikinon men o anden Hat hunuk wel haptuk ibam witikikon aru fil 
hebeloho yet haruk lit Hat hubam sembahyang uruk lamuhup halug 
35Hat poholma welahenonen iren sembahyang uruk lit heng haptuk ane 
holtuk lit it inibil atuk laruhun. 
36Ap obog tohowen siyag ane eneg turuk angge re humalikisiyen Hat 
holohotman siyag ane turuk lamuhupmu Haren it unubahet holok toho 
wenggel haruk lit ap seliyon ininggikmu hik isaruk laruhunmu it arimano 
ininggik hele waroho ap seliyon wereg ambeg yatma horogma og eneptuk 
lamuhup. 
37Ininggik hele waroho welamuhup ambeg arimanowen inindi yuwag 
aruhumu niren Hat hele ying haptuk lit siyag ane eneg turukuk ulug 
hebeloho Hat hubam sembahyang uruk lamuhup. 
38Inindi men enebe obog tohowen Hat halukema wamuhupteg kinang 
nunumbasi og isarikinon men o pumbuk Haren mumal tarikinon men o Hat 
hunuk wel haptuk ibam witikikon aru fil yet haruk lit Hat hubam 
sembahyang uruk lamuhup halug 
39Hat poholma welahenonen iren sembahyang uruk lit heng habuhup ane 
holtuk lit let eneptuk laruhun. Iren siyag ane turukon Haren elehap turuk 
laruhun. 
40Nikni Allah, ap o tuwen Hat hubam sembahyang uruk lamuhubon arimano 
Haren kim isaruk lit iren heng haptuk lamuhubon holtuk laruhun. 
41 Allah NINIKNI, peti aru walug waharukmu Har oho in atug peti ino iraham 
lamihinteg kel taruk laruhun ambeg kik watmihin. Peti aru feneyen Hat hine 
inam atuk. Hamingmingangge imam arimanowen Haren ap windat enepmin 
peruk lahen ane hikit toho turuk lamag! Hat humalikisiyen Allahn fano ane 
nunubam tirisi ulug enehiyeg toho sini yunggultuk lamag! 

42Allah NINIKNI, Hat hamingmingangge Daud hindi reg lit sali ubam 
emberikinon wenggel haruk lit ap suwon Haren mumal tarikinon ino 
miyaloho hik isa fug! 

2 Tawarikh 7 

Indok poholman pilabik watfag ane 

1 Hun Salomoen Allah fam sembahyang obog toho ibagma indok poholman 
pilabik watfareg wam hubu lahaptuk ambeg imbibahon ino men wam Allah 
olohotman naruk lit At fahet minggiroho umbul pibahon arimano men obog 
toho han nibag. Narukmu itano NINIKNI Allah At ibam o ele ke umbagpag 
turukmu o ino undamane seleg teg eneg latfag. 
2O ino ele ke mondabi seleg teg latfagma imam arimano NINIKNI Allah ibam 
kuk fug teg latfag. 
3Indok ino poholman pilabik waharukmu NINIKNI Allah umbagpag inowen 
At ibam saleg latfagma Israel inap arimanowen yet hibareg enelenggen fam 
hur atug onorohole han kinangma sahung atfareg NINIKNI Allah wel turuk lit, 
”At ubabut fanowonen indi nenesugmen eneg wereg,” ulug sembahyang 
ibag. 

Salomo inowen Allah ibam sok husibag ane 
(1Raj 8:62-66) 

4Sembahyang ibareg ap suwon Salomo men Israel inap obog toho 
arimanowen NINIKNI Allah olohotma wam nul ulug 
5wam sapi teng-teng angge 22.000 men wam domba teng-teng angge 120.000 
men waroho esetfag. Esetfareg Salomo ino men Israel inap obog toho menen 
Allah ibam ino sok husibag. 
6Sok husibagma imam arimano hiyag isibag ambeg iniyabuk turuk lit 
weregma Lewi inap arimano oho pinggong NINIKNI Allah wel turukon ap 
suwon Daud inowen witfahon ininggikmu seneg lit hiyag isibag ambeg in 
arik libareg Dauren milal enepfag ane hikit toho NINIKNI Allah wel turuk lit, 
”Aren indi nenesugmen eneg wereg,” urukmu imam arimanowen pinggong 

ele hum toho uruk angge watfag. Ari roho NINIKNI Allah wel turukmu Israel 
inaben holtul ulug unduhuk latfag. 
7Allah fahet hubu lahaptuk ambeg Allah ibam alukema ine angge fam 
witfahon ino tot tehen wam anggolo esetuk ane wirim teg latfag fugmu 
Salomo inowen o ino owahalma ap luhal atuk ambeg pulmuwen wam 
indokma yaltukon men suburu men wam sei men Allahn let neneptisi ulug 
At fahet emberuk latfag. Ari roho turuk lit Salomo inowen owahalma ap 
luhal atuk ambeg ino Allahn ngi reg lamag ulug puhunap tibag. 
8Allah ibam sok husibag sambil ino Salomo men Israel inap obog toho o 
Hamat larukon funggalma wereg inap famen tulug o Mesir hili-hilimu wereg 
inap kinang atogman atogma werehon obog toho palu atfag. Ap anggolo palu 
atfahon arimanowen nunumbasi lekma laruk lit o saboma nohorukmu Allahn 
fet enesug latfahon ino wel tul ulug enehiyeg toho yunggultukmen eneg hup 
sabirenam atfag. 
9Ap arimanowen Allah ibam sok husibag sambil hubu tamon lahapfahon 
fahet enehiyehen hup sabirenam yunggultuk latfareg Yerusalem embeselug 
inibam la fug angge Allahn nunumbasi fet enesug latfag ane fahet oho hup 
sabirenam yunggultuk latfag. O likin angge Allah olohotma yunggultukon 
obog aha ulug ap obog toho palu atfag. 
10Pikalem sabiron fam hup fuwap fimahen atfag sambil ino ap arimano palu 
atfagma Salomo inowen hinibam lalihip ulug hiyag isibagma inindi enehiyeg 
toho inibam wal taneg libag. Inibam laruk lit NINIKNI Allahn Daud men 
Salomo men umalikisi Israel ninap men nunubam fano ane anggolo tirisi ulug 
enehiyehen yunggultil laruk latfag. 

Allah Salomo olohotma nin eke inam atfag ane 
(1Raj 9:1-9) 

11Salomo inowen inggareg ibam men NINIKNI Allah ibam men indimuwen 
wiruhuk pibag ane obog toho fano wiri fibagma 
12hubanggo NINIKNI Allah at olohotma ebenam atfag. Ebenam atfareg at 
ubam ele uruk lit, ”Haren An nubam sembahyang irikinon holtikikteg o 

haren witikinon aru An nubahet hubu lahaptuk ambeg ulug Anden nibamap 
taruk lahi. 
13Anden osit poholman pilabik wam fug angge heren pambot fam kinang 
obog toho siyahap tuhup ulug hiyag isaruk lit ouk alem suwon An numalikisi 
sehelimu monde fik waruhuk halug 
14An numalikisi Allah anggengge wereg ulug suwalehon arimano inindi 
apmayap taruk lit kalem hareyon laruk laheyon embeselug Allah orohole 
yami rik lul ulug An nubam sembahyang uruk lamuhup. Ari roho turuk 
lamuhup halug An poholma welahiyonen enele holtuk lit iren siyag ane 
turukon elehap turuk laruhukteg enengginang siyag atukon nin hebeloho 
fanowap turuk laruhuk. 
15Ap o tu aruwen An nubam sembahyang uruk lamuhubon arimano Anden 
kim isaruk lit iren heng naptuk lamuhubon holtuk laruhuk. 
16O haren witikinon aru An nunuk mondabi wel naptuk lamuhup ambeg ulug 
Anden nibamap taruk lahi. O aru An nindi pulmu werehen nilen kim haruk 
lit Anden forohoman eneg welaruhuk. 
17Hat hikni Daud An nolohotma fano ane turuk latisi hag toho haren oho 
Anden mun ane man ane hiyag hutuk latikikon holtuk lit hunumbasi komo 
eneptik iyag ane haharoho imbibahon arimano hikit toho eneg turuk 
laruhun. 
18Ari turuk laruhun halug hikni Daud fam Anden sali emberikikon hikit toho 
hat men humalikisi menen Israel inap fet enesugmen eneg welamuhuben 
Anden hinineyap heneptuk laruhuk angge famen 
19hat humalikisi menen An henembol yig nutuk lit Anden komo henepmin 
ulug hiyag hisarikik ane embeselug ap winonen wel eneptuk angge hiren oho 
wel eneptuk lamuhup halug 
20Anden Israel hinap kinang og hisarik iyahon aru famen hik hisaruk lit o An 
nunuk wel naptuk lamuhup ulug nibamap tihi ibam aru oho ninggik kobog 
isahukmu o pumbuk obog tohowen o aru abug uruk lit inda yatuk lamuhup. 

21O aru ketiya fano wirig angge famen halog toho lin uhumu ap o aru pisan 
isalug larukonen kim haruk lit enekolen homhombuk turuk lamuhup. Iren 
te, ’NINIKNI Allahn nungge fahet o pumbuk aru men At ibam tu men siyahap 
tirisi?’ uruk lamuhupmu 
22ap winonen it hiyag isaruk lit, ’INIKNI Allah unumbasiyen wel turuk 
latfahon inowen o Mesiren hondog eneplug wilip atfag angge famen enembol 
yig utuk lit ap winonen wel eneptuk angge fam ninikni uruk lit sembahyang 
uruk ane fahet NINIKNI Allahn alem siyahon tu it unubam emberisi,’ uruk 
lamuhup,” ulug Allahn Salomo hiyag itfag. 

2 Tawarikh 8 

Salomo inowen eke hag eke hag turuk latfag ane 
(1Raj 9:10-28) 

1Salomoen NINIKNI Allah ibam men at inggareg ibam men witukmen eneg 
mo ilig am wirig am turukmu likin fumahen 20 atfagma obog toho wiri fibag. 
2Wiri fibareg Salomo inowen o pumbuk ap suwon Hiram inowen og itfahon 
arimano nin hebeloho wiri felug otsi Israel inap minggiroho winon o arimano 
welamuhup ulug hiyag isibagma yug toho welatfag. 
3Weregma Salomoen o Hamat-Zoba tog abik libareg o ino ilmig tibag. 
4Ilmig tibareg o pumbuk Tadmor lekma werehon elehet walinggoho ohowon 
suwap tibareg o pumbuk roti anggen foroho ambeg aren o Hamat kinangma 
witfahon arimano hebeloho wiri fibag. 
5Wiri fibareg o Bet-Horon ik eleruk filon men ik ambut filon men walinggoho 
elehet aben pisan toho la fug tehon huk toho wibag. 
6Wibareg o pumbuk Baalat men, o pumbuk roti anggen foroho ambeg men, 
o pumbuk otsi sehen senehon wam kudan lisoho walug laruk angge fam laruk 
inap inibam men wiri fibag. O arimano obog toho witil laruk lit hun 
Salomoen indimu wenggeltuk ane hikit toho kinang aren seneg latfahon 
atogman atogma o Yerusalem famen tulug tom Libanon fam o wiri fibag. 

7O arimano wit numuhup ulug Salomoen Het inap, Amori inap, Feris inap, 
Hewi inap, Yebus inap Israel inap fuhon obog toho ininggik lisoho mingming 
eneptuk latfag. 
8It unumbasi o Kanaan kinangma yug toho weregma Israel inap o Kanaan 
kinang fam kuruk lit Allahn hiyag isibag ane hikit toho obog toho elehap 
eneplep angge famen it obog toho unusuk fug teg latfagma iren 
ondohowonen ondohowon arimano Salomoen mingming eneptuk latfag. Ari 
hag toho ketiya oho Israel inap onowe fahet onggo eleg angge yabuk wit 
utuk. 
9Ari turukmu Israel yug inap arimano Salomo inowen mingming enebuk fug 
angge sehen seneg inap, sehen senehon onowesi men, tog aptuk ane fahet 
wam kudan lisoho walug laruk angge laruk inap milal eneptukon men, wam 
kuda fam lahalug larukon onowesi men welamuhup ulug lahap eneptuk 
latfag. 
10Hun Salomo fahet o yabuk wit utuk inap onowesi roho welamuhup ulug 
Israel kinang minggiroho seneg inaben onotsi enebe teng sohowen 250 in 
enepfag. 
11Weregma Salomoen indimu wenggel haruk lit indam nikni Israel inap 
onowe suwon Daud inowen ibam iraham e seng toho wirihon peti Wene 
Numen haharehon undama kilabeg angge ino foroho latfag ane ariyen o ino 
usa atfag angge re hiyap welam fug teg pibareg uhe Mesir inap onowe 
ahaloho ino humiya wit itfagma uhe ino o pumbuk Daud suwalfag ambeg 
embeselug ibam kibareg welatfag. 
12O itano liyen tulug Salomoen NINIKNI Allah fahet hubu lahaptuk ambeg 
aren Allah ibam olohotma witfahon fam hundig-hundig wam waroho hubu 
lahaptuk latfag. 
13Hubu lahaptuk ane ari Musan ibag ane hikit toho o sabir angge men, 
pikalem keron inam atuk sambil men, mo eke fam eke fam hinahanam Israel 
inap obog toho Allah wel tul ulug palu arik waharuk lit suburu roti suwap 
turuk angge ragi embeselug wiratukon eneg naruk li oho, roti anggen obog 

toho paltuk li oho, lekman o sabo wiroho nohil laruk latfag ane fahet wenggel 
haruk li oho Salomo inowen Allah fahet hubu lahaptuk latfag. 
14Nin ikni Daud inowen kong toho imbibag ane hikit toho Salomo inowen 
Allah amingmingangge imam men Lewi inap men wal tanehen iniyabuk 
man-man turuk lamuhup ulug hiyag isibag. Hiyag isaruk lit likiya hupmu tuk 
ane hikit toho Lewi inaben imam arimano let eneptuk lit Allah sini fam wel 
turuk lamuhup ulug imbibag. Emberuk lit ikni Daud Allah amingmingangge 
inowen kong toho imbibahon hikit toho Allah ibam sok foroho inap palu wal 
tanehen sok misig-misig foroho lamuhup ulug hiyag isibag. 
15Hiyag isibagma imam arimano men Lewi inap menen ap suwonen ibag ane 
ari obog toho il misig oho umbusuk fug angge turuk lit Allah ibam fano-fano 
angge emberuk latfahon arimano oho fano roho foroho latfag. 
16Ari turukmu Salomoen NINIKNI Allah ibam wiruhuk pibag ane ino olun 
waruk ane ak tibag sambilen tulug obog toho wiri fibag sambil obog toho 
hikir atfag. 
17Allah ibam wiri fibareg Salomo ino o Ezion-Geber men Edom kinang fam 
ik Longgop ayegma o Elot libag. 
18Libareg weregma ap suwon Hiram inowen otsi ik ahum pali ke laruk ane 
onolukon kou fam o Elot lahup ulug mon enepfagma Salomo otsi men 
ambiyeg laruk latfag. Ambiyeg laruk lit kou Hiramen tohon fam ik ahum pali 
keyen o Ofir kinangma libareg suhuloho waharuk lit umbagpag turuk angge 
emas anggin anggolo 15.000 kilogram walug Salomo ambeg watfag. 

2 Tawarikh 9 

Hiyap suwon Syeba kinang seneg latfahon ino Salomo ambeg watfag ane 
(1Raj 10:1-13) 

1Hiyap suwon o Syeba kinang seneg latfahon inowen hol harukmen ap obog 
tohowen Salomo wel turukmu hol hibareg mun ane man ane oluk teg ano 
ulug wal hamin ulug Salomo ambeg watfag. Hiyap ino otsiyet luhaloho o 
Yerusalem waharuk lit amben fano angge men ili ruruk angge emas anggolo 
men ilembani umbagpag turukon men wam unta fam imbik lahibareg walug 

watfag. Salomo ambeg walug watfareg wal hamin ulug indimuwen wenggel 
hibag ane obog toho Salomo kapal hibag. 
2Kapal hibagma Salomo inowen hiyap ino hebeloho hiyag um fug tohon 
wereg elehen il misig umbusuk fug angge seleg tohon eneg tintiloho hiyag 
itfag. 
3Salomo indi anggat teg lit hiyag itfag ane men, o suwon Salomoen witfahon 
ino men, 
4ik suburu aren narukon men, otsi ik hinang utukon men, Salomo otsi 
nohoruk ambeg men, iniyabuk wituk ane men, enesum wan turukon men, 
Allah ibamen wam yaltuk ane men obog toho arimano yet hibareg yihi uruk 
lit sat fo ibag. 
5Sat fo ibareg hiyap suwon inowen Salomo fam ele uruk lit, ”Hat hindi anggat 
teg lit mun ane man ane turuk lahen ane fahet an nibamen holtikikteg 
6enele si ane uruk perikik angge famen an nebe hambeg waharikikteg nilen 
yet haruk lit eneg tem toho urusa peruk lahi. Tam hat hindi anggat toho 
wenggel haruk lahen ane fahet we tor angge hiyag nutusama holtikikteg 
ketiya anden hat yet hiyarukmen mun ane man ane holuk teg lit alem obog 
toho fahet hindimu fano roho wenggeltuk lahen. 
7Hat hotsi men hamingmingangge likiya hupmu hat hiraham werehon 
aruman hat hindi anggat teg lit uruk lahen ane hol haruken inindi enehiyeg 
toho wereg. 
8HIKNI Allahn hat indi hasug lit Anden fano peruk lahi ane hikit toho Israel 
inap fet enesug laruhun ulug lahap haptisiyon ino wel turuk lahi. Hikni 
Allahn Israel inap mondabi welamuhup ulug indi enesug lit mun ane man 
ane alem fano roho haltuk laruhun ulug hat ap suwon humbaharisi,” ulug 
hiyag itfag. 
9 Hiyag itfareg hiyap suwon inowen ili ruruk angge emas teng-teng angge 
4.000 kilogram men amben fano angge anggolo men ilembani umbagpag 

turuk angge arimano men Salomo og itfag. Amben fano angge og itfahon hag 
toho fobik eke ap misihen oho o Israel walug watfag fug. 
10Hun Hiram otsi men Salomo otsi men ik ahum pali keyen o Ofir kinangma 
libareg ili ruruk angge emas men e fanowon anggolo men ilembani 
umbagpag turukon men Salomo ambeg walug watfag. 
11Salomo inowen e fanowon walug watfahon arimano fam inggareg ibam 
men Allah ibam men fahet yal hilingguruk lit sini yunggultuk inap fahet 
pinggong men waruk men wiri fibag. E fanowon walug watfahon ari hahon 
tam o Israel kinangma walug watfag fugmu ketiya eneg walug watfag. 
12Ap suwon Salomo inowen hiyap inowen og nitisiyon fahet ayeg waroho og 
itmin pibag angge hiyap suwon Syeba kinang senehon og itfareg nin eke sebe 
roho hiyap inowen heng ibag ane hikit toho og itfagma hiyap suwon ino otsi 
men ambiyeg inibam suhuloho libag. 

Salomo anggengge inggikmu anggolo welatfag ane 
(1Raj 10:14-29; 2Taw 1:14-17) 

13Mo eke fam eke fam ili ruruk angge emas Salomo ambeg walug waharuk 
latfahon arimano anggin wirim turukon anggin anggolo roho teng-teng 
angge 23.000 kilogram wirim turuk latfag. 
14Nin eke ayeg waroho hilaruk inaben emas og utuk latfag. Onggo paloho 
hilaruk inap men ap suwon o Arab kinang senehon men Israel inap onowesi 
menen oho hundig-hundig ap suwon ili ruruk angge emas men perak men og 
utuk lamuhup ulug hiyag isibag ane roho anggolo imbik waharuk latfag. 
15Salomo inowen sing suwon teng likinen 200 ili ruruk angge emas fam wiri 
fibag. Emas fam witfahon arimano wal taneg anggin kilogram wirim tibahon 
sabit fam atfag. 
16Nin toron eke emas fam witfahon arimano teng nanggoloben 300 witfag. 
Toron witfahon arimano anggin wirim tibahon hinahan fam atfag. Witfahon 
arimano obog toho Salomo inowen o unuk Libanon Ohi suwalfag ibam imbik 
kibag. 

17Nin eke Salomo inowen ap suwon hur atuk angge yaron eke wiri fibareg 
melei men ili ruruk angge emas mondabi fanowon men fam lombog toho 
witfag. 
18Witfareg yal il falfaliken witil lahibareg hur atuk angge ino palimu imbik 
lahibag. Hur atuk angge ino apma uyug ahongge emas fam wirihon eke 
ahandip tibibag. Inggik sabit timi roho hur atuk ambeg fumag-fumag 
witfahon iraham olomene hag toho piren wiroho unduhuk fibag. 
19Yal il falfaliken witfahon itano fumag-fumag olomene hag toho 
nisanggowen wiroho unduhuk fibag. Ap suwon hur atuk angge Salomo 
inowen witfahon ino hag toho o kema-kema ap suwon wereg ambeg oho 
wereg eleg. 
20Kubag ik naruk angge Salomo inowen tohon obog toho men o unuk 
Libanon Ohi suwalfag ibam foroho latfag angge arimano obog toho men 
emas mondabi fanowon fam wiri fibag. Salomo welatfag li itano aben fano 
angge perak fahet siyag ulug wibag fugmu perak fam witfahon eke welatfag 
fug. 
21Sidon inap onowe Hiram otsi arimano kou humon Salomo inowen tohon 
fam ik ahum pali ke o Tarsis laruk lit mo hinahan fam misihim emas men 
perak men melei men pak su hahon men suwe puwali men walug waharuk 
latfag. 
22Ap suwon Salomo ino indi anggat teg lit inggikmu anggengge anggolo 
werehen ap suwon winon kinangma werehon obog toho men wirim teg latfag 
fug. 
23Ap suwon atogman atogma welatfahon obog toho arimanowen Salomo ino 
Allahn indi anggarap turukmu ele fano roho uruk ane hol hahuken ambeg 
lahuk peruk latfag. 
24Ap suwon arimano mo eke fam eke fam Salomo ambeg waharuk lit enebe 
wal tanehen perak emas fam witfag angge men sum men sehen men amben 
fano angge men wam kuda men keledai men Salomo onggo og utuk latfag. 

25 Salomoen wam kuda tog aptuk ane fahet kereta lisoho walug larukon teng 
obog sehelet obog 4.000 foroho lit otsi sehen senehon wam kuda fam lahalug 
larukon teng-teng angge 12.000 sen enesug latfag. It winon unubam o 
pumbuk kereta arimano foroho ambeg wal taneg welamuhup ulug hiyag 
isibareg winon unubam an horogma o Yerusalem welamuhup ulug hiyag 
isibag. 
26Salomoen ik Efrat famen tulug Filistin inap enengginang keyen Mesir 
kinang hilihilimu o wal taneg ap suwon welatfag ambeg obog toho seneg 
latfag. 
27At ap suwon welatfag li itano o Yerusalem ili ruruk angge perak arimano 
helep ik pilikmu mondeg hag toho mondeg latfag. E sahi ineyon tom Libanon 
famen walug watfahon oho farema e anggolo wereg hag toho mondeg latfag. 
28Ap suwon otsi arimanowen onowe Salomo fahet wam kuda o Mesir men o 
pumbuk winamon anggolo men onggo paloho wak laruk latfag. 

Hun Salomo war atfag ane 
(1Raj 11:41-43) 

29Salomo oluk wereg lit turuk latfag ane tuma tor angge haharoho emberuk 
lahe. Salomoen ak tibag sambilen tulug obog-obogma turuk latfahon oho 
Allah amingmingangge nabi Natan men o Silo ahun nabi Ahia men hun 
Nebat amloho Yerobeam fam fulu roho yet halug hiyag utuk latfag ahun Ido 
menen suwesingga wal taneg haharoho imbibag. 
30Salomo ino o Yerusalem wereg lit Israel inap obog toho fet enesugmen eneg 
mo teng misigmen nubam hilag nuwalen 40 atfagma 
31Salomo war atfag. War atfagma o pumbuk unuk Daud Ibam kinangma sale 
fisibag. Sale fisibagma amloho Rehabeam ikni ubalma ap suwon lahapfag. 

2 Tawarikh 10 

Ap suwon piren lahap enepfagma Israel kinang pul ke minggitfag ane 
(1Raj 12:1-24) 

1Salomo war atfagma Israel inap ik eleruk fil welatfahon obog toho hun 
Rehabeam ap suwon lahabuhuk ulug o Sikhem watfagma Rehabeam oho 
watfag. 
2Watfag li itano hun Nebat amloho Yerobeam ino ap suwon Salomo inowen 
waruhuk peruken akol tulug libareg o Mesir wereg lit hol harukmen Salomo 
amloho Rehabeam ino ap suwon lahabuhuk ulug turuk urukon hol hibareg 
Yerobeam ino o Mesiren wilip atfareg o Israel suhuloho watfag. 
3Watfagma Israel inap ununggul unuk numen ik eleruk fil welatfahon 
arimanowen Yerobeam hondohik lalihip ulug ap mon enepfagma hondohik 
libareg watfagma hun Yerobeam ino Israel inap ik eleruk fil welatfahon 
arimano men ambiyeg Rehabeam ambeg libareg at ubam enele uruk lit, 
4”Hat hikniyen e paleg angginon nununggulmu ha reberuk latisimu ketiya 
hikniyen yabuk angginon wit nutuk lamuhup ulug mingming neneptuk latisi 
ane haren seyap turuk lit e paleg angginon nununggulmu ha reberuk 
latisiyon ino tot mabenap tuhun halug nit hat hamingmingangge 
welamuhuk,” ulug Rehabeam hiyag itfag. 
5Hiyag itfagma aren hebeloho hiyag isaruk lit, ”Lalihipteg hup pirenam 
welamuhupteg hinahaneg sambil nambeg suhuloho wamuhup,” ulug hiyag 
isibagma ap arimano libag. 
6Ap arimano libagma Rehabeam inowen komo nabusa ulug Israel inap 
onowesi ikni Salomo oluk weregma iraham welatfahon arimano wol 
enepfareg hiyag isaruk lit, ”Ap arimanowen heng nabehesa ane fahet 
hebeloho anden hiyag isahuk ane hiyag nitlihip,” ulug heng enepfag. 
7Heng enepfagma iren te, ”Ap arimano inindi enehiyeg hawag ulug hindi 
enesug lit hele fano roho hiyag isamihin halug it hebeloho hat 
hamingmingangge mondabi welamuhup,” ulug hiyag itfag. 
8Ari ulug hiyag itfag angge famen Rehabeam inowen iren komo ribag ane 
embeseruk lit ap kabiniyon at min ambi rohon yabuk let toho warukon 
arimano wol enepfareg hiyag isaruk lit, 

9”Israel inap arimanowen, ’Hikniyen e paleg angginon nununggulmu 
emberisiyon seyap timihin,’ urusama anden nangginoho hiyag isahuken 
hiren hiyag nitlihip,” ulug heng enepfag. 
10Heng enepfagma iren te, ”Haren hebeloho it unubam hiyag isahunon tu, 
’Nori, nikni Salomo ino inggik ine reg peruk latikip angge famen an ninggik 
sehelet toron aru mondabi ine reg. 
11An nikniyen e paleg angginon hununggulmu emberisiyon ino tot se regma 
anden angginon sebe roho hit hunubam umbuhuk. An nikniyen hele paleg 
fam eneg hunusuruk latisi angge famen anden e paleg ilon fam hunusuruk 
laruhuk,’ ulug hiyag isahun,” ibag. 
12Ari ibareg hup pirenam welatfagma hun Yerobeam men Israel inap men 
Rehabeam inowen hiyag isibag ane hikit toho ambeg watfag. 
13Ambeg watfagma ap suwon Rehabeam inowen Israel inap onowesiyen 
komo ribag ane imbisibareg 
14ori at min ambi rohon arimanowen komo ribag ane roho ele ine roho hiyag 
isaruk lit, ”An nikniyen e paleg angginon hununggulmu emberisiyon ino tot 
se regma anden angginon sebe roho hit hunubam emberuk laruhuk. An 
nikniyen hele paleg fam eneg hunusuruk latisi angge famen anden e paleg 
ilon fam hunusuruk laruhuk,” ulug hiyag isibag. 
15NINIKNI Allahn nele o Silo ahun Ahia feneyen hun Nebat amloho Yerobeam 
ubam hiyag itikikon ino hikit toho teko lawag pibag ane roho hun Rehabeam 
inowen Israel inaben heng tibag ane ino hondo rebeseruk lit ele ine roho 
hiyag isibag. 
16 Ap suwonen iren heng tibag ane hondo rebeserukmu Israel inap obog 
tohowen hol hibareg ap suwon Rehabeam hiyag utuk lit, ”Nit Daud umalikisi 
fug. Isai amloho Daud inowen nungge-nungge nit fahet nunumbahibag 
fugmu hat men nininggik ahandip toho welamuhuk fug. Israel hinap nori, 
ninibam luk ohon, maniyek! Hat Daud umbusag, hibam hamu wit taruk 

laruhun,” ulug hiyag itfareg Israel inap ununggul unuk numen arimano 
inibam ik eleruk fil libag. 
17Libagma wereg lit hun Rehabeam ino Israel inap kinang Yehuda fam 
welatfahon fahet eneg ap suwon atfag. 
18Ari roho wereg lit ap suwon Rehabeam inowen hun Hadoram yabuk onggo 
eleg angge wituk inap fahet kim isaruk laruhun ulug lahapfahon ino Israel 
inap inindi yuwahap enebik lamihin ulug monde fibagma libagma Israel inap 
arimanowen helep wibareg watukmen war atfag. Ari turukmu yet isibareg 
ap suwon Rehabeam ino akolen folo-folo wamen lisoho walug laruk angge 
kereta ino fam lahuk fug ane tibag angge famen lahibareg o Yerusalem fil 
longgo ik watfag. 
19O ari sambilen ak tibareg Israel inap ununggul unuk numen ik eleruk fil 
welatfahon arimano men Daud umalikisi men seli roho welatfag hag toho 
ketiya oho seli roho wereg. 

2 Tawarikh 11 

1Salomo amloho Rehabeam ino o Yerusalem watfareg Israel inap ik eleruk 
fil werehon arimano anden sen enesug laruhuken suhuloho an ninggikmu 
amag ulug tog abuhuk pibareg Yehuda inap men Benyamin inap men 
enesehelimuwen sehen seneg inap tog aptuk ane inindi anggat tohon teng-
teng angge 180.000 andog enepfag. 
2Ari turukmu itano NINIKNI Allahn amingmingangge nabi Semaya fam ele 
hiyag utuk lit, 
3”Rehabeam men umalikisi Yehuda inap men Benyamin inap men hiyag 
isamihinon tu: 
4NINIKNI Allahn ele uruk lit, ’Honori Israel inap men tog abul ulug wilip 
amuhup fug. Hinibam man-man lalihip. Honori minggiroho enemu atuson 
Anden perikik ane hikit toho teko larisi,’ ehek imihin,” ulug hiyag itfag ane 

ino hun Semaya inowen hiyag isibagma it arimanowen NINIKNI Allahn tem 
toho hiyag nesehek ulug Yerobeam men tog abuk fug angge inibam libag. 

Ap suwon Rehabeam ket lahibareg turuk latfag ane 

5Rehabeam ino o Yerusalem yug toho wereg lit o pumbuk Yehuda kinang 
men Benyamin kinang men fam werehon elehet yaron walinggoho oko 
kilaptuk latfag. 
6O pumbuk elehet walinggoho oho fibahon ununuk tu: Betlehem, Etam, 
Tekoa, 
7Bet-Zur, Sokho, Adulam, 
8Gat, Mares, Zif, 
9Adoraim, Lakhis, Azeka, 
10Zora, Ayalon, o Hebron. 
11O pumbuk arimano walinggoho elehet ineyon oho fibareg o arimano seneg 
lamuhup ulug ap suwon-suwon lahap enepfag. Lahap enepfareg suburu men 
e zaitun ahaluwe men hele anggur ahaluwe men andog toho foroho lamuhup 
ulug kilapfag. 
12O pumbuk arimano fam ap seliyon kik wamuhup tohon ulug sing men fit 
men anggolo roho foroho latfag. Ari roho turuk lit Rehabeam inowen Yehuda 
kinang men Benyamin kinang men ine roho seneg latfag. 
13Ari roho turukmu Allah amingmingangge imam men Lewi inap men o 
Israel kinang atogman atogma welatfahon arimano Rehabeam ibil atfag. 
14Ap suwon Yerobeam men umalikisi menen Lewi inap NINIKNI Allah 
amingmingangge imam wereg lit iyabuk wituk lamuhup fug ulug hiyag 
isaruk latfagma Lewi inap arimano inibam men enembohom endetuk ambeg 
men embeselug o Yehuda kinang men Yerusalem men welamuhuk ulug libag. 
15Libagma Yerobeam inowen Israel inap enesehelimuwen Lewi inap fuhon 
eneko imam in enepfag. In enepfahon arimano mungguwat men wam sapi 
hag angge Yerobeamen witfahon arimano men enemingmingangge wereg lit 

Yerobeamen punu ke hubu lahaptuk ambeg witil laruk latfahon foroho 
latfag. 
16Ari roho weregma Lewi inap Yehuda kinang embeselug o Yerusalem 
waharukmu it onombolim Israel inap ununggul unuk obog toho 
sehelimuwon inindi wirik toho Israel inap INIKNI Allah fam wenggel haruk 
latfahon o Yerusalem waharuk latfag. O Yerusalem waharuk lit NINIKNI Allah 
nunumbasiyen wel turuk latfahon niren oho wel tul ulug wam waroho hubu 
lahaptuk latfag. 
17It arimano ap suwon Rehabeam ibil atuk latfag ane ariyen Rehabeam 
inowen Yehuda kinang ine roho seneg latfag. Ari roho ap suwon unubabut 
fanowon Daud men Salomo men onombolim larukmen eneg mo ilig am wirig 
am turukmu hinahan atfag. 
18Rehabeam inowen ap suwon Dauren endetfahon Yerimot ahaloho Mahalat 
hilibag. Mahalat isinga Abihail ino hun Isai inowen endetfahon Elhiab 
ahaloho welatfag. 
19Mahalat inowen umalikisi Yeus, Semarya, Zaham men indag enepfag. 
20Rehabeam inowen uhe pirenehon Absalom ahaloho Maakha hilibag. 
Maakha inowen Abia, Atai, Ziza, Selomit men indag enepfag. 
21Rehabeam inowen Mahalat men Maakha men onombolim uhesi num 
fimahen 18 hilibareg nin sebe roho hiyap teng pirenman nubam hilag 
falfaliken 60 ibam kilap enebik watfag. Hiyap arimanowen ap umalik teng 
misigmen nubam hilag misig 28 men hilani malik teng piren nubam hilag 
falfaliken 60 men indag itfag. Rehabeam inowen uhesi winon we tot indi 
enesug lit Absalom ahaloho Maakha indi anggolo reg latfag. 
22Rehabeam indimuwen wenggel haruk lit an war aruhukmu Maakha 
amloho Abia an nubalmangge ap suwon lahaku pibareg Abia ino ori fahet 
onowe roho welaruhu ulug lahapfag. 
23Lahapfareg indi anggat toho wenggel haruk lit umalikisi winon arimano 
unubam o pumbuk elehet yaron walinggoho ohowon seneg lamuhup ulug 

hiyag isibagma Yehuda men Benyamin men kinangma libareg kinang 
atogman atogma o wal taneg yug toho welatfag. Weregma Rehabeam inowen 
hiyap anggolo og isibareg likiya hupmu suburu su roho og isarukmen eneg 
welatfag. 

2 Tawarikh 12 

Hun Sisak inowen Yerusalem inap men tog abul ulug libag ane 
(1Raj 14:21-31) 

1Ap suwon Rehabeam ino nin sebe roho ine atfareg NINIKNI Allahn ari-ari 
turuk lamuhup ulug imbibahon imbisibagma umalikisi Israel inaben oho ap 
suwonen tibag ane hikit toho NINIKNI Allah ele embeseruk lit 
2enembol yig utuk latfag. Yig utuk latfag ane ari fahet Rehabeam ap suwon 
weregman eneg mo fuwaben libagma Mesir inap onowe suwon Sisak ino o 
Yerusalem inap men tog abul ulug watfag. 
3Waharuk lit wam kudan lisoho walug laruk angge teng-teng angge fam 
larukon 1.200 men, wam kuda fam lahalug larukon teng obog sehelet obog 
60.000 men, Libia inap, Suki inap, Etiopia inap men Mesir inap onowe ibil 
atfahon enebe winag isa fug toho men o Mesir kinangman ambiyeg watfag. 
4Watfareg o Mesir inap onowe suwon inowen o pumbuk Yehuda kinangma 
werehon elehet walinggoho ohowon arimano ilmig tibareg o Yerusalem oho 
senerik lamin ulug Yerusalem horogma watfag. 
5Watfagma Rehabeam men Yehuda inap onowesi hun Sisak fahet enekolen 
inibam wal taneg embeselug o Yerusalem watfahon men palu roho weregma 
Allah amingmingangge nabi Semaya ino enembeg libareg unubam ele uruk 
lit, ”NINIKNI Allahn ele urukon tu holeg lamok: Hiren An henembol yig 
nitikipmu Anden oho nambol yig hisaruk lit Sisak inggikmu hunumbaharuk 
lahi ehek,” ulug hiyag isibag. 
6Ari ulug hiyag isibagma Yehuda inap onowesi men ap suwon Yerobeam 
menen inindi apma roho enele uruk lit, ”NINIKNI Allahn tem ehek,” ibag. 

7Inindi apma roho enele urukmu NINIKNI Allahn hol isibareg Semaya fam ele 
uruk lit, ”Iren apmayap taruk lit siyag ane turukuk ehesama Anden it elehap 
enebuhuk fug. An nundama ahe laharisiyon ino hun Sisak feneyen o 
Yerusalem fam hik esele angge famen we tot welamuhukteg Anden ap aruma 
windat enebuhuk. 
8Windat enebuhuk angge famen Mesir inap onoweyen apmayap enebuhumu 
ap aruma at amingmingangge wereg lit Allah apma wereg ane men ap 
suwon-suwon kinangma werehon enepma wereg ane men wirim teg eleg 
ulug onoluk aruhu,” ibag. 
9 Ari ibagma Mesir inap onowe suwon Sisak ino o Yerusalem kibareg fano-
fano angge NINIKNI Allah ibam men ap suwon ibam men foroho latfahon 
obog toho yoholiyangge hilalug tog piyabangge hun Salomoen umbagpag 
turuk angge emas fam witfahon oho hilalug libag. 
10Tog piyabangge hilibahon ubalma ap suwon Rehabeam inowen tembaga 
ineyon fam tog piyabangge keron witfag. Witfareg tog piyabangge aruma 
foroho lamuhup ulug ap suwon ibam sok foroho inap og isibag. 
11Og isibareg Rehabeam ino hundig-hundig Allah ibam kurukmu ap suwon 
ibam sok foroho inap at hondoholug larukonen tog piyabangge arimano oko 
walug senegman eneg ap suwon Allah ibamen wilip atug larukmu sok foroho 
inaben tog piyabangge arimano nin hebeloho hili it wit isibag ambeg imbik 
laruk latfag. 
12Rehabeam inowen indi apma roho siyag ane tirikik ibag ane 
fahet NINIKNI Allahn olok haruk lit mondabi siyahap tuhuk pibag ane 
imbisibag. Yehuda inap enesehelimu fano ane we tot weregma yet 
isibareg NINIKNI Allahn alem mondabi angginon unubam imbibag fug. 
13Imbibag fugmu ap suwon Rehabeam ino o Yerusalem wereg lit nin ine 
atfag. Rehabeam indag tibag sali mo ilig am wirig am turukmen teng 
misigmen nubam hilag nunggul huriken 41 atfagma Yehuda inap onowe 
suwon lahibareg o Yerusalem NINIKNI Allahn nunuk wel naptuk ambeg ulug 
Israel inap ununggul unuk obog toho enesehelimuwen eneko mumal tibag 

ambeg wereg lit umalikisi fet enesugmen eneg mo nanggolop fimahen 17 
atfag. Rehabeam isinga o Amon hiyap unuk Naama welatfag. 
14Rehabeam indi obog tohowen NINIKNI Allah yami ruk fug angge siyag ane 
anggolo turuk latfag. 
15Rehabeam oluk wereg lit turuk latfag ane tuma tor angge haharoho 
emberuk lahe. At ap suwon wereg lit turuk latfag ane ak tibag ambehen tulug 
obog tibag ane fahet suwesingga Allah amingmingangge nabi Semaya men 
Ido menen turuk latfag ane fahet haharehon fam paloho imbibag. 
Suwesingga ari fam Rehabeam inowen ondohowonen ondohowon ununuk 
hahareg lit wereg. Rehabeam inowen ap suwon lahibag sambilen tulug war 
atfag sambil fam Yerobeam men tog aptukmen eneg welatfag. 
16Welatfareg war atfagma Rehabeam ino umbasi o pumbuk unuk Daud 
suwalfahon fam sal eneptuk latfag ambeg ar oho salfag. Salfagma amloho 
Abia ikni ubalma ap suwon lahibag. 

2 Tawarikh 13 

Abia inowen Yehuda inap fet enesug latfag ane 
(1Raj 15:1-8) 

1Ap suwon Yerobeam inowen Israel inap fet enesugmen eneg mo ilig am 
wirig am turukmu num fimahen 18 atfagma hun Abia ino Yehuda inap onowe 
suwon lahibag. 
2Lahibareg o Yerusalem wereg lit Yehuda inap fet enesugmen eneg mo 
hinahan libag. At isinga o Gibea ahun Uriel ahaloho unuk Mikhaya welatfag. 
3Abia inowen Israel inap onowe Yerobeam men tog abuhuk ulug ap sehen 
senehon enehako roho turukon enebe teng-teng angge 400.000 eneko palu 
enepfagma Yerobeam inowen oho otsi enekol eleg toho turukon enebe teng 
obog sehelet obog 800.000 eneko palu enepfareg otsi hondog eneplug Abia 
olohotma o Efraim kinangma libag. 
4Libagma Abia ino tom Zemaraim atelma lahibareg ele hi roho uruk lit, 
”Yerobeam men Israel hinap obog toho menen an nele iminon holeg lamok! 

5Israel ninap NINIKNI Allahn Daud fam ele uruk lit, ’Haren enderuhunonen 
endebuhubon ap suwon wereg lit Israel inap fet enesugmen eneg mondabi 
welamuhup ulug sali emberuk lahiyon ari ap misihen oho apmayap tubuk 
fug teg,’ ibag ane ari hit henepeleg ano? 
6Sali imbibahon ari fahet wenggel ha fug angge Salomo amingmingangge 
hun Nebat amloho Yerobeam inowen an nikni Salomo hun Dauren 
endetfahon ino pilabe feselug ubalma ap suwon lahakuk perisi. 
7Ari perisireg Yerobeamen ap unubabut siyag teg lit onolok ane turukon palu 
enepfareg Rehabeam miyaloho pilabul ulug turuk latusa. Ari roho turukmu 
Salomo amloho Rehabeam kabini reg lit indi wirik teg elehen Yerobeam otsi 
men apmayap enebuk fug teg latisimu Yerobeam otsi siyahon arimano 
menen Rehabeam apmayap turusa. 
8Apmayap turusa angge re ketiya hit hinindimuwen wenggel haruk lit, ’Nit 
nenebe anggolo wahereg wam sapi ninikni Yerobeam inowen tu Allah hag 
toho wereg ulug emas fam wit nisarisiyon arimanowen oho fet nenesug lit 
weregma NINIKNI Allahn Dauren ondohowonen ondohowon ap suwon 
welamuhup ulug sali imbibag ane niren apmayap tuk teg lahe,’ peruk lahep. 
9Ari roho peruk lit hun Harunen endetfahonen ondohowon NINIKNI Allah 
amingmingangge imam arimano men Lewi inap men yanggal eneptikipteg 
ap o winamonen turuk ane hikit toho ap yuhunon imam welamuhup ulug 
lahap eneptikip. Ap sa-o sa-o wam sapi kabiniyon men wam domba sabiren 
men walug waharukon arimano obog toho hiren imam welamuhup ulug 
lahap eneptuk latikipmu Allah men wirim teg elehon enemingmingangge 
atusa. 
10Hiren ari hag toho turuk lahep angge famen niren NINIKNI Allah fam eneg 
wenggel haruk lit At nenembol yig utukuk fug. Nit sehelimu we Harunen 
ondohowonen ondohowon arimano imam wereg lit NINIKNI Allah iyabuk 
turukmu Lewi inaben it let eneptuk. 
11Iren hundig-hundig hubet men hupmu men NINIKNI Allah fahet wam 
waroho yaleheg, amben fano angge oho yaloho hubu lahabeheg, Allah fahet 

roti anggen tag toho wirahowon e tuwalehon fam embeheg, iral emberuk 
ambeg emas fam wirihon haleheg, iral hupmu hundureheg 
turuk. NINIKNI Allah wel turuk laheyonen ari-ari turuk lamuhup ulug 
imbibag ane niren seneg lahe angge famen hiren At henembolmaya feserikip. 
12Allah nit men wereg lit milal neneptuk angge re honoluk toho! At 
amingmingangge imam arimanowen hit hunusik lulon fahet pinggong ele 
wabusan wereg. Israel hinap nori, NINIKNI Allah hit hunumbasiyen wel turuk 
latfahon men tog abuk fug! Hit palimu amuhup fug!” ibag. 
13-14Ari ibagma Yerobeam inowen holmin fug ulug otsi minggiroho winon 
unubam Yehuda inap enembol filen kahal enesug latihiben lalihip ulug mon 
enepfagma libag. Libagma Yehuda inaben yet isarukmen it eneluke filet 
enembol filet Israel inap weregma yet isibareg enele hi roho NINIKNI Allah 
let nenebik ma urukmu onori imam arimanowen pinggong ele hum toho 
watfag. 
15Watukmu holfareg Yehuda inap onowe Abia menen tog abuk ohon ulug 
enele ngik-ngog turukmu itano Allah inggarehen Yerobeam umalikisi Israel 
inap men it onolohotman apmayap enepfag. 
16Apmayap eneptukmu Israel inap arimano Yehuda inap fahet enekolen 
linggik-longgo irikim Allahn Yehuda inap ininggikmu imbibag. 
17Imbibagma Abia umalikisi menen Israel inap arimano mulangge 
unusurukmu Israel inap enebe teng-teng angge 500.000 war atfag. 
18O ino sambil Yehuda inaben NINIKNI Allah nunumbasiyen wel turuk 
latfahon inowen eneg let nenepmisi ulug wenggel haruk lit palimu atfag 
angge famen Israel inap arimano apma atfag. 
19Apma atfagma Abia inowen Yerobeam muko libareg o Betel, Yesana, Efron 
men pumbuk walinggoho werehon obog toho men ilmig ta libag. 
20Yehuda inap onowe Abia oluk wereg li Yerobeam nin ine am fug angge 
weregman eneg NINIKNI Allahn war amag pibagma war atfag. 

21War atfagma ap suwon Abia ino nin sebe roho ine atfareg hiyap nunggul 
huriken 14 og enepfareg umalikisi ap angge falfalik fimahen 22 men hiyap 
angge nisanggo fimahen 16 men indag enepfag. 
22Abia oluk wereg lit turuk latfag ane tuma tor angge haharoho emberuk 
lahe. At ap suwon wereg lit turuk latfag ane men ele uruk latfag ane men 
suwesingga Allah amingmingangge nabi Ido fahet haharehon fam paloho 
imbibag. 

2 Tawarikh 14 

1Welatfareg war atfagma Abia ino umbasi o pumbuk unuk Daud suwalfahon 
fam sal eneptuk latfag ambeg ar oho salfag. Salfagma amloho Asa ikni 
ubalma ap suwon lahibag. Lahibagma Asa inowen Yehuda inap sen 
enesugmu umalikisi inindi yuwag toho weregman eneg mo ilig am wirig am 
turukmu numen atfag. 

Yehuda inap onowe Asa inowen hun Zerah apmayap tibag ane 
(1Raj 15:9-12) 

2Ap suwon Asa inowen NINIKNI Allah aren wel turuk latfahonen fano peruk 
ane eneg turuk latfag. 
3Ari roho turuk lit ap o winamonen tu Allah hag toho wereg ulug wel eneptuk 
angge fahet wam waroho yaltuk ambeg men hubu lahaptuk ambeg punu ke 
witfahon arimano men siyahap tibisil libareg usa ahalep halog tebeseruk lit 
e usa ahen uwag hutuk tibibahon oho paloho hik isibag. 
4Hik isibareg umalikisi Yehuda inap unubam ele uruk lit, ”NINIKNI Allah 
nunumbasiyen wel turuk latfahon eneg yami ruruk lit Aren tu men ari men 
turuk lamuhup ulug imbibahon hikit toho turuk lamuhup,” ulug hiyag isibag. 
5Hiyag isibareg o Yehuda kinangma oho o kema-kema punumu wam waroho 
yaltuk ambeg men amben fano angge yaloho hubu lahaptuk ambeg men 
siyahap tibisil libag. Siyahap tibisil libareg Yehuda inap fet enesug lit 
weregma inindi yuwag toho welatfag. 

6NINIKNI Allahn Asa foroho lit weregma ap seliyon misig oho at men tog abik 
watfag fug. O itano li Asa inowen Yehuda kinang fam o pumbuk arimano 
walinggoho elehet ineyon oho feruk latfag. 
7Elehet arimano uwan wa fug angge Asa inowen Yehuda inap unubam hiyag 
isaruk lit, ”NINIKNI Allah niren wel turuk laheyon fahet nenekol toho 
welatukukmu ap seliyon nit walinggoho werehon arimanowen nit 
nunusuhup tohon ulug Allahn sen eneptisi. Sen eneptisimu ap misihen oho 
nenele ying nenebik waharuk elehen kinang aru ninine roho seneg lahe. Ari 
fahet o pumbuk aruma fam ap seliyon kik wamuhup tohon ulug elehet 
walinggoho oho fuhuk. Elehet arimano waruk lit sok kurukon men sok latuk 
angge men wibuhukteg o yaron ap kahal enesug ambeg oho witil lahakuk,” 
ulug hiyag isibag. Hiyag isibag ane ari hikit toho elehet arimano fano oho 
feruk latfag. 
8Asa otsi Yehuda inap fit men tog piyabangge suwon senehon enebe teng 
obog sehelet obog 300.000 welatfag. At otsi Benyamin inap sehen men tog 
piyabangge toron senehon enebe teng-teng angge 280.000 welatfag. It obog 
tohowen enehako roho turuk latfag. 
9Misihim sambil Etiopia ahun Zerah inowen Yehuda inap men tog abuhuk 
ulug otsi enebe teng-teng angge winag isa fug tohon men wam kudan lisoho 
walug laruk angge teng nanggoloben 300 men o Maresa watfag. 
10Watfagma Asa otsi menen unusik lul ulug o Maresa horogma Zefata 
tonggoma libareg Zerah otsi onorohole fil luhal atfag. 
11Luhal atfareg Asa inowen ele hi roho NINIKNI Allah fam sembahyang uruk 
lit, ”NINIKNI Allah, ap inine elehonen ap inine werehon men tog aptuk halug 
ap misihen oho let enebuk fug teg. We Haren eneg let enebuk teg lahen. Ari 
fahet let nenebik ma! Niren we Hat hubam eneg wenggel hiyaruk lit ap enebe 
winag isa fug toho wahason aruma men Hat hunuk fam tog abul ulug wahe. 
Hat eneg NINIKNI Allah welahen. Haren timin peruk lahenon ap kinangmon 
misihen oho apmayap tuk fug teg,” ibag. 



1266 

 

 
ALLAH WENE 

© 2018, Indonesian Bible Society. 
 

 
 

 

12Ari ibagma NINIKNI Allahn Etiopia inap arimano Asa otsi Yehuda inap 
onolohotman apmayap enepfag. Apmayap enepfagma Etiopia inap arimano 
linggik-longgo urukmu 
13Asa otsi menen muko unusil laruk lit o Gerar imbisik libag. NINIKNI Allah 
men otsi Yehuda inap menen Etiopia inap arimano mulangge unusibagma 
nin hebeloho in am fug teg latfag. In am fug teg latfagma Yehuda inaben 
Etiopia inap enenggengge anggolo huhulangge hilibag. 
14Huhulangge hilibagma NINIKNI Allahn o pumbuk Gerar walinggoho 
werehon obog toho enekolap eneptukmu Asa otsi menen pin kuruk lit 
enenggengge anggolo welatfahon arimano huhulangge hilaruk latfag. 
15Hilibareg wam foroho inap o saboma welatfahon arimano oho apmayap 
eneptuk lit enembohom kambing domba unta anggolo hilibareg o Yerusalem 
suhuloho watfag. 

2 Tawarikh 15 

Asa inowen usasum elehap tibag ane 
(1Raj 15:13-15) 

1Allah ahime fanowon ino hun Oded amloho Azarya ubam atfagma 
2Asa ambeg libareg ele uruk lit, ”Nikni Asa, hat men Yehuda hinap men 
Benyamin hinap menen holeg lamek! Hit NINIKNI Allah men welamuhup 
halug At hit men welaruhu. Hiren At yami ruruk lamuhup halug hiyahakup. 
Hiren henembol yig utuk lamuhup halug Aren oho ambol yig hisahu. 
3Israel inap arimano amusun toho Allah we tem werehon fam wenggel ha 
fug angge welatusa. Onowesi imam arimanowen tuk teg ane fahet milal 
eneptuk elehen Allahn tu men ari men turuk lamuhup ulug komo enepfag 
ane enepeleg teg latusa. 
4Asengseng haruk lit eneg INIKNI Allah ambeg hebeloho laruk latusa. At yami 
ruruk lit Aren hiyag nabusa peruk latisi ane hikit toho hiyaharuk latusa. 
5O itano li ap kinang atogman atogma werehon it-it wat-war atuken ap o 
kema-kema la fug teg latusa. 

6Allahn alem angginon eke hag eke hag unubam emberuk lit inindi 
nonghonga feserukmu enele wal taneg urukon it-it yik aptuk lit o pumbuk 
ekeyen eke siyahap eneptuk latusa. 
7Ari fahet ketiya hit hinindi wirik toho wereg lit fano tul peruk lahebon 
hinine roho turuk lamek! Sat toho turuk lamuhubon fahet onggo og 
hisahuwon wep toho wereg!” ulug hiyag isibag. 
8Ari ulug nabi Azarya inowen hiyag isibagma ap suwon Asa inowen holfareg 
indi wirik toho usangge ap inindimu siyahap eneptuk angge kinang Yehuda 
men Benyamin men o pumbuk tom Efraim werehon aren ilmig tibahon fam 
welatfahon obog toho elehap tibag. Elehap tibareg NINIKNI Allah fahet hubu 
lahaptuk ambeg Allah ibam alukema welatfahon ino nin hebeloho fanowap 
tibag. 
9NINIKNI Allah Asan wel turuk latfahon ino Asa men weregma yet hibareg 
Efraim inap, Manasye inap, Simeon inap menen Asa ibil amuhuk ulug enebe 
anggolo kinang Asan senehon fam pog ninap welamuhuk ulug waharuk 
latfag. It arimano men umalikisi Yehuda inap men Benyamin inap men Asa 
inowen wol enepfagma 
10o Yerusalem palu arik watfag. Asa ap suwon lahibag sambilen mo ilig am 
wirig am turukmen nuwal fimahen 15 libagma pikalem hinahanehon fam ap 
arimano obog toho o Yerusalem watfareg 
11NINIKNI Allah wel tul ulug huhulangge hilibahon wam sapi teng pireneg 
fimahen 700 men wam domba teng obog sehelet obog 7.000 men waroho 
hubu lahapfag. 
12Hubu lahapfareg NINIKNI Allahn unumbasi unubam, ”An men hit men 
nininggik ahandip toho welamuhuk,” ulug sali imbibahon ineyap turuk lit, 
”Hat nunumbasiyen wel haptuk latfahon niren oho nenehime men nenebe 
obog tohowen yami haptuk lamuhuk. 
13Ap san-san abet hiyabet, suwon toronen Hat nit Israel ninap NINIKNI Allah 
yami haptuk laruhu fug halug war aruhu,” ulug sali imbibag. 

14Sali imbibag ane ari pinggong men puhuli men enele hum toho watuk lit 
enele hi roho, ”We tik-tem toho ehe,” uruk latfag. 
15Tem toho uruk latfag ane ari fahet Yehuda inap obog tohowen enehiyeg 
haruk latfag. Inindi obog tohowen Allah fam sali emberuk lit enehimeyen 
oho NINIKNI Allah yami ruruk latfagma NINIKNI Allahn aluke yig isaruk lit fet 
enesugmu ap seliyon walinggoho werehonen siyahap enebik wam fug angge 
werehen Yehuda inap arimano inindi yuwag toho welatfag. 
16Weregma Asa ambiyanga Maakha inowen e uwag Allah hiyap angge hag 
toho wereg perukon unuk Asyera fahet hutuk tibibahon ino Asan heneko 
lilibug tibisibareg ik Kidron ayegma indok yale fisik libag. Yale fisik libareg 
ambiyanga Maakha ino fam hiyag utuk lit, ”Haren usangge ap ininggaliyap 
eneptukon ari hutuk teberikinmu hiyap suwon welaruhun fug,” ulug 
pilapfag. 
17Asa ap suwon oluk wereg li Israel inaben usangge fahet punumu kema-
kema hubu lahaptukmen eneg welatfag angge famen inikni Asa ino indi piren 
teg eleg lit NINIKNI Allah fam wenggel haruk latfag. 
18Allah fam wenggel haruk lit ikniyen Allah fahet eke hag eke hag imbibahon 
arimano Allah ibam fano-fano angge foroho ambeg imbik kibareg at 
inggarehen oho Allah fahet perak men emas men Allah wel turuk lit wan teg 
angge winon men imbik kibag. 
19Imbik kibareg Asa umalikisi Yehuda inaben o pumbuk winon men tog abuk 
fug angge weregman eneg mo ilig am wirig am turukmu teng misigmen 
nubam hilag likinen 35 atfag. 

2 Tawarikh 16 

Asa inowen Israel inap onowe men tog apfag ane 
(1Raj 15:16-24) 

1Ap suwon Asa inowen Yehuda inap fet enesugmen mo ilig am wirig am 
turukmu teng misigmen nubam hilag sohowen 36 atfagma Israel inap onowe 
Baesa inowen Yehuda inap arimano apmayap enebuhuk ulug ik ambut fil 



1269 

 

 
ALLAH WENE 

© 2018, Indonesian Bible Society. 
 

 
 

 

libareg Yehuda kinangman kuk wilip am turukon sap enesug ambeg ulug o 
Rama pumbuk walinggoho elehet waruk latfag. 
2Ari turuk latfag ane fahet hol hibareg Yehuda inap onowe Asa inowen fano-
fano angge emas perak Allah ibam men at ibam men foroho latfahon wibareg 
o Siria inap onowe suwon Benhadad og irik lalihip ulug otsi mon enepfagma 
o Damsyik walug libag. 
3Walug libareg Asa otsiyen Benhadad hiyag utuk lit, ”Ninikni Asa inowen 
irisiyon tu holeg lamin: Hat hikni men an nikni menen mangno roho 
welamuhuk ulug sali imbibag hag toho an men hat men oho nininggik 
ahandip toho welamuhuken sali umbul. Sali umbulen fano-fano angge emas 
perak notsiyen walug wahason aruma og hutuk lahi. Og hitminmu haren 
Israel inap onowe Baesa men mangno roho welamuhuk irikin ane apmayap 
tuhunmu Baesa ino holuhureg ine eleg atuk lit an men tog abuhuk peruk ane 
embeselug suhuloho ibam lahu irisi,” ulug hiyag itfag. 
4Hiyag itfagma Benhadad inowen fano pibareg otsi sehen senehon onowesi 
unubam o pumbuk Israel kinangma werehon men tog abik lalihip ulug hiyag 
isibagma libareg o Iyon, Dan, Abel-Maim, o pumbuk roti anggen foroho 
ambeg kinang Naftali fam werehon obog toho halog tibisil libag. 
5Halog tibisil libag ane fahet hol hibareg Baesa inowen o Rama walinggoho 
elehet waruk ane imbisibag. 
6Imbisibagma ap suwon Asa inowen umalikisi Yehuda inap obog toho hiyag 
isaruk lit e helep hun Baesa inowen o Rama walinggoho elehet wahuk ulug 
emberisiyon arimano wak lalihip ulug hiyag isibag ane hikit toho e helep 
hun Baesa inowen imbibahon wak libareg walug watfag. E helep walug 
watfahon arimano hun Asa inowen wibareg o pumbuk Geba men Mizpa men 
walinggoho elehet wak libag. 

Allah amingmingangge Hanani inowen ap suwon Asa komo ribag ane 

7O itano li fulu roho yet halug hiyag isaruk ahun Hanani ino Yehuda inap 
onowe Asa ambeg watfareg at ubam ele uruk lit, ”Haren NINIKNI Allah haren 
oho wel turuk lahenonen an let nabuhu puk fug angge Siria inap onowe 

suwonen eneg let nabuhu ulug wenggel harikin ane ari fahet Siria inap haren 
apmayap eneplen angge famen hat hinggikmuwen wilip atusa. 
8Indam Etiopia inap sehen senehon men Libia inap sehen senehon men enebe 
teng-teng angge wereg lit ap anggolo wam kuda fam lahalug larukon men 
kereta wam kudan lisoho walug laruk angge fam larukon menen inine roho 
turuk latfag angge famen haren NINIKNI Allahn let napmisi ulug wenggel 
harikinmu Aren it arimano hat hinggikmu emberisi. 
9NINIKNI Allah inowen ap inindi piren teg eleg angge nubam wenggel 
harukon arimano inineyap enepmin ulug yami eneptuk lit ilen ap kinang 
atogman atogma werehon obog toho kim isil laruk. Haren hindi misig toho 
At ubam wenggel ha fug angge hapelehen sohu-sohu ane tirikin. Ari fahet o 
yoho famen tulug fobik oho ap seliyonen hunusik waharuken hat tog 
aptukmen eneg welaruhun,” ulug hiyag itfag. 
10Hiyag itfag ane ari fahet undama ahe lahibagma Asa inowen fulu roho yet 
halug hiyag isaruk ahun ino senetfareg ap siyag ane turukon kilap eneptuk 
ambeg kila fisibag. O itano li ak tibareg Asa inowen umalikisi Yehuda inap 
enesehelimuwon oho enele ying eneptuk latfag. 
11Ap suwon Asa oluk wereg lit turuk latfag ane tuma tor angge haharoho 
emberuk lahe. Aren yabuk seneg lit turuk latfag ane ak tibag ambehen tulug 
obog tibag ane fahet suwesingga Yehuda inap onowesi men Israel inap 
onowesi menen turuk latfag ane fahet haharehon fam paloho imbibag. 
12Hun Asa ap suwon lahibag sali mo ilig am wirig am turukmu teng misigmen 
nubam hilag nisanggowen 39 atfagma ouk ubam atukmu uyug pirenet siyag 
atfag. Welatfareg ouk ino anggin atfag angge famen Asa 
inowen NINIKNI Allahn let nabuhu puk fug angge we ap hihir eneptuk inaben 
let nabusa ulug wenggel haruk latfag. 
13Welatfareg ap suwon lahibag sali mo ilig am wirig am turukmu teng 
misigmen nubam hilag nunggul huriken 41 atfagma hun Asa ino war atfag. 

14War atfagma Asa wareg angge ino o pumbuk Daud fam inggareg fahet 
helep fo ribag ambeg kilapfag. Kilapfag ambeg ino e ahaluwe amben 
fanowon men amben fano angge eke hag eke hag ap inindi anggat tehonen 
tag toho wirihon men tuwalegma wareg angge emberimu imbik kibag. Imbik 
kibareg at fahet ninindi ulug indok suwon munggaltuk latfag. 

2 Tawarikh 17 

Yosafat ap suwon lahibareg tam turuk latfag ane 

1Asa war atfagma amloho Yosafat ubalmangge ap suwon lahibareg ine 
atfagma Israel inaben at apmayap tuk fug teg latfag. 
2Yosafat inowen otsi sehen senehon unubam o pumbuk Yehuda kinangma 
werehon elehet yaron walinggoho oho ambeg wal taneg welamuhup ulug 
hiyag isibareg otsi winon unubam Yehuda kinang men o Efraim pumbuk 
nikni Asan ilmig tarisiyon arimano men foroho lamuhuben wal taneg 
welamuhup ulug mon enepfag. 
3Umba Daud we ket eneg ap suwon lahibareg atamtam fano ane turuk latfag 
hag toho Yosafat inowen oho turukmu yet hibareg NINIKNI Allah at men 
welatfag. Usangge ununuk Baal arimano wel enebuk fug angge 
4Allah ikniyen wel turuk latfahon aren oho yami ruruk latfag. Yami ruruk lit 
Israel inap onowesiyen turuk latfag hag toho tuk fug angge Allahn tu men 
ari men turuk lamuhup ulug komo enepfag ane hikit toho turuk latfag. 
5Ari roho turukmu NINIKNI Allahn let turuk lit weregma Yosafat inowen 
kinang obog toho ine anggolo roho seneg latfag. Senegma Yehuda inap 
arimanowen fano-fano angge anggolo og irik waharukmu Yosafat tung atfag. 
6NINIKNI Allah ele holtukmen eneg indi wirik atfagma tu Allah hag toho 
wereg ulug wel eneptuk angge fahet hubu lahaptuk ambeg punu ke witfahon 
arimano elehap turuk lit e usa ahen uwag hutuk tibibahon arimano heneko 
hik isibag. 
7Ap suwon lahibag sambilen mo ilig am wirig am turukmen hinahan atfagma 
Yosafat inowen Allahn tuk teg ane fahet komo enepfahon ap o pumbuk 

Yehuda kinangma werehon obog toho milal enebik lalihip ulug otsi at iraham 
welatfahon Benhail, Obaja, Zakharia, Netaneel, Mikha men mon enepfag. 
8-9Mon enepfagma NINIKNI Allahn komo enepfag ane suwesingga fam 
haharoho imbibahon ino walug laruk lit Lewi inap ununuk Semaya, Netanya, 
Zebaja, Asael, Semiramot, Yonatan, Adonia, Tobia, Tob-Adonia men, imam 
Elisama men Yoram men it men ambiyeg libag. Libareg o pumbuk Yehuda 
kinangma werehon obog toho walinggoho pen isil laruk lit ap obog toho 
Allah Wene milal eneptuk latfag. 
10 NINIKNI Allahn ap suwon wereg ambeg Yehuda kinang walinggoho 
werehon obog toho enekolap enepfagma Yosafat men tog abik waharuk 
latfag fug. 
11Filistin inaben hundig-hundig Yehuda inap onowe og umon fano-fano 
angge men ili ruruk angge perak men walug waharukmu Arab inaben oho 
wam domba yuhambukon teng-teng angge 7.700 men wam kambing 
yuhambukon teng-teng angge 7.700 walug watfag. 
12Ari roho turukmen eneg Yosafat ino mondabi ine atfareg Yehuda kinangma 
o yaron elehet ineyon walinggoho ohowon men o pumbuk suburu roti 
anggen foroho ambeg men witil laruk latfag. 
13O pumbuk witfahon arimano fam mun angge man angge anggolo foroho 
latfag. Yosafat otsi sehen senehon enehako roho turukon o Yerusalem 
welatfag. 
14Sehen seneg inap arimano ununggul unuk wal taneg werehon hikit toho 
iniyabuk turuk latfahon tu: Ununggul unuk Yehuda inap onowe hun Adna 
welatfag. Adna inowen otsi sehen senehon enebe teng-teng angge 300.000 
milal eneptuk latfag. 
15Adna iraham welatfahon Yohanan inowen otsi sehen senehon teng-teng 
angge 280.000 milal eneptuk latfag. 
16Yohanan iraham welatfahon hun Zikhri amloho Amasia inowen otsi enekol 
eleg toho turukon enebe teng-teng angge 200.000 milal eneptuk latfag. 

Amasia ino indiyen NINIKNI Allah fahet yabuk wituk laruhuk ulug yabuk 
turuk latfag. 
17Ununggul unuk Benyamin inap onowe hun Elyada welatfag. Elyada ino 
ahako roho turuk ahun wereg lit otsi sehen men tog piyabangge men senehon 
enebe teng-teng angge 200.000 milal eneptuk latfag. 
18Elyada iraham welatfahon Yozabad inowen otsi fano roho tog aptukon 
enebe teng-teng angge 180.000 milal eneptuk latfag. 
19It obog tohowen ap suwon Yosafat inowen hiyag isibag ane hikit toho 
iniyabuk turukmu Yosafat otsi sehen senehon winon ap suwonen hiyag isibag 
ane hikit toho o pumbuk Yehuda kinangma walinggoho werehon elehet 
yaron oko kilapfag ambeg arimano fam wereg latfag. 

2 Tawarikh 18 

Ahab inowen nabi Mikha ele imbisibag ane 
(1Raj 22:1-28) 

1Yehuda inap onowe suwon Yosafat ino tung atfareg amloho fahet Israel inap 
onowe suwon Ahab ahaloho eke wibag. 
2Wibagma mo ilig am wirig am turukmen piren ano hinahan ano atfagma 
Yosafat inowen ap suwon Ahab o Samaria weregma pen ha libag. Libagma 
Ahab inowen Yosafat otsi men fahet wam domba men sapi men anggolo 
waroho esetfagma nibag. Nibagma Ahab inowen Yosafat kapal haruk lit, 
3”Nare, niren Ramot inap men tog abuhuken an men hat men Gilead 
kinangma ambiyeg lahuk ano?” ulug kapal hibagma Yosafat inowen, ”Nare, 
fano ehenma an numalikisi men hat humalikisi men ambiyeg tog abik lahuk. 
4Nit uwan la fugmu NINIKNI Allahn komo nenepmisi ane fahet tam kapal 
hamihin,” ulug hiyag itfag. 
5Hiyag itfagma Ahab inowen Allah amingmingangge nabi teng nuwal 
fimahen 400 palu enepfareg kapal isaruk lit, ”Nori, anden Ramot inap men 
tog abuhuken lahuk ano umbusuhuk ano?” ulug kapal isibagma iren, ”Ramot 
ino Allahn hat hinggikmu umbuhuwen tog abik lahun,” ulug hiyag itfag. 

6Hiyag itfagma hun Yosafat inowen, ”NINIKNI Allah amingmingangge misig 
eke wereg halug aren fuki roho hiyag nisamisiyen kapal hul,” ibag. 
7Ibagma Ahab inowen, ”Allah amingmingangge misig eke 
werehon NINIKNI Allahn komo nenepmisi ane hiyag nisawag ulug wol tila 
angge famen aren an nubam aruhu ane fahet fano ane hiyag num fug angge 
siyag ane eneg hiyag nutuken at fahet nirim peruk lahi. Ap ino hun Yimla 
amloho unuk te Mikha wereg,” ulug Yosafat hiyag itfag. Hiyag itfagma 
Yosafat inowen, ”Nare, ari roho imihin fug,” ulug hiyag itfagma 
8Ahab inowen ot eke wol tibareg hiyag utuk lit, ”Folo-folo lamihinteg Mikha 
ino hondoholug watmihin,” ulug monde fibag. 
9Israel inap onowe Ahab men Yehuda inap onowe Yosafat men ap suwonen 
wan turuk asum wan teg lit o Samaria elehet walinggoho ohowon sok iraham 
roti anggen lilibug turuk ambeg ap suwon hur atuk angge piren fam heriyeg 
lit weregma Allah amingmingangge arimano obog tohowen it enelukeman 
teko lahu ane fahet hiyag isaruk latfag. 
10Hiyag isaruk lit hun Kenaana amloho Zedekia inowen ine angge besi fam 
andimbuk lebeng tohon wiri fibareg Ahab fam hiyag utuk lit, ”NINIKNI Allahn 
ele ehekon tu: Andimbuk tu fam Siria inap unubam lel haruk lit haren elehap 
enebuhun,” ulug hiyag itfag. 
11Allah amingmingangge winon arimanowen oho ari hag toho hiyag utuk lit, 
”O Ramot inap men tog abik lahunmu NINIKNI Allahn it arimano hat ap 
suwon hinggikmu umbuhumu haren apmayap enebuhun,” ulug hiyag itfag. 
12Hiyag utukmu itano ap Mikha hondohik lamihin ulug monde fibag ahun 
inowen Mikha hiyag utuk lit, ”Allah amingmingangge winon arimanowen ap 
suwon fam enele misihon eneg fano ane hiyag erehesa angge re haren oho 
fano ane hiyag itmihin,” ulug hiyag itfag. 
13Hiyag itfagma Mikha inowen hebeloho hiyag utuk lit, ”Nikni Allahn an 
hiyag nitmisi ane eneg ap suwon hiyag itmin. At mondabi oluk werehon 
inowen holeg lit weregma uruk lahi,” ulug hiyag itfag. 

14Hiyag itfareg ap suwon Ahab ambeg libagma Ahab inowen kapal haruk lit, 
”Mikha nare, o Ramot inap men tog abik lahuk ano umbusuhuk ano?” ulug 
kapal hibagma Mikha inowen, ”Tog abik lahupmu ap arimano hit 
hininggikmu amuhupmu hit palimu amuhup,” ulug hiyag itfag. 
15Hiyag itfagma Ahab inowen hiyag utuk lit, ”NINIKNI Allah unuk fam we tik-
tem toho hiyag nitmihin. Anggoloenam anden te we tem toho hiyag nitmihin 
ulug heng haptuk latikik,” ulug hiyag itfag. 
16 Hiyag itfagma Mikha inowen hiyag utuk lit, ”Anden nei waruk hag toho 
yet harukmen Israel inap obog toho wam domba inikni elehon hag toho tom 
fene linggik-longgo urukmu yet isarikik. Yet isarukmen NINIKNI Allahn ele 
uruk lit, ’It arimano inikni elehen inibam man-man fano lawag,’ urukmu hol 
harikik,” ulug hiyag itfag. 
17Hiyag itfagma hol hibareg Ahab inowen hun Yosafat hiyag utuk lit, ”Hun 
aruwen an nubam aruhu ane fahet fano ane hiyag num fug angge siyag ane 
eneg hiyag nutuk ulug hiyag hirihiyon ino hikit toho ketiya ehek ane aru oho 
holehen,” ulug hiyag itfag. 
18Nin Mikha inowen ele uruk lit, ”Nikni, ketiya NINIKNI Allahn ele irisiyon tu 
holeg lamin. Anden yet harukmen NINIKNI Allah lehoma heriyeg lit weregma 
otsi malaikat obog toho arimano At iraham luhaleg lit inggik pikit fil hare fil 
unduhukmu yet isarikik. 
19Yet isarukmen NINIKNI Allahn ele uruk lit, ’Israel inap onowe Ahab ino tog 
elman aben ware fusukag pihireg ap san Ahab ambeg lahureg ele hiyag utuk 
lit, ’O Ramot-Gilead inap men tog abik lahun,’ ulug indi kahaluhu?’ ulug 
malaikat arimano kapal isarisi. Kapal isarisimu it enele misig ane eneg hiyag 
utusa fug. 
20Hiyag utusa fugmu ap enembol fam angge misig At alukema in arik 
waharisireg hiyag utuk lit, ’An tuwen Ahab indi kahalik lahuk,’ 
irisimu NINIKNI Allahn kapal haruk lit, ’Nangginoho tuhun?’ ulug kapal 
harisimu 

21ap enembol fam angge inowen, ’An wilip atlug lahukteg Hat 
hamingmingangge nabi Ahab olohotman wene hiyag isaruk inap inindi kahal 
enebuhukmu it arimanowen enele si ane hiyag umuhup,’ ulug hiyag itisi. 
Hiyag itisimu NINIKNI Allahn te, ’Fano ehenma haren Ahab indi kahalik 
lahunmu ehen ane hikit toho teko lahu,’ ulug hiyag itisi. 
22NINIKNI Allahn irisi ane hikit toho at inowen hat Ahab hubam alem 
angginon amag ulug hat hamingmingangge obog toho aruma inindi kahal 
eneptisimu it aruma enele si ane hat hiyag herehesa,” ulug Mikha inowen 
Ahab hiyag itfag. 
23Ari ulug hiyag itfagma hun Zedekia ino Mikha iraham libareg orohole tag 
toho watuk lit, ”NINIKNI Allah hime inowen an numbahalug nangginoho hat 
eneg hiyag hutuk?” ulug pet tibag. 
24Pet tibagma Mikha inowen hebeloho hiyag utuk lit, ”Nare, ari ehen angge 
famen ap seliyonen hunusul ulug waharukmu hat hakolen o undama hirag 
atmin ulug kuhun sambil ino anden ihi ane fahet tik-tem toho irisi ulug holuk 
aruhu,” ulug hiyag itfag. 
25Hiyag itfagma Ahab inowen otsi hiyag isaruk lit, ”Hun Mikha aru 
senetihipteg o pumbuk Samaria tu seneg ahun Amon men namloho Yoas men 
enembeg hondoholug lalihipteg 
26henele hiyag isaruk lit, ’Ap suwon inowen ehekon tu: Hun aru inggik hele 
waroho ap siyag ane turukon kilap eneptuk ibam kila feselihipteg suburu 
men ik men we tor angge og utukmen eneg an tog abik lahukteg fano nibam 
waruhuk ehek,’ ulug hiyag isa lalihip,” ulug otsi hiyag isibag. 
27Ari ibagma Mikha inowen hiyag utuk lit, ”Nikni, ehen ane hikit toho tog 
abik lahunteg fano hibam waruhun halug anden hiyag hirihi ane 
fahet NINIKNI Allahn hiyag nitisi fug ane irikik ulug nonoluk aruhu,” ulug 
hiyag itfareg nin eke uruk lit, ”Anden ihiyon aru ap o pumbuk obog tohowen 
holeg lamok,” ibag. 

Hun Ahab ino war atfag ane 
(1Raj 22:29-40) 

28Ari ibareg welatfagma Israel inap onowe Ahab men Yehuda inap onowe 
Yosafat men it piren itano o Ramot inap men tog abuhuk ulug wilip atfareg 
Gilead kinangma libag. 
29Libareg Ahab inowen hun Yosafat hiyag utuk lit, ”Ap seliyonen an fahet ap 
amuwon pukag ulug an sum winon wan timinteg tog silimu laminmu hat ap 
suwonen wan turuk asum wan toho lamihin,” ulug hiyag itfareg Ahab ino 
sum ap winonen tohon wan tibareg tog silimu libag. 
30Tog uwan abuk fugmu Siria inap onowe suwon inowen sehen senehon wam 
kudan lisoho walug laruk angge kereta fam unduhuk inap onowesi hiyag 
isaruk lit, ”Tog aptuk lit yuhun inap unusuk fug, we Israel inap onowe ino 
fuki roho tog pising toho ware fisiyok!” ulug milal enepfag. 
31Milal enepfagma tog silimu libareg onowesi arimanowen hun Yosafat ino 
yet hibareg, ”Israel inap onowe ino ari wereg,” ulug enele uruk lit at wabul 
ulug horog-horog libareg walinggig lit weregman Yosafat ino akolen ele hum 
toho nga ruruk latfag. Nga urukmu NINIKNI Allahn holfareg ili waruk lit ap 
aruma Yosafat embeselug lawag pibag. 
32Ari pibagma sehen seneg inap onowesi arimanowen hun aru Israel inap 
onowe fug ulug onoluk atfagma at wabul pibag angge famen embeselug ap 
winon men tog aptuk latfag. 
33Tog aptuk lit Siria ahun misihen tog amu ke pising turuk latfagma Israel 
inap onowe Ahab ino sing wan teg latfahon honggoleg keyen tog kibag. 
Kibagma Ahab inowen kereta pikit lawag ulug haltuk ahun fam hiyag utuk 
lit, ”Tog nuwarehesama tog silimu embeselug hebeloho og naplug lamihin,” 
ulug hiyag itfag. 
34Ari ibag angge famen o ari sambil tog pale fuk fug angge aptukmen eneg 
werehen ap suwon Ahab ino kereta palimuwen mako wambuhu rohon ulug 
ap winonen senegma Siria inap onolohotma kereta fam unduhukmen eneg 
mo ubuk urukmu hun ino war atfag. 

2 Tawarikh 19 

Hun Yehu inowen Yosafat komo ribag ane 

1Ap suwon Ahab war atfagma Yehuda inap onowe Yosafat ino ebe fano roho 
ibam o Yerusalem watfag. 
2Watfagma hun Hanani amloho Yehu fulu roho yet halug hiyag isaruk ahun 
ino Yosafat ambeg libareg at ubam ele uruk lit, ”Nungge fahet Allah fam 
wenggel haruk eleg ahun ino haren let tirikin? NINIKNI Allah fahet inirim 
peruk inap hindi enesug latikin ane ari siyag. Haren siyag ane tirikinon ari 
fahet NINIKNI Allahn olok haruk angge famen 
3haren e usa ahen uwag arimano heneko hik isaruk lit hindiyen Allah eneg 
yami ruruk lahenon ari fano,” ibag. 

Yosafat inowen alem haltuk inap lahap enepfag ane 

4Yosafat ino o Yerusalem yug toho wereg lit tam turuk latfag hag toho 
numalikisi NINIKNI Allah nunumbasiyen wel turuk latfahon ambeg suhuloho 
waharuk lamuhuben hiyag isil lahuk ulug o Bersyeba famen tulug tom Efraim 
fam pen isil laruk latfag. 
5Pen isil laruk lit o pumbuk elehet yaron walinggoho ohowon Yehuda 
kinangma werehon obog toho fam alem haltuk inap lahap eneptuk latfag. 
6Lahap eneptuk lit Yosafat inowen alem haltuk inap unubam, ”Hiniyabuk 
fano roho turuk lamuhuben hinindi anggat toho wenggel haruk lamuhup. 
Alem haloho emberuk ane ari ap fahet turuk lamuhup fug, NINIKNI Allah 
fahet turuk lamuhup. At hit men weregma unggum kong turuk lamuhup. 
7Ari fahet NINIKNI Allah fahet henekol toho wereg lit fuki roho kim isalug 
alem kong turuk lamuhup. Pikir ane apmayap turukon men, ap tu suwon, tu 
toron ulug wenggel haruk ane men, ninibil amag ulug fano-fano angge og 
isarukmu hilarukon men fahet NINIKNI Allah niren wel turuk laheyonen irim 
peruk,” ulug hiyag isaruk latfag. 
8Ari tibareg o Yerusalemen oho Yosafat inowen Lewi inap men imam inap 
men Israel inap onowesi sehelimuwon men alem haltuk inap onowesi roho 

welamuhup ulug lahap enepfag. Lahap eneptuk lit it unubam, 
”NINIKNI Allahn tu men ari men turuk lamuhup ulug komo enepfag ane hikit 
toho unggum kong turuk lit Yerusalem inap alem unubam werehon haloho 
emberuk lamuhup,” ulug hiyag isibag. 
9Hiyag isibareg nin ele uruk lit, ”NINIKNI Allah fahet henekol toho wereg lit 
hinindi handuhal teg eleg angge tuk teg ane hikit toho turuk lamuhup. 
10O pumbuk Yehuda kinangma werehon arimano fam ap ekeyen ap eke ware 
fusuhu ano, tuk teg ane tuhu fug ano, Allahn komo enepfag ane apmayap 
tuhu halug hit honori alem haltuk inap o pumbuk wal taneg werehonen alem 
arimano haltuk lamuhup. Alem arimano angginen haluk fug teg lamuhup 
halug hiren kong toho emberuk lamuhuben hiyag hisa waharuk lamuhup. 
Waharuk lamuhupmu NINIKNI Allahn fano peruk ane apmayap tuhup tohon 
ulug komo eneptuk lamuhup. Komo eneptuk lamuhup fug halug alem 
hunubam aruhumu hiret iret fahet NINIKNI Allahn olok hahu rohon! 
11Ap ekeyen NINIKNI Allahn tuk teg ane fahet komo enepfahon apmayap tuhu 
halug alem haltuk ane imam inap onowe Amarya ubam aruhu. Ap ekeyen an 
ap suwonen tuk teg ane fahet emberikikon apmayap tuhu halug alem haltuk 
ane Yehuda inap onowe Zebaja hun Ismael amloho ino ubam aruhu. Hiren 
alem haltukmu Lewi inap arimano hit hiniraham wereg lit let heneptuk 
lamuhup. NINIKNI Allah ap fano ane turukon men welaruhu,” ulug hiyag 
isibag. 

2 Tawarikh 20 

Yosafat inowen Moab inap men Amon inap men tog apfag ane 

1Welatfagma Moab inap men Amon inap men Meunim inap minggiroho 
winon menen Yosafat men tog abuhuk ulug watfag. 
2Watfagma ap Yosafat ambeg watfareg hiyag utuk lit, ”Ap seliyonen hat men 
tog abuhuk ulug o Edom kinang famen ik Il Warehon fuma filen mondoko 
waharusareg ketiya o Hazezon-Tamar unuk eke En-Gedi suwaleg ambeg 
wereg,” ulug hiyag itfag. 

3Hiyag itfagma holfareg Yosafat ino akol haruk lit NINIKNI Allahn hiyag 
nuruhu ane kapal hahuk ulug wenggel hibareg hiyangangge welamuhup ulug 
umalikisi Yehuda inap hiyag isibag. 
4Hiyag isibagma ap o pumbuk Yehuda kinangma werehon obog 
toho NINIKNI Allahn let nenebuhuwen heng tuhuk ulug o Yerusalem watfag. 
5Watfareg Yehuda inap arimano men Yerusalem inap men Allah ibam iraham 
elehet keron huk toho kilabeg ambeg luhal atfagma Yosafat ino it pulmu 
unduhuk lit ap obog toho iniline sembahyang ibahon tu, 
6”NINIKNI Allah nunumbasiyen wel haptuk latfahon, Hat eneg poholma 
wereg lit ap suwon kinang atogman atogma werehon umalikisi men sen 
enesug lahen. Hat hinggik hineyonen mun angge man angge ki haruk 
lahenteg Haren peruk lahen ane ap misihen oho apmayap tuk fug teg. 
7Haren ap kinang tu fam yug toho welatfahon arimano humalikisi Israel inap 
onolohotman yanggal eneptik inareg kinang aru Hat hindi reg latnahon 
Abraham umbusagsi mondabi ngi regman eneg welamuhup ulug og isinag. 
8Og isinagma nunumbasi kinang tu fam wereg lit Hat hunuk wel haptuk ibam 
eke wiri fibag. 
9Iren enele uruk lit, ’Niren siyag ane turuk laheyon fahet alem angginon 
nunubam aruhu ano, ap seliyonen nunusik waharuk lamuhup ano, ouk alem 
angginon nunubam aruhu ano, suburu obok lahaku halug Allahn let 
nenebuhuwen At olohotma lul ulug Hat hunuk wel haptuk ibam tu alukema 
in arik lahukteg Hat heng haptuk lamuhukmu Haren nenele hol nisaruk lit 
let neneptuk laruhun,’ uruk latfag. 
10Ketiya Amon inap men Moab inap men tom Seir fam wereg inap men 
nunusuhuk ulug waharusama yet isimin! Nunumbasi Israel inap arimano o 
Mesiren wilip atuk lit it seliyon arimano enengginang horogma larukmen 
Haren kuhup fug ulug hiyag isinagma nunumbasiyen it elehap enebuk fug 
angge enengginang walinggoho laruk latfag. 

11Ari roho unubam turuk latfag ane fahet iren hebeloho fano ane nunubam 
telep angge famen ketiya nit Hat hangginang nit og nisinahon famen yanggal 
nenebuhuk ulug waharusama yet isimin. 
12Ninikni Allah, iren siyahap nenebuhuk peruk ane fahet Haren ayeg waroho 
alem angginon unubam umbuhun fug ano? Nunusuhuk ulug mondoko 
waharuson arimano ninine elehen apmayap enebuk fug teg lahe. 
Nangginuhuk ulug ninindi nonghong uruk lahereg Haren eneg let nenebuk 
teg lahen ulug ninilen kilap hiyaruk lahe,” ulug sembahyang ibag. 
13Sembahyang urukmu Yehuda inap obog toho unuhesi maliket NINIKNIAllah 
ibam alukema unduhuk lit holeg latfag. 
14Unduhuk latfahon sehelimu Lewi ahun Yahaziel oho unduhuk lit 
weregman NINIKNI Allah ahime fanowon ubam atfag. Yahaziel ino hun Asaf 
inowen ondohowonen endetfahon welatfag. At ikni Zakharia, Zakharia ikni 
Benaya, Benaya ikni Yeiel, Yeiel ikni Matanya welatfag. 
15Allah ahime Yahaziel ubam atfagma ele hi roho uruk lit, ”Yehuda hinap 
men, Yerusalem hinap men, nikni, hat ap suwon menen NINIKNI Allahn ele 
hiyag hisamisiyon tu holeg lamek: Ap seliyon mondoko waharuson fahet 
henekolen yuk la fug. Hiren it men tog abuk fug angge welamuhupmu An 
Allahn eneg hit fahet tog abuhuk. 
16O sono ap seliyon arimano tonggoma weregma hit wambuhup. Wamburuk 
lit yet harukmen ap seliyon arimano o Ziz laharuk ke lahalug o Yeruel 
horogma lek fil tonggo atog ke larukmu yet isahupteg enelukema lahup. 
17Enelukema lahupteg hiren tog abuk fug angge unduhuk lit yet harukmen 
An HINIKNI Allahn ap seliyon arimano apmayap eneptukmu yet niyahup. Ari 
fahet hit Yehuda hinap men Yerusalem hinap menen henekolen yuk lagmag 
uk fug. Hit sono it enelukema larukmu An HINIKNI Allah hit men welaruhuk 
ehek,” ulug hiyag itfag. 

18Hiyag itfagma holfareg Yosafat men Yerusalem inap men Yehuda inap obog 
tohowen NINIKNI Allah wel tul ulug enelenggen fam hur atug onorohole han 
kinangma sahung atfag. 
19Sahung atfareg Lewi inap ununggul unuk Kehat inap men Korah inap men 
nin in atfareg enele hi roho Israel inap INIKNI Allah wel turuk asini uruk 
latfag. 
20Ari tibareg likiyamon hubet o Tekoa lek fil lul ulug wilip amuk oho lit 
Yosafat it enelukema in atfareg ele uruk lit, ”Numalikisi Yehuda hinap men 
Yerusalem hinap menen holeg lamek! Hit hinindi wirik toho NINIKNI Allah 
niren wel turuk laheyon fam wenggel haruk lamuhup halug hinine roho 
welamuhup. At amingmingangge nabi arimanowen hiyag hisarukon fahet 
tem toho hiyag nisaruk ulug wenggel haruk lamuhup halug palimu amuhup,” 
ulug hiyag isibag. 
21Ari ulug hiyag isibareg umalikisi men enele sahalfareg otsi winon hiyag 
isaruk lit, ”Allah wel turuk sambil wan turuk asum wan toho hit tam 
atihipmu sehen seneg inap honombolim lalusa. Laruk lit hiren, 
’NINIKNI Allahn indi nenesugmen eneg werehon ino wel tiyok!’ il laruk 
latihip,” ulug hiyag isibag. 
22Hiyag isibag ane ari hikit toho ap arimanowen Allah wel turuk asini uruk 
ane ket ak tibagma ap seliyon tog elma lul ulug waharukmen NINIKNI Allahn 
inindi nonghonga fisibagma 
23Amon inap men Moab inap menen tom Seir fam wereg inap arimano ilahal 
waroho lilibug heheg unusibareg it-it wat-war atuk latfag. 
24Wat-war atfagma Yehuda inap arimano ap seliyon mondoko wahason pen 
isa lul ulug punumuwen lek fil yet haruk ambeg lahibareg yet harukmen ap 
seliyon misig oho wilip am fug angge obog toho waroho yi-yingga urukmu 
yet isibag. 
25Yet isibareg Yosafat umalikisi menen ap seliyon enenggengge hulul ulug 
wambibareg wam anggolo men sum wan turukon men yabuk eke hag eke 

hag wituk angge men mun angge man angge fanowon hilibag. Hilibag angge 
arimano aben ha ruk fug toho hilarukmen eneg hup hinahanam atfag. 
26Hup hinahanam atfagma tonggo unuk ”Wel Turuk Ambeg” suwalehon fam 
libareg luhaloho wereg lit NINIKNI Allahn let neneptisi ulug wel tibag. Wel 
tibag ane ari fahet tonggo ino ”Wel Turuk Ambeg” suwalfahon ino ketiya 
oho wereg. 
27Ari obog toho tibareg Yehuda inap men Yerusalem inap men inikni 
ombolim laruk lit NINIKNI Allahn ap nunusul ulug waharuson arimano 
apmayap eneptisi ulug inindi enehiyeg toho inibam o Yerusalem watfag. 
28Waharuk lit pinggong men puhuli men ele hum toho uruk angge men 
watil NINIKNI Allah ibam owahalma libag. 
29Ap seliyon Yehuda inap unusul ulug waharukmen INIKNI Allah amuwen 
umalikisi fahet tog aptisi urukmu holfareg ap suwon kinang atogman atogma 
werehon unumalikisi menen enekol anggolo haruk latfag. 
30Ari obog toho teko libagma Allah Yosafaren wel turuk latfahon inowen at 
foroho lit weregma ap seliyon misig oho at men tog abik watfag fugmu 
Yosafat umalikisi men inindi yuwag toho welatfag. 

Yosafat inowen fotog-fotogma turuk latfag ane 
(1Raj 22:41-51) 

31Yosafat indag atfag sali mo ilig am wirig am turukmen teng misigmen 
nubam hilag likinen 35 atfagma ap suwon lahibareg o Yerusalem wereg lit 
Yehuda inap fet enesugmen eneg mo hinahaneg fimahen 25 libag. At isinga 
hun Silhi ahaloho unuk Azuba welatfag. 
32Ikni Asa inowen fano ane eneg turuk latfag hag toho amloho Yosafat ino 
ke hareyon la fug angge ikni ombolim laruk lit NINIKNI Allahn fano perukon 
eneg turuk latfag. 
33Yosafat ap suwon weregma Yehuda inap inindi misig toho Allah 
unumbasiyen wel turuk latfahon fam wenggel ha fug angge tu Allah hag toho 

wereg ulug wel eneptukon fahet o kema-kema punu ke hubu lahaptuk ane 
imbisibag fug. 
34Ap suwon Yosafat oluk wereg lit turuk latfag ane tuma tor angge haharoho 
emberuk lahe. Aren yabuk seneg lit turuk latfag ane ak tibag ambehen tulug 
obog tibag ane fahet suwesingga Hanani amloho Yehu inowen turuk latfag 
ane fahet haharehon fam paloho imbibag. Paloho imbibag ane ari 
suwesingga Yehuda inap onowesi suwonen turuk latfag ane fahet haharehon 
fam kilabeg lit wereg. 
35O misihim sambil Yehuda inap onowe Yosafat inowen Israel inap onowe 
Ahazia olok ane anggolo turuk latfag ahun ino men nininggik ahandip toho 
welamuhuk ulug sali imbibag. 
36Sali emberuk lit Yosafat inowen Ahazia fam, ”Ik ahum pali keyen o Tarsis 
larukon kou humon wibuhuk,” ibareg o Ezion-Geber inowen it pirenen kou 
humon arimano wiri fibag. 
37Wiri fibagma Allah amingmingangge nabi o Maresa ahun Dodawa amloho 
Eliezer ino Yosafat ambeg watfareg at ubam ele uruk lit, ”Haren Ahazia men 
nininggik ahandip toho welamuhuk irikin ane ari fahet NINIKNI Allahn siyag 
peruk lit haren wiri ferikin angge arimano siyahap tuhu,” ulug hiyag itfag. 
Hiyag itfag ane ari hikit toho kou humon iren witfahon arimano ik ahum pali 
ke larukmen lilibug toho siyag atfagma o Tarsis libag fug. 

2 Tawarikh 21 

1Welatfareg war atfagma Yosafat ino umbasi o pumbuk unuk Daud 
suwalfahon fam sal eneptuk latfag ambeg ar oho salfag. Salfagma amloho 
Yoram ikni ubalma ap suwon lahibag. 

Yehuda inap onowe Yoram inowen turuk latfag ane 
(2Raj 8:16-24) 

2Israel inap ik ambut fil werehon onowe suwon Yosafat umalikisi Yoram men 
otsi falfaliken ununuk Azarya, Yehiel, Zakharia, Azariahu, Mikhael, Sefaca 
men welatfag. 

3Inikni Yosafat inowen fano-fano angge eke hag eke hag emas perak men o 
Yehuda pumbuk suwon elehet walinggoho ohowon men umalikisi og isibag. 
Og isibareg namloho wandabon Yoram ino an nubalma ap suwon aruhu ulug 
sali imbibag. 
4Sali imbibag ane hikit toho Yoram ino ikni ubalma ap suwon lahibag. 
Lahibareg ine roho wereg lit otsi men Israel inap onowesi minggiroho winon 
men unusibag. 
5Yoram indag tibag sali mo ilig am wirig am turukmen teng misigmen nubam 
hilag fuwaben 32 atfagma ap suwon lahibareg o Yerusalem wereg lit Yehuda 
inap fet enesugmen eneg mo likinen libag. 
6Yoram inowen ap suwon Ahab ahaloho eke hilibareg Ahab umalikisi menen 
Israel inap onowesi tam welatfahon onombolim laruk lit siyag ane til-wil 
laruk latfag hag toho Yoram inowen oho NINIKNI Allahn siyag perukon eneg 
turuk latfag. 
7Ari roho turuk latfag angge famen NINIKNI Allahn Daud ubam haren 
enderuhunonen endebuhubon ap suwon eneg weregman eneg mondabi 
welamuhup ulug sali imbibahon fahet wenggel haruk lit Dauren 
ondohowonen endetfahon ino siyahap tibag fug. 
8 Yoram ino Yehuda inap onowe suwon weregma Edom inap arimanowen 
Yehuda inap enepma welamuhuk fug ulug wenggel hibareg Edom ahun eke 
ap suwon raja lahapfag. 
9Lahapfagma Yoram inowen Edom inap arimano nin apmayap enebuhuk 
ulug at otsi sehen senehon onowesi menen kereta wam kudan lisoho walug 
laruk angge obog toho walug libag. Libagma Edom inaben at men kereta 
walug watfahon men waling enebik watfareg weregman hubanggo in atfareg 
Edom inap unusuruk lit apmayap enepfag. 
10Apmayap enepfag angge famen fobik Edom inap arimano Yehuda inap 
enepma welamuhuk fug ulug enemu in atfareg weregman eneg ketiya oho 
Yehuda inap enepma wereg eleg. Edom inap enemu in atfag li o Libna inap 

oho enemu in atfag. Yoram inowen NINIKNI Allah umbasiyen wel turuk 
latfahon ino ambol yit utuk latfag ane fahet ari obog toho teko libag. 
11Yoram inowen tu Allah hag toho wereg ulug laltuk angge fahet o Yehuda 
punu ke hubu lahaptuk ambeg wiri fil laruk lit usangge ap o winamonen wel 
eneptukon arimano Yerusalem inap men Yehuda inap menen oho wel 
enebukag ulug inindi ninap eneptuk latfag. 
12Ari roho turukmu Elia inowen at fahet suwesingga eke haharoho emberuk 
lit, ”NINIKNI Allah hat humba Daud inowen wel turuk latfahonen ele urukon 
tu: Hat hikni Yosafat men humbusag Asa men laruk latfag ke embeserikinteg 
13Israel inap onowesi suwonen siyag ane til-wil laruk latfag hag toho haren 
oho turuk lahen. Ap suwon Ahab umalikisi menen Allah enembol yig utuk 
latfag ane hikit toho haren oho Yehuda inap men Yerusalem inap menen 
usangge ap o winamonen tohon wel enebukag ulug inindi ninap eneptikin. 
Ari roho turuk lit hat hubabut siyahonen hat hotsi unubabut fanowon 
arimano obog toho unusirikin. 
14Ari fahet NINIKNI Allahn hat hotsi Yehuda inap arimano men huhesi 
humalikisi men hanggengge obog toho men mondabi siyahap enebuhu. 
15Hat hamu ouk alem angginon hubam aruhumu hahum ouk warukmen eneg 
hahum pilang tuhureg hal pulala roho wilip aruhu,” ulug suwesingga 
feneyen hiyag itfag. 
16Hiyag itfagma NINIKNI Allahn Filistin inap men Arab inap o Etiopia inap 
iniraham werehon men inindi kahal enepfagma Yoram men tog abuhuk ulug 
wilip atfag. 
17Wilip atfareg Yehuda kinangma kibareg ap suwon anggengge at ibamen 
foroho latfahon obog toho yoholiyangge hilaruk lit uhesi malik obog toho 
ininggik hele waroho og eneplug libag. Og eneplug laruk lit we Yoram 
amloho ilabowon Yoahas ino ikni men welamag ulug embeselug libagma pok 
atfag. 

18Pok atfagma NINIKNI Allahn Yoram ino ouk alem angginon ubam monde 
fik watfagma ahummu ouk warukmen eneg welatfag. 
19Ouk warukmen eneg mo ilig am wirig am turukmu piren atfagma ouk 
anggolo waruk lit ahum pilang toho al pulala roho war atfag. War atfagma 
umalikisi Yehuda inap arimanowen ap suwon tam welatfahon war atukmu 
ninindi ulug indok humon munggaltuk latfag hag toho Yoram fahet tibag 
fug. 
20Yoram indag atfag sali mo ilig am wirig am turukmen teng misigmen 
nubam hilag fuwaben 32 atfagma ap suwon lahibareg o Yerusalem wereg lit 
Yehuda inap fet enesugmen eneg mo likinen libagma war atfag. War atfagma 
ap misihen oho at fahet nindi ulug fong watuk latfag fug. Fong wabuk fug 
angge o pumbuk Daud ap suwon tam welatfahon sal eneptuk latfag ambehen 
saluk fug angge Yoram ino amumu salfag. 

2 Tawarikh 22 

Yehuda inap onowe Ahazia inowen turuk latfag ane 
(2Raj 8:25-29, 9:21-29) 

1Yoram umalikisi obog toho Yehuda inap sehen senehon men o sabo wiroho 
weregman aben tohon huhulangge hilaruk inap men o Arab inap menen 
unusik watfagma Yoram umalikisi oho war atfag. War atfagma we Yoram 
amloho ilabowon Ahazia eneg oluk welatfag. Ikni Yoram war atfagma 
Yerusalem inaben Ahazia ikni ubalma ap suwon lahapfag. 
2Ahazia indag atfag sali mo ilig am wirig am turukmen falfalik fimahen 22 
atfagma ap suwon lahibareg o Yerusalem wereg lit Yehuda inap fet 
enesugmen mo misig libag. Ahazia isinga Israel inap onowe suwon Omri 
amloho Ahab inowen indag tibahon unuk Atalia welatfag. 
3Isinga Atalia inowen milaltukmu Ahazia inowen ap suwon Ahab umalikisi 
menen turuk latfag hag toho siyag ane eneg til-wil laruk latfag. 

4Ahazia ikni war atfagma Ahaben ondohowonen endetfahon arimanowen 
oho indi kahaltukmu Ahazia inowen NINIKNI Allahn siyag perukon turukmen 
eneg fobik mondabi siyag atfag. 
5It arimanowen Ahazia komo ribag ane hikit toho Israel inap onowe suwon 
Yoram men ambiyeg o Gilead kinangma libareg o Ramot horogman Siria 
inap onowe suwon Hazael men tog aptukmen Siria inaben Yoram tog sinat 
watfag. 
6Tog sinat watfagma Yoramen yowilangge nubam werehon hihit nabukag 
ulug o Yizreel libareg ouk waruk lit weregma Yehuda inap onowe Ahazia 
inowen pen ha watfag. 
7Pen ha watfareg Ahazia ino Allahn war amag pibag ane hikit toho Yoram 
men ambiyeg hun Nimsi umbusag Yehu ambeg lul pibag. Ambeg uwan la 
fugmu NINIKNI Allahn hun Yehu ino mumal taruk lit, ”Haren hun Ahaben 
ondohowonen ondohowon obog toho elehap enebuhunteg Israel inap onowe 
lahakun,” ulug hiyag itfag. 
8Hiyag itfag ane ari hikit toho Yehu inowen Ahaben ondohowon arimano 
unusil larukmen Yehuda inap onowesiyet ap suwon Ahazia umalikisi at men 
watfahonet salkal uruk lit ir oho unusibag. 
9Unusibareg Yehu inowen Ahazia oho watmin ulug yami ril larukmen otsiyen 
Ahazia ino o Samaria hiraho lit weregma hiyahibareg senetfag. Senetfareg 
Yehu ambeg walug watug ware fisibag. Ware fisibareg at fahet inirimen 
kinangma saltuk ane embeselep angge famen hun Yosafat indi piren teg eleg 
angge NINIKNI Allah yami ruruk latfahon umbusag at tu wereg ulug Amazia 
ino kinangma salfag. Kinangma salfagma Ahazia amloho ebe suwon ikni 
ubalma ap suwon lahabuk hahon eleg latfag. 

He Atalia inowen Yehuda inap fet enesug latfag ane 
(2Raj 11:1-3) 

10Yehuda inap onowe suwon Ahazia war atisi urukmu holfareg isinga Atalia 
inowen Yehuda inap onowe suwon ori umalikisi men obog toho unusibag. 

11Unusuruk lit Ahazia amloho Yoas ino oho wabuk oho turuken Ahazia erek 
Yosabat ap suwon Yoram ahaloho imam Yoyada hilibahon inowen malik ino 
ori sehelimuwen hondoholug hirag-hirag libareg Atalia inowen malik ino 
waruhu rohon ulug hiyap at foroho latfahon men ambiyeg hili ap nohoruk 
ambeg hirag enebik kibag. 
12He Atalia inowen Yehuda inap fet enesug latfag li Yoas men hiyap itano 
men NINIKNI Allah ibam hiraho lit weregman eneg mo falfaliken libag. 

2 Tawarikh 23 

Yoas Yehuda inap onowe lahapfag ane 
(2Raj 11:1-20) 

1Mo ilig am wirig am turukmen sabiren atfagma Allah amingmingangge 
imam Yoyada inowen nindimuwen tuhuk perikikon ketiya nine roho timin 
pibareg sehen seneg inap onowesi Yeroham amloho Azarya, Yohanan 
amloho Ismael, Obed amloho Azarya, Adaya amloho Maaseya, Zikhri amloho 
Elisafat men wol enepfareg nit mangno roho welamuhuken sali nubam ilihip 
ulug hiyag isibag ane hikit toho sali imbibag. 
2Sali imbibareg o Yehuda pumbuk obog toho libareg Lewi inap men Israel 
inap ununggul unuk wal-wal werehon onowesi men hondog eneplug 
suhuloho o Yerusalem watfag. 
3Watfareg ap arimanowen Allah ibamen ap suwon war atfahon amloho Yoas 
ubam sali emberuk lit, ”Hat men nit men sebe roho welamuhuk,” ibag. Ari 
ibagma Yoyada inowen, ”NINIKNI Allahn Daud fam ele uruk lit, ’Haren 
enderuhunen endebuhubon arimano ap suwon weregman eneg welamuhup,’ 
ibag ane hikit toho ap suwon amloho aru ikni ubalma ap suwon welaruhu. 
4Ari fahet hiren turuk lamuhubon fahet iminon tu: O sabir aruhumu hit imam 
men Lewi hinap men hiniyabuk turuk lamuhubon minggiroho winonen Allah 
ibam sok kurukon foroho lamuhup, 

5hit winonen ap suwon ibam foroho lamuhup, winonen sok unuk Ubule ino 
foroho lamuhup. Hit Yehuda hinap welahebon obog tohowen NINIKNI Allah 
ibam owahalma luhaloho welamuhup. 
6Ap sa-sa NINIKNI Allah ibam kuhu fug. We imam arimano men Lewi inap 
men Allah amingmingangge wereg angge re iniyabuk wuk oho lit Allah ibam 
kuruk lamuhup. Ap winon obog tohowen NINIKNI Allahn imbibag ane hikit 
toho At ibam kuruk lamuhup fug. 
7Hit Lewi hinaben ap suwon Yoas foroho lamuhup. Hiren fit hininggikmu 
seneg lit at walinggoho unduhuk lamuhup. At ino kuk wilip am turukmu hit 
at walinggoho laruk lamuhup. Ap sa Allah ibam kul perukon arimano 
unusuhup,” ulug hiyag isibag. 
8Hiyag isibag ane ari hikit toho Lewi inap men Yehuda inap palu arik 
watfahon arimano men wal tanehen onotsi yabuk witukon men onotsi o sabir 
angge kel tarukon men palu enebik libareg it men ambiyeg Yoyada ambeg 
watfag. Yoyada inowen ap misig oho o sabir aruhu sambil kel tahu fug ibag 
ane hikit toho misig oho ibam pok atfag fug. 
9It obog toho watfagma Yoyada inowen fit men tog piyabangge suwonet 
toronet ap suwon Dauren tohon Allah ibam foroho latfahon arimano ap 
sehen senehon onowesi og isibag. 
10Og isibagma ap obog tohowen Yoyadan hiyag isibag ane hikit toho fit 
ininggikmu seneko ap suwon amloho ino foroho lamul ulug Allah ibam ilan 
fuma filen tulug hubu lahaptuk ambeg walinggoho o ino ilan fuma fil in arik 
libag. 
11In arik libagma Yoyada otsi menen ap suwon amloho Yoas ino hirahoman 
hondoholug wilip atfareg ap suwonen lahaptuk angge unggulmu lahabe 
fibareg suwesingga Allahn ari-ari turuk lamuhup ulug paloho imbibahon og 
itfag. Og itfagma ap welatfahonen nit nonowe welaruhun ulug e zaitun 
ahaluwe unggulmu are ribibareg enele hi roho, ”Ninikni, hat ap suwon hi 
haptuk lahe,” uruk latfag. 

12Enehiyehen ap suwon hi rurukmu holfareg Atalia ino ap 
anggolo NINIKNI Allah ibam luhaloho weregma libag. 
13Libareg yet harukmen ap suwon we ket eneg lahapfahon ino Allah ibam 
sokolma ap suwon lehoma unduhuk ambeg unduhukmu onowesi roho 
welatfahon men pinggong watuk inap men iraham weregma Yehuda inaben 
puhuli kong turuk lit enehiyehen enele urukmu sini yunggultuk inaben 
puhuli ele watuk lit ap suwon wel tul ulug sini milal eneptukmu yet isibareg 
Atalia inowen indi siyahen sum wan teg latfahon tararag tibisibareg ele hum 
toho, ”Nuwabul ulug turuk lahep,” ibag. 
14Ibagma imam Yoyada inowen hiyap ari NINIKNI Allah ibam tuman ware 
fusul fug ulug sehen senehon onowesi unubam ele uruk lit, ”He aru hit 
honotsi iraroho unduhukon honggoleg keyen hondoholug wilip atihip. Wilip 
atuk lit ap sa at ombolim lamin perukon arimano unusilihip!” ulug hiyag 
isibag. 
15Hiyag isibagma iren Atalia ino senetfareg wam kuda ap suwon ibam laruk 
abunggalem keyen hondoholug libareg o sokolman ware fisibag. 
16Ware fisibagma Yoyada inowen ap suwon men ap welatfahon obog toho 
unubam ele uruk lit, ”’We tik-tem toho NINIKNI Allah umalikisi wereg lit Aren 
peruk ane hikit toho turuk lamuhuk,’ ulug sali embelihip,” ulug hiyag isibag 
ane hikit toho sali imbibag. 
17Sali imbibareg ap arimano obog toho Baal wel turuk ibam libareg o ino 
halog toho siyaha feselug hubu lahaptuk ambeg men usangge ibam foroho 
latfahon men lilibug toho hik isibag. Hik isibareg hubu lahaptuk ambeg 
siyahap tibahon arimano onolohotman Baal amingmingangge Matan ino 
ware fisibag. 
18Ware fisibagma Yoyada inowen imam men Lewi inap men unubam ele uruk 
lit, ”Ap suwon Dauren imbibag ane hikit toho NINIKNI Allah ibam foroho 
lamuhup,” ulug hiyag isibareg, ”Musa wene fam paloho imbibag ane 

roho NINIKNI Allah fahet hubu lahaptuk lit Dauren milal enepfag ane hikit 
toho henehiyehen sini yunggultuk lamuhup,” ibag. 
19Ari ibareg ap siyahon unubam tag tehen Allah wel tuk fuhon Allah ibam 
kuhup tohon ulug Yoyada inowen Allah ibam sok foroho lamuhup ulug ap 
in enepfag. 
20In enepfareg Yoyada inowen ap sehen senehon onowesi men ap suwon-
suwon men ap welatfahon obog toho palu enepfareg it men ambiyeg laruk 
lit ap suwon ino NINIKNI Allah ibamen hondoholug wilip atfareg sok pali 
filon ele keyen libareg ap suwon ibam kibag. Kibareg Yoas ino ap suwon hur 
atuk ambeg hur arik lahamihin ulug hiyag itfagma hur arik lahibag. 
21Hur arik lahibagma Yehuda inap obog toho inindi enehiyeg haruk latfag. 
He Atalia fano ware feserusa ulug Yerusalem inap arimano inindi yuwag toho 
welatfag. 

2 Tawarikh 24 

Yehuda inap onowe Yoas inowen turuk latfag ane 
(2Raj 12:1-21) 

1Yoas indag tibag sali mo ilig am wirig am turukmu sabiren atfagma ap 
suwon lahibag. Lahibareg o Yerusalem wereg lit Yehuda inap fet enesugmen 
eneg mo teng misigmen nubam hilag nuwalen 40 libag. At isinga o Bersyeba 
hiyap unuk Zibya welatfag. 
2Allah amingmingangge imam Yoyada oluk weregma ap suwon Yoas 
inowen NINIKNI Allahn fano perukon turuk latfag. 
3Yoyada inowen Yoas hiyap piren og itfagma ap umaliket hilani umaliket 
indag enepfag. 
4Welatfareg Yoasen NINIKNI Allah ibam siyag teg ke arimano haluhuk ulug 
5imam inap men Lewi inap men wol enepfareg it unubam ele uruk lit, ”O 
Yehuda pumbuk walinggoho lahupteg uang heng enebuhupmu og hisahubon 
arimano fam Allah hiren oho wel turuk lahebon ibam siyag atuk ke mo eke 
fam eke fam haltuk lamuhuk. Anden ihiyon ari folo-folo tilihip,” ulug hiyag 

isibag. Ari ulug hiyag isibag angge famen Lewi inap arimanowen amusunap 
tibag. 
6Amusunap tibagma ap suwon inowen imam onowe Yoyada wol tibareg 
ubam ele uruk lit, ”O sabo fanowon Allah Wene Numen haharehon foroho 
ambeg ino fahet ap wal tanehen hundig-hundig uang emberuk lamuhup 
ulug NINIKNI Allah amingmingangge Musa men Israel inap obog toho menen 
kong toho imbibag. Kong toho imbibag angge famen ketiya haren nungge 
fahet humalikisi Lewi inap unubam o Yerusalem men o Yehuda pumbuk men 
walinggoho lahupteg uang arimano heng enebuhup ulug hele ine roho hiyag 
isarikin fug? 
7He Atalia ubabut olokon ino men at ombolim laruk latfahon menen Allah 
ibam siyahap tibareg aben fano-fano angge NINIKNI Allah ibam imbik 
waharuk latfag angge iren walug usangge wel eneptuk latfahon Baal 
unubahet imbibag,” ulug hiyag itfag. 
8Hiyag itfareg, ”Peti e seng toho wiri felihibon eke NINIKNI Allah ibam sok 
kurukon iraham embelihip,” ulug Lewi inap hiyag isibag ane hikit toho tibag. 
9Ari tibareg indam Allah amingmingangge Musa lekma wereg lit kong toho 
imbibag ane hikit toho NINIKNI Allah fahet hundig-hundig uang emberuk 
lamuhup ulug o Yerusalem men o Yehuda pumbuk men walinggoho hiyag 
isil libag. 
10Hiyag isil libagma ap obog toho onowesi men enehiyehen Allah fahet uang 
umbul ulug Allah ibam waharuk lit uang iren tohon peti fam kilaptukmen 
eneg peti ino keleg atuk latfag. 
11Ari roho turukmu o eke sambil eke sambil winag hawag ulug Lewi inaben 
peti ino ap suwon ot eke ambeg walug laruk latfag. Walug larukmu peti ino 
uang keleg tegma yet halug ap suwon amingmingangge suwesingga 
hahatukon ino men imam onowe amingmingangge eke men wol enepfagma 
waharuk lit uang arimano peti elman hinanggoho walug peti ino nin 

hebeloho Allah ibam sok iraham imbik laruk latfag. Ari roho turuk lit uang 
anggolo andog toho emberuk latfag. 
12Uang andog toho emberuk latfahon arimano ap suwon ino men Yoyada 
menen NINIKNI Allah ibam haltuk ane fahet in enepfag inap ininggikmu og 
isaruk latfagma iren ap helep warukon men e witukon men ine angge besi 
tembaga witukon men mingming eneptukmu Allah ibam siyag atfag ke 
arimano haltuk latfag. 
13Haltukmen eneg Allah ibam ino tam ine roho wirig latfag hag toho nin 
hebeloho fanowap tibag. 
14Allah ibam obog toho hale fibareg o witukon onowesi arimanowen uang 
unumalikisi og isaruk lit minggiroho imbibahon arimano ap suwon men 
Yoyada men suhuloho og isa watfag. Uang arimano iren nungge-nungge 
laltuk inap og isibagma iren kubag men hubu lahaptuk lit wan turuk angge 
men, Allah ibamen yabuk turuk lit wan turuk angge eke hag eke hag ili ruruk 
angge emas perak fam lale fibag. Ari tibibagma imam Yoyada oluk wereg li 
umalikisiyen likiya hupmu NINIKNI Allah ibamen hubu lahaptuk latfag. 
15Imam Yoyada indat tibag sali mo ilig am wirig am turukmen teng fuwaben 
130 atfagma amusun toho welatikik ulug indi yuwag toho war atfag. 
16War atfagma Yoyada inowen Israel ninap men Allah men At ibam men 
fahet fano ane anggolo turuk latisimu ap suwon sal eneptukon hag toho saltul 
ulug o pumbuk unuk Daud suwalfahon fam ap suwon sal eneptuk latfag 
ambeg iraham salfag. 
17Yoyada war atfagma Yehuda inap onowesi ap suwon ambeg watfareg at 
olohotma enelenggen fam hur atug hi ribag. Hi ribag sambil ino ak tibareg 
iren ap suwon indi kahaltukmu enele holtuk latfag. 
18Ari roho turukmu Yehuda inap arimanowen Allah nunumbasiyen wel turuk 
latfahon wel tul ulug NINIKNI Allah ibam laruk ane imbisibareg usangge men 
usa ahan men fahet tu Allah hag toho wereg ulug wel turuk latfag. Ari roho 

turuk lit Allah enembol yit utuk latfag ane fahet Allahn Yehuda inap men 
Yerusalem inap men unubahet olok hibag. 
19Olok hibareg An nambeg hebeloho wamuhup ulug amingmingangge nabi 
enembeg mon enebik watfareg fag toho komo eneptuk latfag angge famen 
iren enele holtuk latfag fug. 
20 Holtuk latfag fugmu Allah ahime fanowon imam Yoyada amloho Zakharia 
ubam atfagma ap obog toho unubam ele uruk lit, ”Allahn ele urukon iminon 
tu holek lamok: Nungge fahet An HINIKNI Allahn ari-ari turuk lamuhup ulug 
imbiyahon arimano sobir isaruk lahep? Ari roho turuk lit fano amuhup fug. 
Hiren An HINIKNI Allah numbaharikipmu ketiya Anden oho hit 
hunumbaharuk lahi,” ulug hiyag isibag. 
21Ari ulug hiyag isibagma iren hun ari ware fusul ulug mangno atfareg ap 
suwonen hiyag isibag ane hikit toho Zakharia ino senetfareg NINIKNI Allah 
ibam owahalman helep fam ware fisibag. 
22Zakharia ikni Yoyada inowen indam ap suwon Yoas indi reg lit let turuk 
latfag ane fahet wenggel ha fug angge ap suwon inowen Zakharia wariyok 
ulug hiyag isibag ane hikit toho helep fam ware feserukmu Zakharia inowen, 
”Iren an nubam turukon NINIKNI Allahn yet isalug alem angginon unubam 
umbuhu,” ibareg war atfag. 
23Weregman mo wirig atfareg ilig atug heriyegma o Siria inaben Yoas 
umalikisi Yehuda inap men Yerusalem inap men tog abuhuk ulug watfareg 
it onowesi obog toho unusulug enenggengge huhulangge hilibahon obog 
toho ninikni ap suwon o Damsyik weregma walug lalihip ulug onotsi hiyag 
isibagma walug libag. 
24Yehuda inap arimanowen NINIKNI Allah unumbasiyen wel turuk latfahon 
enembol yig utuk latfag ane ari fahet NINIKNI Allahn Yehuda inap sehen 
senehon enebe mondoko welatfahon arimano o Siria inap enebe we tor angge 
watfahon ininggikmu imbibag. Imbibagma o Siria inaben Allahn pibag ane 
hikit toho Yoas umalikisi siyahap eneptuk lit 

25inikni Yoas oho tog sinat ware fisibareg inibam libag. Libagma Yoas 
amingmingangge piren inindimuwen wenggel haruk lit, ”Ninikni ap suwon 
inowen imam Yoyada amloho watisiyon ino fahet wabul,” pibareg Yoas ino 
ouk waruk lit nohoruk ambeg weregma libareg ware fisibagma war atfag. 
War atfagma o pumbuk unuk Daud suwalfahon fam ap suwon sal eneptuk 
ambeg saluk fug angge amumu sale fisibag. 
26Yoas ware fisibahon ununuk o Amon hiyap Simeat amloho Zabad men, o 
Moab hiyap Simrit amloho Yozabad men welatfag. 
27Ap suwon Yoas umalikisi ununuk men, nabi arimanowen aren siyag ane 
turuk ulug enele anggolo uruk latfahon men, aren Allah ibam haltuk latfag 
ane ari obog toho suwesingga ap suwonen turuk latfag ane fahet haharehon 
selehap tul ulug suwesingga amu paloho imbibahon fam hahareg. Yoas ino 
war atfagma amloho Amazia ikni ubalma ap suwon lahibag. 

2 Tawarikh 25 

Yehuda inap onowe Amazia inowen turuk latfag ane 
(2Raj 14:1-22) 

1Amazia indag atfag sali mo ilig am wirig am turukmen hinahaneg fimahen 
25 atfagma ap suwon lahibareg o Yerusalem wereg lit Yehuda inap fet 
enesugmen eneg mo ilig am wirig am turukmu teng misigmen nubam hilag 
pirenen 29 atfag. Amazia isinga o Yerusalem hiyap unuk Yoadan welatfag. 
2Amazia inowen NINIKNI Allahn fano perukon turuk latfag angge famen indi 
misig toho At ubam wenggel haruk latfag fug. 
3Ap suwon Amazia ino ine atfareg amingmingangge at ikni Yoas ware 
fisibahon arimano unusibag. 
4Unusuruk lit Musa wene fam paloho imbibag ane hikit toho it unumalikisi 
oho unusibag fug. Musa wene fam NINIKNI Allahn ibag ane haharehon tu, 
”Amlohowen siyag ane turukon fahet ikni ware fusuhup fug. Ikniyen oho 
siyag ane turukon fahet amloho ware fusuhup fug. Ap eke inggarehen siyag 

ane turukon ari famen eneg war aruhu,” ulug paloho imbibahon ari hikit 
toho unumalikisi unusibag fug. 
5Welatfareg Amazia inowen Yehuda inap men Benyamin inap men wol 
enepfareg ununggul unuk man-man watfahon arimano onowesi wal tanehen 
ap teng-teng angge 1.000 men ap teng uhan 100 men milal eneptuk lamuhup 
ulug minggir enepfag. Minggir enepfareg winag isarukmen ap indag tibag 
sali mo ilig am wirig am turukmu likin fumahen 20 atfahon emberim filon 
enebe teng-teng angge 300.000 welatfag. It obog tohowen fit men tog 
piyabangge men seneg latfag. 
6Amazia inowen nin sebe roho Israel inap aren seneg latfag fuhon 
sehelimuwon enehako roho turukon enebe teng-teng angge 100.000 nit men 
ambiyeg tog abik laruk lamuhuk ulug mingming eneptuk latfag. Mingming 
eneptuk lit uang perak anggolo 3.400 kilogram og isibag. 
7Og isibagma Allah amingmingangge eke Amazia ambeg watfareg ubam ele 
uruk lit, ”Nikni hat ap suwon, haren Israel inap arima onggo og isarikin 
angge famen NINIKNI Allah it men wereg elehen it men ambiyeg tog abik 
lahup fug! 
8Ambiyeg lahupteg hahako roho tog abuhun halug oho Allahn hat siyag 
amag ulug ap seliyon onolohotma humbahaku rohon! Allah ineyon inowen 
ap let enebuk teg, Aren oho ap apmayap enebuk teg,” ulug hiyag itfag. 
9Hiyag itfagma Amazia inowen Allah amingmingangge fam, ”Ari halug uang 
anggolo og isarikikon arimano fahet anden nangginmin?” ibagma ap inowen, 
”NINIKNI Allahn mun angge man angge ngi reg lit nin sebe roho og hum teg,” 
ibag. 
10Ibagma Amazia inowen Israel inap hinibam lalihip ulug hiyag isibag. Hiyag 
isibahon fahet unundama ahe lahibagma Yehuda inap fahet enehummu het-
pet haruk lit inibam libag. 

11Inibam libagma Amazia inowen akol eleg toho umalikisi hondog eneplug 
o Saho tonggoma libareg Edom inap men tog aptuk lit enebe teng-teng angge 
10.000 unusibag. 
12Unusibareg Edom inap winon teng-teng angge 10.000 onoluk angge sen 
enepfareg tom fam hondog eneplug lahibareg atelman pilabeg hik isa 
wambibagma unuwag lilibug toho lin ibag. 
13Ari tibagma Israel inap Amazia inowen hinibam lalihip ulug hiyag isibahon 
arimano inibam laruk lit o Samaria men Bet-Horon men honggolegma o 
Yehuda pumbukmu kibareg Yehuda inap enebe teng-teng angge 3.000 
unusibareg enenggengge anggolo huhulangge hilibag. 
14Ap suwon Amazia inowen Edom inap mulangge unusulug ibam waharuk 
lit usangge Edom inaben tohon walug watfag. Usangge arimano unduhuk 
fibareg Amazia inowen tu Allah hag toho wereg ulug onolohotma elenggen 
fam hur atug wel eneptuk lit it unubahet hubu lahaptuk latfag. 
15Ari roho turukmu NINIKNI Allahn Amazia fahet olok hibareg 
amingmingangge nabi eke monde fik watfareg at ubam ele uruk lit, ”Usangge 
ap o winamonen tohon aruman it wel eneptuk latusa inap hat hinggikmuwen 
windat enebuk fug teg latusa angge famen haren nungge fahet let nabusa 
ulug usangge aruma unubam sembahyang uruk lahen?” ibag. 
16Ari urukmen Amazia inowen ele paloho nabi ino fam, ”Haren an ap suwon 
komo naptuk laruhunen unduhuk hubaharukuk ano? Hat huwabuhuk tohon 
hele imbisin!” ulug pet tibag. Pet tibagma nabi inowen ele imbisibag. Ele 
imbisibarehen nin ele uruk lit, ”Haren usangge aruma wel eneptuk lahen ane 
fahet anden komo habihi angge famen holehen fugmu Allahn hat siyahap 
habuhuk ulug kong toho embehekon ketiya an noluk aha!” ibag. 
17Welatfagma Amazia inowen otsi men enele sahalfareg Israel inap onowe 
Yoas hun Yehu inowen indag tibahon Yoahas amloho ino ambeg lalihip ulug 
otsi mon enepfagma libareg inikniyen ibag ane hiyag utuk lit, ”Sa ine wereg 
ulug wal hahuken an men hat men tog abuhuk ehek,” ibag. 

18Ibagma Yoas inowen Amazia hiyag utuk lit, ”Misihim sambil alog ahen tom 
Libanon fam welatisiyon ekeyen e sahi tom ino fam werehon hiyag utuk lit, 
’Hat hahaloho an namlohowen hilamisiyen og itmihin,’ irisi. Og itmihin irisi 
angge famen wam eli ambeg waharuk lit alog ahen unuyuhen sobir-sabar 
isarusa,” ulug ele indit toho ibareg, 
19”Haren Edom inap mulangge unusirikik ulug hinggareg wel taruk lahen. 
Ketiya aben wel nabukag ulug nin wilip aruhuk peruk lahen angge famen o 
kema-kema la fug angge hibam welaruhun! Nungge fahet haren siyag aruhuk 
peruk lahen? Haret humalikisiyet siyag amuhup tohon!” ibag. 
20Ari ulug hiyag itfag angge famen Amazia inowen holfag fug. Amazia 
umalikisi menen usangge Edom inaben tohon unubam sembahyang uruk ane 
fahet Allahn Yoas inggikmu umbuhuk pibag. Pibag ane ari hikit toho Yoasen 
an men hat men tog abuhuk fug ulug hiyag itfag angge famen Amazia inowen 
holfag fug. 
21Holfag fugmu Israel inap onowe Yoas ino Yehuda kinangma watfareg at 
umalikisi men Amazia umalikisi menen o Bet-Semes horogman tog aptuk 
latfag. 
22Israel inap arimanowen Yehuda inap mulangge unusurukmu linggik-
longgo ibareg inibam wal taneg libag. 
23Larukmu Israel inap onowe Yoas inowen Yehuda inap onowe Amazia ino 
o Bet-Semes horogman senetfareg o Yerusalem hondoholug libag. O 
Yerusalem libareg elehet walinggoho ohowon sok unuk Efraim famen tulug 
sok unuk Indit tehon fam halog toho siyahap til libag. Elehet halog tibag 
ambeg wirimangge yat toho wirim tibahon il teng sabiren 200 meter wirim 
toho siyahap tibag. 
24Siyahap tibareg emas perak umbagpag turukonet Allah wel turuk lit wan 
turuk anggeyet hun Obed-Edom inowen Allah ibam foroho latfahon arimano 
men fano-fano angge ap suwon ibam foroho latfahon men huhulangge 

hilalug suhuloho ibam o Samaria libag. Laruk lit Yehuda inap winon ininggik 
hele waroho hondog eneplug libag. 
25Israel inap onowe suwon Yoas war atfagma mo ilig am wirig am turukmu 
nuwal fimahen 15 atfagma Yehuda inap onowe suwon Amazia ino oho war 
atfag. 
26Amazia oluk wereg lit turuk latfag ane tuma tor angge haharoho emberuk 
lahe. At ap suwon wereg lit turuk latfag ane ak tibag ambehen tulug obog 
tibag ane fahet suwesingga Yehuda inap onowesi men Israel inap onowesi 
menen turuk latfag ane fahet haharehon fam paloho imbibag. 
27Amazia inowen NINIKNI Allah ele holtukon imbisibag liyen tulug aben ap 
suwon ino pilabuhuk ulug enele sahaltuk latfag. Enele sahaltukon fahet 
holfareg Amazia ino o Yerusalem embeselug hirag-hirag o Lakhis libag. 
Libagma at pilabuhuk pibahon arimanowen at muko lalihip ulug ap mon 
enepfagma muko libareg o Lakhis inowen ware fisik libag. 
28Ware fisibagma Amazia wareg angge wam kuda fam imbik lahalug o 
Yerusalem libareg umbasi o pumbuk unuk Daud suwalfahon fam sal eneptuk 
latfag ambeg ar oho salfag. 

2 Tawarikh 26 

Yehuda inap onowe Uzia inowen turuk latfag ane 
(2Raj 15:1-7) 

1Yehuda inap obog tohowen Amazia amloho unuk Uzia ikni ubalma nit 
nonowe suwon welaruhun ulug unduhuk fibag. Uzia indag tibag sali mo ilig 
am wirig am turukmu nisanggo fimahen 16 atfagma ap suwon lahibag. 
2Ikni Amazia ino war atfagma Uzia inowen o pumbuk Elot tam Yehuda 
inaben ngi reg latfag ambeg ino nin suhuloho ilmig ta libareg o pumbuk 
walinggoho elehet yaron oho fibag. 
3Uzia kabini wereg lit ap suwon lahibareg o Yerusalem wereg lit Yehuda inap 
fet enesugmen eneg mo ilig am wirig am turukmu teng misigmen nubam 

hilag hinahaneg fimahen 52 atfag. Isinga o Yerusalem hiyap unuk Yekholya 
welatfag. 
4Ikni Amazia inowen turuk latfag hag toho Uzia inowen oho NINIKNI Allahn 
fano perukon turuk latfag. 
5Hun Zakharia inowen Uzia ino Allah fahet akol toho wereg ane milaltuk 
latfag. Zakharia ino oluk welatfag li Uzia inowen NINIKNI Allah eneg yami 
ruruk latfag. Yami rurukmu Allahn aren timin peruk ane obog toho fano teko 
lawag ulug let turuk latfag. 
6Ari regma Uzia inowen Filistin inap men tog abik libareg o pumbuk Gat men 
Yabne men Asdod men inine eleg amag ulug elehet walinggoho ohowon 
arimano halog tibisibag. Halog tibisibareg kema-kema Filistin kinangma men 
o Asdod walinggoho men o pumbuk keron witil laruk latfag. 
7Allahn let turukmu Uzia inowen Filistin inap men Arab inap o Gur-Baal 
walinggoho werehon men o Meunim inap men apmayap enepfag. 
8Apmayap enepfagma o Meunim inap arimanowen Uzian hiyag isibag ane 
hikit toho hundig-hundig fano-fano angge og irik waharuk latfag. Ari roho 
turukmu Uzia ino mondabi ine atfag ane fahet o kema-kema aben enele 
urukmu Mesir inaben oho holtuk latfag. 
9Uzia inowen o Yerusalem ap seliyon kuhup tohon elehet walinggoho 
ohowon palimu o yaron ap kahal enesug ambeg wiri fuhuk ulug sok unuk 
Indit tehon men sok tonggo fil wilip atukon men elehet indit teg ambeg men 
iniraham o ineyon yat toho witil lahibag. 
10Lekma oho o yaron anggolo witil lahibareg tonggoma oho punumu oho 
wam anggolo foroho latfahon fahet o kema-kema ik fahet kinang fabultil 
libag. Uzia inowen yabuk wituk ane fano lawag ulug indi pulmu reg lit 
numalikisi winonen kinang sei reg ambeg yabuk wit nutukmu winonen tom 
fene hele anggur yatuk ambeg wit nutuk lamuhup ulug hiyag isibag. 
11Uzia umalikisi winonen sehen seneg lit inine roho tog abuk teg latfag. Tog 
elma laruk lit onowesi ununggul unuk man-man werehon wal tanehen 

unumalikisi milal eneptuk latfag. Onowesiyet unumalikisiyet enebe winag 
isarukon suwesingga hahatuk ahun Yeiel men at let turukon Maaseya men 
welatfag. It piren milal eneptukon Hananya welatfag. Hananya ino ap suwon 
Uzia iraham welatfag. 
12Sehen senehon onowesi arimano enebe teng-teng angge 2.600 welatfag. 
13Unumalikisi enebe teng obog sehelet obog 307.500 welatfag. It arimano 
enekol eleg toho tog aptuk lit Yehuda inap onowe suwon men seli roho 
welatfag inap apmayap eneptuk latfag. 
14Uzia inowen umalikisi sehen senehon obog toho tog piyabangge, fit, 
ununggul asum, sing, sehen, helep hik turuk angge men og isibag. 
15Og isibagma o Yerusalemen minggin tog wituk inap inindi anggat toho 
werehonen tog yat toho pising turuk angge men helep suwon hik turuk angge 
men wiri fibag. Wiri fibag angge arimano Uzia inowen elehet indit teg ambeg 
men o yaron elehet palimu witil lahibag ambeg men imbibag. Allahn let 
turukmu Uzia ino mondabi ine atfagma aren turuk latfag ane fahet aben 
enele urukmu ap o pumbuk yatma werehonen oho holtuk latfag. 
16Uzia ino ine atfareg an eneg palimu welahi ulug wel taruk lit NINIKNI Allah 
aren wel turuk latfahon ambol yig utuk latfag. Ambol yig utuk lit inggarehen 
siyahap taruk latfag. Misihim sambil NINIKNI Allah ele sobir isalug an 
ninggarehen hubu lahaptuk ambehen amben fano angge yaloho hubu 
lahapmin ulug Allah ibam kibag. 
17Kibagma yet hibareg NINIKNI Allah amingmingangge imam onowe Azarya 
men otsi imam enekol eleg toho turuk inap teng hinahan men Uzia ombolim 
Allah ibam kibag. 
18Kibareg ap suwon Uzia olohotma in arik libareg hiyag utuk lit, ”Ninikni 
Uzia, NINIKNI Allah fahet hubu lahaptuk ane hat hubam wereg eleg. Hun 
Harun inowen ondohowonen ondohowon Allah amingmingangge imam 
welamuhup ulug mumal eneptuk latuson arimanowen eneg hubu lahaptuk. 

Haren NINIKNI Allah ele ying tehenma At ibam tuwen wilip amin! Haren 
tehen ane ari fahet Allah NINIKNI inowen fano puhu fug,” ulug hiyag itfag. 
19Hiyag itfagma holfareg Uzia inowen kou hubu lahaptuk angge inggikmu 
seneg lit olok hibag. Olok hibareg imam aruma pet enepmin ulug turukmen 
ilahuwag yanggo atuk lit salukangge reg latfag. Alem ari Allah ibam hubu 
lahaptuk ambeg irahamen imam arimano iniline teko larukmu 
20yet hibareg imam onowe Azarya otsi menen salukangge ubam aha ulug 
onoluk atfagma Uzia ino yanggalfag. Yanggalfagma NINIKNI Allahn 
nuwarehek ulug folo-folo wilip atfag. 
21Uzia ino ahap salukangge reg latfagma Allah ibam kuk fug teg lit o amumu 
weregman eneg war atfag. At war am fugmu amloho Yotam ino ap suwon 
ibam foroho lit alem Yehuda inap unubam werehon obog toho haloho 
emberuk latfag. 
22Uzia oluk wereg lit turuk latfag ane tuma tor angge haharoho emberuk 
lahe. At ap suwon wereg lit turuk latfag ane ak tibag ambehen tulug obog 
tibag ane fahet Allah amingmingangge nabi Yesaya hun Amos amloho 
inowen suwesingga fam haharoho imbibag. 
23Welatfareg Uzia war atfagma at ahap salukangge rehen amumu saltul ulug 
umbasi sal eneptuk latfag ambeg iraham anggenma salfag. Salfagma amloho 
Yotam ikni ubalma ap suwon lahibag. 

2 Tawarikh 27 

Yehuda inap onowe Yotam inowen turuk latfag ane 
(2Raj 15:32-38) 

1Yotam indag tibag sali mo ilig am wirig am turukmu hinahaneg fimahen 25 
atfagma ap suwon lahibareg o Yerusalem wereg lit Yehuda inap fet 
enesugmen eneg mo nisanggo fimahen 16 libag. Isinga unuk Yerusa hun 
Zadok ahaloho welatfag. 
2Ikni Uzia inowen turuk latfag hag toho Yotam inowen oho NINIKNI Allahn 
fano perukon turuk latfag. We ikniyen Allah ele sobir isalug Allah ibam kibag 

hag toho at kibag fug. Umalikisi Yehuda inap arimanowen eneg siyag ane til-
wil laruk latfag. 
3Yotam inowen NINIKNI Allah ibam elehet walinggoho ohowon sok ik eleruk 
filon ino wiri fibag. Elehet punu Ofel walinggoho ohowon oho ineyap tibag. 
4Tom Yehuda fam o pumbuk wiri fil laruk lit ohimu o yaron ap kahal enesug 
ambeg men o ineyon elehet yaron walinggoho ohowon men witil laruk 
latfag. 
5Yotam inowen Amon inap onowe suwon men tog aptuk lit palimu atfagma 
Amon inap onowe inowen Yotamen hiyag itfag ane hikit toho ili ruruk angge 
perak anggin wirim tibahon 3.400 kilogram men, roti gandum anggen anggin 
wirim tibahon 1.000 ton men roti jelai anggen anggin wirim tibahon 1.000 
ton men walug watfag. Walug watfag ane ari hikit toho mo eke fam eke fam 
walug waharukmen eneg mo hinahan atfag. 
6Yotam ino NINIKNI Allah aren wel turuk latfahonen fano peruk ane hikit 
toho turukmen eneg ine anggolo atfag. 
7Yotam oluk wereg lit turuk latfag ane tuma tor angge haharoho emberuk 
lahe. At ap suwon wereg lit tog aptuk latfag men mun ane man ane turuk 
latfag ane obog toho suwesingga Israel inap onowesi suwon men Yehuda 
inap onowesi suwon menen turuk latfag ane fahet haharehon fam paloho 
imbibag. 
8Yotam indag tibag sali mo ilig am wirig am turukmu hinahaneg fimahen 25 
atfagma ap suwon lahibareg o Yerusalem wereg lit Yehuda inap fet 
enesugmen eneg mo nisanggo fimahen 16 libag. 
9Welatfareg Yotam ino war atfagma o pumbuk umba Dauren witfahon fam 
salfag. Salfagma amloho Ahas ikni ubalma ap suwon lahibag. 

2 Tawarikh 28 

Yehuda inap onowe Ahas inowen turuk latfag ane 
(2Raj 16:1-20) 

1-2Ahas indag tibag sali mo ilig am wirig am turukmu likin fimahen 20 
atfagma ap suwon lahibareg o Yerusalem wereg lit Yehuda inap fet 
enesugmen eneg mo ilig am wirig am turukmu nisanggo fimahen 16 atfag. 
Umba Daud ombolim la fug angge Israel inap onowesi tam welatfahonen 
turuk latfag ane hikit toho Ahas inowen oho NINIKNI Allah olohotman siyag 
ane eneg turuk latfag. Aren usangge besi ineyon fam lalfareg tu nunumbasi 
Baal ulug wel eneptuk lit 
3o Ben-Hinom tonggoman wam waroho hubu lahaptuk latfag. NINIKNI Allahn 
Israel inap onolohotman yanggal enepfag inaben turuk latfag hag toho Ahas 
inowen oho ap enehummu siyahap eneptuk ane turuk lit umalikisi indokma 
yal enepfag. 
4Hebeman oho punumuwen oho e usa ahen alman oho wam waroho hubu 
lahaptuk latfag. 
5Ari roho turukmu NINIKNI Allah aren oho wel turuk latfahonen Ahas ino o 
Siria inap onowe suwon inggikmu imbibagma Siria inaben unusik watfareg 
Yehuda inap anggolo ininggik hele waroho o Damsyik imbisik libag. Imbisik 
libagma NINIKNI Allahn Ahas umalikisi men Israel inap onowe suwon hun 
Remalya amloho Pekah inggikmu imbibagma watfareg Yehuda inap 
mulangge unusibag. 
6Yehuda inaben NINIKNI Allah unumbasiyen wel turuk latfahon ino enembol 
yig utuk latfag ane fahet Pekah inowen o misihim sambil eneg Yehuda inap 
enehako roho turukon teng obog sehelet obog 120.000 unusibag. 
7Unusuruk lit o Efraim ahun ahako roho turukon unuk Zikhri inowen ap 
suwon Ahas amloho Maaseya men, ap suwon ibam foroho ahun Azrikam 
men, ap suwon iraham welatfahon Elkana men unusibag. 
8Unusibareg Israel inaben onori yuhon Yehuda inap unuhesi men 
unumalikisi ap angge hiyap angge men enebe teng-teng angge 200.000 
ininggik hele waroho o Samaria imbisik laruk lit enenggengge huhulangge 
hilibahon oho anggolo walug libag. 

9Walug libagma NINIKNI Allah amingmingangge o Samaria welatfahon unuk 
Obed ino o pumbukmuwen wilip atug Pekah umalikisi men onolohotma 
libareg hiyag isaruk lit, ”NINIKNI Allah nit nunumbasiyen wel turuk 
latfahonen Yehuda inap fahet undama ahe laharisimu hit hininggikmu 
emberisi. Emberisimu hiren ap tor angge unuselep angge famen honolok 
anggolo roho al saguk-sagak toho unusurukmu enele hum toho ya nga uruson 
poholman oho hol isarikik. 
10Ketiya hiren Yehuda inap men Yerusalem inap men abet hiyabet 
nenemingmingangge welamuhup peruk lahep. Ari roho turuk 
lit NINIKNI Allah hiren oho wel turuk lahebon olohotman siyag ane turuk 
lahebon ari henepeleg ano? 
11Ari fahet ketiya anden iminon tu holeg lamok: Hit honori yuhon famen 
ininggik hele waroho hondog eneplug waharikip angge re ininggik hele lol 
eneplihipteg hinibam lalihip ulug hiyag isalihip. Allah undama ahe 
laharukmu hit hunusuhu rohon!” ulug hiyag isibag. 
12Hiyag isibagma Israel inap onowesi uhan Yohanan amloho Azarya men, 
Mesilemot amloho Berekhya men, Salum amloho Yehizkia men, Hadlai 
amloho Amasa men onotsi sehen senehon tog elman suhuloho watfahon 
onolohotma libareg 
13hiyag isaruk lit, ”Ap aruma ninibam kilap enebik watlihip fug. 
Niren NINIKNI Allah olohotman siyag ane men nonolok ane men anggolo 
turukukmu At undama ahe laharukmu nit fahet olok haruk. Ketiya tul peruk 
lahep ane ariyen nin sebe roho siyag ane tuhup tohon!” ibag. 
14Ari ibagma ap sehen senehon arimanowen Israel inap onowesi men ap 
luhaloho welatfahon men onolohotman Yehuda inap hondog eneplug 
watfahon ininggik hele lol enepfareg enenggengge huhulangge hilibahon 
hebeloho og isibag. 
15Og isibagma ap aruma let eneplihip ulug ununuk ibahon arimanowen 
Yehuda inap enebe wal taneg welatfag ane kim isalug ik men suburu men og 
isibareg enesum elehon arimano sum huhulangge hilibahon men unuyug 

hililip angge men og isalug yowilangge werehon e zaitun ahaluwe enebene 
are enepfareg inine elehon wam keledai fam lahap eneplug ap og eneplug 
watfahon arimano obog toho inibam horog toho imbisik lul ulug o Yerikho 
palem ahen wereg ambeg libag. Imbisik libareg suhuloho inibam o Samaria 
watfag. 
16-17O itano li Edom inap arimanowen nin eke Yehuda inap men tog abul 
ulug watfareg mulangge unusulug Yehuda inap winon ininggik hele waroho 
hondog eneplug libag. Hondog eneplug libagma Yehuda inap onowe Ahas 
inowen o Asyur inap onowe suwon ambeg lalihip ulug otsi mon enebik 
libareg ili og nenebik ma ulug heng tibag. 
18Heng tibag li Filistin inaben oho o pumbuk Yehuda kinang hubula fil 
werehon men ik ambut fil werehon men senerik lahuk ulug watfareg o Bet-
Semes, Ayalon, Gederot men, o Sokho, Timna, Gomzo men o pumbuk toron 
walinggoho werehon men ilmig tibareg yug toho welatfag. 
19Yehuda inap onowe suwon Ahas inowen NINIKNI Allah ambol yig utuk lit 
umalikisi Yehuda inap alem unubam werehon fano hal enebuk fug angge 
welatfag ane fahet NINIKNI Allahn ap seliyon arimano mon enebik watfagma 
Yehuda inap apmayap enepfag. 
20Apmayap eneptukmu Ahas inowen o Asyur inap onowe suwon Tiglat-
Pileser ili og nabik ma ulug wol tibag angge famen Tiglat-Pileser inowen 
Ahas ele ying tik watfag. 
21Ele ying turukmu Ahas inowen fano-fano angge NINIKNI Allah ibam men ap 
suwon ibam men onowesi roho welatfahon inibam men foroho latfahon 
arimano wibareg o Asyur inap onowe suwon og itfag angge famen ap suwon 
inowen ele ying turuk ane imbisibag fug. 
22Ari roho ap seliyonen Ahas ino siyahap tuhuk ulug waharuk latfag li oho 
Ahas inowen NINIKNI Allah ambol yig utuk lit nin sebe roho siyag ane turuk 
latfag. 

23At indimuwen wenggel haruk lit, ”O Siria inaben nunumbasi ulug wel 
eneptukon arimanowen let eneptukmu Siria inap onowesiyen an apmayap 
naptusa angge re an oho let nabukag ulug anden it unumbasi fahet hubu 
lahabuhuk,” ulug o Siria inaben nunumbasi ulug wel eneptuk latfag angge 
arimano fahet wam waroho indokma yaltuk latfag. Ahas inowen o Siria inap 
unumbasi wel eneptuk latfag ane ariyen fobik at men umalikisi obog toho 
men mondabi siyag atfag. 
24Ahas inowen Allah ibam foroho latfag angge andog toho imbibareg halog 
toho hik isibag. Hik isibareg NINIKNI Allah ibam sok lare fibareg o Yerusalem 
walinggoho tu Allah hag toho wereg ulug laltuk angge fahet hubu lahaptuk 
ambeg ta witil ya witil laruk latfag. 
25Witil libareg o Yehuda pumbuk obog toho fam punu ke ap o winamon 
unumbasi fahet hubu lahaptuk ambeg wiri fil libag. Ari roho turuk lit Ahas 
inowen NINIKNI Allah umbasiyen wel turuk latfahon indi siyahap turuk 
latfag. 
26Ahas oluk wereg lit turuk latfag ane tuma tor angge haharoho emberuk 
lahe. At ap suwon wereg lit turuk latfag ane ak tibag ambehen tulug obog 
tibag ane fahet suwesingga Yehuda inap onowesi men Israel inap onowesi 
menen turuk latfag ane fahet haharehon fam paloho imbibag. 
27Welatfareg Ahas war atfagma Israel inap onowesi suwon sal eneptuk latfag 
ambeg saltul fug ulug o Yerusalem saplanggema sale fisibag. Sale fisibagma 
amloho Hizkia ikni ubalma ap suwon lahibag. 

2 Tawarikh 29 

Yehuda inap onowe Hizkia inowen turuk latfag ane 
(2Raj 18:1-3) 

1Hizkia indag atfag sali mo ilig am wirig am turukmen hinahaneg fimahen 
25 atfagma ap suwon lahibareg o Yerusalem wereg lit Yehuda inap fet 
enesugmen eneg mo teng misigmen nubam hilag piren 29 atfag. Hizkia isinga 
Zakharia ahaloho unuk Abi welatfag. 

2Umba Daud inowen turuk latfag hag toho Hizkia inowen oho NINIKNI Allahn 
fano peruk ane turuk latfag. 

Hizkia inowen Allah ibam puhunap tibag ane 

3Hizkia ino we ket eneg ap suwon lahibahon mo ino fam pikalem tamon inam 
atfagma NINIKNI Allah ibam sok ikniyen lare fibahon arimano nin hebeloho 
husoho fanowap tibag. 
4Fanowap tibareg imam inap men Lewi inap men wol enepfagma Allah ibam 
owahalma yali fil palu arik watfag. 
5Palu arik watfagma Hizkia inowen it unubam ele uruk lit, ”Lewi hinap nori, 
anden iminon tu holeg lamek: Ketiya hunubabut puhun toho wereg 
lit NINIKNI Allah nunumbasiyen wel turuk latfahon ibam tu puhunap 
tebelihip. O tu siyahap turuk angge elma werehon obog toho wili feselihip. 
6Niniknisiyen NINIKNI Allah ele sobir isalug Aren siyag perukon eneg turuk 
latusa. Enembol yig utuk lit At ibam fahet inirim peruk latusa. 
7Inirim peruk lit NINIKNI Allah ibam sok arimano lare feserusareg iral olma 
werehon arimano ware feselug amben fano angge yaloho hubu lahaptuk ane 
men Israel ninap Ninikni Allah fahet wam waroho yaltuk ane men elehap 
turusa. 
8Iren turuk latuson fahet NINIKNI Allahn olok haruk lit Yehuda kinang men o 
Yerusalem tu men siyahap tirisimu aben yet halug enekolen yuk lagmag uruk 
lit amben siyag ulug enembiyang lat tarukmu hiren oho yet isaruk lahep. 
9Siyag ane turuk latuson fahet niniknisi tog elman unusurusareg nunuhesi 
nunumalikisi men ininggik hele waroho imbisik larusa ambeg wereg. 
10Ari fahet ketiya NINIKNI Allahn nit nunubahet undama ahe laharukon ino 
eleg aruhuwen an nindimuwen nit Israel ninap NINIKNI Allah men nininggik 
ahandip toho welamuhuken sali umbul peruk lahi. 
11Numalikisi, ketiya ninirim puk fug angge hiniyabuk turuk 
lamek. NINIKNI Allahn nolohotma unduhuk lit An nubahet hubu lahaptuk 

lamuhup ulug hit mumal heneptisimu At amingmingangge roho wereg lit 
iyabuk turuk lamek,” ulug hiyag isibag. 
12Hiyag isibagma Lewi inap Hizkian ehekon hikit toho tul ulug in atfahon 
ununuk ulon tu: hun Kehat inowen ondohowonen endetfahon Amasai 
amloho Mahat men Azaria amloho Yoel men; hun Merari inowen 
ondohowonen endetfahon Abdi amloho Kis men Yehaleleel amloho Azaria; 
hun Gerson inowen ondohowonen endetfahon Zima amloho Yoah men Yoah 
amloho Eden men; 
13hun Elisafan inowen ondohowonen endetfahon Simri men Yeiel men; hun 
Asaf inowen ondohowonen endetfahon Zakharia men Matanya men; 
14hun Heman inowen ondohowonen endetfahon Yehiel men Simei men; hun 
Yedutun inowen ondohowonen endetfahon Semaya men Uziel men in atfag. 
15In atug onori wol enepfagma enembeg watfareg it obog tohowen Allah 
iyabuk tulen nunubabut haloho welamul ulug puhunap tibag. Puhunap 
tibareg indam NINIKNI Allahn kong toho imbibag ane hikit toho ap suwonen 
hiyag nisarisi ulug Allah ibam puhunap turuk ane ak tibag. 
16Ak turuk lit imam arimano NINIKNI Allah ibam kibareg o ino siyahap tibag 
angge obog toho walug wilip atuk lit Lewi inap owahalma unduhuk latfahon 
og isarukmu iren ik Kidron tonggoma walug laruk latfag. 
17Allah ibam puhunap turuk ane ari pikalem tamon ket inam atfag sambil ak 
tibareg puhunap turukmen eneg hup sabirenam atfag. Hup likin angge Allah 
ibam sokolma o toron witfahon ino fam kibareg NINIKNI Allah ibam sok lare 
feseruson nin hebeloho husuhuk ulug o ino obog toho fanowap turukmen 
eneg hup likinen atfag. Pikalem ino fam hup nisanggo fimahen atfagma Allah 
ibam obog toho hale fibag. 
18Obog toho hale fibareg Lewi inap arimano ap suwon Hizkia ambeg libareg 
hiyag utuk lit, ”Niren NINIKNI Allah ibam obog toho puhunap turuk lit hubu 
lahaptuk ambehet hubu lahaptuk anggeyet e tuwalehon suburu roti emberuk 
ambeg oho e tuwalehon fene wereg angge oho puhunap teberukuk. 

19Hun Ahas ap suwon laharisireg Allah ambol yig utuk lit Allah ibam foroho 
angge siyahap tirisiyon arimano niren nin hebeloho fanowap 
turukukteg NINIKNI Allah fahet hubu lahaptuk ambeg alukema emberukuk,” 
ulug hiyag itfag. 
20Hiyag itfagma likiyamon hubet Hizkia inowen Yerusalem inap onowesi wol 
enepfareg it men ambiyeg NINIKNI Allah ibam libag. 
21Laruk lit ap suwon umalikisi men Yehuda inap obog toho menen siyag ane 
turuk latukukon men, Allah ibam siyag angge tag tehon men eleg amag ulug 
wam waroho hubu lahabul pibahon wam sapi yuhambukon sabiren men, 
domba yuhambukon sabiren men, domba umalik sabiren men, kambing 
yuhambukon sabiren men walug libag. Walug libareg Hizkia inowen hun 
Harunen endetfahonen ondohowon imam arimano unubam, ”Wam walug 
waheyon aruma NINIKNI Allah fahet hubu lahaptuk ambeg waroho hubu 
lahabiyok,” ulug hiyag isibag. 
22Hiyag isibagma wam sapi arimano watfagma imam arimanowen enemep 
oko walug hubu lahaptuk ambeg hililoho hik isibag. Ari tibag hag toho wam 
domba yuhambukon men wam domba umalik men wal-wal watfagma 
enemep wal taneg oko walug hubu lahaptuk ambeg hililoho hik isibag. 
23Hik isibagma siyahon nunubam tag tehon eleg amag ulug wam kambing 
waroho yaltul pibahon arimano ap suwon men umalikisi Yehuda inap men 
onolohotma walug watfag. Walug watfagma ap suwon men Yehuda inap 
menen wam ununggulmu ininggik imbibag. 
24Imbibagma imamen wam arimano watfareg enemep hubu lahaptuk ambeg 
hilili fibag. Hilili fibag ane ari ap suwonen tam hiyag isibag ane hikit toho 
Israel inap obog tohowen siyag ane turuk latuson eleg amag ulug turuk 
latfag. 
25Hilili fibagma Hizkia inowen Lewi inap unubam pinggong, puhuli, waruk 
men seneg lit Allah ibam iraham unduhuk lamek ulug hiyag isibag. Hiyag 
isibag ane ari NINIKNI Allahn amingmingangge nabi Natan men fulu roho yet 

halug hiyag isaruk ahun Gad men feneyen ap suwon Daud hiyag itfagma 
Dauren kong toho imbibag ane hikit toho Hizkia inowen hiyag isibag. 
26Hiyag isibagma Lewi inap arimano pinggong Dauren witfahon ininggikmu 
seneg lit in atfagma imam ele hum toho uruk angge ininggikmu seneg lit 
iniraham in arik libag. 
27In arik libagma Hizkia inowen wam warehebon aruma hubu lahaptuk 
ambeg imbik lahalug yaltuk lit hubu lahabiyok ulug hiyag isibagma hubu ket 
laharukmu itano NINIKNI Allah wel turuk asini lahapfag. Sini ino urukmu 
Lewi inap arimanowen pinggong Israel inap onowe Dauren witfahon 
arimano watikim imamen ele hum toho uruk angge watuk latfag. 
28Ari roho turukmu ap obog tohowen Allah wel tul ulug enelenggen fam hur 
atfag. Hur atukmu sini irikim ele hum toho uruk angge watukmen eneg wam 
arimano obog toho yalfag. 
29Yalfagma ap suwon men umalikisi iraham welatfahon obog toho 
enelenggen fam hur atug onorohole han kinangma sahung atfareg Allah wel 
tibag. 
30Allah wel tibareg Hizkia men ap suwon-suwon menen Lewi inap 
unubam NINIKNI Allah wel turuk asini Daud men fulu roho yet halug hiyag 
isaruk ahun Asaf menen milaltuk latfahon arimano ilihip ulug hiyag isibagma 
enehiyeg toho yunggultuk latfag. Yunggulfareg ir oho enelenggen fam hur 
atug onorohole pilabeg kinangma yinggig latfag. 
31Ari tibagma Hizkia inowen ap obog toho unubam ele uruk lit, ”Ketiya 
hit NINIKNI Allahn tohon ahepteg amingmingangge roho wereg lit Allah 
olohotman nul ulug wam waroho esetukon men Allahn let neneptisi ulug 
wam waroho hubu lahaptukon men NINIKNI Allah ibam iraham tuma walug 
maniyek!” ulug hiyag isibagma wam walug watfag. Walug waharuk lit ap 
inindiyen nambohom abirangge Allah fahet waroho yalmin peruk latfahon 
arimanowen oho enembohom walug watfag. 



1313 

 

 
ALLAH WENE 

© 2018, Indonesian Bible Society. 
 

 
 

 

32Wam abirangge NINIKNI Allah fahet yalmin ulug walug watfahon sapi teng 
piren nubam hilag nisanggo fimahen 70 men, domba uwaliyon teng uhan 100 
men, domba umalik teng sabiren 200 men walug watfag. 
33Wam Allah olohotma nul ulug walug watfahon sapi teng falfalik fimahen 
600 men, domba teng-teng angge 3.000 men walug watfag. 
34Walug watfag li imam we tor anggeyen Allah iyabuk tulen nunubabut 
haloho welamul ulug puhunap tibag. Tor angge welatfahon arimanowen 
wam Allah fahet yaltukon anggolo walug watfahon enehap fungguluk fug 
teg latfagma onori Lewi inap folo-folo puhunap tibahon arimanowen let 
eneptukmen eneg imam winonen oho puhunap tibareg wam enehap obog 
toho fungguli fibag. 
35Fungguli fibareg imam arimanowen wam anggolo walug watfahon arimano 
men wam Allah olohotma esebul ulug walug watfahon sei men yalfareg wam 
yaltukon iniraham ik anggur ahaluwe hilili fibag. Ari roho turuk 
lit NINIKNI Allah ibamen wel turuk ane imbisibahon ino nin hebeloho ak 
tibag. 
36Ari obog toho tibibareg Hizkia umalikisi menen inindimu wenggel haruk 
lit Allahn let neneptukmu niren musun tuk fug angge folo-folo obog 
teberukuk ulug enehiyeg haruk latfag. 

2 Tawarikh 30 

Hizkia inowen wam Paskah esetfag ane 

1-5 Pikalem tamon inam atfagma ap suwon Hizkia otsi iraham welatfahon 
men Yerusalem inap obog toho menen enele sahaltuk lit, ”Wam Paskah 
esetuk li horog aha angge famen imam we tor anggeyen Allah iyabuk 
tuhuken nunubabut haloho welamuhuk ulug puhunap tarusa. Ap o pumbuk 
walinggoho werehon oho we tor angge wam Paskah esebuhuk ulug o 
Yerusalem palu arik waharusa. Ari fahet pikalem pirenehon inam aruhumu 
eneg wam Paskah esebuhuk. Musa wene fam wam Paskah esetuk ane fahet 
haharoho imbibahon hikit toho Israel ninap nununggul unuk obog toho 

welaheyonen misihim oho esetukuk fug angge re ketiya eneg Musa wene 
hikit toho esebuhuken Israel inap obog toho o Bersyeba famen tulug Dan fam 
wol enebik lahuk,” ulug kong toho imbibag. Enele misig toho kong toho 
imbibag ane ari hikit toho Hizkia inowen suwesingga fam, ”Israel 
ninap NINIKNI Allah wel tuhuk ulug At ibamen wam Paskah esebuhuken o 
Yerusalem wamuhup,” ulug haharoho imbibareg amingmingangge og isaruk 
lit, ”Israel inap men Yehuda inap men obog toho hiyag isil lahupteg Efraim 
inap men Manasye inap men oho onoluk aruhuwen enembeg lahup,” ulug 
hiyag isibag. 
6Hiyag isibag ane ari hikit toho ap suwon amingmingangge unuyug ilaluwe 
roho larukonen suwesingga Hizkia otsi iraham welatfahon menen haharoho 
imbibahon ino walug libareg Yehuda inap men Israel inap obog toho men 
hiyag isil laruk lit, ”Nonori Israel hinap, NINIKNI Allah Abraham, Ishak, 
Yakub menen wel turuk latfahon hebeloho heneluke yig umuhup. Heneluke 
yig umuhup halug Aren oho Asyur inaben honori ininggik hele waroho 
imbisik laruk lit hit we tor angge hunumbaharuson aluke yig hisahu. 
7Hiniknisi honori menen nunumbasi INIKNI Allah enembol yig utusama 
Allahn siyahap eneptisimu aben yet isalug enekolen yuk lagmag urukmu 
hiren oho yet isaruk lahep. Ari fahet it onombolim laruk lamuhup fug. 
8Hiniknisi inindi arik teg latusa hag toho hir oho welamuhup 
fug. NINIKNI Allah indi inahan turuk lit olok ane nunubam tuhu rohon At men 
nininggik ahandip toho welamuhuk ulug ambeg wamuhup. Allahn o tu 
mondabi welaruhuk ulug ibamap tarisi ambeg wamuhupteg At ubam 
sembahyang uruk lamuhup. 
9Hiren NINIKNI Allah heneluke yig umuhup halug Asyur inaben honori 
hunumalikisi men ininggik hele waroho imbisik larusa angge famen nin 
hebeloho inindi isaruk lit hinibam lalihip ulug hiyag isahup. HINIKNI Allah 
ambeg hebeloho wamuhup halug inilaheg ulug ap obog toho indi enesug 
ahun inowen hit ambol yig hisahu fug,” ulug hiyag isil libag. 

10Ari roho ap suwon amingmingangge unuyug ilaluwe roho larukonen 
Efraim kinang famen tulug o Manasye kinang keyen Zebulon kinangma o 
kema-kema ap hiyag isil larukmu aben hol isaluhen inda yako ininggaliyap 
eneptuk latfag. 
11We Asyer inap, Manasye inap, Zebulon inap men tor angge eneg inindi 
apmayap tibareg o Yerusalem libag. 
12O Yehuda kinangma Allahn ap obog toho inindi misihap enepfagma enele 
misig toho, ”Ninikni suwon men nonowesi menen NINIKNI Allahn umalikisi 
komo enepfag ane hikit toho hiyag nisarusa ane roho tuhuk,” ibag. 
13Pikalem pirenehon inam atfagma wam Paskah esebuhukteg suburu roti 
suwap turuk angge ragi embeselug wiratukon eneg naruk lit Allah olohotman 
nenehiyehen yunggultuk lamuhuk ulug ap anggolo mondoko o Yerusalem 
palu arik watfag. 
14Watfareg o Yerusalem walinggoho tu Allah hag toho wereg ulug wel 
eneptuk angge fahet wam waroho hubu lahaptuk ambeg witfahon 
arimanowet amben fano angge yaloho hubu lahaptuk ambehet halog toho ik 
Kidron ayegma hik isa libag. 
15Pikalem pirenehon fam hup nunggul hurikenam atfagma wam domba unuk 
Paskah arimano watfag. Imam inap men Lewi inap menen pikalem tamon 
fam unubabut puhun toho welatfag fuhon fahet wenggel haruk lit ininggali 
hibareg ininggareg puhunap tibareg Allah ibamen wam winon eke waroho 
hubu lahapfag. 
16Hubu lahapfareg it arimano wal-wal Allah amingmingangge Musan Allah 
iyabuk wituk inap fahet imbibag ambeg in arik libag. In arik libareg imam 
inaben wam Paskah watfahon arimano enemep Lewi inap ininggiken oko 
walug hubu lahaptuk ambeg hililik libag. 
17Wam Paskah walug watfag inap anggolo unubabut haleg eleg anggeyen 
enembohom wabuk fug teg latfagma Lewi inaben wam 
arimano NINIKNI Allah fahet emberuk lit ware fibag. 

18-19Ap yatman watfahon anggolo Efraim inap, Manasye inap, Isakhar inap, 
Zebulon inap enesehelimuwon ininggareg puhunap tibag fureg Musa wene 
fam haharoho imbibahon hikit toho wam Paskah na fug teg latfag angge 
famen nibag. Nibagma Hizkia inowen it unubahet sembahyang uruk lit, 
”NINIKNI Allah, Hat hubabut fanowon, ap ininggareg puhunap tarukon eneg 
Hat hibam iraham wam teg angge famen ap aruma enebe puhunap ta fug 
angge holohotma wahasa. Tuk fug teg ane tehesa angge famen inindi obog 
tohowen Hat unumbasiyen wel haptuk latfahon ino fam wenggel hiyaruk lit 
wahasa angge re ap aruman teheson hambolmaya fisin,” ulug sembahyang 
ibag. 
20Sembahyang ibag ane ari NINIKNI Allahn holfareg ap arimano alem unubam 
imbibag fug. 
21Imbibag fugmu Israel inap o Yerusalem palu arik watfahon arimanowen 
suburu roti suwap turuk angge embeselug wiratukon eneg naruk lit Allah 
olohotman enehiyeg anggolo roho yunggultukmen eneg o sabirenam atfag. 
Likiya hupmu Lewi inap men imam inap menen pinggong ele hum toho 
watuk lit NINIKNI Allah wel turuk latfag. 
22Ari roho tibagma Hizkia inowen Lewi inap obog toho unubam ele uruk lit, 
”Hinindi anggat toho wenggel haruk lit NINIKNI Allah iyabuk turuk latikip,” 
ulug wel enepfag. Israel inap arimano enehiyehen yunggultuk lit Allah 
olohotma wam waroho osoko naruk lit unumbasi Inikni Allah fok turukmen 
eneg o sabirenam atfag. 
23O sabirenam atfagma ap obog tohowen enele misig toho, ”Nin sebe roho 
yunggultuk lamuhuk,” ibareg nin eke enehiyehen yunggultukmen eneg o 
sabirenam atfag. 
24Ap yunggultukon aruman naruk lamuhup ulug Yehuda inap onowe Hizkia 
inowen wam sapi uwaliyon teng-teng angge 1.000 men, wam domba teng 
obog sehelet obog 7.000 men og isibag. Og isibag hag toho Yehuda inap 
onowesi arimanowen oho wam sapi uwaliyon teng-teng angge 1.000 men, 

domba teng obog sehelet obog 10.000 men og isibag. Wam og isibahon watuk 
ane fahet imam anggolowen ininggareg puhunap tibag. 
25Likiya hupmu yunggultuk ane ari fahet Yehuda inap obog toho men imam 
inap men Lewi inap men Israel kinangman waharuk latfahon obog toho men 
ap pohon Israel kinangma welatfahon men Yehuda kinangma welatfahon 
menen enehiyeg haruk latfag. 
26Daud amloho Salomo Israel inap onowe suwon welatfag liyen tulug ari hag 
toho o Yerusalem inowen yunggultuk latfag fuhon ketiya eneg enehiyeg 
anggolo roho yunggultuk latfag. 
27Yunggultuk ane ari obog atfagma Lewi inap imam welatfahon arimano in 
atug ap obog toho Allah unuk fam hi enepfag. Hi eneptukmu NINIKNI Allah 
poholma werehonen enele holfareg iren heng naptukon hikit toho tuhuk 
pibag. 

2 Tawarikh 31 

1Yunggultuk latfareg inibam wal taneg laruk li horog atfagma Israel inap o 
Yerusalem palu roho welatfahon arimano Yerusalem embeselug o pumbuk 
Yehuda kinangma werehon walinggoho laruk lit usa ahalep halog tebeselug 
e usa ahen uwag hutuk tibibahon kong toho hik isaruk lit hubu lahaptuk 
ambeg punu ke witfahon arimano siyahap tibisil libag. Siyahap tibisil libag 
ane ari hag toho o Benyamin men Efraim men Manasye men kinangma tu 
Allah hag toho wereg ulug wel eneptuk ambeg obog toho siyahap tibisil 
libag. Ari tibareg inibam wal taneg libag. 

Allah iyabuk wituk inaben narukon fahet imbibag ane 

2Ap suwon Hizkia inowen Allah amingmingangge imam men Lewi inap men 
palu wal tanehen iniyabuk man-man turuk lamuhup ulug hiyag isibahon tu, 
”Likiya hupmu wam waroho hubu lahaptuk lit wam Allah olohotma nul 
perukon esetuk lamuhup, NINIKNI Allah ibamen sembahyang uruk ane haltuk 
lit Allah sini fam wel turuk lamuhup,” ulug imbibag. 

3 Allah ibamen hubu lahaptuk ane fahet ap suwon inowen ambohom og 
isaruk latfag. Hundig-hundig og isarukmu imam arimanowen NINIKNI Allahn 
ibag ane Musan haharoho imbibahon hikit toho hubet men hupmu men, o 
sabir angge men, pikalem keron inam atuk sambil men, Allah olohotma 
yunggultuk sambil winon men wam arimano waroho hubu lahaptuk latfag. 
4Ap suwonen o Yerusalem inap obog toho hiyag isaruk lit, ”Imam men Lewi 
inap menen NINIKNI Allahn ibag ane Musa Wene fam haharoho imbibahon 
hikit toho iniyabuk inine roho turuk lamuhuben naruk angge eke hag eke 
hag og isa waharuk lamuhup,” ulug imbibag. 
5Imbibag ane ari hiyag isil libagma Israel inap ik elerukmu welatfahon 
arimanowen iniyabukmuwen anggen atam paltukon eke hag eke hag anggolo 
roho walug waharuk lit roti anggen men, hele anggur men, e zaitun ahaluwe 
men, kin ahaluwe men Allah ibam walug waharuk latfag. Walug waharuk lit 
ininggikmu atuk angge obog toho palu numen tebelug numon arimano oho 
Allah ibam yabuk wituk inap og isa waharuk latfag. 
6Israel inap men Yehuda inap men Yehuda kinangma welatfahon 
arimanowen enembohom sapi men domba men ininggik winag harukmu 
numen teg halug numon arimano men, mun angge man angge winon 
men NINIKNI Allah anggengge werehen umbul ulug walug waharuk lit palu 
roho emberukmen eneg palimu laharuk latfag. 
7Imbik waharuk ane ari pikalem hinahanehon fam ak tibareg imbik 
waharukmen eneg pikalem sabiron inam atfag. 
8Inam atfagma Hizkia men Israel inap onowesi men watfareg mun angge man 
angge palu roho imbik waharuk latfag angge arimano yet 
hibareg NINIKNI Allahn anggolo og isaruk latfahon fahet wel turuk lit 
umalikisi Israel inaben anggolo walug waharuk latfag ane fahet oho wel 
enepfag. 
9Wel enepfareg Israel inaben palu ribik waharuk latfag angge arimano fahet 
Hizkia inowen imam inap men Lewi inap men umung isibagma 

10imam onowe Azarya hun Zadoken ondohowonen endetfahon inowen hiyag 
utuk lit, ”NINIKNI Allahn umalikisi Israel inap mun angge man angge anggolo 
og isarukmu iren minggiroho NINIKNI Allah fahet imbik lul ulug At ibam 
waharuk. Ibam waharuk ane ari ak turusa sambilen tulug niren narukmen 
eneg nenehum ouken embeserukukon aruma haren yet haruk lahen,” ulug 
hiyag itfag. 
11Hiyag itfagma Hizkia inowen Allah fahet imbik waharuk angge foroho 
ambeg ulug NINIKNI Allah ibam iraham hili wiri fuhup ulug hiyag isibag ane 
hikit toho hili arimano wiri fibag. 
12-13Wiri fibareg yabukmuwen anggen atam paltukon men, ininggikmu atuk 
angge obog toho palu numen tebelug numon arimano men, Allah fahet 
umbul ulug Israel inaben walug waharuk latfahon arimano hili arimano fam 
imbik kibag. Imbik kibag angge arimano Lewi ahun Konanya men at let 
turukon are Simei menen foroho latfag. Forohoma ap suwon Hizkia men 
Allah ibam foroho latfahon Azarya menen hiyag isibag ane hikit toho Yehiel, 
Azazya, Nahat, Asael, Yerimot, Yozabad, Eliel, Yismakhya, Mahat, Benanya 
menen hun Konanya men Simei men let eneptuk latfag. 
14Lewi ahun Yimna amloho Kore Allah ibam sok yali fil werehon foroho ahun 
inowen Israel inap inindiyen Allah fahet imbik waharuk angge foroho latfag. 
Foroho lit Israel inaben Allah og irik waharuk angge men, Allahn tohon ulug 
imamen eneg na hahon men imam arimano og isaruk latfag. 
15Hun Kore let turuk inap ununuk Eden, Minyamin, Yesua, Semaya, Amarya, 
Sekhanya men imam inibam pumbuk wal-wal wereg lit onori Lewi inap Allah 
ibam yabuk wal taneg witukon kabiniyonet sabalonet Allah fahet emberuk 
angge arimano fibir eneptuk latfag. Fibir eneptuk ane fahet imbibahon inine 
roho seneg lit ap wal taneg fibir eneptuk latfag. 
16-17Fibir eneptuk lit imam inabet unumalikisi ap anggeyet ununuk 
suwesingga fam haharoho imbibahon eneg og isaruk latfag. Suwesingga ari 
haharoho emberuk lit imam onowesi ununuk men, palu wal tanehen tu 
sambil ano ari sambil ano Allah ibam yabuk turuk lamuhup ulug imbibahon 

men, unumalikisi ap angge indag atuk sambil mo ilig am wirig am turukmu 
hinahan atukon famen pali filon ununuk men haharoho imbibag. Ari hag 
toho Lewi inap palu wal tanehen iniyabuk man-man turukon indag atuk 
sambil mo ilig am wirig am turukmu likin fimahen 20 atukon famen pali 
filon ununuk oho haharoho imbibag. 
18It obog toho likiya hupmu inindiyet enebeyet Allah iyabuk turukon ununuk 
ap hiyap malik obog toho haharoho imbibag. 
19Hun Harunen ondohowonen ondohowon imam inap o pumbuk wal taneg 
walinggoho enembohom endetuk lit inibam anggenma welatfahon 
arimanowen oho suburu naruk lamuhup ulug Allah fahet emberuk angge 
fibir eneptukon lahap enepfareg ununuk suwesingga fam haharoho imbibag. 
It arimanowen imam men unumalikisi ap angge men Lewi inap ununuk 
haharehon men Allah fahet emberukon minggiroho og isaruk latfag. 
20Ari obog toho Hizkia inowen Yehuda kinang atogman atogma haloho 
emberuk latfag. Hizkia ino NINIKNI Allah men inggik ahandip toho wereg lit 
kalem pikiron embeselug la fug angge fano ane eneg turuk latfag. 
21An Nikni Allah ele eneg holtuk laruhuk ulug indi obog tohowen Allah yami 
ruruk lit Allah ibamen sembahyang uruk ane hale fibareg Allahn tu men ari 
men turuk lamuhup ulug komo enepfag ane ineyap turuk latfag. Ari roho 
turuk lit mun ane man ane Hizkian timin peruk latfahon fano teberuk latfag. 

2 Tawarikh 32 

Asyur inaben o Yerusalem walinggig latfag ane 
(2Raj 18:13-37; Yes 36:1-22) 

1Hizkia ino Allah men inggik ahandip toho wereg lit ari obog toho tibagma 
Asyur inap onowe suwon Sanherib ino o Yehuda kinangma watfareg o 
pumbuk elehet ineyon walinggoho ohowon arimano ilmig tahuk ulug waling 
enesug latfag. 
2Sanherib inowen o Yerusalem aru oho ilmig tahuk peruk ulug Hizkia oluk 
atfagma 

3-4otsi iraham welatfahon men sehen seneg inap onowesi men unubam ele 
uruk lit, ”Ik eleruk o Yerusalem walinggoho werehon obog toho kinang 
fabuloho abibuhuk ano?” ibagma enele sahaltuk lit, ”Asyur inap onowesi 
arimano o Yerusalem horogma wamuhup halug ik naruk ambeg hiyahakup 
tohon ik obog toho latil lahuk,” ulug kong toho imbibag. Imbibareg ap 
anggolo wol enepfagma ik eleruk o Yerusalem walinggoho werehon obog 
toho latil libareg ik haloho o pumbuk elma kilabeg latfahon oho mapmu 
ribag. 
5Mapmu ribagma Hizkia inowen elehet o Yerusalem walinggoho ohowon 
halog tibag ambeg arimano halfareg ap seliyon kahal enesug ambeg ulug o 
yaron elehet palimu witil libag. Witil libareg elehet pirenehon o pumbuk 
walinggoho oho felug o pumbuk Daud fam o yaron ineyon unuk Milo ino 
ineyap tibag. Ineyap tibareg fit men sing men anggolo wituk lamuhup ulug 
otsi hiyag isibag. 
6Hiyag isibareg o Yerusalem inap sehen senehon onowesi milal eneptukon 
lahap enepfareg sok o pumbukmu kurukon iraham palu eneplug inindi 
inineyap eneptuk lit, 
7”Hinindi wirik toho wereg lit henembong se roho turuk lamuhup! Ap seliyon 
mondoko waharukon fahet henekolen yuk la fug! Asyur inap onowe men 
waharukon arimanowen inine roho turuk ane apma regma nit men wereg 
ahunen ine roho turuk ane mondabi palimu reg. 
8Asyur inap onowe inowen nit ap kinangmon ninine fam palimu amuhuk 
ulug wenggel haruk angge famen nit ninibil atukon NINIKNI Allah nit men 
wereg. Aren nit fahet tog aptuk lit windat nenebuhu,” ulug hiyag isibag. Ap 
suwon Hizkian hiyag isibag ane ari holfareg umalikisi inindi wirik atfag. 
9Welatfagma Asyur inap onowe Sanherib umalikisi mondoko watfahon 
menen o pumbuk Lakhis walinggig lit otsi at iraham welatfahon unubam ap 
suwon Hizkia umalikisi Yehuda inap o Yerusalem weregma lalihip ulug mon 
enepfagma libag. 

10Libagma hiyag isaruk lit, ”Asyur ninap nonowe Sanherib inowen ele 
urukon tu holeg lamek: Niren hit hinibam o Yerusalem aru waling henesug 
lit weregman hiren nungge fam wenggel haruk lit hinindi yuwag toho 
welahep? 
11Hit honowe Hizkia inowen hiyag hisaruk lit, ’NINIKNI Allah niren wel turuk 
laheyon inowen Asyur inap onowe inggikmuwen windat nenebuhu,’ ulug 
hinindi kahal heneptuk. Hinindi kahal heneptuk ane ariyen hit ik men suburu 
men oboken war amuhup. 
12Hizkia inggarehen Yehuda hinap men Yerusalem hinap men hiyag hisaruk 
lit, ’Allah wel turuk ambeg o Yerusalem eneg weregma hit henebe watlug 
tuman eneg wel turuk lit hubu lahaptuk lamuhup,’ ulug hiyag hisarisireg o 
wina ke HINIKNI Allah wel turuk ambeg men hubu lahaptuk ambeg men obog 
toho elehap tirisi. 
13An niknisi numbasi menen ap o pumbuk winamon unubam turuk 
latukukon fahet holtikip fug? It arimanowen tu Allah hag toho wereg 
perukon arimanowen it enengginang an Asyur inap onowe ninggikmuwen 
taluk naptusa ano? Eleg-o, nori. 
14Nunumba ulug wel eneptukon obog toho enesehelimuwon misihen 
umalikisi an niknisiyen siyahap eneptukmu windat eneptisi ano? 
Nangginoho hit HINIKNI Allah inowen hit Yerusalem hinap an ninggikmuwen 
windat henebuhu? 
15Hizkia inowen ele si ane uruk lit hinindi ninap henebuhu rohon! Aren hiyag 
hisaruk ane fahet tem uruk puk fug! O pumbuk kema-kema werehonen 
nunumba ulug wel eneptukon misihen oho umalikisi an niknisi men 
nininggikmuwen windat eneptisi fugmu hit hinikni Allah inowen oho hit an 
ninggikmuwen taluk nabuhu fug!” ulug hiyag isibag. 
16Ari ulug hiyag isibareg Sanherib otsiyen nin sebe roho NINIKNI Allah we 
tem werehon ino men amingmingangge Hizkia men enebug il laruk latfag. 

17Enebug uruk latfag ane hikit toho Sanherib inowen suwesingga fam 
haharoho emberuk lit, ”O pumbuk winamonen nunumba ulug wel eneptukon 
misihen oho unumalikisi an ninggikmuwen windat eneptuk latusa fugmu 
Hizkia ikni Allah inowen oho umalikisi an ninggikmuwen taluk nabuhu fug!” 
ulug Israel inap INIKNI Allah abug uruk lit unuk siyahap tibag. 
18Sanherib otsiyen o pumbuk aru pin kulen enekolap enebul ulug o 
Yerusalem inap elehet emberim ke welatfahon unubam Yehuda inap enele 
fam hi roho hiyag isaruk latfag. 
19Uruk lit Yerusalem inap Inikni Allah ino ap o pumbuk winamon unumbasi 
ininggiken witukon hag toho wereg ulug abug uruk latfag. 

Sanherib o Yerusalem embeselug libag ane 
(2Raj 19:1-37; Yes 37:1-38) 

20Ari urukmu holfareg Hizkia men Allah amingmingangge nabi Yesaya hun 
Amos amloho ino menen enele hi roho Allah poholma werehon ubam 
sembahyang uruk latfag. 
21Sembahyang urukmu NINIKNI Allahn holfareg ot malaikat eke Asyur inap o 
sabo wiroho welatfag ambeg monde fik watfagma ap enehako roho turukon 
obog toho onowesiyet milal eneptuk inabet unusibag. Unusibagma Asyur 
inap onowe suwon ino inggali haruk lit suhuloho ibam libag. Libareg 
numbasi ulug wel eneptuk latfahon inibam kurukmen umalikisi yuhon 
arimanowen karog fam ware fisibag. 
22NINIKNI Allahn Hizkia men umalikisi Yerusalem inap men ili og eneptuk lit 
Asyur inap onowe Sanherib men ap seliyon obog toho ininggikmuwen 
windat eneptuk latfagma ap seliyon misig oho tog abik watfag fugmu Hizkia 
umalikisi men inindi yuwag toho welatfag. 
23Ari regma o pumbuk winamon anggolowen NINIKNI Allah fahet eke hag eke 
hag o Yerusalem imbik waharuk lit Yehuda inap onowe Hizkia oho fano-fano 
angge og irik waharuk latfag. Ari roho turuk lit o pumbuk winamon obog 
tohowen Hizkia unuk suwap turuk latfag. 

Hizkia inowen yabuk obog-obogma turuk latfag ane 
(2Raj 20:1-21; Yes 38:1–39:8) 

24Itano li ap suwon Hizkia ino ouk ubam atfagma war am hag ane turuk 
lit NINIKNI Allah ubam sembahyang ibag. Ibagma NINIKNI Allahn ele holfareg 
nin hebeloho fano aruhun ulug enehane aben tuk fug tehon ubam tibag. 
25Fano ane ubam tibahon fahet Hizkia inowen Allah wel telep angge famen 
Allah fahet wenggel ha fug angge inggarehen palimuwap taruk latfag. 
Palimuwap tarukmu yet hibareg Allahn at men umalikisi Yehuda inap men 
o pumbuk Yerusalem fahet undama ahe lahibag. 
26Undama ahe lahibagma Hizkia umalikisi men inindi anggar atuken 
ininggarehen apmayap tibagma Hizkia oluk welatfag li NINIKNI Allahn olok 
ane unubam tibag fug. 
27Hizkia unuk su atfagma anggengge anggolo foroho latfag. Nanggengge 
foroho ambeg ulug o witfareg ili ruruk angge emas men perak men helep ili 
faya rurukon men amben fano angge men sing men fano-fano angge eke hag 
eke hag men o witfahon arimano fam imbik kibag. 
28Imbik kibareg suburu foroho ambeg ulug o eke witfareg roti anggen men 
hele anggur anggen men e zaitun ahaluwe men andog toho imbik kibag. 
Imbik kibareg wam foroho ibam o kema-kema witil libareg ambohom 
anggolo endetuk latfahon arimano kilap eneptuk latfag. 
29Allahn mun angge man angge og utuk latfagma wam domba men sapi men 
anggolo foroho lit o pumbuk anggolo witil laruk latfag. 
30Hizkia inowen ik Gihon eleruk o pumbuk sel fil werehon ino kinang 
apmane haloho hubula fil lalug o pumbuk Daud fam kukag ulug kilabik 
watfag. Ari roho turuk lit mun ane man ane Hizkian timin peruk latfahon 
fano teberuk latfag. 
31O itano li Babilonia inap onowesiyen onotsi mon enepfagma Hizkia o 
Yerusalem weregma libareg at ubam, ”Ouk alem angginon hubam 
welatisiyon ke roho fano atikin?” ulug kapal hibag. Kapal hibagma Allahn 
Hizkia indimuwen wenggel haruk ane noluk atmisiyen wal hamin ulug 

Hizkia imbisibagma ap mon enebik watfahon arimano Allahn let naptisi ulug 
hiyag isa fug angge un ane eneg hiyag isibag. 
32Ap suwon Hizkia oluk wereg lit turuk latfag ane tuma tor angge haharoho 
emberuk lahe. Aren turuk latfag ane obog toho men Allah men inggik 
ahandip toho wereg lit fano ane turuk latfahon men suwesingga nabi Yesaya 
hun Amos amloho inowen fulu roho yet haruk lit haharoho imbibahon fam 
paloho imbibag, suwesingga Yehuda inap onowesi suwon men Israel inap 
onowesi suwon menen turuk latfag ane fahet haharehon fam oho wereg. 
33Welatfareg war atfagma ap suwon Dauren ondohowonen ondohowon 
kinangma sal enepfag ambeg laharukon iraham salfag. Salfag sambil ino 
Yehuda inap men Yerusalem inap men obog tohowen at hi ribag. Ari tibagma 
amloho Manasye ikni ubalma ap suwon lahibag. 

2 Tawarikh 33 

Yehuda inap onowe Manasye inowen turuk latfag ane 
(2Raj 21:1-18) 

1Hun Manasye indag tibag sali mo ilig am wirig am turukmen nisanggowen 
atfagma ap suwon lahibareg o Yerusalem wereg lit Yehuda inap fet 
enesugmen eneg mo teng piren nubam hilag misig 55 libag. 
2NINIKNI Allahn Israel inap onolohotman yanggal enepfag inaben ap 
enehummu siyahap eneptuk ane turuk latfag hag toho Manasye inowen 
oho NINIKNI Allahn siyag perukon eneg turuk latfag. 
3Usangge fahet hubu lahaptuk ambeg punumu wirig latfahon ikni Hizkian 
siyahap tibag angge famen amloho Manasye inowen nin hebeloho wiri fil 
libag. Usangge Baal arimano fahet wam waroho yaltuk ambeg witil e usa 
ahen uwag hutuk tibil laruk lit suhal poholma mondoko werehon enepma 
elenggen fam hur atug wel eneptuk latfag. 
4NINIKNI Allahn An nibam o Yerusalem wirihon inowen ketiya famen tulug 
fobik oho An nunuk wel naptukmen eneg welamuhup ibag angge famen 

Manasye inowen ap o winamon unumbasi fahet hubu lahaptuk angge Allah 
ibam unduhuk fik kibag. 
5Unduhuk fik kibareg NINIKNI Allah ibam elehet piren huk toho kilabeg 
ambeg suhal poholma mondoko werehon fahet hubu lahaptuk ambeg wiri 
fibag. 
6Usane arimano obog toho turuk lit o Hinom tonggoman umalikisi yuhon 
indokma yal enepfag. Aren pamongge fam ap unusuruk lit, fulu ane turuk lit, 
ap warehon enehime wol eneptuk lit, teko lahu ane fahet enehangge wereg 
ano ulug yami ruruk latfag. Ari roho NINIKNI Allahn siyag peruk ane su roho 
turuk lit At indi olokap turuk latfag. 
7Usangge eke wit tibareg Allah ibam unduhuk fibag. Unduhuk fibag ambeg 
ino fahet Allahn ap suwon Daud amloho Salomo men unubam ele uruk lit, 
”Anden Israel inap ununggul unuk obog toho enesehelimuwen o pumbuk 
Yerusalem eneko mumal tarikik. Mumal tarikik ambeg ino An nibam wit 
numuhupteg ketiya famen tulug fobik oho An nunuk wel naptukmen eneg 
welamuhup. 
8Israel inap arimanowen An nele holtuk lit aben tuk teg ane men kalem 
pikiron laruk ane men fahet Musa feneyen komo eneptik iyag ane hikit toho 
turuk lamuhup halug Anden it fet enesugmen eneg welaruhukmu ap misihen 
oho kinang unumbasi og isiyag ambehen yanggal enebuhu fug,” ibag. 
9Ari ibag angge famen Yehuda inap men Yerusalem inap menen holtuk latfag 
fug. Onowe Manasye inowen inindi kahal eneptukmu iren siyag ane su roho 
turuk latfahon men indam NINIKNI Allahn Israel inap onolohotman elehap 
enepfag inaben siyag ane turuk latfahon men wirim teg latfag fug. 
10Ari regma NINIKNI Allahn Manasye umalikisi men unubam ele uruk latfag 
angge famen iren holfag fug. 
11Holfag fugmu NINIKNI Allahn o Asyur inap onowesi sehen senehon mon 
enebik watfagma hun Manasye kandi fam senetfareg kumbi ine angge 
tembaga wirihon fam waroho walug o Babilonia kinangma imbisik libag. 

12-13Imbisik libagma Manasye ino asengseng toho wereg lit Allah umbasiyen 
wel turuk latfahon olohotman indi apmayap tibareg NIKNI Allah indi wiyihap 
timin ulug ele ilaheg toho sembahyang uruk latfag. Sembahyang 
urukmu NINIKNI Allahn holfareg let turukmu Manasye ino suhuloho o 
Yerusalem watfareg nin Yehuda inap fet enesug latfag. Ari teko libag ane 
ariyen Manasye inowen Allah we tik-tem toho NINIKNI wereg ulug oluk atfag. 
14Welatfareg o pumbuk Daud walinggoho elehet yaron waruk lit ik Gihon 
eleruk hubula filen tulug ik Kidron tonggo ilig atug hebe unuk Ofel 
walinggoho sok o pumbukmu kurukon unuk Ikan suwalehon fil imbik libag. 
Elehet ino wibareg o Yehuda pumbuk elehet walinggoho ohowon wal taneg 
fam sehen seneg inap onowesi henebe misig-misig welamuhup ulug hiyag 
isibag. 
15Hiyag isibareg ap o winamon unumbasi wel eneptuk ane elehap turuk lit 
usangge aren NINIKNI Allah ibam unduhuk fibahon oho hik isibag. Usangge 
fahet hubu lahaptuk ambeg aren Allah ibam horogma punumu witfahon men 
o pumbuk Yerusalem walinggoho witfahon men halog toho anggenma hik 
isa libag. 
16Hik isa libareg NINIKNI Allah fahet hubu lahaptuk ambeg siyahap tibahon 
ino hale fibareg Allahn let naptisimu At men nininggik ahandip toho 
welamuhuk ulug wam waroho hubu lahapfag. Hubu lahapfareg Allah Israel 
ninap NINIKNI ino eneg wel turuk lamuhup ulug umalikisi Yehuda inap hiyag 
isibag. 
17Ari ulug hiyag isibagma Yehuda inaben NINIKNI Allah fam wenggel haruk 
latfag angge famen At fahet punumuwen hubu lahaptuk ane imbisibag fug. 
18Manasye oluk wereg lit turuk latfag ane tuma tor angge haharoho emberuk 
lahe. Aren turuk latfag ane obog toho men, Allah fam sembahyang uruk 
latfag ane men, Israel inap INIKNI Allahn nabi feneyen hiyag utuk latfag ane 
men suwesingga Israel inap onowesi suwonen turuk latfag ane fahet 
haharehon fam paloho imbibag. 

19Manasye inowen sembahyang ibagma Allahn holfag ane men, Allah ambol 
yig utuk lit siyag ane turuk latfag ane men, Allah olohotman inggareg 
apmayap tibahon uwanma punu ke hubu lahaptuk ambeg wituk latfag ane 
men, e usa ahen uwag hutuk tebelug usangge unduhuk feruk latfag ambeg 
ununuk men ari obog toho suwesingga nabi arimanowen turuk latfag ane 
fahet haharehon fam paloho imbibag. 
20Welatfareg Manasye war atfagma inggareg ibam olma kinang habuloho 
salfag. Salfagma amloho Amon ikni ubalma ap suwon lahibag. 

Yehuda inap onowe Amon inowen turuk latfag ane 
(2Raj 21:19-26) 

21Hun Amon indag tibag sali mo ilig am wirig am turukmen falfalik fimahen 
22 atfagma ap suwon lahibareg o Yerusalem wereg lit Yehuda inap fet 
enesugmen eneg mo piren libag. 
22Ikni Manasye inowen turuk latfag hag toho amloho Amon inowen 
oho NINIKNI Allahn siyag perukon eneg turuk latfag. Ari roho turuk lit 
usangge ikniyen wit tibahon arimano obog toho aren oho wel eneptuk lit 
onolohotman hubu lahaptuk latfag. 
23Ikniyen NINIKNI Allah olohotman indi apmayap tibag hag toho amloho 
Manasye inowen inggareg apmayap ta fug angge siyag ane su roho turuk 
latfag. 
24Ari roho turukmu Amon otsiyen ninikni pilabul ulug enele sahalfareg ap 
suwon ibamen ware fisibag. 
25Ware fisibagma Yehuda inaben ap suwon watfag inap arimano obog toho 
unusibareg Amon amloho Yosia ikni ubalma ap suwon lahapfag. 

2 Tawarikh 34 

Yosian usasum elehap tibag ane 
(2Raj 22:1-2, 23:4-14) 

1 Hun Yosia indag atfag sali mo likinen atfagma ap suwon lahapfag. 
Lahapfagma o Yerusalem wereg lit Yehuda inap fet enesugmen eneg mo teng 
misigmen nubam hilag uhan 31 atfag. 

2Umba Dauren turuk latfag hag toho Yosia inowen oho Allah olohotma fano 
roho wereg lit ke hareyon la fug angge pikir ane eneg turuk latfag. 
3Ap suwon lahibagma mo ilig am wirig am turukmu likinen atfagma ebe 
kabinimu ak tibareg Allah umba Dauren wel turuk latfahon ele holtukmen 
eneg welatfag. Ap suwon lahibahon mo nisanggowon fam ak tibareg usasum 
o Yerusalem men Yehuda kinangma werehon obog toho elehap tuhuk ulug 
punu ke hubu lahaptuk ambeg siyahap tibisil laruk lit e usa ahen uwag hutuk 
tibibahon men usasum e men ine angge men fam wirihon halog til laruk 
latfag. 
4Laruk lit umalikisi milal eneptukmu nunumbasi ulug wel eneptuk latfahon 
Baal fahet wam waroho yaltuk ambehet hubu lahaptuk ambeg emberim ke 
wirihonet siyahap til laruk lit e usa ahen uwag hutuk tibibahon arimano men, 
usasum e men ine angge men fam wirihon halog toho lilibug tibisibagma ul 
atfag. Ul atfag angge arimano usasum arimano wel eneptuk inap wareg 
angge sal eneptuk latfag ambeg hik-hak isa libag. 
5Hik-hak isa libareg hubu lahaptuk inap imam unusibareg unuwag hubu 
lahaptuk ambeg arimanowen yal enepfag. Ari roho turuk lit Yosia inowen 
usasum o Yerusalem men o Yehuda kinangma welatfahon obog toho elehap 
tibag. 
6Elehap tibareg Israel kinang obog toho walinggoho laruk lit o pumbuk 
Manasye kinangma werehon famen tulug o Efraim men o Simeon men keyen 
Naftali kinangma libareg usasum foroho ano ulug ap inibam o ele ke yami 
ril laruk latfag. 
7Israel kinang obog toho famen nunumbasi ulug wel eneptuk latfahon fahet 
wam waroho yaltuk ambeg men hubu lahaptuk ambeg men siyahap til laruk 
lit e usa ahen uwag hutuk tibibahon arimano men usasum ininggiken wirig 
latfahon men halog toho lilibug turuk latfag. Ari tibareg suhuloho ibam o 
Yerusalem watfag. 

Yosia inowen Allah ibam fanowap tibag ane 
(2Raj 22:3–23:3) 

8Yosia ino ap suwon weregman eneg mo num fimag 18 atfagma Yosia inowen 
usasum Israel kinangma foroho latfahon men Allah ibam foroho latfahon 
obog toho elehap turuk latfag li Azalya amloho Safan ino men o Yerusalem 
seneg ahun Maaseya men Yoahas amloho Yoah ap suwon unuk fam ap hiyag 
isaruk ahun ino men unubam ele uruk lit, ”NINIKNI Allah anden oho wel turuk 
lahiyon ibam haluhuben lalihip,” ulug hiyag isibag. 
9Hiyag isibagma it hinahan itano imam onowe Hilkia ambeg libagma Hilkia 
inowen uang Israel inaben Allah ibam fahet emberuk latfahon og isibag. 
Uang ari Manasye inap men Efraim inap men Israel inap ununggul unuk 
winon ik eleruk fil werehon men Yehuda inap men Benyamin inap men 
Yerusalem inap men Allah ibam kuruk lit Lewi inap Allah ibam sok 
forohowon ininggikmu emberuk latfag. Uang arimano Hilkian it hinahan 
itano ininggikmu imbibagma 
10iren Allah ibam haltuk inap onowesi og isibag. 
11Haltuk inap onowesiyen uang arimano onotsi e witukon men helep 
warukon men og isibagma obamangge aben walug waharuk latfahon 
arimano onggo paltuk latfag. Obamangge arimano fam Yehuda inap onowesi 
Yosia uwanma welatfahonen halfag fug ke arimano haltuk lit 
12ininggik fano roho wituk latfag. Haltuk ane milal eneptukon ulug Lewi 
amloho Merari inowen ondohowonen endetfahon Yahat men Obaja men, 
Lewi amloho Kehat inowen ondohowonen endetfahon Zakharia men 
Mesulam men lahap enepfag. Lewi inap pinggong watukon arimanowen 
13o miningguruk inap men yabuk ekeyon-ekeyon turuk inap men milal 
eneptuk latfag. Lewi inap winonen suwesingga haharoho emberukmu 
winonen mun angge man angge haltukmu winonen sok foroho latfag. 
14Ari turuk li uang aben Allah ibam walug waharuk latfahon arimano 
wiliptukmu imam Hilkia inowen NINIKNI Allahn Musa feneyen umalikisi 
komo enepfag ane haharoho imbibahon ino Allah ibam hirako weregma 
hiyahibag. 

15Hiyahibareg Hilkia inowen suwesingga hahatukon Safan hiyag utuk lit, 
”Allahn umalikisi komo enepfag ane haharoho imbibahon ino Allah ibam 
hirako weregma hiyahaki,” ibareg suwesingga hiyahibahon ino Safan og 
itfag. 
16Og itfagma Safan inowen suwesingga ino walug ap suwon Yosia og irik 
libareg hiyag utuk lit, ”Haren nit hamingmingangge hiyag nisarikinon obog 
toho teberukuk. 
17Uang Allah ibam imbik waharuk latuson obog toho o haltuk inap men 
onowesi milal eneptukon men ininggikmu emberukuk,” ibag. 
18Ibareg nin ele uruk lit, ”Imam Hilkia inowen suwesingga aru og nerehek,” 
ulug Yosia olohotman hahareg ane winon eneg kim heheg uruk latfag. 
19Ari urukmu hol hibareg indi siyag atfagma Yosia inowen sum wan teg 
latfahon tararag tibisibag. 
20Tararag tibisibareg imam Hilkia, Safan amloho Ahikam, Mikha amloho 
Abdon, suwesingga hahatuk ahun Safan, at let turuk ahun Asaya, it arimano 
unubam hiyag isaruk lit, 
21”Suwesingga aru fam hahareg ane nit nunumbasiyen fano roho kim ha fug 
angge NINIKNI Allahn komo enepfag ane hikit toho turuk latfag 
fugmu NINIKNI Allah ahum ke het-pet haruk lit olok peruk ane indok 
ambulpul hag toho nunubam atuk. Ari fahet lalihipteg suwesingga 
hiyaharisiyon fam hahareg ane fahet NINIKNI Allahn an men Israel inap men 
Yehuda inap men we tor angge welaheyon nunubam hiyag nisamisi ane 
kapal ha lalihip,” ulug hiyag isibag. 
22Hiyag isibagma hun Hilkia men it uhan itano men o Yerusalem o keron 
arimano witfag ambeg Allah amingmingangge nabi hiyap angge Hulda 
weregma libag. (Hulda ahun unuk Salum ino sum Allah ibam forohowon 
arimano haloho emberuk ahun welatfag. Salum ikni Tokhat, Tokhat ikni 
Hasra welatfag.) Hulda ambeg libareg Yosian mon enepfahon arimanowen 
suwesingga hiyahibahon fahet Hulda hiyag itfag. 

23Hiyag itfagma Hulda inowen hiyag isaruk lit, ”Israel ninap NINIKNI Allahn 
uruk ane iminon tu Yosia fam hiyag irik lalihip, 
24’Suwesingga fam hahareg ane Safan inowen Yehuda inap onowe Yosia 
olohotman ehekon hikit toho An Allahn o Yerusalem inap siyag amuhup 
iyahon hikirap turuk lit alem angginon unubam umbuhuk. 
25Iren An enembol yig nutuk lit ap winonen Allah hag toho wereg perukon 
unubahet wam waroho hubu lahaptuk latusa. Iren siyag ane eneg turuken 
An nindimu nolok haruk lahi ane indok ambulpul war atuk elehon o pumbuk 
aru fam aruhu. 
26Yosia nare, hat hinggareg fahet An Israel hinap HINIKNI Allahn nele tu uruk 
lahi: Suwesingga ino fam hahareg ane holehenteg 
27hinggarehen An nolohotman apmayap taruk lit hindimuwen nambiken 
tirikik peruk lahen. ’Anden o pumbuk Yerusalem aru men o aru wereg inap 
men alem angginon unubam umbuhuk,’ irikik ane ari fahet hindi siyag 
ahama hasum tararag tebeseruk lit An nolohotman uba yarehen. Ari fahet 
haren An nubam sembahyang uruk lahenon Anden holtuk lahi. 
28Anden hat let haptukmu hebe fano weregman eneg war aruhun. War 
aruhunmu eneg Anden o pumbuk aru men o aru wereg inap men alem 
angginon unubam umbuhuk,’ ehek,” ulug Hulda inowen hiyag isibagma 
Yosian mon enepfahon arimanowen onowe hiyag irik libag. 
29Hiyag irik libagma Yosia inowen Yehuda inap onowesi men Yerusalem inap 
onowesi men wol enepfareg 
30it men Allah ibam foroho inap imam men, Lewi inap men, Yehuda inap, 
Yerusalem inap obog toho suwonet toronet Allah ibam libag. Libareg 
weregma ap arimano iniline Yosia inowen suwesingga Allah ibamen 
hiyahibahon ino fam hahareg ane obog toho kilap heheg uruk latfag. 
Suwesingga ino fam Allahn hit An numalikisi welamuhup ulug sali emberuk 
latfag ane haharoho imbibag. 

31Haharoho imbibahon kilap halug uruk latfareg Yosia ino e Allah ibam 
owahalma pilabehon iraham in atfareg NINIKNI Allah olohotman sali 
emberuk lit, ”We Hat hombolim eneg laruk lit Haren komo neneptuk lit 
imbinahon eneg seneg lit ninindiyen oho nenehimeyen oho Haren peruk 
lahen ane eneg turuk lit suwesingga aru fam haharehon hikit toho 
welamuhuk,” ulug sali imbibag. 
32Sali imbibareg o Yerusalem inap welatfahon men o Benyamin kinangman 
watfahon men unubam hiren oho sali embelihip ulug hiyag isibagma it obog 
tohowen, ”Allah nunumbasiyen wel turuk latfahon olohotman sali ehenon 
holehereg niren oho seneg lamuhuk,” ulug fag toho ibag. 
33Ari ibagma Yosia inowen kinang Israel inaben seneg latfahon atogman 
atogma usasum ap enehummu siyahap eneptukon arimano obog toho elehap 
tibareg Israel kinangma welatfag inap obog toho unubam, ”We NINIKNI Allah 
eneg wel turuk lamuhup,” ulug hiyag isibag. Hiyag isibag ane ari hikit toho 
Yosia oluk wereg li Israel inap arimanowen NINIKNI Allah unumbasiyen wel 
turuk latfahon enembol yig um fug angge At ombolim eneg laruk latfag. 

2 Tawarikh 35 

Yosia inowen seni Paskah esetfag ane 
(2Raj 23:21-23) 

1Welatfareg Yosia inowen NINIKNI Allah wel tulen wam Paskah wirabul 
ibagma pikalem tamon fam hup nunggul hurikenam atfagma wam domba 
umalik unuk Paskah arimano watfag. 
2Watfagma Yosia inowen imam unubam NINIKNI Allah ibamen hit hiniyabuk 
wal tanehen fano roho turuk lamuhup ulug milal enepfag. 
3Milal enepfareg Lewi inap NINIKNI Allahn mumal tibahon Israel inap Allah 
wene fahet anggul eneptukon arimano unubam ele uruk lit, ”Peti Wene 
Numen haharehon elma kilabeg angge ino Allah ibam Israel ninap nonowe 
suwon Salomo hun Daud amloho inowen witfag ambeg imbik kibag. Imbik 
kibag ambeg mondabi werehen hiren o kema-kema paya roho walug laruk 

lahep fug. Ari fahet ketiya NINIKNI Allah hiren wel turuk lahebon iyabuk 
turuk lit umalikisi Israel inap let eneptuk lamuhup. 
4Israel ninap nonowe Daud inowen haharoho imbibag ane men amloho 
Salomoen haharoho imbibag ane men hikit toho hit palu wal taneg 
welahebonen yabuk man-man turuk lamuhuben wep toho welamuhup. 
5Hit palu wal tanehen honori Israel inap palu amu-amu Allah ibam 
waharukon arimano let eneptuk lamuhup. 
6Let enebuk oho lit NINIKNI Allahn Musa feneyen ibag ane hikit toho 
nunubabut haloho welamul ulug puhunap tahupteg honori Israel inap fahet 
wam domba arimano waroho isag isahup,” ulug hiyag isibag. 
7Hiyag isibareg ap suwon Yosia inowen Israel inap Allah ibam palu arik 
watfahon unubahet wam Paskah wiratukon ulug ambohom domba umalik 
men kambing uwaliyon kabiniyon men teng-teng angge 30.000 og isaruk lit 
nin sebe roho ambohom sapi teng-teng angge 3.000 og isibag. 
8Aren og isibag hag toho otsi at iraham welatfahon arimanowen oho Israel 
inap men imam men Lewi inap men inindiyen wam og isibag. Og isarukmu 
imam onowesi Allah ibam forohowon Hilkia, Zakharia, Yehiel menen seni 
Paskah esetukon wam kambing domba teng-teng angge 2.600 onotsi imam 
arimano og isibareg nin sebe roho wam sapi teng nanggoloben 300 og isibag. 
9Ari hag toho Lewi inap onowesi roho welatfahon Konanya ori Semaya men 
Netaneel men, it onori Hasabya, Yeiel, Yozabad menen onotsi Lewi inap 
unubahet wam Paskah wiratukon wam kambing domba teng-teng angge 
5.000 kilaptuk lit nin sebe roho wam sapi teng num fimahen 500 kilapfag. 
10Wam Paskah wirabul ulug mun ane man ane tuk hahon tibibareg ap 
suwonen hiyag isibag ane hikit toho imam arimano wal tanehen iniyabuk 
turuk ambeg in arik larukmu Lewi inap palu wal taneg enembeg libag. 
11Libareg Lewi inap arimanowen wam Paskah arimano watfareg enemep oko 
walug imam og isibagma hubu lahaptuk ambeg hililoho hik isibag. Hik 
isarukmu Lewi inaben wam warehon enehap funggulfag. 

12Funggulfareg Musan haharoho imbibahon hikit toho Israel inap palu wal 
tanehen NINIKNI Allah fahet wam misig-misig waroho hubu lahaptuk 
lamuhup ulug amumu imbibag. Ari hag toho wam sapi oho misig-misig 
amumu imbibag. 
13Amumu imbibareg wene fam haharoho imbibag ane hikit toho wam Paskah 
arimano indok ambulpul ke sulum pal heheg wiratuk lit wam sapi arimano 
Allah olohotma nul ulug kubag men kou men fam esetfareg folo-folo ap obog 
tohowen nawag ulug fibir enepfag. 
14Fibir enepfareg imam hun Harunen ondohowonen ondohowon 
arimanowen wam unu men wam sei men anggolo indokma yaltuk lit hubu 
lahaptukmen eneg o hup atmisi ulug Lewi inap arimanowen it men 
ininggareg men unubahet wam Paskah arimano wiratfag. 
15Ari hag toho Lewi inaben onori Allah wel turuk asini uruk inap men Allah 
ibam sok foroho inap men wam Paskah arimano wirag isibag. Wirag 
isarukmu ap suwon Daud men Asaf, Heman, fulu roho yet halug hiyag utuk 
latfahon Yedutun menen imbibag ane hikit toho sini uruk inap hun Asaf 
inowen ondohowonen endetfahon arimano inibalma weregma sok foroho 
inap arimano oho sok wal taneg iraham unduhuk latfag. 
16O ino sambil ap suwon Yosian hiyag isibag ane hikit toho turuk 
lit NINIKNI Allah wel tul ulug wam Paskah arimano wiratuk lit wam unu men 
sei men hubu lahaptuk ambeg indokma yaloho hubu lahaptuk latfag. 
17Ari tibareg Israel inap palu roho welatfahon arimanowen suburu roti suwap 
turuk angge ragi embeselug wiratukon eneg narukmen hup sabirenam atfag. 
18Allah amingmingangge nabi Samuel welatfag liyen tulug ari hag toho Israel 
inap onowe suwon misihen oho wam Paskah wiratuk latfag fuhon we ari 
sambil eneg ap suwon Yosia, imam inap, Lewi inap menen o Yerusalem inap 
men o Yerusalem watfahon Yehuda inap men Israel inap men ambiyeg 
wiratuk latfag. 

19Wam Paskah wiratfag ane ari Yosia ap suwon lahibagma mo ilig am wirig 
am turukmu num fimahen 18 atfagma teko libag. 

Hun Yosia ware fisibag ane 
(2Raj 23:28-30) 

20Yosia inowen Allah ibam halfareg welatfagma Mesir inap onowe suwon 
Nekho inowen ik Efrat ayegma o pumbuk Karkemis horogma tog abuhuk 
ulug larukmen Yosian at seneruhuk ulug wilip atfag. 
21Wilip atfagma holfareg Nekho inowen otsi Yosia ambeg mon enebik 
waharuk lit, ”Yehuda inap onowe welahenon, nare, nungge fahet haren te 
anden tuhuk peruk lahiyon fahet nirim peruk lahen? Anden hat apmayap 
habuhuk ulug wahi fug, an men seli roho werehon o Babilonia inap men tog 
abuhuken wahi. Allahn folo-folo lahun ulug hiyag nitisi. At an men werehon 
inowen hat huwaruhu rohon ulug ele ying tuk fug,” ulug hiyag itfag. 
22Ari ulug hiyag itfag angge famen Yosia inowen Allahn hun Nekho feneyen 
hiyag itfag ane ari holfag fug. Holfag fureg Yosia inowen Nekho men tog 
abuhuk pibag ane umbusuk fug angge it seliyonen an fahet ap amuwon 
pukag ulug sum amuwon wan taruk lit o Megido tonggoma tog abul ulug 
libag. 
23Tog elma larukmen Nekho otsi sehen senehonen tog sinat ware fisibag. Tog 
sinat watfagma ap suwon Yosia inowen otsi unubam, ”Tog nuwarehesama 
tog silimu embeselug og naplug lalihip,” ulug hiyag isibag. 
24Hiyag isibagma otsiyen Yosia ino kereta wam kudan lisoho walug laruk 
angge emberimu heriyegma lisoho pilabik watfareg kereta eke fam imbik 
lahibareg o Yerusalem walug watfagma war atfag. War atfagma umbasi sal 
eneptuk latfag ambeg ar oho kinangma salfag. Saltukmu Yehuda inap men 
Yerusalem inap men obog tohowen Yosia fahet fong watuk latfag. 
25Yosia war atfagma nabi Yeremian piya sini milalfag. Yeremian milalfag ane 
hikit toho sini uruk inabet hiyabet obog tohowen ap suwon Yosia fahet piya 
sini uruk latfag hag toho ketiya oho uruk. Piya sini uruk ane ari Israel inaben 

enepeleg am fug angge hundig-hundig uruk. Piya sini arimano suwesingga 
unuk Hunu Sini suwalehon fam haharoho imbibag. 
26-27Ap suwon Yosia oluk wereg lit turuk latfag ane tuma tor angge haharoho 
emberuk lahe. Aren ak tibag sambilen tulug obog-obogma turuk latfag ane 
obog toho men aren NINIKNI Allah Wene haharoho imbibahon hikit toho fano 
ane turuk latfahon men suwesingga Israel inap onowesi men Yehuda inap 
onowesi men unubahet haharoho imbibahon fam hahareg lit wereg. 

2 Tawarikh 36 

Yehuda inap onowe Yoahas inowen turuk latfag ane 
(2Raj 23:31-35) 

1Ap suwon Yosia salfagma o Yerusalemen Yehuda inaben Yosia amloho 
Yoahas Yehuda ninap fet nenesug laruhun ulug ikni ubalma ap suwon 
lahapfag. 
2Yoahas indag tibag sali mo ilig am wirig am turukmen fuwap fimahen 23 
atfagma ap suwon lahibareg o Yerusalem wereg lit Yehuda inap fet 
enesugmen pikalem hinahan eneg libag. 
3Libagma Mesir inap onowe suwon inowen Yoahas ino Yehuda inap onowe 
welaruhu fug ulug pilabe fisibag. Pilabe fisibareg Nekho inowen Yehuda inap 
alem unubam emberuk lit onggo ili ruruk angge perak anggin wirim turukon 
3.400 kilogram men emas anggin wirim turukon 34 kilogram men og 
numuhup ulug hiyag isibag. 
4Hiyag isibareg Mesir inap onowe Nekho inowen Yoahas are unuk Elyakim 
Yehuda inap men Yerusalem inap men onowe welaruhun ulug unduhuk 
fibag. Unduhuk feruk lit unuk keron Yoyakim suwalfag. Ari obog toho 
tibareg are Yoahas ino senetfareg hondoholug o Mesir watfag. 

Yehuda inap onowe Yoyakim inowen turuk latfag ane 
(2Raj 23:36–24:7) 

5 Hun Yoyakim indag tibag sali mo ilig am wirig am turukmen hinahaneg 
fimahen 25 atfagma ap suwon lahibareg o Yerusalem wereg lit Yehuda inap 

fet enesugmen eneg mo nanggoloben libag. Yoyakim inowen NINIKNI Allah 
aren oho wel turuk latfahonen siyag perukon turuk latfag. 
6At ap suwon welatfag li Babilonia inap onowe suwon Nebukadnezar inowen 
at men tog abul ulug watfareg Yoyakim ino senetfareg inggik kumbi ine 
angge tembaga wirihon fam waroho walug o Babilonia kinangma imbisik 
libag. 
7Imbisik laruk lit NINIKNI Allah ibam foroho angge minggiroho winon hilalug 
ibam o Babel welatfahon fam imbik libag. 
8Yoyakim oluk wereg lit turuk latfag ane tuma tor angge haharoho emberuk 
lahe. At ap suwon wereg lit turuk latfag ane obog toho men ap enehummu 
siyahap eneptuk ane turuk latfahon men suwesingga Israel inap onowesi 
suwon men Yehuda inap onowesi suwon menen turuk latfag ane fahet 
haharehon fam paloho imbibag. Welatfagma Yoyakim amloho Yoyakhin ikni 
ubalma ap suwon lahibag. 

Yehuda inap onowe Yoyakhin inowen turuk latfag ane 
(2Raj 24:8-17) 

9Hun Yoyakhin indag atfag sali mo ilig am wirig turukmen num fimahen 18 
atfagma ap suwon atfareg o Yerusalem wereg lit Yehuda inap fet enesugmen 
eneg pikalem hinahan libagma hup numenam atfag. Yoyakhin 
inowen NINIKNI Allah olohotman we siyag ane eneg turuk latfag. 
10 Mo wirig atfareg ilig atug heriyegma ap suwon Nebukadnezar inowen otsi 
o Yerusalem mon enebik watfareg ap suwon Yoyakhin ino o Babilonia kinang 
fam hondoko imbisik laruk lit fano-fano angge Allah ibamen foroho latfahon 
oho hilalug libag. Libareg Nebukadnezar inowen Yoyakhin ikni are Zedekia 
Yehuda inap men Yerusalem inap men onowe welaruhun ulug lahapfag. 

Nebukadnezaren o Yerusalem pin watfag ane 
(2Raj 24:18-20, 25:8-21; Yer 39:8-10, 52:1-30) 

11 Zedekia indag tibag sambilen mo ilig am wirig am turukmen sabit fiman 
21 atfagma ap suwon lahapfag. Lahapfagma o Yerusalem wereg lit Yehuda 
inap fet enesugmen eneg mo nanggoloben atfag. 

12Zedekia inowen NINIKNI Allah aren wel turuk latfahon olohotman siyag ane 
eneg turuk lit inggarehen apmayap ta fug angge NINIKNI Allahn 
amingmingangge nabi Yeremia feneyen hiyag itfag ane holtuk latfag fug. 
13Holuk fug angge indi arik teg lit Israel inap INIKNI Allah anduhun yig utuk 
latfag. Ari roho turukmu ap suwon Nebukadnezar inowen at ubam, ”Allahn 
holeg lit weregma an napma welaruhunen tem toho imihin,” ulug hiyag itfag 
ane hikit toho sali imbibag angge famen fobik Nebukadnezar inggikmu 
welaruhuk fug ulug inggik kobog isibag. 
14Imam onowesi men Israel inap onowesi menen oho NINIKNI Allah enembol 
yig utuk lit o pumbuk winamonen ap enehummu siyahap eneptuk ane turuk 
hag toho siyag ane til-wil laruk lit NINIKNI Allahn ibamap tibag ambeg o 
Yerusalem werehon ino oho siyahap tibag. 
15Siyahap turukmu yet isibareg NINIKNI Allah Israel inap unumbasiyen wel 
turuk latfahon inowen umalikisi Israel inap indi isaruk lit At ibam oho indi 
reg latfareg siyag amuhup tohon komo enebik lalihip ulug eke sambil eke 
sambil amingmingangge mon enebik waharuk latfag. 
16Mon enebik waharuk latfag angge famen umalikisiyen Allahn komo 
eneptukon fahet inda yatuk lit amingmingangge nabi arimano enele ying 
eneptuk latfag. Ari roho Allah ele apmayap turukmen eneg NINIKNI Allah 
undama ahe lahibagma numalikisiyen siyag ane turukon Anden nambolmaya 
fusuhuk fug pibag. 
17 Ari pibareg NINIKNI Allahn o Babilonia inap onowe suwon Nebukadnezar 
indi kahaltukmu o Yerusalem watfagma NINIKNI Allahn Yehuda inap obog 
toho inggikmu emberukmu Nebukadnezar inowen abet hiyabet kabiniyonet 
sabalonet indi isa fug angge obog toho unusuruk lit Allah ibam welatfahon 
oho unusibag. 
18Unusibareg Allah ibamen sembahyang uruk lit wan turuk angge suwonet 
toronet fano-fano angge Allah ibamen foroho latfahon men ap suwonen 
tohon men Israel inap onowesiyen tohon men obog toho hilibag. 

19Hilibareg Allah ibam men o fanowonet fano-fano angge huhulangge 
hilaruk lit imbisibahonet harep pisako siyaha fisibareg elehet o Yerusalem 
pumbuk walinggoho ohowon halog toho lin-lan isibag. 
20Lin isibareg ap karog fam unusuruk lit imbisibahon arimano ininggik hele 
waroho o Babilonia kinang fam imbisik libagma Babilonia inap men 
unumalikisi men enemingmingangge weregman eneg o Persia inaben 
Babilonia inap arimano apmayap enebik watfag. 
21 Israel inap arimano o Babilonia kinangma weregman eneg mo ilig am 
wirig am turukmen teng pirenman nubam hilag nisanggo fimahen 70 atfagma 
suhuloho enengginangma watfag. Ari teko libag ane ari fahet NINIKNI Allahn 
amingmingangge nabi Yeremia feneyen ele uruk lit, ”Hit henengginang mo 
sabiron fam kel tawag ulug hiniyabuk wibuk fug angge welalep angge famen 
hiren hiniyabuk umbusuk fug angge witukmen eneg henengginang kel tarisi 
fug. Ari fahet ketiya eneg kel tawag ulug hit henengginang famen wilip 
amuhupteg ap seliyon wereg ke weregman eneg mo ilig am wirig am 
turukmen teng piren nubam hilag nisanggo fimahen aruhu,” ibag ane ari 
hikir atfag. 

Kores inowen Yahudi inap hinibam suhuloho lahup ulug hiyag isibag ane 
(Ezr 1:1-4) 

22O Persia ahun Kores ino ap suwon lahibahon mo ino fam NINIKNI Allahn 
hun Yeremia feneyen ibag ane hikir amag ulug Kores indi kahaltukmu Kores 
inowen o pumbuk obog tohowen holukag ulug suwesingga eke haharoho 
imbibag. Haharoho imbibag ane tu, 
23 ”An Kores o Persia hinap honoweyen nele uruk lahiyon tu holeg 
lamek: NINIKNI Allah poholmon inowen o pumbuk kinang atogman atogma 
werehon obog toho an ninggikmu og nitisireg Aren an nubam hiyag nutuk 
lit, ’Yehuda kinang fam o Yerusalem An nunuk wel naptuk lamuhup ibam 
wit nuruhun,’ ulug hiyag nitisi. Ari fahet hit winon Yahudi hinap Allah 
umalikisi welahebon HINIKNI Allahn fet henesugmu hit hinibam o Yerusalem 

tam welatikip ambeg suhuloho lahup,” ulug haharoho imbibag ane ino o 
Persia pumbuk obog toho walinggoho hiyag isil libag. 

Ezra 

Ezra 1 

Kores inowen Yahudi inap hinibam suhuloho lahup ulug hiyag isibag ane 

1  O Persia ahun Kores ino ap suwon lahibahon mo ino fam NINIKNI Allahn 
hun Yeremia feneyen ibag ane hikir amag ulug Kores indi kahaltukmu Kores 
inowen o pumbuk obog tohowen holukag ulug suwesingga eke haharoho 
imbibag. Haharoho imbibag ane tu, 
2 ”An Kores o Persia hinap honoweyen nele uruk lahiyon tu holeg 
lamek: NINIKNI Allah Poholmon inowen o pumbuk kinang atogman atogma 
werehon obog toho an ninggikmu og nitisireg Aren an nubam hiyag nutuk 
lit, ’Yehuda kinang fam o Yerusalem An nunuk wel naptuk lamuhup ibam 
wiruhun,’ ulug hiyag nitisi. 
3Ari fahet hit winon Yahudi hinap Allah umalikisi welahebon Hinikni Allahn 
fet henesugmu hit hinibam o Yerusalem tam welatikip ambeg suhuloho 
lahupteg Israel hinap HINIKNI o Yerusalem werehon ino wel turuk ibam wiri 
fuhup. 
4Yahudi inap obog toho hit Persia hinap seheli ke hik isarusama ap pohon 
hag toho werehon arimano inibam larukmu hit wal taneg iniraham 
welahebonen perak ili ruruk angge men emas umbagpag turuk angge men 
wam men fano-fano angge winon oho og isahupteg nin winon eke Allah wel 
turuk ibam witukon fahet hit hinindi henehiyeg toho og isahupmu lahup,” 
ulug haharoho imbibag ane ino o Persia pumbuk obog toho walinggoho 
hiyag isil libag. 
5Hiyag isil libagma Yehuda inap onowesi men Benyamin inap onowesi men 
Allah fahet hubu lahaptuk inap imam oho Lewi inap oho it arimano Allahn 
hinibam o Yerusalem suhuloho lahupteg An wel naptuk ibam wibuhup ulug 
inindi anggarap eneptuk latfagma ninibam lahuk ulug o welatfag ke wal 
taneg enenggengge tug taruk latfag. 
6Tug tarukmu Persia inap it iniraham ke welatfahonen perak ili ruruk angge 
men emas umbagpag turukon men fano-fano angge winon oho wam oho og 

isibareg nin winon sebe roho inindi enehiyeg toho Allah wel turuk ibam 
witukon fahet og isibag. 
7-8Og isibagma ap suwon Kores inowen at anggengge foroho ahun Mitredat 
hiyag utuk lit, ”NINIKNI Allah ibamen foroho angge indam Nebukadnezaren 
o Yerusalemen hilalug watfareg aren nikni ulug wel turuk ibam imbik 
kibahon arimano wili fusuhunteg Yahudi inap hebeloho og isahun,” ulug 
hiyag itfagma aren wilip isibahon arimano obog toho Mitredat inowen 
Yehuda kinang senehon Sesbazar fahet suwesingga fam haharoho imbibag. 
9Wili fisibahon tu: Kubag iya rebelug hubu lahaptuk angge emas fam 
witfahon teng misigmen nubam hilag hinahan 30, perak fam witfahon teng-
teng angge 1.000, kubag winon teng misigmen nubam hilag piren 29, 
10kubag ik naruk angge emas fam witfahon 30, perak fam witfahon teng-teng 
angge 410, o aliliyangge lahaptukon winon teng-teng angge 1.000 wili 
fisibahon arimano obog toho 
11teng-teng angge winahuk fug toho 5.400 Sesbazar ino og itfagma Yahudi 
inap o Babilonia hik isibahon arimano o inowen wilip atug laruk lit Sesbazar 
inowen o Yerusalem walug libag. 

Ezra 2 

O Babilonia embeselug inibam watfahon ununuk haharoho imbibag ane 
(Neh 7:5-73) 

1 O Babilonia inap onowe suwon Nebukadnezar inowen Yehuda inap 
ininggik hele waroho og eneplug o Babilonia imbisik libagma amusun toho 
welatfareg o Yerusalem men kinang Yehuda men inibam wal taneg suhuloho 
watfahon ununuk tuma ul: 
2-58Suhuloho waharuk lit onowesi milal eneptukon ununuk Zerubabel, Yesua, 
Nehemia, Seraya, Reelaya, Mordekhai, Bilsan, Mispar, Bigwai, Rehum, Baana 
men welatfag. It arimanowen Israel inap ununggul unuk wal taneg werehon 
hondog eneplug laruk latfahon enebe winako suwesingga fam hahatfahon 
fahet ulon tu: 

Paros inap: 2.172 

Sefaca inap: 372 

Arakh inap: 775 

Pahat-Moab inap hun Yesua men Yoab menen ondohowonen 
ondohowon: 2.812 

Elam inap: 1.254 

Zatu inap: 945 

Zakai inap: 760 

Bani inap: 642 

Bebai inap: 623 

Azgad inap: 1.222 

Adonikam inap: 666 

Bigwai inap: 2.056 

Adin inap 454 

Ater inap hun Hizkia inowen ondohowonen ondohowon: 98 

Bezai inap: 323 

Yora inap: 112 

Hasum inap: 223 

Gibar inap: 95 

o Betlehem inap: 123 

o Netofa inap: 56 

o Anatot inap: 128 

o Asmawet inap: 42 

o Kiryat-Arim inap, o Kefira inap, o Beerot inap men: 743 

o Rama inap men Gaba inap men: 621 

o Mikhmas inap: 122 

o Betel inap men Ai inap men: 223 

Nebo inap: 52 

Magbis inap: 156 

Elam inap winon: 1.254 

Harim inap: 320 

o Lod inap, o Hadid inap, o Ono inap men: 725 

o Yerikho inap: 345 

Senaa inap: 3.630 

Allah amingmingangge imam hondog eneplug watfahon ununggul unuk ulon tu: 

Yedaya inap hun Yesuan ondohowonen ondohowon: 973 

Imer inap: 1.052 

Paskur inap: 1.247 

Harim inap: 1.017 

Lewi inap suhuloho watfahon ununggul unuk tu: 

Yesua inap men Kadmiel inap hun Hodawian ondohowonen 
ondohowon men: 

74 

Allah wel turuk lit sini urukon ununggul unuk tu: 

Hun Asaf inowen ondohowonen ondohowon: 128 

Allah ibam sok foroho inap ununggul unuk tu: 

Salum inap, Ater inap, Talmon inap, Akub inap, Hatita inap, Sobai 
inap men: 

139 

Allah ibam o le ke yabuk eke hag eke hag witukon inibam suhuloho watfahon ununggul 

unuk tu: Ziha inap, Hasufa inap, Tabaot inap, Keros inap, Siaha inap, Padon 
inap, Lebana inap, Hagaba inap, Akub inap, Hagab inap, Samlai inap, Hanan 
inap, Gidel inap, Gahar inap, Reaya inap, Rezin inap, Nekoda inap, Gazam 

inap, Uza inap, Paseah inap, Besai inap, Asna inap, Meunim inap, Nefusim 
inap, Bakbuk inap, Hakufa inap, Harhur inap, Bazlut inap, Mehida inap, 
Harsa inap, Barkos inap, Sisera inap, Temah inap, Neziah inap, Hatifa inap. 
Ap suwon Salomo inowen amingminganggeyap tibahonen ondohowonen ondohowon 

ununggul unuk tu: Sotai inap, Soferet inap, Peruda inap, Yaala inap, Darkon 
inap, Gidel inap, Sefaca inap, Hatil inap, Pokheret-Hazebaim inap, Ami inap. 
Allah ibam o le ke yabuk eke hag eke hag witukon men Salomo inowen 
amingminganggeyap enepfahonen ondohowonen ondohowon men enebe 
winako haharehon tu: 392 
59-60O Tel-Melah, o Tel-Harsa, o Kerub, o Adan, o Imer men pohon hag toho 
welatfag inap arimano Israel inaben ondohowonen ondohowon welahe ulug 
enepelehen fag toho uk fug teg latfag. It arimano ununggul unuk ulon tu: 
Delaya inap, Tobia inap, Nekoda inap men: 652 
61Allah amingmingangge imam inibam suhuloho watfahon winon ununggul 
unuk Habaya inap, Hakos inap, Barzilai inap men welatfag. Barzilai inap 
unumba inowen Gilead ahun unuk Barzilai ahaloho eke hilibag ane ino fahet 
iyamal unuk salikap toho Barzilai suwaleg latfag. 
62Imam arimanowen nunumbasi ununuk suwesingga fam hahareg ano ulug 
yami rurukmen hiyahibag fug. Hiyahibag fureg imamen ondohowonen 
ondohowon welahe ulug fag toho uk fug teg latfagma Allah iyabuk wibuk 
fuhon werehen Allah amingmingangge roho welamuhup fug ulug imbisibag. 
63-67Imbisibagma Yehuda kinang seneg latfag ahun inowen hiyag isaruk lit, 
”Allah fahet emberuk angge minggiroho winon imamen naruk angge famen 
hiren na fug angge weregman eneg nin hebeloho Allah amingmingangge 
imam onowe eke in aruhureg alem hunubam werehon haloho 
umbuhumu eneg naruk lamuhup,” ulug hiyag isibag. 

Israel inap inibam suhuloho watfahon enebe mangno roho winako 
haharehon tu: 42.360 

Israel inap men ambiyeg watfahon tu: 

enemingmingangge ap angge men hiyap angge men: 7.337 

sini urukon ap angge hiyap angge men: 200 

Israel inaben enembohom walug watfahon tu: 

wam kuda: 736 

wam bagal: 245 

wam unta: 435 

wam keledai: 6.720 

68Israel inap arimano suhuloho ninibam lul ulug NINIKNI Allah ibam halog 
toho siyahap tibisibag ambeg o Yerusalem watfareg ununggul unuk onowesi 
minggiroho winonen o tam wirig latfag ambeg nin wiri fuhuk ulug wenggel 
hibareg Allah ibam witukon fahet inindi enehiyeg toho nungge-nungge 
emberuk latfag. 
69It enenggengge seneg latfag ane hikit toho emberuk lit ili ruruk angge emas 
anggin te 500 kilogram men, perak anggin te 2.800 kilogram men, sum 
imamen wan turukon teng uhan 100 men imbibag. 
70 Ari tibagma imam arimano men Lewi inap men Israel inap minggiroho 
winon men inibam o Yerusalem yug toho welatfag. Israel inap winon men, 
Allah wel turuk lit sini uruk inap men, Allah ibam sok foroho inap men, Allah 
ibam o le ke yabuk eke hag eke hag witukon men nunumbasi tam welatfag 
ambeg welamuhuk ulug inibam wal taneg libareg yug toho welatfag. 

Ezra 3 

O Yerusalem inaben Allah fahet hubu lahaptuk ambeg witfag ane 

1Israel inap Babelen wilip atug Yehuda kinang fam suhuloho watfareg 
pumbuk wal taneg weregman pikalem sabiron ket inam atfag sambil ino it 
obog toho o Yerusalem palu arik watfag. 
2Watfagma hun Yozadak amloho Yesua ori Allah fahet hubu lahaptuk inap 
imam arimano men Sealtiel amloho Zerubabel ori menen Allah 
amingmingangge Musa inowen haharoho imbibahon hikit toho Israel ninap 
Ninikni Allah fahet wam waroho yaltuk lamuhuk ambeg ulug helep sengget 
watfag. 
3Kinang yug inap fahet enekol toho wereg lit Allah fahet wam waroho yaltuk 
ambeg ino tam wirig latfag ambeg witfareg hupmu men likiya 
men NINIKNI Allah fahet wam waroho yaltuk latfag. 
4Lekman o sabo wiroho nohil laruk latfag ane fahet wenggel haruk sambil 
oho Musan haharoho imbibag ane roho Allah wel turuk lit likiya hupmu At 
fahet wam waroho hubu lahaptuk lamuhup ulug imbibahon hikit toho hubu 
lahaptuk latfag. 
5O itano li ak tibareg likiya hupmu wam waroho yaltuk lit pikalem keron 
inam atuk sambil oho NINIKNI Allah wel turuk lamuhup ulug imbibag sambil 
oho enepeleg am fug angge wereg lit nin winasul oho 
inindimuwen NINIKNI Allah fahet sebe roho emberuk latfag. 
6 NINIKNI Allah ibam olun uwan oho elegma pikalem sabiron ket inam atfag 
sambil ino ak tibareg NINIKNI Allah fahet hubu lahaptuk latfag. 

Allah ibam keron uwag pilapfag ane 

7Persia inap onowe Kores inowen hiyag isibag ane hikit toho Yahudi inaben 
o wituk inap men helep waruk inap men Allah ibam wibuhup ulug uang og 
isibareg o Sidon inap men Tirus inap menen e sin tom Libanon famen ik saho 
ahik ahum pali keyen o Yafo walug lahup ulug onggo suburu men ik unduk 
fanowon men e zaitun ahaluwe minyak men og isibag. 
8Yahudi inap o Babelen Allah ibam welatfag ambeg o Yerusalem suhuloho 
watfareg weregman mo piren libagma pikalem pirenehon fam hun Sealtiel 

amloho Zerubabel men Yozadak amloho Yesua men onori winon Allah fahet 
hubu lahaptuk inap imam arimano men nin Lewi inabet it o Babelen hik 
isibag ambehen suhuloho watfahon arimano obog tohowen NINIKNI Allah 
ibam wibuhuk ulug ak turuk lit o wituk inap fano roho wibuhuben kim isaruk 
lamuhup ulug Lewi inap enebe toron embeselug we kabiniyon indag tibag 
sali mo ilig am wirig am turukmen likin fimahen atukon famen pali filon 
eneg hiyag isibag. 
9Ari ulug hiyag isibagma Lewi ahun Yesua umalikisi ori men, hun Kadmiel 
umalikisiyet oriyet Hodawia inap arimano men NINIKNI Allah ibam fano roho 
wibukag ulug kim isaruk lit weregma Lewi ahun Henadad umalikisi onori 
menen oho ambiyeg kim isaruk lit welatfag. 
10 O wituk inaben NINIKNI Allah ibam uwag pilapfag sambil ino imam 
arimano imamen wan turuk asum wan tibareg pinggong seneg lit uwag 
pilapfag ambeg iraham in arik watfagma Lewi inap Asaf umalikisi oho waruk 
seneg lit watfareg Israel inap tam fet enesug latfag ahun Daud inowen 
imbibag ane hikit toho NINIKNI Allah wel turuk latfag. 
11Wel turuk lit, ”At fanowonen Israel ninap indi nenesugmen eneg 
welaruhu,” ulug NINIKNI Allah hi ruruk asini ap misihen wiliptukmu winonen 
aluwag leg haruk latfag. Leg harukmu ap obog tohowen NINIKNI Allah ibam 
uwag pilapfahon fahet enele hi roho NINIKNI Allah unuk suwap turuk lit 
enehiyehen ngik-ngog turuk latfag. 
12Ap anggolo enehiyehen ngik-ngog turukmu imam inap men Lewi inap men 
Yahudi inap iniknisi enebe sabalon Allah ibam tam wirig latfahon uwan 
halog tuk fugmu haruk latfahon arimanowen Allah ibam keron uwag 
kilaptukmu yet enesug lit o tamon fahet wenggel hibareg enele ine roho uba 
yatuk latfag. 
13Uba yatuk ano enehiyehen yunggultuk ano ulug aben fuki roho hol ha fug 
tegma ap obog tohowen enele ngik-ngog turukmu enele yatman oho holtuk 
latfag. 



1351 

 

 
ALLAH WENE 

© 2018, Indonesian Bible Society. 
 

 
 

 

Ezra 4 

Samaria inaben Israel inap enele ying eneptuk latfag ane 

1Welatfagma Samaria inap Yehuda inap men Benyamin inap men hili roho 
welatfahon arimanowen hol harukmen Israel inap o Babelen wilip atug 
inibam suhuloho waharuson arimanowen INIKNI Allah fahet o eke wituk 
urukmu holfareg. 
2Samaria inap arimano Zerubabel men Israel inap onowesi men enembeg 
libareg hiyag isaruk lit, ”Asyur inap onowe suwon Esar-Hadon inowen nit 
tuma og eneplug nunumbahik watfag liyen tulug niren oho hit Hinikni Allah 
fam wenggel haruk lit At fahet wam waroho hubu lahaptuk lahe. Ari fahet 
niren hit men ambiyeg o aru wibuhuken wahe,” ibag. 
3Ari ibagma Zerubabel men Yesua men Israel inap onowesi winon arimano 
menen hiyag isaruk lit, ”Nit men hit men ambiyeg Ninikni Allah fahet o aru 
wibuk fug teg lahe. O Persia inap onowe suwon Kores inowen hiyag nisarisi 
ane hikit toho nit nenemuwen Israel ninap NINIKNI Allah fahet o aru 
wibuhuk,” ibag. 
4Ari ibagma ap o Yerusalem walinggoho welatfahon arimanowen Yahudi 
inap o Babelen suhuloho watfahonen Allah ibam wituk ane umbusukag ulug 
enele ying eneptuk latfag. 
5Ari roho eneg turuk lit o Persia inap onowe Kores oluk welatfag liyen tulug 
ubalmangge Darius ap suwon lahibareg welatfag li oho ap arimanowen 
Yahudi inaben tuhuk peruk ane apmayap tukag ulug Persia inap onowe 
suwon otsi fano-fano angge og isaruk latfag. 

O Yerusalem hebeloho wiri ferukon imbisibag ane 

6 Hun Ahasweros ino we ket eneg o Persia inap onowe suwon lahibagma 
Yehuda inap men seli roho welatfahon arimanowen Yehuda inap men 
Yerusalem inap men alem unubam lombog enebul ulug Ahasweros fahet 
suwesingga eke haharoho imbibag. 

7Welatfagma hun Artahsasta ino o Persia inap onowe suwon lahibagma at 
otsi Yehuda kinang fam welatfahon Bislam, Mitredat, Tabeel, onori winon 
menen Yahudi inap alem unubam umbuhuk ulug Aram inap enele men 
suwesingga hahatuk ane men hikit toho inikni Artahsasta fahet suwesingga 
eke haharoho imbibag. 
8Welatfagma kinang Samaria seneg ahun Rehum men, at let turukon 
suwesingga hahatuk ahun Simsai menen o Yerusalemen teko libag ane fahet 
inikni Artahsasta fahet suwesingga haharoho imbibahon tu, 
9”Suwesingga aru emberuk laheyon ulon tu: Rehum men Simsai men, nonori 
alem haloho emberukon men, hat hotsi o Erekh kinang famon, Babel kinang 
famon, o Elam inap o pumbuk Susan famon men, 
10ap o pumbuk winon Asyur inap onowe Asnapar unuk suwon inowen og 
eneplug o Samaria kinang men ik Efrat hubula fil men imbisik libahon 
arimano menen hat hiyag humul peruk laheyon tu: 
11Nit hat humalikisi ik Efrat hubula fil welaheyonen hat ap suwon Artahsasta 
hi haptuk lahe. 
12Yahudi inap arimano hat hangginang famen wilip atusareg inibam nit 
welahe ambeg o Yerusalem waharusa. O Yerusalem inap arimanowen siyag 
ane til-wil laruk lit ap obog toho enele ying eneptuk latfag ane ari fahet hun 
Nebukadnezaren o Yerusalem halog toho lin isibag ambeg ino nin wibuhuk 
ulug olun warusareg elehet obog toho wahuk ulug turuk ane fahet hat holuk 
toho welamin! 
13O pumbuk ari nin wituk lit elehet walinggoho kilabehon obog toho wahup 
halug ap arimanowen hat ap suwon nungge-nungge og humon og hutuk 
lamuhup fugmu hat hanggengge tor aruhu. 
14Nit hat men nininggik ahandip toho welamuhuk ulug sali emberukuk angge 
re aben hat siyahap haptukmu yet hiyalug nininggik lebe ruk fug angge 
welam fug teg lahe. Alem ari fahet suwesingga aru hat fahet emberuk lahe. 

15Suwesingga hat hiknisi humbasi menen mun ane man ane teko libag ane 
obog toho haharoho emberuk latfahon fam fuki roho yami rurukmen o 
Yerusalem inap fahet hahareg ane kim hahuben hotsi hiyag isamihin. 
Hahareg ane ariyen o Yerusalem inap unubabut fahet holuk aruhu. Ap 
arimanowen ap suwon it fet enesuhon enele holuk fug angge indamen tulug 
ketiya oho ap suwon nit sen nenesuhon enepma welamuhuk fug ulug enele 
ying eneptukmen eneg wereg. Enele ying eneptuk ane ari fahet ayeg waroho 
inibam o Yerusalem ino halog tibisibag. 
16Ari fahet niren ulon hat ap suwonen holeg lamin: O Yerusalem ari nin wituk 
lit elehet walinggoho kilabehon obog toho wahup halug kinang ik Efrat 
hubula filon haren seneg lahenon obog toho hat hinggikmuwen taluk toho 
hilahup,” ulug suwesingga fam hiyag itfag. 
17Hiyag itfagma ap suwonen hebeloho suwesingga haharoho emberuk lit, 
”Nori, Rehum o Samaria kinang seneg lahenon men, Simsai suwesingga 
hahatuk lahenon men, hit honori o Samaria men ik Efrat hubula fil men 
welahebon hinindi fano welamuhuben hi heneptuk lahi. 
18Suwesingga hiren an fahet emberikibon ino notsiyen kim halug nit nenele 
roho hiyag nutukmu fuki roho holtikik. 
19Holtikikmu anden notsi hiyag isarikik ane hikit toho suwesingga ap 
suwonen turuk latfag ane fahet haharoho imbibahon fam yami rurukmen o 
Yerusalem inap fahet hahatfag ane hiyaharusa. Hahatfag ane ari kim 
harukmen ap arimanowen indamen tulug ketiya oho ap suwon it fet 
enesuhon enele holuk fug angge it enepma welamuhuk fug ulug enele ying 
eneptukmen eneg wereg ane nonoluk atisi. 
20Indam o Yerusalem ino ap suwon inine anggolo reg lit kinang ik Efrat 
hubula fil werehon obog toho senegma unumalikisiyen nungge-nungge og 
isawon subangge roho og isaruk latfag ane oho nonoluk atisi. 
21Ari fahet o Yerusalem ari nin wibuhup fug ulug hiyag isahup. Anden 
wibuhup uhuk halug eneg wiri fuhup. 

22Ap arimanowen an ap suwon siyahap nabuhup tohon hiren amusun tuk fug 
angge ihiyon ari hikit toho folo-folo hiyag isahup,” ulug suwesingga fam 
haharoho imbibag. 
23Suwesingga o Persia inap onowe suwon Artahsasta inowen haharoho 
imbibahon ino kim halug hiyag isibagma itano Rehum men Simsai men onori 
menen enesehen seneko o Yerusalem libareg Yahudi inap hiyag isaruk lit, 
”Ninibam o pumbuk aru wituk lahep ane umbusuhup. Umbusuhup fug halug 
hunusuhuk,” ibag. 
24Ari ibagma o Yerusalem inaben Allah wel turuk ibam wituk latfag ane 
imbisibag. Allah ibam wibuk fug angge weregman eneg hun Darius o Persia 
inap onowe suwon lahibagma mo ilig am wirig am turukmen piren atfag. 

Ezra 5 

Allah ibam witukon fahet Darius fahet suwesingga haharoho imbibag ane 

1 Welatfagma Allah amingmingangge nabi piren itano Hagai men hun Ido 
amloho Zakharia men in atfareg Yahudi inap o Yerusalem men o Yehuda 
kinang men fam welatfahon unubam Allah Israel inap Inikni unuk fam enele 
hiyag isaruk latfag. 
2Hiyag isaruk latfagma hun Sealtiel amloho Zerubabel men Yozadak amloho 
Yesua menen o Yerusalemen Allah wel turuk ibam wituk ane imbisibahon 
ino nin ak tibag. Allah ibam ino witukmu nabi itano it iniraham wereg lit 
inindi inineyap eneptuk latfag. 
3Ari roho turukmu hun Tatnai kinang ik Efrat hubula fil werehon seneg latfag 
ahun ino men hun Syetar-Boznai men onori men o Yerusalem watfareg, ”O 
aru wibuhup ulug san hiyag hisarisi?” ulug kapal isibag. 
4Kapal isibareg nin enele uruk lit, ”Hit milal heneptukon ununuk sa-sa 
wereg?” ulug umung isibag. 
5Ari ulug umung isarukmen Allah inowen Yahudi inap onowesi let enepmin 
ulug ap enembeg watfahon inindi kahal enepfagma iren Allah ibam wituk 
ane umbusuhup pibag angge famen ninikni ap suwon Darius fahet 

suwesingga fam hiyag umulteg aren hebeloho hiyag nisahu ane nonoluk 
aruhu halug eneg Allah ibam wituk ane umbusuhup ano ulug ninindimu 
wenggel haruk lamuhuk,” pibag. 
6Ari pibareg Tatnai men Syetar-Boznai men onori ap suwon unuk fam ik Efrat 
hubula fil iniyabuk witukon menen inikni Darius fahet suwesingga haharoho 
imbibahon tu, 
7”Ninikni Darius, hat ap suwon hindi fano roho welaruhun ulug hi haptuk 
lahe. 
8Nit o Yehuda kinang pen ha larukuk ane hat ap suwon holuk toho 
welaruhun ulug niren hiyag hutuk laheyon aru holeg lamin: Larukukteg 
Allah unuk suwon wel turuk ibam helep humon palehon fam wituk lit o 
ubahat helep altap hinahan men e altap misig men fam witil laharukmu yet 
isarukuk. Ininggik fano reg lit mun ane man ane fuki roho witukmen eneg o 
ino folo-folo wiri fuhup. 
9Ari turukmu yet isarukukteg niren, ’O aru wibuhup ulug san hiyag hisarisi?’ 
ulug kapal isarukuk. 
10Kapal isarukukteg it milal eneptukon ununuk arimano hat fahet 
suwesingga fam haharoho umbul ulug, ’Hit sa-sa welahep?’ ulug umung 
isarukuk. 
11Umung isarukukmu iren hebeloho hiyag nisaruk lit, ’Nit Allah pohol ha 
kinang ha wal tibahon amingmingangge wereg lit Ninikni Allah fahet o aru 
nin hebeloho wituk lahe. Indam Israel ninap nonowe unuk suwon ekeyen o 
aru wiri fibag angge famen 
12nunumbasi arimanowen Ninikni Allah Poholmon ino indi siyahap turuk 
latfagma indi oloken o Babilonia inap onowe suwon Nebukadnezar inggikmu 
imbibagma Allah wel turuk ibam aru halog tibisibareg nunumbasi arimano 
ininggik hele waroho o Babilonia kinang fam imbisik libagma welatfag. 

13O Babilonia kinang fam weregman eneg hun Kores o Persia inap onowe 
suwon laharisiyon mo atamon fam aren nit nunubam, ’Hinikni Allah wel 
turuk ambeg nin hebeloho wiri fuhuben hinibam lalihip,’ ulug hiyag nisarisi. 
14Ari ulug hiyag nisarisireg Ninikni Allah ibamen foroho angge emas perak 
men indam Nebukadnezaren o Yerusalemen hilalug watfareg aren nikni ulug 
wel turuk ibam imbik kibahon arimano wili fisibareg hun Sesbazar ap suwon 
Koresen Yehuda kinang seneg laruhun ulug lahapfahon ino og itfag. 
15Og utuk lit, ’Emas perak fam wirig angge aruma walug o Yerusalemen Allah 
wel turuk ibam imbik lahun. O ari halog tibisibag angge re tam wirig latfag 
ambehen nin hebeloho wiri fuhuben hiyag isahun,’ ulug hiyag itfag. 
16Hiyag itfag ane ari hikit toho Sesbazar ino o Yerusalem waharisireg Allah 
ibam uwag pilaptisi. Pilaptisi sambilen tulug ketiya oho Yahudi inap 
arimanowen o ari witukmen eneg fobik eneg obog toho wiri fuhup. 
17Ari fahet hat ap suwonen fano puhun halug ap suwon Kores inowen we 
tem toho Yahudi inap hiyag isaruk lit, ’O Yerusalem Allah wel turuk ibam 
wiri fuhuben lalihip,’ ulug hiyag isarisi ano ulug nonoluk aruhuwen 
suwesingga foroho ambeg o Babel werehon ino fam hun Koresen suwesingga 
fam hahatisi ane ari wereg ano ulug yami ruhuben hotsi hiyag isahun. Ari 
roho tuhunteg haren alem ari fahet fano tukag puhun ane hiyag nisahun,” 
ulug suwesingga fam hiyag itfag. 

Ezra 6 

Koresen haharoho imbibag ane suwesingga foroho ambeg hiyahibag ane 

1Ari ulug hiyag itfagma Persia inap onowe suwon Darius inowen, 
”Suwesingga Kores inowen o Yerusalem Allah ibam wibuhup ulug haharoho 
imbibahon ino o Babilonia suwesingga winon foroho ambeg yami rilihip,” 
ulug otsi hiyag isibag. 
2Hiyag isibagma yami ril libareg kinang Media fam o Ahmeta suwesingga ino 
weregma hiyahibag. Suwesingga ino fam haharoho imbibag ane tu, 

3”Hun Kores o Persia inap fahet ap suwon laharisiyon mo atamon fam aren 
ele uruk lit, ’Israel inaben o Yerusalemen Inikni Allah fahet wam waroho 
hubu lahaptuk ambeg ulug At ibam halog tibahon ino nin hebeloho wibuhup. 
O wibuhubon ino lahabeg wirim tuhubon il teng misig 27 meter tubuhup, 
nunggulig wirim tuhubon oho il teng misig 27 meter tubuhup. 
4O ubahat helep altap hinahan men e altap misig men fam witil lahakup. O 
wibuhubon fahet onggo an ap suwon Persia inap onowe inowen og isahuk. 
5Allah ibam foroho angge emas men perak men fam wirihon 
Nebukadnezaren o Yerusalemen walug watfahon arimano oho hebeloho og 
isahukmu Allah ibam tam foroho latfag ambeg o Yerusalem imbik lahup,’ 
irisi,” ulug suwesingga fam haharoho imbibag. 

Darius inowen Allah ibam wiri fuhup ulug hiyag isibag ane 

6-7Suwesingga ino fam hahareg latfag ane ap suwon Darius inowen kim 
hibareg ot Tatnai ino men are Syetar-Boznai men onoriyet kinang ik Efrat 
paloho hubula fil wereg inap sen enesug latfahon arimano fahet suwesingga 
eke haharoho imbibahon tu, ”Nori, Yahudi inap sen enesuhon ino men 
onowesi suwon menen Allah ibam tam wirig latfag ambeg fano wibukag ulug 
o wituk ambeg la fug angge enele ying eneptuk lamuhup fug. 
8Nin eke anden hiyag hisaminon tu: Yahudi inaben Allah ibam witukon fahet 
onggo hunumalikisi ik Efrat paloho hubula fil wereg inaben hit hininggikmu 
emberukon musun tuk fug angge minggiroho winon og isaruk lit let eneptuk 
lamuhup. 
9Imam inap o Yerusalem werehon arimanowen wam sapi yuhambukon, 
domba suwon toron Allah Poholmon fahet waroho yaltukon men, suburu roti 
anggen, saho, ik anggur ahaluwe unduk fanowon, ahaluwe suburu inggila 
esetuk angge arimano men og nisahup ulug heng henebuhup ane hikit toho 
likiya hupmu og isaruk lamuhup. 

10Henepeleg am fug angge og isaruk lamuhupmu iren likiya hupmu Ninikni 
Allah Poholmon indi fanowap tul ulug wam waroho hubu lahaptuk lit an ap 
suwon numalikisi men fahet oho sembahyang uruk lamuhup. 
11Nin eke iminon tu: Ap san nele uruk lahiyon tu pisan tuhu halug ap ino 
inggareg ibam uwag misig heneko walug ambiyang hilinggi felug ap ino hak 
tubusuhupmu ahako folok toho wilip aruhu. At ibam oho halog toho hik 
isahup. 
12Ap suwon men pumbuk wal taneg werehon menen anden ihiyon aru pisan 
isalug o Yerusalemen Allahn an nunuk wel naptuk lamuhup ulug mumal 
tarisi ambeg wirig ibam ino halog toho siyaha fusuhup halug Allahn 
unusuhu. An Dariusen uruk lahiyon il misig oho umbusuk fug angge hikit 
toho turuk lamuhup,” ulug Darius inowen haharoho imbibag. 

Allah ibam sok husibag ane 

13Ik Efrat paloho hubula fil welatfag inap sen enesuhon Tatnai men hun 
Syetar-Boznai men it onori winon menen Darius inowen suwesingga fam 
haharoho imbibag ane kim hibareg hikit toho turuk latfag. 
14Turuk latfagma Allah amingmingangge nabi Hagai men hun Ido amloho 
Zakharia menen inindi enehiyehap eneptukmu Yahudi inap onowesiyen 
Allah ibam witukmen eneg Israel inap Inikni Allah men Persia inap onowesi 
suwon Kores, Darius, Artahsasta menen hiyag isibag ane hikit toho wiri fibag. 
15Hun Darius ap suwon weregman mo fuwaben libagma mo keron fam 
pikalem pirenehon inam atfagma Allah ibam obog toho wiri fibag. 
16Wiri fibareg imam inap men Lewi inap men Israel inap obog toho o Babelen 
suhuloho watfahon arimanowen enehiyeg toho Allah ibam sok husibag. 
17Sok husuruk lit wam sapi teng uhan 100, wam domba teng likinen 200, 
wam domba umalik teng-teng angge teng nisanggo fumahen 400 Allah fahet 
waroho yaltuk lit Israel ninap obog tohowen siyag ane turukukon elehap 
timisi ulug it ununggul unuk nisanggowen welatfahon hikit toho wam 
kambing nisanggowen waroho hubu lahaptuk latfag. 

18Hubu lahapfareg Musan suwesingga fam haharoho imbibahon hikit toho 
imam inap oho Lewi inap oho wal taneg palu enepfareg Allah ibam o le ke 
yabuk wal taneg waruk lamuhup ulug hiyag isibag. 

Israel inap o Babelen wilip atfahon arimanowen seni Paskah esetfag ane 

19 Mo atamon libagma fobikon fam pikalem misig larukmu hup nunggul 
hurikenam welatfareg Israel inap o Babelen suhuloho watfahon arimanowen 
seni Paskah esetfag. 
20Esebul ulug turuk lit imam inap men Lewi inap men ninindi hal atmisi ulug 
enehap ik fam umatfareg Lewi inaben it ininggareg men onori imam inap 
men o Babelen wilip atfahon arimano unubahet oho wam domba umalik 
watfag. 
21Waroho esetfareg Israel inap o Babelen suhuloho watfahon arimanowen 
seni Paskah nibag. Narukmu kinang yug inap it onori menen siyag-siyag ane 
turuk latfahon embeselug Israel inap INIKNI Allah wel turuk lamuhuk ulug 
Israel inap men mangno roho welatfahon arimanowen oho seni Paskah 
ambiyeg naruk latfag. 
22Seni Paskah nibareg suburu roti suwap turuk angge ragi embeselug 
wirahowon naruk lit yunggultukmen eneg hup sabirenam 
atfag. NINIKNI Allahn Persia inap onowe suwon indi kahalfagma ap suwon 
inowen let eneptukmu Israel inap Inikni Allah ibam wiri fibag ane fahet 
Israel inap enehiyehen yunggultuk latfag. 

Ezra 7 

Hun Ezra o Yerusalem suhuloho watfag ane 

1Welatfagma hun Artahsasta Darius ubalma Persia inap fahet ap suwon 
lahapfag li imam onowe suwon Harunen ondohowonen ondohowon Ezra ino 
o Babel welatfag. Hun Ezra umbasi ununuk tuma emberuk lahe: Ezra ikni 
Seraya, Seraya ikni Azarya, Azarya ikni Hilkia, 
2Hilkia ikni Salum, Salum ikni Zadok, Zadok ikni Ahitub, 
3Ahitub ikni Amarya, Amarya ikni Azarya, Azarya ikni Merayot, 

4Merayot ikni Zerahya, Zerahya ikni Uzi, Uzi ikni Buki, 
5Buki ikni Abisua, Abisua ikni Pinehas, Pinehas ikni Eleazar, Eleazar ikni 
imam inap onowe suwon Harun welatfag. 
6Harun umba Ezra inowen Israel inap INIKNI Allahn komo eneptuk latfag ane 
Musan haharoho imbibahon obog toho oluk teg latfag. Oluk teg lit 
weregma NINIKNI Allahn indi harukmu Persia inap onowe suwon inowen 
Ezran heng turuk latfag angge obog toho og utuk latfag. 
7Hun Artahsasta ap suwon weregman mo falfaliken libareg sabiron fam Ezra 
ino o Babel embeselug o Yerusalem suhuloho libag. Larukmu Israel inap 
winon imam inap, Lewi inap, sini yunggultuk inap, Allah ibam sok foroho 
inap, Allah ibam o le ke yabuk waruk inap winon oho at men o Yerusalem 
libag. 
8-9Pikalem misihon ket inam atukmu Ezra ori men o Babelen wilip atfareg 
kema larukmen Inikni Allah inggik ineyonen let enepfagma pikalem fuwabon 
ket inam atukmu o Yerusalem kibag. 
10Kibareg Ezra inowen Musan haharoho imbibahon likiya hupmu indi pulmu 
roho wenggel haruk lit inggarehen oho hahareg ane hikit toho turuk lit Israel 
inap winonen oho NINIKNI Allahn komo eneptuk latfahon turuk lamuhup 
ulug amul eneptuk laruhuk peruk latfag. 

Persia inap onowe Artahsasta inowen Ezra fahet suwesingga haharoho 
imbibag ane 

11Imam Ezra Allahn Israel inap komo eneptuk latfag ane fuki roho haruk 
latfareg oluk teg latfag ahun ino fahet Persia inap onowe suwon Artahsasta 
inowen suwesingga haharoho imbibahon tu, 
12”An Artahsasta ap suwon obog toho onowe welahiyonen imam Ezra Allah 
Poholmonen komo eneptuk latfahon holuk teg hahun 
13hubam nele hiyag hutuk lahiyon tu: Imam inap, Lewi inap, Israel inap 
winon an nangginangma wereg lit o Yerusalem suhuloho lahuk perukon obog 
toho hat men ambiyeg lahup. 

14An notsi let naptukon sabiren itano menen hat mon haptuk lit Yehuda inap 
oho o Yerusalem inap oho enembeg lahunteg Allahn komo eneptuk latfag 
ane haren seneg lahenon hikit toho turuk ano ulug isa lahunen mon haptuk 
lahe. 
15An notsi let naptukon itano menen Israel hinap Hinikni Allah o Yerusalem 
werehon ino fahet umbagpag turuk angge emas men perak men ninindimu 
nenehiyeg toho emberuk laheyon haren walug lahun. 
16Nin winon o Babilonia wereg inap men Israel inap men imam inap arimano 
menen inindiyen HINIKNI Allah ibam fahet emas men perak men og hutuk 
lamuhubon oho haren o Yerusalem walug lahun. 
17Walug lahun angge arimano fam wam sapi, wam domba suwon toron men 
roti anggen men ik anggur ahaluwe men onggo paloho wahunteg Allah ibam 
o Yerusalem wirihon fam Hikni Allah fahet hubu lahaptuk ambehen yaltuk 
laruhun. 
18Perak men emas men og humuhubon obog toho waruk lit minggiroho 
umbuhunon arimano fahet Hikni Allahn hit hiyag hisaruk ane roho hat hori 
menen tul perukon eneg turuk lamuhup. 
19Hikni Allah ibamen hubu lahaptuk lit enebene lahaptuk angge men 
ininggiken seneg angge men og humuhukon arimano oho haren o Yerusalem 
Hikni Allah olohotma imbik lahun. 
20Allah ibam fahet winon heng ele perukon wereg halug an nanggengge 
foroho ahun fam heng uhunmu og huruhu,” ulug haharoho imbibareg nin 
eke Ezra fam ele hiyag utuk lit, 
21”An Artahsasta ap suwon welahiyonen nele tu an nanggengge foroho inap 
ik Efrat paloho hubula fil werehon unubam hiyag isaruk lahi: Imam Ezra 
Allah Poholmonen komo eneptuk latfahon oluk teg ahun inowen heng 
heneptukon hikit toho ninirim puk fug angge obog toho og utuk lamuhup. 
22Og utuk lit hili anden emberuk lahiyon tu fam wirim toho perak anggin 
3.400 kilogram, roti anggen anggin anggolo 10.000 kilogram, ik anggur 

ahaluwe kubag teng-teng angge 2.000 liter, ahaluwe suburu inggila esetuk 
angge kubag teng-teng angge 2.000 liter, saho aren heng henebuhu ane roho 
anggolo og utuk lamuhup. 
23Allah Poholmonen olok peruk ane an men numalikisi men nunubam aruhu 
rohon mun angge man angge At ibam fahet asehet tohon heng heneptukmu 
fuki roho hol halug Ezra og utuk lamuhup. 
24Anden nele eke hiyag isaruk lahiyon tu: Imam inap, Lewi inap, sini 
yunggultuk inap, Allah ibam sok foroho inap, Allah ibam o le ke yabuk waruk 
inap winon unubam onggo imbiyek ulug heng eneptuk lamuhup fug. 
25Ezra nare, Hikni Allahn hat hindi anggarap haptisimu Hikni Allahn komo 
eneptuk latfag ane holtuk inap ik Efrat paloho hubula fil werehon obog toho 
fahet milal eneptuk inap men fet enesug inap men lahap enebuhun. Lahap 
enebuhunteg Allahn komo eneptuk latfag ane fahet enepeleg toho wereg inap 
haren amul eneptuk laruhun. 
26Ap san Allahn komo eneptuk latfahon men an ap suwon nele men pisan 
isaruk halug alem angginon unubam umbuhup. Alem wal taneg fuki roho 
hale felug winon ware feseruk lit, winon o winama hik isaruk lit, winon 
onggo og nesemek ulug heng eneptuk lit, winon ap hele waroho kilaptuk 
ambeg kilabe feseruk lamuhup,” ulug Artahsasta inowen suwesingga 
haharoho Ezra og itfag. 
27Og itfagma Ezra inowen kim hibareg ele uruk lit, ”Nit 
nunumbasi INIKNI Allahn ap suwon indi kahaltisimu aren NINIKNI Allah ibam 
o Yerusalem werehon ino unuk suwap tuhuk perisireg let neneptukon 
fahet NINIKNI Allah wel turuk lahi. 
28Allahn peruk ane roho ap suwon men otsi let turukon men umalikisi fet 
enesuhon menen an fahet inindi nasugmu NINIKNI Allah inggik ineyonen oho 
let naptuk latisi. Let naptukmu nindi wirik toho wereg lit anden Israel inap 
fet enesuhon unubam, ’Ninibam ambiyeg lahuk,’ ulug hiyag isarukmu ap 
anggolowen holtuk latusa,” ulug Ezra inowen ele uruk latfag. 

Ezra 8 

Hun Ezra men ambiyeg inibam suhuloho libahon fahet haharoho imbibag ane 

1Ezra inggarehen haharoho imbibahon tu: Hun Artahsasta o Persia inap 
onowe suwon weregma an men ambiyeg o Babelen wilip atug ninibam 
larukukon ununggul unuk suwesingga fam haharehon iminon tu: 
2Unggul unuk Pinehas ahun Gersom; unggul unuk Itamar ahun Daniel; 
unggul unuk Daud ahun Sekhanya amloho Hatus; 
3unggul unuk Paros ahun Zakharia ori teng fuwaben 150 men; 
4unggul unuk Pahat-Moab ahun Elyoenai hun Zerahya amloho ino ori teng 
sabiren 200 men; 
5unggul unuk Zatu ahun Sekhanya hun Yahaziel amloho ino ori teng 
nanggoloben 300 men; 
6unggul unuk Adin ahun Ebed hun Yonatan amloho ino ori teng piren 50 
men; 
7unggul unuk Elam ahun Yesaya hun Atalia amloho ino ori teng piren nubam 
hilag nisanggo fimahen 70 men; 
8unggul unuk Sefaca ahun Zebaja hun Mikhael amloho ino ori teng hinahan 
80 men; 
9unggul unuk Yoab ahun Obaja hun Yehiel amloho ino ori teng likinen 218 
men; 
10unggul unuk Bani ahun Selomit hun Yosifya amloho ino ori teng falfaliken 
160 men; 
11unggul unuk Bebai ahun Zakharia hun Bebai amloho ino ori teng misig 
nubam hilag misig 28 men; 
12unggul unuk Azgad ahun Yohanan hun Hakatan amloho ino ori teng uhan 
110 men; 

13ununggul unuk Adonikam inap Elifelet, Yehiel, Semaya, onori teng piren 
nubam hilag falfaliken 60 men fobik waharusa; 
14ununggul unuk Bigwai inap Utai men Zabud men onori teng piren nubam 
hilag nisanggo fimahen 70 men arimano obog tohowen an men ambiyeg 
ninibam lul perusa. 
15Ninibam lul peruson arimano obog toho ik o Ahawa fil wirig atukon 
ayegma palu arik maniyek ulug wol eneptikikmu waharusareg o sabo wiroho 
weregman eneg o hinahanam atisi. O sabo wiroho wereg lit ap arimano kim 
isarukmen olma inap sehelimu Allah amingmingangge imam welatusa angge 
famen unggul unuk Lewi ahun misig oho welatisi fugmu yet isarikik. 
16Yet isarikikteg Israel inap ununggul unuk onowesi Eliezer, Ariel, Semaya, 
Elnatan, Yarib, Elnatan, Natan, Zakharia, Mesulam men inindi anggat tehon 
Yoyarib men Elnatan men wol eneptikikteg 
17unubam nele uruk lit, ”O Kasifya lalihipteg Kasifya inap onowe Ido men 
ori men hiyag isalihibon tu: Hit sehelimuwon winon nit men ambiyeg 
lahukteg Ninikni Allah wel turuk ibamen yabuk turuk lamuhuben mon 
enebik wamuhup ilihip,” ulug hiyag isarikik. 
18Hiyag isarikikmu Allah inggik fanowonen wanggi wat nenesugmu o Kasifya 
inap arimanowen mon enebik waharuson ununuk tu: ap indi anggat tehon 
unuk Serebya hun Yakub amloho Lewi inowen endetfahon Mahli inowen 
ondohowonen ondohowon ino ori umalikisi men enebe num fimahen 18 men, 
19hun Lewi amloho Merari inowen ondohowonen ondohowon Hasabya men 
Yesaya men onori unumalikisi men enebe likin fimahen 20 men, 
20Allah ibam o le ke yabuk eke hag eke hag witukon nunumbasi hun Daud 
men Israel inap onowesi menen Lewi inap let eneptuk lamuhup ulug hiyag 
isibahon enebe teng likinen 220 men mon enebik waharusa. Mon enebik 
waharuson arimano ununuk obog toho suwesingga fam haharehon 
21nenembeg o Ahawa ik ayegma waharusa. Waharusama anden ap luhaleg 
latuson arimano hiyag isaruk lit, ”Nit abet hiyabet maliket nenenggengge 

obog toho men ninibam fano laruk lamuhuken let nenebukag ulug Allah 
olohotma apmayap tulteg hup misig fam hiyangangge wereg lit At ubam 
sembahyang uruk lamuhuk,” irikik. 
22An ninggaliyen ap suwon fam, ”Nit kalemma larukmen ap seliyonen 
nunusuhup tohon ulug humalikisi sehen senehon men wam kuda fam lahalug 
larukon men nit men ambiyeg laruk lamuhuken hiyag isamihin,” ulug heng 
tirikik fureg niren ap suwon fam nenele uruk lit, ”Ninikni Allah inggik 
ineyonen At yami rurukon obog toho wanggi wat enesug angge famen At 
ineyon inowen At enembol yig utukon obog toho olok ane unubam turuk,” 
urukuk. 
23Ari urukukteg nit hiyangangge wereg lit Allah fam sembahyang urukmu 
Aren holtuk lit let neneptuk latisi. 
24Ari roho turukukteg imam onowesi sehelimuwon nisanggowen men 
Serebya oho Hasabya oho onori numen men wol eneptikikteg 
25ap suwon men, otsi at komo rurukon men, Persia inap onowesi men, Israel 
inap o Persia kinangma werehon obog toho menen Ninikni Allah ibam fahet 
emberusa angge perak emas men Allah wel turuk lit wan turuk angge winon 
men warikikteg imam wol eneptikikon iniline anggin wirim turuk angge fam 
embelug wirim harikik. 
26-27Wirim harikik angge iminon tu: 

perak 
22.000 
kilogram 

kubag, ikag, tebuwag perak fam wirihon teng uhan 70 kilogram 

emas 
3.400 
kilogram 

kubag emas fam wirihon likin fumahen 8 kilogram 

kubag ine angge tembaga fam wirihon emas fam wirig 
angge men wirim tohon piren 

 

28Allah ibam fahet emberusa angge arimano obog toho ininggikmu og isik 
oho lit it unubam, ”NINIKNI Allahn hit mumal tarisi angge re At anggengge 
hit welahep. Ari hag toho NINIKNI Allah nunumbasiyen oho wel turuk 
latfahon fahet inindiyen emberusa angge perak emas aruma oho At 
anggengge wereg. 
29Ari fahet At anggengge anden og hisamin angge aruma misig oho longgo 
uhu rohon ulug fuki roho yet teg lit o Yerusalem walug 
lahupteg NINIKNI Allah ibam iraham hili wirig ambehen anggen wirim turuk 
angge fam embelug winag hahupteg imam onowesi men Lewi inap men 
Israel inap onowesi men ininggikmu og isahup,” ulug hiyag isarikik. 
30Hiyag isarikikteg NINIKNI Allah ibam fahet emberusa angge aruma o 
Yerusalem walug lahup ulug imam men Lewi inap men ininggikmu og 
isarikik. 

O Yerusalem libag ane 

31Welatukukteg pikalem atamon fam hup nisanggowen atisimu o Yerusalem 
lul ulug o Ahawa ik ayegma welatukuk ambeg embeselug larukuk. Kalemma 
larukmen Ninikni Allah inggik ineyonen wanggi wat nenesugmu ap seliyon 
men ap enengge hulul ulug hilaruk inap menen siyahap neneptusa fug. 
32Siyahap neneptusa fugmu o Yerusalem waharukuk. O hinahanam 
welatukukteg 
33o uhaneg angge Ninikni Allah ibam larukuk. Larukukteg perak emas men 
Allah ibam fahet emberusa angge winon men niren walug waharukukon 
arimano anggin wirim turuk angge fam embelug wirim harukukteg imam 
Meremot hun Uria amloho ino inggikmu og utukuk. Og utukmu itano hun 

Pinehas amloho Eleazar men Lewi inap piren ununuk Yozabad hun Yesua 
amloho ino men Noaja hun Binui amloho ino men oho welatusa. 
34It obog toho iniline niren walug waharukuk angge arimano obog toho 
winag haruk lit anggin wirim turukukteg suwesingga fam haharoho 
emberukuk. 
35Ari turukukteg nit o Babelen suhuloho ninibam waharukukon obog 
tohowen nit Israel ninap NINIKNI Allah fahet hubu lahabul ulug nununggul 
unuk nisanggowen welahe ane wirim toho wam sapi abon nisanggowen men, 
wam domba abon teng hinahanen nubam hilag nuwal fimahen 96 men, wam 
domba umalik teng pirenen nubam hilag fuwap fiman 77 men waroho hubu 
lahaptukuk. Hubu lahaplug Allahn siyag ane turukukon ambolmaya fusukag 
ulug wam kambing abon nisanggowen waroho indokma yaltukuk. 
36Yaltukukteg suwesingga o Persia inap onowe suwonen hahatisiyon 
arimano otsi ap suwon-suwon ik Efrat hubula fil werehon men kinang wal 
taneg senehon men og isa larukuk. Og isarukukmu iren suwesingga arimano 
fam hahatisi ane hikit toho nit Israel ninap let neneptuk lit Allah ibam fahet 
oho nungge-nungge emberuk latusa. 

Ezra 9 

Ezra inowen Allah olohotma siyag ane turukuk ulug sembahyang ibag ane 

1Welatukukteg Yahudi ninap nonowesi an nambeg waharusareg hiyag nutuk 
lit, ”Kinang aru fam yug inaben Allahn ari tuk fug perukon turuk angge re 
nit nunumalikisi Yahudi inap arimano it men mangno roho welalep fug 
angge famen it men ininggik ahandip toho wereg. Kanaan inap, Het inap, 
Feris inap, Yebus inap, Amon inap, Moab inap, Mesir inap, Amori inap 
menen amben siyahon turuk hag toho nunumalikisi olma inap men Allah 
amingmingangge imam men Lewi inap men obog tohowen oho siyag ane 
turuk. 
2Yahudi ninap sehelimuwonen hiyap iren tohon hilaruk lit nit Allah 
anggengge welaheyon men it Allah enepelehon men misihap eneptuk. Atam 

nit nonowesi winon men fet nenesug inap sehelimuwon menen Allah 
enembol yig utuk lit ket-ker ane ari ak turusama nunumalikisi winonen it 
onombolim ari hag toho turuk,” ulug hiyag nutusa. 
3Hiyag nutusa ane ari holtikikteg an nindi siyahen nasum ebemon men sum 
hililip toho wan teg latikikon men tararag talug noruk men panisung men fil 
taruk lit war am hag toho heriyeg latikik. 
4Heriyegma ap an walinggoho luhal arik waharuson arimanowen 
inindimuwen wenggel haruk lit, ”Ap o Babelen suhuloho waharusonen Allah 
enembol yig utuk latusa ane fahet nit Israel ninap Ninikni Allahn ele olok 
toho ibag ane hikit toho unubam tuhu,” ulug enekol toho wenggel haruk 
latusa. An it sehelimu ari hag toho heriyegman eneg hupmu Allah fahet hubu 
lahaptuk li horog atisi. 
5Horog atisimu an nindi siyahen war am hag toho heriyeg latikik ambehen 
in atikikteg nasum tararag tohon wan teg lit nelenggen fam hur atikikteg 
ninggik leko NIKNI Allah fam sembahyang uruk lit, 
6”Nikni Allah, niren Hat humbahalug siyag ane til-wil laruk laheyon ari 
poholma laharuken an ninggaliyen Haren yet niyamisi fug ulug nil poholma 
lahap ha fug teg lahi. 
7Indamen tulug ketiya oho nunumbasi men nit menen siyag ane hum toho 
turuk lahe. Siyag ane turuk laheyon ari fahet niret nonowesi suwonet Hat 
hamingmingangge imamet ap o winamon onowesi ininggikmu atukuk. 
Atukukmu nit nunusuruk lit nenenggengge huhulangge hilaruk lit nininggik 
hele waroho og neneplug laruk lit ap obog toho iniline nininggaliyap 
neneptukmen eneg o yoho oho ari hag toho nunubam turuk. 
8Ketiya eneg il misihim hat NINIKNI Allahn hindi nenesug lit nit we tor angge 
welaheyon windat neneptikinteg inindi yuwag toho welamuhup ulug Hat 
hangginang tu fam nunumbahik waharikin. Ninil hupnig hag toho weregma 
ninil fenggen neneptuk lit ap enemingmingangge welaheyon ninindi seyap 
neneptikin. 

9Ap o winamonen mingming neneptuk angge famen Haren nit 
nunumbaharuk lahen fug. Haren o Persia inap onowesi suwon inindi kahal 
eneptikinmu iren nit inindi nenesug lit hinibam lahup ulug hiyag nisarusama 
nunubam se atisimu ninibam waharukukteg Hat wel haptuk ibam halog toho 
lin isibahon ino nin hebeloho wiri ferukuk. Wiri ferukukteg Haren inindi 
yuwag toho welamuhup perikin ambeg o Yehuda kinangma oho o Yerusalem 
tiya oho welahe. 
10Ari roho welahe angge famen Hat Ninikni Allahn ari-ari turuk lamuhup 
ulug komo neneptikin ane sobir isarukukteg niren nungge ane uruk lamul? 
11Haren hamingmingangge nabi feneyen komo neneptuk lit, ’Kinang hit ngi 
arik kuhup ambeg yug toho wereg inaben An Allahn siyag peruk lahi ane til-
wil laruk lit kinang atogman atogma siyahap turuk. 
12Ari fahet hit heneholani it unumalikisiyen hila fug angge hit 
hunumalikisiyen oho it eneholani hilahup fug. Hit honoluk wereg li it fano 
roho welamuhuben let enebuk fug angge weregman eneg hit famen ondoko 
laruk lamuhubon oho it men ininggik ahandip toho welamuhup fug. Ari roho 
turuk lamuhup halug hit hinine roho wereg lit kinang tu famen wilip atuk 
angge fanowon narukmen eneg hiren endebuhubonen endebuhubon 
arimanowen oho kinang ari ngi roho welamuhup,’ ulug hiyag nisarikin. 
13Haren hiyag nisarikin ane pisan isalug siyag ane hum toho turuk latukukon 
fahet alem angginon eke hag eke hag nunubam atisi. Niren siyag peruk lahen 
ane anggolo turuk latukukon fahet Haren mondabi siyahap neneplen angge 
famen nit tor angge welaheyon windat neneptikin. 
14Haren windat neneptikin angge re niren nangginoho nin hebeloho Haren 
komo neneptikin ane sobir isalug ap o pumbuk winamon Haren tuk fug peruk 
lahen ane turukon eneholani hilarukmu iren nit neneholani hilaruk 
lamuhup? Ari roho turuk lamuhuk halug Haren holok haruk lit mondabi 
siyahap nenebuhunmu nit sehelimuwon misig oho oluk welaruhu fug. 
15Nit obog toho siyag ala angge famen Israel ninap NINIKNI Allah, Haren hele 
tem toho mangno roho welamuhuk inag ane hikit toho nit o yoho tor angge 

luhaleg laheyon aruma windat neneptikin. Nit siyag ninap Hat halukeman in 
am fug teg lahe angge famen niren siyag ane turuk latukuk ulug Hat 
holohotman fag toho uruk lahe,” irikik,” ulug Ezra inowen sembahyang ibag. 

Ezra 10 

Hiyap o winamon hilaruk ane fahet kong toho imbibag ane 

1Ezra inowen Allah ibam owahalma elenggen fam hur atug uba nim-nim 
siyag ane turuk latukuk ulug sembahyang urukmu itano Israel inap abet 
hiyabet maliket anggolo roho at iraham luhal arik watfareg enele hum toho 
uba yatuk latfag. 
2Ari roho turuk lit hun Elamen ondohowonen ondohowon Yehiel amloho 
Sekhanya inowen Ezra fam, ”Niren hiyap o winamon hilaruk lit Ninikni Allah 
nenembol yig utuk latukuk. Ari roho turukukon fahet siyag ala angge famen 
nit Israel ninap nonoluk welamuhuk ane fahet turuk lamuhukon tu: 
3Haren fano komo nenebehenma ap Ninikni Allahn ele urukon fahet enekol 
toho werehonen oho fano pehesama hiyap o winamon hilaruk latukukon 
men unumalikisi indag taruk latuson men obog toho yanggal enebuhuken 
ketiya eneg Ninikni Allah fam sali umbul. Allah wene haharoho imbibahon 
hikit toho tulen maniyek! 
4Ari fahet Ezra, nikni, haren eneg alem ari haloho umbuk teg lahenma in 
atug hine roho timihin! Nit aruma hat hiraham wereg lit let henebul!” ibag. 
5Ibagma Ezra ino in atfareg imam onowesi men Lewi inap men Israel inap 
luhaleg latfahon arimano obog toho unubam, ”Hun inowen ehekon hikit toho 
tuhuken hele tem toho iyek!” ulug hiyag isibagma iren tem toho tuhuk ulug 
sali imbibag. 
6Sali imbibagma Ezra ino Allah ibam owahalman Allah ibam iraham hili 
witfahon hun Elyasib amloho Yohananen tohon fam kibareg Yahudi inaben 
Allah enembol yig utuk latfag ane fahet indi siyahen ik suburu na fug angge 
weregman hup atfagma nohibag. 

7Nohibareg Ezra inowen Yahudi inap o Babelen suhuloho inibam waharuson 
obog toho o Yerusalem palu arik wamuhuben o Yerusalem men Yehuda 
kinangma men hiyag isil lahup ulug ap mon enepfag. 
8Mon enepfagma, ”Ap sa watmin fug ulug hup hinahanam pok aruhu halug 
nonowesi men fet nenesug inap menen kong toho emberuson hikit toho 
Yahudi ninap o Babelen suhuloho waharukukon sehelimuwen yanggaltuk lit 
at anggengge obog toho hilahuk,” ulug ap obog toho hiyag isil libag. 
9Libagma pikalem sohowon fam hup likin fimahen atfagma ununggul unuk 
Yehuda inap men Benyamin inap men obog toho amusun tuk fug angge o 
Yerusalem palu arik watfag. Watfareg Allah ibam owahalma heriyegman osit 
humon naruken yuk-yuk angge turuk lit alem angginon nunubam werehon 
haltul ulug enekolen elek-elek turuk latfag. 
10Ari roho weregma imam Ezra ino in atfareg ele uruk lit, ”Hiren hiyap o 
winamon hilaruk lit Allah henembol yig utuk latikip. Yig utuk lit nit Israel 
ninaben siyag ane anggolo turuk latukukon emberimu siyag ane ari imbik 
laharikip. 
11Ari fahet ketiya NINIKNI Allah nunumbasiyen oho wel turuk latfahon 
alukeman siyag ane turukuk ilihipteg Allahn fano peruk ane hikit toho ap o 
winamon nit sehelimu werehon men mangno roho welamuhuk fuhen hiyap 
o winamon hilarikibon arimano umbusuhup,” ulug hiyag isibag. 
12Hiyag isibagma ap obog tohowen enele hi roho, ”Haren ehenon hikit toho 
tuhuk,” ibag. 
13Ibareg nin enele uruk lit, ”Nit nenebe anggolo welaheyon osit naruk li ariya 
selma welam fug teg lahe. Nit anggolowen alem ari turukuk angge re hup 
misig piren fam haluk fug teg lamuhuk. 
14Ari fahet nit ninibam lulmu nonowesi eneg pok atuk lit nit nununuk fam 
alem ari haltuk lamuhup. Pok atuk lit nonowesi arimanowen ap hiyap o 
winamon hilaruk latuson obog toho wal-wal wol eneptuk lamuhupmu 
nonowesiyen wal taneg hiyag isahup li enembeg tuma waharuk lamuhup. 

Waharuk lit inibam man-man o pumbuk onowesi roho werehon men alem 
haltuk inap men ambiyeg waharuk lamuhupmu alem unubam werehon 
haloho emberuk lamuhup. Ari roho turukmen eneg Ninikni Allahn nit 
nunubahet olok haruk ane eleg aruhu,” ibag. 
15Ari ibahon fahet ap obog tohowen fano ehe perukmen we hun Asael 
amloho Yonatan men hun Tikwa amloho Yahzeya menen hiren ehebon ari 
siyag ibagma Lewi inap Mesulam men Sabetai menen it inibil atfag. 
16It inibil atfag angge famen Yahudi inap o Babelen suhuloho watfahon 
arimanowen nenele eheyon hikit toho tul uruk latfag. Ari ibagma imam Ezra 
inowen ununggul unuk onowesi enesehelimuwon mumal enepfareg ununuk 
wal taneg uruk lit wol enepfagma at iraham watfareg pikalem numon ket 
inam atfag sambil alem Israel inap unubam werehon haltuk ane ak tibag. 
17Ak tibareg ap hiyap o winamon hilaruk latfag ane haltukmen eneg pikalem 
atamon inam atfag sambil alem obog toho haloho imbibag. 
18-43Ap hiyap o winamon og enesug latfahon arimanowen nunuhesi 
umbusuhuken nenele tem toho uruk lahe ulug onowesi ininggik sen 
enepfareg siyag ane turukukon eleg amag ulug Allah fahet wam domba 
yuhambukon waroho yaltuk latfag. Ap hiyap o winamon hilaruk latfahon 
ununuk tuma ul: 

Allah amingmingangge imam: hun Yozadak amloho Yesua ori menen 
ondohowonen ondohowon Maaseya, Eliezer, Yarib, Gedalya men; hun Imer 
inowen ondohowonen ondohowon Hanani men Zebaja men; hun Harim 
inowen ondohowonen ondohowon Maaseya, Elia, Semaya, Yehiel, Uzia men; 
hun Paskur inowen ondohowonen ondohowon Elyoenai, Maaseya, Ismael, 
Netaneel, Yozabad, Elasa men. 

Lewi inap: Yozabad, Simei, Kelaya unuk eke Kelita ino, Petahya, Yuda, Eliezer 
men. 

Sini yunggultuk ahun: Elyasib 

Allah ibam sok foroho inap: Salum, Telem, Uri men. 

Israel inap winon: hun Paros inowen ondohowonen ondohowon Ramya, Yezia, 
Malkia, Miyamin, Eleazar, Malkia, Benaya men; hun Elam inowen 
ondohowonen ondohowon Matanya, Zakharia, Yehiel, Abdi, Yeremot, Elia 
men; hun Zatu inowen ondohowonen ondohowon Elyoenai, Elyasib, 
Matanya, Yeremot, Zabad, Aziza men; hun Bebai inowen ondohowonen 
ondohowon Yohanan, Hananya, Zabai, Altai men; hun Bani inowen 
ondohowonen ondohowon Mesulam, Malukh, Adaya, Yasub, Seal, Yeramot 
men; hun Pahat-Moab inowen ondohowonen ondohowon Adna, Kelal, 
Benaya, Maaseya, Matania, Bezaleel, Binui, Manasye men; hun Harim 
inowen ondohowonen ondohowon Eliezer, Yisia, Malkia, Semaya, Simeon, 
Benyamin, Malukh, Semarya men; hun Hasum inowen ondohowonen 
ondohowon Matnai, Matata, Zabad, Elifelet, Yeremai, Manasye, Simei men; 
hun Bani inowen ondohowonen ondohowon Maadai, Amram, Uel, Benaya, 
Bedeya, Keluhu, Wanya, Meremot, Elyasib, Matanya, Matnai, Yaasai men; 
hun Binui inowen ondohowonen ondohowon Simei, Selemya, Natan, Adaya, 
Makhnadbai, Sasai, Sarai, Azareel, Selemya, Semarya, Salum, Amarya, Yusuf 
men; hun Nebo inowen ondohowonen ondohowon Yeiel, Matica, Zabad, 
Zebina, Yadai, Yoel, Benaya men. 
44It arimano obog tohowen hiyap o winamon og enesug latfahon unumalikisi 
indag enepfahon men lalihip ulug imbisibag. 

Nehemia 

Nehemia 1 

1Hun Hakhalya amloho Nehemia inowen inggarehen turuk latfag ane fahet 
suwesingga tu fam haharoho imbibag. 

Hun Nehemia inowen Israel inap fahet Allah fam sembahyang ibag ane 

Hun Artahsasta Persia inap fahet ap suwon raja weregman mo soho fiman 
larisireg likin fimahon 20 fam pikalem nanggolobon larukmu an Nehemia o 
pumbuk suwon Susan welatikik. 
2Weregma an nare Hanani men ori men o Yehudan an nambeg waharusa. 
Waharusama anden te, ”Yahudi inap ininggik hele waroho o Babel og 
eneplug larusa fuhon o Yerusalem wereg lit nangginoho wereg?” ulug kapal 
isarikik. 
3Kapal isarikikmu iren te, ”Elehet o Yerusalem walinggoho oho latisiyon 
halog tebeseruk lit sok oho indok yale feserusama haluk fug angge wereg lit 
Yahudi inap o Babel og eneplug larusa fuhon arimano mondabi siyahap 
neneptusa ulug inilaheg toho wereg,” ulug hiyag nutusa. 
4Hiyag nutusa ane ino hol harikikteg nindi siyahen hup pirenam hinahanam 
suburu na fug angge heriyeg lit uba eneg yatuk latikik. Uba yatuk lit Allah 
Poholmon fam sembahyang uruk latikikon tu, 
5”NIKNI Allah Poholmon, Hat suwon fahet nakol toho wereg lit nele hubam 
uruk lahi. Hat humalikisi hele holtuk lit inindi hasuhon Haren oho hindi 
enesug lit hele sali unubam emberikin ane hapeleg aruhu fug. 
6An hamingmingangge likiya hupmu humalikisi Israel inap fahet Hat hubam 
sembahyang uruk lahiyon Haren hol hamihinteg hebeloho nit yet nisamihin. 
Nit Israel ninap obog toho, an nibam welaheyonen oho Hat holohotma siyag 
ane eneg turuk latukuk ulug fag toho hiyag hutuk lahi. 
7Hat humalikisi komo eneptik inag ane hamingmingangge Musan haharoho 
imbibahon hikit toho tuk fug angge niren Hat hele ying haptuk latukuk. 

8Haren Musa fam hiyag utuk lit, ’Hiren An wenggel niya fug angge 
welamuhup halug Anden o pumbuk winon seheli ke hik-hak hisahuk angge 
famen 
9hit hebeloho An nubam wenggel niyaruk lit Anden emberikik ane hikit toho 
turuk lamuhup halug kinang atogma hik hisahubon oho nin Anden wol toho 
palu henebik waruhukteg An nunuk wel naptuk lamuhup ulug mumal tarikik 
ambeg og heneplug waruhuk,’ ulug hiyag itik inag ane hapeleg am fug. 
10Hat hinggik hineyonen nit windat neneptikinmu Hat hamingmingangge 
welaheyon nunumbahakun fug! 
11Hat hamingmingangge enehiyeg toho wel haptuk inaben Hat hubam 
sembahyang uruk hag toho anden oho Hat hubam uruk lahiyon hol 
hamihinteg an let napmihinmu ap suwon raja ambeg lamin halug aren indi 
niyamisi,” ulug Allah fam sembahyang irikik. Irikik li itano an Persia inap 
onowe suwon amingmingangge wereg lit ik hinang utuk nahun welatikik. 

Nehemia 2 

Nehemia ino o Yerusalem libag ane 

1Wereg lit pikalem uhan larisimu misihim sambil ap suwon Artahsasta 
suburu narukmu anden ik anggur ahaluwe hinanggoho og utuk latikik. Og 
utuk lit nahummu siyahen norohole wina sambil ap suwon olohotman amu 
reg latikik fug angge famen ari sambil eneg amu reg latikikmu ap suwonen 
an yet niyarisireg 
2umung niyaruk lit, ”Hat hubam ouk elegman nungge fahet horohole hilik 
toho turuk lahen? Hat hindimu siyahen horohole hilik toho welahen peruk 
lahi,” irisi. Irisimu an nakol anggolo harikikteg 
3hiyag utuk lit, ”Hat ap suwon mondabi weregman eneg welaruhun. 
Yerusalem an numbasi sal eneptuk latfag ambeg ino harep pisako siyaha 
feseruk lit elehet walinggoho oho lit sok wirig latuson obog toho indoken 
narisiyon fahet wenggel hihireg norohole hilik toho welahi,” ulug hiyag 
itikik. 

4Hiyag itikikmu ap suwon inowen an kapal niyaruk lit, ”Ari fahet haren te 
nungge heng ele peruk lahen?” irisimu an nindimuwen Allah Poholmon fam 
sembahyang irikikteg 
5ap suwon fam hiyag utuk lit, ”Nikni, haren an hamingmingangge hindi 
nasug lit anden iminon ari fahet fano pemihin halug an numbasi sal eneptuk 
latfag ambeg Yehuda kinang fam lahukteg o Yerusalem halog turuson nin 
ubalma wiruhuken mon napmihin,” ulug heng tirikik. 
6Heng tirikikmu uhe iraham heriyegma ap suwonen an nubam kapal niyaruk 
lit, ”Lahunteg noenam welaruhunteg nin suhuloho waruhun?” ulug kapal 
niyarisimu anden, ”Amusun toho welaruhukteg waruhuk,” ulug sali ubam 
emberikikmu aren lamihin ulug hiyag nitisi. 
7Hiyag nitisimu anden ap suwon fam, ”Nikni, hat suwonen fano pemihin 
halug an Yehuda kinang fam lahuk ulug kalemma larukmu let naptuk 
lamuhuben ap suwon-suwon ik Efrat paloho hubula fil wereg inap sen 
enesuhon wal taneg unubahet suwesingga embemihin. 
8Allah ibam walinggoho elehet kuruk ambeg sok wiruhukon men, o pumbuk 
walinggoho elehet wahukon men, an welaruhuk ambeg wiruhukon men 
fahet e og nuruhuwen hun Asaf ohi haren tohon seneg ahun ino fahet 
suwesingga eke embemihin,” ulug heng tirikik. Nikni Allah inggik 
fanowonen an let naptukmu heng tirikik ane fahet ap suwonen fano ehen 
ulug 
9otsi sehen seneg inap onowesi men unubam, ”Wam kuda fam lahalihipteg 
Nehemia hondoholug lalihip,” ulug mon eneptisimu it men ambiyeg ik Efrat 
paloho hubula fil laruk lit suwesingga Artahsasta inowen ap suwon-suwon 
unubahet emberisiyon arimano og isil larukuk. 
10Nehemia ino Israel inap let enebuhuk ulug waharuk urukmu hol harusareg 
o Bet-Horon ahun Sanbalat men ap suwon amingmingangge Amon ahun 
Tobia ino men inindimu het atisi. 

Yerusalem inaben elehet nin suhuloho wahuk ulug enele sahaltuk latfag ane 

11An Nehemia o Yerusalem waharikikteg o hinahanam kel taruk lit welatikik. 
12Wereg lit Nikni Allahn, ”O Yerusalem suhuloho wiruhun,” ulug hiyag nitisi 
ane ap misig oho hiyag isa fug angge welatikikteg ninggik uhaneg angge 
hubanggo in atug ap we tor angge men wilip atukuk. Wilip atuk lit nori 
winon unuyug fam larukmu we an eneg wam keledai fam laharikikteg 
13hubanggo eneg elehet o pumbuk walinggoho wibahon sok tonggo fil wilip 
atuk keyen wilip atukuk. Wilip atukukteg ik ambut fil wirig atug ik Pisanggo 
eleruk keyen tulug sok unuk Ololongge larukuk. Ari roho o pumbuk elehet 
iraham walinggoho laruk lit anden elehet halog toho lin isaruson men sok 
indoken narisiyon men kim hil larikik. 
14Kim hil laruk lit ik eleruk fil ilihig sok ik elerukmu wirig latfag keyen ik 
sene ap suwonen tohon weregma larikik. Ik sene ino iraham larukmen elehet 
halog toho lin isaruson arimanowen wam keledai elehet iraham ke la fug teg 
latisimu 
15ik Kidron ikma wambirikikteg hubanggo eneg ik som ilig atuk lit elehet 
fuki roho kim hil waharikikteg sok wilip atikik ke nin suhuloho kik 
waharikik. 
16-17Yahudi inap Yerusalem inap fet enesuhon unubam, ”An elehet 
walinggoho kim hil lamin,” ulug hiyag isarikik fugmu kema laha ulug 
enepeleg toho welatusa. Enepeleg toho weregma kim hil larikikteg eneg 
anden nori Yahudi inap, imam inap, Yerusalem inap onowesi, iniknisi fet 
enesuhon, elehet waruk lamuhup perikik inap arimano unubam nele hiyag 
isaruk lit, ”O Yerusalem pin halog toho nunusuruk lit elehet kuruk ambeg 
sok wirig latfahon arimano indok yale feserusama ninilaheg toho welahereg 
o pumbuk winonen nininggaliyap nenebuk nowen elehet ino nin wahuk,” 
ulug hiyag isarikikteg 
18nin eke hiyag isaruk lit, ”Allah inggik ineyonen an let naptukmu ap suwon 
Persia inap onowe inowen oho an nubam ele ari hag toho hiyag nitisi,” ulug 

aren irisi ane it hiyag isarikikmu iren te, ”Wahuk,” urusareg inine roho ak 
turusareg waruk latusa. 
19Elehet wahuk urukon ino Sanbalat men Tobia men Arab ahun Gesyem 
menen hol harusareg nit apmayap neneptuk lit, ”Hiren turuk lahebon ari 
nangginuhuk ulug turuk lahep? Ap suwon ele ying tuhuk ulug turuk lahep?” 
ulug nininggaliyap neneptuk latusa. 
20Ari ulug nininggaliyap neneptukmu anden it unubam nele uruk lit, ”Allah 
Poholmonen nit let neneptukmu nit At amingminganggeyen elehet aru 
warukmen eneg obog toho oho fuhuk. Kinang tuma hiren tohon fug angge 
re hit henele uk fug! Hit hununuk oho nit nenepeleg,” ulug pet eneptikik. 

Nehemia 3 

Elehet waruk latfahon ununuk haharoho imbibag ane 

1Allah amingmingangge imam onowe Elyasib ori imam arimano menen 
elehet o Yerusalem walinggoho kilabehon halog toho lin irisiyon nin 
hebeloho waruk ane ak turuk lit sok unuk Wam Domba Kurukon ino haltusa. 
Sok aru Allahn foroho laruhu ulug sembahyang urusareg sok ele misihon 
famen piren wirihon itano hembir angge fihil teberusa. Fihil teberusareg 
Allahn elehet aru oho foroho laruhu ulug sembahyang urusareg elehet haltil 
laruk lit o yaron yet teg ambeg ununuk Mea men Hananeel men fam wiri fik 
larusa. 
2Elyasib ori hop toho hubula fil o Yerikho inaben elehet ino haltil laruk 
larusa. Yerikho inap hop toho hun Imri amloho Zakur inowen elehet witil 
laruk latisi. 
3Hun Senaa inowen ondohowon arimanowen sok unuk Ikan Walug Kurukon 
ino haltuk latusa. Haltuk lit kembilik pali filon witusareg hembit piren fihil 
teberusa. 
4Senaa inap hop toho hun Hakos inowen endetfahon Uria amloho Meremot 
inowen elehet haltil larisi. At hop toho hun Mesezabeel inowen endetfahon 
Berekhya amloho Mesulam inowen wiri fil larisi. 

5Mesulam hop toho o Tekoa inaben elehet wiri fil larusa. Wiri fil larukmu it 
onowesi arimanowen eneg anden hiyag isarikik ane holoho embeseruk lit 
yabuk ari nunumalo ouk toho waruk lamuhuk fug perusareg pok atusa. 
6Hun Paseah amloho Yoyada men, Besoja amloho Mesulam menen sok o 
Yesyana fil wilip atuk ke wiri feruk lit kembilik pali filon witusareg hembit 
piren fihil teberusa. 
7It arimano hop toho o Gibeon ahun Melaca men, o Meronot ahun Yadon 
men, o Gibeon inap men, Mizpa inap menen o Persia ahun kinang ik Efrat 
hubula fil senehon ibam horog toho elehet wiri fil laruk latusa. 
8It arimano hop toho hun Harhaya amloho Uziel ili ruruk angge emas laltuk 
ahun inowen elehet haltil larisi. Uziel hop toho amben fano angge enebene 
are rurukon wituk ahun Hananya inowen elehet waruk latisi. It piren 
itanowen elehet haltil larukmen eneg elehet unuk Ayuhuk Yaron suwalehon 
fam ahandip tik larusa. 
9It piren hop toho o Yerusalem kinang walinggoho werehon pul ke 
minggiroho foroho ahun Refaya hun Hur amloho inowen elehet haltil larisi. 
10Refaya hop toho Harumaf amloho Yedaya inggareg ibam horog toho elehet 
wiri fil larisi. At hop toho Hasabneya amloho Hatus inowen elehet haltil 
larisi. 
11Hun Harim amloho Malkia men hun Pahat-Moab amloho Hasub menen 
elehet haltil larukmen eneg o yaron unuk Wiratuk Ambeg suwalehon fam 
wiri fik larusa. 
12It piren hop toho Halohes amloho Salum o Yerusalem kinang walinggoho 
pul ke minggiroho winon senehon ino aholani menen elehet ino haltil larusa. 
13Hun Hanun men o Zanoah inap menen sok tonggo fil wilip atuk ke haltusa. 
Haltuk lit hembit piren fihil teberusa. Fihil teberusareg elehet haltil 
larukmen eneg il teng-teng angge 450 meter lalug sok unuk Ololongge fam 
wiri fik larusa. 

14Sok unuk Ololongge ino o Bet-Kerem senehon Malkia hun Rekhab amloho 
inowen nin wiri ferisi. Wiri feruk lit hembit piren fihil teberisi. 
15Sok ik eleruk fil wirig latfahon ino kinang Mizpa pul ke minggiroho 
senehon Salum hun Kolhoze amloho inowen haltisi. Haltuk lit ungga saloho 
hembit piren fihil teberisi. Fihil teberisireg elehet ap suwon ibam horogma 
ik sene unuk Selah iraham ohowon haltil larukmen eneg yal o pumbuk Daud 
famen wamburukon fam ahandip tik larisi. 
16Salum hop toho ik eleruk fil kinang Bet-Zur pul ke minggiroho senehon 
Nehemia hun Azbuk amloho inowen elehet haltil larukmen eneg Daud men 
aren ondohowonen ondohowon men kinangma sal enepfag keyen tulug ik 
sene ap suwonen tohon men, ap sehen senehon inibam men fam wiri fik 
larisi. 
17Nehemia hop toho ik eleruk fil Lewi ahun Bani amloho Rehum otsi menen 
elehet haltil larusa. It arimano hop toho kinang Kehila pul ke minggiroho 
senehon Hasabya inowen otsi Kehila inap ununuk fam elehet haltil larisi. 
18It arimano hop toho onori Kehila inap winon arimano onowe Binui hun 
Henadad amloho ino menen elehet haltil larusa. 
19It arimano hop toho o Mizpa kinang pul ke minggiroho winon foroho ahun 
Ezer hun Yesua amloho inowen elehet indit teg ambeg horogma minggin tog 
foroho ambeg laharukon aluke fil elehet haltil laruk latisi. 
20Ezer hop toho hun Zabai amloho Barukh inowen ine roho elehet haltil laruk 
lit indit teg ambehen tulug imam onowe Elyasib ibam sok kurukon fam wirik 
larisi. 
21Barukh hop toho hun Hakos inowen endetfahon Uria amloho Meremot 
inowen elehet haltil laruk lit Elyasib ibam sok kurukon famen tulug o ino 
ambiyangma elehet ino wiri fik larisi. 
22Meremot hop toho imam o Yerusalem walinggoho werehon arimanowen 
elehet haltil larusa. 

23Imam arimano hop toho hun Benyamin men Hasub menen inibam horog 
toho elehet haltil larusa. It piren hop toho Ananya inowen endetfahon 
Maaseya amloho Azarya inowen inggareg ibam iraham elehet haltil larisi. 
24Azarya hop toho Henadad amloho Binui inowen elehet haltil laruk lit 
Azarya ibamen tulug elehet indit toho oho keyen unuk Ambiyang suwaleg 
ambeg wiri fik larisi. 
25Binui hop toho hun Uzai amloho Palal inowen elehet haltil laruk lit elehet 
indit teg ambeg winon eke famen tulug ap suwon ebe foroho inap luhal atuk 
ambeg horog toho o yaron ap suwon ibam aluke fil ahandip toho wirihon 
iraham elehet ino wiri fik larisi. Palal hop toho hun Paros amloho Pedaya 
inowen elehet haltil larukmen eneg 
26sok unuk Ik Sene mo lahik waharuk fil werehon famen tulug o yaron elehet 
alukema ahandip toho wirihon fam wiri fik larisi. Wiri fik larisi ambeg 
horogma Allah ibam yabuk eke hag eke hag wituk inap inibam o Yerusalem 
punu unuk Ofel fam wereg. 
27Pedaya hop toho o Tekoa inaben elehet haltil larukmen eneg o yaron ino 
famen tulug elehet punu Ofel walinggoho ohowon fam wiri fik larusa. 
28Allah amingmingangge imam arimano inibam wal taneg horogma elehet 
haltil laruk lit sok unuk Kuda famen tulug inibam pisan toho elehet haltil 
laruk latusa. 
29Imam arimano hop toho hun Imer amloho Zadok inowen at ibam aluke fil 
elehet ino haltuk latisi. Zadok hop toho Sehkanya amloho Semaya Allah ibam 
sok yali fil werehon foroho ahun inowen elehet haltil larisi. 
30Semaya hop toho hun Selemya amloho Hananya men hun Zalaf amloho 
falfalikon Hanun menen elehet yali fil werehon haltil larusa. It piren hop 
toho Berekhya amloho Mesulam Allah ibam hili eke senehon inowen hili ino 
horogma elehet ino haltisi. 
31Mesulam hop toho emas laltuk ahun Malkia inowen elehet haltil larukmen 
eneg sok unuk Winag Isaruk Ambeg alukema Allah ibamen yabuk eke hag 

eke hag wituk inap men ayeg waroho waruk inap men inibam men, o yaron 
elehet inditmu wirihon fam wiri fik larisi. 
32Emas laltuk inap men ayeg waroho waruk inap menen o yaron elehet 
inditmu wirihon famen tulug sok unuk Domba fam elehet ino haltil laruk 
latusa. 

Nehemia 4 

Yahudi inaben elehet waruk lit ap seliyonen nunusuhup ulug kahal eneptuk 
latfag ane 

1Yahudi inaben elehet halog tebeseruson nin suhuloho waruk urukmu hun 
Sanbalat inowen hol harisireg indimu het-pet atisimu Yahudi ninap 
nunubahet ele siyag toho uruk lit 
2ori men Samaria inap sehen senehon arimano unubam te, ”Yahudi inaben 
nungge-nungge tuk fug teg angge famen nanggintul ulug turuk? Yerusalem 
nin suhuloho wibuhuk ulug turuk ano? Allah fahet wam waroho umbuhuk 
halug elehet ino we o misihim eneg obog toho wahuk peruk ano? Helep 
elehet wil lahibahon indoken narisimu ul atisiyon arimano nin suhuloho 
werehap tuhupmu helep aruhu ano?” ulug nininggaliyap neneptuk latisi. 
3Nininggaliyap neneptukmu hun Tobia ino Sanbalat iraham wereg lit, 
”Elehet obog toho oho felep halug oho olomene eke hik toho palimu 
lahalepma helep lehet ino kululuk toho wambelep,” ulug nenebug uruk latisi. 
4Ari roho urukmu anden Allah fam sembahyang uruk lit, ”Ninikni Allah, nit 
nininggaliyap neneptuk ane hol hamihinteg iren nit apmayap neneptukon 
ino Haren suhuloho ininggareg unubam og isamihin. It enenggengge 
huhulangge hilaruk lit enebe ininggik hele waroho ap winon inibam hik isa 
lahuben ap seliyon ininggikmu umbusuhun. 
5Iren nit elehet waruk laheyon ninindi siyahap neneptuk lit siyag ane 
turukon hambolma hiraho fusuk fug!” ulug sembahyang irikik. 

6Sembahyang irikikmu ap obog toho kurusareg elehet ino inine roho 
warukmen eneg pulmu imbik laharuk lit atogman atogma ahandip 
teberukuk. 
7Yahudi inaben elehet ahandip teberusareg ketiya keyenteg latuk urukmu 
hun Sanbalat men Tobia men Arab inap, Amon inap, Asdod inap arimanowen 
hol harusareg onolok anggolo harusa. 
8Onolok harusareg, ”O Yerusalem pin unusuruk lamuhukmu nonghong 
uhup,” ulug it obog tohowen enele misig ane eneg uruk latusa. 
9Uruk latusama nit Ninikni Allah fam sembahyang urukukteg likiya hupmu 
it kik wamuhup ulug kahal eneptuk latukuk. 
10Kahal eneptuk lit Yehuda inaben, ”Elehet tamon halog toho lin isaruson 
anggolo werehon ha rulug larukmen eneg ninine eleg atisimu elehet aru wa 
fug teg lahe,” ulug enele sahaltuk latusa. 
11Enele sahaltuk lit weregma ap seliyonen enele uruk lit, ”Iren nit yet nisa 
fug angge enepeleg toho weregma enesehelimu lahukteg elehet ino waruk 
ane umbusukag ulug unusuhuk,” uruk latusa. 
12Ari urukmu Yahudi inap it iniraham wereg latusonen hol haruk latusareg, 
”Ap seliyon inibam wal taneg wereg keyen wilip amuhupteg hunusik 
wamuhup,” ulug numenam hiyag nisa waharusa. 
13Hiyag nisa waharusama anden sehen fit karog ap obog toho og isarikikteg 
elehet keyenteg lareg elehon iraham ke kahaltuk lamuhup ulug ununggul 
unuk wal toho unduhuk fisil larikik. 
14Larikikteg yet isarukmen enekol toho weregma yet isarikikteg it men 
onowesi men iniknisi fet enesuhon men onolohotma unduhuk lit it unubam 
te, ”NINIKNI Allah suwon ap enekolap eneptukon fam wenggel haruk lit ap 
seliyon fahet henekol ha fug angge honori hunumalikisi men hunuhesi men 
hinibam men fahet tog abuhup,” ulug inindi seyap eneptuk latikik. 
15Inindi seyap eneptuk lit weregma ap seliyonen hol harukmen Yahudi inap 
unusuhuk peruk ane fahet it onoluk atisi urukon hol harusareg tog abuhuk 

perukuk ane Allahn elehap tehek ulug embeserusama nit obog tohowen 
elehet tam waruk latukuk hag toho nin waruk latukuk. 
16O ino sambil ak turukukteg an numalikisi minggiroho winonen elehet 
warukmu winonen sing wan teg lit sehen fit seneko kahalegma nonowesi 
arimano Yahudi inap elehet warukon enembolma unduhuk lit milal eneptuk 
latusa. 
17Milal eneptukmu e helep warukonen ininggik fiman sehen seneg lit fiman 
eneg waruk latusa. 
18Ari roho waruk lit ap elehet warukon obog toho karog enelunggu ke pug 
teg lit warukmu ap pinggong tog aptukmu ele uruk angge senehon an 
niraham unduhuk latisi. 
19Unduhuk lit weregma anden ap arimano men onowesi men iniknisi fet 
enesuhon men hiyag isaruk lit, ”Elehet niren waruk laheyon aru yat tehen 
nenemu-nenemu waruk lit misihen misig yet ha fug toho waruk lahe angge 
re 
20hiren henemu-henemu wereg lit pinggong ele hol hahup halug nit wereg 
ambeg palu arik wamuhup. Allah nit ninibil aruhumu tog abuhuk,” ulug 
hiyag isarikik. 
21Hiyag isarikikteg wereg lit mo ket lahik waharukmu ak tulug nit winonen 
sehen seneg lit weregma winonen elehet ino warukmen eneg suhal 
laharukmu embeseruk latukuk. 
22Itano li anden ap obog toho nele eke hiyag isaruk lit, ”Unukoho elehet 
waruk lit hubanggo nit nunusul ulug waharuk inap kahal eneptuk 
lamuhuben ap obog toho enemingmingangge men o Yerusalem eneg nohoruk 
lamuhup,” ulug hiyag isarikik. 
23Hiyag isarikikteg wereg lit an namu, nori, namingmingangge, ap seliyon 
kahal eneptukon an niraham welatuson obog tohowen sum elehet waruk lit 
wan teg latukukon likiya hupmu wan tegman eneg welatukuk. Nit obog 
tohowen sehen nininggikmu seneg lit eneg welatukuk. 

Nehemia 5 

Nehemian paleg angge werehon elehap tuhup ibag ane 

1Welatukukteg olma inap unuhesi menen onori Yahudi inap fahet enele hum 
toho ya nga urukmu holtikik. 
2It winonen, ”Nit nunumalikisi ap anggeyet hiyap anggeyet anggolo welahe 
angge famen roti anggen naruk lamuhukon nininggikmu wereg eleg,” uruk 
latusa. 
3It winonen, ”Suburu obok laharisimu niren nangginoho roti anggen onggo 
paloho hulul perukukteg aben uang og nisalusa ulug niniyabuk roti anggen 
yatuk ambeg men hele anggur yatuk ambeg men ninibam men ilamna roho 
seneg lamuhuben og isarukuk,” uruk latusa. 
4Nin winonen, ”Ap suwon hundig-hundig uang og umon nininggikmu elehen 
ap unubam, ’Uang og nisamihinmu niren fobik hebeloho og hum fug teg 
lamuhuk halug yabuk niren tohon hat aruhun,’ ulug heng eneptuk latukuk,” 
uruk latusa. 
5It obog tohowen enele uruk lit, ”Nit men nonori men nenemep minggirig 
lahe, nit nunumalikisi men it unumalikisi men enemep ambi reg angge famen 
nungge fahet nit nunumalikisi it enemingmingangge atuk? Neneholani 
winon oho siyahap eneptuk latusa. Nit niniyabuk ap winon ininggikmu 
wereg angge re niren nungge-nungge tuk fug teg lahe,” urusa. 
6Iren enele ya nga urukmu holtikikteg an nahummu het-pet haruk latikik. 
7Nindimu nangginmin ulug wenggel harikikteg Yahudi inap onowesi men it 
fet enesug inap men unubam, ”Nungge fahet honori inilaheg toho weregman 
uang anggolo og nesemek ulug heng eneptuk lit siyahap eneptuk lahep?” 
ulug pet eneptikik. Pet eneptikikteg alem ari fahet ap obog toho iniline 
nenele ul ulug Yahudi inap obog toho palu arik maniyek ulug wol 
eneptikikmu waharusama 
8anden ap suwon-suwon unubam nele uruk lit, ”Nonori Yahudi inap winon 
paleg angge unubam werehen ap o winamon enemingmingangge atuson 

arimano niren windat enebul ulug sat toho yami ruruk lit anggoloenam 
iniknisi uang og isaruk latukukmu ininggik lol eneptuk latusa. Ari roho turuk 
latukuk angge famen nungge fahet hiren uang og nisawag ulug hit honori 
ayeg waroho ap og isaruk lahepma enemingmingangge atuk? Iniknisiyen 
ininggik lol enebuhuben an nori menen nin hebeloho uang og isaruk lamag 
ulug ari hag toho turuk lahep ano?” irikikmu iren nungge-nungge hebeloho 
uk fug tehen enele eleg angge welatusa. 
9Welatusama anden it unubam, ”Hiren siyag ane turuk latikip. Hit Allah 
fahet henekol toho welalep! Ap o winamon nit men seli roho werehonen 
nininggaliyap nenebuhup tohon! 
10An nori notsi menen oho ap inilaheg toho werehon arimano uang men roti 
anggen men og isaruk latukuk. Niren angge iren palehon obog toho elehap 
tulen kong toho umbul. 
11Ari fahet hiren oho o yoho tu fam eneg iniyabuk roti anggen, hele anggur, 
e zaitun men yatuk ambeg arimano men inibam men suhuloho og isalihip! 
Uang, roti anggen, ik anggur ahaluwe, e zaitun ahaluwe men og isarikipmu 
iren palehon arimano obog toho elehap tiyok!” ulug hiyag isarikik. 
12Hiyag isarikikmu iren enele uruk lit, ”Haren ehenon hikit toho tul. 
Iniyabuket inibamet hebeloho og isaruk lit paleg angge unubam werehon 
elehap tul,” urusa. Urusama Allah amingmingangge imam wol eneptikikteg 
imam aruma iniline hiren ehebon hikit toho tuhuben henele tem toho ilihip 
ulug hiyag isarikik ane hikit toho sali emberusa. 
13Sali emberusama anden nasum fam fani reg latikik angge kinangma tel 
isarikikteg nele unubam uruk lit, ”Nasum fam fani reg lahiyon tel isihi hag 
toho Allahn oho sali ehep ane pisan tuhuwon ino ibamet anggenggeyet tel 
isahumu we tor angge oho inggikmu welaruhu fug,” ulug hiyag isarikikmu 
ap palu roho welatuson obog tohowen, ”Amin, haren ehenon hikit toho teko 
lawag!” uruk lit NINIKNI Allah wel turusareg ap obog tohowen sali emberusa 
ane ari hikit toho turuk latusa. 

Nehemia inowen fano ane anggolo turuk latfag ane 

14Hun Artahsasta o Persia inap onowe suwon laharisi sali mo ilig am wirig 
am turukmen likin fimahenam 20 larisimu an Yehuda kinang fahet ap suwon 
gubernur laharikik. Laharikik sambilen tulug an nori menen gubernur inaben 
narukon na fug angge weregman eneg mo nisanggowenam larisi. 
15An uwanma Yehuda kinang seneg inap tam welatfahon arimanowen o 
misihim sambil suburu men ik anggur men narukon fahet uang perak teng 
misigmen nubam hilag nuwalen 40 likiya hupmu og nisaruk lamuhup ulug 
unumalikisi unubam heng eneptuk lit e paleg angginon hag toho unubam 
emberuk latfag. It onotsiyen oho unumalikisi fet enesuhon arimano sarap 
eneptuk latfag. An Allah fahet nakol toho wereg lit iren turuk latfag ane hikit 
toho turuk latikik fug. 
16An nine roho elehet halog teberuson ino hale ferukmu notsi oho palu roho 
wituk latusa angge famen onggo kinang tor angge oho og nisarusa fug. 
17Yahudi inabet notsi it milal eneptukonet enebe teng falfaliken 150 fahet 
anden likiya hupmu suburu isag isaruk lit ap o pumbuk wina ke werehon nit 
pen nisa waharukon arimano oho an nibam hondoko kilap eneptuk latikik. 
18It arimano o misihim sambil narukon fahet wam sapi misig men, domba 
fanowon falfaliken men, suwe men isag isaruk latikik. Hup numen atuk 
sambil eneg ik anggur ahaluwe anggolo roho hinang isaruk latikik. Ari roho 
nindiyen turuk latikik angge famen Yehuda inaben yabuk lisag toho witukmu 
yet isarikikteg Yehuda kinang seneg inaben narukon an naruk latikik fug. 
19Nikni Allah, anden ap aruma unubahet turuk latikikon obog toho wenggel 
haruk lit hindi niyimin! 

Nehemia 6 

Nehemia akolap turuk latfag ane 

1O Samaria kinang seneg ahun Sanbalat men amingmingangge Tobia men o 
Arab ahun Gesyem men ap seliyon winon menen hol harukmen Nehemia 
inowen elehet o pumbuk Yerusalem walinggoho kilabehon wiri feruk lit 

halog tibisibag ambeg obog toho haltisi urukmu hol harusa. Hol harusa li 
itano elehet sok kurukon hembit haltukuk fug. 
2Haltukuk fugmu Sanbalat men Gesyem menen otsi mon eneptusama 
nambeg waharusareg, ”Nenele ulen Ono tonggoma o pumbuk Kefirim 
watmihin,” ulug hiyag nisarusa. Urusa ane ari siyag ane nubam tul ulug 
hiyag nisarusa. 
3Hiyag nisarusama anden notsi mon eneptikikmu, ”Anden yabuk suwon eke 
wituk lahi angge re yabuk ari embeselug henembeg wam fug teg lahi ehek,” 
ulug hiyag isa larusa. 
4Ari hag toho iren ininggik uhanam ap nambeg mon enebik waharukmu 
anden oho ninggik uhanam ambi ane eneg hiyag isaruk latikik. 
5Watmin fug ulug hiyag isaruk latikikmu Sanbalat inowen inggik fuwap 
angge amingmingangge eke monde ferisimu suwesingga eke aben kim hahup 
ulug lareg eleg angge walug waharisi. 
6Suwesingga ino fam haharoho emberisiyon tu, ”Ap o pumbuk winamonen 
enele urukmu hun Gesyem inowen oho ambi ane eneg uruk lit, ’Yahudi inap 
onowe Nehemia menen o Persia inap ininggikmuwen wilip amuhuk ulug 
elehet o Yerusalem walinggoho kilabehon nin wiri feruk,’ urukmu holtikik. 
Iren te, ’Nehemia ino ap suwon raja lahakuk peruk lit 
7otsi winon Allah amingmingangge nabi welamuhup ulug lahap eneptisi. It 
unubam hiyag isaruk lit, ’Nehemia inowen Yehuda kinang seneg laruhuwen 
ap suwon lahakek ulug Yerusalem inap obog toho hiyag isil lalihip,’ irisi,’ 
uruk. Enele uruk ane ari o Persia ninap nonowe suwon raja inowen hol hahu 
lit teg. Ari fahet nangginuhuk ulug nenele ulen watmihin,” ulug wol naptisi. 
8Wol naptisimu anden not eke monde ferikikmu, ”Teko larisi fuhon fahet 
hele irikin. Hat hindimuwen wenggel haruk latikin ane eneg irikin ehek,” 
ulug hiyag irik larisi. 

9It obog toho inindimuwen, ”Niren it enekolap eneptukmen eneg inine eleg 
atuken elehet waruk ane umbusuhup,” perusa angge famen an ninggik ine 
roho waruk latikik. 
10Misihim sambil hun Mehetabeel inowen endetfahon Delaya amloho 
Semaya ino nambeg wam fug tehen an ibam larikikmu aren hiyag nutuk lit, 
”Aben o yoho hubanggo hat huwabul ulug wamusa urukmu holihireg an men 
hat men Allah ibam lulteg sok laroho hiraho lamul,” ulug hiyag nitisi. 
11Hiyag nitisimu anden, ”An ap sa hag toho wereg lit hirag arik lamin? Ap 
an hahon eke Allah ibam kuruk halug war atukon hat hapeleg? Nirim, an 
lamin fug,” irikik. 
12An nindimuwen, ”Hun aru Allahn monde fik waha fug angge famen hun 
Tobia men Sanbalat menen Allah unuk fam hele si ane ubam uhun ulug uang 
og erehesama ehek,” ulug noluk atisimu ele holtikik fug. 
13It piren itanowen peruk lit, ”Semaya inowen uhu ane hol halug Nehemia 
ino akolen Allah ibam kuhu. Kuhumu niren at abug uruk lit, ’Ap at hahon 
Allah ibam kuk fug teg angge famen kehek,’ uruk lamuhukmu ap obog 
tohowen inggaliyap turuk lamuhup,” perusa ane fahet an nindi anggar atisi. 
14Nikni Allah, hun Tobia men Sanbalat menen an nubam turuk latusa ane 
hapeleg aruhu fug! He Noaja nabi ino men nabi winon menen an nakolap 
naptukon fahet oho Haren wenggel haruk laruhun! 

Elehet obog toho wibag ane 

15Elehet o pumbuk Yerusalem walinggoho kilabehon warukmen eneg hup 
teng misigmen nubam hilag hinahaneg fimahen 52 atisimu pikalem unuk Elul 
fam o hinahaneg fimahon fam elehet obog toho oho ferukuk. 
16Oho ferukuk ane fahet ap seliyon nit walinggoho werehon obog tohowen 
hol halug enekol harusareg Inikni Allahn let eneptukmu obog toho oho ferusa 
ulug onoluk atisimu ininggaliyen onorohole hirako welatusa. 
17O itano li Yahudi inap onowesi winon men hun Tobia men suwesingga 
ekeyen walug la ekeyen walug wam turuk latusa. 

18Tobia inowen hun Arakh inowen endetfahon Sekhanya ahaloho hilarisimu 
Tobia amloho Yohanan inowen hun Berekhya inowen endetfahon Mesulam 
ahaloho hilarisi angge re Tobia men Yahudi inap enesehelimuwon anggolo 
men ininggik ahandip toho welatusa. 
19Wereg lit Yehuda inap onowesi arimanowen an nolohotman Tobia inowen 
fano ane tu men ari men turuk latisi ulug at wel turuk latusa angge famen 
an numbahalug laruk lit anden mun ane man ane uruk latikikon fahet Tobia 
ambeg huruwe laruk latusa. Ari roho turukmu Tobia inowen an fahet akolap 
timin peruk lit suwesingga anggolo haharoho emberuk latisi. 

Nehemia 7 

Ap seliyon kik wamuhup tohon kahal enesug lamuhup ibag ane 

1Elehet obog toho oho ferukukteg anden sok hembit fihil tilihip ulug notsi 
hiyag isarikikmu hembit obog toho fihil teberusama Allah ibam sok foroho 
inap men, sini yunggultuk inap men, Lewi inap menen Allah ibamen yabuk 
wal taneg wituk ane ak turusa. 
2Ak turusama o pumbuk Yerusalem aru foroho lamuhup ulug an nare Hanani 
men elehet yaron huk toho kilabeg ambeg foroho ahun Hananya men hiyag 
isarikik. Hananya inowen ele tem toho uruk lit Allah fahet akol toho wereg 
ane men ap winonen Allah fahet we tot enekol toho wereg ane men wirim 
teg latisi fug. 
3Ari regma anden it piren hiyag isaruk lit, ”Mo lahik watug olok atukmu eneg 
elehet o pumbuk walinggoho ohowon sok husuruk lit hupmu sok foroho inap 
inibam luk oho lit sok latuk angge fam fano roho lare feruk lamuhup. Ap 
seliyon ninibam pumbukmu kik wamuhup tohon ulug Yerusalem inap 
minggiroho winon elehet iraham kahal enesugmu winon inibam owahalem 
ke kahal enesug lamuhuben hiyag isalihip,” irikik. 

O Babilonia kinangman inibam watfahon ununuk haharoho imbibag ane 
(Ezr 2:1-70) 

4O itano li o pumbuk Yerusalem ino hili yat toho waregma ap we tor angge 
wereg lit inibam uwan wit tarusa fug. 

5Ari regma Nikni Allahn an milal naptukmu Israel inap ununggul unuk obog 
toho suwesingga fam haharoho umbuhuben it onowesi men ap suwon-suwon 
men unumalikisi obog toho men wol enebuhuk perikik. Ari perikikteg 
weregman suwesingga Israel inap o Babilonia kinang famen tam inibam 
watfahon ununuk haharoho imbibahon ino hiyaharikik. Suwesingga ino fam 
haharoho imbibahon tu: 
6O Babilonia inap onowe suwon Nebukadnezar inowen Yehuda inap ininggik 
hele waroho og eneplug o Babilonia imbisik libagma amusun toho welatfareg 
inibam o Yerusalem men kinang Yehuda men fam suhuloho watfahon 
ununuk tuma ul: 
7-60Onowesi milal eneptukon ununuk Zerubabel, Yesua, Nehemia, Azarya, 
Raamya, Nahamani, Mordekhai, Bilsan, Misperet, Bigwai, Nehum, Baana 
men welatfag. It arimanowen Israel inap ununggul unuk wal taneg hondog 
eneplug laruk latfahon enebe winako hahare fibahon tu: 

Paros inap: 2.172 

Sefaca inap: 372 

Arakh inap: 652 

Pahat-Moab inap hun Yesua men Yoab menen ondohowonen 
ondohowon: 2.818 

Elam inap: 1.254 

Zatu inap: 845 

Zakai inap: 760 

Binui inap: 648 

Bebai inap: 628 

Azgad inap: 2.322 

Adonikam inap: 667 

Bigwai inap: 2.067 

Adin inap: 655 

Ater inap hun Hizkia inowen ondohowonen ondohowon: 98 

Hasum inap: 328 

Bezai inap: 324 

Harif inap: 112 

Gibeon inap: 95 

o Betlehem inap men Netofa inap men: 188 

o Anatot inap: 128 

o Bet-Asmawet inap: 42 

o Kiryat-Yearim inap, o Kefira inap, o Beerot inap men: 743 

o Rama inap men Gaba inap men: 621 

o Mikhmas inap: 122 

o Betel inap men Ai inap men: 123 

Nebo inap winon: 52 

Elam inap winon: 1.254 

Harim inap: 320 

o Yerikho inap: 345 

o Lod inap, o Hadid inap, o Ono inap men: 721 

Senaa inap: 3.930 

Allah amingmingangge imam hondog eneplug watfahon ununggul unuk tuma ul: 

Yedaya inap hun Yesua inowen ondohowonen ondohowon: 973 

Imer inap: 1.052 

Paskur inap: 1.247 

Harim inap: 1.017 

Lewi inap suhuloho watfahon ununggul unuk tuma ul: 

Yesua inap men Kadmiel inap hun Hodewa inowen ondohowonen 
ondohowon men: 

74 

Allah wel turuk lit sini urukon ununggul unuk tuma ul: 

Hun Asaf inowen ondohowonen ondohowon: 148 

Allah ibam sok foroho inap ununggul unuk tuma ul: 

Salum inap, Ater inap, Talmon inap, Akub inap, Hatita inap, Sobai 
inap men: 

138 

Allah ibamen yabuk eke hag eke hag witukon inibam suhuloho watfahon ununggul 

unuk tuma ul: Ziha inap, Hasufa inap, Tabaot inap, Keros inap, Sia inap, Padon 
inap, Lebana inap, Hagaba inap, Salmai inap, Hanan inap, Gidel inap, Gahar 
inap, Reaya inap, Rezin inap, Nekoda inap, Gazam inap, Uza inap, Paseah 
inap, Besai inap, Meunim inap, Nefusim inap, Bakbuk inap, Hakufa inap, 
Harhur inap, Bazlit inap, Mehida inap, Harsa inap, Barkos inap, Sisera inap, 
Temah inap, Neziah inap, Hatifa inap. 
Ap suwon Salomo inowen amingminganggeyap enepfahonen ondohowonen 

ondohowon ununggul unuk tuma ul: Sotai inap, Soferet inap, Perida inap, Yaala 
inap, Darkon inap, Gidel inap, Sefaca inap, Hatil inap, Pokheret-Hazebaim 
inap, Amon inap. 

Allah ibamen yabuk eke hag eke hag witukon men Salomo inowen 
amingminganggeyap enepfahonen ondohowonen ondohowon men 
enebe winako hahare fibahon tu: 

392 

61-62O Tel-Melah, o Tel-Harsa, o Kerub, o Adan, o Imer men welatfag inap 
arimano enepelehen Israel inaben ondohowonen indag nenesuhon welahe 
ulug fag toho uk fug teg latfag. It arimano ununggul unuk tuma ul: 

Delaya inap, Tobia inap, Nekoda inap men: 642 

63Allah amingmingangge imam inibam suhuloho watfahon winon ununggul 
unuk Habaya inap, Hakos inap, Barzilai inap men welatfag. Barzilai inap 
unumba inowen Gilead ahun unuk Barzilai ahaloho eke hilibag ane fahet 
iyamal unuk hikit toho Barzilai suwaleg latfag. 
64Imam arimanowen nunumbasi ununuk suwesingga fam hahareg ano ulug 
yami ruruk latfag angge famen hiyahibag fug. Hiyahibag fureg imamen 
ondohowonen indag nenesuhon welahe ulug fag toho uk fug teg latfagma 
Allah iyabuk wibuk fug tehen Allah amingmingangge roho welamuhup fug 
ulug imbisibag. 
65Imbisibagma Yehuda kinang seneg latfag ahun inowen hiyag isaruk lit, 
”Allah fahet emberuk angge minggiroho winon imamen naruk angge famen 
hit na fug angge welamuhup. Fobik imam onowe in aruhuwon ekeyen alem 
hunubam werehon haloho umbuhumu eneg naruk lamuhup,” ulug hiyag 
isibag. 
66Israel inap inibam suhuloho watfahon enebe mangno roho winako hahare 
fibahon tu: 

42.360 

67Israel inap men watfahon tuma ul: 

enemingmingangge ap anggeyet hiyap anggeyet: 7.337 

sini urukon ap anggeyet hiyap anggeyet: 245 

68-69Israel inaben enembohom walug watfahon tuma ul: 

wam kuda: 736 

wam bagal: 245 

wam unta: 435 

 6.720 

70Israel inap arimano suhuloho ninibam lul ulug o Yerusalem watfareg ap 
anggolowen Allah wel turuk ibam haltukon fahet nungge-nungge emberuk 
latfag. Yehuda kinang seneg ahun inowen ili ruruk angge emas anggin te 8 
kilogram men, kubag wam amep hinangguruk angge teng piren 50 men, sum 
imamen wan turukon teng likin fimahen 530 men imbibag. 
71Ununggul unuk onowesi minggiroho winonen ili ruruk angge emas anggin 
te 168 kilogram men perak anggin te 1.250 kilogram men imbibag. 
72Olma inaben ili ruruk angge emas anggin te 168 kilogram men, perak 
anggin te 1.140 kilogram men, sum imamen wan turukon teng piren nubam 
hilag nuwalen 67 men imbibag. 
73Ari tibagma imam arimano men, Lewi inap men, Allah ibam sok foroho 
inap men, Allah wel turuk lit sini uruk inap men, Allah ibamen yabuk eke 
hag eke hag witukon men, Israel inap obog toho winon menen nunumbasi 
tam welatfag ambeg welamuhuk ulug inibam wal taneg libareg yug toho 
welatfag. 

Nehemia 8 

Hun Ezra inowen Allahn komo enepfahon fahet Israel inap hiyag isibag ane 

1Israel inap o Babelen suhuloho waharusareg inibam weregma pikalem 
falfaliken larisireg sabiron ket inam atisi sambil ino it obog toho o Yerusalem 
waharusareg sok unuk Ik iraham palu atusa. Palu atusareg it arimanowen 
hun Ezra Allah wene oluk teg latisi ahun ino hiyag utuk lit, ”NINIKNI Allahn 
Israel ninap komo nenepfag ane Musan haharoho imbibahon walug 
watmihinteg hiyag nisimin,” ulug heng turusa. 
2Heng turusama Allah fahet hubu lahaptuk ahun imam Ezra inowen 
suwesingga ino abet hiyabet malik toron hol halug wenggel ha rehonet 
luhaloho weregma walug waharisireg 

3likiya ak tirisi angge komo enepfag ane suwesingga fam haharehon hikit 
toho ap arimano hiyag isarukmen o unukoho atisi. Hiyag isarukmu ap obog 
tohowen fuki roho holtuk latusa. 
4Ezra inowen ele hiyag nisahu ambeg ulug pila wiri ferusa ambeg unduhuk 
lit hiyag isarukmu at inggik pikit fil hun Matica, Sema, Anaya, Uria, Hilkia, 
Maaseya unduhukmu inggik hare fil Pedaya, Misael, Malkia, Hasum, 
Hasbadana, Zakharia, Mesulam unduhuk latusa. 
5Pila ino yat toho wiri fik laharusama Ezra palimu unduhukmu ap obog 
tohowen lahap haruk latusa. Lahap harukmen Ezra inowen suwesingga fam 
hahareg ane hiyag isamin ulug wiril harukmu ap obog toho in atusa. 
6In atusareg unduhukmu Ezra inowen, ”NINIKNI Allah suwon,” ulug wel 
turukmu ap obog tohowen ininggik leho lit, ”Amin, amin!” ulug leg 
harusareg enelenggen fam hur atlug onorohole pilabeg kinangma yinggig lit 
Allah hi rurusa. 
7Allah hi rulug in atusareg unduhuk lit weregma Lewi inap Yesua, Bani, 
Serebya, Yamin, Akub, Sabetai, Hodia, Maaseya, Kelita, Azarya, Yozabad, 
Hanan, Pelaya menen suwesingga ino fam hahareg ane hikit toho ap arimano 
amul eneptuk latusa. 
8Amul eneptuk lit Allahn komo enepfag ane suwesingga fam haharoho 
imbibahon ino il misig-misig seleg toho hiyag isarukmu ap arimanowen fuki 
roho holtuk lit inindimuwen oho wenggel haruk latusa. 
9Suwesingga ino fahet wenggel haruk lit tem toho uruk ulug uba yatuk 
latusa. Uba yatukmu onowe suwon gubernur Nehemia men imam Ezra Allah 
wene oluk teg ahun ino men Lewi inap arimano menen Israel inap unubam 
hiyag isaruk lit, ”O yoho NINIKNI Allah wel turuk sambil welahereg hit 
hinindimu siyag toho wenggel haruk lit uba yabuk fug. 
10Uba yabuk fug angge hinibam lalihipteg henehiyeg toho wereg lit suburu 
men ik men ahil toho osoko nalihip! Naruk lit minggiroho winon ap 
enesuburu elehon og isalihip. O yoho Ninikni suwon wel turuk sambil 

welahereg hinindi anggin toho welam fug! NINIKNI Allahn hit hinindi 
henehiyehap heneptukmu hinine roho welamuhup,” ulug hiyag isarusa. 
11Hiyag isarusama Lewi inaben oho Israel inap inindi yuwahap eneptuk lit, 
”Allah men mangno atuk sul welahereg hinindimu yat toho wenggeluk fug 
angge yuwag toho welamek!” urusa. 
12Ari urusama Israel inap inibam larusareg suwesingga ino fam hiyag isarusa 
ane fahet enehiyeg toho inindimu wenggel haruk lit suburu men ik men 
naruk lit nin minggiroho ap winon og isarusa. 

Israel inap o sabo wiroho nohoruk latfag ane 

13 Likiyamon Israel inap onowesi ununggul unuk wal taneg werehon men 
Allah amingmingangge imam men Lewi inap men Allahn ari-ari turuk 
lamuhup ulug imbibahon fuki roho hiyag nisamisi ulug Ezra ambeg palu arik 
waharusa. 
14Palu arik waharusareg NINIKNI Allahn Musa hiyag itfagma hahatfahon ino 
kim harukmen pikalem sabiron fam Israel inap o saboma nohoruk lit Allah 
wel turuk lamuhup ulug haharoho imbibahon hiyaharusa. 
15Hiyaharusareg o Yerusalem pumbuk walinggoho werehon obog toho hiyag 
isaruk lit, ”Tom fam lahalug e zaitun, e palma, e winon inggik inggila 
anggolo werehon fala roho walug watlihipteg suwesingga fam hahatfahon 
hikit toho o sabo witlihip,” ulug hiyag isarusa. 
16Hiyag isarusama Israel inap arimano e inggik inggilar angge wak larusareg 
it inibam unggama oho owahalma oho Allah ibam iraham oho elehet o 
Yerusalem walinggoho ohowon sok kuruk ambeg unuk Ik men Efraim men 
iniraham oho o sabo witil larusa. 
17Israel inap o Babilonian suhuloho watfahon obog tohowen o sabo wiroho 
nohoruk latusa. Hun Nun amloho Yosua welatfahon famen tulug o sabo ari 
roho witfag fuhon ketiya eneg wirehe ulug enehiyeg anggolo haruk latusa. 
18Enehiyeg toho yunggultukmen eneg o sabirenam atisi. Likiya hupmu Ezra 
inowen suwesingga ino fam haharehon hikit toho hiyag isaruk latisimu o 

likinon sakan atisi sambil suwesingga fam imbibag ane roho Israel inap obog 
toho mangno atusareg Allah wel turuk latusa. 

Nehemia 9 

Israel inaben siyag ane turukukon fag tul ulug palu atfag ane 

1-2Pikalem ino fam hup uhaneg fimahen 24 atisi sambil Israel inap palu 
atusareg Allah olohotma siyag ane turukuk ulug inindi siyag toho wereg lit 
suburu na fug angge fesi lahaboho welatusa. Ap pohon men ambiyeg 
welamul fug ulug enemumu larusareg siyag ane nunumbasiyen tibahonet 
nininggarehen turuk latukukonet fag tul ulug unduhuk latusa. 
3Unduhukmu INIKNI Allah inowen ari-ari turuk lamuhup ulug haharehon 
hikit toho tot amusun toho il hinahan 3 jam hiyag isarusama iren Allah 
olohotma siyag ane turukuk ulug fag turukmen il hinahan 3 jam atisimu 
kinangma ying atusareg INIKNI Allah hi rurusa. 
4Hi rurusama Lewi inaben enele hiyag isaruk ambeg pila wirigmu Yesua, 
Bani, Kadmiel, Sebanya, Buni, Serebya, Bani ap amuwon, Kenani men 
unduhuk lit enele hi roho INIKNI Allah fam sembahyang uruk latusa. 
5Sembahyang urusareg Lewi inap Yesua, Kadmiel, Bani, Hasabneya, Serebya, 
Hodia, Sebanya, Petahya menen Israel inap hiyag isaruk lit, ”In atihipteg 
Allah NINIKNI hi ruruk lamek! At eneg wel turuk lit welamuhup! At unuk 
suwon mondabi palimu werehon fog turuk lamek!” ulug hiyag isarusa. 

Israel inaben siyag ane turukuk ulug sembahyang ibag ane 

6Hiyag isarusama Israel inaben Allah fam sembahyang uruk lit, ”Hat hamu 
eneg NINIKNI Allah welahen. Haren pohol wal tinareg suhal hutuk tibinag. 
Haren kinangma ikma werehon obog toho wal tinareg onoluk welamag ulug 
sat og isinag. Poholma werehon obog tohowen Hat wel haptuk. 
7 Hat Allah NINIKNI welahenonen nunumba Abram mumaltik inareg o Ur 
Babilonia kinangman hondoholug wilip atik inag. Wilip atik inareg unuk 
keron Abraham suwaltik inag. 

8 Abraham inowen nele holtuk ulug holuk atfagma at ubam sali emberuk lit, 
’Kanaan inap, Het inap, Amori inap, Feris inap, Yebus inap, Girgasi inap 
enengginang hat humalikisiyen ngi amuhup,’ ulug sali imbinag. Hat hindi 
wirik toho wereg lit sali imbinahon hikit toho turuk latnag. 
9 Nunumbasi o Mesir asengseng toho weregma yet isinag. Ik 
Longgop ayegman enele ya nga urukmu hol isinag. 
10 Mesir inaben An numalikisi Israel inap enele ying eneptuk ulug holuk 
atfagma Mesir inap onowe suwon amingmingangge umalikisi Mesir inap 
obog toho unubam Haren enehangge aben tuk fug tehon eke hag eke hag 
turuk latnag. Ari roho turuk lit Hat hinggareg hunuk palimuwap tinahon 
ketiya oho welahen. 
11 Israel inap onolohotman Haren ik Longgop ahum minggiri finagma it 
arimano pul ke lilog tegma nindig atfag. Nindig atfagma Mesir inap mug 
eneplug laruk latfahon arimano Haren ik ahummu hik isinagma helep ik 
ahummu wamburuk hag toho ubuk ibag. 
12 Ilingge fano lawag ulug hina fam ler eneptuk lit hubanggo seleg tegma 
lalusa ulug indok fam hondog eneptuk latik inag. 
13 Hat poholman tom Sinai fam wambik watlug humalikisi Israel inap 
unubam hele uruk lit alem tu men tu men turuk lamuhup ulug seleg toho 
hiyag isaruk lit fano roho komo eneptuk latik inag. 
14O sabiren angge Sabat kel taruk lit An wel naptuk lamuhup ulug hiyag 
isinag. Musa feneyen fano roho welamuhup ulug milal eneptuk latik inag. 
15 It suburu obok toho weregma Haren suburu roti poholman pilap isa 
waharuk latik inag. Ik nila perukmu helep famen ik wilip isinag. Haren 
kinang og hisahuk ulug sali imbinahon hikit toho Kanaan kinangma 
kuhupteg ngi roho welamuhup ulug hiyag isinag angge famen 
16 nit nunumbasi ununggul uwag arik teg lit Hat hele holuk fug angge enebe 
hemet toho welatfag. 

17 Haren it iniline enehangge aben tuk fug tehon turukmu yet haruk latfag 
angge famen wenggel ha fug angge ele holuhuk fug peruk latfag. It ununggul 
uwag arik teg lit, ’Nin suhuloho Mesir lulteg ap enemingmingangge 
welamuhuken hondog neneplug lahun,’ ulug ap eke lahapfag angge famen 
aben siyag ane turukmu Haren elehap turuk lahen. Inilaheg ulug ap obog 
toho hindi enesug lit ler eneptuk lahen. Ap siyag ane turukon fahet oho Hat 
hindi folo-folo holok am fug angge numalikisi nindiyen ulug unubam fano 
ane eneg turuk lahenonen nit nunumbasi hinggik kobog isinag fug. 
18 Iren wam sapi hag angge witfareg, ’Ninikni Allah o Mesiren hondog 
neneplug wilip atisiyon tu,’ ulug wirim turuk lit enemben siyag toho welatfag 
angge famen 
19Haren hindi anggolo isaruk lit lek ke larukmu ilingge hunduhuk hup 
hunduhuk hina men indok men fam hondog eneplug laruk ane imbisinag fug. 
20 It inindi anggar amag ulug hahime fanowon og isaruk lit suburu manna 
men ik men og isarukmu naruk latfag. 
21It lekma wereg lit enesehet teg angge Haren og isarukmen eneg mo ilig am 
wirig am turukmu teng misihen nubam hilag nuwalen atfag. It enesum 
tararag tuk fug angge unuyug fibuk fug angge fano roho eneg welatfag. 
22 O pumbuk ap winonen tohon Israel inap enengginang walinggoho 
werehon Haren og isarukmu ap suwon Sihon angginang Hesbon men Og 
angginang Basan men nit nunumbasiyen ngi atfag. 
23 Haren it unumalikisi suhal poholma werehon winag isa fug tehon hag toho 
anggolowap eneptik inareg it unumbasi fam kinang og hisahuk inag ambeg 
hondog eneplug waharik inagma kinang ino it ngi atfag. 
24 It ngi amag ulug Haren Kanaan kinang tam seneg latfag inap men onowesi 
fer enesug latfahonet nit nunumbasi ininggikmu og isaruk lit, ’Hiren unubam 
tila pehep ane tilihip,’ ulug hiyag isinag. 
25 Hiyag isinagma o pumbuk elehet walinggoho ohowon men kinang 
fanowon men o fano-fano angge anggolo foroho ibam, ik fahet habulig 

ambeg, anggur yabuk, e zaitun yatuk ambeg, e anggen narukonet anggolo 
roho hilaruk latfag. Hilibareg enehum ouk toho naruk lit enebe fit taruk 
latfag. Haren fanowon eneg og isarukmu fano roho welatfag angge famen 
26 iren Allah ele holuhuk fug ulug Hat enembol yig hutuk lit Haren ari-ari 
turuk lamuhup ulug hiyag isinag ane apmayap turuk latfag. Hat 
hamingmingangge nabi Allah ambeg suhuloho maniyek ulug hiyag isaruk 
latfag inap oho unusuruk lit enemben siyag toho welatfag. 
27Werehen Haren ap seliyon ininggikmu hik isinagma ap seliyonen enele 
ying eneptukmu iren let nenebin ulug enele hum toho uruk latfag. Uruk 
latfagma Haren poholman enele hol isalug hindi isaruk lit it ler eneptukon 
mon eneptuk latik inagma iren nit nunumbasi arimano windar eneptuk 
latfag. 
28Windar eneptuk latfagma it inindi yuwag toho wereg lir oho Haren telep 
fug peruk ane eneg turuk lit welatfag. Ari roho eneg turuken Haren nin ap 
seliyon ininggikmu hik isinagma iren ninibil amin ulug enele ya nga urukmu 
Haren poholman enele hol isalug hindi isaruk lit anggoloenam windar 
eneptuk latik inag. 
29 Haren ari-ari turuk lamuhup ulug hiyag isarikikon ino holukag ulug komo 
eneptukmen Hat hele holuk fug angge enebe hemet toho welatfag. Ap san 
Haren komo eneptik inahon hikit toho turuk halug oluk toho fano welam teg 
angge famen it ununggul uwag arik teg lit Hat hele sobir isalug enembol yig 
hutuk latfag. 
30 Mo-mo angge Hat hahime fanowon hamingmingangge nabi og isarukmu 
iren hawene nunumbasi hiyag isaruk latfag angge famen iren holtuk latfag 
fug. Holfag fugmu Haren it ap amuwon ininggikmu imbisinag angge famen 
31nin hindi anggolo isaruk lit mondabi elehap eneptik inag fug. Haren ap 
obog toho hindi enesug lit ler eneptuk lahenonen it mondabi siyag amag ulug 
imbisinag fug. 

32 Ninikni Allah, Hat suwon hineyon, aben Hat fahet enekol toho wereg! 
Haren tam sali imbiyahon pisan isamin fug peruk lit humalikisi hindi enesug 
lahen. Indam Asyur inap onowesi arimanowen nit siyahap neneptuk latfag 
liyen tulug nit niniknisi, nonowesi, hamingmingangge imam men nabi men 
nit nunumbasi, nonori obog toho asengseng haruk laheyon fahet Haren 
hayen puk fug. 
33Haren hindi nenesugmen eneg welatikin angge famen niren hubam siyag 
ane eneg turuk latukukon fahet Haren alem angginon nunubam fano 
emberuk latikin. 
34Nit nunumbasi, niniknisi, nonowesi, hamingmingangge imam arimanowen 
oho Hat hele embeseruk lit ari-ari turuk lamuhup ulug komo eneptik inag 
ane hondo rebeseruk latfag. 
35Haren kinang suwon fanowon hiyag isinareg fano-fano angge anggolo roho 
og isaruk lit ap suwon it fer enesuhon lahap eneptik inag angge famen niren 
siyag ane turuk laheyon embeselug Allah ubam wenggel hul peruk latfag fug. 
36Ari fahet nit kinang Haren nunumbasi hiyag isinahon fam wereg lit kinang 
aru famen wilip atukon nit naruk lit fano-fano angge tuma werehon niren 
foroho lala angge famen ap winon enemingmingangge welahe. 
37Niren Hat holohotma siyag ane eneg turuken Haren ap winon nit fet 
nenesuhon lahap eneptikinmu fano-fano angge kinang aru famon iren 
hilaruk. It arimanowen ap suwon welahe angge re nit ninindimuwen peruk 
ane eneg tul ulug nit nenembohomet nenebeyet apmayap neneptukmu 
asengseng anggolo haruk lahe,” ulug sembahyang uruk latusa. 

Allah men mangno roho welamuhuk ulug sali imbibag ane 

38Sembahyang urusareg Israel inaben enele uruk lit, ”Ari obog toho teko 
larisimu niren Allah men mangno roho welamuhuk ulug sali emberuk lahe. 
Sali emberuk laheyon ari suwesingga fam haharoho embelug suwesingga 
atogma Israel ninap nonowesi men Lewi inap men Allah amingmingangge 



1404 

 

 
ALLAH WENE 

© 2018, Indonesian Bible Society. 
 

 
 

 

imam men ununuk hahare felug sali ari tem toho embehe ulug enehangge 
umbulusa,” urusa. 

Nehemia 10 

1-27Suwesingga atogma ununuk haharoho emberuson tu: hun Hakhalya 
amloho Nehemia o Yehuda kinang seneg ahun ino. 

Allah amingmingangge imam: Zedekia, Seraya, Azarya, Yeremia, Paskur, 
Amarya, Malkia, Hatus, Sebanya, Malukh, Harim, Meremot, Obaja, Daniel, 
Gineton, Barukh, Mesulam, Abia, Miyamin, Maazya, Bilgai, Semaya. 

Lewi inap: hun Azanya amloho Yesua, hun Henadad inowen ondohowon 
Binui, Kadmiel, it onori Sebanya, Hodia, Kelita, Pelaya, Hanan, Mikha, 
Rehob, Hasabya, Zakur, Serebya, Sebanya, Hodia, Bani, Beninu. 

Israel inap onowesi: Paros, Pahat-Moab, Elam, Zatu, Bani, Buni, Azgad, Bebai, 
Adonia, Bigwai, Adin, Ater, Hizkia, Azur, Hodia, Hasum, Bezai, Harif, 
Anatot, Nebai, Magpias, Mesulam, Hezir, Mesezabeel, Zadok, Yadua, Pelaca, 
Hanan, Anaya, Hosea, Hananya, Hasub, Halohes, Pilha, Sobek, Rehum, 
Hasabna, Maaseya, Ahia, Hanan, Anan, Malukh, Harim, Baana. 
28-29Israel inap winon arimanowen ununuk haharoho emberusa fug angge 
famen iren enele uruk lit, ”Nonowesi inine werehonen ununuk haharoho 
embeheson hag toho niren oho sali emberuk lahe. Sali emberuk laheyon hikit 
toho tuhuk fug halug war amuhuk,” urusa. It winon Allah amingmingangge 
imam men, Lewi inap men, Allah ibam sok foroho inap men, Allah wel turuk 
asini yunggultuk inap men, Allah ibamen yabuk eke hag eke hag wituk inap 
men, ap pohon Allah wene apma kuruk lit onori men hili atuk latfahon men, 
unuhesi unumalikisi hol halug wenggel ha rehon menen sali emberuson tu, 
”Allahn amingmingangge Musa feneyen aben tuk teg ane fahet hiyag nisibag 
ane ninine roho seneg lit mun ane man ane alem obog toho fahet komo 
nenepfag ane hikit toho turukmen eneg welamuhuk. 
30 Nit neneholani ap o winamon nit sehelimu werehon unumalikisi og isaruk 
lamuhuk fug, iren oho eneholani nit nunumalikisi og isaruk lamuhup fug. 

31Ap o winamonen o sabit sambil ano Allah wel turuk sambil winon ano 
suburu roti anggen men iren angge winon men onggo og nisalusa ulug walug 
waharukmu niren hilaruk lamuhuk fug. Mo ilig am wirig am turukmen mo 
sabiron fam Allahn imbibag ane hikit toho niniyabuk wit ta fug angge wereg 
lit paleg angge werehon obog toho elehap turuk lamuhuk. 
32 Mo eke fam eke fam Allah ibamen wel turuk ane fahet uang perak 5 gram 
imbik waharuk lamuhuk. 
33Uang emberuk lamuhukon tu: Roti anggen tag toho wirahowon Allah 
olohotma emberukon men, likiya hupmu suburu yaltukon men, wam waroho 
hubu lahaptukon men, o sabit sambil men pikalem keron ket inam atuk 
sambil men Allah wel turuk sambil winon men hubu lahaptukon men, Allah 
fahet emberuk angge eke hag eke hag men, Israel ninaben siyag ane turuk 
laheyon eleg amag ulug Allah fahet wam waroho hubu lahaptukon men, 
Allah ibamen yabuk eke hag eke hag witukon men fahet ili ruruk angge perak 
imbik waharuk lamuhuk. 
34NINIKNI Allah fahet likiya hupmu hubu lahaptuk lamuhuben indok war am 
fug angge narukmen eneg welaruhuwen ulug Allah wene fam haharoho 
imbibag sambil arimano e walug waharuk lamuhuk. Nununggul unuk wal 
taneg welaheyonen nosambil e arimano walug waharuk lamuhuk ulug 
nonoluk aruhuwen nit olma ninap men imam inap men Lewi inap menen mo 
eke fam eke fam enehangge nunubam hik turuk lamuhuk. 
35Mo eke fam eke fam niren suburu tam yahaltuk lamuhukon men e anggen 
tam tahantuk lamuhukon men NINIKNI Allah ibam imbik waharuk lamuhuk. 
36Allah wene fam haharoho imbibahon hikit toho nunumalikisi ap angge 
wandabon Allah fahet umbul ulug imam Allah ibam weregma walug 
waharuk lamuhuk. Nenembohom sapi kambing domba umalik wandabon 
arimano imam Allah ibamen yabuk witukonen naruk lamuhup ulug walug 
waharuk lamuhuk. 
37Mo eke fam eke fam roti anggen tam paltukon lilibug toho tag turuk 
lamuhukon men, e anggen, anggur anggen, e zaitun ahaluwe fanowon men 



1406 

 

 
ALLAH WENE 

© 2018, Indonesian Bible Society. 
 

 
 

 

imam arimanowen naruk lamuhup ulug Allah ibam hili foroho ambeg imbik 
waharuk lamuhuk. Niniyabukmu yahaltuk lamuhukon palu numen tebelug 
numon arimano Lewi inap niniyabuk walinggoho werehon narukon fahet 
ininggikmu og isaruk lamuhuk. 
38Ininggikmu og isaruk lamuhukon arimano kim hawag ulug imam ahun hun 
Harun inowen endetfahonen ondohowon eke Lewi inap iniraham weregma 
og isaruk lamuhuk. Og isaruk lamuhuk angge arimano Lewi inaben palu 
numen tebelug numon arimano Allah ibam hili fano-fano angge foroho 
ambeg imbik waharuk lamuhup. 
39Hili ino fam Allah wel turuk lit aliliyangge wan turuk angge forohoma 
imam inap, Allah ibam sok foroho inap, sini uruk inap men yabuk turuk li 
wereg ambeg ino nit Israel ninap men Lewi inap menen roti anggen men 
anggur anggen men e zaitun ahaluwe men imbik waharuk lamuhuk. Niren 
Allah ibam fahet nenepeleg aruhu fug,” ulug sali emberusa. 

Nehemia 11 

Yerusalem inap ununuk haharoho imbibag ane 
(1Taw 9:1-34) 

1 Israel inap onowesi arimano o Yerusalem watfareg yug toho weregma 
unumalikisi Israel inap enesehelimuwon sa-sa Yerusalem Allah wereg ambeg 
yug toho welamuhup ulug enehangge unubam hik turuk latusa. Enehangge 
hik tul ulug ap numen-numen palu eneptusareg enehangge unubam hik 
turukmen misig-misig unubam atfahon arimano o Yerusalem welamuhupmu 
hit winon o pumbuk walinggoho werehon fam lalihipteg yug toho 
welamuhup ulug hiyag isibag. 
2Enehangge unubam atfag fuhon minggiroho winonen ninindiyen o 
Yerusalem welamuhuk uruk latfag. Uruk latfahon arimano ap obog tohowen 
wel eneptuk latfag. 
3 Olma inap men imam men Lewi inap men Allah ibamen yabuk man-man 
waruk inap men ap suwon Salomo amingminganggeyen endetfahonen 
ondohowon men enengginangma o Yehuda pumbuk wal-wal welatfag. 

Yehuda kinangma onowesi roho wereg lit o Yerusalem yug toho welatfag 
inap arimano ununuk tuma ul: 
4-19 Ununggul unuk Yehuda inap: Ataya: Ataya ikni Uzia, Uzia ikni Zakharia, 
Zakharia ikni Amarya, Amarya ikni Sefaca, Sefaca ikni hun Yehuda amloho 
Peres inowen ondohowon Mahalaleel welatfag. Maaseya: Maaseya ikni 
Barukh, Barukh ikni Kolhoze, Kolhoze ikni Hazaya, Hazaya ikni Adaya, 
Adaya ikni Yoyarib, Yoyarib ikni hun Yehuda amloho Syela inowen 
endetfahonen ondohowon Zakharia welatfag. Hun Peresen endetfahonen 
ondohowon arimano obog toho enebe teng nanggolop fumahen 468 inibam 
o Yerusalem welatfag. It arimano obog toho enembong se roho tog aptuk 
inap welatfag. 

Ununggul unuk Benyamin inap: Salu: Salu ikni Mesulam, Mesulam ikni Yoed, 
Yoed ikni Pedaya, Pedaya ikni Kolaya, Kolaya ikni Maaseya, Maaseya ikni 
Itiel, Itiel ikni Yesaya welatfag. Salu ori Gabai men Salai men. Benyamin inap 
obog toho enebe teng-teng angge 928 inibam o Yerusalem welatfag. Hun 
Zikhri amloho Yoel ino it onowe weregma Benyamin ahun Hasenua amloho 
Yehuda ino o Yerusalem foroho ahun iraham welatfag. 

Allah amingmingangge imam: Yoyarib amloho Yedaya men, Yakhi men. Seraya: 
hun Seraya Allah ibam foroho latfahon ino ikni Hilkia, Hilkia ikni Mesulam, 
Mesulam ikni Zadok, Zadok ikni Merayot, Merayot ikni Ahitub welatfag. It 
men onori Allah ibamen yabuk eke hag eke hag warukon men enebe teng-
teng angge 822 o Yerusalem yug toho welatfag. Adaya: Adaya ikni Yeroham, 
Yeroham ikni Pelalya, Pelalya ikni Amzi, Amzi ikni Zakharia, Zakharia ikni 
Paskur, Paskur ikni Malkia welatfag. Adaya ori men it ununggul unuk man-
man onowesi welatfahon arimano obog toho teng sohowen 242 welatfag. 
Amasai: Amasai ikni Asareel, Asareel ikni Ahzai, Ahzai ikni Mesilemot, 
Mesilemot ikni Imer welatfag. Amasai ori men tog enembong se roho tog 
aptuk inap welatfahon arimano obog toho ap teng fuwaben 128 welatfag. 
Hun Gedolim amloho Zabdiel ino it onowe welatfag. 

Hun Lewi inowen ondohowonen ondohowon: Semaya: Semaya ikni Hasub, Hasub 
ikni Azrikam, Azrikam ikni Hasabya, Hasabya ikni Buni welatfag. Lewi inap 
onowesi Sabetai men Yozabad men: It piren itanowen Allah ibam 
walinggoho yabuk waruk inap milal eneptuk latfag. Matanya: Matanya ikni 
Mikha, Mikha ikni Zabdi, Zabdi ikni Asaf welatfag. Allah ibamen 
sembahyang uruk li Matanya inowen sini lahaptukon welatfag. Matanya are 
Bakbukya ino at iraham welatfag. Abda: Abda ikni Samua, Samua ikni Galal, 
Galal ikni Yedutun welatfag. Lewi inap o Yerusalem Allah wereg ambeg 
welatfahon obog toho enebe teng numen 284 welatfag. 

Allah ibam sok foroho inap: Akub men Talmon men onori men obog toho enebe 
teng falfaliken 172 inibam o Yerusalem welatfag. 
20Israel inap winon obog toho men Lewi inap imam arimano men 
enengginangma o Yehuda pumbuk man-man yug toho welatfag. 
21Allah ibamen yabuk eke hag eke hag waruk inap arimano o Yerusalem 
punu Ofel fam welatfag. Ziha men Gispa men it onowesi roho welatfag. 
22Hun Uzi ino Lewi inap o Yerusalem welatfahon onowe welatfag. Uzi ikni 
Bani, Bani ikni Hasabya, Hasabya ikni Matanya, Matanya ikni Mikha 
welatfag. Uzi ino hun Asaf inowen endetfahonen ondohowon welatfag. Asaf 
inap arimanowen Allah ibamen sembahyang uruk li Allah wel turuk asini 
yunggultuk latfag. 
23Ap suwon raja inowen ap ekeyen tu sambil, ekeyen ari sambil yabuk waruk 
lamuhup ulug imbibag ane hikit toho wal toho Allah wel turuk asini 
yunggultuk latfag. 
24Hun Yehuda amloho Zerah inowen endetfahonen ondohowon Mesezabeel 
amloho Petahya ino ap suwon raja iraham unduhuk lit umalikisi Israel inap 
unubam wereg ane fahet komo ruruk latfag. 

Yehuda inap men Benyamin inap men inibam fahet haharoho imbibag ane 

25Yehuda inap minggiroho winonen nenembohom foroho ambeg horogma 
welamuhuk ulug inibam man-man welatfag ambeg tuma haharoho emberuk 

lahe: O Kiryat-Arba o pumbuk walinggoho werehon men, Dibon o pumbuk 
walinggoho werehon men, Yekabzeel o pumbuk walinggoho werehon men, 
26o Yesua, o Molada, o Bet-Pelet, 
27o Hazar-Sual, o Bersyeba o pumbuk walinggoho werehon men, 
28Ziklag, Mekhona o pumbuk walinggoho werehon men, 
29En-Rimon, Zora, Yarmut, 
30Zanoah, Adulam o pumbuk walinggoho werehon men, o Lakhis kinang 
walinggoho werehon men, o Azeka pumbuk walinggoho werehon men 
Yehuda inap inibam welatfag. It enengginang o Beersyeban tulug o Hinom 
tonggoma hilihili wareg latfag. 
31Benyamin inap inibam o Geba, Mikhmas, Aya, Betel o pumbuk walinggoho 
werehon men, 
32Anatot, Nob, Ananya, 
33Hazor, Rama, Gitaim, 
34Hadid, Zeboim, Nebalat, 
35Lod, Ono unuk salikap toho ”Tonggo O Wituk Inaben Tohon” suwaleg 
ambeg ino men welatfag. 
36Lewi inap minggiroho winon tam o Yehuda welatfahon arimano Benyamin 
inap men welamuhup ulug hiyag isibag ane hikit toho it men welatfag. 

Nehemia 12 

Imam men Lewi inap men ununuk haharoho imbibag ane 

1-11Hun Sealtiel amloho Zerubabel ino men imam onowe suwon Yesua menen 
Israel inap o Babelen inibam hondog eneplug waharuk lit imam men Lewi 
inap men it men waharuk latfahon ununuk tuma emberuk lahe: 

Allah amingmingangge imam: Seraya, Yeremia, Ezra, Amarya, Malukh, Hatus, 
Sekhanya, Rehum, Meremot, Ido, Ginetoi, Abia, Miyamin, Maaja, Bilga, 

Semaya, Yoyarib, Yedaya, Salu, Amok, Hilkia, Yedaya. It arimano hun Yesua 
welatfag li onori imam winon fahet onowesi roho welatfag. 

Lewi inap: Yesua, Binui, Kadmiel, Serebya, Yehuda, Matanya. Matanya ori 
men Allah wel turuk asini uruk inap wereg lit sini ebe urukmu Bakbukya 
men Uni men onori menen sini inggila uruk latfag. Imam onowe suwon Yesua 
amloho Yoyakim, Yoyakim amloho Elyasib, Elyasib amloho Yoyada, Yoyada 
amloho Yonatan, Yonatan amloho Yadua welatfag. 
12-21Imam onowe suwon Yoyakim welatfag li imam inap ununggul unuk wal 
taneg werehon onowesi roho welatfahon ununuk tuma ul: 

Ununggul unuk Onowe unuk 

Seraya inap Meraya 

Yeremia inap Hananya 

Ezra inap Mesulam 

Amarya inap Yohanan 

Melikhu inap Yonatan 

Sebanya inap Yusuf 

Harim inap Adna 

Merayot inap Helkai 

Ido inap Zakharia 

Gineton inap Mesulam 

Abia inap Zikhri 

Minyamin inap unuk nenepeleg 

Moaja inap Piltai 

Bilga inap Samua 

Semaya inap Yonatan 

Yoyarib inap Matnai 

Yedaya inap Uzi 

Salai inap Kalai 

Amok inap Heber 

Hilkia inap Hasabya 

Yedaya inap Netaneel. 

22Imam onowesi suwon Elyasib, Yoyada, Yohanan, Yadua men wal taneg 
welatfag li Lewi inap men imam inap men ununggul unuk man-man 
welatfahon ununuk suwesingga eke fam haharoho emberuk latfag. Ununuk 
arimano haharoho emberukmen eneg o Persia inap onowe raja Darius 
welatfag li obog toho haharoho imbibag. 
23Imam onowe Elyasib welatfag liyen tulug Elyasib amloho Yohanan imam 
onowe welatfag li Lewi inap ununggul unuk wal taneg welatfahon ununuk 
arimano suwesingga mun ane man ane teko libahon fahet haharoho 
imbibahon fam haharoho wereg. 
24Lewi inap ununggul unuk wal taneg onowe roho welatfahon ununuk 
Hasabya, Serebya, Yesua, Binui, Kadmiel men welatfag. It arimano Allah wel 
turuk asini uruk inap wereg lit ap suwon Daud Allah amingmingangge 
inowen imbibag ane hikit toho sini ebe urukmu 
25onori Matanya, Bakbukya, Obaja menen sini inggila uruk latfag. Mesulam, 
Talmon, Akub menen Allah ibam sok iraham fano-fano angge emberuk 
ambeg arimano foroho latfag. 
26Iren imam onowe suwon Yoyakim hun Yozadak inowen endetfahon Yesua 
amloho ino men Yehuda kinang senehon Nehemia men Allah wene oluk ahun 
imam Ezra men onoluk weregma iniyabuk wal-wal turuk latfag. 

Elehet oho felug Allah wel tibag ane 

27Nehemia inowen haharoho imbibahon tu: Elehet o Yerusalem walinggoho 
kilabehon obog toho oho ferukukon fahet nenehiyehen Allah wel tuhuk 
perusa. Allah wel tuhuk sambil Lewi inaben pinggong puhuli waruk tung 

turuk lit sini yunggultuk lamuhuben inibam o pumbuk wal taneg wereg 
ambehen wamuhup ulug wol eneptusa. 
28-29Wol eneptusama Lewi inap Allah wel turuk asini urukon arimano o 
Yerusalem walinggoho inibam wit tarusa ambeg men o pumbuk toron Netofa 
inaben witfag ambeg arimano werehon men o Bet-Gilgal men kinang o Geba 
walinggoho werehon men o Asmawet werehon men o Yerusalem waharusa. 
30Waharusareg imam inap men Lewi inap arimano menen nunubabut hal 
amag ulug enehap ik fam umatusareg ap luhaleg latuson obog toho enebene 
ik hilil eneptuk lit elehet ino men sok kurukon men fene oho ik hilili ferusa. 
31Hilili ferusama an Nehemian notsi Yehuda inap onowesi arimano elehet 
emberimu lahik maniyek ulug wol eneptikikteg sini yunggultuk inap unubam 
palu suwon piren fam in amek ulug hiyag isarikik. Hiyag isarikik ane hikit 
toho in atusareg palu misig inowen sini yunggultil elehet emberimu ik ambut 
fil sok unuk Ololongge horogma larusa. 
32Sini yunggultukon onombolim hun Hosaya men Yehuda inap onowesi 
winon men laruk latusa. 
33It onombolim imam inap Azarya, Ezra, Mesulam, 
34Yehuda, Benyamin, Semaya, Yeremia menen 
35pinggong watil laruk latusa. Imam arimano onombolim Lewi ahun 
Zakharia larisi. Zakharia ikni Yonatan, Yonatan ikni Semaya, Semaya ikni 
Matanya, Matanya ikni Mikha, Mikha ikni Zakur, Zakur ikni Asaf welatfag. 
36Zakharia men ori Semaya, Azareel, Milalai, Gilalai, Maai, Netaneel, 
Yehuda, Hanani menen puhuli ap suwon Daud Allah amingmingangge 
inowen watuk latfag hahon watil laruk latusa. Hun Ezra Allah wene oluk 
ahun ino it enelukema laruk lit milal eneptuk latisi. 
37Ari roho elehet emberi ke laruk lit sok ik eleruk fil wirig keyen tulug o 
pumbuk unuk Daud suwalfahon iraham keyen punumu lahalug Daud ibam 
pisan toho sok unuk Ik Sene mo lahik waharuk fil werehon iraham larusa. 

38Sini uruk inap palu pirenehon inowen sini yunggultil elehet emberim ke ik 
eleruk fil o yaron unuk Wiratuk Ambeg feneyen elehet unuk Ayuhuk Yaron 
suwaleg ambeg laruk lit an men Yahudi inap onowesi winon men laruk 
latukuk. 
39Elehet emberim ke larukmen eneg sok unuk Efraim men sok o Yesyana fil 
wilip atukon men sok unuk Ikan Walug Kurukon men keyen o yaron yet teg 
ambeg ununuk Mea men Hananeel men luharoho sok unuk Domba keyen 
laruk lit sok unuk Yet Enesug Ambeg iraham larukuk. 
40Larukukteg sini yunggultuk inap palu piren itano men Allah ibam 
owahalma in arik laruk lit an men Yehuda inap onowesi winon men ambiyeg 
larukuk. 
41Larukukteg Allah ibam owahalma unduhukmu imam inap Elyakim, 
Maaseya, Minyamin, Mikha, Elyoenai, Zakharia, Hananya menen pinggong 
ininggikmu seneko an niraham unduhuk latusa. 
42Imam inap arimano iniraham Lewi inap Maaseya, Semaya, Eleazar, Uzi, 
Yohanan, Malkia, Elam, Ezer men unduhuk latusa. Ari roho unduhukmu hun 
Yizrahya inowen milal eneptukmu sini yunggultuk inaben sini fam Allah wel 
turuk latusa. 
43O ino sambil Allah fahet wam anggolo waroho hubu lahaptuk lit Allahn 
ninindi fanowap neneptisi ulug enehiyeg anggolo roho yunggultukmu 
hiyaben oho maliken oho si-si angge ruruk lit o Yerusalem inowen 
enehiyehen enele hi roho urukmu ap yatma werehonen oho holtuk latusa. 

Imam inap men Lewi inap menen narukon fahet hiyag isibag ane 

44O itano li Allah ibam hili Allah fahet emberuk angge foroho ambeg arimano 
seneg lamuhup ulug ap in eneptusa. Ap in eneptuson arimanowen Israel 
inaben suburu tam yahaltukon men, mun angge man angge anggen 
tahantukon palu numen tebelug numon arimano men walug waharuk angge 
foroho latusa. Imam inap men Lewi inap menen Allah ibamen yabuk turukon 
fahet Yehuda inaben enehiyeg haruk lit inindiyen Allah wene fam haharoho 
imbibahon hikit toho yi angge ti angge iniyabukmuwen wilip atuk angge 

minggiroho winon imam inap men Lewi inap menen naruk lamuhup ulug ap 
in eneptuson arimano ininggikmu og isa waharuk latusa. 
45Ari roho turukmu imam inap men Lewi inap menen Allahn hiyag isibag 
ane hikit toho mun angge man angge At olohotma puhun toho welamag ulug 
ik umatuk lit Allah wel tul ulug alem eke hag eke hag turukmu Allah wel 
turuk asini uruk inap men Allah ibam sok foroho inap menen ap suwon Daud 
inowen amloho Salomo hiyag itfag ane hikit toho iniyabuk wal taneg turuk 
latusa. 
46Indam ap suwon Daud oluk weregma hun Asaf inowen Allah wel turuk 
asini uruk inap milal eneptuk latfag liyen tulug onowesiyen milal eneptukmu 
sini uruk inaben sini fam Allah wel turuk lit wereg. 
47Hun Zerubabel weregma turuk latfag hag toho hun Nehemia welatfag li 
oho Israel inap obog tohowen sini uruk inap men Allah ibam sok foroho inap 
menen likiya hupmu narukon walug waharuk latusa. Allah fahet umbul ulug 
walug waharuk angge Lewi inap ininggikmu og isaruk latusa. Og isaruk 
angge arimano minggiroho winon Lewi inap arimanowen imam inap og 
isaruk latusa. 

Nehemia 13 

Ap o winamon men hili roho welamuhuk ulug kong toho imbibag ane 

1-2  O itano li Musa wene fam haharoho imbibahon winag halug Israel inap 
obog toho hiyag isaruk latusa. Winag harukmen o Moab inaben Israel inap 
unubam turuk latusa ane fahet haharoho imbibahon hiyaharusa. Israel inap 
o Mesiren wilip atug kalemma larukmu Moab inap arimanowen ik men 
suburu men og isibag fug angge famen Israel inap huluwap enebuhunmu 
onggo og humuhuk ulug hun Bileam wol tibagma huluwap enepmin ulug 
watfag angge famen Ninikni Allahn holmin fug pibagma aren fano 
welamuhup ulug At unuk fam hi enepfag. Ari teko libag ane fahet o Amon 
inap men Moab inap men Allah wel turuk inap enesehelimu mondabi 



1415 

 

 
ALLAH WENE 

© 2018, Indonesian Bible Society. 
 

 
 

 

welamuhup fug ulug haharoho imbibahon ino hiyaharusareg ap obog toho 
hiyag isarusa. 
3Allah wene fam haharoho imbibag ane ari hiyag isarusama Israel inap 
arimanowen ap pohon men mangno roho welamuhuk fug ulug hiliyap 
eneptuk latusa. 

Nehemia inowen Allah wene fam haharoho imbibahon hikit toho turuk latfag 
ane 

4Ari uwanma imam Elyasib Ninikni Allah ibam hili arimano foroho ahun 
inowen umbali Tobia fahet 
5hili suwon eke kolowap turuk latisi. Tam hili ino fam roti anggen Allah fahet 
emberukon men, amben fano angge Allah olohotma yaltukon men, kou 
kubag ikag hubu lahaptuk angge men, roti anggen, ik anggur ahaluwe, e 
zaitun ahaluwe palu numen tebelug numon Lewi inap men sini yunggultuk 
inap men Allah ibam sok foroho inap men fahet emberukon men, imam inap 
unubahet emberukon men foroho latusa. 
6Foroho ambeg famen Tobia fahet kolowap tirisi ane ari an Yerusalem 
embeselug larikik li teko larisi. Hun Artahsasta o Persia inap onowe suwon 
laharisi sali mo ilig am wirig am turukmen teng misigmen nubam hilag 
fuwaben 32 larisimu an at ambeg lalug we tot amusun toho welatikikteg 
nibam laminen hiyag nimin ulug ubam heng tirikikteg eneg waharikik. 
7-8O Yerusalem suhuloho waharikikteg yet harukmen imam Elyasib inowen 
Tobia fahet hili ino kolowap tirisimu yet harikik. Yet harikikteg amben 
siyahon tirisi ulug nindi siyag atisimu Tobia anggengge obog toho hili ino 
famen hik isarikik. 
9Hik isarikikteg hili ino men iraham werehon men puhunap tilihip ulug ap 
hiyag isarikikmu puhunap teberusama kou kubag ikag hubu lahaptuk angge 
men, roti anggen Allah fahet emberukon men, amben fano angge Allah 
olohotma yaltukon men suhuloho imbik kirikik. 
10 Ari tirikikteg yet harukmen Lewi inap naruk lamuhup ulug Yehuda inaben 
nungge-nungge og isa waharuk latusa fugmu Lewi inap men Allah wel turuk 

asini uruk inap men Allah ibam embeselug yabuk wit taruk lamuhuk ulug 
inibam wal taneg larusama yet isarikik. 
11Yet isarikikteg Yerusalem inap onowesi unubam, ”Nungge fahet Allah ibam 
ari alpal isaruk lahep?” ulug pet eneptikikteg Lewi inap arimano wol eneplug 
tam Allah ibamen yabuk wal taneg wituk latikip hag toho nin hebeloho wituk 
lamuhup ulug hiyag isarikik. 
12Ari ulug hiyag isarikikmu Yehuda inap obog tohowen roti anggen, ik 
anggur ahaluwe men, e zaitun ahaluwe men palu numen tebelug numon 
arimano hili Allah fahet emberuk angge foroho ambeg arimano imbik 
waharuk latusa. 
13Ari roho turukmu hili Allah fahet nungge-nungge emberuk ambeg arimano 
foroho lamuhup ulug imam Selemya men Allah wene oluk ahun Zadok men 
Lewi ahun Pedaya men in eneptikik. In eneptikikteg ap aruma let eneptuk 
laruhun ulug hun Matanya inowen endetfahon Zakur amloho Hanan hiyag 
itikik. Aben it uhan fahet inindi wirik toho wereg perusa angge re honoriyen 
narukon fibir isaruk lamuhup ulug hiyag isarikik. 
14Nikni Allah, anden Hat hibam foroho lit hibamen yabuk eke hag eke hag 
turuk ane fano lawag ulug haloho emberuk latikikon hambolmayap tubuk 
fug angge hindi niyimin! 
15 O itano li anden yet harukmen o Yehuda kinangman o sabit sambil famen 
aben anggur anggen paloho pete ruruk latusa. Winonen roti anggen paloho 
sum fam fani roho wam keledai fam imbik lahalug anggur anggen men, e ara 
anggen men, nungge-nungge winon men o Yerusalem walug waharukmu yet 
isarikikteg o sabir angge hiren tohon aruma onggo fahet walug wam fug ulug 
hiyag isarikik. 
16O Tirus inap oho o Yerusalem pohon hag toho wereg lit ikan men nungge-
nungge winon men walug watug o sabit sambil famen onggo fahet Yehuda 
inap men Yerusalem inap men og isaruk latusa. 

17Ari roho turukmu yet isarikikteg anden Yehuda inap onowesi pet eneptuk 
lit, ”Nungge fahet hiren o sabit sambil ari siyahap turuk lit amben siyahon 
turuk lahep? 
18Nit niniknisiyen oho ari hag toho turuk latusa ane fahet Ninikni Allahn nit 
men nit ninibam pumbuk aru men nunubam alem siyahon arimano obog 
toho emberisi. Allahn nin sebe roho nit Israel ninap nunubahet olok hawag 
ulug o sabit sambil ari siyahap turuk lahep ano?” ulug hiyag isarikik. 
19Hiyag isarikikteg anden sok foroho inap arimano hiyag isaruk lit, ”O sabir 
angge ap misig oho o pumbukmu kuk wilip am tuk nowen ulug o sabit sambil 
uwanma mo ubuk uk fugmu elehet o pumbuk walinggoho kilabehon sok 
kurukon arimano lare feruk lit hup hunduhuk ilingge hunduhuk sok 
laregman eneg likiyamon husuruk lamuhup,” ulug hiyag isarikik. Hiyag 
isarikikteg o sabit sambil aben nungge-nungge o Yerusalem walug wamuhup 
tohon kahal enesug lamuhuben sok iniraham unduhuk lamuhup ulug notsi 
hiyag isarikik. 
20Ari ulug hiyag isarikikmu misihim ano pirenam ano ap ayeg waroho waruk 
inaben o sabit sambil nungge-nungge walug waharuk lit elehet sok kurukon 
larehen selma nohoruk latusa. 
21Ari roho turukmu yet isarikikteg anden hiyag isaruk lit, ”Nungge fahet hit 
o sabit sambil famen waharuk lit selma nohoruk lahep? Hit nin eke wamuhup 
halug anden alem angginon hunubam umbuhuk,” irikik. Ari irikik sambil 
famen tulug it arimano o sabir angge waharuk latusa fug. 
22Ari regma anden Lewi inap hiyag isaruk lit, ”O sabir angge henebe ik 
umaho felug hunubabut haleg lit sok iniraham in arik watlug ap obog 
tohowen o sabit sambil siyahap tuhup tohon kahal enesug lamuhup,” ulug 
hiyag isarikik. Nikni Allah, anden turuk latikik ane ari oho wenggel haruk lit 
ap hindi anggolo enesug lahenonen an oho hindi niyimin! 
23 O itano li anden yet harukmen Yahudi inap enesehelimuwonen o Asdod 
hiyap men Amon inap men Moab inap men og eneptukmu yet isarikik. 

24It unumalikisi winonen nit Yahudi ninap nenele holuk fug teg lit o Asdod 
inap enele ano ap o winamon enele ano uruk latusa. 
25Ari roho turukmu yet isarikikteg ap arimano pet eneptuk lit huluwap 
eneplug winon onoruk filoho yik angge unusulug hiyag isaruk lit, ”Allahn 
holeg lit weregma henele tem toho, ’Nit neneholani ap o winamon og isaruk 
lit it eneholani oho nit men nunumalikisi menen hilaruk lamuhuk fug,’ ulug 
sali embelihip! 
26Indam nit Israel ninap nonowe suwon Salomo inowen oho hiyap o 
winamon hilaruk lit siyag ane turuk latfag. Atam Allahn Salomo ino indi reg 
lit Israel inap obog toho fet enesug laruhun ulug lahapfag. At indi fanowon 
men ap o pumbuk kinang atogman atogma werehon onowesi suwon obog 
toho men ambi reg latfag fug. Ari reg latfag angge famen hiyap o winamon 
aren hilibahonen indi kahaltukmu Salomo inowen Allah ambol yig utuk 
latfag. 
27Ketiya niren hol harukmen hiren oho hiyap o winamon hilaruk lit Ninikni 
Allah henembol yig utuk lit siyag ane hum toho turuk latikip,” ulug pet 
eneptikik. 
28 Pet eneptikikteg hun Elyasib inowen endetfahon imam onowe suwon 
Yoyada amloho ekeyen o Horoni ahun Sanbalat ahaloho hilarisiyon ino 
anden o Yerusalemen yanggaltikik. 
29Nikni Allah, Haren imam inap men Lewi inap men mangno roho 
welamuhuk ulug sali imbinahon ari ap arimanowen sobir isaruk lit imam 
inap ununuk siyahap turuk ane ari hapeleg aruhu fug! 
30Anden ari roho turuk lit Israel inap arimanowen ap o winamonen siyag-
siyag ane turukon umbusukag ulug puhunap eneptikik. Puhunap 
eneptikikteg imam inap men Lewi inap men wal taneg yabuk wituk lamuhup 
ulug hiyag isarikik. 
31Hiyag isarikikteg Allah ibam fahet e yaltukon walug waharuk sambil e 
imbik waharukon men anggen tam tahantukon walug waharukon men fahet 

kong toho emberikik. Nikni Allah, anden teberuk latikikon ari wenggel haruk 
lit hindi niyimin! irikik ulug Nehemia inowen haharoho imbibag. 

Ester 

Ester 1 

Ap suwon uhe Wasti yanggalfag ane 

1-2 Ap suwon Ahasweros ibam o pumbuk Susan welatfahon inowen kinang 
India famen tulug kinang Etiopia fam o Persia kinang obog toho seneg latfag. 
Kinang seneg latfahon ino minggiroho weregma ap kinang wal taneg 
forohowon enebe teng fuwaben 127 wereg latfag. 
3Ahasweros ino ap suwon raja lahibareg weregman eneg mo ilig am wirig 
am turukmu hinahan atfagma ap suwon inowen seni humon eke esebul ulug 
ap suwon-suwon at let turukon obog toho wol enepfag. Wol enepfagma 
Persia inap men Media inap men onowesi oho kinang wal taneg seneg latfag 
inap oho ap suwon ibam watfag. 
4Watfagma ap suwon inowen seni esetuk lit an nine roho wereg lit 
nanggengge anggolo seneg lahiyon men ili ruruk angge eke hag eke hag 
foroho lahiyon men notsiyen yet hawag ulug unug haruk latfag. Ari roho 
enehiyeg toho yunggultukmen eneg hup teng sabiren 180 atfag. 
5Hup teng sabiren atfagma Ahasweros inowen ibam owahalma elehet huk 
toho kilabeg ambehen ap suwonet toronet ibam welatfahonet fahet seni eke 
esetfareg nul ulug enehiyeg toho yunggultukmen eneg o sabiren atfag. 
6Elehet ap yunggultuk ambeg walinggoho ohowon ino sum il yinggirik-
yenggereng urukon fam wirig latfag. Sum arimano ahale mut piyanu palehon 
il ele ke kanti hag angge perak fam wirihon fene suknoho pilabeg latfag. 
Suknoho pilaptuk ambeg ulug fuma-fuma helep ili rurukon yaron uwag mase 
roho yaho latfag. Helep arimano pali fil hele perak fam ililohon nunggulig 
paleg latfagma sum arimano suknoho pilabeg latfag. Pila it yunggultuk 
ambeg helep anggeyon ili faya urukon il eke hag eke hag werehon fam 
wirigmu kel taruk ambeg perak emas fam wirihon unduhuk latfag. 
7Ari regma ap suwon ino indi fano reg lit ik anggur ahaluwe anggolo kubag 
amu-amu emas fam wirihon fam hinang isarukmu naruk latfag. 

8Ik naruk ane fahet ap suwon inowen amingmingangge ibam forohowon 
arimano hiyag isaruk lit, ”O wina sambil turuk lahep ane hikit toho tuk fug 
angge ap wal tanehen namin ulug pelusa ane hikit toho ik hinang isalihip,” 
ulug imbibag ane hikit toho turuk latfag. 
9Ari roho turukmu Ahasweros uhe Wasti inowen oho ap suwon ibamen hiyap 
obog toho fahet seni eke esetfag. 
10-11Ari roho turukmen o sabirenam atfagma Ahasweros inowen ik anggur 
nalug ahiyeg toho wereg lit notsi ap suwon-suwon ariya men numalikisi obog 
toho menen an nuhe orohole fanowon ino yet hawag ulug amingmingangge 
at ebe forohowon sabiren ununuk Mehuman, Bizta, Harbona, Bigta, Abagta, 
Zetar, Karkas men hiyag isaruk lit, ”An nuhe ino hiyap suwonen lahaptuk 
angge unggulmu wan talug nambeg watmisiyen hiyag irik aliyek!” ulug 
hiyag isibagma Wasti ambeg hiyag irik libag. 
12Hiyag irik libagma Wasti inowen ap suwonen hiyag itfag ane sobir isalug 
watmin fug ulug pok atfag. Pok atfag ane ari fahet ap suwon inowen olok 
anggolo haruk lit undama ahe lahibag. 
13Lahibagma ap suwon inowen alem nuheyen tehekon ino haltul ulug 
amingmingangge mun ane man ane teko laruk ane fahet inindi anggat teg lit 
aben tuk teg ane fahet imbibahon onolukon 
14ununuk Karsena, Setar, Admata, Tarsis, Meres, Marsena, Memukan men 
wol enepfag. It sabiren ap suwon let turukon itano Persia inap men Media 
inap men onowesi wereg lit ap suwon otsi sehelimu palimu roho welatfag. 
Palimu wereg lit likiya hupmu ap suwon men nenele ul peruk ane hikit toho 
ambeg kuk teg latfag. 
15Ap suwon inowen it sabiren itano wol enepfareg hiyag isaruk lit, ”An 
nambeg watmihin ulug namingmingangge feneyen nuhe Wasti hiyag irihi 
angge famen he inowen an ap suwon nele holuk fug angge pok ahama aben 
tuk teg ane fahet imbibahon hikit toho at ubam nungge timin?” ulug kapal 
isibag. 

16Kapal isibagma hun Memukan inowen ele uruk lit, ”Wasti inowen ap suwon 
Ahasweros ele eneg ying tehek fug, nit ap suwon-suwon welaheyon men ap 
o pumbuk obog toho Ahasweros inowen sen enesuhon men nenele ying 
nenebehek. 
17Aren tehekon ari hiyap obog tohowen hol hahupteg enele uruk lit, ’Ap 
suwon Ahasweros inowen uhe Wasti fam nambeg watmihin ulug wol tirisi 
angge famen uheyen ele holuk fug angge pok atisi,’ uhupteg it enehunsi 
unubam ambi ane eneg turuk lit it enele holuk fug angge apmayap eneptuk 
lamuhup tohon. 
18O yoho tu fam eneg Persia Media inap onowesi unuhesi arimanowen Wasti 
inowen ehekon fahet hol halusareg fobik it enehunsi oho ambi ane eneg 
hiyag isaruk lamuhup. Hiyag isaruk lamuhup ane ariyen hiyaben enehunsi 
enele holtuk eleg ane men aben unuhesi fahet onolok haruk ane men su 
aruhu. 
19Ari fahet hat ap suwonen fano pemihin halug Wasti ino nin an nolohotma 
waruhu fug ulug kong toho imbin. Kong toho embemihinon ari nin am fug 
angge welamag ulug suwesingga Persia inap men Media inap menen aben 
tuk teg ane fahet haharoho imbibahon fam hahare femihin. Hahare femihin 
ane hikit toho Wasti ubabut siyahon ino pilabe fuhunteg at ubalma hiyap 
ubabut fanowon eke hiyap suwon lahabuhun. 
20Hat ap suwonen kong toho embemihin ane kinang suwon haren seneg 
lahenon atogman atogma ap hiyag isil lahupmu ap suwonen oho toronen oho 
hol hahupteg hiyap obog tohowen it enehunsi apmayap enebuk fug angge 
enele holtuk lamuhup,” ibag. 
21Ibag ane ari fahet ap suwon otsi menen fano pibareg ap suwon inowen ari 
hikit toho turuk lit 
22aren kong toho imbibag ane ino o pumbuk wal tanehen enele uruk ane men 
suwesingga hahatuk ane men hikit toho suwesingga fam hahare fibag. 
Hahare feruk lit, ”Ap wal tanehen it inibam werehon ngi reg lit werehen 
unuhesi unumalikisi menen enele holtuk lamuhup!” ulug haharoho 

imbihiyon ari o pumbuk obog tohowen holukag ulug hiyag isil lalihip ulug 
otsi mon enepfag. 

Ester 2 

He Ester ap suwonen hilibag ane 

1Welatfareg ap suwon Ahasweros inowen uhe Wasti fahet olok hibag ane 
eleg atfagma ap suwon ino indimuwen uheyen ele ying tibag ane men uhe 
ubam kong toho imbibag ane men fahet wenggel haruk latfag. 
2Indimuwen wenggel harukmu yet hibareg amingmingangge at let turukonen 
enele uruk lit, ”Ap suwon fahet hiyap tuhumon aben oho elehon yami 
enebukag. 
3Yami enebukag ulug ap suwon inowen o pumbuk wal taneg fahet ap in 
enebuhumu hiyap tuhumon onorohole fanowon obog toho hiyako og 
eneplug o Susan wamuhupteg humiya ap suwonen tohon fam kilap eneptuk 
lamuhup. Kilap eneptuk lamuhupmu hiyap enehap fanik-fano aruhuwen ap 
suwon amingmingangge Hegai humiya foroho ahun inowen e ahaluwe 
amben fanowon enebene are rurukon og isaruk lit fet enesug laruhu. 
4Fet enesug lit weregma ap suwonen hiyap aru hilamin puhuwon ino 
hilahureg uhe tamon Wasti ubalma hiyap suwon lahabuhu,” ibag. Ibag ane 
ari fahet ap suwon inowen fano pibareg ari hikit toho tibag. 
5O itano li Yahudi ahun unggul unuk Benyamin ahun Kis inowen endetfahon 
Simei inowen ondohowon Yair amloho unuk Mordekhai ino o Susan 
welatfag. 
6O Babilonia inap onowe suwon Nebukadnezar inowen Yahudi inap winon 
men onowe Yekhonya men o Yerusalemen wiliboho ininggik hele waroho og 
eneplug laruk lit hun Mordekhai iknisi oho og eneplug libag. 
7Mordekhai ikni are ahaloho Hadassa unuk eke Ester welatfag. Ester ino 
tuhum wereg lit orohole men ebe men fano anggolo reg latfag. At ikni isinga 
men war atfagma Mordekhai inowen ahalohowap tibag. 

8Ari regma ap suwon Ahasweros inowen kong toho imbibag ane hiyag isil 
libagma hiyap tuhumon anggolo o Susan hondog eneplug watfareg hun 
Hegai inowen fet enesug laruhu ulug humiya ap suwonen tohon fam kilap 
eneptuk latfag. Kilap eneptuk lit he Ester oho kilapfag. 
9Kilaptukmu humiya foroho ahun Hegai inowen yet harukmen Ester ino fano 
regma yet hibareg indi reg latfag. Indi reg lit Hegai inowen amusun tuk fug 
angge suburu fanowon eneko og utuk lit ahap fanik-fano aruhu ulug e 
ahaluwe amben fanowon oho og utuk latfag. Ari roho turuk lit ap suwon 
amingmingangge hiyap angge unubabut fanowon sabiren unubam Ester let 
turuk lamuhup ulug hiyag isibareg Ester fam hamingmingangge men humiya 
hili fanowon fam welamuhup ulug hiyag itfag. 
10Hiyag itfagma wereg lit Mordekhai inowen hiyag itfag ane roho Ester 
inowen ap misig fam oho Yahudi hiyap welahi ibag fug. 
11Ari regma Mordekhai inowen nahaloho Ester wereg ane men ubam turuk 
ane men fahet holmin ulug likiya hupmu humiya owahalma la wam turuk 
latfag. 
12Hiyap tuhumon arimano wal taneg ap suwon ambeg tam la fug lit enehap 
fano amag ulug e ahaluwe amben fanowon enebene lahaptukmen eneg 
pikalem falfaliken laruk latfag. Laruk latfagma nin pikalem falfaliken fahet 
amben fano atuk angge men enehap fanowap eneptuk angge winon men og 
isaruk latfag. Ari roho turukmen eneg pikalem nisanggowen laruk latfagma 
hiyap tuhumon arimano wal taneg ap suwon Ahasweros ambeg hondog 
eneplug laruk latfag. 
13Hiyap eke ap suwon ambeg lik oho lit aren heng turuk ane hikit toho sum 
men aliliyangge men og utuk latfag angge wan talug ap suwon ibam kuruk 
latfag. 
14Hupmu ap suwon ambeg kulug likiya o sakan turukmu ap suwon ibamen 
hondoholug humiya ekema ap suwon unuhesi wereg ambeg kilap enebik 
laruk latfag. Humiya ino fam ap suwon unuhesi men weregma hiyap 
tuhumon arimano ap suwon amingmingangge Saasgas inowen fet enesug 

latfag. Fet enesug lit weregma fobik ap suwon ambeg laruk latfag fug. We ap 
suwon inowen hiyap indi rehon unuk uruk lit hiyap ari nambeg wamag ulug 
wol turuk latfag halug eneg ambeg laruk latfag. 
15Ari toho turuk latfag ane hikit toho ap suwon ambeg atam-tam kuruk 
sambil horog atfagma hun Mordekhai ikni are Abihail ahaloho Ester at 
inggarehen ahalohowap tibahon ino ap suwon ambeg lik oho lit hun Hegai 
hiyap tuhumon fet enesuhon fam nungge-nungge og nimin ulug heng tuk fug 
angge we hun Hegai inowen sum men aliliyangge men og itfag angge eneg 
wan talug ap suwon ambeg libag. Larukmu yet haruk lit ap obog tohowen at 
fahet fog iye turuk latfag. 
16Ari roho turukmu Ahasweros ino ap suwon lahibag sambilen tulug mo ilig 
am wirig am turukmen sabiren atfagma pikalem numon fam Ester ino ap 
suwon ibam hondoholug libag. 
17Hondoholug libagma ap suwon inowen hiyap tuhumon obog toho winon 
fahet irim peruk lit we Ester eneg indi haruk latfag. At eneg indi reg lit hiyap 
suwonen lahaptuk angge unggulmu wan teberuk lit Wasti ubalma hiyap 
suwon lahapfag. 
18Lahapfareg hiyap suwon ino hi rulen maniyek ulug ap suwon-suwon at let 
turukon obog toho wol enepfareg seni humon esetfag. Ari tibareg indi fano 
reg lit umalikisi o pumbuk wal taneg welatfahon unubam, ”Hiren subangge 
roho nungge-nungge an hinikni og numon misihim embeselug eke sambil og 
nirik waharuk lamuhup,” ulug hiyag isaruk lit fano-fano angge anggolo og 
isil laruk latfag. 

Ap pirenen ap suwon ware fusul pibag ane 

19-20Ari roho weregma Ester ino ebe totma ikni Mordekhai inowen hiyag itfag 
ane roho Yahudi hiyap welahi ulug ap misig oho hiyag itfag fug hag toho 
fobik ebe su atfareg oho ap misig oho hiyag itfag fug. Ikni Mordekhai ino 
hiyap tuhumon arimano ap suwon fahet og eneplug waharuk latfag li itano 
ap suwon amingmingangge atfag. 

21Misihim sambil Mordekhai inowen ap suwon ibamen yabuk turukmu ap 
suwon amingmingangge at ebe forohowon ununuk Bigtan men Teres menen 
inikni Ahasweros fahet onolok hibareg ware fusul ulug turuk latfag. 
22Ware fusul ulug turuk latfag ane ari Mordekhai inowen oluk atfagma ap 
suwon uhe Ester hiyag itfag. Hiyag itfag ane ari hikit toho Ester inowen ahun 
Ahasweros hiyag irik libag. 
23Hiyag irik libagma tem toho ehek ano ulug yami rurukmen ap piren 
itanowen ap suwon ware fusul pibag ane ari inam atfag. Inam atfagma ap 
piren itano war amag ulug e fam lahap enepfag. Ari teko libag ane ino ap 
suwonen otsi hiyag isibag ane hikit toho suwesingga at ap suwonen mun ane 
man ane turuk laruk latfag ane fahet haharehon fam paloho imbibag. 

Ester 3 

Hun Haman inowen Yahudi inap siyahap enebuhuk pibag ane 

1Welatfareg ap suwon Ahasweros inowen Amalek ahun Agag inowen 
endetfahonen ondohowon Hamedata amloho unuk Haman ino fam, ”An notsi 
sehelimuwon hat eneg an niraham wereg lit let naptuk laruhun,” ulug 
lahapfag. 
2Lahapfagma ap suwon amingmingangge ibamen yabuk turukon obog 
tohowen inikni ap suwonen ibag ane hikit toho Haman olohotma enelenggen 
fam hur atug onorohole han kinangma sahung teg lit hi ruruk latfag angge 
famen Mordekhai ino elenggen fam hur am fug angge unduhuk latfag. 
3Unduhukmu yet hibareg ap suwon amingmingangge arimanowen 
Mordekhai fam, ”Nungge fahet haren ap suwonen hiyag nisarisi ane holuk 
fug angge unduhuk lahen?” ulug kapal hibag. 
4Ari ulug kapal hibareg likiya hupmu at ubam enele urukmen warukmen 
komo rurukmu Mordekhai inowen, ”An Yahudi nahun welahireg hun ino 
olohotma nelenggen fam hur aruhuk fug,” ulug hiyag isaruk lit enele holfag 
fug. Holfag fugmu ap suwon amingmingangge arimanowen Hamanen alem 
ari fahet hol hamisi halug nangginmisi ulug Haman ino hiyag itfag. 

5Hiyag itfagma nungge fahet Mordekhai inowen an nolohotma elenggen fam 
hur atuk lit hi naptuk eleg ulug undama ahe lahibag. 
6Ahe lahibagma Haman indimuwen Mordekhai amu eneg ware fusuhuk 
halug ari siyag pibareg Mordekhai ino Yahudi inaben ondohowon wereg ulug 
hiyag itfahon ino fahet wenggel haruk lit aret oriyet mangno roho unusuhuk 
pibag. Ari pibareg Yahudi inap o Persia kinang fam werehon obog toho 
elehap enebuhuk ulug yami ruruk latfag. 
7Elehap enebuhuk sambil nonoluk atmisi ulug Hamanen otsi hiyag isibag ane 
hikit toho enehangge eke hik tibag. Ahasweros ino ap suwon lahibag 
sambilen tulug mo ilig am wirig am turukmen nisanggowen atfagma pikalem 
tamon fam enehangge ino hik tibagma pikalem nisanggowon fam atfag. 
8Atfagma Haman inowen ap suwon Ahasweros fam ele uruk lit, ”Ap o 
pumbuk winon nit nenengginang fam pohon hag toho wereg lit inibam o 
kema-kema linggik-longgo roho wereg. It arimano hat humalikisi o pumbuk 
winon enele wal-wal urukon men hili roho wereg. Iren turuk ane men hat 
humalikisi winonen turuk ane men wirim teg eleg. Haren ari-ari turuk 
lamuhup ulug kong toho emberikinon iren turuk eleg. Ap arimanowen ari 
roho turuk ane fahet hat ap suwonen fano puk fug teg lahen. 
9Haren fano pemihin halug ap arimano obog toho unusuhup ulug suwesingga 
fam haharoho embelug ap obog toho hiyag isil lahup imihin. Imihin ane hikir 
aruhu halug anden ili ruruk angge perak ap arimanowen lin isahubon anggin 
te 340.000 kilogram hat ap suwon hanggengge foroho inap ininggikmu og 
isahuk,” ulug hiyag itfag. 
10Ari ulug hiyag itfagma Ahasweros inowen sehene enehangge ap suwonen 
wan turukon inggikmuwen ho roho Yahudi inap men seli roho werehon 
Haman ino og itfag. 
11Og utuk lit, ”Haren fano puhunon hikit toho ap arimano unubam turuk 
laruhun. Fano-fano angge perak iren lin isahubon arimano oho hat eneg ngi 
aruhun,” ulug hiyag itfag. 

12Hiyag itfagma pikalem tamon fam hup nuwalen atfagma Haman inowen 
anden tuhuk peruk lahi ane ari ap suwon-suwon Ahasweros iraham werehon 
men, kinang wal taneg senehon men, o pumbuk wal taneg senehon men 
hiyag isamin ulug ap suwon amingmingangge suwesingga hahatukon 
arimano wol enepfag. Wol enepfareg aren ele hiyag isarukmu ap o pumbuk 
wal taneg werehonen enele wal-wal uruk ane men suwesingga hahatuk ane 
men hikit toho suwesingga fam haharoho imbibag. Imbibagma suwesingga 
aruma ap suwon Ahasweros unuk fam hahareg ulug Haman inowen sehene 
enehangge emberuk angge ap suwonen tohon ino fam enehangge imbibag. 
13Suwesingga arimano fam haharoho imbibahon tu, ”Yahudi inap 
kabiniyonet sabalonet abet hiyabet unumalikisiyet misihim eneg eleg 
amuhup ulug pikalem nisanggowon fam hup nuwalen aruhumu obog toho 
lilibug heheg pinggi unusuhup. Unusulug enenggengge huhulangge 
hilahup,” ulug haharoho imbibag. Suwesingga arimano haharoho 
imbibagma ap suwon amingmingangge unuyug ilaluwe roho larukonen 
walug laruk lit Persia kinang atogman atogma o pumbuk obog toho og isil 
laruk latfag. 
14Og isil libagma ap suwon-suwon kinang wal taneg seneg latfahon 
arimanowen it hiyag isibag ane hikit toho ap o pumbuk obog toho hiyag isil 
laruk lit, ”Pikalem nisanggowon fam hup nuwalen aruhumu hiren Yahudi 
inap obog toho unusuhuben wep toho welamok!” ulug hiyag isibag. 
15Ari roho ap suwon amingmingangge folo-folo larukonen suwesingga ap 
suwon unuk fam hahatfahon arimano o kema-kema og isil libagma 
suwesingga fam haharoho imbibag ane ino o Susan inap oho hiyag isibag. 
Hiyag isibagma itano o Susan inap arimano enekolen enele ngik-ngog 
turukmu ap suwon men Haman men enemumu wereg lit enehiyehen ik naruk 
latfag. 

Ester 4 

Mordekhai inowen nori windat enebuhuk ulug tibag ane 

1Ari obog toho teko libag ane fahet hun Mordekhai inowen holfareg indi 
siyahen sum wan teg latfahon tararag toho hik isalug ebene fesi lahapfareg 
uba nim-nim ele hum toho il o pumbuk pul ke laruk latfag. 
2Laruk lit ap suwon ibam owahalma libareg ap fesi enebene lahaplug ap 
suwon ibam kuhup fug ulug kong toho imbibag ane roho ap suwon ibam kuk 
fug angge selma welatfag. 
3Weregma o Persia kinang atogman atogma ap suwon unuk fam haharoho 
imbibag ane ino ap hiyag isil libag ambeg arimanowen Yahudi inaben uba 
yatuk lit suburu na fug angge fong watuk latfag. Fong watuk lit ap anggolo 
fesi lahaboho ulmu hur atuk latfag. 
4Ari regma Mordekhai inowen ap suwon ibam owahalman ele hum toho ya 
nga urukmu Ester amingmingangge ap angge hiyap angge arimanowen 
holfareg inisinga hiyag itfagma Ester ino lagmag ibareg Mordekhai inowen 
fesi lahaboho fong watukon ino umbusukag ulug sum wan turukon og irik 
aliyek ulug otsi ambeg mon enepfag. Mon enepfag angge famen Mordekhai 
inowen sum ino wan tibag fug. 
5Wan tibag fugmu Ester inowen ap suwon amingmingangge Ester let turukon 
unuk Hatah ino hiyag utuk lit, ”Mordekhai inowen alem nungge fahet ari 
hag toho turuk ulug kapal hamihinen lamihin,” ulug monde fibag. 
6Monde fibagma Hatah ino Mordekhai ap suwon ibam owahalma weregma 
libareg kapal hibagma 
7Mordekhai inowen teko libag ane obog toho hiyag utuk lit Haman inowen, 
”Yahudi inap unusuhukmu fano-fano angge perak iren lin isahubon arimano 
obog toho ap suwon anggengge foroho inap ininggikmu og isahuk,” ulug sali 
imbibahon fahet oho hiyag itfag. 
8Hiyag itfareg suwesingga fam Yahudi inap obog toho unusuhup ulug 
hahareg ane o Susan inap hiyag isibahon wirim toho suwesingga eke paloho 
imbibahon og itfag. Og itfareg Mordekhai inowen Ester amingmingangge 
Hatah fam ele uruk lit, ”Suwesingga aru hisinga fam unug ha lamihinteg 

anden ihiyon obog toho hiyag itmihin. Hiyag utuk lit Ester ino ap suwon fam 
nori Yahudi inap arimano ili og enepmihin ulug heng tik lawag ulug ele ine 
roho ehek imihin,” ulug hiyag itfag. 
9Hiyag itfag ane ari Hatah inowen isinga Ester hiyag irik libag. 
10Hiyag irik libagma Ester inowen Hatah ino nin lamihin ulug hiyag itfagma 
Mordekhai ambeg libareg 
11isingan hiyag itfag ane hikit toho hiyag utuk lit, ”Ap suwon 
amingmingangge men umalikisi o pumbuk obog toho werehon menen 
onolukon tu: Ap angge hiyap angge obog toho ap suwonen wol eneptuk 
elegman at ibam elehet walinggoho ohowon pisan toho kurukon arimano 
war amuhup. Ap eke wol turuk elegman kurukmu ap suwon indi fano rehen 
wanggun emas fam wirihon inggikmu senehon ino at fil pok hahu halug eneg 
war aruhu fug ulug kong toho imbibag. An ninggareg ap suwonen wol nabuk 
fug angge weregman eneg hup teng misig atisi ehek,” ulug hiyag itfag. 
12-13Hiyag itfagma anden iminon Ester hiyag itmihinen nin lamihin ulug 
hiyag itfagma Hatah ino libareg Ester fam hiyag utuk lit, ”Yahudi inap obog 
toho unusuhupmu we an eneg ap suwon ibam welahi angge re numbahakup 
puk fug! 
14Hat ketiya hele eleg angge welaruhun halug Yahudi ninap ninibil atuk lit 
windat neneptuk ahun winon in aruhu angge famen hat hori men war 
amuhup. Yahudi ninap windat nenebukag ulug hat hiyap suwon lahap 
haptusa ano ulug san oluk am teg?” ulug hiyag itfag. 
15Hiyag itfagma Ester inowen Hatah feneyen Mordekhai hiyag utuk lit, 
16”Lamihinteg Yahudi inap o Susan werehon obog toho wol enepmihinteg an 
fahet hiyangangge welamuhuben hiyag isamihin. Hup hunduhuk unukoho 
hunduhuk suburu men ik men na fug angge weregman eneg hup hinahanam 
aruhu. An namingmingangge oho hiyang welamuhuk. Ari roho weregman 
eneg hup hinahanam aruhumu ap suwonen kong toho emberisiyon sobir 

isalug ambeg lahuk. Lahukmu nuwaruhu halug fano war aruhuk,” ulug hiyag 
itfag. 
17Hiyag itfagma Mordekhai ino libareg Ester inowen hiyag itfag ane hikit 
toho ori Yahudi inap hiyag isibag. 

Ester 5 

Ester ap suwon ambeg libag ane 

1Hup hinahanam atfagma Ester inowen sum hiyap suwonen wan turukon 
wan talug ap suwon ibam owahalma elehet huk toho kilabeg ambeg libareg 
ap suwonen yet niyamisi ulug unduhuk latfag. At libag li itano ap suwon ino 
sok aluke fil ap suwon hur atuk ambeg heriyeg latfag. 
2Heriyeg lit yet harukmen uhe Ester owahalma unduhukmu yet hibareg ap 
suwon inowen fano waha ulug wanggun emas fam wirihon inggikmu seneg 
latfahon ino at ibil leg hibagma Ester horogma libareg inggiken wanggun 
ambiyangma tung hibag. 
3Tung hibagma ap suwon inowen at ubam ele uruk lit, ”Ester, hat hiyap 
suwon welahenon, nungge heng napmin ulug nambeg wahen? Kinang anden 
seneg lahiyon pul ke minggiroho og nimin ulug heng napmihin halug oho og 
hitmin,” ibag. 
4Ibagma Ester inowen, ”Hat ap suwonen fano pemihin halug hat men Haman 
men suburu anden eserihiyon nulen o yoho eneg nambeg watlihip,” ulug 
hiyag itfag. 
5Hiyag itfagma ap suwonen otsi unubam ele uruk lit, ”Ester inowen heng 
nabehek ane hikit toho at ambeg suburu na lulen hun Haman ino folo-folo 
hondohik aliyek,” ulug hiyag isibag. Hiyag isibag ane ari hikit toho Haman 
hondohik libagma watfareg ap suwon men ambiyeg Ester ambeg libareg 
suburu nibag. 
6Ap suwon inowen ik anggur ahaluwe naruk lit Ester fam, ”Haren nungge og 
netep pehenteg wol nabehen? Og netep pehenon imihinmu og hitmin. 

Kinang anden seneg lahiyon pul ke minggiroho og nimin ulug heng napmihin 
halug oho og hitmin,” ibag. 
7Ibagma Ester inowen, ”Anden og netep peruk lahiyon iminon tu: 
8Hat ap suwonen an hindi nasug lit he inowen an heng napmisiyon 
nahiyehen og itmin pemihin halug hat ap suwon men Haman men sono oho 
suburu anden eseruhukon ambiyeg nahuken an nambeg wamuhup. 
Wamuhupmu haren kapal neyehenon hikit toho an og netep peruk lahiyon 
hiyag huruhuk,” ibag. 

Haman inowen Mordekhai ware fusuhuk pibag ane 

9Haman ino Ester ibam embeselug indi ahiyeg toho nibam lamin ulug laruk 
lit yet harukmen Mordekhai ino ap suwon ibam sok iraham heriyegma yet 
hibag. Yet hibareg nungge fahet an hi napmin ulug nolohotman in am fug 
angge we heriyeg lit eneg wereg ulug Mordekhai fahet olok anggolo hibag. 
10Olok hibag angge famen indi hondo rebeseruk lit ibam libareg at ori indi 
enesuhon men uhe unuk Zeres men wol enepfagma ambeg watfag. 
11Watfagma Haman inowen it onolohotman awelwel taruk lit, ”An tung 
nahunen nanggengge anggolo foroho lit numalikisi ap angge anggolo indag 
tarikik. Ari regma ap suwon inowen lahap naptuk lit, ’An notsi ap suwon-
suwon sehelimuwon hat eneg an niraham wereg lit let naptuk laruhun,’ ulug 
palimuwap naptisi,” ibag. 
12Ari ibareg nin ele uruk lit, ”O yoho hiyap suwon Ester inowen ap suwon 
men suburu nuk oho lit ap winon wol enebuk fug angge we an eneg it men 
ambiyeg suburu nul ulug wol nabehek. O yoho wol nabehek hag toho sono 
oho ap suwon men ambiyeg suburu nahuken wamuhup ulug hiyag nerehek. 
13Ari roho an nubam fano ane eneg turukmu nindi fano roho welale angge 
famen Yahudi ahun Mordekhai ap suwon ibam sokolma heriyehon ino oluk 
wereg li anden hun ino yet halug nindi siyag atuk ane eleg aruhu fug,” ibag. 
14Ari ibagma uhe Zeres ino men ori menen at ubam ele uruk lit, ”E uwag 
wirimangge yat toho wirim turukon il falfalik fimahen 22 meter wirim tohon 

walug watug yaho felihiben hotsi hiyag isamihin. Hiyag isamihinteg sono 
likiya ap suwon fam Mordekhai ino e ino fam ililoho po ribisik lahaminen 
hiyag nitmihin uhun. Ari roho tuhunteg hindi hahiyeg toho ap suwon men 
ambiyeg suburu na lahup,” ulug hiyag itfag. Hiyag itfag ane ari fahet Haman 
inowen fano pibareg e uwag ino yaho felihip ulug otsi hiyag isibag. 

Ester 6 

Haman inowen Mordekhai hi ribag ane 

1O hup atfagma ap suwon nohuk fug teg ane turuken amingmingangge 
unubam suwesingga an ap suwon laharikik sambilen tulug mun ane man ane 
teko laruk ane haharehon ino wak aliyek ulug hiyag isibagma walug 
watfareg hahareg ane ari winag halug hiyag utuk latfag. 
2Hiyag utuk lit ap suwon amingmingangge at ebe forohowon ununuk Bigtan 
men Teres menen inikni Ahasweros ware fusul ulug turukmen Mordekhai 
inowen oluk atfareg ap suwon hiyag itfag ane fahet haharehon oho hiyag 
itfag. 
3Hiyag itfagma ap suwon inowen amingmingangge unubam, ”Mordekhai 
inowen an windat naptisi ane fahet niren hebeloho at hi ruruk lit nungge-
nungge og utukuk ano?” ulug kapal isibagma amingmingangge arimanowen, 
”Nungge-nungge og utukuk fug,” ulug hiyag itfag. 
4Hiyag itfagma ap suwon inowen, ”Ap eke owahalma wereg ano?” ulug kapal 
isibag. Kapal isibag li itano Haman inowen Mordekhai e hutuk tibihiyon fam 
ililoho po ribisik lahaminen ap suwon hiyag irik lamin ulug we ket eneg ap 
suwon ibam owahalma watfareg welatfag. 
5Weregma amingmingangge arimanowen, ”Haman ino owahalma wereg,” 
ibagma ap suwonen, ”Kik wamag!” ibag. 
6Haman ino kik watfagma ap suwon inowen kapal haruk lit, ”Ap suwonen 
ap tu hi rimin perukon fano ane nungge ubam tuk teg peruk lahen?” ulug 
umung harukmu Haman indimuwen peruk lit, ”Hi rimin peruk ahun ehekon 
ino we an nubam ehek,” pibag. 

7Ari pibareg Haman inowen ap suwon fam ele uruk lit, ”Ap suwonen hi rimin 
peruk ahun fam fano ane telep peruk lahiyon iminon tu: 
8Sum fanowon ap suwon inggarehen wan turukon men wam kuda ap suwon 
inggareg lahalug larukon unggulmu aliliyangge lahaptukon men oko walug 
9ap suwon otsi at iraham werehon sehelimuwon eke inggikmu og utukmu at 
inowen sum fanowon ino ap suwonen hi rimin peruk ahun fam wan tebelug 
ap ino wam kuda fam lahalug emberimu heriyegma hondoholug o pumbuk 
suwon sili pulmu lawag. Ari roho hondoholug laruk lit ap obog tohowen 
holukag ulug ele hi roho, ’Ari hag toho ap suwonen hi rimin perukon fam 
turuk,’ ukag,” ibag. 
10Ibagma ap suwonen Haman hiyag utuk lit, ”Folo-folo sum fanowon ehenon 
men wam kuda ehenon ino men wamihinteg Yahudi ahun Mordekhai an 
nibam sokolma heriyehon ino haren ehen ane hikit toho ubam timihin. 
Haren ehen ane il misig oho umbusuk fug angge ubam turuk lit at hi 
rimihin,” ibag. 
11Ibagma Haman inowen sum fanowon ap suwonen wan turukon men wam 
kuda ap suwonen tohon men oko walug sum ino Mordekhai ubam wan 
tebelug Mordekhai ino wam kuda fam lahalug emberimu heriyegma 
hondoholug o pumbuk sili pulmu libag. Ari roho hondoholug laruk lit ap 
obog tohowen holukag ulug ele hi roho, ’Ari hag toho ap suwonen hi rimin 
perukon fam turuk,’ uruk latfag. 
12Ari tibagma Mordekhai ino suhuloho ap suwon ibam sokolma heriyeg 
ambeg larukmu Haman ino indi siyahen orohole sum fam hililip toho pu-pu 
angge ibam libag. 
13Ibam libareg Haman inowen at ubam teko libag ane ari uhe Zeres men ori 
indi enesuhon obog toho men hiyag isibag. Hiyag isibagma uhe men ori 
inindi anggat tehon arimano menen at ubam enele uruk lit, ”Hun Mordekhai 
olohotman hat mako wamburuk lit apma atuk lahen ane ak tehek. At ino 
Yahudi inaben ondohowon wereg angge re haren at apmayap tuk fug teg 

laruhun angge famen hat at olohotman mako wamburukmen eneg mondabi 
apma aruhun,” ulug hiyag isibag. 
14Ari ulug hiyag isibareg Haman men enele urukmen ap suwon 
amingmingangge arimano enembeg watfareg Haman ap suwon menen Ester 
ibamen suburu nalusa ulug folo-folo Ester ibam hondoholug libag. 

Ester 7 

Haman ware fisibag ane 

1Ap suwon men Haman men tam libag hag toho likiyamon oho ininggik 
pireneg angge hiyap suwon Ester inowen suburu eserehekon nul ulug ibam 
libareg 
2ap suwon inowen ik anggur ahaluwe naruk lit, ”Ester hat hiyap suwon 
welahenon, haren nungge og netep pehenteg wol nabehen? Og netep 
pehenon imihinmu og hitmin. Kinang anden seneg lahiyon pul ke 
minggiroho og nimin ulug heng napmihin halug oho og hitmin,” ibag. 
3Ibagma Ester inowen, ”Hat ap suwonen an hindi nasug lit he inowen an 
heng napmisiyon nahiyehen og itmin pemihin halug anden og netep peruk 
lahiyon fahet iminon tu: An men nori Yahudi inap men nonoluk 
welamuhuken ili og nenebin! 
4Onggo fahet nit Yahudi ninap lilibug heheg pinggi nunusuhuk ulug kong 
toho emberusa. Onggo fahet nininggik lisoho nenemingminganggeyap 
neneplepma hahen alem toron ari hahon fahet ap suwon ele ying timin fug 
peruk lit nele ele fug,” ulug hiyag itfag. 
5Hiyag itfagma ap suwon Ahasweros inowen hiyap suwon Ester fam, ”Ehen 
ane ari indimuwen wenggeltuk ahun sa? Ketiya kema wereg?” ulug kapal 
hibag. 
6Kapal hibagma Ester inowen, ”Nit Yahudi ninap men seli roho wereg lit 
siyahap nenebuhuk perukon ino hun Haman ubabut siyahon tu wereg,” 
irikim Haman ino ap suwon men hiyap suwon men iniline lagmag ibag. 

7Lagmag ibagma ap suwon ino ik anggur ahaluwe namin perukmen indi 
inahanen in atfareg o ino embeselug owahalma libag. Larukmu Haman ino 
ap suwonen an siyahap napmisi ane fahet kong toho embehek ulug indi 
anggar atfagma hiyap suwon Ester fam an war aruhuk tohon ili og nabin 
imin ulug olma pok atfag. 
8Ap suwon ino owahalman suhuloho Ester ibam kibareg yet harukmen 
Haman ino Ester nohoruk ambeg heriyegma iraham yinggigmu yet hibareg 
undama ahe lahibagma, ”An nibam tuwen nolohotman hiyap suwon hun 
tuwen siyahap turuk!” ibag. Ari urukmu itano amingmingangge arimanowen 
Haman war amag ulug orohole sum fam hililip tibag. 
9Hililip tibareg ap suwon amingmingangge Harbona inowen ele uruk lit, ”E 
uwag ap ililoho po ribisik laharukon wirimangge yat toho wirim turukon il 
falfalik fimahen 22 meter wirim tohon eke Haman ibam iraham yaho ferisi 
ulug honoluk toho! Haman inggarehen Mordekhai ap suwon windatisiyon 
ino e fam lahaptuk lit ware fesemin ulug e ino hutuk teberisi,” ibag. Ibagma 
ap suwon inowen, ”Haman aru e ino fam po ribisik lahiyek!” ibag. 
10Ibagma Haman inowen Mordekhai e fam lahapmin ulug hutuk tibibag ahen 
fam at inggareg po ribisik lahibagma war atfag. War atfagma ap suwon indi 
inahan haruk latfag ane eleg atfag. 

Ester 8 

Ap suwon inowen Yahudi inap inibil atfag ane 

1Hun Haman Yahudi inap men seli roho welatfag ahun ino war atfag sambil 
ino ap suwon Ahasweros inowen at ibam men anggengge obog toho men 
hiyap suwon Ester og itfag. Ari tibag sambil Ester inowen ap suwon fam, 
”Mordekhai ino an nikni nahalohowap naptisiyon wereg,” ulug hiyag itfag. 
Hiyag itfag ane ari wenggel haruk lit ap suwon inowen Mordekhai wol 
tibareg at ubam, ”Likiya hupmu an ap suwon men nenele ul peruk lahen ane 
hikit toho nambeg waharuk laruhun,” ulug hiyag itfag. 

2Ari ulug hiyag itfareg Ahasweros inowen sehene tam Haman og itfag angge 
famen nin hebeloho hilibahon ino inggikmuwen ho roho Mordekhai og itfag. 
Og itfagma Ester inowen Mordekhai fam, ”Haman ibamet anggenggeyet ap 
suwonen og nerehekon arimano obog toho haren an fahet foroho laruhun,” 
ulug hiyag itfag. 
3Hiyag itfareg ap suwon olohotma elenggen fam hur atug uba nim-nim heng 
turuk lit, ”Amalek ahun Agag inowen ondohowonen ondohowon Haman 
inowen Yahudi inap siyahap enebuhuk ulug wenggel harisi ane ari apmayap 
tin,” ibag. 
4Ari urukmu itano ap suwon inowen fano ehen ulug wanggun emas fam 
wirihon inggikmu seneg latfahon ino at fil leg hibagma Ester in atfareg 
5ap suwon hiyag utuk lit, ”Hat ap suwonen an hindi nasug lit anden heng 
hapminon fahet fano ehekma nahiyehen ari hikit toho timin pemihin halug 
anden heng hapminon tu holeg lamin: Agagen ondohowonen ondohowon 
Hamedata amloho Haman inowen Yahudi inap o Persia kinang atogman 
atogma werehon obog toho unusuhup ulug suwesingga haharoho 
emberisiyon elehap timihinen suwesingga eke haharoho embemihin. 
6An nori Yahudi inap arimano siyag atukmu yet isalug nindi angginen war 
aruhuk tohon!” ibag. 
7Ibagma ap suwon Ahasweros inowen hiyap suwon Ester men Yahudi ahun 
Mordekhai men unubam ele uruk lit, ”Haman inowen Yahudi inap siyahap 
enebuhuk perisi ane fahet e fam po ribisik lahakesama anggengge obog toho 
hat Ester og hirihi. 
8Ari tibihi angge famen suwesingga an nunuk fam haharoho emberuk lit 
sehene anden tohon fam enehangge emberisiyon ino an namuwen uwag oko 
wa fug teg lahi. Oko wa fug teg lahi angge famen hiren fano pelihip halug 
hit hininggarehen nonori Yahudi inap windat enebul ulug an nunuk fam 
suwesingga eke hahatihipteg sehene anden tohon fam enehangge 
embelihip,” ulug hiyag isibag. 

9Hiyag isibagma pikalem hinahanehon fam hup fuwap fimahen atfagma 
Mordekhai inowen Yahudi inap o Persia kinangma welatfahon men, ap 
suwon-suwon Ahasweros iraham werehon men, kinang India famen tulug 
Etiopia fam forohowon ap teng fuwaben 127 men, o pumbuk wal taneg 
senehon men suwesingga eke hahabul ulug ap suwon amingmingangge 
suwesingga hahatukon arimano wol enepfag. Wol enepfareg aren ele hiyag 
isarukmu Yahudi inap enele uruk ane men ap o pumbuk wal taneg 
werehonen enele uruk ane men suwesingga hahatuk ane men hikit toho 
haharoho imbibag. 
10Imbibagma suwesingga aruma ap suwon Ahasweros unuk fam hahareg 
ulug Mordekhai inowen sehene enehangge emberuk angge ap suwonen 
tohon ino fam enehangge imbibag. Imbibagma suwesingga arimano ap 
suwon amingmingangge wam kuda ineyon ap suwonen tohon fam lahalug 
folo-folo larukonen walug laruk lit Persia kinang atogman atogma o pumbuk 
obog toho og isil laruk latfag. 
11Suwesingga arimano fam haharoho imbibahon tu, ”Yahudi inap o Persia 
kinang atogman atogma werehon arimano nenebe nunusuk nowen ulug o 
pumbuk wal taneg palu amuhupteg ap nunusul ulug turukon abet hiyabet 
unumalikisiyet obog toho lilibug heheg pinggi unusuhuk puhup ane fahet ap 
suwonen fano unusuhup peruk. Unusuhupteg enenggengge huhulangge 
hilahup. 
12Unusuhup ane ari pikalem nisanggowon fam hup nuwalen aruhumu o 
pumbuk obog tohowen we misihim eneg unusuhubon fahet ap suwonen kong 
toho emberisi,” ulug haharoho imbibag. 
13Suwesingga arimano o kema-kema walug libagma ap suwon-suwon kinang 
wal taneg seneg latfahon arimanowen ap o pumbuk obog toho hiyag isil 
laruk lit, ”Pikalem nisanggowon fam hup nuwalen aruhumu Yahudi hinap 
welahebonen ap hunusul ulug turukon obog toho unusuhuben wep toho 
welamok!” ulug hiyag isibag. 

14Ari roho ap suwon amingmingangge wam kuda ap suwonen tohon fam 
lahalug folo-folo larukonen suwesingga ap suwon unuk fam hahatfahon 
arimano o kema-kema og isil libareg o Susan inap oho og isa libag. 
15O ino sambil Mordekhai inowen sum ap suwon-suwonen wan turukon wan 
taruk lit sum ebemon il yinggirik-yenggereng urukon men wiyuk anggen 
palehon fam yihikon men, sum eke hililip toho wan turukon hekel sulumon 
men mut palehon men fam yihikon men wan talug unggulmu lahaptuk angge 
emas fam wirihon suwon eke langguk talug ap suwon ibamen wilip atukmu 
o Susan inap arimanowen yet hibareg enehiyehen enele hi roho uruk lit 
yunggultuk latfag. 
16Ari roho teko libag ane fahet Yahudi inap arimano unubam se atukmu nin 
hebeloho palimu ahe ulug inindi enehiyeg haruk latfag. 
17Ari hag toho suwesingga ap suwon unuk fam hahatfahon arimano o Persia 
kinang atogman atogma o pumbuk obog toho walug laruk latfag ambeg 
arimanowen oho Yahudi inap arimano palu atug inindi enehiyehen 
yunggultuk lit seni esetuk latfag. Ari roho turukmu yet isalug ap anggolo o 
Persia kinangma welatfahon arimanowen Yahudi inap fahet enekol hibareg 
nenemu ninap welahe angge famen nir oho Yahudi inap amuhuk ulug it 
sehelimu kuruk latfag. 

Ester 9 

Yahudi inaben o Persia inap unusibag ane 

1Pikalem nisanggowon fam hup nuwalen atfagma o Persia inap Yahudi inap 
men seli roho welatfahon arimanowen o yoho ap suwonen kong toho 
emberisi ane hikit toho Yahudi inap arimano apmayap enebul perukmen 
hebeloho Yahudi inaben nit fahet inirim teg inap arimano apmayap enebul 
ulug turuk latfag. 
2Apmayap enebul ulug Yahudi inap arimano o Persia kinang atogman 
atogma o pumbuk wal taneg palu atfareg it unusul ulug turuk inap siyahap 

enebul ulug turukmu ap o pumbuk obog tohowen it fahet enekol hibareg ap 
misihen oho apmayap enebuk fug teg latfag. 
3-4Ari regma Mordekhai ino ap suwon iraham wereg lit ele komo rurukmu ap 
suwonen holtuk urukon ap o Persia kinang fam welatfahon obog tohowen 
hol hibag. Hol haruk lit ap suwon otsi iraham welatfahon men, ap kinang 
wal taneg foroho latfahon men, o pumbuk wal-wal seneg latfahon men, ap 
suwon amingmingangge winon menen oho Mordekhai nin sebe roho ine 
anggolo atuk ulug onoluk atfareg at fahet enekol haruk lit ori Yadudi inap 
arimano inibil atfag. 
5Inibil atfagma Yahudi inap arimano ap misihen oho sen enebuk fug angge 
weregma it fahet inirim teg inap arimano karog fam lebeg heheg pinggi 
unusibag. 
6O Susan inowen ap teng soho fimahen 500 unusuruk lit 
7hun Hamedata amloho Haman Yahudi inap men seli roho welatfahon 
umalikisi numen itano ununuk Parsandata, Dalfon, Aspata, 
8Porata, Adalya, Aridata, 
9Parmasta, Arisai, Aridai, Waizata men oho unusibag. 
10It obog toho unusibag angge famen enenggengge hilibag fug. 
11O ino sambil eneg ap o Susan inowen unusibahon fahet ap suwon hiyag 
itfagma 
12at inowen hiyap Ester fam ele uruk lit, ”O Susan tiyan Yahudi inaben ap 
teng soho fimahen men Haman umalikisi numen men unusehesa. O pumbuk 
winon fam enebe teng obog sehelet obog unusehesa lit teg. It obog toho 
unusehesama haren nin sebe roho an heng napmin peruk lahenon wereg 
ano? Haren og netep peruk lahenon hiyag nitmihin halug anden og hitmin,” 
ibag. 
13Ibagma Ester inowen, ”Hat ap suwonen fano pemihin halug haren irikin 
ane hikit toho Yahudi inaben o yoho o Susan tiyan tehesa hag toho sono oho 

tuhup ane fahet imihin. Nin sebe roho heng haptuk lahiyon tu: Hun Haman 
umalikisi numen itano wareg angge e fam ililoho po unubahik lahusan in!” 
ulug hiyag itfag. 
14Hiyag itfagma ap suwon inowen Esteren ehekon ari hikit toho tul ulug kong 
toho imbibag. Kong toho imbibag ane ari otsiyen ap obog toho hiyag isibareg 
Haman umalikisi numen itano wareg angge e fam lahap enepfag. 
15Ari tibagma pikalem nisanggowon fam hup nunggul hurikenam atfagma 
Yahudi inap o Susan welatfahon arimano nin eke palu atfareg Susan inap 
enebe teng nanggoloben 300 unusibag. Unusibareg enengge hilibag fug. 
16Ari uwanma pikalem ino fam hup nuwalen atfagma Yahudi inap o pumbuk 
winon fam welatfahon arimano palu atfareg nit fahet inirim teg inaben 
nenele ying neneptuk lit nenebe nunusuk nowen ulug it unusul ulug turuk 
latfahon enebe teng obog sehelet obog 75.000 unusibag. Unusibareg 
enenggengge hilibag fug. 
17Likiyamon Yahudi inap o pumbuk winon fam welatfahon arimanowen tul 
perukukon obog toho teberukuk ulug kel taruk lit inindi enehiyehen seni 
esetfag. 
18Ari hag toho tuk fug angge Yahudi inap o Susan welatfahon arimano 
pikalem nisanggowon fam hup nuwalen atfagma ak tibareg likiyamon oho 
unusurukmen eneg welatfareg o hinahaneg angge eneg kel taruk lit 
enehiyehen seni esetfag. 
19Alem ari fahet mo eke fam eke fam pikalem nisanggowon fam hup nunggul 
hurikenam atuk sambil ino Yahudi inap inibam o pumbuk suwon Susan 
wereg elehon arimanowen indam ap seliyon unusulug kel tibag sambil 
welahe ulug inibam wal taneg wereg lit enehiyehen seni osoho felug ap obog 
tohowen minggiroho onori og isil laruk angge famen Yahudi inap inibam o 
Susan werehon arimanowen likiyamon eneg seni esetuk. 

Wam Purim esetuk lamuhup ulug hiyag isibag ane 

20Welatfareg Mordekhai inowen teko libag ane ari obog toho suwesingga fam 
haharoho imbibareg Yahudi inap o Persia kinang fam yatma oho horogma 
oho werehon obog toho og isil lahup ulug otsi hiyag isibag. 
21Suwesingga arimano fam Mordekhai inowen hiyag isaruk lit, ”Mo eke fam 
eke fam pikalem nisanggowon fam hup nunggul hurikenam atuk sambil men 
hup nuwal fimahen atuk sambil men o yabuk wibuk fug angge kel taruk lit 
welamuhup. 
22Kel taruk lit, ’O yoho tu fam Yahudi ninap ap seliyon onolohotman ninindi 
yuwag atukuk sambil welahe. Pikalem aru fam ninindi anggin toho 
welatukuk angge famen hebeloho nunubam se atisi, fesi lahaboho welatukuk 
ane nin atisimu fano atukukteg yunggultuk latukuk,’ ulug wenggel haruk 
lamuhup. O itano sambil hinibam wal taneg wereg lit hinindi henehiyehen 
seni osoho felug hit obog tohowen honori minggiroho og isil laruk lit ap 
enenggengge elehon oho fano-fano angge og isaruk lamuhup,” ulug hiyag 
isibag. 
23Mordekhai inowen hiyag isibag ane ari hikit toho Yahudi inaben mo eke 
fam eke fam o itano sambil o yabuk wibuk fug angge kel taruk lit indam oho 
ap seliyon unusulug kel tarukuk ulug wenggel haruk ane ak tibag. 
24 Indam Amalek ahun Agag inowen ondohowonen ondohowon Hamedata 
amloho Haman Yahudi inap obog toho men seli roho welatfahon inowen 
Yahudi inap arimano siyahap enebuhuk ulug wenggel hibareg inindi yukap 
eneptuk lit unusuhuk sambil noluk atmisi ulug enehangge unuk Pur ino hik 
tibag. 
25Hik tibag angge famen Ester inowen Hamanen wenggel hibag ane ino ap 
suwon hiyag itfagma suwesingga eke haharoho emberuk lit, ”Haman inowen 
Yahudi inap alem siyahon unubam umbuhuk perukon hebeloho at inggareg 
ubam amag,” ulug imbibag. Imbibag ane ari hikit toho Haman men umalikisi 
men e fam ililoho po unubahik lahibag. 

26Alem ari obog toho teko libahon fahet Hamanen enehangge unuk Pur hik 
tibahon hikit toho Wam Purim esetuk lamuhuk uruk latfag. Yahudi inap 
arimano o Persia kinang fam welatfahon arimanowen enele uruk lit, ”Ari 
obog toho teko larukmu ninilen yet harukukteg Mordekhai inowen 
suwesingga fam hiyag nisarisiyon oho holtukukteg 
27mo eke fam eke fam Wam Purim esetuk sambil horog atukmu suwesingga 
ino fam haharoho imbibag ane hikit toho hup pirenam o yabuk wibuk fug 
angge kel taruk lamuhuk ulug sali emberuk lahe. Sali emberuk laheyon ari 
nit men niren endebuhukonen endebuhubon men nir oho Yahudi ninap 
amuhuk uruk lamuhubon obog toho menen il misig oho apmayap tuk fug 
angge senegman eneg welamuhuk. 
28Mondabi seneg lit mo eke fam eke fam kinang wal-wal, o pumbuk obog 
tohowen nit famen ondoko laruk lamuhubon ununggul unuk wal tanehen o 
Persia kinangma teko libag ane fahet wenggel hul ulug Wam Purim ino 
esetuk lamuhup. Ari roho nenepeleg am fug angge turukmen eneg Wam 
Purim esetuk ane ari nit Yadudi ninap sehelimuwen eleg aruhu fug,” ulug 
sali imbibag. 
29Sali imbibagma hun Abihail ahaloho hiyap suwon Ester inowen wenggel 
haruk lit Mordekhai inowen suwesingga fam hahatisiyon ineyap timin 
pibareg suwesingga eke haharoho emberuk lit, ”Wam Purim esetuk sambil 
fahet henepeleg am fug angge welamuhuben nele ine roho uruk lahi,” ulug 
haharoho imbibag. 
30-31Suwesingga ino fam ori Yahudi inap hi eneptuk lit, ”Hinindi yuwag toho 
fano roho welamuhup,” ulug hi eneplug, ”Nenere Yahudi ahun Mordekhai 
inowen hiyag nitisi ane men hit hininggarehen sali emberikip ane men hinine 
roho seneg lit Wam Purim esetuk sambil horog atukmu hiyangangge wereg 
lit piya sini yiko wam ino esetuk lamuhup,” ulug komo enepfag. Suwesingga 
fam komo eneptuk lahi ane ari Yahudi inap o Persia kinang atogman atogma 
o pumbuk teng fuwaben 127 fam werehon obog toho og isil lahup ulug otsi 
mon enepfag. 

32Ari tibagma Wam Purim esetuk sambil alem eke hag eke hag turuk ane 
hiyap suwon Ester inowen ineyap tibahon arimano suwesingga eke fam 
haharoho imbibag. 

Ester 10 

Mordekhai ine atfag ane 

1Welatfagma ap suwon Ahasweros inowen umalikisi o Persia kinang pulmu 
welatfahonet ik saho ahik ayegma welatfahonet ininggik lisoho an nubahet 
yabuk wituk lamuhup ulug mingming eneptuk latfag. 
2Ahasweros oluk wereg lit turuk latfag ane tuma tor angge haharoho embehe. 
At ap suwon wereg lit ine roho turuk latfag ane ak tibag ambehen tulug obog 
toho tibahon fam suwesingga Media inap men Persia inap men onowesi 
suwonen turuk latfag ane fahet haharehon fam paloho imbibag. Suwesingga 
ari fam Ahasweros inowen hun Mordekhai palimuwap tibag ane fahet oho 
obog toho hahareg lit wereg. 
3Yahudi ahun Mordekhai ino ap suwon Ahasweros iraham wereg lit an nori 
Yahudi inap arimano fano wereg lit niren endebuhukonen endebuhubon 
arimano oho inindi yuwag toho welamuhup ulug yami ruruk latfag ane fahet 
ori Yahudi inap obog tohowen at ubabut fano anggolo ulug wel turuk latfag. 

Ayub 

Ayub 1 

Allahn Iblis fam Ayub wal hamihin ulug hiyag itfag ane 

1Ap misig unuk te Ayub o Us welatfag. Indi wirik toho Allah fam wenggel 
haruk lit siyag ane timin fug ulug Allahn peruk ane eneg turuk latfag. 
2Turuk latfareg ap umalik sabiren, hilani umalik hinahan indag enepfareg 
3ambohom teng-teng angge foroho latfag. Foroho latfahon arimano wam 
domba teng-teng angge 7.000, wam unta 3.000, wam sapi 1.000, wam keledai 
500 welatfag. Ayub amingmingangge oho teng-teng angge welatfagma yali 
fil inap arimano at eneg tung ahun welatfag. 
4Welatfagma at umaliki arimano misihim-misihim it inindiyen inibam wal 
taneg seni esetuk latfag. Seni osoho felug nit men seni nulen watihip ulug 
enerekisi hinahan hondog eneptuk latfag. 
5Seni ari roho esetuk latfagma likiyamon hubet Ayub ino in atlug numaliki 
inindimuwen Allah ninirim peruk lit siyag ane turusa halug Allahn elehap 
timisi ulug umalikisi wal taneg fahet wam waroho yaltuk latfag. Ari hag-toho 
likiya hupmu turuk latfag. 
6Misihim Allah otsi poholmon NINIKNI Allah ambeg larukmu Iblis ino oho 
ambiyeg libag. 
7Libagma NINIKNI Allahn Iblis ino fam, ”Keman waharuk lahen?” ulug umung 
hibagma, ”O pumbuk obog toho walinggoho larikikteg waharuk lahi,” ibag. 
8Ibagma, ”Namingmingangge Ayub pen ha larikinteg wahen? O kema-kema 
at ino hahon ap eke wereg eleg. Indi pikit toho An nubam wenggel haruk lit 
siyag ane timin fug ulug Anden peruk lahi ane eneg turuk lit wereg,” ulug 
Iblis fam ibag. 
9 Ibagma, ”Haren anggolo og utuk lahenon ari fahet Hat hubam eneg 
wenggel hiyaruk. 

10Haren at uhe malik men aren angge obog toho wanggi waroho fet enesug 
lit aren turuk latisiyon Haren let turuk latikinmu ambohom anggolowen 
kinang keleg uruk latisi. 
11Aren angge arimano obog toho siyahap tuhunmu Hat hubam lukuram 
siyahon sipuk toho pet habuhu,” ulug Iblis inowen Allah hiyag itfag. 
12Hiyag itfagma, ”Yoho, aren angge obog toho hat hinggikmu embeminmu 
haren famen siyahap tik wambuhun. We ebe re waruhun fug,” ulug hiyag 
itfagma Iblis ino Allah embeselug wilip atfag. 

Ayub anggengge men umalikisi men siyahap enepfag ane 

13Misihim Ayub umalikisi ap anggeyet hiyap anggeyet o Ayub amloho 
wandabon ibam suburu men ik anggur men naruk lit welatfag. 
14Welatfagma ap misig Ayub ambeg watfareg hiyag utuk lit, ”Hambohom 
sapi arimanowen kinang hebeltuk angge lisoho walug larukmu wam keledai 
heyon arimano fuma fil hoholangge naruk lit weregma 
15o Syeba inap arimanowen hamingmingangge nunusik wahasareg wam 
arimano hilalug lahasama an namu eneg wilip ahireg hiyag hirik wahi,” ulug 
hiyag itfag. 
16Ap inowen ele hiyag itikim ap eke watfareg hiyag utuk lit, ”Indok humon 
poholman wambik wahareg wam dombayet foroho inap arimanowet 
nenggekma an namu eneg wilip ahireg hiyag hirik wahi,” ulug hiyag itfag. 
17Ap inowen ele hiyag itikim ap eke watfareg hiyag utuk lit, ”O Kasdim 
inap palu hinahan wahasareg pin kuruk lit hamingmingangge wam unta 
foroho inap arimano karog fam unusehesareg unta arimano helehesama an 
namu eneg wilip ahireg hiyag hirik wahi,” ulug hiyag itfag. 
18Ap inowen ele hiyag itikim ap eke watfareg hiyag utuk lit, ”Hat humalikisi 
ap anggeyet hiyap anggeyet hamloho wandabon ibam suburu men ik anggur 
men naruk lit weregman 

19lek filen siyelu humon waharuk lit o ino tukum toho humalikisi obog toho 
hondo enebehekma war ahasama we an eneg noluk atug wilip ahireg hiyag 
hirik wahi,” ibag. 
20Ari ibagma Ayub in atfareg indi siyahen asum wan teg latfahon tararag 
tibisibareg oruk paltuk latfag. Palfareg kinangma ying atlug sembahyang 
uruk lit, 
21”An nebe eneg nisinga ahummuwen indag atik iyag nahun ari roho nebe 
eneg war aruhuk. NINIKNI Allahn og nitisiyon arimano inggarehen 
helehekma At unuk eneg wel turuk latmin,” ibag. 
22Ele ari roho uruk lit nungge fahet alem arimano nubam embehek ulug Allah 
fam indi siyag toho wenggel hibag fureg ambilik fam oho siyag ane ubam 
ibag fug. 

Ayub 2 

Allahn Iblis fam Ayub nin eke wal hamihin ulug hiyag itfag ane 

1Misihim Allah otsi poholmon NINIKNI Allah ambeg larukmu Iblis eke 
ambiyeg libag. 
2Libagma Allahn Iblis ino fam, ”Hat keman waharuk lahen?” ulug umung 
hibagma, ”Ap wereg ambeg obog toho o pumbuk walinggoho larikikteg 
waharuk lahi,” ibag. 
3Ibagma, ”An namingmingangge Ayub pen ha larikinteg wahen? O kema-
kema ap at ino hahon te wereg eleg. Indi pikit toho An nubam wenggel haruk 
lit siyag ane timin fug ulug Anden peruk lahi ane eneg turuk lit wereg,” 
ibareg, ”Alem elegman aren angge siyahap tuhun ulug An nindi kahal 
naptikinmu siyahap tirikik angge famen ambol yig num fug angge nubam 
eneg wenggel haruk,” ulug Allahn Iblis fam ibag. 
4Ibagma Iblis inowen, ”Saplangge nubam wenggel haruk peruk lahen? 
Ninggareg nahap siye napmisi ulug aren angge obog toho embeserisi. 

5At inggareg ebe waruhunmu eneg Hat hubam lukuram siyahon sipuk toho 
pet habuhu,” ulug hiyag itfag. 
6Hiyag itfagma NINIKNI Allahn te, ”Yoho, ari ehenma at ebe hat hinggikmu 
embeminmu ebe pinggi wabuk fug angge ahap eneg warik wambuhun,” ulug 
Iblis fam hiyag itfag. 
7Hiyag itfagma wambibareg Ayub fam saluk tibagma unggulmuwen uyugmu 
obog toho yowilangge eneg welatfag. 
8Welatfagma ulmu hur atfareg helep ele ohowon wibareg ahap seng turuk 
latfag. 
9Seng turuk latfagma uhe inowen, ”Nungge fahet we Allah ubam eneg 
wenggel haruk lahen? Allah fam lukuram sipuk toho pet timihinteg war 
atmihin,” ibag. 
10Ibagma Ayuben te, ”Haren uruk lahenon enepeleg hiyaben uruk hag toho 
uruk lahen. Allahn fanowon og nisaruk latisimu hilaruk latukuk angge famen 
siyahon tu og nisarukmu nungge fahet umbusul?” ulug uhe fam hiyag itfag. 
Ari roho uruk lit nungge fahet alem siyahon tu nubam embehek ulug indi 
siyag toho wenggel hibag fureg ambilik fam oho Allah ubam siyag ane ibag 
fug. 

Ayub ori hinahan ambeg watfag ane 

11Ayub ino ori hinahanen Ayub alem angginon ubam atisi urukmu hol 
hibareg Ayub ambeg watfag. Ap eke o Teman ahun unuk Elifas, eke o Suah 
ahun Bildad, eke o Naamah ahun unuk Zofar it arimanowen pen ha lulteg 
indi seyap tul ulug watfag. 
12Waharuk lit yatman yet harukmen ap amuwon orohole hag latfagma uba 
humon yatuk latfag. Uba yatuk lit enesum tararag tibareg kinang alinlan 
pohol fil hik isaruk lit fesi enebene lahapfareg 
13at iraham kinangma hur atfag. At indi anggin anggolo ulug enele eleg 
angge weregman eneg hup hunduhuk ilingge hunduhuk sabiren atfag. 

Ayub 3 

Ayub inowen Allah olohotma ele siyag toho ibag ane 

1-2 Atfagma Ayub inowen nungge fahet indag napfag ulug ele uruk lit, 
3”An indag napfag sali eleg alep. Hup an nisinga ahummu atik iyag sambil 
ino enepeleg amag. 
4Indag napfag sambil ino hik amag! Allah poholma welahenon o ino sambil 
fahet hapeleg amag! O ino sambil nin sakan aruhu fug! 
5Hina singonen hililip tuhumu o mum aruhu. Unukoho famen o hup atuk hag 
toho tukag. 
6O ino hiken nonghonga feserukmu an indag napfag sali mo tu fam, pikalem 
aru fam ulug winag ha fug teg lamuhup. 
7Hup ino sambil malik eke indag amuhup fugmu ap enele enehiyeg toho uruk 
ane eleg laruhu. 
8Ap o hup amag ulug huluwap turukon enekol eleg toho manu 
Lewiatan nohorukmu eleltuk inap arimanowen an indag napfag sali huluwap 
turuk lamag! 
9Wap mo uwan lahik wam fugmu hutuk tehon ino o ino sambil hutuk aruhu 
fug. Hup ino sakan timisi ulug saplangge nangno ruruk lamag. 
10Hup ino an nisinga malik ahummu atuk angge sok lare fisibag fugmu an 
indag napfagma alem angginon eneg nubam atuken hup ino sambil huluwap 
turuk lahi. 
11Nungge fahet an nisinga ahummuwen war atik iyag fug? Nungge fahet 
indag naptikim nong atik iyag fug? 
12Nungge fahet nisingan ondoko ahoma waling napfareg ag mon napfag? 
13O ino sambil war alereg nindi yuwag toho kel taruk lit nohoruk lale. 

14Ap suwon men onotsi iniraham werehon menen o fanowon indam witfahon 
famen siyag atfahon nin keron wit taruk latfag inap tam war atfahon arimano 
men ambiyeg nohoruk lale. 
15Ap suwon-suwon inibam umbagpag turuk angge emas perak anggolo 
foroho inap war atfahon arimano men ambiyeg nohoruk lale. 
16Malik isinga ahummuwen war atukon mo yet ha fugmu sale feseruk hag 
toho kinangma sal naplep. 
17Siyag ane eneg turuk inap war atlug laruk ambeg arimanowen onolok ane 
eleg atuk. Yabuk lisag toho witukmen sat eleg atukon oho war atlug kel taruk 
lamuhup. 
18Ininggik hele waroho wereg inap oho war atlug laruk ambeg arimanowen 
inindi se roho welamuhup. It fet enesug inaben enele onolok toho unubam 
urukon arimano nin fobik holtuk lamuhup fug. 
19Nonoluk wereg lit ap tu suwon, tu toron uruk lahe angge famen war atlug 
laruk ambeg arimanowen it obog toho we ambi roho welamuhup. Ap 
enemingmingangge oho mingming eneptuk lamuhup fug. 
20Nungge fahet sat haruk lit wereg inap onoluk eneg wereg? Nungge fahet 
inindi anggin toho werehon seleg og isaruk? 
21 Iren mun angge man angge fanowon fahet wenggel ha fug angge war 
atukon fahet eneg wenggel haruk. War ala peruk angge famen onoluk eneg 
wereg. 
22War alepma kinangma sal eneplep halug eneg enehiyeg toho welalep. 
23Allahn it kema-kema lahup tohon ulug walinggoho kilap enesugmu it fobik 
welamuhup ane fahet inindi nonghong uruk. 
24An suburu nele hag toho uba yatuk lahi. Nele nilaheg toho uruk lahimu nil 
ahaluwe ik hag toho wilip atuk. 
25Alem siyahon nubam am nowen ulug nakol toho wenggel haruk latikik 
angge famen alem arimano obog toho nubam atisi. 

26An nindi yuwag toho wereg lit kel taruk laruhuk peruk latikik angge famen 
alem eke hag eke hag nubam atuk,” ibag. 

Ayub 4 

Elifas inowen Ayub fam ele ibag ane 
Ap ekeyen siyag ane tuk fugmen siyag am fug teg ibag ane 

1Ari ibagma Elifas inowen ele hiyag utuk lit, 
2”Ayub nare, anden hubam nele iminon holmihin ano? Nele eleg angge 
welatikik angge famen ketiya nele imin ulug wenggelihi ane pilabuk fug teg 
lahi. 
3Haren ap anggolo hele hiyag isaruk lit inine elehon inineyap eneptuk latikin. 
4Ap mako wambuk hag toho welatuson inindi enehiyehap eneptuk lit salog-
malog angge roho wat tarukon ininggik lisoho unduhuk feseruk latikin angge 
famen 
5ketiya hat hinggareg hubam atisi ane fahet yuk lagmag uruk lit fano aruhuk 
fug peruk lahen. 
6Allah fahet hakol toho wereg lit fano ane eneg turuk latikin angge re Allahn 
fanowap nabuhu ulug hindi se roho welahen ha reg. 
7Ap misihen siyag ane tuk fugmen ari roho siyag am fug teg ulug wenggel 
haruk lamin. Ap fano ane eneg turuk famen ari roho war atisi urukon eke 
holtikin? 
8Ap san alem siyahon yatuk halug anggen oho siyahon tahan tarukmu yet 
isaruk latikik. 
9Allahn it unubam olok haruk lit ambilik ahe fu isarukmu mondabi longgo 
uruk. 
10It enele onolok toho uruk lit olomeneyen hilak-hilak ap mug isaruk hag 
toho turukmu Allahn eneyeg upuk-upuk hik isaruk. 
11Olomene pak waroho na fug angge wereg lit war atukmu umalik linggik-
longgo uruk hag toho onolok ane turuk inap oho ari hag toho turuk.” 

Fulu roho yet hibahon fahet ibag ane 

12”Misihim sambil ap ekeyen ele orog-orog hiyag nutukmu nisanggo fam 
holtikik. 
13Hubanggo noho napeleg toho nohorukmen nei siyag toho waruk lit 
14nakolen nuwag elek-elek angge ruruk latikik. 
15Homhomo hag toho nolohotma fu rurukmu namenderuk ambo misig-misig 
angge ririsi. 
16Niraham ahime pingga ruruk latisi angge famen ebe fuki roho yet harikik 
fug. Ele orog-orog urukmu hol harikikon te tu: 
17’Allah olohotman siyag ane turuk elehon wereg ano? Wal tibag ahun 
inowen ap misig fano ane eneg turukon wereg puk teg ano? 
18Notsi malaikat unubabut fano wereg ulug wenggel isaruk eleg. Iren oho 
siyag ane turukmu yet isaruk. 
19Ap kinang fam lal enepfahon fahet fano wereg peruk ulug wenggel haruk 
lahen? Kinang alinlan fam werehap enepfahon arimano leng himbit 
isarukmu war atuk hag toho war atuk. 
20Ap misig likiya oluk wereg angge famen unukoho aben ha fugmen mondabi 
war atuk. 
21Fano welahi ulug turukmen inindi wenggel ha fug angge war atuk.’ ” 

Ayub 5 

Ap ininggareg famen alem angginon unubamap taruk ibag ane 

1”Ayub nare, hele ine roho imihinmu san holmisi? Allah ot malaikat sa ubam 
let nabik ma ulug heng timin peruk lahen? 
2Hindi anggin toho wereg lit holok ane eneg wenggel harukmen eneg war 
aruhun tohon. Inindi anggat teg eleg inaben turuk hag toho turuk laruhun 
fug. 

3Indam ap indi anggat teg elehon eke weregma yet harikik. Numanggen 
kinangma yaho lahi ulug turukmen ibam halog toho eleg atisi. 
4Eleg atisimu at umalikisi ap misihen oho let eneptuk eleg. Unggum kong 
turuk ambehen oho inibil atuk eleg. 
5It enesuburu yahal taruk angge famen ap winon suburu obok toho 
werehonen naruk. Suburu hele alohonen hililip turuk ambeg arimano oho ap 
winonen yahal talug naruk. Mun angge man angge niren eneg foroho lala 
peruk inaben it enengge oho hilila peruk. 
6Alem siyahon ap unubam atuk ane kinang apman lahik waharuk eleg. 
7Indok ambulpul famen asing singnag paltug laharuk hag toho ap ininggareg 
famen alem angginon unubamap taruk.” 

Allahn hat hebeloho hal amag ulug alem hubam emberisi ibag ane 

8”Alem hat hubam atisiyon nubam alep halug an nubam wereg ane fahet 
seleg toho hiyag nimin ulug Allah fam heng tele. 
9Aren alem suwon aben tuk fug tehon anggolo winahuk fug toho turukmu 
niren ke roho turuk ulug ninindi nonghong uruk. 
10Aren osit pilabik waharukmu kinang owe ruruk. 
11Apma roho werehon Aren palimuwap eneptuk. Uba yatukon inindi 
enehiyehap eneptuk. 
12-13 Inindi anggat toho wereg inaben nonolok ane tul peruk ane Allahn eleha 
feseruk. Iren onolok toho wenggel haruk ane ino Allahn hebeloho ininggareg 
unubam emberuk. 
14Unukoho famen it inil hik atukmu hubanggo hag toho fatil laruk. 
15Ap enengge elehon aben unusurukmu Allahn windat eneptuk. Ap inine 
elehon inine roho wereg inap ininggikmuwen taluk eneptuk. 
16Inilmu eleg toho werehon fano amuhup ulug inindi enehiyehap eneptuk. 
Onolok ane turuk inaben enele siyahon eneg urukmu enembilik lare feseruk. 

17 Allahn unubabut hal eneptuk inap enehiyeg toho welamag! At mondabi 
ineyonen hat hal amag ulug hubam tirisi ane fahet hat hindi siyag am fug. 
18Allahn ouk og isalug nin hihir eneptuk. Inggiken unusulug nin fanowap 
eneptuk. 
19Alem eke hag eke hag hubam atukmu Allahn windat haptuk laruhu. 
20Suburu obok laharukmu oboken war aruhu ulug let haptuk laruhu. Tog 
limu oho aben huwabuhup ulug hibil atuk laruhu. 
21Aben habug urukmu hahap mapmu haptuk laruhu. Alem mondabi 
angginon hubam arik waharukmu hakol toho welaruhun fug. 
22Suburu obok men mun ane man ane alem siyahon fahet inda yatuk laruhun. 
Wam eli men olomene men fahet hakol haruk laruhun fug. 
23Hat hiyabukmu helep eleg laruhu. Olomene men pisanggo menen 
huwabuhup fug. 
24Hibam yuwag toho wereg lit hambohom winag isarukmu misig oho longgo 
uk fug angge fano roho welamuhup. 
25Hat humbusagsi hoholangge hag toho mondegma winag isa fug teg 
lamuhup. 
26Sak amusun toho welatug hulu atukmu tahantuk hag toho hat amusun toho 
welatug sabal aruhunteg war aruhun. 
27Ayub nare, alem ihiyon aru nit obog tohowen fuki roho kim harukukteg 
we tem ulug nonoluk atisi. Ari fahet an nele hol hamihinteg haren oho we 
tem peruk laruhun!” ulug hiyag itfag. 

Ayub 6 

Ayub inowen ori hebeloho hiyag isibag ane 

1Hiyag itfagma Ayub inowen hebeloho ele uruk lit, 
2”An nasengseng toho wereg lit nindi siyag toho wenggel haruk lahi ane ari 
aben anggin wirim turuk angge fam embelug wirim helep halug 

3anggin anggolowen ik yinggi saho ahik ayegma werehon men wirim teg 
lalep fug. Ari fahet an nele ap sohuwonen ele uruk hag toho imin. 
4At mondabi ine werehonen tog hirahandog nuwatisimu wik ino an nundama 
kirisi. Ap seliyonen o pumbuk eke waling enesug hag toho Allahn an nakolap 
naptukmen eneg wereg. 
5Wam suburumu wereg angge famen oboken ele nga ruruk ano? Pak ekeyen 
e anggen naruk liren ele ngu ruruk ano? 
6Ap san suburu inggila saho foluk fug angge ahiyeg toho naruk? Suwe anggen 
yanggowon famen unduk siyag turukmu ap san fano peruk? 
7Naruk angge arimano fahet me nape naptuken anden sen haruk lahi fug. 
8Anden Allah fam heng turuk lahiyon nungge fahet holtuk eleg? An fanowap 
naplep ulug nindi ouk toho wenggel haruk lahiyon nungge fahet an nubam 
turuk eleg? 
9Allahn an arap toho nuwatmin ulug folo-folo kong toho embelep fano. 
Hiyap ekeyen sum obog toho yihik fihi ulug hekel atog paltuk hag toho an 
war amag ulug pal naplep. 
10At ebe usa fulu rehonen ele hiyag nutuk latisi ane anden ap iniline awiya 
waruk latikik fug. Ari fahet nindi se roho wereg lit ouk mondabi angginon 
nubam atep halug oho nahiyehen yunggultuk lale. 
11An fano aruhuk ulug nangno ruruk laruhuken san nineyap nabuhu? Fano 
ane nubam aruhu fugmu ke roho nindi imbik wamburuk laruhuk? 
12An nine helep sili ineyon hag toho welahi ano? An nebe ine angge tembaga 
fam wirig lahi ano? 
13An ninggarehen fanowap ta fug teg lahi. An fanowap naptukon 
numbahalug yatma wereg. 
14Ap san Allah mondabi ineyon fahet akol haruk elehon inowen are 
asengseng toho weregma oho indi haruk eleg. 

15Hit an nori welahep angge famen ik fanowon famen firig atuk hag toho 
wereg lit an numbaharikip. 
16Ik masag walug il kul tehon hag toho hit welahep. 
17O hibi fam ik firitog atukon hag toho hiren an numbaharuk latikip. 
18Aben ik nul ulug yami ril ik firig teg ahik som ilig atukmen ik elehen war 
atuk. 
19-20Aben angge ayeg waroho hilarukon o Tema inap men Syeba inap men 
lekma laruk lit ik nul peruk ambeg lalug yet harukmen ik elehen ininggali 
haruk. 
21Ari hag toho hiren an nubam turuk lahep. Hiren an siyag toho weregma 
yet niyaruk lit henekolen an numbaharuk lahep. 
22An nungge-nungge og nemek ulug heng heneptikik ano? An windat 
napmisiyen ap eke inggilangge og itlihip ulug hiyag hisarikik ano? 
23Ap onolokon ininggikmuwen tel naplihip ulug heng heneptikik ano? Ap 
inindi enesug elehon ininggiken helmag nasug angge windat nabiyek ulug 
hiyag hisarikik ano? 
24An un ke larikik halug hiren fag toho hiyag nemek! Hiren henele fano hiyag 
nitlihip halug anden hebeloho nele imin fug. 
25Aben tem ane urukon fahet an nindi siyag atuk eleg angge famen hiren 
nungge fahet henele uruk waruk lit an huluwap naptuk lahep? 
26An nele siyag toho uruk lahiyon fahet hiren at ubabut haltul peruk lahep 
ano? An nindi anggin toho uruk lahi ane fahet homhomowen fu ruruk hag 
toho uruk peruk lahep ano? 
27Onori ayeg waroho ap og isaruk inap hag toho welahep. Malik suwarehon 
sa ngi atmisi ulug unubam enehangge hik turuk inap hag toho hit welahep. 
28Ketiya heneluke yig nemek! Anden hit henelukeman nele si ane imin fug. 

29Anden siyag ane tirikik fug. Hiren an nubam hare ane tuhup tohon hinindi 
hebel amek! 
30Anden nele si ane uruk lahi ano? Fanowon tu, siyahon tu ulug anden 
haloho umbuk teg lahi,” ibag. 

Ayub 7 

Ayub asengseng toho wereg lit ibag ane 

1Ayuben nin ele uruk lit, ”Ap kinangmon aben ininggik lisoho emberukon 
hag toho wereg lit iniyabuk lisag toho warukmen eneg enebe sabal atuk. 
2Ap amingminganggeyen yabuk turuk lit sakoma kel taruk li folo horog amag 
ulug indimu sehet toho wenggel haruk. Mingming nabehekon inowen onggo 
og nitmisiyen folo-folo o hup amag ulug nangno ruruk. 
3Ari hag toho an oho hup eke waharukon fam eke waharukon fam asengseng 
toho welahi. Pikalem inam am mum am turukmen anden saplangge yabuk 
wituk laruhuken nubam imbibag. 
4O hupmu nohik kimin halug an in atminon folo-folo horog alep peruk lahi 
angge famen hubanggo an nindi angginen yat toho wenggel harukmen eneg 
folo-folo sakan turuk eleg. 
5An nebe yowil abuhen sobo nasugmu sobon anggenen keleg teg. Yowil abug 
oko wamburukmu mulen wilip atuk. 
6Likiya hupmu san let napmisi ulug anden saplangge wenggel harukmen 
eneg welahi. Hiyaben sum obog toho yihik ferukmu hekel atog folo horog 
atuk hag toho an war aruhukon oho horog atuk. 
7Nikni Allah, an noluk welahi ane enembilik ahe fu roho longgo uruk hag 
toho wereg ulug wenggel himin. An nin hebeloho fano aruhuk ane nilen yet 
hahuk fug. 
8We tot welaruhukmu ap an ketiya yet niyarukon arimanowen yet niyahup 
fug. Haren yami naptuk lit an nibil yet harukmen an eleg laruhuk. 

9Hina poholman longgo uruk hag toho ap warehon wereg ambeg 
wamburukon arimano nin hebeloho lahik waharuk eleg. 
10Ap eke war atuk halug nin suhuloho ibam waharuk eleg. At yet haruk 
latusonen at fahet wenggel haruk eleg. 
11Ari fahet nele imin pihi ane pilapmin fug. An nindi anggin haruk lahi ane 
wilipmin. 
12Nikni Allah, nungge fahet Haren hun ino kilabiyek ulug ap an walinggoho 
in eneptuk lahen? Haren Ayub ino manu humon ano, ik suwon haglabut ano 
wereg peruk lahen? 
13An heniyema yinggig lit nohorukmu nindi se alep ulug wenggel haruk 
latikik angge famen. 
14Haren nei siyag toho wawag ulug an nakolap naptuk latikin. 
15An asengseng toho welahi ane eleg aruhuwen aben nanggolop pete roho 
sen naplug pinggi nuwatep fano peruk lahi. 
16An amusun toho welaruhuk ane nirim. Likiya hupmu saplangge welahi ane 
eleg amag ulug an numbahin! 
17 Nungge fahet nit ap kinangmon toron welahe angge famen Haren su amag 
ulug holohotma nunumbaharuk lahen? 
18Nungge fahet Haren likiya hupmu pen nisa waharuk lit unubabut ke roho 
wereg ulug wal nisaruk lahen? 
19Nosambil Haren an yet niyaruk lahen ane embeselug handuhun yig 
nuruhun? Il misig eneg Haren an numbahalen fano peruk lahi. 
20Hat nit ap kinangmon fet nenesug lahenon, an napelehen siyag ane turuk 
lit Hat siyahap haptikik ano? Haren te hun ariyen An nindi angginap 
naptukon fahet nirim ulug an nibil tog pising turuk lahen ano? 
21Anden siyag ane turuk lahiyon nungge fahet Haren hambolmayap turuk 
lahen fug? An tot welaruhukteg war aruhukmu kinangma sal nabuhup. Sal 
nabuhupmu Haren yami naptukmen an eleg laruhuk,” ibag. 

Ayub 8 

Bildad inowen Allah fano ibag ane 

1Ayuben ele ibagma o Suah ahun Bildad inowen hebeloho hiyag utuk lit, 
2”Siyelu ine roho fu ruruk hag toho haren hele urukmen warukmen eneg 
welahen. Noenam welaruhunteg hele ari hag toho uruk lahenon 
umbusuhun? 
3Haren te Allahn pikiron hareyap turuk peruk lahen ano? Fanowon tu, 
siyahon tu ulug imbibag ane At mondabi ineyonen apmayap turuk ulug 
wenggel haruk lahen ano? 
4Hat humalikisiyen Allah olohotman siyag ane turusa ane ari fahet Aren alem 
angginon unubam emberisi. 
5Ari fahet haren Allah yami ruruk lit hindi niyimin ulug At mondabi ineyon 
ino fam heng timihin. 
6Hat hubabut fano reg lit pikir ane eneg turuk lahen halug Allah in aruhureg 
hat hebeloho fanowap haptuk lit hibam suhuloho og huruhu. 
7Hat indam we tot fano roho welatikin ane men fobik Allahn fanowap 
habuhumu mondabi fano roho welaruhun ane men wirim teg laruhu fug. 
8Nunumbasiyen milal taruk latfag ane fahet hindi wenggel haruk lamin! 
9Nit we ket eneg indag atukukon ap enehime pingga rurukon folo-folo teng 
uruk hag toho turuk lahe, mun ane man ane nenepeleg. 
10Nunumbasiyen milal taruk lit inindimu foroho latfag ane holeg lit hat hindi 
anggar aruhu. 
11Iren enele uruk lit, ’Ik wereg ambehen eneg hame wilip atuk, kinang 
lilohon fam olonggop su am fug teg. 
12Ik eleg halug olonggop asimit we ket wilip atukmu kong turuk li uwanma 
ilim atuk. 

13Allah enembol yig utuk lit At fahet enepeleg atukon arimano ari hag toho 
wereg. Iren fano ane nunubam aruhu ulug wenggel haruk ane halo uruk. 
14Nit siyag amuhuk fug ulug inindi yuwag toho peruk ane hep-hep 
ahalonggok pundu rurukon hag toho wereg. 
15Iren ahalonggok ino fam timi roho in atukmen ine elehen kong toho laruk. 
16Allah fam wenggel haruk eleg inap arimano yatuk angge mowen yet 
harukmu fano wilibihon hag toho weregma unggum yaluk-faluk isil laruk lit 
yabuk obog toho hondo ruruk. 
17Yatuk ambeg helep pun weregma umanggen helep honggolegma 
wamburuk angge famen 
18yaho angge arimano ap ekeyen heneko hik isahumu at yet haruk latusonen 
awiya waruk lit, ’At yet harukuk fug,’ uruk lamuhup. 
19Ari hag toho Allah fam wenggel haruk eleg ahun ekeyen fano welahi 
perukmen longgo urukmu at ubalma yatuk angge winon kinangman wilip 
aruhu. 
20Allahn ap unubabut fanowon miyaloho hik isaruk eleg. Siyag ane turukon 
ininggik seneko inineyap eneptuk eleg. 
21Aren hebeloho hahiyehap habuhumu hat inda yatuk lit hele hine roho sini 
yunggultuk laruhun. 
22Hat fahet ninirim perukon arimano ininggali haruk lamuhup. It Allah 
enembol yig utukon inibam siyag aruhu,” ulug hiyag itfag. 

Ayub 9 

Ap kinangmon Allah olohotma welam fug teg ulug Ayuben ibag ane 

1Hiyag itfagma Ayuben ele uruk lit, 
2”Haren ehenon tem toho ehen ulug an noluk aha. Ap ekeyen Allah men 
suwahal uruk lit siyag ane tirikik fug uk teg ano? 

3Ap san Allah men suwahal imin puhu halug Allahn alem teng obog sehelet 
obog fahet kapal harukmen eneg misig oho hebeloho uk fug teg laruhu. 
4Allah indi anggat tehon ine reg lit weregma At ele ying timin perukon fano 
welaruhu fug. 
5Aben alem fanowon siyahon wenggel haruk elegman Allah indi oloken tom 
humon halog toho hik isaruk. 
6Hik isarukmu o mek turuken helep tuwaliyen yuk turuk lit kinang muhultil 
laruk. 
7Allahn mo lahik wam fug uruk halug lahik waharuk eleg. Suhal hutuk tuk 
fug ulug hiyag utuk halug hutuk atuk eleg. 
8At amuwen pohol leho fibag. Ik haglabut watukon pali ke sobil laruk. 
9 Aren suhal tuwong men wap men lale feruk lit suhal ik ambut fil werehon 
enemu-enemu am nowen ulug nikema ilang enepfag. 
10Aren alem suwon aben winahuk fug tehon anggolo turukmu niren ke roho 
turuk ulug ninindi nonghong uruk. 
11Allah an nolohotma pisan toho laruk halug anden yet haruk lahi fug. 
12Aren ap elehap enepmin ulug turuk halug ap san At senebuk teg? Ap san 
nungge fahet ari hag toho turuk lahen ulug komo ruk teg? 
13Allah undama ahe laharuk halug indi olok harukon imbik wamburuk eleg. 
Manu Rahab ibil atuk latfahonen oho At olohotman ininggareg apmayap 
taruk latfag. 
14Anden At men suwahal imin pele halug nungge ane hiyag etle? 
15An nubam alem wereg eleg angge famen At olohotman nele fag toho uk 
fug teg lahi. We hindi niyimin ulug At unggum nubam emberuk ahun fam 
heng tuk teg lahi. 
16Anden nele urukmu Aren ele hebeloho elep halug oho anden ihiyon tem 
toho holehek pele fug. 

17Ayub lilibug toho lin ukag ulug Allahn siyelu nubam monde fik waharuk 
lit saplangge nuwatukmen eneg wereg. 
18Aren nindi angginap naptuken sat pong-pong angge turuk lahi. 
19Ap ekeyen sa ine wereg ulug wal helep halug Allah eneg palimu welalep. 
Ap ekeyen alem Allah ubam embemin pelep halug oho alem kong turuk 
ambeg wamag ulug ap san wol tuk teg lalep? 
20An nindimuwen alem nubam wereg eleg perukmen nambiliken siyag ane 
tirikik ele halug anden hare ane tuk fug anggeyen ele. 
21We tem toho siyag ane turuk latikik fug. An noluk wereg ane nirimen fano 
war aruhuk peruk lahi. 
22Saplangge noluk welahireg anden fag toho uruk lahiyon tu: Allahn ap siyag 
ane turukonet siyag ane turuk elehonet ambi roho unusuruk. 
23Ap siyag ane turuk elehon enepeleg toho weregman alem angginon ekeyen 
unusuruken eneliplip toho weregma Allahn yet isaruk lit inda yag eneptuk. 
24Allahn kinang aru onolok inap ininggikmu emberuk lit alem haloho 
emberuk inap inil hupni feserisi. Alem ari Allahn tirisi fug halug ap san tirisi? 
25Ap uyug ilaluwe roho larukon men an war aruhukon folo-folo horog atukon 
men wirim teg eleg. Fano ane nubam atukon yet ha fug angge tolum-tolum 
eleg aruhuk. 
26Kou ik ahum pali ke laruk angge folo-folo laruk lit longgo uruk hag toho 
an oho longgo uhuk. Suwe kuren pisanggo watmin ulug hug wambik 
waharuk hag toho an lagmag war aruhuk. 
27An nindi anggin toho welahi ane napeleg atukmu norohole seleg atmisi 
ulug nahiyeg harukmen 
28nin hebeloho ouk nubam atmisi ulug nakolen homhombuk naptuk. Allahn 
an fahet siyag ane tirisi ahun wereg perukon an noluk. 
29Aren alem nubam lombohap naptukmen anden nungge fahet At ubam nele 
urukmen warukmen eneg sat haruk lahi? 

30An nahap musan fam ho ruruk lit ninggik ik elerukmu umatle halug oho 
31Allahn an lisoho sabelepma pilap naplepma nasum wan teg lahiyonen an 
fahet amben siyag ulug hog toho wambelep. 
32An ap kinangmon welahi hag toho Ar oho welalep halug anden fag toho 
nele hiyag etle. At men alem kong turuk ambeg lele. 
33At men an men honggolegma alem haloho emberuk ahun eke wereg eleg. 
Nunubabut hal nenebukag ulug nit pirenet ambiyeg apma lul ahun wereg 
eleg. 
34Allahn sabiyap alem fam nuwatukon umbusukag. An nakolap naptuk ane 
eleg amag. 
35Anden Allah olohotma nakol eleg toho nele ele angge famen nakolen fag 
toho uk fug teg lahi,” ibag. 

Ayub 10 

Allahn nungge fahet nuwatuk ibag ane 

1Ibareg Ayuben nin ele uruk lit, ”An noluk wereg ane fahet me nape naptuken 
nindi anggin haruk lahi ane wilibi fesemin. 
2Anden Allah fam iminon tu: Haren alem nungge fahet an nubam suwahal 
uruk lahen? Ayuben siyag ane tu tirisi peruk lahenon hiyag nimin! 
3Haren holok ane turuk lahenon fahet hahiyeg haruk lahen ano? Nungge 
fahet Hat hinggarehen wal tinag angge fahet hambolmayap turuk lit onolok 
inaben tuhuk peruk ane teko lawag ulug inineyap eneptuk lahen? 
4Ap inilen yet haruk hag toho Haren oho hilen yet haruk lahen ano? 
5Hat hubabut ap kinangmon amusun toho welam fug angge war atukon hag 
toho welahen ano? 
6-7Ap misihen oho an Hat hinggikmuwen taluk nabuk fug teg ane Hat holuk. 
Anden siyag ane tirikik fuhon oho Hat holuk angge famen nungge fahet Ayub 
inowen siyag ane tirisi ano ulug yami rurukmen eneg welahen? 

8Hat hinggiken lal naptik inag nahun ketiya hebeloho siyahap napmin peruk 
lahen ano? 
9Kinang fam kubag wituk hag toho Haren an lal naptik inag ane wenggel 
himin. Ketiya an lilibug toho kinangap napmin peruk lahen ano? 
10Ap ahaluwe famen werehap naptuk lit nisinga ahummuwen lal naptik inag. 
11Nuwag men numanggen men ahandip turuk lit nunu topno rebelug nahap 
selma hililip naptik inag. 
12An hindi niyaruk lit nolukap naptik inareg fano oluk welamag ulug fet 
nasug latikin angge famen. 
13Hat hindimuwen hirako wenggel haruk lahen ane an noluk toho welahiyon 
tu: 
14Ayub inowen siyag ane turuk ano ulug Anden fuki roho yet haruk lit alem 
ubam werehon nambolmayap tuhuk fug peruk lahen. 
15Alem nubam wereg halug mondabi siyag aruhuk. Alem nubam eleg halug 
oho nakolen kunuk toho welaruhuk. Haren an apmayap naptuk lahenma 
ninggali haruk lahi aneyen nundama keleg teg. 
16An nakol eleg toho in atle halug olomeneyen pak watmin ulug muko laruk 
hag toho Haren an mug naplug waharuk lit hine roho turuk lahen ane ariyen 
nakolap naplen. 
17Haren an nubam nin sebe roho holok ane turuk lit Ayuben siyag ane 
turukmu yet harukuk uruk inap eke hag eke hag wol eneptuk lahen. Ap 
seliyonen an wabukag ulug hundig-hundig mon enebik waharuk lahen. 
18Nungge fahet Haren an nisinga ahummuwen indag naptikin? Aben an 
uwan yet niya fugmu nisinga ahummuwen war atle fano. 
19An wareg angge indag atlema aben kinangma sal naplep halug ap onoluk 
werehon hag toho welale fug. 
20An war aruhukon horog toho welahireg we tot nahiyeg toho welaruhuken 
numbahin. 

21Folo-folo nong aruhukteg o hik tegma lahuk ambehen nin suhuloho 
waruhuk fug. 
22O ino mondabi sungguk-sanggak tegma o sakan teg angge famen hik teg lit 
eneg wereg,” ibag. 

Ayub 11 

Allahn fano huwatisi ulug Zofar inowen Ayub hiyag itfag ane 

1Ayuben ele ibagma o Naama ahun Zofar inowen hebeloho hiyag utuk lit, 
2”Ap ekeyen ele hemet toho uruk halug areyen fano ehen uruk ano? Ap 
ekeyen ele urukmen warukmen wereg halug areyen hebeloho hiyag um fug 
teg ano? 
3Hele sibiling-sibiling ane ehenon ari aben holeg lit welamul puk teg ano? 
Hele winik-wonog toho ehenon ari fahet aben pet nabusa fug peruk lahen 
ano? 
4Haren te nele tem toho ihiyon fahet Allahn ubabut fano reg puhu ehen. 
5Allah inggarehen ele uruk lit hat komo haplep fano peruk lahi. 
6Allahn mun ane man ane alem obog toho indimu forohowon aben wenggel 
ha fug tehon hat fag toho hiyag hetlep halug hat hindi anggar atuk lit siyag 
ane anden turuk latikikon minggiroho winon Allahn ambolmayap tirisi ulug 
holuk atep. 
7Alem Allahn undama forohowon haren wenggel hehen ha reg? At mondabi 
ineyon ubabut haren wirim ha reg lahen? 
8At pohol emberimu laharukon olohotman haren nanggintuk lahen? Ap 
warehon wereg ambeg apma fil Ar oho wereg ulug haren fuki roho wenggel 
ha reg lahen ano? 
9Kinang men ik saho ahik ahum men yatma wereg angge famen At apma 
eneg wereg. 

10Aren ap eke alem ubam embemin ulug ap ino iraham lalug senetuk halug 
ap san ari tuk fug ulug senebuk teg? 
11Ap unubabut siyahon arimano Allahn isaruk. Ap onolok ane turukon 
arimano At olohotman hirag am fug teg. 
12Wam eliyen ap umalik indag ta fug teg hag toho ap sohuwon eke indi 
anggar am fug teg. 
13Hat hindi wirik toho At ubam wenggel haruk lit hinggik At ibil leg haruk 
laruhun! 
14Siyag angge hat hinggik fam tag tehon puhun turuk lit hat hibam siyag 
angge welaruhu fuhen yet teg laruhun. 
15Ari turuk laruhun halug hinggali eleg toho horohole leko hine roho 
unduhuk lit hakol eleg toho welaruhun. 
16Hat asengseng toho welatikin ane ik wirig atuk lit longgo uruk hag toho 
longgo uhumu hapeleg aruhu. 
17Hat fano roho welaruhun ane ino mo anum pulmu wereg hag toho 
welaruhumu aben seleg toho yet haruk lamuhup. O hik tegman mo lahik 
waharuk laruhu. 
18Fano ane eneg nubam welaruhu ulug wenggel haruk lit hindi yuwag toho 
welaruhun. Walinggoho yet halug alem elehen hindi se roho nohoruk 
laruhunmu 
19ap misihen oho hat elel haptuk laruhu fug. Ap anggolo hindi nisimin ulug 
hambeg waharuk lamuhup. 
20Ap unubabut onolokon arimanowen nonoluk welamul ulug hirag atuk 
ambeg elehen inindi nonghong uruk lit enehap ouken war ala peruk 
lamuhup,” hiyag itfag. 

Ayub 12 

Ayuben Allah ine wereg ibag ane 

1Hiyag itfagma Ayuben hebeloho ele uruk lit, 
2”We tem toho hit hinindi anggat teg hinap welahebon hag toho winon wereg 
eleg. Hit war amuhupmu ap inindi anggat toho wenggel haruk ane eleg 
aruhu. 
3Hit hinindi anggat teg lahep hag toho an oho nindi anggat teg lahi angge re 
hit henepma welahi fug. Hit henele ehebon ari ap obog toho onoluk. 
4Allahn nele hol niyamisi ulug ubam sembahyang uruk latikik nahun an 
noriyen inda yag naptuk. An nindi misig toho fano ane eneg tirikik angge 
famen aben ninggaliyap naptuk. 
5Ap alem angginon unubam atukon arimano ap inindi yuwag toho 
werehonen ininggaliyap eneptuk. Unuyug salog-malog angge roho wat 
tarukon arimano ap unuyuhen sobir eneptuk. 
6Onolok ane turukon arimano inindi yuwag toho inibam wereg. Allah ino 
niren seneg lit apmayap turuk lahe ulug ele ying turuk inap arimano ap 
misihen oho elel eneptuk eleg. 
7Enele hiyag numusa ulug wam fam kapal himin! Amul nabusa ulug suwe 
hinog og isimin! 
8Haren kinang fam umung hamihinmu kinangen anggul hapmisi. Ikan ik 
ahummu werehonen enele hiyag humusa. 
9It obog toho onolukon tu: Mun angge man angge Allah inggik ineyonen 
werehap tibag. 
10Lebe ruruk angge obog toho At inggik fam wereg. Ap obog toho At famen 
eneg onoluk wereg. 
11Suburu unduk fano ano ulug ambilikanggenen nek haruk hag toho ap 
ekeyen ele fano uruk ano ulug ap isanggowen fuki roho hol haruk. 
12Ap sabalon hubulu wilibihon eneg inindi anggat teg lit mun ane man ane 
onoluk peruk lahe angge famen 

13Allahn eneg mun ane man ane alem obog toho oluk teg lit ine wereg. At 
eneg indi anggat teg lit tu men ari men timin ulug fuki roho wenggel haruk. 
14Aren nungge-nungge halog turuk halug ap misihen oho hebeloho wibuk 
fug teg. Aren ap eke sok laroho kilaptuk halug ap ekeyen sok husuk fug teg. 
15Aren ik latuk halug kinang obog toho lilog atuk. Aren ik husuruk halug ik 
fu waharuk lit kinang obog toho hebel-pebel isaruk. 
16At ine reg lit timin perukon obog toho teko laruk. Ap un ke larukonet amu 
ke lawag ulug hondog eneplug larukonet At inggikmu wereg. 
17Ap suwon komo eneptukon arimano Aren inindi nonghonga feseruk. Alem 
haltuk inap arimano inindi sohuwap eneptuk. 
18Ap suwonen ap ininggik hele wat eneptukon Aren lol eneptuk lit ininggareg 
hele waroho o winama imbisik laruk. 
19At olohotma unduhuk inap imam Aren miyaloho hik isaruk lit ap suwon-
suwon amusun toho welamuhuk perukon arimano apmayap eneptuk. 
20Ap onoriyen enele hol isarukon enembilik siyahap eneptuk lit ap sabalonen 
fuki roho wenggeltuk ane elehap turuk. 
21Ap onowesi roho werehon Aren ininggaliyap eneptuk lit ap enehako roho 
turukon inine elehap eneptuk. 
22Alem hirako werehon Aren inamap turuk lit hik tegma werehon selehap 
turuk. 
23Aren ap o pumbuk wal toho werehon enebe anggolowap eneptuk. Aren o 
pumbuk arimano elehap eneptuk. Aren ap o pumbuk kema-kema werehon 
enengginang hiyale feruk. Aren ap o pumbuk arimano yanggal eneptuk. 
24Aren o pumbuk wal toho sen enesug inap inindi nonghonga feserukmu 
anggenma kebunggalem yaho eleg ke la wam turuk. 
25Ik olokon nalug nenek turuk inap mulilik la mulilik wam turuk hag toho o 
hik tegma fag-fag angge ril laruk,” ibag. 

Ayub 13 

Ayuben Allah fam suwahal imin ibag ane 

1Ari ibareg Ayuben nin ele uruk lit, ”Alem anden ihiyon ari obog toho an 
nilen yet harikikteg nisanggo fam hol harikikmu nindi anggar atisi. 
2Hit hinindimuwen honoluk teg lahep hag toho an oho noluk teg lahireg hit 
henepma welahi fug. 
3Anden Allah mondabi ine werehon fam nele imin. An nubam alem wereg 
eleg ulug hiyag itmin. 
4Hit henele si ane uruk lit un ane nubam lombohap naptuk lahep. Hal ninap 
welahe uruk lahep angge famen an hihit nabuk fug teg lahep. 
5Hit henele uk fug angge welalep halug aben hit fahet inindi anggat teg inap 
wereg peruk lalep. 
6Anden siyag ane tirikik fug ulug Allah fam suwahal imin ane hiren fuki roho 
holeg latihip. 
7Henele si ane uruk lahebon ari Allah ahiyehap tul ulug ehep ano? An nele 
ying naptuk lahebon fahet Allahn fano pemisi ulug uruk lahep ano? 
8Allah ibil amul peruk lahep ano? At ubalma alem haloho umbul peruk lahep 
ano? 
9Allahn hit hunubam alem werehon yami relep halug hiren hayen pelep ano? 
Ap unubam nenele si ane uruk lahe hag toho Allah ubam oho uk teg lahe 
peruk lahep ano? 
10Allah ibil amulteg Ayub ubam un ane lombohap tul ulug hunundama 
hirako wenggel haruk lahep halug Allahn tem toho hit komo yig hisahu. 
11At palimuwon olohotma hit henekol toho welahep fug ano? Henekolen yuk 
turuk lahep fug ano? 
12Hit henele uruk lahep ane pukolong siyahon hag toho wereg. Henele ine 
roho komo naptuk lahep ane ari kinang lilibug turukon hag toho wereg. 

13Nori, an nubam henele uruk lahebon ari imbisiyek! An nele iminmu alem 
fanowon oho siyahon oho nubam atmisi halug fano. 
14Nungge fahet noluk welaruhuk ulug sat toho timin? Fano war aruhuken 
nele imin. 
15Allahn tem toho nuwaruhu, Aren windat nabuhu fug ulug noluk angge 
famen anden fano ane eneg turuk latikikon fahet fag toho hiyag itmin. 
16Allah fahet nirim perukon arimano At olohotma la fug teg angge famen an 
At olohotma lelereg nele hiyag etlema fano atle. 
17Ketiya nele seleg toho hiyag hisaminon fuki roho holeg lamek! 
18An nubam alem wereg eleg ulug an noluk teg lahireg hit hunubam suwahal 
imin. 
19Ap san an nubam suwahal imin perukon wereg ano? Wereg halug an fano 
war aruhuken nele uk fug angge welatmin. 
20Nikni Allah, an Hat fahet nakolen hirag aruhuk tohon alem piren fahet 
heng haptuk lahi: 
21Hat hinggik an nubam emberuk latikinon ino imbik wamburuk lit nin 
hebeloho nakolap naptuk laruhun fug! 
22Hat hele imihinmu anden hebeloho hiyag hitmin. An nele iminmu Haren 
hebeloho an hiyag nitmihin. 
23Nombarenam anden Hat hele embeselug siyag ane turuk latikik? Haren 
fano peruk lahen ane sobir isalug nolok ane turuk latikikon an hiyag nimin! 
24Nungge fahet Haren an nubahet ap seliyon hag toho wereg peruk lit 
hambol yig nutug horohole saloho welahen? 
25An inggilangge siyelu walug larukon hag toho welahiyon nungge fahet 
Haren nakolap naptuk lahen? Hoholangge lilohon hag toho welahiyon 
nungge fahet Haren mug naplug waharuk lahen? 

26An nebe kabinimu siyag ane turuk latikikon hapeleg atisi fugmu Ayub sat 
harukmen eneg welaruhu ulug alem angginon nubam emberuk lahen. 
27An o kema-kema lahu rohon ulug nuyug e fo rehon fam kilap naptikinteg 
yet nasug lahen. 
28An sum mamaken il kong turukon hag toho welahi. E fubut turuk lit 
tamuloho wamburukon hag toho siyag aruhuk,” ibag. 

Ayub 14 

Aben fano welamuhuk peruk ane Allahn eleha feseruk ulug Ayuben ibag ane 

1Ayub inowen ele uruk lit, ”Ap hiyaben indag eneptukmu amusun toho 
welam fugmen alem eke hag eke hag unubam atuk. 
2E owil fano yihik feruk angge famen we tot welatug loloho wamburuk hag 
toho ap oho ari hag toho turuk. Enehime pingga rurukon folo-folo teng uruk 
hag toho longgo uruk. 
3Allah Nikni, An oho war aruhuk nahun welahi angge famen nungge fahet 
an Hat halukema numbaharuk lit unggum angginon nubam emberuk lahen? 
4Ap obog toho unubabut siyag toho eneg wereg lit alem fanowon misig oho 
tuk fug teg. 
5Ap indag eneptukon sali Haren winag haruk lit onoluk welamuhubon hili 
kong toho emberuk lahenma aben pisan tuk fug teg. 
6Enemu inindi yuwag toho welamag ulug enele ying eneptuk ane 
umbusuhun. Aben yabuk sat toho witlug hupmu kel taruk hag toho kel taruk 
lamuhup. 
7E aben mutuk angge famen fobik irat famen asimit wilip atuk. 
8Umanggen kinangma fubur atukmu irat mutuk ambeg ino oho filik atuk 
angge famen 
9ik we tor angge ubam kuruk halug oluk atuk. E suk ket laharukon hag toho 
asimit lahaptuk. 

10We ap war atukon mondabi eleg atuk. War atug laruk ambeg kema laruk 
ulug nit nenepeleg. 
11Ik yenggelehon mowen yet harukmu eleg atuk. Laruk ahik oho o hibi 
humon laharukmu mondabi firig atuk. 
12Ari hag toho ap oho war atug nin onoluk atuk eleg. Pohol eleg am fugmu 
war atug nohoruk ambehen in amuhup fug. 
13Ap warehon wereg ambeg hiraho nubahakun! An hiraho lit weregman eneg 
Haren an nubam holok peruk ane eleg aruhu. Nin mangno roho 
welamuhuken wenggel hiyahuk sambil tu ulug kong toho umbuhun. 
14Ap war atukon nin hebeloho onoluk am teg? An asengseng toho welahi ane 
eleg alep ulug likiya hupmu nangno ruruk lahi. 
15Haren an wol naplen halug anden, ’Nikni welahi,’ elema Haren ninggiken 
wal tiyag ulug hindi neyelen. 
16An o kema-kema larukmu yet neyelenteg Haren let naptuk lalen. Anden 
siyag ane turuk laheyon fahet wenggel haruk lalen fug. 
17Siyag ane nubam werehon Haren elehap telen. Tam hare ane turuk 
latikikon oho puhunap naplen. 
18Tom yaron halog toho wambuhup. Helep humon imbil-imbil enemumu 
lahup. 
19Helep ik ine roho laruk lit serep turukmu tor atuk. Osit hum toho narukmu 
masahen kinang obog toho walug laruk. Ari hag toho Haren ap enele ying 
eneptukmen eneg iren fano welamuhuk peruk ane eleg atuk. 
20Haren waroho apmayap eneptukmu inindi siyahen onorohole hilik toho 
weregma mondabi lalihip ulug yanggal eneptuk lahen. 
21Unumalikisi palimu amuhup ane iniknisi enepeleg toho welamuhup. 
Unumalikisi apmayap eneptukmu oho wenggel isaruk lamuhup fug. 
22We ininggareg unubam ouk eneptukon men inindi anggin toho wenggel 
haruk ane men eneg onoluk toho welamuhup,” ibag. 

Ayub 15 

Enele pirenehon sahaltuk latfag ane 
(15:1–21:34) 

Nungge fahet hele siyag toho ehen ulug Elifas inowen Ayub komo ribag ane 

1Ayuben ele ibagma o Teman ahun Elifas inowen ele uruk lit, 
2-3”Ayub nare, homhomo fu ruruk hag toho haren alem elehon eneg ehen. 
Ap eke indi anggat teg lit hahen haren saplangge ehen ane hikit toho elep 
fug. 
4Ap Allah fahet enekol haruk ane men At ubam inindi wirik toho wenggel 
haruk ane men haren siyahap turuk lahen. 
5Hinggarehen siyag ane milal taruk lahenon ariyen ap enele ying eneptuk 
inaben uruk hag toho uruk lahen. 
6Anden alem hubam emberuk lahi fug angge famen hat hambiliken ehen ane 
ariyen alem hinggarehen hubamap tehen. 
7Hat ap tamon indag atik inag ano? Allahn tom uwan wal tuk fugmu hat tam 
wereg atik inag? 
8Allah otsi poholmon arimano men enele sahaltuk lit palu roho weregma har 
oho wereg lit iren urukon hol harikinmu hat hindi eneg anggar atisi ano? 
9Alem nit nenepelehon hat eneg holukon ke? Niren wenggeltuk lahe fuhon 
haren nunggeyon wenggel haruk lahen? 
10Hat hikni ahap oluk tegma nit niniknisi hubulu wilibig lit inindi anggat 
toho wenggel haruk ane nit milal neneptuk latusa. 
11Allahn hat onggon haptuk ane fahet nirim peruk lahen ano? Niren nenele 
fano roho hindi seyap haptuk laheyon fahet siyag peruk lahen ano? 
12Nungge fahet hat hindi inahan turukmu hil holok toho yet nisaruk lahen? 
13Nungge fahet hundama ahe laharukmu Allah fam seliyap turuk lit hele 
siyag toho uruk lahen? 

14Ap kinangmon siyag ane turuk elehon eke wereg peruk lahen ano? Hiyaben 
indag eneptukon siyag angge unubam tag teg elehon misig oho wereg eleg. 
15Allahn notsi malaikat unubabut fano wereg peruk eleg. At olohotma pohol 
oho fano reg eleg. 
16Ap kinangmon arimanowen amben mondabi siyahon eneg turuk. Iren 
onolok ane eneg turukon ari ik nil-wil norukon hag toho wereg. 
17Hat hindi anggar amag ulug anden yet harikik ane hiyag hitminon holeg 
lamin. 
18Ap inindi anggat tehonen milal naptusa ane anden hiyag hitmin. Milal 
naptusa ane ari obog toho atam it iniknisiyen amul enepfag. 
19It iniknisi enemu kinang Allahn og isibahon fam weregma ap pohon inindi 
kahal eneptukon it men wereg latfag fug. 
20Olok ane turuk ahun war atuk ane fahet akolen inel-hanel urukmen eneg 
wereg. 
21Aren hol harukmen aplohok hum toho turukmu akolen yuk lagmag uruk. 
Indi yuwag toho weregman yoholiyangge hilaruk inap ambeg waharuk. 
22An o hik tegman wilip aruhuk ulug wenggel haruk ane eleg atuk. Misihim 
aben pinggi ware fusuhup. 
23Suwe hamaleyen ap olok ane turuk ahun ino war aruhumu nit nahuk ulug 
nangno ruruk. Nangno rurukmu aren yet isalug o hik atuk sambil horog teg 
ulug oluk. 
24Ap suwon eke tog elma laruk hag toho alem ekeyon-ekeyon hulu-hala roho 
ubam waharuk. 
25An nahako nahunen Allah fahet nirim ulug inggik leho lit At mondabi 
ineyon ino men seliyap turuk. 
26Sing wan teg lit Allah apmayap timin ulug ahako roho tog abik laruk. 

27Nahum hum amag ulug ebe fit tarukmu ebe ine roho wereg lit indi winik-
wonog uruk. 
28Winik-wonog uruk lit o pumbuk ap seliyonen olunap tibisibag ambeg o wit 
taruk. O halog toho lin isaruk lit siye ribag ambeg arimano at ngi atuk angge 
famen 
29ngi aruhu angge arimano mondabi seneg laruhu fug, at tung toho wereg 
ane eleg aruhu. 
30Eleg aruhumu hun ino o hik tegma welaruhu ambehen nin wilip aruhu fug. 
At ino e hag toho weregma indoken inggik nahumu ebe Allah ambilik ahe fu 
isarikim mondabi longgo uhu. 
31At ino nungge-nungge alem elehon fam himbit toho welaruhu fug. Himbit 
alep halug onggo nungge-nungge helelep fug. 
32At sabal am fugmen war aruhu. E ino famen nin hebeloho inggik wilip 
aruhu fug. 
33Hun ino hele anggur hag toho weregma anggen ket ilanggen turukmu 
tahanoho wamburuk. At ino e hag toho weregma anggen uwan uk fugmu 
owil loloho wamburuk. 
34Ari hag toho Allah fahet ninirim peruk inap arimano unumalikisi ondoko 
laruk lamuhup fug. Inil hubun amag ulug uang aben og isarukon fam inibam 
wit taruk angge famen o arimano indoken han nahu. 
35It enehummu alem siyahon eke hag eke hag foroho lit onolok ane eneg 
indag taruk. It unundaman ap enele ying eneptuk ane eneg wilip atuk,” ibag. 

Ayub 16 

Ayuben Elifas hebeloho hiyag itfag ane 

1Elifas inowen ele ibagma Ayuben hebeloho hiyag utuk lit, 
2”Haren ehenon hikit toho anden anggoloenam hol haruk latikik. Hit obog 
tohowen Ayub indi seyap tul peruk lit henele ehep angge famen an nindi 
angginap nabehep. 

3Noenam welamuhukmu hiren homhomo fu ruruk hag toho alem elehon 
uruk lahebon ari umbusuhup? Nungge fahet haren hele anggoloenam hiyag 
nutuk lahen? 
4Hit an nubalma welalep halug hiren henele ehep hag toho anden oho ele. 
An nunggul kani haruk lit nele fano roho hiyag hesele. 
5Anden hit onggon heneplema hit hinindi se alep. 
6Nele imin halug ouk nubam werehon eleg atmisi fug. Nele uk fug angge 
welatmin halug oho ouk ino nubam welatmisi. 
7Allahn alem angginon eke hag eke hag an nubam monde fik waharukmen 
eneg an nine mondabi eleg atisi. Aren siyahap naptisimu Allahn nirim peruk 
ahun ari men mangno roho welamul fug ulug notsi nowesi an numbahalug 
larusa. 
8Aren sen naptisimu an nebe nuwag eneg atikik. Ari atikikmu aben an yet 
niyaruk lit hun ariyen siyag ane tirisiyon fahet alem ari ubam atisi peruk. 
9Allah an men seli roho wereg lit il olok toho yet niyaruk. Undama ahe 
laharukmu ayeg kilit matuk lit an al senggeloho nuwatuk. 
10Ap luhaloho waling nasug lit nuwabul ulug enembilik iya ruruk. 
Noroholeanggen tag toho nuwatuk lit inda yako ninggaliyap naptuk. 
11Allahn ap onolokon ininggikmu numbaharisi. Allah enepeleg inap 
ininggikmu hik niyarisi. 
12An nindi yuwag toho weregman Allahn an elel naplug nanduhunmu sen 
nasug lit al sahaloho nuwatisi. Tog fam nuwatmin ulug an il misig yatma 
unduhuk nubaharisireg 
13an tog tahan nabil laruk lit indi niya fug angge nanggirang ahako folok 
toho nuwatisimu namiye sihon kinangma wambirisi. 
14Ap ekeyen ap seliyon inibam elehet huk toho ohowon halog toho ilkal 
isaruk hag toho Allahn ouk alem eke hag eke hag monde fik waharuk lit an 
siyahap naptuk. 

15An nindi siyahen fesi lahaboho wereg lit nine elehen kinangma yinggig 
lahi. 
16An uba longgon kali-kale urukmen eneg nil hik-hak uruk. 
17Anden we tem toho siyag ane nindimu werehon hirahuk fug angge Allah 
fam sembahyang uruk lit ninggiken oho nolok ane tirikik fug. 
18An nuwatukmu namep kinangma wambirisiyon kinangen saluk fug! An 
nuwatusa ane fahet ayeg wabuhup ulug nele hi roho uruk lahiyon hirahuk 
fug! 
19Ketiya noluk welahi li oho ap an yet niyarukon eke poholma wereg. An ili 
og naptuk ahun ino lehoma wereg. 
20An noriyen inda yag naptuken an uba nim-nim Allah weregma lahap haruk 
lahi. 
21An ili og naptukon inowen Allah men suwahal uruk lit alem an nubam 
werehon haloho umbuhu. 
22Mo-mo angge ilig am wirig am tuk fugmu an lahuk ambehen nin suhuloho 
waruhuk fuhen alem nubam werehon ari folo-folo kong tukag. 

Ayub 17 

1An nine mondabi eleg atisimu amusun toho welam fug angge war aruhuk. 
War aruhukmu kinangma sal nabuhubon horog teg. 
2An inda yag naptuk inaben waling nasug. Iren an nubam suwahal urukon 
fahet wenggel harukmen eneg welahi. 
3Nori sehelimuwon ekeyen an nibil atuk elehen Haren eneg an ili og nabin! 
4An nori inindi anggar aruhu rohon ulug Haren inindi sohuwap eneptikin. 
Iren an apmayap nabuhup tohon ulug Haren yet enesug lahen. 
5Aben enele uruk lit, ’Ap ekeyen huhulangge hilihiyon fibir amul ulug ori 
wol eneptuk angge famen inggareg umalikisi wol eneptuk elehen suburu 
obok haruk,’ uruk ane ari an nubam hikir aruhu rohon! 

6Ap o pumbuk kema-kema werehonen an nolohotma wasubag sup tebeseruk 
lit inda yako ninggaliyap naptuk. 
7Nindi siyahap naptuk ane ariyen an nil hubun atisimu nebe obog toho ap 
ahuhe hag atikik. 
8Ari roho nubam teko larisi ane fahet ap fano welahe peruk inap enekolen 
yuk lagmag uruk. It siyag ane nunubam wereg eleg perukon arimanowen an 
fahet Allah nirim peruk ahun wereg ulug enelmahip toho yet niyaruk angge 
famen 
9ap Allah fam indi wirik toho wenggel harukon inowen kalem pikiron laruk 
ane umbusuhu fug. At siyag ane turuk elehon ino sebe roho ine aruhu. 
10Hit obog toho an niraham watlihipmu anden kim hisarukmen hit 
sehelimuwon misig oho indi anggat tehon welatmisi fug. 
11An noluk welahiyon obog aruhu sambil horog tehen an nindimuwen tu 
men ari men tuhuk ulug wenggel haruk lahiyon hikir aruhu fug. 
12An noriyen hup fahet o sakan teg uruk lit o hik tegman o seleg arik oho reg 
ulug hiyag nutuk. 
13Ap warehon wereg ambeg an nibam aruhumu o hik tegma nohoruk laruhuk 
ulug nindimu sehet toho wenggel haruk lahi. 
14An wareg angge sal nabuhup ambeg fam anden nikni uruk lit imbalo fam 
nisinga, nehe uruk lahi. 
15Nangginoho an fano aruhuk ulug wenggel haruk laruhuk? An fano aruhuk 
ane ap sa oluk teg? 
16An ap warehon wereg ambeg wambuhuk sambil an nin hebeloho fano 
aruhuk peruk lahi ane ari an men ambiyeg wambuhuk. Ap warehon wereg 
ambeg an fano aruhuk ulug wenggel haruk ane ino men an men ambiyeg 
wareg lit yinggig lamuhuk,” ibag. 

Ayub 18 

Bildad inowen ap onolokon siyag amuhup ibag ane 

1O Suah ahun Bildad inowen ele uruk lit, 
2”Nori, noenam welamulteg hit henele sibiling-sibiling ane uruk lahebon 
embeselihip? Hit hinindimu fano wenggel halihipteg nenele fag toho hiyag 
umul. 
3Ayub, nare, nit ninindi sohu roho wereg ulug wenggel haruk lahen ano? 
Nungge fahet haren nit fahet wam inindi anggat teg elehon hag toho wereg 
peruk lahen? 
4Hat hindi holok haruk lit hinggareg wisal taruk lahen. An fano welaruhuken 
kinang atogman atogma ap enele teng ukag peruk lahen? An fahet helep 
humon imbil-imbil enemumu lawag peruk lahen ano? 
5We tem toho ap Allahn peruk ane windal isarukon arimano iral war atuk 
hag toho siyag amuhupmu indok inibam werehon oho war aruhu. 
6Hindali ahaluwe inibam hundutukon war aruhumu mondabi hik aruhu. 
7Uyug ine roho laruk ane eleg aruhumu orog-orog laruk laruhu. Tu men ari 
men tuhuk ulug wenggel haruk ane ariyen uyug salog-malog angge roho wat 
tahu. 
8Kalemma larukmen kiling elma mako wamburuk lit yebangge elma luhur 
aruhu. 
9Sapna kahalegma ampunpun angge teberukon ino fam uyuhen soptukmen 
e ungguleho ino wamburuk lit at hondo ruhu. 
10At waruhu ke hele watuk ahele kinangma salegma at larukmen luhur 
aruhureg ilil aruhu. 
11Alem siyahon eke hag eke hag umu filen ahamu filen waharuk lit at muko 
larukmu noluk welatminen kema lamin ulug sat toho la wam turuk. 
12Ap suburu obok harukonen mag-mag naruk hag toho ap siyahap eneptuk 
angge ariyen hun ari namin ulug nangno reg lit wereg. At mako wambukag 
ulug ap unusuruk angge inowen kahaleg lit wereg. 

13Salukangge ubam atuk lit ahap sali-sali narukmen eneg wereg. Ouk ap 
unusurukon inowen inggik ke uyug ke saluk turuk. 
14Indi yuwag toho weregman ibamen inggik lisoho walug ap enekolap 
eneptuk ahun suwon olohotma laruk. 
15Mun angge man angge aren tohon ibamen wilibi feseruk lit fobik oho ap 
welamuhup fug ulug saho foloho siye ruruk. 
16At ino e hag toho weregma apma fil umanggen lilog atuk lit palimu inggik 
ilim atuk. 
17At ino mondabi eleg aruhumu fobik kinang atogman atogma ap misihen 
oho at fahet wenggel ha fug angge unuk oho uruk laruhu fug. 
18Aben o seleg teg ambehen o hik tegma hik isaruk lit kinangman 
yanggaluhup. 
19At ori sehelimu umalikisi umbusagsi welamuhup fug, at ibam oho aren 
ondohowonen endebuhubon misig oho oluk welaruhu fug. 
20Alem angginon ari ubam atukon fahet ap hubula fil yali fil werehonen hol 
haruk lit enekolen unuwag elek-elek angge ruruk lamuhup. 
21Ari hag toho ap Allah fahet apeleg toho wereg lit olok ane turukon fam 
teko larukmu ebeyet ibamet mondabi siyag aruhu,” ibag. 

Ayub 19 

Aben an siyahap naptukmu Allahn nibil aruhu ulug Ayuben ibag ane 

1Ayub inowen ori fam ele uruk lit, 
2”Nungge fahet hiren henele urukmen warukmen nuwatuk hag toho nindi 
siyahap naptuk lahep? 
3Nininggali puk fug angge hininggik numenam apmayap naptuk lit nele yong 
naptuk lahep. 
4Anden siyag ane teleyonen hit hunubam alep fug. 

5Hit hininggareg fahet fano peruk lit an apmayap naptuk lahep. Asengseng 
toho welahiyon fahet tam siyag ane tirisiyon ino ketiya inam atuk peruk 
lahep. 
6Allahn siyahap tirisi ulug honoluk toho welamek! Aren yebangge yep 
tirisireg sen naptisi. 
7Alem elegman nuwatuk ulug nele hum toho urukmu ap misihen oho holtusa 
fug. Let nabik maniyek uruk latikikmu nibil atusa fug. 
8An lahuk perikik ke Allahn siye emberuk lit hika feserisimu fag-fag angge 
turuk lahi. 
9Aren an nanggengge obog toho hilaruk lit nunuk palimu werehon siyahap 
tirisi. 
10Allahn nuwatmin ulug walinggoho kilap nasug. E heneko hik isaruk hag 
toho anden fano welaruhuk perikik ane Allahn elehap turukmu war atukon 
horog toho laruk lahi. 
11An nubahet seliyon peruk lit olok haruk ane indok ambulpul hag toho 
turuk. 
12At otsiyen an nuwabul ulug luhaloho watlug elehet mapmu wereg lit an 
nibam walinggoho kilap nasug. 
13Allahn siyahap tirisi ahun men mangno roho welamul fug ulug notsi nowesi 
an numbahalug larusa. An noriyen an fahet pog ahun peruk. 
14Nit nununggul unuk misihon oho an nambeg waharuk eleg. Nindi enesug 
lahiyonen an numbaharuk. 
15Ap pohon an nibam welatuson arimanowen an fahet wenggel haruk eleg. 
Namingmingangge hiyap angge arimanowen an fahet o winama ahun peruk. 
16An namingmingangge wol turuk lahimu pok atuk. Nele anggoloenam hiyag 
utukmu eneg holtuk. 
17Nuheyen nele amben fahet me ape ruruk. Nori yuhonen oho me enepeyen 
an niraham waharuk eleg. 

18Malik toronen apmayap naptuk. In atuk lahimu inda yag naptuk. 
19An men suburu kuroho naruk latukukonen oho enelmahiben an nolohotma 
wasubag sup isaruk. Anden nindi enesug latikikonen hebeloho an fahet 
inirim nasug. 
20An nuwag eleg atisimu nunu eneg wereg lit war am hag teg lahi. 
21Nori, Allah inggiken nuwatisimu hiren an hinindi neyemek! 
22Nungge fahet Allahn nuwatil laruk hag toho hiren oho nuwatil laruk lahep? 
23Anden uruk lahi ane aru fobik oho wenggel haruk lamuhuben hahareg lalep 
peruk lahi. 
24Longgo uhu ulug yaha fam helep sali roho hahare fuhup. 
25An ili og naptukon poholma wereg ulug noluk toho welahi. Obog-obogma 
At ino an nibil arik waruhu. 
26Nahap filik atisimu nuwag oho eleg atisimu nunu eneg wereg lit Allah yet 
hahuk. 
27An nilanggenen At ebe yet hahuk. At ino an men mangno roho welamuhuk 
ulug nindi ouk toho wenggel haruk lahi. 
28Hit hinindimuwen wenggel haruk lit, ’Alem at ubam werehon fag tukag 
ulug indimu habultuk lamul,’ peruk lahep. 
29Ari peruk lahep angge famen Allahn karog fam hunusik oho turuken 
henekol toho welamek! Allah indimu olok haruk lit ap siyag ane turukon 
unusuhuk peruk lit wereg. Alem ap obog toho unubam werehon Allahn kong 
tuhu ulug honoluk toho welamek!” ulug hiyag isibag. 

Ayub 20 

Ap onolokon alem siyahon unubam aruhu ulug Zofaren ibag ane 

1O Naama ahun Zofar inowen ele uruk lit, 
2”An nindi inahan anggolo naptuken nindi imbik wambuk fug teg lahireg 
nele imin. 

3Haren nit komo yig nesehenon fahet ninggali hihi angge famen anden fano 
wenggel hihireg hebeloho hiyag hitmin: 
4-5Amukasi Allahn ap wal turuk lit kinangma imbibag liyen tulug Allahn 
peruk ane windal isarukon arimano we il misihim enehiyeg toho wereg lit 
enehiyehen sini yunggultuk ane folo-folo eleg atuk ulug hat holuk. 
6Ap ari hahon uwag yat teg lit poholma laharukmu unggul hina men 
hunduhuk lalep halug oho 
7yog aren witukon hag toho mondabi eleg alep. Eleg alepma ap at yet haruk 
latuson arimanowen, ’Hun ino kema wereg?’ ulug kapal helep. 
8Hubanggo nei walug in atug wenggel harukmu eleg atuk hag toho ar oho 
mondabi longgo uhu. 
9Ibam nin suhuloho waruhu fugmu at inilen yet haruk latusonen nin yet 
hahup fug. 
10Ele si ane uruk lit mun angge man angge aben tohon hilaruk angge arimano 
ininggareg ngi inap hebeloho og isahu. At umalikisi ininggikmu eleg angge 
wereg lit ap winon unubam heng enebil laruk lamuhup. 
11At kabini reg lit inggik ine roho turuk angge famen ine roho turuk ane ari 
at men ambiyeg war aruhu. 
12-13Hun ariyen siyag angge nek harukmen unduk fano turuken amusun toho 
ambilikmu munggig latug 
14pil harukmen ahummuwen nin atuk lit pisanggo olokonen ap fato eneptuk 
hag toho ahummu fato ruruk. 
15Ap enenggengge yoholiyangge hilalug pil isaruk angge famen me 
wiruhumu nin hebeloho wilip aruhu. Tor angge werehon Allah inggarehen 
ahummuwen wilibi fesehu. 
16Mun angge man angge pil isaruk angge arimano sig anggolo reg lit 
pisanggo olokonen ap unusuruk hag toho ar oho ware fesehup. 

17War aruhureg ag owe men kin hahaluwe men ik laruk hag toho eleg am 
fug angge mondabi anggolo werehon aren nin yet hahu fug. 
18Ayeg waroho hilaruk angge arimanowen ahiyehap tuk teg angge famen 
inggareg na fug angge hebeloho ap og isaruk laruhu. 
19Ap inilaheg toho werehon indi isa fug angge uyuhen sobir isaruk. O 
inggarehen wit ta fug angge aben wit taluhon hilaruk. 
20Mun angge man angge mag-mag naruk angge famen ubam atuk eleg. 
Anggengge anggolo seneg angge famen inggarehen windat ta fug teg. 
21Nahum ouk toho namin ulug mun angge man angge obog toho pil isarukmu 
we tor angge aren umbusuhuwon welaruhu fug angge famen at fano roho 
wereg ane folo-folo eleg aruhu. 
22Yi angge ti angge inggikmu seneg lit indi se roho weregman keman wahileg 
keman wahileg alem angginon eke hag eke hag ubam waharuk laruhu. 
23At ahum ouk amag ulug Allahn indimu indok ambulpul hag toho ulog 
turukon osit soho anggen hahon ubam pilabik waruhu. 
24Ap seliyon ekeyen karog besi ineyon fam watmin ulug turukmu at seleg 
wilip aruhu angge famen ap ekeyen sehen suhunim fam ware fesehu. 
25Ware fesemin ulug tog ine roho pising turukmu hun ino arik keyen ahako 
folok toho tog ambiyang lebeglu lebeg turuk hag toho ambolma wilip aruhu. 
Wilip atukmu harukmen hun ino akolen yuk lagmag uhu. 
26At ubam mondabi hik aruhumu indok aben munggaltuk elehonen aret ibam 
we tor angge werehonet han nahu. 
27Poholen siyag ane aren turukon inamap turukmu kinangen alem ubam 
werehon fag tuhu. 
28Allahn olok toho tuhu sambil ino fano-fano angge ibam forohowon obog 
toho eleg aruhu. 
29Ari hag toho Anden peruk lahi ane windal isarukon unubam tuhuk ulug 
Allahn sali emberukon hikit toho teko lahu,” ibag. 

Ayub 21 

Nungge fahet ap onolokon fano wereg ulug Ayuben ibag ane 

1Ayuben ele uruk lit, 
2”Anden uruk lahiyon hiren fuki roho holtep halug fano. An nele holtep halug 
nindi se alep. 
3An nele iminen hit hinindi imbik wambiyek! An nele obog toho iminmu 
hiren henele uruk lit inda yag naplihip. 
4Anden ap kinangmon unubam eneg suwahal uruk lahi ano? Alem werehen 
an nindi imbik wambuk fug teg lahi. 
5Hit heneluke yiko an yet niyaruk lit henekolen henele uk fug angge 
welatihip. 
6Hiren ehebon fahet wenggel haruk lit nakolen elek-elek angge ruruk lahi. 
7Nungge fahet Allah fahet ninirim perukon arimano fano wereg? It sabal atuk 
lit nin sebe roho inine atuk. 
8Unumalikisi it men fano weregma unumbusagsi oho inilen yet isaruk. 
9Allahn unusuruk elehen enekol ha fug angge inibam inindi yuwag toho 
wereg. 
10Enembohom uwaliyen fiyag haruk elehen umalik endetukon arimano misig 
oho siyag atuk eleg. 
11Ininggareg unumalikisi arimano wam umalik hik tombo lahaptuk hag toho 
enehiyehen lo-lo la wam turuk. 
12Ap arimanowen pinggong puhuli waruk men watuk lit enehiyeg toho sini 
yunggultuk. 
13Enehiyeg toho weregman eneg inindi yuwag toho war atuk angge famen 
14it arimanowen Allah fam enele uruk lit, ’Haren kalem fanowon laruk 
lamuhup ulug komo neneptuk lahenon niren holuhuk fuhen nunumbahalug 
lag. 

15Saplangge Hat mondabi hineyon hamingmingangge welahe. Haren nenele 
holtuk lahen fug angge re nungge fahet Hat hubam sembahyang uruk 
lamuhuk?’ uruk angge famen 
16it ininggarehen turuk ane ariyen fano wereg eleg peruk lahi. Allah ele sobir 
isarukon arimanowen wenggel haruk ane an nirim. 
17Allahn peruk ane windal isarukon arimano misihim oho iral war atuk hag 
toho siyag atukmu hiren yet isarikip ano? Allahn olok haruk lit alem 
angginon unubam emberukon noenam tirisi? 
18Inggilangge siyeluwen walug larukon hag toho wereg ano? Roti anggen 
alinglongangge homhomowen walug larukon hag toho ir oho longgo uruk 
ano? 
19Iren siyag ane turukon fahet Allahn it unumalikisi alem angginon unubam 
umbuhu peruk lahep ano? Inindi anggar amag ulug Allahn it ininggareg 
unusukag! 
20It ininggareg siyag amuhuk peruk lamuhup. At mondabi ineyon ambilik 
ahe olokon ik hag toho hinang isarukmu ininggarehen nawag. 
21It war amuk oho lit nunumalikisi fano welamuhup ano siyag toho 
welamuhup ano ulug wenggel isaruk lamuhup fug. 
22Allah ap palimu werehonet apma werehonet hal eneptukon ino ap san indi 
anggarap tuk teg? 
23Ap eke ebe fano regman eneg indi yuwag toho war atuk. 
24At ebe fit tarukmu uwag ine roho wereg. 
25Ap eke misihim oho fano ane ubam atuk elehen indi anggin toho war atuk. 
26It pirenet wareg angge kinang apma ambiyeg yinggigmu imbalowen sal 
enesug laruhu. 
27Hit hunundaman wenggel haruk lit Ayub apmayap tul peruk lahep ane an 
noluk. 

28Hit henele uruk lit, ’Ap suwon inibam kema wereg? It onolok ane turuk 
inap inibam eleg atisi fug ano?’ uruk lahep. 
29Hiren o kema-kema noruk inap men henele irikip fug? It laruk lit yet haruk 
latusa ane hiyag hisarukmu fano holtikip fug ano? 
30Iren enele uruk lit, ’Allahn olok haruk lit alem angginon ap unubam 
emberuk sambil onolok ane turuk inap inibil atukmu yet haruk latukuk,’ 
uruk. 
31Iren onolok ane turukmu ap san komo eneptuk? Iren siyag ane turukon 
fahet ap san ayeg waruhu? 
32-33It war amuhupmu ap teng-teng angge winag isa fug tohowen it wareg 
angge paya eneplug lahupteg kinangma sal enebuhup. Sal enebuhup ambeg 
arimano aben fano foroho lamuhup. 
34Hiren an nindi seyap nabul ulug henele ehebon ari alem elehon eneg ehep. 
Henele si ane uruk lit nele yong naptuk lahep,” ulug hiyag isibag. 

Ayub 22 

Enele hinahanehon sahaltuk latfag ane 
(22:1–27:23) 

Haren siyag ane tirikin ulug Elifasen Ayub hiyag itfag ane 

1O Teman ahun Elifas inowen ele uruk lit, 
2 ”Ap kinangmonen Allah aseher angge og um teg ano? Eleg-o, ap inindi 
anggat teg inaben turuk ane we ininggareg enesehet fahet eneg turuk. 
3Haren fano ane turuk lahenon ariyen At mondabi ineyon fano welaruhu 
ano? Hat Allahn peruk ane hikit toho laruk lahenon ari feneyen nungge-
nungge Allah inggikmu aruhu fug. 
4Allahn hat komo yig hutuk lit, ’An nubahet hakol toho welahenon An nirim,’ 
ulug alem angginon hubam umbuk fug teg. 
5Hat holok anggolo reg lit siyag ane til-wil noruk lahen. 

6Hat hare ekeyen paleg angge fahet ayeg waroho og hum fug tehen palehon 
fahet fobik og nuruhun ulug enehangge at asum we misig enehon hilaruk 
lahen. 
7Ik obok harukon haren ik og utuk lahen fug. Suburu obok harukon suburu 
og utuk lahen fug angge famen 
8nine roho wereg lit nunuk su reg lahireg mun angge man angge an atmin 
ulug kinang obog toho ilmig taruk lahen. 
9Hiyap yuwohon let nabin ulug hambeg waharukon arimano aliyek ulug 
yanggal eneptuk lit malik suwarehon inine elehon oho let enebuk fug angge 
embeseruk lahen. 
10Ari fahet hat walinggoho yebangge anggolo yep tegma hat hapelegman 
alem ekeyon-ekeyon inam atukmu hakolen yuk lagmag uruk lahen. 
11O hiken hil hupnig hag toho weregman ik fu waharuk lit hat hondo haptuk. 
12Suhal mondabi palimu werehon ino yet himin! Suhal ino emberimu Allah 
poholma wereg lit yatma wereg. 
13Ari regma hat hele uruk lit, ’Mun ane man ane teko larukon fahet Allah 
oluk am fug teg. Hina ambolma wereg lit alem ap unubam werehon arimano 
haloho umbuk fug teg. 
14Allah hina anggulohen mapmu regma pohol atog ke la wam turuk lit 
kinangma teko laruk ane yet ha fug teg,’ uruk lahen. 
15Ari roho uruk lit haren te ap tam welatfahon unubabut onolokon laruk 
latfag abunggalem an oho laruk laruhuk peruk lahen ano? 
16It arimano war atuk li uwanma ik fu waharuk lit kinang ahakoma lahalug 
o halog toho walug laruk hag toho ir oho siyag atfag. 
17Iren Allah ubam enele uruk lit, ’Hat mondabi hineyonen nungge-nungge 
nunubahet turuk lahen fugmu nit nunumbahalug lag!’ uruk latfag angge 
famen 

18Allah inowen mun angge man angge fanowon og isaruk latfagma inibam 
keleg teg latfag. It Allah ele sobir isarukon arimanowen wenggel haruk ane 
an nirim. 
19Ap ari hahon siyag atukmu yet isalug ap siyag ane turuk elehon 
arimanowen inda yako ininggaliyap eneptuk lit 
20’Ap nit men seli roho welatuson arimano eleg atusama iren lin isarusa 
angge indoken narisi,’ uruk. 
21Hat nin hebeloho fano welaruhunen Allah men seliyap turuk lahen ane 
embeselug hininggik ahandip toho welamuhup. 
22Aren komo haptuk ane holtuk lit awene hindimu foroho laruhun. 
23Hat At mondabi ineyon ambeg hebeloho waruhun halug Aren hat hebeloho 
unduhuk hubahaku. Mun ane man ane siyahon hibamen wilibi feseruk lit 
24emas ili rurukon haren foroho lahenon obog toho oko wahunteg ik firig teg 
ambeg helep anggen eneg weregma sehelimu hik isa lahun. 
25Hik isa lahunmu emas ili rurukon men perak mondabi umbagpag turukon 
men ubalma Allah mondabi ineyon ino hat fahet welaruhu. 
26Hat hinggali eleg toho At olohotma unduhuk lit At mondabi ineyon fahet 
hahiyeg toho welaruhun. 
27Haren At ubam sembahyang urukmu Aren hol hiyaruk laruhu. Haren te 
Allahn let nabuhu ane fahet nungge-nungge og uruhuk ulug sali emberuk 
lahenon hikit toho og utuk laruhun. 
28Anden tu men ari men tuhuk ulug kong toho emberuk laruhun ane hikit 
toho teko lahu. Hat o kema-kema laruk laruhunmu seleg fanowon hubam 
aruhu. 
29Allahn ap enebe hemet til noruk inap arimano apmayap eneptuk, 
ininggareg apmayap taruk inap let eneptuk. 
30Ap alem unubam wereg elehon Aren windat eneptuk lit hat hinggikmu 
siyahon tag teg elehon oho windat habuhu,” ulug hiyag itfag. 

Ayub 23 

Ayuben hebeloho Elifas hiyag itfag ane 
An nubabut fano reg lahi ibag ane 

1Elifas inowen ele ibagma Ayuben hebeloho hiyag utuk lit, 
2”An nindi siyahen ngesekum turuk lahiyon hondo rimin pihi angge famen o 
yoho haren Allah fahet ehenon nirimen At ubam suwahal imin. 
3At wereg ambeg noluk teg lalereg ambeg lele. 
4Lelereg un ane an nubam lombohap naptuson pikirap timinen tu men ari 
men hiyag itmin ulug fano roho wenggel halug alem an nubam werehon 
seleg toho hiyag etle. 
5Aren hebeloho hiyag netep ane anden holtereg fuki roho wenggel hele. 
6At ineyonen indi niya fug angge an nubam suwahal elep ano? Eleg-o, Aren 
an nele urukmu hol neyelep peruk lahi. 
7An men At men suwahal ila halug Aren an fahet ap ubabut fanowon wereg 
pelepma alem kong toho emberuk ahun inggikmuwen an mondabi wilip ale 
angge famen 
8an yali fil lahuk halug At welaruhu fug, hubula fil lahuk halug oho At yet 
hahuk fug. 
9Ik elerukmu wereg ano ulug yami rurukmen At welaruhu fug. At ik 
ambutmu hiraho lit wereg halug anden yet hahuk fug. 
10An kema-kema laruk lahimu Aren yet niyaruk. Aren an nubabut fano wereg 
ano ulug wal niyarukmen emas mondabi umbagpag turukon hag toho wereg 
ulug oluk atep. 
11An kalem fanowon embeselug la fug angge At uyug soptuk ambeg fuki roho 
kim halug ombolim laruk latikik. 
12At ele uruk ane an nindimu foroho lit tu men ari men turuk laruhun ulug 
komo naptuk ane suhan isaruk lahi fug angge famen 

13Allah misig ino nin am fug angge weregma ap san Haren tuhuk peruk lahen 
ane tuk fug ulug senebuk teg? At indimuwen tuhuk ulug wenggel haruk ane 
obog toho hikirap turuk. 
14Aren kong toho emberisiyon hikit toho an nubam turuk laruhu. Fobik oho 
tuhuk peruk ane anggolo indimu foroho lit teg. 
15Ari fahet an At olohotma nakolen namelmel toho welahi. At fahet wenggel 
harukmu naliplip naptuk. 
16Allah mondabi ineyon inowen an nakolap naptisimu nindi fir atisi. 
17O hiken waling nasug lit weregma nilen yet ha fug angge wereg lit mondabi 
siyag aruhuk,” ibag. 

Ayub 24 

Aben siyag ane turukmu Allahn yet isaruk eleg ibag ane 

1Ayuben nin ele uruk lit, ”Nungge fahet Allah mondabi ineyon inowen tu 
sambil men ari sambil men alem haloho emberuk laruhuk ulug kong toho 
emberuk eleg? Kong toho embelep sambil arimano mun ane man ane 
haltukmu At onoluk inaben yet helep. 
2Ap misihen kinang nareyen tohon hilamin ulug kinang hili hikip toho imbik 
laruk. Ap ekeyen are ambohom hilalug foroho lit wereg. 
3Ekeyen hiyap yuwohonen paleg angge fahet fobik og nuruhun ulug 
enehangge ambohom hilaruk. Malik suwarehon enembohom ininggikmuwen 
taluk toho hilaruk. 
4Ap inine elehon kalemma larukmen miyaloho leg isaruk. Inilaheg toho 
werehon arimano enekolen hirag arik laruk. 
5Olomene suburu oboken naruk angge yami ril laruk hag toho ap inilaheg 
toho werehon arimanowen oho nit nunumalikisi fahet suburu yami rik lul 
ulug anggenma lalug lisag toho iniyabuk wit taruk. 
6Iren ap winon iniyabukmu suburu yahal taruk lit ap onolokonen hele anggur 
anggen paltuk li we tor angge embeserukon arimano tahan taruk. 

7Enesum wan tarukon elehen hubanggo enebiye nohoruk. O sun waharuk li 
oho sum hililip toho nohorukon elehen sun toho nohoruk. 
8Tom fam larukmen osit humon unubam pilabik waharukmu owik elehen 
helep fam lombog atuk. 
9Hiyap yuwohonen unumalikisi ag mondotukmen aben malik arimano 
ininggik kililim toho hilaruk lit inisingasiyen paleg angge fahet unumalikisi 
enemingminganggeyap eneptuk. 
10Sum wan turukon elehen enebiye laruk lit roti anggen aben tohon paloho 
unumaloma ha roho walug laruk. Walug laruk angge arimano ininggareg na 
fug tehen suburu obok haruk. 
11E zaitun anggen tahanoho e iraroho yahowon honggolegma pereltuk lit 
hele anggur anggen paloho pete ruruk. Pete ruruk angge arimano ininggareg 
na fug tehen ik obok haruk. 
12Ap war atuk lit o pumbukmuwen enele ya nga urukmu aben mep toho 
unusurukon arimanowen enele hi roho uruk angge famen Allahn hol isa fug 
angge ap it siyahap eneptukon misig oho alem unubam emberuk eleg. 
13It unubabut onolokon arimanowen o seleg fanowon fahet ninirim peruk lit 
o seleg tegma laruk ane enepelehen laruk eleg. 
14O sakan tik ohoma ap arimano in atug ap inine elehen inilaheg toho 
werehon unusik laruk. Hup atukmu ap enenggengge yoholiyangge hilil laruk. 
15Ap nare uhe pal tamin perukon inowen aben yet niya nowen ulug o hup 
atmisimu eneg norohole sum fam saloho hiyap ino hilak lamin ulug wenggel 
haruk. 
16Ap winon o hubanggo ap enenggengge hulul ulug inibam ubahat fo roho 
kuruk. O unukoho ininggareg inibam sok laroho wereg lit hirag atuken o 
seleg fanowon enepeleg toho wereg. 
17O hik fahet enekol eleg toho wereg lit hubanggo fahet unukoho wereg 
peruk. 

18Hiren henele uruk lit, ’Ik fu waharuk lit alinglongangge walug laruk hag 
toho ap onolokon arimano folo-folo longgo uruk. It enengginang Allahn 
huluwap turukmu hele anggur yatuk ambeg siyag atuken anggen tahan taruk 
eleg. 
19Hibilil mowen yet harukmu eleg atuk hag toho ap unubabut onolokon 
arimano oho war atuk. 
20Inisingasiyen it fahet wenggel isaruk elegma it wareg angge imbalowen 
unduk fano ulug narukmu aben it ununuk enepeleg aruhu. E fala ruruk hag 
toho onolok toho turuk ane ino fala roho laruk. 
21Ap onolokon arimanowen hiyap yuwohon enele ying eneptuk lit hiyap 
malik indag taruk elehon siyahap eneptuk. 
22Allahn ap onolok ane turukon arimano ininggik lisoho hik isaruk. Hik 
isamin ulug in atuk halug war amul ulug inindi fir atuk. 
23Atamtam Allahn inindi yuwahap eneptukmu iren timi roho unduhuk lahe 
ambeg wereg peruk angge famen Allahn it kema laruk ulug fuki roho kim 
isaruk. 
24Kim isarukmu it arimano su atuk lit we il misig eneg palimu weregman e 
owil folo-folo halo atukon hag toho loloho wamburuk. Roti anggen paloho 
emberukmu ilim atukon hag toho welamuhup,’ uruk lahep. 
25Anden un ane ihi fug. Nele si ane ihi halug ap san Ayuben alem eleg ane 
ehek imisi?” ulug hiyag isibag. 

Ayub 25 

Bildad inowen ap imbalo siyahon hag toho wereg ibag ane 

1Ayuben ele ibagma o Suah ahun Bildad inowen ele uruk lit, 
2”Allahn mun angge man angge ine roho seneg lit ap obog toho enekolap 
eneptuk. At inggik ineyonen poholma oho kinangma oho tog fanowap turuk. 
3At otsi mondoko werehon arimano ap san winag isa reg? At umbagpag 
turukon olohotman ap misig oho hirag am fug teg. 

4Ap eke Allah fam suwahal uruk lit siyag ane tirikik fug uk teg ano? At 
alukema isingan indag tarukon siyahon ubam tag teg elehon eke wereg ano? 
5Allahn pikalem seleg teg elegma suhal oho hik tegma yet haruk. 
6Ari hag toho Allahn ap kinangmon yet isaruk lit imbalo siyahon wereg 
peruk,” ibag. 

Ayub 26 

Ayuben Allah su reg ibag ane 

1Bildad inowen ele ibagma Ayuben hebeloho hiyag utuk lit, 
2”An nine elehon haren fanik-fano roho let nabehen. Ninggik ine elehen 
nungge-nungge tuk fug teg lit weregman haren windat nabehen. 
3Haren mun ane man ane alem obog toho holuk teg lit an nindi sohu roho 
welahiyon fano komo nabehen. 
4Ap san milal habehekma hele hiyag nerehen? Ap san indi anggat toho 
wenggel haruk ane hat feneyen wilip aha? 
5Allah ineyon fahet ap warehon enehime arimano ik suwon yenggelehon 
ahum apman enekolen elek-elek angge ruruk. 
6Ap warehon wereg ambeg ino abilit lareg elehen Allahn ap mondabi siyag 
atuk ambeg ino oho pilap haruk. 
7Mun angge man angge elegman Allahn pohol leho fibag. Ahongge wereg 
elegman kinang hondo ribibag. 
8Aren osit hina elma hinanggo ferukmu hina arimano tararag turuk eleg. 
9Aben yet hahup tohon ulug At hur atuk ambeg hinan hililip turuk. 
10O hik men seleg men amu-amu welamag ulug ik suwon yenggelehon 
walinggoho wirim haruk lit hili waroho imbibag. 
11Allahn ele pararag turukmu pohol ahongge yuk elek turuk. 
12At indi anggat toho werehonen manu Rahab al senggeloho ilkal tebeseruk 
lit ik suwon haglabut watukon ino yuwahap tibag. 

13Ambilik ahe fu isarukmu pohol obog toho sing pohol eneg atuk latfag. 
Inggik ineyonen pisanggo humon folo-folo kululung toho larukon ware 
fisibag. 
14Allahn turuk latfag ane arimano fahet aben enele enenggolop elman ahuri 
roho uruken niren fuki roho hol isaruk lahe fug. Hol isa fug tehen anden 
Allahn turuk latfag ane winon embeselug we tor angge eneg tintilihi. Ari 
halug At ele ululu sup turuk hag toho uruk lit mun ane man ane ine roho 
turukon ap san oluk teg?” ibag. 

Ayub 27 

Ayuben alem nubam wereg eleg ibag ane 

1Ayuben nin eke ele uruk lit, 
2”Alem nubam lombohap naptuson Allah mondabi ineyonen haloho umbuk 
fug angge nindi angginap naptuk. At olukon inowen holeg lit weregma anden 
tem toho iminon tu: 
3Allah ambilik ahe an nubam fu roho kilap napfahon weregma an noluk 
wereg li 
4nambiliken un ane uruk lit ap enele ying eneptuk laruhuk fug. 
5Hit henele an nubahet tem toho irikip ulug anden uruk laruhuk fug. Anden 
siyag ane tirikik fug uruk lahiyon ari senegman eneg war aruhuk. 
6An nindi pikit toho wereg lit Allahn peruk ane eneg tirikik uruk lahiyon ari 
umbusuhuk fug. Misihim oho anden siyag ane tirikik fug ulug nindimu 
wenggel harukmen eneg welaruhuk. 
7Ap onolokon alem angginon unubam atuk hag toho an men seli roho 
werehon unubam amag! Allah fahet enepelehon siyag atuk hag toho an men 
ninirim perukon arimano oho siyag amag! 
8Allah fam wenggel haruk elehon enehime Allahn wol eneptuk halug iren 
fano amuhuk ulug wenggel ha reg ano? 

9Alem angginon unubam aruhu halug iren let nenebik ma ulug enele hi roho 
urukmu Allahn hol isahu ano? 
10Iren At mondabi ineyon fahet enehiyeg haruk lit likiya hupmu ubam 
sembahyang uruk lamuhup ano? 
11Allah inggik ineyonen turuk ane fahet anden hiyag hisamin. At mondabi 
ineyonen mun ane man ane turuk laruhuk ulug indimu foroho ane anden hit 
fahet inamap timin. 
12At ineyonen turuk ane hit hinilen yet harikip halug nungge fahet henele 
sibiling-sibiling ane uruk lahep? 
13Aben Allahn peruk ane windal isaruk lit onori siyahap eneptuk halug Allah 
mondabi ineyonen hebeloho unusuhuk ulug kong toho emberisi ane anden 
hiyag hisamin: 
14It unumalikisi anggolo indag taruk lamuhup angge famen tog elman war 
amuhupmu unumbusagsi suburu obok harukmen eneg welamuhup. 
15Iren ondohowonen endebuhubon we tor angge onoluk welamuhubon 
arimano ouk alem suwonen unusuhumu unuhesi lin isahubonen it fahet hunu 
sini uruk lamuhup fug. 
16It arimano uang ik yinggi mondeg hag toho ngi reg lit sum wan tarukon 
palu lahabil laharuk lamuhup angge famen 
17ap Allahn peruk ane hikit toho turukonen sum arimano hilalug wan 
tarukmu alem unubam elehonen uang arimano fibir amuhup. 
18Inibam fanowon arimano hep-hep ahalonggok kong toho laruk hag toho 
siyag atuk. O sabo aben yabukmu witukon hag toho folo-folo tantum turuk. 
19Tung toho wereg lit nohik laruk angge famen in atuk lit yet harukmen mun 
angge man angge iren tohon elegma yet haruk. 
20Ik fu waharuk hag toho alem eke hag eke hag unubam aruhumu enekolen 
yuk lagmag uruk lamuhup. O hup aruhumu siyeluwen og eneplug lahu. 

21Siyelu ino yali filen waharuk lit it inibamen lisoho og eneplug larukmu 
linggik-longgo uruk lamuhup. 
22Siyelu inowen ine roho unubam fu ruruk lit sen enebik ohoman it longgo 
ul ulug folo-folo laruk. 
23Folo-folo larukmu siyelu ino enembol filen waharuk lit aben wasubag sup 
isalug ininggaliyap eneptuk hag toho unubam turuk,” ibag. 

Ayub 28 

Ap inindi anggar atukon wel turuk ane 
Helep ili faya rurukon yami rurukon fahet ibag ane 

1Perak ili rurukon tom fo roho hiyaharuk ambeg we tem toho wereg. Emas 
umbagpag turukon indok fam puhun tebeseruk ambeg oho wereg. 
2Besi ineyon kinang fabuloho hiyaharuk. Ine angge tembaga ino helep elma 
weregma indok fam iringgurukmen wiyig atlug helep famen wilip atuk. 
3Aben ili ruruk angge yami rul ulug iral walug laruk lit tom fo roho elma 
kuruk. Elma kulug yami ril laruk lit mondabi atogma lalug hik teg ambehen 
ili ruruk angge arimano hilaruk. 
4Ap laruk eleg ambeg tom fo roho apma wamburuk. Apma wambul ulug hele 
yaron ililoho pilaptukon ino fene wamburuk. 
5Kinang ino fam suburu fano wilibig angge famen kinang apmane aben 
kinanget helebet hebel-pebel toho warukmu indoken naruk ambeg hag atuk. 
6Hebel-pebel toho waruk lit helep ili faya urukon il sing pohol hahon helep 
elma weregma hiyaharuk. Helep ili faya urukon arimano fene emas 
umbagpag turukon tot-tor angge lombog teg. 
7Tom fo roho wamburuk ke suwe kut ino apeleg. Suwe tunguniyen oho yet 
haruk eleg. 
8Olomene kebunggalem ari laruk eleg. Wam eliyen oho kalem ino soptuk 
eleg angge famen 

9ap eneg laruk lit ili ruruk angge yami rul ulug helep arikon fele roho ilkal 
isaruk. Ilkal isil laruk lit helep tuwaliyen famen tulug atel fam tom obog toho 
hebeltuk. 
10Tom ayeg undama ap laruk ke haltul ulug helep fo ril laruk lit kim 
harukmen helep ili faya rurukon eke hag eke hag wereg. 
11Helep fo reg ambeg ik kuhu rohon ulug ik tep-tep angge turuk ambeg lare 
feseruk. Ari roho turuk lit fano-fano angge kinangma hirahowon eke hag eke 
hag wiliptukmu aben yet haruk. 
Ap inindi anggar atuk ane yami rurukon fahet ibag ane 

12Ap inindi anggar atuk ane kema yami rik lul? Fuki roho wenggel haruk ane 
kema wereg? 
13Yami rik laruk ke ap obog toho enepeleg. Kinang atogman atogma yami ril 
larukmen ap inindi anggar atuk ane ino hiyahakup fug. 
14Ik suwon yenggelehon inowen ele uruk lit, ’Yami rik wahebon ari an nelma 
wereg eleg,’ uruk. Helep tuwaliyen inowen oho an men wereg eleg uruk. 
15Ap inindi anggar atuk ane hulul ulug umbagpag turuk angge emas men 
perak men fam ayeg waroho hila fug teg. 
16Emas mondabi fanowon o Ofiren hilarukon men helep ili faya rurukon il 
polu palehon hahon men il sing pohol hahon men wirim teg eleg. 
17Ikag tebuwag emas fam wirihon men helep sili yanggowon hahon men oho 
ambi reg eleg. 
18Melei men helep yanggowon ik il wirikon hahon men wirim teg ano ulug 
wenggel ha fug! Ilembani umbagpag turukon onggo anggolo fam warukon 
we tot siyag tegma ap inindi anggar atuk ane mondabi fano wereg. 
19Helep il puhulik palehon hahon men emas ik il wirikon hahon men wirim 
tuk fug teg. 
20Ap inindi anggar atuk ane kema yami rik lul? Fuki roho wenggel haruk ane 
kema wereg? 

21Ap inindi anggar atuk ane ino hiraho lit weregma lebe ruruk angge misihen 
oho hiyaharisi fug. Suwe pohol keyen larukonen oho yet harusa fug. 
22War atuk ambehen aben uruk hag toho ele uruk lit, ’Aben at fahet enele 
urukmu eneg holtikik,’ uruk. 
23Ap inindi anggar atuk ane kema wereg ulug Allah eneg oluk. At wereg 
ambeg laruk ke Ar oho oluk. 
24At poholma wereg lit mun angge man angge kinang atogman atogma 
werehon obog toho yet haruk. 
25Amukasi Allahn siyelu anggin ari hag toho welaruhu ulug fuki roho wirim 
halug imbibareg ik yenggelehon kema-kema welaruhu ambeg hili waroho 
imbibag. 
26O itano li osit pilabik waharuk ane oho pinel men ululu men laruk ke oho 
haloho imbibag. 
27Ari roho turukmen ap inindi anggar atuk ane yet hibareg fano reg ano siyag 
teg ano ulug wal harukmen fano wereg latfagma mondabi welaruhu ulug 
ineyap tibag. 
28 Ineyap tibareg ap hiyag isaruk lit, ’Inikni Allah fahet enekol toho wereg 
ane ariyen eneg ap inindi anggar am teg. Siyag ane timin fug peruk ane 
ariyen eneg fuki roho wenggel haruk ane inam atuk,’ ibag,” ulug Ayuben ori 
hiyag isibag. 

Ayub 29 

Ayuben nin ele ibag ane 
(29:1–31:40) 

Indam Allahn let naptukmu fano welatikik ibag ane 

1Ayuben nin eke ele uruk lit, 
2”Indam Allahn wanggi waroho fet nasugmu fano welatikik hag toho ketiya 
oho fano welale peruk lahi. 
3Allah iral hag toho wereg lit an selehap naptuk latisi. An o hik tegma 
larukmu oho Aren hondog naptuk latisi. 

4An kabinimu Allah niraham wereg lit nibam foroho latisi. 
5At mondabi ineyon ino an men weregma numalikisi an walinggoho 
welatusa. 
6Nambohom ag owe ik wilip atuk hag toho anggolo weregma helep 
punumuwen oho e zaitun fano roho wilip atukmu ahaluwe anggolo wereg 
latisi. 
7Onowesi roho werehon arimano elehet o pumbuk huk toho ohowon 
sokolma heriyeg lit alem haloho emberuk ambeg an oho lalug heriyegma 
8yet niyaruk lit ap kabiniyon arimano an fahet enekolen hirag atukmu 
sabalon arimano in atuk latusa. 
9In atug ap suwon-suwon arimano ininggiken enembilik lareg lit enele 
sahaltuk ane embeseruk latusa. 
10Palimu wereg inap enembilikanggen lam-lamma topno regma hag toho 
enele uk fug teg latusa. 
11Ap an fahet hol haruk latuson arimanowen an wel naptuk latusa. An yet 
niyaruk latuson arimanowen fano ane nubahet uruk latusa. 
12Ap inilaheg toho werehon let nenebik ma ulug enele hi roho urukon anden 
let eneptuk latikik. Malik suwarehon ap inibil atuk elehon arimano anden ili 
og eneptuk latikik. 
13Ap war amul ulug turukmen anden windat eneptuk latikikon arimanowen 
an nubam Allahn fet hasug laruhu uruk latusa. Hiyap yuwohon inibil atuk lit 
inindi seyap eneptuk latikikonen enehiyeg haruk latusa. 
14Sum wan turuk hag toho Allahn perukon turuk ane wan teg lit alem fano 
haloho emberuk ane ino unggul asum langguk taruk hag toho wan teg latikik. 
15Ap inil hupnihon fahet an it inil fanowon atuk lit unuyug siyahon fahet 
unuyug fanowon atuk latikik. 
16Ap inine elehon fahet inikni wereg lit ap an napelehon aben pet eneptukon 
fahet alem yami ruruk latikik. 

17Ap ubabut olokon ekeyen nare mag-mag namin ulug turukmen anden 
iyahunde sengge ruruk lit are ayegman teltuk latikik. 
18Ari roho turuk latikik li an nindimuwen wenggel haruk lit, ’An nibam 
amusun toho weregman eneg nindi yuwag toho war aruhuk. 
19E umanggen kinang apma ik wereg ambeg pilaptukmu hubanggo hibilil 
pilabik waharuk ahen hag toho welaruhuk. 
20Aben an wel naptukmen eneg welamuhupmu nasehen siyag am fug angge 
mondabi fano regma ninggiken seneg laruhuk,’ perikik. 
21Indam ap obog tohowen Ayuben ele hiyag nisamisi ulug enele eleg angge 
wereg lit anden komo eneptuk latikik ane fano holtuk latusa. 
22An nele obog toho uruk latikikmu ap misihen oho hebeloho ele uruk latisi 
fug. An nele uruk ane osit lililon pilabik waharuk hag toho inindi enehiyehap 
eneptuk latisi. 
23Aben niniyabuk ahaluweyap timisiyen osit wamag peruk hag toho ap obog 
tohowen Ayuben ele hiyag nisamisi ulug inindi sehet toho wenggel haruk 
latusa. 
24Ap inindi piren teg lit werehonen oho an nele fano holukag ulug naluke 
yihik lit nele hiyag isarukmu iren tem toho uruk ulug wenggel haruk latusa. 
An naluke yihik lit kim isaruk ane ariyen inindi wirik atuk latisi. 
25Ap suwon raja ekeyen otsi sehen senehon milal eneptuk hag toho anden ap 
obog toho milal eneptuk latikik ane hikit toho laruk latusa. Ap ekeyen ori 
inindi anggin toho werehon onggon eneptuk hag toho anden it obog toho 
inindi seyap eneptuk latikik,” ibag. 

Ayub 30 

Ayuben ap obog tohowen inda yag naptuk ibag ane 

1Ayuben nin eke ele uruk lit, ”Ketiya notsi an men ambi reg elehonen inda 
yag naptuk. Indam it iniknisi inindi sohu rehen mene men ambiyeg let toho 
nambohom foroho lam fug teg ulug embeserikik. 

2Ininggik ine eleg inaben nungge fahet yabuk wit numuhup perikik. 
3It suburu oboken unuwag eneg teg lit anggenman e umanggen ilimon eneg 
sali-sali naruk latusa. 
4War amuhuk tohon ulug sehentep inggila men umanggen men yami roho 
naruk latusa. 
5Ap misihen ap enenggengge hirag tamin ulug turukmen aben enele ngik-
ngog uruk lit yanggaltuk hag toho it arimano oho onoriyen yanggal eneptusa. 
6Yanggal eneptusama larusareg fanggongma men kiling elma men owikmu 
men yug toho wereg. 
7Wereg lit alog-alog angge sehelimu palu atug olomeneyen uruk hag toho 
enele ya nga uruk. 
8It inindi sohuwon ununuk elehon aruma nit men ambiyeg welamuhuk fug 
ulug onoriyen sabiyap alem fam unusuruk lit yanggal eneptusa. 
9Ketiya unumalikisiyen an nabug uruk lit inda yako kelem sini nebene uruk. 
10Iren ininggali eleg toho an nolohotma wasubag sup isaruk lit me nenepeyen 
ulug enembol yig nutuk. 
11Allahn ine eleg amag ulug an nasehen inggila kobog teberisimu an yet 
niyalug it arimano wam kumbi loloho larukon aben senetuk elehon hag atuk 
lit an siyahap naptuk. 
12Ninggik pikit filen it kabiniyon onolokon arimano luhaloho watlug fuk toho 
wabukag ulug miyal naptuk lit pinggi wabul ulug kilap nasug. 
13Kilap nasuhen an longgo ik lamin perikik ke lare ferusa. An nuwabul ulug 
turukmu ap misihen oho sen eneptuk eleg. 
14Ap seliyonen elehet o pumbuk walinggoho ohowon halog toho pin kuruk 
hag toho asan-asan angge luhaloho nuwarik waharuk. 
15Nuwabul ulug waharukmu nakolen yuk lagmag uruk lahi. Aben an wel 
naptuk ane siyeluwen walug laruk hag toho longgo irisi. Nindi yuwag toho 

welatikik ane hina homhomowen fu isarukmu mondabi laruk hag toho eleg 
atisi. 
16Ik hilil isarukmu laruk hag toho an war am hag ane turuk lahi. Likiya 
hupmu alem siyahon eke hag eke hag nubam atuk lit an sen nasug. 
17Hubanggo ouk waruk lahiyon ariyen umbusuk fug angge an nebe sali heheg 
naruk hag toho nuwatukmu nuwag obog toho eleg atuk. 
18Sum wan teg latikikon Allahn inggik ine roho seneg lit nanggolop pete roho 
19sabelepma hik niyarisimu kinang alinlan hag atikik. 
20An nele hi roho hindi niyimin urukmu Haren hebeloho hele hiyag nutuk 
lahen fug. Anden sembahyang imin ulug holohotma unduhukmu Haren let 
nabuk fug angge hilen eneg kim niyaruk lahen. 
21Hat hubabut nin atuk lit an men seli atikinteg hinggik ineyonen holok ane 
eneg nubam turuk lahen. 
22Haren an siyelu emberimu numbahik laharikinmu siyeluwen an og naplug 
larukmen ululu sup turukmu mondabi siyag aruhuk. 
23Ap obog toho palu atuk lamuhup ambeg Ayub oho lawag ulug Haren 
wenggel haruk lit ap warehon weregma hondog naplug lahenon an noluk. 
24Ap eke asengseng toho wereg lit ele hi roho let nabik maniyek uruk halug 
aben let turuk eleg ano? 
25Ap enesengseng toho wereg lit uba yatukmu an oho uba yatuk latikik fug 
ano? Ap inine elehon fahet an nindi anggin toho wenggel haruk latikik angge 
famen 
26anden fano ane nubam aruhu ulug wenggel harikikmen siyag ane nubam 
atisi. O seleg fanowon nubam aruhu perikikmen hik nubam atisi. 
27Likiya hupmu asengseng-pasengseng toho welahiyon fahet nundama ahe 
laharukmen eneg welahi. 

28Nindi angginen norohole hilik toho la wam turuk lahimu mowen yet 
niyaruk lit nindi inahanap naptuk eleg. Ap palu roho wereg ambehen in atuk 
lit nele hi roho let nabiyok ulug ap unubam heng eneptuk lahi. 
29An olomene ele kuwa rurukon are hag atikik. Suwe siyomayo men ambi 
reg lahi. 
30Inahanen an nuwag lilog atukmu nahap sing atisireg nahamut hog toho 
wamburuk. 
31Indam an nahiyehen pinggong men waruk men watuk latikik angge famen 
ketiya uba yako piya sini eneg uruk lahi,” ibag. 

Ayub 31 

Siyag ane tirikik fug ulug Ayuben fag toho ibag ane 

1Ayuben ori hiyag isaruk lit, ”Hiyap tuhumon eke yet halug an helele peruk 
laruhuk fug ulug kong toho emberikik. 
2Hilahuk pele halug Allahn nubam ke roho telep? Aben siyag ane turukmu 
At mondabi ineyon inowen it unubam nangginoho turuk? 
3Allahn siyag ane turuk inap unubam alem angginon eke hag eke hag monde 
feruk. 
4An kema-kema laruk lahimu Aren yet niyaruk. Mun ane man ane turuk 
lahiyon oho At oluk. 
5Misihim oho ap unubam nele si ane irikik fug ulug fag toho uruk lahi. 
6Allahn an nindimu kim niyalug siyag ane tirisi fug ulug oluk aruhu. 
7Nungge-nungge nilmu yet halug nindimuwen helele peruk lit kalem 
fanowon embeselug lelema ninggikmu siyahon tag teg lalep halug 
8ap winonen yahongge anden tohon nin naruk lit nin winon heneko hik-hak 
eselep. 
9Ap an niraham werehon uhe helele peruk lit at ibam sokolma hirako kahaleg 
lale halug 

10an nuhe ap winon fahet suburu isag isarukmu at men ambiyeg nohoruk 
lalep. 
11Anden ari hag toho tele halug unggum kong turuk inaben alem mondabi 
siyahon tirisi ulug angginon nubam embelep. 
12Anden teleyon indok ambulpul hag toho wereg lit an nebe ninaruk lit 
nanggengge obog toho nelep. 
13Anden namingmingangge unubam siyag ane turuk latikikon fahet it 
nambeg waharukmu enele holoho embeseruk latikik fug. 
14Holoho embesele halug Allahn hinog og niyarukmu an nangginoho At 
olohotma in alereg hebeloho hiyag etle? 
15An wal napfag ahun inowen namingmingangge oho wal enepfag fug? 
16Ap enengge elehonen an nubam heng naptukmu aliyek ulug yanggal 
eneptuk latikik fug. Hiyap yuwohon inindi anggin toho werehon oho 
embeseruk latikik fug. 
17Malik suwarehon suburu obok toho weregma og isa fug angge an namu 
naruk latikik fug. 
18An nebe totman angge malik suwarehon fet enesugmen ketiya oho let 
eneptuk lahi. 
19Ap enengge elehon enesum wan turukon men nohoruk angge men elegma 
yet isalug 
20nambohom domba oruk fam yihikon og isaruk latikikmu iren enele uruk 
lit, ’Nahap sun toho weregma og nerehek,’ ulug inindi enehiyeg toho an hi 
naptuk latusa. 
21Alem kong turuk ambeg nori anggolo werehen nibil amuhup ulug malik 
suwarehon enele ying eneple halug 
22ninggik abahum oko lelep. 

23Anden ari roho turuk laleyon fahet Allahn alem angginon nubam umbuhu 
ulug nakol toho wereg lit At palimuwon olohotma unduhuk lam fug teg lale. 
24Fano-fano angge anggolo foroho lahiyon ariyen alem siyahon nubam am 
fug angge we fano roho welaruhuk peruk latikik fug. 
25Yabuk anggolo witikikteg anggen anggolo ninggikmu atisi ulug nahiyeg 
haruk lit nawelwel taruk latikik fug. 
26Mo asinandi rurukon men pikalem umbagpag toho larukon men fahet 
nakolen 
27sembahyang imin ulug wenggel haruk lit ninggik kaya roho hi eneptikik 
fug. 
28Hi eneple halug unggum kong turuk inaben Allah poholma werehon unuk 
apmayap tirisi ulug alem angginon nubam embelep. 
29An men seli roho wereg inap alem angginon unubam atukmu fano 
asengseng haruk ulug nahiyeg toho welatikik fug. 
30An fahet ninirim peruk inap war amag ulug nele olok toho uruk lit huluwap 
eneptuk latikik fug. 
31Ap sa-o sa-o an nibam waharukon suburu fano roho og isaruk latikik ane it 
an men werehon onoluk. 
32Ap yatman waharukon selma nohokup ulug an nibam sok husigmu kulug 
nohoruk latusa. 
33Ap winonen siyag ane turukon hiraho lit wereg hag toho anden hirako 
foroho latikik fug. 
34An fahet siyag ane tirisi ulug ap anggolowen enele sahaltil larukmu nakolen 
nele uk fug angge nibam welatikik fug. 
35Ap san anden uruk lahiyon aru holmisi? Anden uruk lahiyon aru we tik-
tem toho uruk lahi. At mondabi ineyonen an nele hol niyalug hebeloho hiyag 
nuruhu! An fahet ninirim peruk inaben alem ubam wereg ulug suwesingga 
haharoho emberuson wereg halug an kim haminen og nirik maniyek! 

36Og nirik watlihipmu suwesingga ino naliliyangge hag toho nunggulmu 
lahaboho welaruhuk. 
37Nambong se roho Allah olohotma lahukteg mun ane man ane anden turuk 
latikikon fag tuhuk. 
38Kinang aben tohon huhulangge hilarikik fug. 
39Ap yabuk wiroho yag naptuk ahun ino suburu obok toho weregma suburu 
aren yatuk latisiyon an namu eneg nabit naruk latikik fug. 
40Ari hag toho tele halug roti anggen fobik yatleyon fano roho wilip am fug 
angge hele alohon men hoholangge men eneg wilip alep,” ulug Ayuben uruk 
latfag ane tiya fam emberuk lahe. 

Ayub 32 

Elihu inowen ele ibag ane 
(32:1–37:24) 

Inggareg fahet ibag ane 

1Ayuben anden siyag ane turuk latikik fug peruk ane umbusuk fug angge 
seneg lit wereg ulug ori hinahan itanowen onoluk atfareg at men enele 
sahaltuk latfag ane imbisibag. 
2Imbisibagma yet isibareg o Bus ahun Barakheel unggul unuk Ram ahun 
amloho Elihu ino undama ahe laharukmu Ayuben alem nubam elegman 
Allahn nuwatuk peruk latfag ane fahet olok hibag. 
3Ayub ori hinahan itanowen alem Ayub ubam werehon yami rurukmen 
hiyaharusa fug ulug Elihu inowen it fahet oho ahum ke het atfag. 
4Ahummu het hibag angge famen an it hinahan onot welahireg iren tam 
ulusama eneg anden oho Ayub nele hiyag itmin pibag. 
5Ari pibareg it hinahan itanowen Ayub nin hebeloho hiyag um fug teg ulug 
yet isibareg indi inahan toho ele uruk lit, 
6”An kabini reg lahi, hit sabal teg lahepma ninggaliyen anden peruk lahi ane 
hiyag hisamin fug ulug nakol haruk lit nele irikik fug. 

7Anden wenggel haruk lit, ’Tam ap sabalonen enele uruk lit amusun toho 
milal tarukmen eneg onoluk atfag ane hiyag nisawag!’ perikik angge famen 
8Allah mondabi ineyonen ambilik ahe ap undama fu roho kilapfag. At ahime 
inowen inindi anggarap eneptuk. 
9Ap sabalon eneg inindi anggat teg, amusun toho welatusonen eneg tu fano, 
tu siyag ulug haluk teg puk fug! 
10Ari fahet anden oho noluk teg lahi ane hiyag hisaminen holiyek! 
11Hiren alem yami ruruk lit hinindi wenggel halug nungge ane ulusa ulug 
nangno henesug latikik. 
12Nangno henesug lit fuki roho kim henesugmen hit sehelimuwon misihen 
oho Ayub fam un ane ehen ulug fag toho hiyag itikip fug. 
13Hiren te, ’Ketiya nonoluk aheyon tu: Ap kinangmonen Ayub apmayap tuk 
fug teg, Allahn eneg apmayap tuk teg,’ uk fug. 
14Ayuben ele uruk latisiyon ino an nubam irisi fug, hit hunubam irisi. Ari 
fahet hiren uruk latikibon hikit toho uk fug angge anden peruk lahi ane eneg 
hiyag itmin. 
15Ayub, nare, it hinahan aruma yuk lagmag uruk lit nungge ane ul ulug inindi 
sohu reg lit enele hebeloho hiyag hum fug teg. 
16Enele uk fug angge unduhukmu yet isaruk lahireg fobik enele ulusa ano 
ulug nangno enesug latmin ano? 
17Nori, hit henele obog toho ehepma ketiya anden peruk lahi ane hiyag 
hisaminon nubam aha. 
18Mun ane man ane fahet nele anggolo imin peruk lahiyon ariyen nindimu 
keleg tehen nele uk fug angge welam fug teg lahi. 
19Suburu sum keleg toho yuhatukmu tararag turuk hag toho nundama nele 
imin peruk lahiyon keleg teg lit nahum sup tuhu rohon! 
20Nambilik laroho welam fug teg lahi. Nele iminmu eneg nindi yuwag atmisi. 

21An nele uruk lit ap tu suwon, tu toron ulug onorohole yami enepmin fug. 
Fano angge og numag ulug ap misig ubam oho nele fano-fano ane imin fug. 
22An napelehen nele fano roho uk fug teg lahi. Fano-fano ane ele halug an 
wal napfag ahun inowen folo-folo elehap naplep,” ibag. 

Ayub 33 

Elihu inowen Allahn ele uk fug angge wereg eleg ibag ane 

1Elihu inowen nin ele uruk lit, ”Ayub nare, ketiya nele hiyag hitminon fuki 
roho holeg lamin! 
2An nambilik husuruk lit nele imin ane ak turuk lahi. 
3An nindi pikit toho wenggel haruk lahi ane wiliptuk lit un ane uk fug angge 
noluk teg lahiyon fag toho hiyag hitmin. 
4Allah mondabi ineyonen ambilik ahe an nundama kilaptuk lit werehap 
napfag. Allahn werehap napfahon welahiyonen nele uruk lahi. 
5An nele iminmu haren hebeloho uk tehon wereg halug seleg toho hiyag 
nitmihin. 
6An oho Allahn kinang tor angge oko wibareg wal napfag angge re At 
olohotma an men hat men ambi reg lahe. 
7Ambi reg lahereg haren te an nindi angginap napmisi puk fug angge an fahet 
hakol ha fug! 
8Anden holeg lit weregma haren uruk lit, 
9’Anden siyag ane tirikik fugmu alem nubam wereg eleg, siyahon nubam tag 
teg eleg angge famen 
10Allahn an seliyap naptisireg an mako wambukag ulug alem eke hag eke 
hag yami rurukmen eneg wereg. 
11An o kema-kema lahu rohon ulug Aren yet nasug lit nuyug e suwon fo 
rehon fam kilap nasug,’ irikin. 

12Ari roho uruk lit tem toho irikin fugmu anden hebeloho hiyag hitminon tu: 
Allah suwon ino men ap kinangmon men ambi reg eleg. 
13Haren nungge fahet Allah fam suwahal uruk lit, ’Anden nele urukmu Haren 
hebeloho hele hiyag nutuk lahen fug,’ uruk lahen? 
14Allahn perukon hiyag nisaruk ane wal-wal wereg angge famen niren holtuk 
lahe fug. 
15Hubanggo ap noho enepeleg toho nohorukmen Allahn peruk ane nei fam 
hiyag isaruk. 
16Nei fam seleg toho hiyag isaruk lit, ’Tu men ari men turuk lamuhup fug,’ 
ulug komo eneptukmu enekolen yuk lagmag uruk. 
17Aben enebe hemet til noruk lit siyag ane tuhup tohon! 
18Nei fam komo eneptuk lit inale lahabeg ambeg kulug war amuhup tohon 
ulug windat eneptuk. 
19Ouk waruk lit heniyema yinggigmu inahanen unuwag elek-elek angge 
rurukon ari feneyen Allahn ap komo eneptuk. 
20Suburu naruk ane me ape ruruken unduk fano angge oho nirim ulug naruk 
eleg. 
21Unu elegma uwag eneg atuk. Uwag unuwen mapmu rehon ketiya inam 
atuk. 
22We tot welaruhureg war atukon horog aruhumu kinangma saluhup. 
23Allah otsi malaikat teng-teng angge werehon sehelimuwon ekeyen ili 
wamin ulug iraham waharuk halug Allahn peruk ane hikit toho laruk ane 
hiyag utuk laruhu. 
24Hiyag uruhureg ilaheg ulug malaikat inowen Allah ubam ele uruk lit, ’Ap 
warehon wereg ambeg lahu rohon ulug windatmihin. Windatmihinen onggo 
og hitmin peruk lahiyon wep toho foroho lahi,’ uhu. 

25Ari roho uhumu ouk waruk ahun ino nin hebeloho fano aruhureg ebe 
kabinimu welatisi hag toho welaruhu. 
26Wereg lit Allah fam sembahyang urukmu Aren indi haruk lit holeg laruhu. 
Holeg laruhumu Allah orohole yet haruk lit Nikniyen hal nabehek ulug 
ahiyeg toho yunggultuk laruhu. 
27Aren ap obog toho onolohotman sini uruk lit, ’Anden pikir ane hareyap 
turuk lit siyag ane anggolo turuk latikik angge famen Allahn ayeg waroho 
nuwatisi fug. 
28An ap warehon wereg ambeg lahu rohon ulug Allahn windat naptisimu 
noluk wereg lit o seleg fanowon yet haruk lahi,’ uruk laruhu. 
29Allahn ari obog toho inggik pirenam ano hinahanam ano ap unubam 
teberuk. 
30It ap warehon wereg ambeg horogma larukmen Allahn onoluk wereg lit o 
seleg fanowon yet hawag ulug suhuloho hondog eneptuk. 
31Ayub nare, anden nin eke nele hiyag hitminen hele uk fug angge wereg lit 
fuki roho holeg lamin! 
32Haren nele hebeloho imin peruk lahenon wereg halug hiyag nitmihin. Alem 
hat hubam werehon hal alep ulug anden oho wenggel haruk lahireg hat hindi 
se roho hele imihin. 
33Nele imin fug peruk lahen halug anden ap inindi anggar atuk ane fahet 
hiyag hitminen hele uk fug angge wereg lit holmihin,” ibag. 

Ayub 34 

Allahn pikir ane hareyap turuk eleg ibag ane 

1Elihu inowen nin ele uruk lit, 
2”Nori, hit hinindi anggat teg lit fuki roho wenggel haruk lahebonen anden 
iminon holeg lamek! 

3Suburu unduk fano ano ulug ambilikanggenen nek haruk hag toho ap 
ekeyen ele fano uruk ano ulug ap isanggowen fuki roho hol haruk. 
4Niren alem ino ambiyeg yami rurukmen fanowon tu, siyahon tu ulug fuki 
roho wenggel halug haloho umbul. 
5Ayuben ele uruk lit, ’Anden siyag ane tirikik fug angge famen alem nubam 
lombohap naptuson Allahn haloho emberuk eleg. 
6Siyag ane tirikik fug irikikon ino fahet aben ele si ane irisi uruk. Alem 
nubam elegman ap tog fam unusuruk hag toho nuwatisimu fano am fug teg 
lahi,’ irisi. 
7Ap sa Ayub hag toho wereg? Aben likiya hupmu ik naruk hag toho Ayuben 
Allah abug urukmen eneg wereg. 
8Ap onolokon men palu atuk lit Allahn peruk ane windal isarukon men 
mangno roho wereg. 
9Aren ele uruk lit, ’Saplangge Allah men nininggik ahandip toho welahe,’ 
irisi. 
10Ari fahet hit hinindi anggat teg lahebonen anden iminon tu holeg lamek: 
Allahn siyag ane tuk fug teg. At mondabi ineyonen fano peruk ane 
inggarehen sobir isa fug teg. 
11 Aben turuk ane hikit toho Aren ayeg war isaruk. Ap fano ane siyag ane 
turukon arimano hikit toho onggo og isaruk. 
12We tem toho Allahn fano peruk ane inggarehen suhan isa fug teg. At 
mondabi ineyonen pikir ane hareyap tuk fug teg. 
13Ap san kinang foroho laruhun ulug Allah inggikmu imbibag? Pohol ha 
kinang ha seneg laruhun ulug ap san hiyag itfag? 
14Allah indimuwen wenggel haruk lit nambilik ahe ap undama kilaptik 
iyahon ino men nahime fanowon men uwag oko hilamin pelep halug 
15onoluk wereg angge obog toho misihim eneg war atuk lit ap oho hebeloho 
kinang alep. 

16Ayub nare, hat hindi anggat teg lahen halug anden nin iminon tu holmihin: 
17Haren Allah suwon mun ane man ane haltuk ahun ino siyag peruk lahen 
ano? Allahn alem fano haloho emberuk ane nirim peruk ulug wenggel haruk 
lahen ano? Nirim pelep halug nangginoho kinang aru seneg lalep? 
18Aren eneg ap suwon raja unubam, ’Henesukun siyag,’ uk teg, onowesi roho 
werehon unubam, ’Hit honolokon,’ uruk. 
19Aren ap obog toho inggiken lal enepfag angge re ap ununuk suwon inibil 
am fug angge tu tungon, tu ilahehon ulug onorohole yami eneptuk eleg. 
20It obog toho lagmag war atuk. Hup humanoho enekolen yuk turuk lit 
mondabi siyag atuk. Inine roho werehon arimano ap ininggiken unusuk 
fugmen mako wamburuk lit eleg atuk. 
21Ap kema-kema larukmu Allahn yet isaruk. Mun ane man ane turukon At 
oluk. 
22Ap onolok ane turukon arimano Allahn hiyag nenebuhu ulug hik tegma 
hirag atuk halug oho Aren yet isaruk. 
23Alem eke wereg halug haltuk sambil haluhuk ulug sali umbuk fug angge 
we pikit toho haloho emberuk. 
24Alem ap suwon-suwon unubam werehon yami ruk fug angge oluk teg lit 
werehen we pikit toho ilte-kalte isaruk lit unubalmangge in eneptuk. 
25Ari fahet Allahn iren turukon fum toho kim isalug enepeleg toho weregman 
hubanggo ilkal isarukmu al senggeloho lin-lan uruk. 
26Onolok ane iren turukon fahet ayeg war isamin ane ap obog tohowen yet 
hawag ulug o silimuwen unusuruk. 
27Iren At enembol yig utuk lit Aren mun ane man ane tukon fahet komo 
eneptukon hikit toho turuk latusa fug. 
28Iren onotsi inine elehon siyahap eneptukmu it inilaheg toho werehonen 
enele ya nga urukon Allahn holtisi. 

29Allahn norohole saloho welaruhuk peruk halug aben yet haruk eleg. Allahn 
kel taruk laruhuk pelep halug oho ap misihen oho Hat hubabut siyag uk fug 
teg angge famen Aren pumbuk wal-wal werehon men ap man-man werehon 
men fet enesug ane embeseruk eleg. 
30Ap Allah ninirim perukon ap suwon raja lahalug nunumalikisi luhur amag 
ulug yebangge yep enebuhup tohon ulug Allahn yet enesug. 
31Ayub nare, haren Allah fam hele uruk lit, ’An un ke larikikteg fobik nin un 
ane turuk laruhuk fug,’ ulug fag toho hiyag itikin ano? 
32Hiyag utug At ubam heng turuk lit, ’Siyag ane tirikik angge famen napeleg 
atisiyon wereg halug hiyag nimin. Siyag ane tirikikon nin hebeloho turuk 
laruhuk fug,’ ulug sali emberikin ano? 
33Ari hag toho irikin fug angge famen Allahn anden turuk latikikon fahet 
ayeg waroho onggo fanowon og numag ulug wenggel haruk lahen ano? 
Anden famen fug, we haren eneg Allah ubam nungge ane imin ulug fano 
wenggel himin. Haren wenggel haruk lahenon holtulen hiyag nisa ma! 
34Ap inindi anggat teg lit an nele uruk lahiyon hol niyarukon arimanowen 
hiyag nutuk lit, 
35’Ayub mun ane man ane fahet apeleg toho wereg lit ket-ker ane uruk. 
36Ayuben Allahn nirim peruk inaben uruk hag toho uruk. Ari fahet alem 
ubam wereg ano ulug likiya hupmu yami rurukmen eneg welamuhup. 
37Aren siyag ane turukon lahabil laharuk lit Allah ele ying turuk. Nit niniline 
inda yako inggik tag turuk lit Allah abug uruk,’ uhup lit teg,” ibag. 

Ayub 35 

Nit Allah apma welahe ibag ane 

1Elihu inowen nin ele uruk lit, 
2”Haren hele uruk lit, ’Anden Allah olohotma siyag ane tirikik fug,’ irikinon 
fahet tem toho irikik ulug wenggel haruk lahen ano? 

3Haren te, ’Nungge fahet siyag ane tuk fug angge welaruhuk? Siyag ane 
turukon fahet saplangge nirim peruk lahi,’ irikin. 
4Ari irikinmu hat horiyen holegma anden hebeloho hiyag hitminon tu: 
5Hil pohol fil lahap harukmen hat apma regma hina mondabi palimu 
weregma yet hamihin. 
6 Hat apma welahenonen siyag ane turuk lit Allah siyahap tuk teg lahen ano? 
Holok ane anggolo turuk lahenon ariyen At siyag atuk eleg. 
7Haren fano ane turuk lahen ariyen nungge-nungge At inggikmu atuk ano? 
Allahn peruk ane hikit toho turuk lit At let tuk fug teg lahen. 
8Haren siyag ane turuk lit ap kinangmon hat men wirim tehon eneg siyahap 
eneptuk lahen. Fano ane turuk lit it hahon eneg let eneptuk lahen. 
9Ap suwon-suwon arimanowen unumalikisi siyahap eneptukmu ili og 
nenebik maniyek ulug enele hum toho uruk angge famen 
10iren, ’Allah nit wal nenepfag ahun kema wereg?’ uruk eleg. Ap o hik tegma 
werehon let eneptuk ahun ino yami ruruk eleg. 
11Aren mun ane man ane milal neneptukmu nit ap fuki roho wenggel ha reg 
laheyon men wam mene suwe men ambi reg lahe fug angge famen it 
arimanowen At fahet wenggel haruk eleg. 
12Iren ili og nenebik maniyek ulug enele hum toho uruk angge famen enebe 
hemet til noruk lit onolok ane eneg turukmu yet isaruk lit Allahn enele 
holmin fug ulug alpal eneptuk. 
13Saplangge enele urukmu Allah mondabi ineyonen hol isaluhen yet isaruk 
eleg. 
14Allahn ap arimano enele hol isaruk eleg halug haren hele urukmu 
nangginoho Allahn hol heyelep? Haren te, ’Anden Allah yet haruk lahi fug,’ 
irikinon ino fahet hat hele holtuk eleg. Haren uruk lit, ’Alem nubam werehon 
hal nabin ulug hiyag itikik angge famen At amusun turuken nangno reg lahi. 

15Allahn ap onolok ane turukon fahet hayen peruk lit undama ahe laharukmu 
oho ap unusuruk eleg,’ irikin. 
16Ayub nare, hat hambilik iya reg lit hele urukmen warukmen mun ane man 
ane fahet hapelehen ket-ker ane eneg wiliptuk lahen,” ibag. 

Ayub 36 

Allah ubabut fahet ibag ane 

1Elihu inowen nin Ayub hiyag utuk lit, 
2”Anden Allah unuk fam nin eke nele iminen hindi apma roho wereg lit hol 
niyimin. 
3O yitmi-yatma werehon famen teko laruk ane fahet aben enele urukmu hol 
halug noluk atisi ane hiyag hitmin. Hiyag hitmin ane ariyen an wal napfag 
ahunen mun ane man ane fano haltuk ane seleg atmisi. 
4Anden un ane imin fug, mun ane man ane fahet nindi pikit toho wenggel 
haruk latikik nahun holohotma unduhuk lahi. 
5Allah mondabi ine roho wereg angge famen ap apmayap eneptuk eleg. Mun 
ane man ane alem obog toho fahet At oluk teg. 
6Ap onolok ane turukon amusun toho welamuhup fug ulug yet enesug lit ap 
inilaheg toho werehon ili og eneptuk. 
7At ele holtuk inap ambol yig isa fug angge ap suwon raja heriyeg hag toho 
hur amag ulug lehoma imbik laharukmu palimu weregman eneg welamuhup 
angge famen 
8iren Allahn nirim perukon turuken ininggik hele ineyon fam pug toho wereg 
lit enesengseng haruk halug 
9it enebe hemet til noruk lit siyag ane turuk latuson fahet Allahn inindi 
anggarap eneptuk. 
10Inindi anggarap eneptuk lit un ke laruk latikibon embeselug Anden komo 
heneptuk lahiyon hikit toho turuk lamuhup ulug seleg toho hiyag isaruk. 

11Hiyag isaruk ane ari holtuk lit At apma welamuhup halug likiya hupmu 
enebe fano roho inindi enehiyeg toho weregman eneg sabal amuhupteg war 
amuhup. 
12Iren holtuk lamuhup fug halug inindi anggat teg elehen inale lahabeg 
ambeg kuhupteg war amuhup. 
13Allah enembol yig utukon inindimu onolok haruk ane forohoman eneg 
wereg. Ininggik hele ineyon fam pug toho wereg halug oho enele hi roho 
Allah fam let nenebik ma ulug heng turuk eleg. 
14Ininggali ane turukmen eneg kabini angge war atuk. 
15Inilaheg toho werehon arimano alem siyahon unubam werehon onggoken 
Allahn inindi anggarap eneptuk lit fanowap eneptuk. An nele holukag ulug 
enesengseng haruk ane onggoken inisanggo hur eneptuk. 
16Ari hag toho har oho asengseng haruk latikinmu Allahn windat haptisireg 
alem ekeyon ekeyonen hondo hasug laruhu fug ulug koloma humbaharisi. 
Koloma humbaharisimu hibam wam seiyen keleg teg latisi angge famen 
17ketiya Allahn peruk ane suhan isaruk latikinon fahet unggum pikit haltuk 
ane roho alem hubam emberisimu hele ineyon fam pug toho wereg hag toho 
welahen. 
18Ari roho welahen ane fahet holok haruk lit Allah ele ying tuhun tohon! 
Onggo anggolo og uruhuk halug windat nabuhu puk fug! 
19Nanggengge anggolo werehen siyag am fug teg lahi peruk lahen ano? Hine 
roho wal haruk lahenma lisag anggolo wilip atukon ariyen oho fano aruhun 
fug. 
20O mondabi hik aruhumu nit o pumbuk obog toho misihim eleg amuhuk li 
folo-folo horog alep ulug wenggel ha fug. 
21Siyag ane tihi ha nowen ulug hil wirik toho welaruhun! Siyag ane turukon 
umbusukag ulug alem angginon eke hag eke hag hubam atisiyon hapeleg am 
fug! 

22Allah inggik ineyonen alem suwon eneg turuk. Aren ninindi anggarap 
neneptuk hahon winon eke wereg eleg. 
23Ap san kalem tu lamihin ulug hiyag um teg? Ap san siyag ane tirikin ulug 
komo ruk teg? 
24Aren su ane turukon fahet aben At wel turuk asini yunggultuk hag toho har 
oho hapeleg am fug angge unuk palimuwap turuk laruhun. 
25Aren alem suwon turukmu ap obog tohowen yatman yet haruk,” ibag. 

Allah suwon wel tibag ane 

26Ari ibareg Elihu inowen Allah wel turuk lit, ”We tem toho Allah mondabi 
suwon fahet nit ninindi anggar am fug teg. At weregman eneg mo ilig am 
wirig am turukmu noenam atuk latfahon fahet nit nenepeleg. 
27At inowen ik kinangman lisoho lahabik watug hebeloho osit wambukag 
ulug kinangma mondotuk. 
28Osit ino hina famen lil-lil wamburuk lit ap anggolo werehon unubam 
pilabik waharuk. 
29Hina laruk ane fahet ap san wenggel ha reg? At poholma wereg ambehen 
ululu sup turuk ane fahet sa indi anggar am teg? 
30Allah famen pinel lebeglu ruruk lit pohol atogman atogma selehap turuk. 
Ik suwon yenggelehon ahongge aben yet hahup tohon ulug hiken hondo 
reberuk. 
31Ari obog toho turuk lit Allahn ap o pumbuk wal-wal werehon fet enesug. 
Fet enesug lit naruk angge eke hag eke hag og isaruk. 
32Inggiken pinel seneg lit tog hag toho pising isarukmu unusik lamisi peruk 
ambeg laruk. 
33Ululu sup turukmu hol halug Allah indimu inahan turuk lit mun ane man 
ane siyahon elehap timin ulug waharukon horog aha ulug ap obog toho 
onoluk atuk. 

Ayub 37 

1Ululu sipuk turukmu anden oho hol haruk lit nakolen nindi pong-pong 
angge ruruk. 
2Allah ambilikmuwen ele pararag turukmu hol hemek! Olok atuken ele hum 
toho uruk lit 
3pohol atogman atogma ilabut lebeg til kinang atogma laruk. 
4Lebeglu tulug At suwonen ele hi roho uruk lit ululu sup turuk. Ululu sipuk 
tirikim tan pinel yan pinel til laruk. 
5Allahn ele ululu sup turukmu itano alem suwon aben tuk fug tehon teko 
laruk. Aren su ane turukon ke roho turuk ulug nit nenepeleg. 
6Osit helep anggen hahon ubam kinangma wambin uruk, osit humon fam 
tilihi-teloho pilabik ma ulug hiyag utuk. 
7Allahn osit pilabik waharukmu ap obog toho iniyabuk wibuk fug tehen olma 
wereg lit wenggel harukmen ari obog toho Allahn eneg teberuk ulug inindi 
anggar atuk. 
8Olomene oho hirag arik lalug ibam wereg. 
9Ik eleruk filen siyelu wilip atuk. Ik ambut filen homhomowen o sun walug 
waharuk. 
10Allahn ambilik ahe fu rurukmu o sunen ik yenggelehon helep hag atuk. 
11Allahn osit hina elma kilaptuk lit lebeglu lebeg til o kema-kema aliyek ulug 
hina monde feruk. 
12Monde ferukmu hina arimano Aren hiyag isaruk ane roho umu fil ahamu 
fil lalug Aren peruk ane hikit toho turuk lit 
13misihim kinang ahaluweyap turuk, misihim eke ap unusuruk, misihim eke 
Allahn indi enesug ane inam amag ulug pilabik waharuk. 
14Ayub nare, anden uruk lahiyon ari hol halug Allahn alem suwon aben tuk 
fug tehon arimano fano roho kim hamihin. 

15Allahn nangginoho hina arimano ele hiyag isaruk ulug hat holuk? Ke roho 
hina famen pinel lebeglu ruruk? 
16Nangginoho hina pohol ke laruk ulug haren wenggel hehen ha reg? At mun 
ane man ane olukon inowen su ane turukon arimano fahet hat hindi anggar 
am teg ano? 
17Ik eleruk filen siyelu waharuk li o hibi rurukmu hat mo oloken lisag 
anggolo haruk lit asengseng toho welahen. 
18Ari roho welahenonen Allah men ambiyeg pohol ungga hag toho salehen 
ha reg? Saltuk lit halog toho wambuk nowen besi ineyon hag amag ulug 
ineyap tehen ha reg ano? 
19Ayub nare, niren nungge ane Allah ubam ulusa peruk lahenon hiyag 
nisimin! Nit o hik tegma wereg lit fuki roho wenggel ha fug teg lahe. 
20Anden Allah men nenele ulen heng timin ano? Ap san At ubam ele urukon 
Aren pil isaruk lit tehen anden ubam nele imin fug. 
21Mo hinan hondo ruruk halug inam atuk eleg. Homhomowen fu ruruk halug 
hina eleg atukmu mo inam atuk. 
22Ik eleruk filen seleg mondabi fanowon inam atuk lit Allah suwon umbagpag 
til waharukmu ap enekolen yuk lagmag uruk. 
23At mondabi ine rehon palimu wereg ambeg nit lahuk fug teg lahe. At mun 
ane man ane fano haltukon inowen alem haloho emberuk lit ap wal tanehen 
tohon apmayap turuk eleg. 
24Ari fahet ap obog tohowen At fahet enekol haruk angge famen ap san 
inggareg fahet nindi anggat teg nahun welahi perukon arimano Allahn yet 
isaruk eleg,” ibag. 

Ayub 38 

Allahn Ayub fam ele hiyag itfag ane 
Anden nine roho turuk lahiyon fahet hiyag nimin ibag ane 

1Siyelu apmane NINIKNI Allahn Ayub fam ele uruk lit, 

2”Nungge fahet hindi anggat teg elehen Allahn fuki roho wenggel ha fug 
angge mun ane man ane turuk ano uruk lahen? 
3Ketiya hat aben turuk ane turuk lit hambong se roho nolohotma unduhuk 
lit kapal hiyaminon tu hebeloho hiyag nitmihin. 
4Anden kinang wal tiyag sambil ino hat kema welatik inag? Hindimu holuk 
toho welahen halug hiyag nimin! 
5Kinang atogman atogma hele fam ap san wirim tibag? Hat mun ane man 
ane noluk teg lahi peruk lahenonen hiyag nimin! 
6Kinang ahongge kema pilapfagma ine roho wereg? Helep tuwaliyen kinang 
apma werehon san imbibag? 
7Imbibag sambil ino o ket sakan turukmu suhal hutuk teg lit sini 
yunggultikim Allah otsi poholmonen oho enehiyeg toho enele uruk latfag. 
8 Ik kinang apman sup toho wilip atukmu ap san sok latfag? 
9Ik saho ahik Anden hina fam hondo reberuk lit hiken hililip tiyag. 
10-11Anden ik saho ahik fam nele uruk lit, ’Haglabut hum toho watuk lit 
amumu pisan toho la fug angge we ariya yenggeleg laruhun,’ ulug hili 
emberuk lit sok laroho kila fiyag. 
12Ayub nare, hat hebe totman angge ketiya oho haren o sakan tukag ulug 
hele irikinmu sakan tirisi? 
13O sakan turukmu seleg fam hele uruk lit, ’Kinang atogman atogma seneg 
lit yuk isamihinmu siyag ane turuk inap hirako wereg ambehen hik toho 
wilip amusa,’ ulug hiyag itikin? 
14O unukoho tom altap toho werehon lahuk wambuk teg ke arimano obog 
toho seleg atuk. 
15Allah eleg peruk inaben o unukoho aben yet nisahup ulug onolok ane 
hirako turukon embeseruk. 

16Hat ik saho ahik ahum apma fil wambirikinteg ik eleruk wilip atuk ambeg 
walinggoho yami ririkin? 
17Ap warehon wereg ambeg mondabi hik tegma sok kurukon ino yet harikin? 
18Kinang atogman atogma yat teg ane hat holuk? Holuk halug An hiyag 
nimin! 
19O hik men seleg men waharuk ambeg hat holuk? 
20Hik atuk ambeg men seleg atuk ambeg men hili-hilimu haloho embehen ha 
reg? Haren hik men seleg men unubam, ’Wahep ambeg wal toho aliyek!’ ulug 
hiyag isa reg lahen? 
21An wal tilmu indag atik iyag nahun welahireg obog toho aruma noluk teg 
peruk lahen? 
22Osit helep anggen hahon foroho lahi ambeg pen ha larikin? 
23Osit aru alem angginon ap unubam emberuk lit pilaptukon fahet foroho 
lahi. Tog aptuk sambil ap seliyon siyag amag ulug wilibuhuken wep toho 
emberikik. 
24Mo lahik waharuk ambeg hat holuk? Homhomo yali filen waharukon ino 
wilip atuk ambeg harikin? 
25Osit hum toho wambik waharuk lamag ulug ap san sul teberuk? Pinel men 
ululu men laruk ke san haloho emberuk? 
26Lekma ap eleg ambeg ap san osit pilabik waharuk? 
27Kinang lilog teg ambeg ap san ik hililtukmu hoholangge si roho wilip atuk? 
28Osit ikni endetfahon wereg ano? Hibilil ap san endetuk? 
29Osit helep anggen hahon isinga wereg? Hibilil lekma werehon sa famen 
wereg? 
30Ap san ik famen helebap turuk? San ik saho ahik il arikap turuk? 

31 Suhal nikema iraroho werehon enemu-enemu am nowen ulug haren 
mangno roho het enebehen ha reg? Enemu-enemu welamag ulug lol 
enebehen ha reg? 
32Suhal winon wamburukmu nin winon laharuk li haren haloho embehen ha 
reg lahen? It laruk ke haren hondog eneptuk lahen? 
33Poholma wereg anggeyen turuk lamuhup ulug kong toho imbibahon hat 
holuk? Poholma wereg angge fahet kong toho imbibahon aru hikit toho mun 
angge man angge kinangma werehonen oho turuk lamag ulug haren tehen 
ha reg? 
34Haren hina fam hele uruk lit, ’Osit hum toho og nirik ma!’ ulug mingming 
tehen ha reg? 
35Haren lebeglu fam, ’Lebeg tin!’ ulug hiyag utukmu aren, ’Nikni, holihi,’ 
ulug lebeg turuk? 
36Suwe ibis ino san hiyag utukmu ik Nil firuhu ulug tam ele hiyag isaruk. 
Suwe ayam san olukap turukmu osit namisi ulug ele uruk? 
37Ap sa indi anggat teg lit hina winahuk teg? San hina famen ik hililoho 
wiliptuk? 
38Ik inowen kinang ul hahon nikema topno atlug sabelep atuk. 

Ayub 39 

1-2Olomene ur elma ei wiroho wereg lit pak sap tegma haren pak sil isa 
waharuk lahen? Sil isa waharuk lahenma unumalikisi war isarukmu enehum 
ouk toho naruk? 
3Suwe umalik suburu obok ulug Allah fam enele ya nga urukmu iniknisi la 
wam turuk lit naruk angge yami ruruk halug ap san og isaruk? 
4Wam kambing tom fam werehonen unumalik endetuk li hat holuk? Wam 
rusa farema werehon ekeyen umalik indag tarukmu yet harikin? 
5Unumalik fet talugmen pikalem nowen larukmu indag taruk peruk lahen? 

6Noenam welatug enembol simbuk toho wereg lit unumalik endetuk? 
7Unumalikisi arimano su reg lit unuwag wirik toho farema lalug inisingasi 
enembeg suhuloho waharuk eleg. 
8Wam keledai farema lawag ulug san kumbi ho ribisibag? 
9Anden ohimu yug toho welamag ulug imbisiyag. Saho ahik yenggelehon 
iraham welamag ulug yanggaloho imbisik liyag. 
10O pumbukmu ap enele anggolo uruk ambeg lul fug ulug selma eneg 
weregma aben yabuk wit numag ulug mingming eneptuk eleg. 
11Inggilangge nul ulug tom walinggoho yami ril laruk. 
12Wam sapi farema werehonen hat hiyabuk wit hum teg? Hubanggo haren o 
wir enesug lahen ambeg nohoruk? 
13Yabuk fahet kinang habul numag ulug kumbi ililoho lisilug lahen ha reg? 
14At ine anggolo wereg peruk lit yabuk wit numag ulug mingming tuk teg 
lahen? 
15Roti anggen kong toho werehon walug ahap waruk ambeg imbik la reg 
peruk lahen? 
16Huhubiyen inggik ahiyeg toho lam turuk angge famen suwe pibalu hag 
toho pali ke laruk eleg. 
17Anggen kinangma ondoho felug walinggig lam fug angge embeselug 
larukmu kinangen inahanap turuk. 
18Aben ano wamen ano unuyuhen sobir isa nowen ulug wenggel haruk eleg. 
19An numalikisi fug peruk lit fano roho fet enesug eleg. Umalikisi siyag atuk 
halug nungge fahet lisag toho endetikik ulug wenggel haruk eleg. 
20Anden at indi sohuwa fisiyagma indi anggat teg eleg angge famen 
21pupu angge ap kuda fam laruk inap pisan isalug laruk lit inda yag eneptuk. 
22Ayub nare, haren wam kuda ineyap turuk lit oruk yaron anduhunmu 
wilibihon arimano og itikin? 

23Heren puluwe hag toho hik tombo lahamihin ulug hiyag utuk lahen? At ele 
nga urukmu ap obog toho enekol haruk. 
24Tog aptuk ambeg lamin ulug tonggoma uyug seyap turuk lit wamen sehene 
paltuk hag toho ine roho turuk. 
25Nungge-nungge fahet akol eleg toho wereg lit tog elman akolen suhuloho 
waharuk eleg. 
26Ap kuda fam laharukonen minggin tog lilibug turuk lit karog men fit men 
umbagpag til laruk. 
27Wam kuda ino pupu angge larukmu uyug aplohok ululu ele hag toho uruk. 
Tog abul ulug waruk ele tung urukmu hol halug in am fug angge laruk. 
28Waruk ele hol-hol laruk lit aren oho ele hi roho uruk. Yatman amben somug 
harukmu tog aptukon amben ambiyangma laharuk. Sehen seneg inap 
onowesiyen milal eneptikim enele ngik-ngog urukon aren holtuk. 
29Suwe kut lam-lam laruk ane haren milaltuk lahen? Ik ambut fil lamin ulug 
aherabul wiriloho laruk. 
30Suwe tunguni haren hiyag utukmu ei tom ayegma wituk? 
31Tom ayeg ili reg ambeg helep unggulmu ibam wit taruk. 
32Ibam wereg lit naruk angge wat tamin ulug ilen eneg walinggoho yami 
ruruk lit wereg. 
33Tohen unusurukmu war atukon weregma namin ulug laruk. Umaliken oho 
pak mep lup-lup naruk. 
34-35Ayub nare, An mondabi nine roho welahiyon nubam alem embemin 
peruk lahen? An men suwahal imin peruk lahen ano, nakolen imin fug peruk 
lahen ano?” ulug hiyag itfag. 

Ayuben Allah fam hebeloho hiyag itfag ane 

36Hiyag itfagma Ayuben NINIKNI Allah fam ele uruk lit, 
37”Nikni, an nebe toronen nungge ane hebeloho hiyag hitmin. Nele uk fug 
teg lahi. 

38Fahe nele anggolo ihi angge re nin eke imin fug,” ulug hiyag itfag. 

Ayub 40 

Allahn Behemot fam wirim toho hiyag itfag ane 

1Hiyag itfagma siyelu apmane NINIKNI Allahn Ayub fam ele uruk lit, 
2”Hat aben turuk ane turuk lit hambong se roho nolohotma unduhuk lit kapal 
hiyaminon tu hebeloho hiyag nitmihin: 
3Haren alem Allah fam eneg wereg, an nubam eleg uruk lahen? Allahn mun 
ane man ane fano roho haltuk eleg peruk lahen? 
4An ninggik nine reg lahi hag toho hat hinggik oho hine reg? An nele ululu 
sipuk turuk hag toho haren eke ari roho uruk lahen? 
5Hat mondabi palimu welahenon, ketiya haliliyangge lahapmihinteg hebe 
umbagpag toho unduhuk lamin! 
6Ininggareg enewelwel taruk inap yet isamihinteg hat holok peruk ane ik 
osohowon hag toho enebene hilil isaruk lit apmayap enepmihin. 
7Enebe hemet toho turuk inap hondo isamihinmu apma amusa. Siyag ane 
turuk inap ketiya wereg ambeg huyuhen sobir isamihin. 
8It arimano kinangma sal enepmihin. Ap warehon wereg ambeg pilap 
enepmihin. 
9Ihi ane obog toho timihin halug hat hine roho palimu ahen ulug wel haptuk 
latmin. 
10Wam kuda humon-hamon ik Nil ikma werehon unuk Behemot ino wenggel 
hamihin. Anden hat wal haptik iyag hag toho ar oho wal tiyag. Inggilangge 
wam sapiyen naruk hag toho aren oho naruk angge famen 
11at ebe ine anggolo regma umanggen unu fam hunduhukon oho ine reg. 
12At ahaye e arikon hag tegma andeng ine roho pung teg. 
13Ubahar uwag tembaga ine hag toho wereg. Uyug uwag besi arikon hag teg. 

14Anden wal eneptik iyag angge enesehelimu we at eneg ine roho wereg. We 
An wal tiyag nahunen eneg apmayap tihi ha reg. 
15Wam pak mene enehiyeg toho punu ke yunggultuk ambeg inggilangge 
werehon at na laruk. 
16Sabelep lum turuk ambeg hele alohon sahuk angge apma longgop sehelimu 
hirako yinggig lit wereg. 
17Alog aheleyen mapmu regma e ik ayegma werehonen walinggoho kilabeg. 
18Ik fituk halug akolen uwag elek turuk eleg. Ik ele le ke kuruk halug oho 
indi yuwag toho yinggig. 
19Ap san il hupni feselug kumbi ililmin ulug usunggat fam ambiyangmangge 
wabuk teg? 

Allahn Lewiatan fam wirim toho hiyag itfag ane 

20Manu humon unuk Lewiatan ino ikan watuk angge fam lisehen ha reg? 
Ambilikanggen hele fam pug tehen ha reg? 
21Ambiyangma kumbi ililehen ha reg? Iyahundema ayeg angge fam hak 
tehen ha reg? 
22Lol napmihin ulug ele anggolo roho hubam heng habuhu ano? Hindi 
niyimin ulug ele fano roho hubam uhu ano? 
23Hat hamingmingangge mondabi welaruhuk ulug sali hubam umbuhu ano? 
24Naholani inindi enehiyehap enebukag ulug suwe hag toho kumbi ililoho 
endetuk lahen ha reg? 
25Ikan watuk inaben Lewiatan ino ap winon fam ayeg wabuk teg? Senggeltug 
uang onggo hila reg? 
26Haren fit fam ahapma hak hehen ha reg? Sehe fam unggul uwagma hik 
hehen hama ahako folok tuk teg? 
27Misihim eneg ki harukmen yik hubam sahali uhuwon ino hapeleg am fug 
angge wereg lit nin eke sen hahun fug. 

28Ap san Lewiatan ino watmin ulug iraham laruk angge famen ebe yet halug 
akolen kinangma ying atuk. 

Ayub 41 

1 Enembong se reg inaben oho nunusuhu rohon ulug elel ha fug teg. Ap misig 
oho iraham la fug teg. 
2San watmin ulug iraham larukmen at hebeloho senggeluhu fug? Ap 
kinangma werehon misihen oho Lewiatan ino wabuk fug teg. 
3Lewiatan ino ubam wilibig angge men ahap fano reg lit ine roho turuk ane 
men fahet hiyag hitmin. 
4Ahap sing tog aptuk lit wan turukon hag toho arik anggolo rehen ap misihen 
oho nonggoloho hik isa fug teg. Tog fam oho ahapma kuk fug teg. 
5Ayeg umaho lit olok anggolowen ap misihen oho ambilik fungguloho kim 
ha fug teg. 
6Ahap ambol uwag onggok werehon sing hag toho arik teg. 
7Sing il hik tegma homhomo kuruk eleg hag toho at ahap mondabi seleben 
teg. 
8Sing il misig loloho hik isa fug teg hag toho at ambolma werehon oho 
tararag tuk fug teg. 
9Lewiatan inowen hasig turukmu umbagpahen seleg atuk. Ilanggen mo ket 
lahik waharuk lit il huluwon yatuk hag teg. 
10Ambilikmuwen indok ambulpul wilip atuk lit asing singnag paltug kema-
kema laruk. 
11 Ambiyang ele keyen hubu seni ahe laharuk hag toho wilip atuk. 
12Ambilik ahe indok hag teg lit e olukon oho na reg. 
13Anduhun mondabi ine rehen ap obog tohowen at yet halug enekolen 
linggik-longgo uruk. 
14Unu ubam topno reg lit yuk turuk eleg. 

15Indi helep simbuk hag toho ine anggolo reg lit lagmag uruk eleg. 
16At in atukmu ap enembong se roho turuk inap oho enekolen enehime eleg 
atuk. 
17Karog fam mutukmu ayeg watuk. Minggin tog fit fam watukmu oho kuk 
fug teg. 
18Besi ineyon fahet hoholangge wiyihon hag peruk. Tembaga arikon fahet e 
fuburon peruk. 
19Tog fam waroho yanggaluk fug teg. Helep fam ubag turukmu inggilangge 
hag toho ubam sa uruk. 
20E fam watukon hoholangge lilohon fam fetne turukmu hag toho ouk haruk 
eleg. Fit ebene hik harukmu aren inda yag eneptuk. 
21Ahum sap ke helep atog nga nig nga nog uruk hag teg lit sabelepma lisil 
laruk ke ubale haleg. 
22Ik ahummu kurukmu ik osohoma hulug-hulug angge ruruk hag toho turuk. 
23Ik ahum pali ke larukmu ombolim ubale ik haglabut watuk lit il yanggo 
ruruk hag toho yanggo ruruk. 
24Kinangma werehon at hag angge misig oho wereg eleg. Anden wal eneptik 
iyag angge enesehelimu we at eneg mun angge man angge fahet akol eleg 
toho wereg. 
25Mondabi palimu werehon fahet aren obog toho toron eneg peruk. Lebe 
ruruk angge farema werehon unubahet at onowe suwon wereg,” ulug hiyag 
itfag. 

Ayub 42 

Ayuben Allah fam ele ibag ane 

1Hiyag itfagma Ayub inowen NINIKNI Allah fam ele uruk lit, 
2”NIKNI Allah, Hat mondabi hine reg lit timin peruk lahen ane obog toho teko 
laruk ulug an noluk toho welahi. 

3 Haren an nubam hele uruk lit, ’Nungge fahet haren te Allahn fuki roho 
wenggel ha fug angge mun ane man ane turuk ano ulug wenggel haruk 
lahen? Hindi anggat teg elehen wenggel haruk lahen,’ ulug hiyag nerehen. 
Anden ap inindimu kuk fug teg ane wenggel haruk lahi. Alem anden wenggel 
ha fug tohon fahet nele uruk lahi. 
4Haren te, ’An nele urukmu holeg lit Anden kapal hiyarukon hebeloho hiyag 
nitmihin,’ ulug nubam ehen. 
5Tam Haren turuk ane fahet aben urukmu eneg holtuk latikik. Ketiya re an 
nilen kim hiyaruk lahi. 
6Ari fahet an nele uwag oko hilaruk lit nambiken irikik ulug ulmu heriyeg 
lahi,” ulug hiyag itfag. 

Allahn Ayub fanowap tibag ane 

7 NINIKNI Allahn Ayub fam ele obog toho hiyag itfareg Elifas fam uruk lit, 
”An namingmingangge Ayub inowen An nubahet ele tem toho uruk latisi hag 
toho hat hori piren itano menen oho irikip fugmu Anden hit hunubahet nolok 
haruk lahi. 
8Ari fahet ketiya wam sapi abon sabiren men domba abon sabiren men walug 
Ayub ambeg lalihipteg Allahn fanowap nenepmisi ulug waroho yaltihip. 
Yaltihipmu Ayuben hit hunubahet sembahyang imisiyon eneg Anden hol 
hamin. An namingmingangge Ayuben An nubahet ele tem toho uruk latisi 
hag toho hiren oho irikip fugmu alem angginon hunubam embele angge 
famen hininggaliyap henebuhuk fug,” ulug hiyag itfag. 
9Allahn hiyag itfag ane hikit toho Elifas, Bildad, Zofar menen tibagma 
Ayuben sembahyang ibahon NINIKNI Allahn hol hibag. 
10 Ayuben ori hinahan itano fahet sembahyang ibagma NINIKNI Allahn Ayub 
anggengge siyahap tibahon arimano fahet ubalma og utuk lit nin piren-piren 
sebe roho og itfag. 
11Og itfagma owesi otsi ap angge hiyap angge men ori atamon men at ambeg 
watfagma seni esetfareg ambiyeg naruk latfag. Suburu naruk 

lit NINIKNI Allahn hat siyahap haptisimu asengseng toho welatikin ulug enele 
uruk lit indi seyap tibareg it enebe wal taneg arimanowen uang men 
sohomangge umbagpag turuk angge emas fam wirihon men og itfag. 
12Atam Ayub uwan siyahap tuk fug li NINIKNI Allahn we tot toho og utuk 
latfag angge famen fobik nin fanowap turuk lit anggolo roho og itfahon 
ambohom teng-teng angge welatfag. Wam domba teng obog sehelet obog 
14.000, wam unta teng-teng angge 6.000, wam sapi 2.000, wam keledai 1.000 
og itfag. 
13Og itfagma ap umalik sabiren, hilani umalik hinahan indag enepfag. 
14Indag enepfareg hilani malik atamon unuk te Yemima suwalfag, pulmuwon 
te Kezia suwalfag, fobikon te Kerenhapukh suwalfag. 
15Hilani malik arimano su atfareg tuhum anggolo regma o winama it hahon 
eke welatfag fug. Ayuben hit ngi amuhup ulug anggengge amlohoki wal 
taneg hiyag isaruk lit aholani oho hiyag isibag. 
16Hiyag isibareg Ayub oluk weregman eneg mo ilig am wirig am turukmu 
teng fuwaben 140 atfag. Ari roho wereg lit umbusagsiyen ondohowon oho 
ilen yet isibag. 
17Mondabi sabal atfareg fano war atmin pibareg war atfag. 

Mazmur 

Mazmur 1 

Buku tamon Mazmur 
(1–41) 

Ahiyeg toho wereg ane fahet sini yunggultuk ane 

1Allah wene ninirim peruk inaben enele siyahon urukmu holtuk eleg ahun 
ino fano. Ap siyag ane turuk inap onombolim laruk eleg ahun ino ahiyeg 
toho welamag. Ap Allah abug uruk inap iniraham hur atuk eleg ahun ino 
indi se roho welamag. 
2 NINIKNI Allahn ari roho turuk lamuhup ulug imbibahon fahet indi haruk lit 
likiya hupmu wenggel haruk ahun ino fano welaruhu. 
3 At inowen mun angge man angge inggiken sen harukon fam fano aruhu. At 
ino ik elerukmu kinang fanoman wilip atuk ahen hag toho wereg. E inggila 
halo uk fug angge weregma e anggen urukon li waharikim fano yihik feruk. 
4Allah wene ninirim peruk inap e fanowon ari hag toho wereg eleg. E inggila 
lilohon siyeluwen walug larukon hag toho wereg. 
5Allahn ap obog toho kabog enebuhu sambil hinog og enebuhumu in am fug 
angge kunuk toho welamuhup. Fano ane turuk inap palu enebuhureg siyag 
ane turuk inap umbusuhu. 
6Funggalem fanowon larukon NINIKNI Allahn isaruk lit wereg. Funggalem 
siyahon larukon mondabi siyagma lahup. 

Mazmur 2 

Ap suwon raja Allahn mumalfahon fahet sini yunggultuk ane 

1 Nungge fahet o pumbuk obog tohowen ngik-ngog turuk? Ununggul unuk 
wal taneg werehonen tuk fug teg ane fahet wenggeltuk. 
2Ap kinangmon iniknisi arimanowen enele ambiyeg uruk lit, ”NINIKNI Allah 
men ap suwon Aren mumaltisiyon men enele ying enebuhuk,” ulug in atuk. 
3”It enemingmingangge welamuhuk fug ulug hele nininggik pug neneptuson 
kong toho hik usul,” uruk. 

4 NINIKNI Allah poholma ap suwon hur atuk ambeg heriyeg lit werehonen 
iren peruk ane fahet inda yatuk lit ininggaliyap eneptuk. 
5Indimu olok haruk lit lagmag ukag ulug pet eneptuk. 
6Aren ele uruk lit, ”Punu Sion Anden tohon fam ap suwon mumal tarikikteg 
unduhuk ferikik,” uruk. 
7 Ap unduhuk ferisiyon inowen ele urukon tu, ”NIKNI Allahn kong toho 
emberisiyon fahet hiyag hisamin: Aren, ’Hat An namloho welahen,’ ulug 
hiyag nitisi. ’O yoho tu Anden hat namlohowap haptuk lahi,’ irisi. 
8’Heng napmihinmu o pumbuk obog toho hinggikmu embemin. Kinang obog 
toho haren seneg laruhun. 
9 Wanggun ineyon fam unusuhunmu kubag kinang fam wirihon halog toho 
laruk hag toho lin-lan uhup,’ irisi.” 
10Ari fahet ap suwon-suwon welahebonen fano roho wenggel haruk 
lamuhup! Hit kinangma onowesi roho welahebon hinindi anggat toho 
welamuhup! 
11 NINIKNI Allah fahet henekol toho wereg lit ele holtuk lamuhup! 
12Henebe elek turuk lit At uyug alma hur atuk lamuhup. NINIKNI Allah indi 
folo-folo inahan turuk lit siyahap henebuhu rohon wenggel haruk lamuhup. 
NINIKNI Allah apma welaruhuk perukon arimano enehiyeg toho welamuhup. 

Mazmur 3 

Ap seliyonen mug naplug waharuk ulug sembahyang uruk ane 

1Dauren amloho Absalom fahet akolen hirag arik laruk lit sini yunggultuk 
latfahon tu: 
2 NIKNI Allah, ap an fahet ninirim perukon anggolo weregma yet isimin. 
Enebe mondoko wereg lit an nuwabul ulug turuk. 
3Ap anggolowen an nabug uruk lit, ”Allahn let turuk eleg,” uruk. 

4 NIKNI Allah, Hat tog piyabangge hag toho wereg lit an nahap mapmu 
naptuk lahen. Nakolen nunggul kunuk toho weregma Hat palimuwonen 
nunggul leko unduhuk nubaharuk lahen. 
5Anden Hat hubam nele hi roho urukmu hantom Sion famen let nabik 
waharuk lahen. 
6Hupmu Haren timi nasug lahenma nakol eleg toho noholug likiya in atuk 
lahi. 
7Ap seliyon teng-teng angge waling nabik waharukmu oho anden nakol 
haruk lahi fug. 
8 NIKNI Allah, in atug windat nabik ma! Ap an fahet ninirim perukon obog 
toho iniyahunde sengge roho unusuruk lit eneyeg lilibug toho hik isamihin. 
9 NIKNI Allah, Haren ap windat eneptuk lahen. Nit Hat humalikisi welaheyon 
fano welamuhuken ninineyap nenebik ma! 

Mazmur 4 

Hupmu sembahyang uruk ane 

1Dauren sini milaloho pinggong watuk lit yunggultuk latfahon tu: 
2Allah, Hat an nibil atuk hahun wereg lit anden Hat hubam nele urukmu hol 
niyamihin! Indam oho an asengseng toho weregma Haren let naptikinmu 
nubam se atisi. Ketiya oho anden Hat hubam hindi niyamihin ulug heng 
haptukmu An nele hol niyimin! 
3Hit ap suwon-suwon, nungge fahet hinindi henehiyeg toho ap unubam un 
ane lombohap eneptuk lahep? An oho apmayap naptukmen eneg noenam 
welamuhup? 
4  NINIKNI Allah ubam wenggel harukon arimano Anden angge ulug wanggi 
wat enesug ane fahet hinindi anggar amag! Anden ubam nele urukmu Aren 
hol niyaruk ulug honoluk toho welamok! 

5Hunundama ahe lahaku angge famen hininggiken siyag ane tuhup fug! 
Nohoruk ambehen hinindimuwen eneg fano ane siyag ane wenggel haruk 
lamuhup angge famen henembilik fam siyag ane uhup fug! 
6 NINIKNI Allah fam wenggel haruk lit At fahet umbuk hahon eneg emberuk 
lamuhup. 
7Ap anggolowen enele uruk lit, ”San fano ane nunubam tuhu? NINIKNI Allahn 
aluke yihik lit nin hebeloho let nenebukag,” uruk. 
8It arimanowen roti anggen men anggur anggen men su roho tahan taruk 
angge famen it enehiyeg haruk ane men Haren an nindi mondabi nahiyehap 
naptuk lahen ane men wirim teg eleg. 
9 NIKNI Allah, hupmu Hat hamuwen an fet nasugmu nindi yuwag toho wereg 
lit fano nohoruk lahi. 

Mazmur 5 

Likiya sembahyang uruk ane 

1Dauren sini milaloho puhuli watuk lit yunggultuk latfahon tu: 
2 NIKNI Allah, anden Hat hubam nele urukmu hol niyimin! Anden nele sat 
nim-nim uruk lahiyon holeg lamin! 
3Nikni, Hat suwon an fet nasug lahenon, anden nele hi roho let nabin urukmu 
alpal niya fug. We Hat hubam eneg sembahyang uruk lahi. 
4O sakan turukmu an nele hol niyamihin. Likiyanet an nubam wereg ane Hat 
holohotma emberuk lit Haren hebeloho hele hiyag nitmihin ulug yet hasug 
lahi. 
5Haren ap siyag ane turukon fahet nirim peruk lahen. Onolok ane turukon 
arimano Hat holohotma wam fug teg. 
6Winik-wonog angge rurukon arimano Anden yet isamin fug peruk lahen. 
Siyag ane til-wil norukon obog toho fahet Haren nambit ulug hambol yig 
isaruk lahen. 

7Enele si ane uruk inap arimano longgo ukag ulug siyahap eneptuk lahen. Ap 
inindi ninap eneptuk lit enemep hinang eneptuk inap yet isalug hindi siyag 
atuk. 
8We an eneg hindi anggolo niyaruk lahenma Hat hibam kuk teg lahi. Hat 
fahet nakol toho wenggel haruk lahireg hibam fil naluke yihik lit nelenggen 
fam kunuk toho sembahyang uruk lahi. 
9  NIKNI Allah, aben an fahet ninirim peruken an nibil amin! Namu la fug teg 
lahireg Haren fano lawag peruk lahen abunggalem pikit toho yag nitmihin! 
10Ap arimano inindimuwen onolok ane wenggel haruk lit enembilik fam 
enele si ane eneg uruk. Enembilik anggen handuhal teg lit enenggolobag ele 
ap waroho kilaptuk ambeg hag toho wereg. 
11Allah, iren siyag ane turukon ari Haren lisoho ininggareg unubam 
lombohap enepmihin. Iren ap apmayap enebul perukmen enemu mako 
wambukag. Ap arimanowen alem eke hag eke hag turuk lit Hat hele ying 
haptuken miyaloho hik isamihin. 
12Allahn hirag napmisi ulug hapma larukon obog toho enehiyeg toho 
welamuhup. Hat inindi hiyarukon obog tohowen Allahn wanggi wat nenesug 
ulug enehiyehen sini yunggultukmen eneg welamuhup. 
13Hat fam eneg wenggel harukon arimano Haren inineyap eneptuk lahen. 
Haren hindi isaruk lit enehap hirag eneptuk lahen. 

Mazmur 6 

Asengseng toho wereg lit sembahyang uruk ane 

1 Dauren sini milaloho pinggong ele hik toho watuk lit yunggultuk latfahon 
tu: 
2 NIKNI Allah, Haren an nubahet holok haruk lit alem angginon an nubam 
umbuk fug! Hat hindi inahan haruk lit nuwabuk fug! 
3An war am hag toho welahireg hindi niyimin! An nuwag elek-elek angge 
ruruken hihit nabik ma! 

4 NIKNI Allah, nindi nakolen yuk-yuk angge rurukmen eneg noenam 
welaruhuk? 
5 NIKNI Allah, haluke hebeloho yig nutuk lit hindi niyamihin. An siyag 
aruhuk tohon let nabik ma! 
6An war aruhuk halug Hat wel habuhuk fug. Ap warehon arimano ap enele 
uruk eleg ambeg larukonen Hat fog haptuk eleg. 
7Nindi angginen ngesekum turukmen eneg an nine eleg atisi. Hup-hup angge 
uba yatukmen eneg nil ahaluwe an nohoruk ambeg ik hag toho yenggeltuk 
latisi. 
8 Ap an men seli roho werehon fahet nindi anggin atisimu nilanggen oho hik 
atisi. 
9 NIKNI Allahn an uba yatuk lahi ane holehekma hit siyag ane turuk lahep 
hinap an nirahamen aliyek! 
10 NIKNI Allahn anden heng turuk lahiyon hol hehekteg An nubam 
sembahyang ehekon hikit toho ubam timin peruk. 
11Allahn an let naptukmu yet hahupteg ap seliyon arimano obog toho 
ininggali hahup. Enekolen lagmag uruk lit an numbahalug folo-folo longgo 
uhup. 

Mazmur 7 

Aben alem nubam lombog naptuken hal nabin ulug sembahyang uruk ane 

1Benyamin ahun Kus inowen un ane Daud ubam lombog tibagma Dauren 
indi siyahen NINIKNI Allah fam sembahyang uruk lit hunu sini yunggultuk 
latfahon tu: 
2 NIKNI Allah, aben an mug naplug waharuken Haren eneg ili og naptuk lit 
windat napmihin ulug hapma waharuk lahi. 
3Haren nahap mapmu nabuhun fug halug ap arimano olomene olokonen hag 
toho an hagmag saluk toho og naptug larukmu ap misihen oho taluk nabuhu 
fug. 

4-5 NIKNI Allah, anden ap arimanowen an nabug uruk ane hikit toho uruk lit 
nare ele ying telereg it ketiya alem nubam elegman siyahap naptukon 
arimano enenggengge helele ane ariyen we tem toho ninggikmu siyahon tag 
teg lalep halug 
6ap seliyonen mug naplug laruk lit an sen naplepteg unuyuhen sabelepma 
sobit neyelepma an palimu welahiyon mondabi apma ale. 
7 NIKNI Allah, an siyahap naptuk inaben onolok toho turuken in atmihinteg 
hahummu het-pet toho siyahap enepmihin. An alem nubam lombohap 
naptuken Haren ili og naptuk lit hale nubahin! 
8Ap o pumbuk obog toho Hat walinggoho unduhukmu it enemberimu 
lehoma hur atuk ambeg lahamihin! 
9 Hat lehoma heriyeg lit o pumbuk obog toho alem unubam werehon kong 
turuk hahun welahenonen an nubam werehon oho hal nabin. Anden Hat hele 
holtuk lit siyag ane tirikik fuhon holuk tehen fanowap nabin. 
10Hat hubabut fano reg lit ap unundaman wenggeltuk ane wal isaruk 
lahenonen ap onolok ane turukon arimano apmayap eneptuk lit Hat hele 
holtukon palimuwap enepmihin. 
11Allahn ap inindi fano roho werehon ili og eneptuk lit an oho nahap hirag 
napmisi ulug apma laruk lahi. 
12Allah ubabut fanowonen alem obog toho kong turuk lit likiya hupmu ap 
siyag ane turukon alem angginon unubam emberuk. 
13Ap arimanowen nin eke tog wiroho embelug enesehen inggila saloho sap 
turukmu yet homok! 
14Enentog men eneminggin indok ambulpul hag turukon men ap winon 
unusul ulug wep toho emberuk angge famen ininggareg wat tahuben wep 
toho emberuk. 
15Enehummu onolok ane forohoman eneg siyag ane ondoko lahumu 
nininggareg siyahap taruk ane indag tehe ulug ininggali hahup. 

16Ap winon mako wambukag ulug kinang habuloho yebangge yep teberusa 
angge famen it ininggareg mako wambuhup. 
17Siyag ane iren turukon ari hebeloho ininggareg unubam aruhu. Onolok ane 
turukon ariyen kanti lisoho alem angginon unubamap tahup. 
18Anden sini yunggultuk lit, ”NINIKNI Allahn umalikisi ili og eneptuk,” ulug 
wel turuk laruhuk. ”At eneg palimu wereg,” ulug unuk leho feruk laruhuk. 

Mazmur 8 

Allahn ap kinangmon palimuwap tirisi ulug sini yunggultuk ane 

1Dauren sini Gitit inggangga hikit toho milaltuk lit yunggultuk latfahon tu: 
2  NINIKNI suwon Allah, kinang atogman atogma Hat hunuk mondabi su roho 
wereg! Hat palimu welahenonen pohol obog toho selehap turuk lahen. 
3Malik toron ag narukonen Hat hunuk palimuwap haptuk. Hat hineyonen ap 
seliyon elehap eneptuken heleyap haptuk lamuhup fug. 
4 Pohol Haren wal tinahon men pikalem suhal pohol fam hutuk tibinahon 
men su regma anden lahap isaruk lahi. 
5Nungge fahet nit ap kinangmon toron welahe angge famen Haren hindi 
nenesug lit fet nenesug lahen peruk lahi. 
6 It arimano umbagpag tukag ulug palimuwap eneptikinteg we il misig eneg 
Allah Hat palimu welahen. 
7Mun angge man angge Haren wal tinahon arimano hiren foroho lamuhup 
ulug unuyug alma emberikin. 
8Wam domba kambing sapi oho pak mene farema werehon oho 
9suwe pohol ke larukonet lebe ruruk angge ik ahum ke werehonet it 
ininggikmu emberikin. 
10 NINIKNI suwon Allah, kinang atogman atogma Hat hunuk mondabi su roho 
welahen! 

Mazmur 9 

Ap inine elehon Allahn let eneptuk ulug sini yunggultuk ane 

1Dauren sini Mut-Laben inggangga hikit toho sini milaltuk lit yunggultuk 
latfahon tu: 
2An nindi abir anggeyen Hat NINIKNI Allah wel hapmin. Aben tuk fug teg ane 
turuk latikinon fahet ap hiyag isamin. 
3Hat fahet nahiyehen sini yunggultuk lit Hat eneg palimu welahen ulug 
hunuk suwap timin. 
4An fahet ninirim peruk latuson arimano Hat holohotman enekolen linggik-
longgo urukmen unuyug salog-malog angge roho mako wamburuk lit war 
atusa. 
5Hat alem obog toho pikit toho haltuk lahenon lehoma heriyeg lit an ili og 
naptuk lit nahap siye roho windat naptikin. 
6Ap o pumbuk eke hag eke hag werehon unubam hele holok toho uruk lit 
siyag ane turukon arimano siyahap eneptikinmu fobik ap misihen oho it 
ununuk uruk lamuhup fug. 
7Ap seliyon arimano yanggal eneptuk lit inibam pumbuk olunap turuk 
latikinmu inine mondabi eleg atisi. Fobik ap misihen oho it fahet wenggel 
isaruk laruhu fug. 
8 NINIKNI Allahn ap fet enesugmen eneg mondabi welaruhu. Fobik Anden 
alem obog toho kong tuhuken lehoma hur arik lahakuk peruk lit hur atuk 
angge umbat tarisi. 
9Hur atuk angge ino fam heriyeg lit Allah ubabut fanowon inowen ap o 
pumbuk obog toho kinangma werehon unggum unubam wereg ane hikit 
toho kong tuhu. 
10Ap inilaheg toho werehon fahet NINIKNI Allah ino helep owik hag toho 
weregma enesengseng toho wereg li At apma laruk. 

11 NIKNI Allah, Haren ap yami haptukon alpal isaruk lahen fug. Ari fahet Hat 
hunuk onolukon arimanowen Allahn let nenepmisi ulug Hat hubam eneg 
wenggel haruk. 
12 NINIKNI Allah tom Sion fam lehoma heriyehon ino sini fam wel turuk 
lamuhup! Aren ine roho turukon fahet ap o pumbuk obog toho hiyag isil 
lahup! 
13Apma roho wereg inaben enele hi roho urukmu Allahn alpal isaruk eleg 
angge famen it apmayap eneptukon alem angginon unubam emberuk. 
14 NIKNI Allah, an hindi niyimin! Aben an fahet ninirim peruken asengseng 
toho welahiyon yet niyimin. An war am hag ane naptuken windat nabik ma! 
15Windat napmihin halug an nahiyehen humalikisi o Yerusalem werehon 
arimano enelukeman Hat wel haptuk lit Allahn let naptisi ulug hiyag isaruk 
laruhuk. 
16Ap o pumbuk kema-kema werehonen nit mako wambukag ulug kinang 
habuloho yebangge yep teberusa angge famen ininggareg mako wamburusa. 
Nit nunusul ulug sapna kahaltusa angge famen ininggareg luhur atusa. 
17 NINIKNI Allah inam arik waharuk lit alem angginon unubam emberisi. 
Allah ele holtuk elehon arimanowen yebangge yep teberuson elma 
ininggareg luhur atusa. 
18Ap o pumbuk kema-kema werehon Allah enembol yig utukon arimano 
kinang apma fil ap warehon wereg ambeg wambuhup. 
19Ap inilaheg toho werehon arimano aben alpal isaruk ane mondabi 
welaruhu fug. Ap inine elehonen fano welala peruk ane fobik hikir aruhu. 
20 NIKNI Allah, ap kinangmonen enehako roho turuk lit Hat hele ying habuk 
nowen in aruhunteg ap o pumbuk obog toho unggum unubam werehon kong 
tuhun! 
21Ap arimano enekolap enebuhunmu nit ap kinangmon eneg welahe ulug 
inindi anggar aruhu. 

Mazmur 10 

Nungge fahet hiraho lit welahen ibag ane 

1 NINIKNI Allah, nit asengseng toho weregma nungge fahet yatma hiraho lit 
welahen? 
2Hat Allah hele holtuk elehonen ininggali eleg toho ap inine elehon mug 
eneptug larukmu enekolen larukmen sapna elma luhur atuk. 
3Ap arimanowen enebuwap fahet enewelwel tubat taruk lit Hat NINIKNI Allah 
habug uruk. 
4Onorohole leko enele hemet toho uruk lit, ”Allahn alem nunubam embemisi 
fug. At wereg eleg,” uruk. 
5Mun ane man ane tul perukon fano teko laruk. Allah alem kong turuk ahun 
ino poholma yitmi-yatma wereg peruk lit Haren komo eneptuk ane holtuk 
eleg. It men seli roho wereg inap arimano lukuram fam pet eneptuk. 
6It inindimuwen peruk lit, ”Alem siyahon misig oho nit nunubam atuk elehen 
ninindi yuk tuk fug angge weregman eneg welamuhuk,” peruk. 
7 Enembiliken lukuram sipuk til enele si il ap pet enebil laruk. 
Enembilikanggenen ap siyahap enebil eneg laruk. 
8O pumbuk horogman ap inine elehon senebul ulug kahal enesug lit alem 
unubam elegman hirako unusuruk. 
9Olomene farema hirag atuk hag toho mapmumu wereg lit ap inilaheg toho 
werehon sap eneplug sum fam hol kete roho sen eneptuk. 
10Sen eneplug unuwal halog heheg unusurukmu kinang ke waroho lin-lan 
uruk. 
11Ari turuk lit ap arimano inindimuwen, ”Niren turuk laheyon Allahn yet 
isamin fug ulug orohole saloho wereg lit fobik oho yet nisahu fug angge re 
niren siyag ane eneg turuk lamuhuk,” peruk. 

12 NIKNI Allah, in atmihinteg hinggik ineyonen unusimihin! Ap inilaheg toho 
werehon fahet hapeleg am fug! 
13Nungge fahet Allah ele holtuk eleg inap inindimuwen, ”Allahn alem 
nunubam embemisi fug,” ulug Hat habug uruk? 
14Ari turukmu Haren yet isaruk lahen. Ap asengseng toho wereg lit inindi 
anggin haruk ane alpal isaruk lahen fug. Hat hinggik ineyonen eneg windat 
enebuk teg lahen. Ap inine elehon men malik suwarehon menen Allahn eneg 
let nenepmisi ulug Hat halukema waharuk. 
15Onolok ane turuk inap ininggik fala ribisin! Hat hele holuk fug angge siyag 
ane turukon mondabi eleg amag ulug alem angginon unubam imbin! 
16 NINIKNI Allah, Hat eneg suwon wereg lit kinang aru ki regman eneg 
mondabi welaruhun angge famen ap o pumbuk kema-kema werehon Hat 
hele holtuk elehon arimano Hat hangginang famen eleg amuhup. 
17Ap inine elehonen Hat hubam heng haptukon hol haruk lit inindi inineyap 
eneptuk lahen. 
18Ap inilaheg toho werehon men malik suwarehon men ili og eneptuk 
lahenma ap kinangmon misihen oho ap winon enekolap enebuhu fug. 

Mazmur 11 

Allahn an nahap hirag naptuk ulug sini yunggultuk ane 

1Dauren sini milaltuk lit yunggultuk latfahon tu: NIKNI Allahn ili og napmisi 
ulug apma waharikikteg ibam welahi. Ibam welahireg hiren nungge fahet an 
nubam, ”Suwe laruk hag toho tom fene hirag-hirag lamihin,” ulug hiyag 
nutuk lahep? 
2Onolok inap arimanowen enesehen inggila saloho tog sap teg lit weregma 
yet esemok! O hik tegma ap inindi fano roho werehon unusul ulug turuk. 
3Ap arimanowen aben elehet halog toho hik isaruk hag toho turuken mun 
ane man ane alem obog toho siyag atukmu ap unubabut fanowon 
arimanowen nanggintuk lamuhup? 

4 NINIKNI Allah poholmon ino ibam nit niniraham kinang tu fam wereg. At 
ilen nit ap kinangmon kilap nisaruk lit inindi ke roho wereg ulug wal nisaruk. 
5At ele holtukon men ele holtuk elehon men unubabut pal isaruk lit onolok 
ane enehiyeg toho turukon arimano fahet indimuwen nirim peruk. 
6Onolok inap arimano indok ambulpul turukon men helep anggen men 
unubam pilabik waruhumu siyelu inahanonen wiyaloho lin-lan uhup. 
7 NINIKNI Allah ubabut fanowon inowen ap fano ane turukon indi isarukmu 
inindi fano roho werehon arimanowen At orohole yet hahup. 

Mazmur 12 

Allahn ele urukon fahet sini yunggultuk ane 

1Dauren sini milaloho pinggong ele hik toho watuk lit yunggultuk latfahon 
tu: 
2 NINIKNI Allah, let nenebik ma! Hat hele holtukon eleg atusa. Nit sehelimu 
Hat fam wenggel harukon arimano tot atusa. 
3Ap ekeyen eke fam enele sibiling-sibiling ane uruk. Inindi piren teg lit ap 
inindi kahal enebul ulug aben fano pukag perukon eneg uruk. 
4 NINIKNI Allah, enele si uruk inap arimano elehap enebin! Enele hemet toho 
uruk ane ari eleg amag! 
5Ap arimanowen, ”Nenele fano roho uruk lahe ane ariyen palimu amuhuk. 
Niren mun ane man ane fahet nenele urukmu ap misihen oho apmayap 
nenebuhu fug,” uruk. 
6Ari urukmu NINIKNI Allahn ele uruk lit, ”Ap inilaheg toho werehon enele 
ying eneptukmu ngesekum turuk ane holihireg ketiya An in atminteg nine 
roho turuk laruhuk. Ap inine elehon unubam lukuram siyahon sipuk toho 
pet eneptukon arimano Anden fanowap enebuhuk,” uruk. 
7 NINIKNI Allahn we tem ane eneg uruk. Melei il yanggo amag ulug inggik 
sabirenam indokma iringgurukmu yanggo atukon men NINIKNI Allahn tem 
ane seleg toho urukon men ambi reg. 

8-9 NINIKNI Allah, Hat hele holtuk eleg inap arimano o kema-kema yuhun 
angge la wam turukmu onolok ane nit sehelimu su atuk angge famen Haren 
tem toho uruk lahenon hikit toho turuk lit ap inine elehon arimano enele si 
uruk inap ininggikmuwen windat enebuhunmu inindi yuwag toho weregman 
eneg welamuhup. 

Mazmur 13 

War aruhuk tohon let nabin ulug sembahyang uruk ane 

1Dauren sini milaltuk lit yunggultuk latfahon tu: 
2 NIKNI Allah, Hat an fahet hapeleg toho weregman eneg mondabi 
numbahakun ano? Haren yet hamin fug ulug horohole saloho weregman 
eneg noenam welaruhun? 
3Anden likiya hupmu nindi anggin toho wenggel harukmen eneg noenam 
welaruhuk? Ap seliyonen an apmayap naptukon nosambil eleg aruhu? 
4 NIKNI Allah, nele hubam uruk lahiyon hol hamihinteg nin hebeloho pilap 
nasug lamin! Nin suhuloho nine atuk lit nil seleg aruhuwen nineyap nabin! 
An war ahi ha nowen let nabik ma! 
5Nindi yuk turuk lit mako wambuhuk halug an fahet ninirim peruk inap 
arimano enehiyehen, ”Niren apmayap turukuk,” uhup tohon! 
6 NIKNI Allah, Haren an hindi nasug lahenma anden oho Hat hubam eneg 
wenggel haruk laruhuk. NIKNI Allahn let naptisi ulug Hat wel haptuk 
laruhuk. Allahn fano ane nubam tirisi ulug nahiyehen sini yunggultuk 
laruhuk. 

Mazmur 14 

Aben onolok ane turukon fahet sini yunggultuk ane 
(Mzm 53) 

1  Dauren sini milaltuk lit yunggultuk latfahon tu: Ap sohuwonen inindimu 
wenggel haruk lit Allah wereg eleg peruk. Iren tuk fug teg ane eneg turuk lit 
amben siyahon anggolo turuk. Misihen oho fano ane turuk eleg. 

2 NINIKNI Allah poholma wereg lit ap indi anggat tehonen An yami naptukon 
wereg ano ulug pilap isaruk. 
3Ap obog toho unubabut mondabi siyahen un ke laruk lit misihen oho fano 
ane tuk fug angge wereg. 
4 NINIKNI Allahn ele urukon tu, ”Onolok ane turuk inap arimano unubam 
lombuk am fug teg? It arimanowen An numalikisi unusuruk lit enengge 
hilarukon naruk lit nubam sembahyang uruk eleg.” 
5Allah fam wenggel harukon Aren inibil atuken ap onolok ane turukonen 
enekol anggolo hahup. 
6It arimanowen enengge elehonen wenggeltuk ane apmayap turuk angge 
famen NINIKNI Allahn ili og eneptuk. 
7 NINIKNI Allahn o Sion famen Israel inap windat enebik walep! Aren nin 
hebeloho umalikisi Yakub umbusagsi arimano fanowap enebuhu halug 
enehiyeg toho welamuhup. 

Mazmur 15 

Ap Allah olohotma wam hag tehon fahet sini yunggultuk ane 

1Dauren sini milaltuk lit yunggultuk latfahon tu: NIKNI Allah, ap sa hahon 
Hat hibam kuk teg? Sa punu Haren tohon fam welam teg? 
2Ap Allah ibam kimin perukonen NINIKNI Allahn mun ane man ane fahet 
urukon holtuk lit fano ane eneg turuk lamag. At inowen indimuwen pikir ane 
eneg wenggel haruk lit ele tik-tem toho uruk lamag! 
3Ori enebug uk fug angge olok ane unubam tuk fug angge welamag! At men 
ambiyeg werehon ununuk siyahap turuk laruhu fug. 
4Ap Allahn ambolmayap eneptukon arimano fahet aren oho nirim peruk lit 
NINIKNI Allah wel turukon fahet fano peruk lamag! Inggareg wereg ane fahet 
wenggel ha fug angge aren sali emberukon hikit toho turuk lamag! 
5Aren ap winon uang og isaruk lit hebeloho og numuhup sambil unon sebe 
roho og numag puk fug angge let eneptuk lamag! Ap siyag ane turuk elehon 

siyahap enebuhun ulug uang og utukon hila fug angge welamag! Ap san ari 
hag toho turuk halug at indi yuk tuk fug angge weregman eneg welaruhu. 

Mazmur 16 

Haren mondabi fano roho fet nasug lahen ulug sembahyang uruk ane 

1Dauren sini milaltuk lit yunggultuk latfahon tu: Nikni Allah, an siyag aruhuk 
tohon Hat hapma wahireg fet nasug laruhun. 
2Hat hamu eneg NIKNI Allah welahenma mun angge man angge fanowon Hat 
famen eneg nubam arik waharuk ulug wel haptuk lahi. 
3Ap Hat fahet inindi hasuhon kinang tu fam werehon unubabut mondabi 
fano rehen it fahet nindi peruk lahi. 
4Allah hag toho wereg ulug wel eneptuk inap arimanowen alem ekeyon-
ekeyon unubamap taruk. Iren wel eneptukon arimano fahet anden wam 
amep hililtuk laruhuk fug. It ununuk urukon nirim peruk lahi. 
5 NIKNI Allah, an nanggengge mondabi elegma Haren eneg an naseher angge 
og nutuk lahen. Mun ane man ane nubam teko larukon Hat famen eneg 
nubam atuk. 
6Hat hinggikmu mondabi fano roho welahi ane fahet nindimu nahiyeg toho 
welahi. 
7 NIKNI Allahn anden tuhuk ane fahet komo naptukon ino wel turuk lahi. 
Hubanggo oho komo naptuk ane ino fahet nindimu wenggeltuk lahi. 
8  NIKNI Allah likiya hupmu an nalukema wereg ulug noluk toho welahi. At 
an niraham weregma nindi yuk turuk eleg. 
9An nebe siyag aruhuk fug ulug nindi yuwag atuken nahiyeg toho welahi. 
10 An war amag ulug hinggik kobog niyaruk lahen fug. Ap Haren hindi reg 
lahenon siyag amag ulug embeseruk lahen fug. 
11Oluk welamag ulug kalem fanowon hiyag nutuk lahen. Hat halukema 
weregman eneg mondabi nahiyeg toho welaruhuk. 

Mazmur 17 

Alem nubam elegman mug naplug waharuk ulug sembahyang uruk ane 

1Dauren sembahyang uruk latfahon tu: NIKNI Allah, aben alem unon nubam 
lombog naptuken an nibil amin ulug heng habik wahi. Un ane uk fug angge 
Hat hubam nele hi roho uruk lahiyon ari hol himin! 
2Anden siyag ane tirikik fureg nele tem toho uruk lahiyon yet niyalug 
unggum ari kong nitmihin. 
3An nindimuwen wenggeltuk lahiyon Hat holuk. Yoho hup tu an nohorukmu 
Haren an nubabut pal niyamihinteg indimuwen siyag ane wenggeltuk eleg 
ulug holuk atmisi. An nambiliken oho siyag ane uruk lahi fug. 
4Ap winonen mun ane man ane til-wil norukmu yet isaruk latikik angge 
famen an Haren komo urukon hikit toho eneg turuk latikik. Onolok inap 
laruk abunggalem an larikik fug. 
5Haren hiyag nisarikin ke eneg laruk lit an nuyug salog-malog angge roho 
fuk turuk latikik fug. 
6Allahn nele holtuk ulug noluk teg lit Hat hubam sembahyang uruk lahi. 
Hisanggo leho femihinteg an nele urukmu holeg lamin. 
7Hindi niyaruk lit aben tuk fug teg ane nubam timihin. Hele yong haptuk 
inap onolohotman hirag-hirag lul ulug hapma larukon arimano Haren ili og 
eneptuk lahen hag toho an oho ili og nabin. 
8Aben inilanggen foroho hag toho nanggengge ulug wanggi waroho fet nasug 
lamin. Nindi yuwag toho welamag ulug haherabulen hondo nasug latmihin. 
9Hat lin hubahalug siyag ane turuk inaben an waling naptuk lit il hiraho 
fusul ulug nuwabuk oho turukon yet isimin. 
10It arimanowen ap inindi enesug lam fug angge enele winik-wonog toho 
uruk. 
11Ketiya eneg an nuwabul ulug wahasareg walinggoho kilap nasug. An fuk-
fak toho kinangma hik nuyul ulug turuk. 

12Olomeneyen pak senetminteg senggeloho namin ulug hirahoma kahaleg 
hag toho ap ariyan an sap nasug. 
13 NIKNI Allah, onolok inap aruma ininggikmuwen windat napmin ulug in 
atug it enelukema lamihinteg fuk-fak toho kinangma hik isalug karog fam 
pinggi unusimihin. 
14Hinggik ineyonen an it ininggikmuwen taluk naptuk lit it nalug war amusa 
angge og isamihinmu enehum ouk toho nalusareg anggolo rehen minggiroho 
embeluson arimano unumalikisi unumbusagsi menen naruk lamuhup. 
15Anden Hat hele holtuk lit siyag ane tirikik fureg an nohoruk ambehen in 
atuk lit nil ili aruhukteg Hat horohole yet hahuk. Aben naruk angge enehum 
ouk toho naruk lit enehiyeg haruk hag toho anden oho Hat hahuhe yet 
hiyaruk lit nahiyeg haruk laruhuk. 

Mazmur 18 

Daud inowen sini fam Allah wel tibag ane 
(2Sam 22:1-51) 

1 NINIKNI Allah amingmingangge Daud ino Saul inggikmuwen windatfareg 
ap seliyon obog toho ininggikmuwen oho telfagma Daud inowen Allah wel 
turuk asini milaltuk lit yunggultuk latfahon tu: 
2 NIKNI Allah, Hat an nineyap naptuk lahenon anden nindi hasug lahi. 
3”NIKNI Allah, Hat an nubahet helep ubule hag toho welahen. O yaron uwag 
ineyon hag toho wereg lit ili og naptuk lahen. Hat helep suwon hag toho 
welahenma an hapma yuwag toho welahi. Hat tog piyabangge hag toho 
wereg lit mapmu nasug lit windat naptuk lahen. Hat elehet yaron hag toho 
welahenma an halukema welahi. 
4Nele ine roho Hat NINIKNI Allah wel haptuk lahimu ap seliyonen oho 
nuwabuk fug teg. 
5Ik fu waharuk hag toho war atuk aneyen waling nasugmu war am hag toho 
welatikik. Ik fulungnu ruruk hag toho onolok ane nubam atisi. 

6Hele war atuk aheleyen walinggoho pug nasug latisi. Luhur amag ulug 
norohole fil yebangge reg latisi. 
7Siyag ane nubam atukmu anden nele ine roho NINIKNI Allah fam heng uruk 
latikik. Let nabin ulug Nikni Allah fam nele hi roho uruk latikik. Ari urukmu 
Allah ibamen nele holtuk latisi. 
8Allahn holtisireg itano o mek turuk lit kinang yuk turuk latisi. Allah olok 
indok ambulpul hag toho turukmu tom ahongge yuk elek turuk latisi. 
9Indok hubu At ambiyang ele keyen wilip atukmu ambilik ele keyen indok 
ambulpul mililang turuk lit indok anggen Allah famen wilip atuk latisi. 
10Allahn pohol kinang horogma pilabe fik waharisireg At inggareg pohol 
singon palimu uyug sobig lit wambik waharisi. 
11Ot malaikat aherabul palimu Allah heriyegma homhomowen walug 
wambik waharisi. 
12Osit humon men hina singon menen hililip tegma hirako wambik waharisi. 
13-14At olohotma lebeglu rurukmu hina famen indok anggen umbagpag 
turukon men helep anggen hahon men wambik waharisi. NINIKNI Allah ele 
poholman ululu ruruk lit At palimu werehonen ele uruk latisi. 
15Allahn tog pising-pasang isaruk lit ap seliyon hik-hak isaruk latisi. Lebeglu 
fam unusuruk lit seli inap ilte-kalte isaruk latisi. 
16Allahn ambiyang ahe ine roho fu haruk lit ele pararag turukmu itano helep 
tuwaliyen ik humon yenggelehon apma werehon inam atikim kinang 
ahongge oho ebenam atisi. 
17 NIKNI Allahn inggik poholman pilabik waharisireg ik fu waharuk ambehen 
an lisoho og naptisi. 
18Ap seliyon onolokon ininggikmuwen windat naptisi. An fahet ninirim 
perukon arimanowen apmayap naptukmu ininggikmuwen tel naptisi. 
19Siyag toho welatikik sambil nuwabul ulug waharusama Allah an nandimi 
angge atisi. 

20Allahn indi niyarisireg windat naptuk lit koloma numbahik larisimu nindi 
yuwag toho welahi. 
21Anden fano ane turuk latikikon fahet NINIKNI Allahn oho fano ane nubam 
turuk. An ninggiken pikir ane turuk latikikon wirim toho nubam turuk. 
22 NINIKNI Allahn uruk ane roho eneg laruk lit At embeselug un ke larikik fug. 
23Allahn komo neneptuk ane holtuk lit Aren nit nunubahet haharoho 
imbibahon umbusuhuk fug. 
24Anden Allah olohotma un ane tuk fug angge indi siyahap tihi ha nowen 
ulug nindi anggat toho welahi. 
25Anden fano ane turuk lahiyon wirim toho Allahn hebeloho fanowap 
naptuk. At olohotma pikir ane eneg turuk lahiyon hikit toho nubam turuk. 
26Ap inindi hasuhon Haren oho hindi enesug lahen. Un ane turuk elehon 
unubam Haren oho un ane turuk lahen fug. 
27Ap pikir ane turukon unubam Haren oho pikir ane turuk lahen. Ap hare 
ane turuk inap unubam Haren oho hare ane turuk lahen. 
28Nit apma roho welahe perukon arimano Hat inibil atuk lahen. Ap 
enewelwel taruk inap arimano Haren apmayap eneptuk lahen. 
29An o hik tegma welahimu NIKNI Allah, Haren selehap naptuk lahen. 
30Hat an nibil atuk lahenma ap siyahap nabul ulug turuk inap unusimin ulug 
nambong se roho laruk lit elehet yaron it wereg ambeg walinggoho wirihon 
hik tombo suhan toho wamburuk lahi. 
31We tem toho Hat Allah wereg lit fano ane eneg turuk lahen. Hat hele tik-
tem toho uruk lahen. Hat tog piyabangge hag toho wereg lit ap Hat hapma 
larukon obog toho mapmu enesug lahen. 
32 NINIKNI Allah Hat hahon winon eke wereg eleg. Hat helep ubule hag toho 
welahenon winon eke wereg eleg. 

33 Hat Allahn an nineyap naptuk lit fano lawag ulug kebunggalem yag naptuk 
lahen. 
34Meneyen folo-folo laruk hag toho Haren an nuyug nineyap naptukmu folo-
folo laruk lahi. An punumu unduhuk nubahik laharuk lahen. 
35Haren tog aptuk ane fahet milal naptuk lahenma an ninggiken sehen 
suhunim ineyon lisuk teg lahi. 
36Hat an nubahet sing tog piyabangge hahon wan atuk lit windat naptuk 
lahen. Hinggik ineyonen an sen nasug lahen. Hat suwonen an toron 
welahiyon let naptuk lahenon ariyen nine atuk lahi. 
37An nine roho lawag ulug kalem fano yaho ke numbaharuk lahenma 
nelenggen siyag atuk eleg. 
38Ap seliyon muko unusik laruk lit obog toho unusuruk latikik. Obog toho 
elehap eneptuk latikikteg suhuloho waharuk latikik. 
39Elehap eneptuk lit ilkal isaruk latikikmu onoluk am fug teg latusa. An 
nuyug alma waroho lin-lan uruk latusa. 
40Ine roho tog aptuk lamag ulug nineyap naptuk latikin. An nuwabul ulug in 
atuson arimano an napma embeseruk latikin. 
41Ap seliyon an nuwabul ulug turuk latuson arimano Haren yanggal eneptuk 
latikin. Ap an nubam enelitno nasug latuson arimano anden elehap 
eneptikik. 
42Iren enele inine roho let nenebin urukmu ap it let eneptukon eleg latisi. 
Enele hum toho NINIKNI Allah fam urukmu holtuk latisi fug. 
43Anden it unusuruk lit lilibug-lalabug toho unusirikikmu ul homhomowen 
walug larukon hag atusa. Aben ololo heroho hik isaruk hag toho anden ap 
arimano hik-hak isarikik. 
44Ap an men suwahal uruk latuson ininggikmuwen Haren windat naptikin. 
O pumbuk obog toho fahet inikni welaruhun ulug an lahap naptikin. Ap o 
pumbuk anden yet isarikik fuhon arimano oho an namingmingangge atusa. 

45Ap yatma werehon oho an napma wereg lit hi naptuk. An nele hiyag 
isarukmu hol haruk li itano eneg hiyag isaruk lahiyon hikit toho iren turuk. 
46Ap yatma inap arimano an fahet enekolen yuk lagmag uruk lit inibam 
elehet yaron walinggoho wirig ambehen wilip atuk. 
47 NIKNI Allah Hat holuk welahenon, Hat helep ubule an fahet welahen ulug 
wel haptuk lahi. Allahn windat naptuk latisi ulug Hat palimuwap haptuk 
lahi. 
48Nikni, Hat an nibil atuk lit ap seliyon apmayap eneptuk latikin. O pumbuk 
winon an napma welamuhup ulug hondog eneplug waharikin. 
49 An men seli roho welatuson arimano ininggikmuwen tel naptikin. An 
nuwabul ulug in atuson arimano hat it palimu welaruhun ulug unduhuk 
nubaharikin. Onolok ane turuk inaben wabuhup tohon ulug ili og naptikin. 
50Ili og naptikinmu o pumbuk obog tohowen holukag ulug NIKNI Allah, Hat 
sini fam wel haptuk lahi. Hat hunuk su amag ulug yite sini fam yunggultuk 
lahi. 
51Hat ap suwon welaruhun ulug an lahap naptikinteg Hinggik kobog niya fug 
angge let naptuk lit palimuwap naptuk latikin. An Daud Haren mumal 
naptikinon men numalikisi men Hindi nenesugmen eneg welaruhun. 

Mazmur 19 

Wal tibag ane men Allahn ap komo eneptukon men fahet sini yunggultuk ane 

1Dauren sini milaltuk lit yunggultuk latfahon tu: 
2Poholen Allah suwon wereg ulug wel turuk. Sing poholen Allahn wal napfag 
ulug fag toho uruk. 
3Ari fahet ilingge ekeyen eke fam hiyag utuk. Hup ekeyen hup eke olukap 
turuk. 
4 Enele uk fug angge weregma eneplohok oho holtuk eleg angge famen 

5wene iren wiliptukon ino kinang atogman atogma laruk lit o kema-kema 
saho ruruk. NINIKNI Allahn mo fahet poholma o witfag. 
6O sakan turukmu mo ino aben uhe ket hilalug ibamen wilip atuk hag toho 
lahik waharuk. Ambong se roho turuk ahunen hulu-hala roho laruk hag toho 
waharuk. 
7At ino pohol atogman atogma walinggoho larukmu mun angge man angge 
at olohotma mapmu ruk fug tehen obog toho inahan atuk. 
8 NINIKNI Allahn aben turuk lamuhubon fahet kong toho imbibag ane 
mondabi fano reg lit ap inindi wirikap eneptuk. NINIKNI Allahn tilihip uruk 
ane un ane uruk elehen ap enepelehon inindi anggarap eneptuk. 
9 NINIKNI Allahn milal eneptuk ane wirim tehen ap inindi enehiyehap 
eneptuk. NINIKNI Allahn pikit toho komo eneptuk ane ariyen ap inindi 
selehap eneptuk. 
10 NINIKNI Allah fahet enekol toho wereg ane ari fano werehen eleg aruhu 
fug. NINIKNI Allahn imbibag ane obog toho arimano hikit toho mun ane man 
ane alem werehon fano haloho la reg. 
11Umbagpag turuk angge emas orohole mondabi fanowon men kin ahaluwe 
unduk fanowon men we tot apma regma Allahn kong toho imbibahon 
arimano palimu wereg. 
12Obog toho arimanowen an hamingmingangge nindi anggarap turuken 
holtuk lahi. Hat hawene seneg inap arimano fahet onggo suwon wep toho 
wereg. 
13Ap ekeyen fano ane turuk lahi peruk angge famen siyag toho teko laruk 
halug at inowen siyag ane tihi ulug oluk am teg? NIKNI Allah, napelehen 
siyag ane turuk lahiyon fahet pet nabuhun fug! 
14Hat enembol yig hutuk inaben an nindi kahal nabuhup tohon Haren fet 
nasug laruhun halug Anden alem angginon tuk fug angge nubabut seleg toho 
welaruhuk. 

15 NIKNI Allah, an nindimuwen wenggeltuk lit nele ihiyon ari Haren fano 
ehek ulug holmihin. Hat an fahet helep owik hag toho wereg lit windat 
naptuk lahen. 

Mazmur 20 

Ap suwon fahet sembahyang uruk ane 

1Dauren sini milaltuk lit yunggultuk latfahon tu: 
2Aben hat siyahap habul ulug wamuk oho turukmu haren NINIKNI Allah fam 
hele irikim Allahn holuhu. Allah nunumba Yakub inowen oho unuk 
palimuwap turuk latfahonen hat apmayap habuk nowen ulug wanggi waroho 
fet hasug laruhu. 
3Ibil atmin ulug At ibam tom Sion famen let habik waruhu. 
4Haren At ubahet nungge-nungge emberuk lahenon fahet fano embehek 
puhu. Wam waroho hubu lahaptuk lahen ane fahet indi haruk laruhu. 
5Hat hindimuwen og netep peruk laruhunon og hutuk lamag. Haren timin 
peruk laruhunon obog toho fano teko lawag ulug let haptuk lamag. 
6Let haptukmu palimu aruhun halug NINIKNI Allahn windatisi ulug At wel 
turuk lamuhuk. Ninikni Allah unuk eneg su reg ulug enehangge sum 
lahaptuk lamuhuk. Haren At ubam heng turuk laruhunon obog toho og hutuk 
lamag. 
7 NINIKNI Allahn ap suwon welaruhun ulug mumal tarisiyon ibil atuk ane 
ketiya an noluk aha. Ap suwon inowen ele ubam urukmu NINIKNI Allah 
poholmon inowen hol halug inggik ineyonen let turuk. 
8Ap wam kuda fam lahalug tog silimu larukonen nenembohom ine fam ap 
seliyon apmayap enebul peruk. Ap kereta wam kudan lisoho walug laruk 
angge fam lahalug larukonen kereta folo-folo larukon famen palimu amuhuk 
peruk angge famen niren NINIKNI Allahn eneg let nenebuhu ulug wenggel 
haruk lahe. 

9Ap arimano obog toho waroho lin-lan uhupmu nit eneg ninine roho 
unduhuk lamuhuk. 
10 NINIKNI Allah, nit nonowe ap suwon ino let tik watmihin. Nit nenele 
hubam urukmu hol nisamihin! 

Mazmur 21 

Allahn ap suwon let tirisi ulug sini yunggultuk ane 

1Dauren sini milaltuk lit yunggultuk latfahon tu: 
2 NINIKNI Allah, Hat hine reg lit let naptikin ulug ap suwon ino ahiyehen ele 
hi roho uruk. 
3At indimuwen og netep perisiyon Haren og itikin. At ambilikmuwen Hat 
hubam heng haptisiyon holoho embeserikin fug. 
4Haren fano ane eke hag eke hag ubam turukmu mun ane man ane timin 
peruk latisiyon obog toho fano teko larisi. Ap suwon lahaptuk angge emas 
fam wirihon unggulmu lahabe ferikin. 
5An nebe fano wereg lit amusun toho welaruhuk ulug heng haptisimu Haren 
mo-mo angge amusun toho welaruhu ulug ineyap turuk lahen. 
6Haren at let turukmu ine anggolo rehen unuk su atisi. Haren palimuwap 
tirikinmu aben fog iye ruruk. 
7At oluk wereg li Haren ineyap turukmen eneg welaruhun. Haren ap suwon 
ino holohotma emberuken indi ahiyeg toho weregman eneg welaruhu. 
8At inowen Hat hubam eneg wenggel haruk. NINIKNI Allah, Hat palimuwonen 
at ino hindi haruk lahenma indi yuk turuk laruhu fug. 
9Allah, Haren ap Hat men seli roho werehon arimano mug eneplug laruk lit 
obog toho hiyag eneptuk laruhun. Hinggik ineyonen ap Hat fahet ninirim 
perukon arimano sen eneptuk laruhun. 

10Hat it onolohotman inam aruhunmu indok ambulpul turukon hag amuhup. 
NINIKNI Allah, Haren holok toho unubam tuhunmu indoken enebe obog toho 
nahu. 
11Unumalikisi unumbusagsi oho elehap enebuhunmu kinang tu famen 
mondabi eleg amuhup. 
12Iren Allah ele yong turuk lit siyag ane eke hag eke hag turuk lamuhuk 
peruk angge famen iren peruk ane hikir aruhu fug. 
13Hat hasehen fam unusimin ulug sap enesug laruhunmu linggik-longgo uruk 
lamuhup. 
14 NINIKNI Allah, in atmihinteg ap seliyon arimano unubam hine roho turuk 
laruhunmu niren Allah ineyonen su ane tirisi ulug Hat wel haptuk lamuhuk. 

Mazmur 22 

Indi anggin toho wereg lit Allah fam sembahyang uruk ane 

1 O hil yinggirukmu wam rusa heyon larukon fahet sini urukon wirim toho 
Dauren milaltuk lit yunggultuk latfahon tu: 
2Nikni Allah, Nikni Allah, nungge fahet an numbahalug welahen? An let 
nabin ulug nele ine roho uruk lahi angge famen Hat yatma wereg lit let 
naptuk lahen fug. 
3Ilingge nele hi roho uruk lahi angge famen hele uruk lahen fug. Hubanggo 
sembahyang uruk lahi angge famen nindi yuwag atuk eleg. 
4Hat hebe usa fulu reg hahun lehoma heriyeg lahenon Israel ninaben wel 
haptuk lahe. 
5Nunumbasiyen Hat hubam eneg wenggel haruk latfagma Haren it windat 
eneptuk latnag. 
6Iren let nenebin ulug Hat hubam enele hi roho uruk lit koloweg wilip atuk 
latfag. Iren windat nenepmisi perukmu Haren embeseruk latnag fug. 

7 An ap welahi angge famen imbalo hag toho wereg ulug ap obog tohowen 
inda yako apmayap naptuk. 
8 It obog tohowen yet niyaruk halug enembilik putuk turuk lit ununggul kani 
ruruk lit ninggaliyap naptuk. 
9Iren enele uruk lit, ”IKNI Allah fam wenggel haruk angge re 
IKNIYEN windatmisi. Allahn at fahet nindi pemisi halug let timisi,” uruk. 
10Haren nisinga ahummuwen indag naptikinteg fano welamag ulug nisinga 
ahoma walinggi nubaharikin. 
11Indag atikik sambilen Hat hinggikmu welahi. Nisinga ahummuwen wilip 
atikik sulen An nikni Allah Hat eneg welahen. 
12Alem angginon an nubam arik ohoma ap an let naptukon elehen Hat an let 
nabuk fug angge numbahalug yatma welaruhun fug. 
13Wam sapi olokon o Basan werehon hag toho ap seliyonen siyahap nabul 
ulug waling nasug lit wereg. 
14Mene olokon inowen ap namin ulug ambilik iya reg lit ele hum toho ngu 
ruruk hag toho nuwabul ulug turuk. 
15Ik hilil isarukmu laruk hag toho an nine eleg atisi. Nuwag obog toho eleg 
atuk lit nunu eneg tamuk irisi. Hindali indoken wiyig atuk hag toho nindi 
wiyig atisi. 
16Nindi nakolen nanggolobag e lilohon hag atisimu nambilikanggen nele 
lamlam fam lombog irisi. NIKNI Allah, ap warehon hag toho ulmu 
numbaharikinteg welahen. 
17Mene olokon hag toho onolok ane turuk inaben waling nasug lit ninggik 
men nuyug men hak naptuk. 
18 Nuwag obog toho inam ke weregma inilanggen hina ruruk lit yet niyaruk. 
19Nasum wal taneg hulul ulug enehangge hik turuk. 

20 NIKNI, Hat yatma welam fug! Hat hamuwen nineyap nabuk tehen folo-folo 
let nabik ma! 
21Ap seliyonen nuwabuhup tohon nahap siye nabik ma! Meneyen sen nabuk 
nowen windat nabik ma! 
22 Olomene olokon ambilikmuwen taluk naptuk lit sapi andimbuk inowen 
nuwaruhu rohon windat napmihin. Nikni, Haren an nele holehen. 
23Haren an nubam turuk lahen ane fahet nori fam hiyag isaruk laruhuk. Hat 
humalikisi enesehelimuwen Hat hunuk palimuwap haptuk laruhuk. 
24 NINIKNI Allah fahet henekol toho welahebonen At wel turuk lamuhup! 
Yakub umbusagsi Israel hinap welahebonen At suwon wereg ulug hi ruruk 
lamuhup. 
25Ap ine elehonen asengseng harukmu Allahn embesemin peruk eleg. At 
inowen let nabin ulug heng urukmu ambol yig um fug angge ele holtuk. 
26Haren turuk lahen ane fahet Hat humalikisi palu roho wereg ambehen 
anden wel habuhuk. Hat fahet enekol toho wereg inap enelukeman Hat og 
huruhuk irikik angge umbuhuk. 
27Ap enengge elehonen naruk angge enehum ouk toho naruk lamuhup. 
Hat NIKNI Allah yami haptuk inaben wel haptuk lamuhup. It arimano 
enehiyeg toho weregman eneg welamuhup. 
28O pumbuk obog toho kinang atogman atogma werehonen Allah fam nin 
wenggel haruk lamuhupteg At ambeg suhuloho waharuk lamuhup. Ap enele 
wal taneg urukon At alukeman kinangma sahung atuk lit hi ruruk lamuhup. 
29 NINIKNI Allah eneg ap suwon wereg lit ap o pumbuk obog toho fet enesug. 
30Ap suwon welahe peruk inap obog toho At olohotma kunuk toho hur arik 
waharuk lamuhup. Ap kinangmon ilamna roho werehon obog toho At 
alukema ying arik waharuk lamuhup. 
31It fobikonen NINIKNI Allah wel turuk lit unumalikisi oho Allah unuk hiyag 
isaruk lamuhup. 

32 NINIKNI Allahn umalikisi windat eneptuk latisi ulug fobik indag amuhubon 
oho hiyag isaruk lamuhup. 

Mazmur 23 

Allahn fet nasug lit wereg ulug sini yunggultuk ane 

1Dauren sini milaltuk lit yunggultuk latfahon tu: Aben wam domba foroho 
hag toho NIKNI Allahn fet nasug lit wereg. Mun angge man angge nasehet 
tohon og nutuk. 
2 Kinang fanoma hoholangge anggolo wereg ambeg kel tawag ulug hondog 
naplug laruk. Ik eleruk fanoma Aren eneg hiyag nutuk. 
3Sat haruk lahimu fanowap naptuk. Aren tam sali imbibag ane hikit toho ke 
funggalem fanowon hiyag nutuk. 
4Fanggong hik tegma laruk lahimu Hat an nim ambiyeg laruk lahe ulug an 
nakol toho welahi fug. Hasehen huwanggun hinggikmu werehen nindi seyap 
naptuk lahen. 
5Ap seliyon weregma laruk lahimu seni isag nutuk lahenma nindi yuwag toho 
wereg lit naruk lahi. An hibil atuk laruhuk ulug naliliyangge lahap naptuk 
lahen. 
6Allah indi nasug lit weregma nubam fano ane turukmen eneg sabal aruhuk. 
Ari reg lit eneg mondabi Allah ibam welaruhuk. 

Mazmur 24 

Ap suwon palimuwon waharuk ulug yunggultuk ane 

1 Dauren sini milaltuk lit yunggultuk latfahon tu: Kinang men mun angge 
man angge kinangma werehon obog toho men NINIKNI Allahn ngi reg lit 
wereg. 
2Ik humon yenggelehon ahummu uwag ineyon pila feruk lit palimu kinang 
tuwale fibag. 
3Ap sa hahon punu NINIKNI Allahn tohon fam laharuk lit At ibam fanoma kuk 
teg? 

4 Ap Allah ibam kimin perukonen indimu fano ane eneg wenggel haruk lit 
inggiken siyag ane tuk fug angge welamag. At inowen tik-tem toho ihi ulug 
ele si ane uk fug angge usasum foroho lam fug angge welamag. 
5At fahet NINIKNI Allahn fano wereg ulug ineyap turuk lit let turuk laruhu. 
6Yakub Ikni Allah yami rul ulug ambeg waharukon wereg ane ari hag toho 
wereg. 
7Ap suwon mondabi palimuwon ino An nibam kimin peruk lit werehen sok 
miningon ino ele hum toho husi feruk lamuhup. 
8Ap suwon mondabi palimuwon ino sa wereg? At ino NINIKNI Allah inggik 
ine reg lit ap seliyon apmayap eneptukon wereg. 
9Ap suwon mondabi palimuwon ino An nibam kimin peruk lit werehen sok 
miningon ino ele hum toho husi feruk lamuhup. 
10Ap suwon mondabi palimuwon ino sa wereg? NINIKNI Allah pohol ha 
kinang ha senehon ino ap suwon mondabi palimuwon wereg. 

Mazmur 25 

Siyag ane tirikikon hambolmaya fusuhun ulug sembahyang uruk ane 

1Dauren sini yunggultuk latfahon tu: NINIKNI Allah nindi fam wel turuk lahi. 
2Anden Hat hubam eneg wenggel haruk lahi. An men seli roho werehonen 
an inda yag nabuhup tohon numbahuk fug. 
3Ap inindi wirik toho welam fug angge Hat enembol yig hutukon arimano 
siyag amuhup angge famen Allahn windat nenepmisi ulug yet hasuhon misig 
oho embeseruk lahen fug. 
4 NIKNI Allah, fano lawag peruk lahen abunggalem hiyag nimin! Anden turuk 
laruhukon fahet komo nabin! 
5Hat men nininggik ahandip toho wereg lit Haren fano perukon hikit toho 
turuk laruhuken milal napmihin. Haren fet nasug lahenma likiya hupmu yet 
hasugmen eneg welahi. 

6 NIKNI Allah, indamen tulug ketiya oho Hat humalikisi hindi enesug lahen 
ane umbusuhun fug! 
7An kabinimu siyag-siyag ane turuk latikikon fahet ebet haruk laruhun fug. 
Hat hubabut fanowonen an fahet wenggel niyaruk lit hindi nasug lamin. 
8 NINIKNI Allah indi fano reg lit we pikir ane eneg turuk. Siyag-siyag ane 
turukon arimano kalem pikiron lawag ulug komo eneptuk. 
9Ap inilaheg toho werehon fano lawag ulug kalem pikiron yag isaruk. Anden 
fano peruk lahiyon onoluk amag ulug milal eneptuk. 
10 NINIKNI Allahn hit an men nininggik ahandip toho wereg lit ari-ari turuk 
lamuhup ulug sali imbibag ane senehon arimano hondog eneplug laruk lit 
inggik kobog isa fug angge indi isarukmen eneg welaruhu. 
11 NIKNI Allah, Haren sali imbinag ane uwag oko wa fug teg lahenteg anden 
siyag ane su roho tirikikon hambolmayap tubusuhun. 
12Ap sa hahon NINIKNI Allah fahet enekol toho wereg lit At wel turuk 
lamuhup? At fahet enekol toho werehonen kebunggalem keyon lahuk ulug 
wenggel harukmu NINIKNI Allahn kalem lahup ke tu ulug hiyag isaruk. 
13It inindi yuwag toho enebe fano roho weregman eneg unumalikisi 
unumbusagsi menen oho kinang aru seneg lamuhup. 
14 NINIKNI Allahn indimuwen wenggeltuk ane At fahet enekol toho wereg 
inap eneg hiyag isaruk. Nininggik ahandip toho welamuhuk ulug sali 
imbibag ane ari it arimano eneg anggul eneptuk. 
15 NINIKNI Allahn an fet nasugmu nuyug yebangge elma luhur aruhu fug ulug 
nilen likiya hupmu At eneg yet teg lahi. 
16 NIKNI Allah, an nilaheg toho weregman ap misihen oho let naptuk elehen 
Haren an halukema numbaharuk lit hindi nasug laruhun. 
17Nakolen sat haruk lahimu an nindi seyap nabin! Asengseng toho welahireg 
windat nabin! 

18Alem eke hag eke hag nubam atuken nindi anggin toho welahiyon yet 
niyaruk lit anden siyag ane turuk latikikon obog toho elehap tin. 
19Ap an men seli roho werehon anggolo werehon aruma yet isimin. Iren an 
fahet ninirim peruk lit nuwabul ulug turuk. 
20An siyag aruhuk tohon nahap mapmu naptuk lit windat nabin! Ili og 
napmisi ulug Hat hapma waharuk lahi. 
21Nindi piren teg eleg angge fano ane eneg turuk lahi ane ariyen nindi yuwag 
toho welaruhuken Allahn eneg let napmisi ulug yet hasug lit welahi. 
22Allah, Hat humalikisi Israel inap aruma enesengseng toho weregma windat 
enebik ma! 

Mazmur 26 

Allahn fanowap napmisi ulug sembahyang uruk ane 

1Dauren sini yunggultuk latfahon tu: NIKNI Allah, aben un ane nubam 
lombog naptusama ili og napmihin. Nindi yuk tuk fug angge Hat hubam eneg 
wenggel haruk lit siyag ane tirikik fug. 
2 NIKNI Allah, an nundaman wenggeltuk lahiyon kim niyaruk lit ele tik-tem 
toho ehek ano ulug wal niyimin. 
3An nilen we Hat hindi nasug lahenon eneg kilap hiyaruk lit Allah anggengge 
welahi ulug Haren fano peruk lahenon eneg turuk latikik. 
4Enele si uruk inap men welatikik fug. Ap inil watukon men mangno atukuk 
fug. 
5Onolok inap luhaloho weregma nirimen larikik fug. Hat hele holtuk eleg 
inap iniraham heriyeg latikik fug. 
6Siyag ane tirikik fug ulug enehangge ninggik ik umatuk lahi. Nele tem toho 
ihi ulug Hat hubahet hubu lahaptuk ambeg walinggoho laruk lahi. 
7Allahn fanowap nabehek ulug nele hi roho sini yunggultuk latmin. Aben tuk 
fug teg ane turuk latikinon obog toho fahet ap hiyag isamin. 

8 NIKNI Allah, Hat umbagpag turukon welahen ibam tu anden nindi reg lahi. 
9Ap siyag ane turukon unusuruk lahen hag toho an nuwabuk fug. Ap 
unusuruk inap inim mangno roho elehap nenebuk fug. 
10Ap arimanowen pabi ane til norukon sing angge hag toho unubam tag teg. 
Un ane tukag ulug uang og isarukon arimanowen ininggikmu keleg teg. 
11Anden siyag ane tirikik fug angge re Haren hindi nasug lit windat 
napmihin! 
12Ketiya nine roho unduhuk lahireg anden Allah umalikisi luhaloho wereg 
ambehen NINIKNI Allah Hat wel haptuk laruhuk. 

Mazmur 27 

Allahn wanggi wat nasug ulug wel turuk ane 

1Dauren sini yunggultuk latfahon tu: NIKNI Allah, Hat an fahet seleg welahen. 
Haren an windat naptuk lahenma anden ap sa hahon fahet nakol toho 
welatmin? Nungge-nungge ubam aruhu rohon ulug fet nasug lahenma ap 
misig fahet oho nindi yuk toho welahi fug. 
2Ap seliyonen an fahet onolok anggolo haruk lit waroho isag nabul ulug 
turuk halug unuyug salog-malog angge roho mako wamburuk lamuhup. 
3Asan hum toho waharuk lit nuwabul ulug waling naptuk halug oho an nakol 
toho welaruhuk fug. An nibil tog pising ha waharukmu oho nindi yuwag toho 
welaruhuk. 
4We alem misig eneg og netep peruk lahiyon NIKNI Allah ubam heng turuk 
lahiyon tu: An noluk wereg li At ibam mondabi wereg lit likiya 
hupmu NIKNI Allahn peruk ane fahet wenggeltuk lit At indi fanowon yet 
haruk laruhuk. 
5Alem angginon nubam atuk li NIKNI Allahn at ibam hirag naptuk lit fet 
nasug laruhu. Aren helep unggulmu unduhuk nubahik lahu. 

6Ap seliyonen waling naptukon arimano apma amuhupmu an palimu 
unduhuk laruhuk. Ari fahet nahiyeg toho wereg lit At ibamen hubu lahaptuk 
lit NIKNIYEN let naptisi ulug sini yunggultuk laruhuk. 
7 NIKNI Allah, let nabin ulug nele ine roho heng haptuk lahiyon hindi niyaruk 
lit nele holmihin! 
8Haren hele uruk lit, ”An nolohotma wamuhup,” irikin ane hikit toho an 
holohotma waharuk lahireg 
9Hat horohole hirag ta fug. Haren anggoloenam let naptuk latikin angge re 
ketiya an hamingmingangge pet naptuk lit yanggal nabuk fug! An windat 
naptukon Hat welahenma hinggik kobog niya fug angge miyal niyamihin 
fug! 
10Nikni men nisinga menen lin naptusa hag toho Haren lin niya fug angge 
fet nasug laruhun. 
11 NIKNI Allah, kalem fanowon hiyag nitmihin. Ap seliyonen kahal naptuken 
kalem pikiron fam hondog napmihin. 
12Ap seliyonen enele si ane uruk lit il eleha fusul ulug mug niyaruken 
ininggikmu numbahuk fug. 
13An kinang tu fam weregma NIKNI Allahn fano ane nubam turuk laruhu ulug 
noluk toho welahi. 
14 NIKNI Allahn fanowap nabuhu ulug hat hindi wirik toho welaruhun! 
NIKNI Allahn windat nabuhu ulug wenggel haruk laruhun! 

Mazmur 28 

Allahn nahap siye naptuk ulug sini yunggultuk ane 

1Dauren sini yunggultuk latfahon tu: NIKNI Allah helep owik hag toho 
welahenon hubam nele hi roho uruk lahi. Nele urukmu hisanggo lareg lit 
hele eleg angge welam fug! Hele uhun fug halug an ap warehon hag toho 
welaruhuk. 

2An nindi angginen Hat hubam nele hum toho urukmu hol niyimin! Hat 
hibam hili Mondabi Fanowon alukema unduhuk lit let nabik ma ulug ninggik 
leho felug hubam sembahyang urukmu yet niyimin! 
3Ap Hat hele holuk fug angge siyag ane turukon men mangno roho miyaloho 
hik niya fug. Ap arimano inindimuwen onolok ane wenggeltuk lit onori 
unubam enelesiyon fano ane uruk. 
4 Iren onolok ane turukon hikit toho alem angginon fam unusuhun! 
Ininggiken siyag ane turukon hebeloho ininggareg unubam umbuhun! 
5It arimanowen NINIKNI Allahn inggik ineyon fam turuk ane wenggel haruk 
elehen Allahn o halog turuk hag toho siyahap enebuhureg nin hebeloho in 
enebuhu fug. 
6 NINIKNI Allah fam anden let nabin ulug nele hi roho ihiyon holehekma At 
wel turuk lahi. 
7 NIKNI Allahn nahap mapmu angge wereg lit an hebeloho nineyap 
nabehekma we At ubam eneg wenggel haruk laruhuk. Allahn let nabehek 
ulug nahiyehen sini fam wel turuk laruhuk. 
8 NINIKNI Allah ine wereg lit umalikisi wanggi waroho fet enesug. An 
numalikisi fet enesug laruhun ulug mumal taruk ahun fahet Allah elehet hag 
toho wereg. 
9 NINIKNI Allah, nit Hat humalikisi welaheyon let nenebin! Nit hat 
hanggengge welahereg ninineyap nenebin! Wam domba foroho ahunen 
ambohom fet talug hag toho nir oho Haren fet nenesugmen eneg welaruhun. 

Mazmur 29 

Allah ele hum toho uruk ulug sini fam wel turuk ane 

1 Dauren sini yunggultuk latfahon tu: Hit poholma 
welahebonen NINIKNI Allah wel turuk lamek! At umbagpag turukon mondabi 
ine wereg ulug At fog turuk lamek! 

2At unuk suwon wereg ulug palimuwap turuk lamok! At usa fulu ahun ino 
inam arik waharukmu At olohotma henelenggen fam hur atuk lamok! 
3 NINIKNI Allah mondabi ineyon ino ik suwon yenggelehon emberimu heriyeg 
lit ele ululu sup turukmu ik suwon yenggelehon atogman atogma holtuk. 
4 NINIKNI Allahn ele hum toho uruk. Ele pararag turukmu 
5e sahi silag turuk. E sahi tom Libanon fam werehon oho tukum toho lin-lan 
uruk. 
6At olohotman tom Libanon wam sapi umalik hik tombo lahaptuk hag toho 
yuk turuk. Tom Siryon wam eli umaliken ununu ruruk hag toho turuk. 
7 NINIKNI Allahn ele urukmu lebeglu ruruk. 
8 NINIKNI Allah ele famen lekma yuk turukmu o Kades lekma oho yuk yasip 
turuk. 
9 NINIKNI Allahn ele urukmu mene faremon enekolen unumalik uwanangge 
ondoho feseruk. E farema werehon inggila loloho wamburuk. At ibam 
poholma werehon obog tohowen, ”Allah eneg palimu wereg,” uruk. 
10 NINIKNI Allah ik humon haglabut ine roho watukon emberimu heriyeg. 
NINIKNI Allah eneg ap suwon raja wereg lit kinang ki regman eneg welaruhu. 
11 NINIKNI Allahn umalikisi inineyap enebuhumu enebe fano roho inindi 
yuwag toho welamuhup. 

Mazmur 30 

Allahn windat naptisi ulug sini yunggultuk ane 

1Dauren milaltuk latfag asini Allah ibam keron sok husibahon fahet wenggel 
haruk sambil yunggultuk latfahon tu: 
2 NIKNI Allah, an apma welatikik ambehen Haren lisoho lahap naptikin ane 
fahet hunuk palimuwap turuk lahi. An men seli roho wereg inaben an siyag 
toho welatikikon fahet enehiyeg hahup tohon ulug Haren an let naptikin. 

3An NIKNI Allah, anden Hat hubam nele hi roho let nabin irikikmu Haren 
hihit naptikin. 
4Haren an ap warehon wereg ambehen hondog naplug lahik waharikin. An 
war atikikon nin hebeloho nolukap naptikin. 
5Hit NINIKNI Allahn indi henesug lahebonen sini fam Allah wel turuk lamek! 
At usa fulu ahun unuk palimuwap turuk lamek! 
6At ino nit nonoluk wereg li indi nenesugmen eneg wereg. Il misihim eneg 
nolok ane timin ulug nunumbaharuk. Hupmu uba yako noholug hubet 
nenehiyehen yunggultuk lahe. 
7Alem siyahon nubam am fugmu nindi yuwag toho wereg lit, ”Nindi yuk tuk 
fug angge eneg welaruhuk,” irikik. 
8Hat NIKNI Allahn hindi nasug lit an helep unggulmu unduhuk 
nubaharikinmu nine roho unduhuk latikik angge famen Haren hambol yig 
nutuk latikinmu nakol haruk latikik. 
9Nindi nakolen Hat an Nikni hubam nele hi roho uruk lit, 
10”War atminmu kinangma sal nabuhubon ari fam Hat onggo nungge 
hilahun? Ap warehon kinang atukon arimanowen Hat wel habuk teg ano? 
Allahn indi nenesug ulug ap hiyag isa reg ano? 
11 NIKNI Allah, an nele hol niyimin! An hindi nasug lit let nabin!” irikik. 
12Ari irikikmu Haren nindi angginen uba yatuk latikik ane hebel isarikinmu 
nahiyehen yunggultuk lahi. Fong watuk asum wan teg latikikon nonggoloho 
naliliyangge yunggulmu wan turukon lahap naptikin. 
13An nele eleg alep angge famen sini fam wel haptuk lahi. Allah, Hat 
an NIKNI welahenonen let naptikin ulug fog haptukmen eneg welaruhuk. 

Mazmur 31 

Allah apma nindi yuwag toho welahi ulug sini yunggultuk ane 

1Dauren sini milaltuk lit yunggultuk latfahon tu: 

2 NIKNI Allah, nahap mapmu napmisi ulug Hat hapma waharuk lahi. An siyag 
aruhuk tohon Hat humalikisi fet nenesug lahenonen windat nabin! 
3Hisanggo leho femihinteg hol niyalug folo-folo let napmihin! Hat an fahet 
helep owik ap seliyon kuk fug tehon hag toho wereg lit nahap siye nabin! 
4Hat an fahet tem toho helep owik welahen. Haren tam sali inahon hikit toho 
kebunggalem fanowon hiyag nimin. 
5 An sen nabul ulug hirahoma yebangge yep teberusa ambehen wilip nabik 
watmihin. Haren eneg an windat nabuk teg lahen. 
6 NIKNI Allah, an nahime Hat hinggikmu emberuk lahi. Haren an numbahuk 
fug angge fanowap nabuhun. 
7Haren usangge alem elehon foroho inap fahet nirim peruk lahenma anden 
we Hat NIKNI Allah hubam wenggel haruk lahi. 
8An asengseng toho wereg lit sat haruk latikikmu Haren alpal niya fug angge 
yet niyarikin. Haren hindi niyarikinmu nahiyehen Hat wel haptuk laruhuk. 
9An ap seliyon ininggikmu numbaharikin fugmu nine roho unduhuk lamag 
ulug koloma numbahik larikin. 
10 NIKNI Allah, an sat haruk lahireg hindi niyimin! Nindi siyahen an nil hik 
atisimu nebeyet nahimeyet nine eleg atisi. 
11Nindi angginen ngesekum turukmen eneg an war atukon horog atuk. 
Anden siyag ane turuk latikikon ariyen nubam ouk toho wereg lit nine 
mondabi eleg atuk. 
12An fahet ninirim peruk inaben inda yako ninggaliyap naptikim an niraham 
werehonen oho an nele ying naptuk. An numbaliyen nolohotma yuk lagmag 
urukmu aben an kalemma larukmu yet niyalug enekolen linggik-longgo 
uruk. 
13Aben ap warehon fahet enepeleg atuk hag toho an faher oho wenggel 
niyaruk eleg. Kubag arap toho ilkal isarukon hag atikik. 

14Anden hol harukmen ap anggolowen an fahet enele umung-umung atukmu 
hol isarikik. Nangginoho wabuhuk ulug enele sahaltuk. An walinggoho 
wereg lit siyahap nabuk oho reg. 
15Ari rehen anden Hat NIKNI Allahn let napmihin ulug yet hasug lahi. ”Hat 
eneg an Nikni Allah welahen,” uruk lahi. 
16An nubam teko lahu ane Hat hinggikmu weregma ap seliyon an mug 
naplug larukon ininggikmuwen taluk nabin! 
17Hat haluke an hamingmingangge yig nutuk lit hindi niyamihinteg windat 
napmihin. 
18 NIKNI Allah, anden Hat hubam nele uruk lahireg siyag amag ulug 
numbahamihin fug. Hat hele holtuk eleg inap arimano eneg siyag amag! 
Enele eleg amag ulug ap warehon kinang apma wereg ambeg wambukag. 
19Enembiliken enele si ane il ap unubabut fanowon enebug il laruk ane 
umbusukag. Enele winik-wonog toho uruk lit hemet turuk ane eleg amag! 
20Hat fahet enekol toho wel haptuk inap hindi anggolo enesug lahen. Ili og 
nenepmisi ulug hapma larukon arimano ap iniline let eneptuk lahen. 
21Aben enele ying eneptukmu Haren enehap mapmu enesug lahen. Un ane 
lombohap eneptukmu enehap hirag eneptuk lahen. 
22Ap seliyonen waling nasugmu NIKNI Allahn indi nasug lit aben tuk fug teg 
ane nubam tehek ulug At wel turuk lahi. 
23Ap arimanowen nuwabul ulug turukmu an nindi nakolen NINIKNI Allahn 
oho olohotman yanggal naptisi ulug wenggel harikik angge famen anden 
nele hi roho let nabin ulug heng turukmu hol neyehek. 
24 NINIKNI Allahn indi henesuhon obog tohowen hebeloho At hinindi reg 
lamuhup! Ap inindi wirik toho ubam wenggel harukon arimano Allahn 
wanggi waroho fet enesug laruhu angge famen ap hemet toho turukon indi 
isa fug angge alem angginon unubam umbuhu. 

25 NINIKNI Allahn let nenepmisi ulug yet teg lahebon obog tohowen henekol 
ha fug angge hinindi wirik toho welamuhup! 

Mazmur 32 

Siyag ane tirikik ulug fag turukon fahet yunggultuk ane 

1 Dauren ap inindi anggarap enepmin ulug sini yunggultuk latfahon tu: Aben 
siyag ane turukon Allahn ambolmayap turuk halug enehiyeg toho welamag! 
Allah ele pisan turuk angge famen Aren map tebeseruk halug inindi se roho 
welamag! 
2Aben tuk fug ane turukon Allahn winahuk fug angge alem unubam emberuk 
elehon arimano enehiyeg toho welamag! Nenele si ane ul fug perukon 
arimano inindi se roho welamag! 
3Anden siyag ane tirikikon fag toho uk fug angge weregman nubam ouk toho 
wereg lit likiya hupmu nele kimkim ane uruk latikik. 
4Ilingge hubanggo Hat hinggiken namig perel naptuk latikinmu mo oloken 
inggila halo uruk hag toho nine eleg atisi. 
5 Siyag ane anden tirikikon hirahamin fug ulug wenggel harikikteg Hat hele 
pisan isaruk lit hare ane tirikikon Hat hubam fag toho irikikmu obog toho 
Haren apmayap tirikin. 
6Ari fahet ap san Hat fam wenggel harukon alem angginon ubam atukmu 
Hat hubam sembahyang uruk lamag! Ik fu waharuk lit at ino ha ralug lahu 
fug. 
7Hat hapma an hirag atuk lahi. Siyag aruhu rohon ulug windat naptuk lahen. 
Haren wanggi wat nasug lahenma nahiyeg toho wereg lit wel haptuk lahi. 
8 NIKNI Allahn ele urukon tu, ”Hat lahun ke tu ulug hiyag hutuk lahi. Haren 
turuk laruhunon fahet komo haptuk lit nolohotma humbaharuk lahi. 
9Wam kuda indi anggat teg elehon lul peruk ambeg lawag ulug kumbi ililoho 
walug laruk hag toho hat hubam teko la nowen hindi anggat toho welaruhun. 

10Allah enembol yig utuk inap ouk anggolo unubamap taruk. NINIKNI Allahn 
fet nenesug peruk inap arimano Aren indi enesug lit walinggoho kilap 
enesug. 
11Allah alukema wereg hinap henehiyeg toho wereg lit NINIKNI Allahn fano 
ane nunubam tirisi ulug wel turuk lamuhup! Hit obog toho hinindi 
fanowonen henehiyeg toho sini yunggultuk lamuhup! 

Mazmur 33 

Wal tibag ahun inowen wanggi wat nenesug ulug yunggultuk ane 

1Allah alukema wereg hinap, NINIKNI Allah fahet henehiyeg toho 
welamuhup! Allah ele holtuk hinap, Allah wel turuk ane hit hunubam wereg. 
2 NINIKNI Allah fahet sini yunggultuk lit pinggong kong turuk lamuhup. 
3At fahet sini keron milaltuk lit henehiyehen sililip toho yunggultuk 
lamuhup. 
4 NINIKNI Allahn ele tem toho hiyag isaruk. Aren sali emberukon hikit toho 
turuk. 
5Fano ane turukon men alem pikit toho haltukon men fahet indi reg lit wereg. 
Aren ap indi enesug ane ariyen kinang atogman atogma keleg teg wereg. 
6 NINIKNI Allahn ele uruk lit pohol wal tibag. At ambilik fam mo pikalem 
suhal werehap tibag. 
7Ik amu welamag pibagma sene humon yenggel atfag. Ik kinang apma 
werehon lahik waruhu rohon ulug sok laroho pilapfag. 
8Kinang atogman atogma werehonen NINIKNI Allah fahet enekol toho 
welamuhup. Ap o pumbuk obog tohowen At suwon ulug inindi yuk turuk 
lamuhup. 
9At ele famen mun ane man ane teko libag. At ambilik famen obog toho 
wereg atfag. 

10Ap o pumbuk obog tohowen wenggeltukon NINIKNI Allahn apmayap turuk. 
Iren tul peruk ane hondo rebeseruk. 
11Aren teko lawag peruk ane eleg am fug angge weregman eneg tuhuk 
perukon hikit toho turuk laruhu. 
12Ap ununggul unuk san At fahet NINIKNI urukon enehiyeg toho welamag! 
Aren an numalikisi ulug mumal tarukon arimano inindi se roho welamag! 
13 NINIKNI Allah poholma wereg lit ap obog toho pilap isaruk. 
14Lehoma heriyeg ambehen ap kinangma werehon obog toho fuki roho yet 
isaruk. 
15It arimano inindi Aren wirim tibag. Mun ane man ane iren turukon At oluk. 
16Ap suwonen numalikisi sehen senehon anggolo werehen palimu aruhuk 
puk fug. Sehen senehon misihen ninggareg nolok famen seleg toho wilip 
aruhuk peruk lam fug. 
17Wam kuda fam lahalug tog silimu larukon arimanowen nenembohom ine 
fam ap seliyon apmayap enebul peruk lamuhup fug. 
18 NINIKNI Allah fahet enekol toho werehon arimano At alukema wereg. 
NINIKNIYEN indi nisaruk laruhu ulug wenggeltukon arimano Aren fet enesug 
laruhu. 
19It war amuhup tohon ulug let eneptuk lit suburu obok li oho wanggi wat 
enesug laruhu. 
20 NINIKNI Allahn ninibil atuk lit nenehap hirag nenebuhu ulug wenggel 
haruk lahe. 
21At unuk mondabi fanowonen nit fanowap nenebuhu ulug nenehiyeg toho 
welahe. 
22 NINIKNI Allah, Hat hinggikmu fano welamuhuk peruk lahe ane hikit toho 
Haren hindi nenesugmen eneg welaruhun. 

Mazmur 34 

Allah men mangno roho wereg inap fano welamuhup ulug sini yunggultuk ane 

1Dauren Abimelekh orohole ke nenek turuk pukag ulug turukmen 
Abimelekhen lag ulug yanggalfagma wilip atfareg sini yunggulfahon tu: 
2Likiya hupmu nambilik fam NINIKNI Allah wel turuk laruhuk. 
3 NIKNI Allahn turuk ane fahet an nahiyehen uruk lahiyon ap siyag toho 
werehonen hol hahupteg enehiyeg hahup. 
4An men hit menen At eneg suwon ulug unuk palimuwap turuk lamuhuk. 
5An nakol toho wereg lit NIKNI fam sembahyang urukmu Aren nele hol halug 
let naptisimu nakol eleg toho welahi. 
6Ap san At ubam wenggel haruk halug Allahn let turukmu orohole inggali ha 
fug angge ahiyeg toho welaruhu. 
7Inilaheg toho werehonen enele hi roho urukon NINIKNI Allahn hol halug 
asengseng harukon eleg amag ulug let eneptuk. 
8  NINIKNI Allah fahet enekol toho wereg inap Allah ot malaikat inowen 
wanggi waroho fet enesug lit windat eneptuk. 
9 NINIKNI Allah fano ulug hininggarehen wal haruk lamek! At uyug alma 
waharukon arimano enehiyeg toho welamuhup. 
10Hit At umalikisi welahebonen At ele eneg holtuk lamuhup. At fahet enekol 
toho wereg lit ele holtuk inap mun angge man angge enesehet teg angge 
obog toho og isaruk. 
11Olomene oho suburu obok toho wereg angge famen NINIKNI Allah fam 
wenggel haruk inap nungge-nungge inilmu eleg laruhu fug. 
12 Hit an numalikisi, NINIKNI Allah fahet henekol toho welamuhuben milal 
heneptuk lahi. Anden hiyag hisaruk lahiyon holtuk lamek! 
13Nit nenehiyeg toho eneg weregman amusun toho welamuhuk peruk lahep 
halug 
14siyag ane nenele si ul fug ulug hininggareg henembilikmu sap teg lamuhup. 

15Siyag ane hik isahupteg fano ane eneg tul peruk lit honori men mangno 
roho welamuhuben yami ruruk lamuhup. 
16 NINIKNI Allah men mangno roho wereg inap Aren yet enesug lit weregma 
ubam heng turukon fahet isanggo leho feruk angge famen 
17siyag ane turuk inap Allahn anduhun yig isaruk. It war amuhupmu ap 
misihen oho ununuk uruk lamuhup fug. 
18Ap Allah fam wenggel harukonen enele hi roho ubam urukmu Aren hol 
isaruk lit it inindi anggin toho werehon eleg amag ulug let eneptuk. 
19 NINIKNI Allah mondabi siyag amuhuk peruk inap iniraham wereg lit inibil 
atuk. 
20 Fano ane eneg turuk inap alem angginon anggolo unubam atuk angge 
famen NINIKNI inowen ili og eneptuk lit windat eneptuk. 
21Enebe abirangge NINIKNI inowen fet enesugmu aben unuwag misig oho fala 
enebuhup fug. 
22Onolok ane turuk inap siyag ane turukon ariyen war amuhup. Ap Allah ele 
holtuk inap ninirim perukon arimano alem angginon unubam aruhu. 
23 NINIKNI Allahn amingmingangge fanowap eneptukmu At uyug alma 
waharukon siyag amuhup fug. 

Mazmur 35 

Ili og nabin ulug heng tibag ane 

1Dauren sini yunggultuk latfahon tu: NIKNI Allah, an apmayap nabul ulug 
turuk inap Haren apmayap enepmihin. An men tog abul ulug waharukon 
men Haren tog apmihin. 
2In atmihinteg sing wan talug tog piyabangge lahabeg lit let nabik watmihin. 
3Fit men karog men seneg lit an mug naplug waharukon arimano unusik 
laruk lit an nubam, ”Anden windat hapmin,” imihin. 

4An siyahap nabul ulug kahal naptuk inap ininggali hawag ulug Haren 
waroho apmayap enepmihinmu enekolen linggik-longgo ulusa. 
5 NINIKNI Allah ot malaikat inowen yanggal eneptukmu inggila siyeluwen 
walug laruk hag toho lalusa. 
6Malaikat inowen mug eneplug larukmen eneg o hik tegma ilibulun teg 
keyen lalusa. 
7Alem elegman an luhur amag ulug kinang habuloho yebangge yep teberusa. 
8Yep teberusa angge ino enepeleg aruhumu ke ino larukmen ininggareg luhur 
amuhup. 
9Luhur amuhup halug NIKNI Allahn windat naptisi ulug nahiyeg haruk 
laruhuk. 
10An nindi obog tohowen nele uruk lit, ”NIKNI Allah, Hat hahon winon eke 
wereg eleg. Haren ap inine elehon arimano ap inine werehon ininggikmuwen 
windat eneptuk lit inilaheg toho werehon arimano it enenggengge hulul ulug 
turukon ininggikmuwen taluk eneptuk lahen,” uruk laruhuk. 
11Ap onolokonen enele si ane uruk lit alem an napelehon nubam lombohap 
naptuk. 
12Anden fano ane unubam turuk latikikmen iren siyag ane nubam turukmu 
yet isaruk lit an nindi fir atisi. 
13It ouk warukmu nindi siyahen fesi lahaboho wereg lit suburu na fug angge 
hiyang welatikik. Wereg lit likiya hupmu nindimuwen sembahyang uruk 
latikik. 
14It fahet nori hag toho wereg ulug nindi isaruk latikik. Amlohowen isinga 
waregma fong watuk hag toho norohole kunuk toho welatikik. 
15An salog-malog angge roho wat tarukmu yet niyalug an walinggoho luhal 
arik waharuk lit inda yag naptuk latusa. Ap an napelehonen oho nele ying 
naptukmen eneg welatusa. 



1577 

 

 
ALLAH WENE 

© 2018, Indonesian Bible Society. 
 

 
 

 

16Allahn fano peruk ane wenggel ha fug angge an nolohotma wasubag sup 
isalug nuwatla ulug eneyeg kilit matuk latusa. 
17Nikni, noenam welaruhukmu Haren let nabuk fug angge hilen yet 
niyarukmen eneg welaruhun? Olomene arimanowen al senggeloho wabuhup 
tohon ulug windat nabik ma! 
18Windat nabuhun halug anden Hat humalikisi palu atuk ambehen wel 
haptuk lit sini yunggultuk laruhuk. 
19 An seliyap naptuk lit un ane lombohap naptuson arimanowen an inda yag 
nabuk nowen fet nasug lamin! An nubahet alem elegman ninirim perukon 
arimanowen siyahap nabul ulug it-it inil humbut turukon eleg amag! 
20Ap obog toho men ninindi nenebe mangno roho welamuhuk puk fug angge 
ap inindi wiyig toho werehon unubahet enele si ane eneg uruk. 
21Enembilik putuk isalug an nubam suwahal uruk lit, ”Yihi, yihi, haren siyag 
ane turukmu yet heyehe,” uruk. 
22Ari obog toho nubam turukmu Hat NIKNI Allahn yet isaruk latikin angge re 
an let nabuk fug angge numbahalug yatma welaruhun fug. 
23Nikni Allah, an ili og napmihinen in amin! Alem nubam werehon hal nabin! 
24Allah NIKNI, Haren mun ane man ane alem obog toho haltuk lahenonen ap 
iniline an nubahet uruk lit, ”At ubam alem wereg eleg,” imihin. Ari roho 
imihinmu ap arimanowen inda yag naptukon eleg aruhu. 
25It inindimuwen wenggel haruk lit, ”Fano anggolo, tuhuk perukuk ane hikit 
toho hun ino pil esehe,” uhup tohon! 
26An siyag toho welahi ane fahet enehiyeg harukon arimano mangno roho 
siyag atuk lit ininggali hawag! An nalukema palimuwap taruk latuson 
arimanowen ininggali haruk ane ari sum hag toho wan taruk lamag! 
27At ubam alem eleg ane inam aha ulug enehiyeg haruk lamuhubon arimano 
enele hi roho, ”NINIKNI Allah we tem toho suwon, An namingmingangge 
inindi yuwag toho welamuhup peruk ane hikit toho tehek,” uruk lamuhup. 

28An Allah ubabut fanowonen windat naptisi ulug likiya hupmu wel haptuk 
laruhuk. 

Mazmur 36 

Aben siyag ane turuk angge famen Allahn indi enesug ibag ane 

1  NINIKNI Allah amingmingangge Dauren sini milaltuk lit yunggultuk 
latfahon tu: 
2Siyag ane inowen ap Allah fahet ninirim perukon unundama ap hag toho 
ele urukmu ap siyag ane turukon arimano Allah fahet enekol toho wereg 
eleg. 
3Ininggareg enewelwel tubat taruk lit un ane tirikik ulug wenggel ha fug 
angge siyag ane turukon fahet ninirim peruk eleg. 
4Inindi anggat toho wenggel halug fano ane turukon embeselug nonolok ane 
tul peruk lit enele si ane eneg uruk. 
5Hubanggo nohoruk ambeg yinggig lit nangginoho nonolok ane tuhuk ulug 
wenggel haruk. Un ke larukon fahet ninirim puk fug angge siyag ane eneg 
turuk. 
6 NIKNI Allah, Haren ap hindi enesug lahen ane inowen kinang obog toho 
hondo reg lit poholma laharuk. Haren umbusuk fug angge ap let eneptuk 
lahen ane ari hina o kema-kema laruk hag toho kinang atogman atogma inam 
atuk. 
7Mun ane man ane haltuk lahen ane ino tom yaron ineyon Haren wal tinahon 
hag toho wereg. Alem obog toho haloho emberuk lahen ane ari ik suwon 
yenggelehon ap apma wambuk fug tehon hag toho wereg. NIKNI Allah, Haren 
abet wamet fet enesug lahen. 
8Haren ap hindi enesug lahenon hag toho winon eke wereg eleg. Inindi 
yuwag toho welamag ulug nit ap kinangmon haherabulen hondo nenesug 
lahen. 

9Mun angge man angge hibam foroho lahenon og nisaruk lahenma nenehum 
ouk toho naruk lahe. Inindi enehiyeg toho welamag ulug fano ane eneg 
nunubam turuk lahen. 
10Hat famen onoluk wereg angge obog toho wereg atuk. Hat seleg fanowon 
welahenonen nit obog toho selehap neneptuk lahen. 
11Haren umbusuk fug angge ap Hat hunuk onolukon hindi enesug laruhun. 
Inindi pikit toho wenggel harukon arimano let eneptukmen eneg welaruhun. 
12Ininggareg palimuwap taruk inap unuyuhen an sobit niyahup tohon fet 
nasug laruhun. Ap onolokonen an nibamen yanggal nabuk nowen wanggi 
wat nasug laruhun. 
13Yet hemek! Ap onolok ane turukon arimano miyaloho hik isaruken mako 
wamburukmu nin hebeloho in am fug teg lamuhup. 

Mazmur 37 

Allah fam wenggel haruk inap men ninirim peruk inap men fahet sini 
yunggultuk ane 

1Dauren sini yunggultuk latfahon tu: Allah ele sobir isaruk lit siyag ane turuk 
inap famen nungge fahet fano wereg ulug hat hindimu siyag am fug. 
2It arimano hoholangge heneko emberukon lilog atlug eleg atuk hag toho 
folo-folo longgo uhup. 
3 NINIKNI Allah fam wenggel haruk lit fano ane eneg turuk laruhun halug 
hibam wereg lit hindi yuwag toho welaruhun. 
4 NIKNI Allah men mangno roho wereg lit nahiyeg toho welaruhuk peruk 
laruhunmu Aren hindimu peruk ane hikit toho hubam tuhu. 
5At famen eneg welahi ulug hat hubam wereg ane NINIKNI Allah inggikmu 
emberuk laruhunmu Aren haloho humbaharuk laruhu. 
6Hat Allah men mangno roho welahenon ariyen fano ane eneg hubam atukon 
aben seleg toho yet hawag ulug Allahn inamap tuhu. 

7Hindi yuwag toho wereg lit fobik NIKNI Allahn fano ane nubam tuhu ulug 
nangno ruruk laruhun. Nonolok ane eneg tuhuk ulug wenggel haruk inap 
famen nungge fahet fano wereg ulug hindimu het haruk laruhun fug. 
8Alem angginon hebeloho hinggareg hubam aruhu rohon it unubahet holok 
haruk lam fug! 
9Siyag ane eneg turuk inap arimano mondabi eleg amuhupmu NINIKNI Allah 
apma welamuhuk peruk inap arimanowen kinang aru seneg lamuhup. 
10We tot welamuhupmu Allah abug uruk inap arimano eleg amuhupmu aben 
yami eneptuk lit hiyag enebuhup fug. 
11 Inilaheg toho werehonen kinang aru ngi amuhupteg nit fanik-fano roho 
welahe ulug enehiyeg haruk lamuhup. 
12Allah fahet enelmahip toho turuk inaben Allah fam wenggel haruk inap 
siyag ane unubam tuhuk peruk lit eneyeg kilit matuk angge famen 
13 NINIKNI Allahn it eleg amuhubon horog teg ulug inda yag eneptuk. 
14Ap enengge elehen inine eleg toho werehon unusul ulug Allah ninirim 
peruk inaben karog leho lit wereg. Ap inindi fanowon unusul ulug sehen fam 
sap toho wereg angge famen 
15karog ininggarehen tohon fam hak toho wat tahupmu enesehen oho fala 
roho hik isahup. 
16Allah ninirim peruk inaben enenggengge anggolo forohowon arimano 
apma regma Allah fam wenggel haruk inaben enenggengge we tor angge fet 
taluhon palimu reg peruk lamuhup. 
17Allah men seli roho wereg inap NINIKNI Allahn apmayap eneptuk lit At fam 
wenggel harukon inineyap eneptuk. 
18Allahn peruk ane turuk inap Aren fet enesugmu kinang Aren hiyag 
isarisiyon mondabi ngi roho welamuhup. 

19Alem angginon eke hag eke hag inam aruhu li it arimano Allahn inggik 
kobog isahu fug. Suburu obok lahaku halug oho it suburu anggolo naruk 
lamuhup. 
20Allah enembolmaya feseruk inap e owil loloho wamburuk hag toho eleg 
amuhup. At men seli roho werehon arimano hubu fu roho laruk hag toho 
longgo uhup. 
21Allah ninirim peruk inaben aben tohon nin hebeloho og huruhuken og 
nimin uruk anggeyen mondabi hilaruk. Allah fahet akol toho werehonen 
indimuwen og isamin peruk ane hikit toho og isaruk. 
22 NINIKNI Allahn indi enesug inaben kinang aru seneg lamuhupmu Aren 
huluwap eneptuk inap eleg amuhup. 
23Ap fano lawag ulug NINIKNI Allahn hondog eneptuk. Allahn kebunggalem 
fanowon laruk peruk inap Aren inineyap eneptuk. 
24Kalemma larukmen fuk toho wat taruk halug NINIKNI Allahn it ininggik sen 
enesugmu kinangma ying atuk lamuhup fug. 
25An nebe kabinimu angge sabalma oho ap Allah fam wenggel harukon misig 
oho Inikniyen inggik kobog isarukmu yet harikik fug. Umalikisiyen oho 
suburu heng-heng angge turukmu yet isarikik fug. 
26Ap inindi fanowon arimanowen likiya hupmu nindiyen og isamin perukon 
oho nin hebeloho og numuhuben og isamin perukon oho og isaruk lit 
weregma umalikisi fano roho su amuhup. 
27Siyahon embeselug fanowon eneg turuk laruhun halug haren kinang aru 
senegman eneg humalikisi fobikon oho welamuhup. 
28 NINIKNI Allahn fano ane turukon fahet ahiyeg haruk lit At men sebe roho 
werehon apeleg am fug angge wanggi waroho fet enesugmen eneg welaruhu. 
Allah ninirim peruk inap unumalikisi mondabi siyag amuhup. 
29Allah fam wenggel harukon arimano kinang aru ngi roho mondabi 
welamuhup. 

30Allah fahet enekol toho wereg inap inindi anggat teg lit enele uruk. Allahn 
peruk ane hikit toho ap unubam hiyag isaruk. 
31Ninikni Allahn ari-ari turuk lamuhup ulug imbibag ane pisan isa fug angge 
unundama wenggel haruk lit eneg wereg. 
32Allah ninirim peruk inaben ap unubabut fanowon unusul ulug kahal 
eneptuk angge famen 
33 NINIKNI Allahn ap seliyonen unusukag ulug ininggikmu embeseruk eleg. 
Unggum kong turuk ambehen alem angginon unubam umbuhup tohon ulug 
inibil atuk. 
34 NIKNI Allahn let napmisi ulug yet teg lit Aren peruk ane hikit toho laruk 
laruhunmu hat kinang aru fam welaruhun ulug hineyap habuhu. Allah 
ninirim peruk inap eleg atukmu yet isahun. 
35Allah men seli roho wereg ahun misihen ebe hemet toho turuk lit e 
umanggen kinang apma wambulug ebe yat toho laharuk hag toho weregma 
yet harikik angge famen 
36winasul ambeg larikikmu eleg latisi. Yami ririkik angge famen hiyaharikik 
fug. 
37Unubabut fano roho wereg lit Allahn peruk ane eneg turuk inap ke roho 
welamuhup ulug haren kim isaruk laruhun. Nonori men mangno roho 
welamuhuk peruk inap fobik mondabi fano welamuhup. 
38Siyag ane turuk inap obog toho ininggarehet unumalikisiyet eleg amuhup. 
39Allah fam wenggel harukon arimano NINIKNI Allahn let eneptuk. Asengseng 
toho weregma Aren ili og eneptuk. 
40Allah men seli roho wereg inaben nunusuhup ulug Allah uyug alma 
larukmu At it inibil atuk lit windat eneptuk. 

Mazmur 38 

Ap asengseng harukonen sembahyang ibag ane 

1Dauren an nubahet wenggel niyimin ulug Allah fahet hubu lahaptuk lit sini 
yunggultuk latfahon tu: 
2 NIKNI Allah, Haren an nubahet holok haruk lit hindi inahan haruk lahen 
angge famen an nuwatuk ane embesemihin! Hat hindi olok toho komo yig 
num fug! 
3Haren tog hirahandog nuwatikinteg hinggik hineyonen hondo nasug lahen. 
4Anden siyag ane tirikikon fahet holok haruk lit nuwatikinmu nuwag eleg 
atisireg nebe oho abirangge ouk waruk lahi. 
5Anden siyag ane tirikikonen kanti lisoho alem mondabi angginon nubam 
atisimu nine elehen ha ruk fug teg lahi. 
6Nindi sohu reg lit siyag ane tirikikon fahet nuwatikin ambeg arimano pot 
yig naptisimu mulenen amben siyag anggolo turuk. 
7Ouk naptuken nambol simbuk teg lit norohole hilik toho la wam turukmen 
eneg mo lahik watug ubuk uruk. 
8An nebe inahan anggolo naptukmu nunggulmuwen tulug nuyugmu fano reg 
ambeg misig oho wereg eleg. 
9An nuwag lilibug toho nuwatikinmu al sahaloho lin urukon hag toho welahi. 
An nindimu aben ngik-ngog turuk hag toho turukmu nele hum toho uruk 
lahi. 
10Nikni, an nindimu ngesekum turuk latikikon Haren holtikinteg an 
nindimuwen fano ale ulug wenggel haruk lahiyon Hat holuk. 
11Nine eleg atisimu nakolen nindi pong-pong angge ruruk lit nilanggen oho 
hubun atisi. 
12An ouk waruk lahiyon fahet ninirim ulug nori nindi enesug lahiyon 
arimanowen enembol yig nutusa. Nit nununggul unuk misihon famen an 
numbahalug larusa. 

13Ap winonen nuwabul ulug yebangge yep turukmu winonen siyag amag 
ulug un ane lombohap naptuk lit an nabug urukmen eneg hup atug sakan 
turuk angge famen 
14anden hol isaruk lit nele imin fug ulug isanggowet eleyet lareg ahun hag 
toho welahi. 
15Isanggo larehonen ele uk fug teg hag toho anden oho ap arimano hebeloho 
nele hiyag isaruk lahi fug. 
16 NIKNI Allah, Haren an let nabuhun ulug nangno ruruk lahi. Hat Nikniyen 
an nubalma hele hiyag isahun. 
17An nuyug sultuk toho fuk turukmu ap arimanowen yet niyalug an 
nalukema winik-wonog angge ruhup tohon fet nasug lamin! 
18Likiya hupmu ouk nubam wereg lit mako wambuk hag ane naptuken 
naliplip toho welahi. 
19Anden siyag ane tirikik ulug fag toho uruk lahi. Alem anggolo nubam 
werehen nakol toho welahi. 
20Alem elegman an fahet ninirim ulug seliyap naptusa inap enebe anggolo 
wereg. 
21Anden fano ane yami ruruk lahiyon fahet ninirim ulug an men seli roho 
wereg. Fano ane unubam turuk lahiyon fahet iren siyag ane fam ayeg wat 
nutuk. 
22Allah NIKNI, an let nabuk fug angge numbahalug yatma welaruhun fug. 
23Nikni, Haren eneg an windat nabuk teg lahenma folo-folo let nabik ma! 

Mazmur 39 

Nit nonoluk welahe ane il horog teg ibag ane 

1Dauren hun Yedutun milaltuk lit sini yunggultuk latfahon tu: 
2Anden turuk laruhukon fahet nubam anggat toho welaruhuk perikik. An 
nele uruk lit alem nubamap tahuk tohon ulug wenggel harikik. Ap 

onolokonen hol niyahup tohon ulug nambilikanggen hele fam pug tehon hag 
toho wereg lit it iniline nele uk fug angge welaruhuk ulug kong toho 
emberikik. 
3Kong toho emberikikon hikit toho nele irikik fug. Nindi se aruhu ulug nele 
uk fug angge welatikik angge famen nin sebe roho nindi anggin atisi. 
4Anden mun ane man ane wenggel harukmen eneg nindimu indok ambulpul 
hag toho ulog tirisimu ketiya an nindimu foroho lahiyon wilipmin perikik. 
5Perikikteg anden nele uruk lit, ”NIKNI Allah, an noluk welahi ane il horog 
tehen noenam welaruhukteg war aruhukon fahet hiyag nimin. Hiyag 
nitmihinmu an ilamna roho welahi ane fahet nindi anggar atmisi. 
6We tem toho an il misig eneg noluk welaruhuken lal naptik inag. An Hat 
hilmuwen eleg atuk angge hag toho welahi. Ap kinangmon misihim sat fu 
isaruk hag toho wereg. 
7Enehime pingga rurukon folo-folo teng uruk hag toho longgo uruk. Mun ane 
man ane alem elehon fahet enele ngik-ngog turuk lit yi angge ti angge 
ininggikmu atukon lahabil laharuk angge famen war amuhukmu ap sa ngi 
aruhu ulug it enepeleg. 
8Ari reg angge famen nungge ane nubam aruhu ulug nangno ruruk laruhuk? 
Nikni Allah, Haren eneg let naptuk laruhun ulug nindi wirik toho wenggel 
haruk lahi. 
9Anden alem angginon nubamap tarikikon Haren windat nabik ma! Ap inindi 
sohuwonen an inda yag nabukag ulug ininggikmu numbahuk fug! 
10Hat famen eneg alem arimano obog toho nubam atisimu an nele nin eke 
imin fug. 
11Hat hinggiken nuwatuk lahen ane ariyen an war am hag ane turuk lahireg 
nin sebe roho nuwaruhun fug. 
12Ap ekeyen siyag ane turukon fahet Haren komo rimin ulug alem ubam 
emberuk lahen. At inowen amusun toho welale perukmen Haren pak yeliyen 



1586 

 

 
ALLAH WENE 

© 2018, Indonesian Bible Society. 
 

 
 

 

sum il kong turuk hag toho at war amag ulug kong turuk lahen. We tem toho 
ap kinangmon misihim sat fu isaruk hag toho wereg. 
13 NIKNI Allah, an numbasi obog toho ap pohon welatfag hag toho an oho 
Hat halukema ilamna welahi. Ari fahet an nele hi roho uruk lit sembahyang 
uruk lahiyon Haren holeg lamin! An uba yatuk lahiyon yet niyalug hele eleg 
angge welam fug! 
14An nebe war aruhukteg mondabi la fugmu nindi nahiyeg toho welaruhuken 
Hat horohole holok toho kim niyahun fug! 

Mazmur 40 

Sini fam Allah wel turuk lit heng turuk ane 

1Dauren sini yunggultuk latfahon tu: 
Allah wel turuk ane 

2 NIKNI Allahn let nabuhu ulug nindi yuwag toho wereg lit nangno ruruk 
latikikmu Aren an yet niyarisireg nele holtisi. 
3An kiling ele yaron fam sabelep wereg ambeg weregman Aren ninggik lisoho 
helep fam numbahik laharisimu nine roho laruk lahi. 
4Aren sini keron milal naptisimu Ninikni Allah wel turuk lahi. Anden wel 
turukmu ap anggolowen yet niyahupteg iren oho NINIKNI Allah fahet enekol 
haruk lit At ubam wenggel hahup. 
5Ap san usasum ele si ane uruk angge arimano fahet wenggel ha fug angge 
ap enebe hemet turuk inap unubam let nabiyek ulug heng enebuk fug angge 
we NIKNI Allah famen eneg welahi perukon arimano enehiyeg toho 
welamuhup. 
6  NIKNI Allah, Haren anggoloenam let neneptuk latikin. Hat hahon winon 
eke wereg eleg. Haren numalikisi let enebuhuk peruk lit aben tuk fug tehon 
nunubam eke hag eke hag turuk latikinon anden obog toho uk fug teg lahi. 
7Suburu Hat hubahet emberukon men wam holohotma yaltukon men fahet 
Haren nirim peruk lahen. Siyag ane hunubam werehon elehap timinen wam 

waroho hubu lahaptuk lamuhup ulug hiyag nisarikin fug. An nele holtuk 
laruhu ulug Haren an nisanggo emberikin. 
8Anden nele uruk lahiyon tu: Haren perukon suwesingga fam haharehon 
hikit toho tuhuken wahireg welahi. 
9Nikni Allah, ari-ari turuk lamuhup ulug imbinahon ino nundama foroho lit 
nahiyeg toho turuk laruhuk. 
10Hat humalikisi palu roho weregma Allahn windat neneptisi ulug hiyag 
isaruk lahi. Nambilik laroho welam fug angge wene fanowon aru hiyag 
isaruk lahiyon Hat holuk. 
11Haren fanowap henebuhuk irikin ane ino anden nindimu hirako foroho lahi 
fug. Haren nit humalikisi hapeleg am fug angge let neneptuk lahenon fahet 
likiya hupmu hiyag isaruk lahi. Humalikisi palu roho wereg ambehen Haren 
hindi nenesug lit likiya hupmu let neneptuk lahenon fahet awiya waruk lahi 
fug. 
12 NIKNI Allah, Haren an hinggik obog niya fug angge hindi nasug lit likiya 
hupmu let naptuk laruhunmu nindi yuwag toho halukema welaruhuk. 

Allah fam heng uruk ane 
(Mzm 70:1-5) 

13 Alem angginon eke hag eke hag nubam atuk lit hondo nasugmu obog toho 
winahuk fug teg lahi. Anden siyag ane eneg turuk latikikon onggoken alem 
nubam eneg arik waharuken norohole leko yet ha fug teg lahi. Alem anggolo 
arimano noruk nunggulmu werehon men wirim teg elehen an nine mondabi 
eleg atisi. 
14 NIKNI, hindi niyimin! Hat folo-folo watmihinteg an windat napmihin. 
15An nuwabul ulug kahal naptuk inap ininggali hahupteg longgo uhup. At 
siyag toho wereg ulug enehiyeg haruk inap waroho apmayap eneptukmu an 
nirahamen wilip amuhup. 
16Ap an inda yag naptukon arimano yuk lagmag uruk lit ininggali hahup. 

17Ap Hat yami haptukon obog toho enehiyehen yunggultuk lit Hat wel 
haptuk lamuhup. Allahn fanowap neneptuk ulug hi haptuk inap arimanowen 
Hat fahet NINIKNI Allah we tem toho suwon uruk lamuhup. 
18An nine elehen nilaheg toho welahiyon NIKNI Allah, Haren fet nasug lit 
welahen. Hat fanowap naptuk lahenonen folo-folo let nabik watmihin! 

Mazmur 41 

Ouk waruk lit sembahyang ibag ane 

1Dauren sini milaltuk lit yunggultuk latfahon tu: 
2Ap inilaheg toho werehon fahet wenggel isaruk inap enehiyeg toho 
welamag! Alem siyahon it unubam atukmu NINIKNI Allahn windat enebuhu. 
3Onoluk welamuhup ulug NINIKNI Allahn ili og eneptuk lit ap seliyon 
ininggikmu umbusuhu fug. Umbusuhu fugmu inindi enehiyeg toho 
enengginang fam welamuhup. 
4Ouk unubam werehen nohoruk ambeg yinggig lit eneg weregma 
NINIKNI Allahn fet enesug lit nin hebeloho fanowap enebuhu. 
5Ari obog toho wenggel halug an nele uruk lit, ”NIKNI Allah, anden Hat hele 
sobir isalug siyag ane tirikik. Ari fahet Haren hindi niyaruk lit an hihit 
nabin!” irikik. 
6An men seli roho werehonen an nubahet enele uruk lit, ”Nosambil hun ari 
war aruhumu unuk eleg aruhu?” ulug nabug uruk. 
7Ap an pen niya waharukon arimano enembiliken enele sibiling-sibiling ane 
uruk angge famen inindimuwen alem ubam wereg ano ulug yami rul peruk. 
Inindimu ari peruk lit nenele ambiyeg uruk lahe angge famen an numbahalug 
wilip atuk lit nabug il laruk. 
8An fahet ninirim peruk inap arimano palu atug enele sahaltuk lit, ”Nit 
mangno amulteg at siyahap tulen maniyek!” uruk. Ari ulug enele ahuri ha 
roho, 

9 ”Ouk ap unusurukon ubam atisi. Ap sa ouk ari ubam atuk halug nin 
hebeloho in aruhu fug,” uruk. 
10An nare nindi reg lahiyon nasuburu naruk ahun inowen oho uyuhen sobit 
niyaruk. 
11 NIKNI Allah, ap arimanowen an nubam turukon fahet anden ayeg waroho 
siyahap enebuhuken Hat hindi niyaruk lit nin hebeloho unduhuk nubahin! 
12An men seli roho werehonen enele hi roho hun ino apmayap tehe uhup fug 
halug Allahn indi nasug ulug noluk aruhu. 
13 Anden siyag ane tirikik fugmu Haren let naptuk lit An niraham mondabi 
welaruhu ulug Hat halukema unduhuk nubahin. 
14Israel ninap NINIKNI Allah wel turukmen eneg welamuhup. Amin! Amin! 

Mazmur 42 

Buku pirenehon Mazmur 
(42–72) 

O winama wereg lit sembahyang sini fam uruk ane 

1Korah inaben ap inindi anggar amag ulug sini milaltuk lit yunggultuk 
latfahon tu: 
2Wam rusa inowen ik nele ulug indi ouk haruk hag toho anden Hat Nikni 
Allah hubahet oho nindi ouk toho wenggel haruk lahi. 
3Noenam welaruhukteg Allah olohotman sembahyang ik lahuk ulug Hat 
Allah holuk welahenon fahet nindi anggin toho welahi. 
4Aben Hikni Allah kema wereg ulug kapal niyarukmu likiya hupmu uba 
yatuk lit nil ahaluwe suburu hag toho naruk lit welahi. 
5Indam Allah ibam lul ulug ap anggolo ambiyeg laruk lit nenehiyehen 
yungguloho Allah wel til laruk latukuk ane anden wenggel halug nindi siyag 
atuk. 

6Nungge fahet an nindi siyag toho wereg lit yat toho wenggel haruk lahi? 
Allahn let nabuhu ulug nangno ruruk laruhuk. Fobik Allahn windat naptisi 
ulug At wel turuk laruhuk. 
7An welatikik ambehen yatma hik niyarusama ik Yordan eleruk tom Hermon 
famen wiliptukmu wereg lit nindi anggin toho welahi. Allahn ke roho nubam 
tuhu ulug At ubam eneg wenggel haruk lahi. 
8Ik haglabut watuk ambeg welahimu ik fu eke hag eke hag Haren monde fik 
waharuk lahenma an nemberim ke hondo nabik waharuk. 
9Ilingge NIKNI Allahn indi nasug lit weregma anden hubanggo sini 
yunggultuk lit Allah nebe nolukap naptukon ubam sembahyang uruk 
laruhuk. 
10Allah ili og naptukon ubam nele uruk lahiyon tu: Nungge fahet Haren an 
og nabuk fug angge numbaharuk lahen? Nungge fahet an men seli roho 
wereg inaben apmayap naptukmu nindi siyahen uba yatukmen eneg welahi? 
11Ap an fahet ninirim peruk inaben nele ying naptuk lit, ’Hikni Allah kema 
wereg?’ ulug umung niyarukon ino tog nindimu kuluk waroho nuwatukon 
hag toho wereg. 
12Nungge fahet an nindi siyag toho wereg lit yat toho wenggel haruk lahi? 
Allahn let nabuhu ulug nangno ruruk laruhuk. Fobik Allahn windat naptisi 
ulug At wel turuk laruhuk. 

Mazmur 43 

1Nikni Allah, Hat enembol yig hutuk inaben enele si ane uruk lit an nubam 
onolok ane eneg turuk angge famen an nubam alem elehen Hat an nibil atuk 
lit nahap siye nabuhun. 
2Indam an Haren ili og naptuk latikin angge famen ketiya nungge fahet an 
numbahalug larikin? Nungge fahet an men seli roho wereg inaben apmayap 
naptukmu nindi siyahen uba yatukmen eneg welahi? 

3Haren an hinggik kobog niya fug angge hindi nasug lit an lahuk ke selehap 
tuhunmu an hibam hantom Sion fam wirigmu suhuloho lahuken hondog 
nabuhun. 
4An Hat hubahet hubu lahaptuk ambeg lahukteg an nindi nahiyehap naptuk 
lahenon holohotma unduhuk lit pinggong watuk lit Hat Nikni Allah wel 
haptuk laruhuk. 
5Nungge fahet an nindi siyag toho wereg lit yat toho wenggel haruk lahi? 
Allahn let nabuhu ulug nangno ruruk laruhuk. Fobik Allahn windat naptisi 
ulug At wel turuk laruhuk. 

Mazmur 44 

Asengseng toho wereg lit Allah ubam sembahyang ibag ane 

1Korah inaben ap inindi anggar amag ulug sini milaltuk lit yunggultuk 
latfahon tu: 
2Allah, amukasi nunumbasi weregma Haren su ane turuk latik inahon fahet 
niniknisiyen hiyag nisarukmu nit ninisanggowen holtuk latukuk. 
3Hat hinggik ineyonen o pumbuk wal-wal welatfahon yanggal eneptuk lit nit 
nunumbasi yug toho welamuhup ulug e hag toho yag eneptik inag. Ap o 
pumbuk winamon arimano siyahap eneptuk lit nunumbasi inineyap 
eneptukmu fano wereg latfag. 
4It ininggiken enesehen seneko ininggarehen tog aptuk lit kinang ino ilmig 
tibag fug. We Hat hebe umbagpag til laruk lit hinggik ineyonen it fahet 
kinang ino ilmig tinag. Haren tem toho it fahet hindi enesug latik inag. 
5Allah, Hat ap suwon fet nenesug lahenon niren wel haptuk lahe. Haren hun 
Yakuben ondohowonen ondohowon arimano palimu amuhup ulug inineyap 
eneptuk lahen. 
6Hat nit ninibil atukmu ap seliyon apmayap enebuhuk. Hat hunuk fam 
nunuyuhen sobir isaruk lamuhuk. 

7Nit nenesehen famen palimu amuhuk peruk lahe fug. Karohen oho windat 
nenebuk fug teg. 
8We Haren eneg ap seliyon ininggikmuwen taluk toho og neneptuk lit nit 
fahet ninirim peruk inap ininggaliyap enebuhun. 
9Ari fahet niren likiya hupmu Hat Allah wel haptuk lit hunuk palimuwap 
turuk lamuhuk. 
10Ketiya Haren nit miyaloho hik nisaruk lit nininggaliyap neneptuk latikin. 
Nit tog abik larukmu Hat nit men ambiyeg larukuk fug. 
11Hat nunumbahalug larikinmu nit nenekolen ap seliyon onolohotman 
linggik-longgo urukmu nenenggengge huhulangge hilarusa. 
12Haren wam waroho isag taruk hag toho nit ap seliyon ininggikmu 
nunumbaharuk lit o pumbuk wina ke hik-hak nisaruk latikin. 
13Nit Hat humalikisi welahe angge famen ap seliyon ayeg waroho og isarikin. 
Onggo anggolo og numag ulug heng enebuk fug angge saplangge og isarikin. 
14Haren ari roho nunubam turukmu yet nisaruk lit ap o pumbuk walinggoho 
werehonen nit inda yako nininggaliyap neneptuk. 
15Ununggul kani ruruk lit inda yag enebulen maniyek ulug nenebug uruk. 
16-17Ap seliyonen nit ayeg waroho apmayap nenebul perukon arimanowen 
nenebug uruk lit ninindi siyahap neneptuken likiya hupmu nininggaliyen 
nonorohole kunuk toho welahe. 
18Nit Hat fahet nenepeleg atuk lit Hat men nininggik ahandip toho 
welamuhuk ulug sali emberukukon suhan isarukuk fug angge famen alem 
siyahon arimano obog toho nunubam atisi. 
19Niren nenembol yig hutuk lit kalem fanowon Haren hiyag nisarikinon 
embeselug larukuk fug angge famen 
20Haren nit al senggeloho nunusirikinmu o hiken hondo nenesugmu olomene 
onolokon sehelimu welahe. 

21Niren Hat Ninikni Allah hunuk nenepeleg atuk lit ap winonen nunumba 
ulug wel turukon fam sembahyang ul ulug nininggik leho fila halug 
22 Hat we pikit toho holuk atep. Ap kinangmonen inindimu hirako 
forohowon Hat holohotma mapmu reg eleg. 
23Hat hunuk fahet nit nunusuhup tohon ulug likiya hupmu neneliplip toho 
welahe. Wam domba waroho isag tahuk ulug enebug uruk hag toho nit fahet 
oho nenebug uruk. 
24Ninikni, nungge fahet nohoruk lahen? In amin! Mondabi siyag amag ulug 
miyaloho hik nisahun fug! 
25Nungge fahet horohole saloho hambol yig nisaruk lit ap seliyonen apmayap 
neneptukmu asengseng toho welahe ane hapeleg atuk? 
26Nit ninindi fir atisimu kinangma yinggig lit hebeloho in am fug teg lahe. 
27Hat hindi nenesug lahenonen folo-folo windat nenebik ma! 

Mazmur 45 

Ap suwonen hiyap hilibahon fahet sini yunggultuk latfag ane 

1E owil fene sini urukon wirim toho Korah inaben ap inindi anggar amag 
ulug it-it inindi roho wereg ane fahet sini milaltuk lit yunggultuk latfahon 
tu: 
2Nindi inahan toho wene fanowon eke imin. Nambilikanggen ap indi anggat 
tehonen suwesingga hahatuk angge hag toho wereg lit ap suwon fahet sini 
eke imin. 
3Hat ap suwon hebe fano reg lahenon hag toho ap winon eke wereg eleg. Hat 
humalikisi hindi enesug lit hambiliken fano ane eneg unubam uruk lahen. 
We tem toho Allahn hat hineyap haptukmen eneg wereg. 
4Hat hahako roho turuk lahenon, haliliyangge ap suwonen lahaptukon wan 
teg lit namil fam karog pug teg latmihin! 
5Hat ap suwonen humalikisi hindi enesug lit mun ane man ane fahet hele si 
ane uk fug angge fano roho haloho emberuk lit ap seliyon obog toho 

apmayap enebil laruk laruhun. Hat laruk laruhun ambehen hinggik ineyonen 
hahako roho turukmu yet hiyaruk lit aben hat fahet enekol haruk lamuhup. 
6 Hantog fano roho kiyarehon ap seliyon inindi pik-pulmu pising isahunmu 
yet hiyahupteg o pumbuk winamon arimano hat hapma amuhup. 
7Allahn ap suwon welaruhun ulug lahap haptisimu Haren ondohowonen 
endebuhubon oho lehoma heriyegman eneg welamuhup. Ap suwon 
uwanggun hat hinggikmu seneg lahenon tem toho uruk ane seneg lahen. 
8Pikir ane turukon hindi reg lit hare ane turukon haren hirim teg lahen. Hori 
men ambi roho welatikip angge famen Hikni Allahn hahiyehap haptuk lit 
ahaluwe hunggulmu hilil haptisireg it sehelimuwen hat palimu unduhuk 
hubaharisi. 
9Sum wan teg lahenon obog toho pingga inggila amben men e kami ahap 
amben men hag toho turukmu hat hibam melei ubahat fam topno roho wirig 
ambehen hotsiyen pinggong watuk. 
10Ap suwon eneholani hat haliliyangge hag toho walinggoho weregma huhe 
aliliyangge emas orohole mondabi fanowon lahaboho hat hinggik pikit fil 
unduhuk. 
11Nahaloho, ap suwonen hat og hasug laruhuk peruken anden iminon tu fuki 
roho holeg lamin: Hat hibam men hotsi howesi obog toho hapeleg aruhumu 
ap suwon ele eneg holtuk laruhun. 
12Ap suwonen hat horohole fano reg lahenon helele perukmu nahunen an 
sen nasug ulug hahiyehen aren peruk ane eneg hikit toho turuk laruhun. 
13O Tirus inaben fano-fano angge og hirik waharukmu tung inap winon oho 
haluke yig nisimin ulug hambeg waharuk lamuhup. 
14-15Ap suwon ahaloho ino aliliyangge mondabi fanowon lahaboho weregma 
yet homok! Sum hekel emas ili rurukon fam yihikon hesenggengge palehon 
wan teg lit ap suwon ibam kik waharuk. Kik waharukmu itano otsi hilani 

malik ombolim larukon men ambiyeg ap suwon iraham hondog eneplug 
laruk. 
16Ari roho ap suwon ibam kik waharukmu aben enehiyehen enele hi roho 
uruk lit sini yunggultuk. 
17Hat ap suwonen ap umalik anggolo indag tahunteg numbasi unubalmangge 
kinang atogman atogma o pumbuk wal taneg werehon sen enesug lamuhup 
ulug unduhuk unubahakun. 
18Aben hat hunuk wenggel harukmen eneg welamuhup ulug anden sini aru 
yunggultuk lahi. Ap enele wal-wal urukonen hat wel haptukmen eneg 
welamuhup. 

Mazmur 46 

Allahn wanggi wat neneptuk ulug yunggultuk ane 

1Korah inaben Alamot asini hikit toho milaltuk lit yunggultuk latfahon tu: 
2Siyag ane nunubam atukmu Allahn likiya hupmu let neneptuk. Nenehap 
mapmu neneptuk lit ninineyap neneptuk. 
3Kinang yuk turuk lit tom hebeloho saho ahik ikma wamburukmu nenekol 
toho welamuhuk fug. 
4Ik hul salalang tik wamburuk lit aplohok hum toho turuken tom yuk 
turukmu nenekol eleg toho welamuhuk. 
5Allah mondabi palimuwon wereg ambeg ik fanowon larukmu o pumbuk ino 
wereg inap enehiyeg haruk. 
6Allah o pumbuk ino pulmu weregma o ino yuk tuhu fug. O sakan tirikim 
Allahn umaliki arimano let eneptuk. 
7O pumbuk walinggoho werehonen enele ngik-ngog turuken ap suwon-
suwon unuwag yuk turuk lit weregman Allah ele ululu sup turuk hag toho 
urukmu kinang atogman atogma werehon obog toho enekolen longgo uruk. 

8 NINIKNI Allah pohol alem kinang alem ngi ahun ino nim mangno roho 
welahe. Ap seliyonen waling neneptukmu Allah Yakub Ikniyen wanggi wat 
neneptuk. 
9 NINIKNI Allah inggik ineyonen turuk ane yet teg lamok. Ap inindi enekolap 
eneptuk ane turuk lit wereg. 
10Kema-o kema-o tog aptukon Aren elehap turuk lit minggin tog sombo roho 
fit fala roho sing indokma yale feseruk. 
11Aren ele uruk lit, ”Tog embeselug An Hinikni Allah welahiyon honoluk teg 
lamok! Ap obog toho kinangma werehon fahet ap suwon An welahi,” uruk. 
12 NINIKNI Allah pohol alem kinang alem ngi ahun ino nim mangno roho 
welahe. Ap seliyonen waling neneptukmu Allah Yakub Ikniyen wanggi wat 
neneptuk. 

Mazmur 47 

Allah ap suwon obog toho enemberimu wereg ulug yunggultuk ane 

1Korah inaben Allah wel turuk asini milaltuk lit yunggultuk latfahon tu: 
2Ap o pumbuk obog toho welahebonen henehiyeg toho Allah wel turuk lit 
hininggik tag turuk lamek! 
3 NINIKNI Allah palimuwonen kinang atogman atogma seneg ulug ap obog 
toho enekol toho wereg. 
4O pumbuk humon waroho apmayap eneptisireg nit nunuyug alma imbisik 
waharisi. 
5Nit Yakub umbasi welaheyon Aren indi nisarisireg kinang fanoma eneko 
hiyag nisarisiyon fahet nenehiyeg toho welahe. 
6Ap enele enehiyeg toho uruk lit waruk teltikim Allah ap suwon hur atuk 
ambeg hur arik laharuk. 
7Ninikni Allah fahet sini yunggultuk lamek! Nit fet nenesuhon ino wel turuk 
lamek! 

8Allah inowen kinang atogman atogma seneg ulug sini fanowon ebene uruk 
lamek! 
9Allah lehoma hur atuk ambeg fanoma heriyeg lit o pumbuk obog toho sen 
enesug. 
10O pumbuk wal taneg onowesi werehon arimano Allah Abrahamen wel 
tibahon ino umalikisi men palu atuk. Allah mondabi palimuwon ino ap 
suwon obog toho enemberimu wereg. 

Mazmur 48 

Allah antom Sion fahet ibag ane 

1Korah inaben sini milaltuk lit yunggultuk latfahon tu: 
2  NINIKNI Allah At eneg suwon wereg. O pumbuk Ninikni Allahn tohon fam 
At unuk palimu wereg. 
3At antom mondabi fanowon yat toho laharuk lit ap kinang atogman atogma 
werehon inindi enehiyehap eneptuk. Tom Sion yaron ik eleruk fil weregma 
alem ke At Raja suwon ibam o pumbuk wiroho wereg. 
4Ibam ine roho wirihon fam Allah apma hirag arik larukon arimano inindi 
yuwag toho wereg ulug ap onoluk teg. 
5Ap suwon-suwon palu atusareg tom Sion senerik lul ulug waharusa. 
6Waharusareg tom ino yet harusareg enekolen lagmag uruk lit linggik-longgo 
urusa. 
7Hiyaben malik indag tamin ulug ouken nenek turuk ane ubam atuk hag toho 
unubam atisimu enekolen unuwag elek-elek angge ruruk latusa. 
8Siyelu yali filen waharuk lit kou ik ahum pali ke yatma o Tarsis larukon 
arimano halog turuk hag toho Haren it seliyon arimano ilte-kalte isarikin. 
9Indam Allahn ine roho turuk latfag ane fahet niren holtuk uwahon hag toho 
ketiya oho turukmu yet harukuk. NINIKNI Allah pohol ha kinang ha senehon 

niren wel turuk laheyon ibam pumbukmuwen teko larisi. O ino Allahn ine 
roho senegma mondabi welaruhu. 
10Nit Hat Allah hibam wereg lit hindi nenesug lahen ane fahet wenggel haruk 
lahe. 
11Hat hunuk kinang atogman atogma aben onoluk teg lit Hat wel haptuk. 
Hinggik ineyonen mun ane man ane haltuk lahen. 
12O Sion inaben Hat fahet enehiyeg hawag! Yehuda inaben Haren alem 
haloho emberuk lahenon fahet yunggultuk lamag! 
13Tom Sion walinggoho laruk lit elehet huk toho kilabehon fam o yaron 
wirihon hininggik winag ha lalihip. 
14Elehet yat toho ohowon arimanowet o fanowonet fuki roho kim ha 
lalihipteg hiren ondohowonen endebuhubon hiyag isaruk lamuhubon tu: 
15Nit Ninikni Allah ari hag toho wereg. At mondabi wereg lit nit hondog 
neneptukmen eneg welaruhu. 

Mazmur 49 

Nanggengge anggolo wereg ulug enewelwel taruk inap fahet sini yunggultuk 
ane 

1Korah inaben Allah wel turuk asini milaltuk lit yunggultuk latfahon tu: 
2Ap o pumbuk obog toho welahebonen hinisanggo leho felug fuki roho holeg 
lamek! 
3Ap suwon-suwon men olma hinap men henenggengge werehonet elehonet 
fano roho holtuk lamok! 
4Nindi anggat teg lit nundaman fuki roho wenggel haruk lahi ane eneg uruk 
latmin. 
5Allahn wirimangge fam hiyag nutukmu hol halug anden pinggong watuk lit 
seleg toho hiyag hisaruk latmin. 
6Ap seliyonen nuwabul ulug waling nasugmu nakol toho welahi fug. 

7Iren enenggengge anggolo forohowon fam eneg wenggel haruk lit tung 
ninap welahe ulug enewelwel taruk. 
8Ap misihen oho nare oluk welamag ulug Allah onggo og um fug teg. 
Inggareg fahet oho onggo wa fug teg. 
9-10An war am fug angge mondabi noluk welaruhuk ulug onggo warukon 
mondabi palimu rehen mun angge man angge Allah og etlepma oho wirim 
alep fug. 
11Ap obog tohowen yet harukon tu: Inindi anggat teg inap oho war atuk, 
enepeleg inap men sohu-sohu ane ruruk inap men oho war atuk lit 
enenggengge lin isarukon arimano ap winon ngi atuk. 
12Onoluk wereg li kinang anggolo foroho lit wereg angge famen fobik war 
atuk halug ap warehon sal eneptuk ambeg it inibam yug aruhumu mondabi 
welamuhup. 
13Tung inap mondabi welamuhup puk fug. Ir oho wam war atuk hag toho 
war atuk lamuhup. 
14Nininggareg ninine fam nonoluk welamuhuk ulug wenggel haruk lit 
ininggarehen uruk ane fahet enewelwel taruk inap fobik welamuhup ane yet 
enesug lamek! 
15Wam domba hag toho war atuk ambeg larukmu sok foroho ahunen it fet 
enesug laruhu. It inibam fanowon yatma weregma enebe folo-folo filik 
amuhup. 
16An eneg Allahn ap warehon wereg ambehen windat nabuhu. 
17Ap misihen anggengge anggolo roho kilabik kurukmu yet halug hakol ha 
fug! 
18Ap ino war atuk lit anggengge arimanowet ap warehon sal eneptuk ambeg 
wambuhu fug. 
19At ino oluk wereg lit fano welahi ulug awelwel tarukmu ap winonen oho 
fano wereg ulug wel turuk angge famen 

20umbasi wereg ambeg wambuhureg mondabi hik teg ambeg welaruhu. 
21Tung inap mondabi welamuhup puk fug. Ir oho wam war atuk hag toho 
war atuk lamuhup. 

Mazmur 50 

Allah wel turuk ane 

1Hun Asaf inowen sini milaltuk lit yunggultuk latfahon tu: Allah 
ineyon NINIKNI inowen ele hum toho urukmu kinang mo lahik waharuk 
ambehen ubuk uruk ambeg werehon obog tohowen holtuk. 
2Tom Sion mondabi fanowon famen Allah ebe umbagpag toho inam atuk. 
3Ninikni Allahn nele imin ulug waharukmu olohotma indok nil larikim At 
walinggoho siyelu ine roho fu ruruk. 
4An numalikisi alem unubam werehon haloho embemin ulug pohol filet 
kinang filet ele ine roho uruk lit, 
5”An nubam wenggel niyarukon arimano nambeg wamusan hondog eneplug 
maniyek! Iren wam waroho hubu lahaptuk lit Allah men nininggik ahandip 
toho welamuhuk ulug sali emberusa,” uruk. 
6Allahn mun ane man ane fano haltuk ulug poholen fag turuk. At amuwen 
alem umalikisi unubam werehon haloho embemisi. 
7”Hit Israel hinap An numalikisi welahebonen An nele iminon holeg lamek! 
Hit hunubam suwahal imin. Hit Hinikni Allah An welahi. 
8Hiren An nubahet wam watuk lahebon fahet pet heneptuk lahi fug. Likiya 
hupmu An nolohotma wam waroho hubu lahaptuk lahep angge famen 
9wam sapi hiren foroho lahebonet kambing yuhambukon endetuk lahebonet 
saplangge og nutuk lahep. 
10Wam pak mene ohimu werehonet tom teng-teng angge werehon fene 
larukonet An ngi reg lahi. 

11Suwe tom pali ke lam-lam larukon obog toho An noluk teg lahi. Anggen ke 
lebe ruruk angge werehon arimano oho seneg lahi. 
12Kinang men mun angge man angge kinangma werehon obog toho An ngi 
reg lahireg suburu obok toho welale halug oho hiyag hetle fug. 
13Allahn wam sapi unu men kambing amep men naruk peruk lahen ano? 
14An wel naptuk lit Ninikni ulug napma umbuk hahon emberuk laruhun. Hat 
palimu welahenon og huruhuk irikinon hikirap turuk laruhun. 
15Hat asengseng toho welaruhun li hele hi roho An nubam sembahyang 
irikim Anden hat windat haptukmu haren An wel naptuk laruhun.” 
16Allah fahet ninirim perukon unubam Aren ele uruk lit, ”Anden tu men ari 
men turuk lamuhup ulug numalikisi komo eneptik iyahon arimano haren 
saplangge uruk lahen. An men nininggik ahandip toho welamuhuk ulug 
unubam sali emberik iyahon ino hambilik fam uk fug! 
17Komo fahet haren nirim peruk lit An nele uruk lahiyon hambolmaya 
feseruk lahen. 
18Aben tohon hirag taruk ahun eke yet halug at ubam nare uruk lahen. Ap 
unuhesi pal tarukon men hininggik ahandip toho welahep. 
19Hambilikanggenma un ane lombog tegma hambilikmuwen hele siyahon 
eneg wiliptuk lahen. 
20Hare abug il laruk lit hinisinga misihen indag henesuhon famen lukuram 
sipuk toho pet turuk lahen. 
21Haren ari hag toho turuk lahenon fahet Allahn ele uk fug angge welaruhu 
peruk lahen ano? Allah an men wirim teg ulug wenggel haruk lahen ano? 
Anden hat komo yig hutuk lit alem hubam werehon inamap timin. 
22An Allah nubahet henepeleg atikip hinaben Anden uruk lahiyon ari fuki 
roho holeg lamek! Anden hit al senggeloho hunusurukmu ap misihen oho 
windat henebuk fug teg laruhu rohon! 

23An wel naptuk lit Ninikni ulug napma umbuk hahon emberukon 
arimanowen An palimuwap naptuk. Kalem pikiron larukon arimano An 
Allahn fanowap eneptukmu inilen yet niyahup,” uruk. 

Mazmur 51 

Siyag ane tirikikon elehap tuhun ulug sembahyang uruk ane 

1-2Dauren Batsyeba pal tibagma Allah amingmingangge nabi Natan inowen 
komo rik libagma sembahyang imin ulug sini milaltuk lit yunggulfahon tu: 
3Nikni Allah, likiya hupmu ap hindi enesug lahenonen an oho hindi nasug 
laruhun. Hat hindi fanowonen siyag ane tirikikon apmayap tuhun. 
4 Siyag ane nubam werehon obog toho umag nabuhun, nindi siyahon puhun 
nabuhun. 
5Siyag ane tirikikon fahet wenggel haruk lit welahi. Hare ane tirikikon likiya 
hupmu noluk toho welahi. 
6Nikni, we Hat hindi siyahap haptikik. Haren tuk fug teg peruk lahenon turuk 
latikik. Alem nubam embemin peruk lahenon fano nubam umbuhun. 
Huwaruhuk pehenon oho fano nuwaruhun. 
7Siyag ane turuk nahun nisinga ahummu atik iyareg ketiya oho siyag ane 
eneg turuk lahi. 
8Unundaman tem toho perukon arimano hindi enesug lit welahen. Nindi 
anggar amag ulug Haren peruk lahen ane hiyag nuruhun. 
9Malik musan fam sabul ho eneptuk latfag hag toho siyahon nubam werehon 
ho nabuhun. Tom ayeg umbagpag turuk hag toho nebe umbagpag turuk 
laruhuken umag nabuhun. 
10Hat humalikisiyen enehiyeg toho yunggultukmu an oho holuhuken nindi 
seyap nabuhun. Nuwag fala roho nuwatikin angge famen nahiyeg haruk 
laruhuken nin fanowap nabuhun. 
11Anden siyag ane tirikikon hambolmaya fusuhun. Hare ane turuk lahiyon 
Haren elehap tuhun. 

12Allah Nikni, Haren nindi keron fanowon wal nabuhun. Hat hubam wirik 
toho wenggel hiyaruk laruhuken nubabut keron og nuruhun. 
13Haluke fil welahiyon hambol fil hik niya fug. Hat hahime fanowon an 
nubam weregma hilak wam fug. 
14Haren hebeloho let naptukmu an nahiyeg toho welaruhuk. Nasukun 
fanowap nabuhunmu Hat hele holtuk laruhuk. 
15Kebunggalem fanowon pisan isalug larukon suhuloho Hat hambeg 
wamuhuben anden ke fanowon hiyag isaruk laruhuk. 
16Allah nikni, an war aruhuk tohon Hat nibil atuk lit let nabuhun. Let 
nabuhunmu Allahn fanowap naptisi ulug nahiyeg toho ap inil fam wel 
haptuk laruhuk. 
17Nikni, nele ine roho wel haptuk laruhuken nambilik ineyap nabuhun. 
18Hat holohotma wam esetukon fahet hahiyeg haruk lahen fug. Anden wam 
hubahet waroho yaleyon fahet oho fano pelen fug. 
19Nambiken tirikik ulug Hat hapma kunuk toho werehon ino wam amben 
fanowon hag toho wereg peruk lahen. Siyag ane tirikik ulug inindi anggin 
toho wenggel harukon fahet Haren siyag peruk lahen fug. 
20O Sion siyahap turuson ino nin fanowap tuhun. Elehet o Yerusalem 
walinggoho ohowon halog turuson ino nin suhuloho wiruhun. 
21Wiruhun halug Haren sali imbinahon hikit toho wam abirangge waroho 
yaltuk lamuhupmu wam sapi abon eke Hat fahet hubu lahaptuk ambeg 
waroho yaltuk lamuhup. 

Mazmur 52 

Ap ekeyen olok ane nubam turuk ibag ane 

1-2Hun Daud ino Ahimelekh ibam larisi ulug o Edom ahun Doeg inowen ap 
suwon Saul ambeg huruwe libag li Dauren ap inindi anggar amag ulug sini 
milaltuk lit yunggultuk latfahon tu: 

3Nungge fahet hat hahako roho turuk lahenonen nolok nahun welahi ulug 
hawelwel taruk lahen? Allahn likiya hupmu an wanggi waroho fet nasug. 
4Ap siyahap enepmin ulug wenggel haruk lit hele si ane eneg uruk lahen. 
Hambilikanggen karog olokon hag toho wereg. 
5Siyahon fahet hindi reg lit fanowon fahet hirim haruk lahen. Enele si ane 
urukon fano, tem toho urukon siyag peruk lahen. 
6Un ane uruk lahen hahunen ap pamongge unusuruk lahenon fahet hindi 
haruk lahen. 
7Ari fahet Allahn hat mondabi siyahap habuhu. Hat sen habuhureg hibamen 
lisoho hik hiyaruk lit ap onolukon kinang tu fam werehon enesehelimuwen 
elehap habuhu. 
8Elehap haptukmu yet hasug lit ap fano ane turukon arimanowen enekol 
haruk lamuhup. Iren hat inda yako habug uruk lit, 
9”Allah apma hirag atuk eleg ahun aru yet hemek! Olok ane eneg turukon 
ariyen ineyap taruk lit nanggengge anggolo werehen nindi yuwag toho 
welahi peruk latisi ahun aru,” uruk lamuhup. 
10E zaitun inggila yum turukon Allah ibam iraham werehon hag toho an 
wereg lit Allahn indi niyarukmen eneg welaruhuk ulug wenggel haruk lahi. 
11Hat Allahn an nubam turuk lahenon fahet anden Hat wel haptukmen eneg 
welaruhuk. Allah unuk fano wereg ulug Hat humalikisi hindi enesug lahenon 
onolohotman palimuwap haptuk laruhuk. 

Mazmur 53 

Aben onolok ane turukon fahet sini yunggultuk ane 
(Mzm 14) 

1  Dauren sini Mahalat inggangga hikit toho sini milaltuk lit yunggultuk 
latfahon tu: 

2Ap sohuwonen inindimu wenggel haruk lit Allah wereg eleg peruk. Iren tuk 
fug teg ane eneg turuk lit amben siyahon anggolo turuk. Misihen oho fano 
ane turuk eleg. 
3Allah poholma wereg lit ap indi anggat tehon An yami naptukon eke wereg 
ano ulug pilap isaruk. 
4Ap obog toho unubabut mondabi siyahen un ke laruk lit misihen oho fano 
ane tuk fug angge wereg. 
5 NINIKNI Allahn ele urukon tu, ”Onolok ane turuk inap arimano unubam 
lombuk am fug teg? It arimanowen An numalikisi unusuruk lit enengge 
hilarukon naruk lit nubam sembahyang uruk eleg.” 
6Ap ekeyen unusimin ulug turuk elegman ap onolok ane turukonen enekol 
anggolo haruk lamuhup. Allah umalikisi siyahap enebul peruk inap arimano 
Aren unusuhureg unuwag hik-hak isahu. Allahn ap arimano ambol yig 
isarisimu At umalikisiyen apmayap enebuhup. 
7Allahn tom Sion famen Israel inap windat enebik walep! Aren nin hebeloho 
umalikisi Yakub umbusagsi arimano fanowap enebuhu halug enehiyeg toho 
welamuhup. 

Mazmur 54 

Ap seliyon fahet sembahyang uruk ane 

1-2Hun Daud ino nit nenembeg waharisireg hiraho lit wereg ulug o Sifi inaben 
ap suwon Saul ambeg huruwe libagma Daud inowen ap inindi anggar amag 
ulug sini milaloho pinggong watuk lit yunggultuk latfahon tu: 
3Hat Allah hunuk suwonen an windat nabik ma! Hat hineyonen nibil atuk lit 
nahap siye nabin! 
4Nikni Allah, hisanggo leho femihinteg an nambilik fam hubam sembahyang 
uruk lahiyon aru hol niyimin! 
5An napeleg inaben siyahap nabul ulug in atusa. Allah ubam wenggel ha fug 
angge onolok ane turukonen an nuwabul ulug yami naptuk angge famen 



1606 

 

 
ALLAH WENE 

© 2018, Indonesian Bible Society. 
 

 
 

 

6Nikni Allahn an nibil atuk lit ili og naptuk. 
7Allahn an inggik kobog niya fug angge let naptuk lit ap seliyonen nubam 
nonolok ane tul perukon hebeloho it unubam emberuk lit mondabi elehap 
enebuhu. 
8 NIKNI Allah, an nindiyen Hat hubahet umbuk tehon emberuk lit Allah unuk 
fano ulug Hat wel habuhuk. 
9An asengseng toho weregma Haren windat naptikinmu an men seli roho 
welatuson arimano inine eleg atusama nilen kilap isaruk lahi. 

Mazmur 55 

Ili og nabin ulug sembahyang ibag ane 

1Daud inowen ap inindi anggar amag ulug sini milaloho pinggong watuk lit 
yunggultuk latfahon tu: 
2Nikni Allah, anden sembahyang uruk lahiyon aru holeg lamin! Anden let 
nabik ma urukmu hisanggo labuk fug angge hol niyimin! 
3Hol niyamihinteg hele hebeloho hiyag nitmihin! An nindi anggin toho 
wenggel haruk lit nonghong uruk lahi. 
4Allah enembol yig utug an men seli roho wereg inaben enele ngik-ngog uruk 
lit nele ying naptuk. An nuwabul ulug enehummu het-pet haruk lit alem 
angginon eke hag eke hag nubam emberuk. 
5War atmin ulug nakolen namelmel haruk lit nindi pong-pong angge ruruk. 
6Nakolen yuk lagmag uruk lit nuwag elek-elek angge ruruk. 
7An nindimuwen wenggel haruk lit, ”An suwe yalma aherabul lam-lam laruk 
hag toho lelereg kel taruk ambeg leleman fano. 
8Longgo imin ulug lekma yat toho lelereg welale. 
9Siyelu ineyonen aplohok hum toho fu ruruk lit nuwabuk nowen folo-folo 
hirag arik lele,” perikik. 

10Nit ninibam pumbukmu aben suwahal uruk lit unusil larukmu yet isaruk 
latikik. Ari fahet, Nikni Allah, it arimano enele ninap enebin! 
11Unukoho men hubanggo men it elehet emberimu lahalug ninibam pumbuk 
aru walinggoho laruk. O pumbuk aru sehelimu alem angginon eke hag eke 
hag teko larukmu 
12o silimuwen ap enele ying eneptuk lit apmayap eneptuk ane ariyen keleg 
tegma mun ane man ane siyag atuk. 
13Ap seliyon ekeyen nele ying naplep halug an nindi imbik wambele. An 
fahet nirim perukon ekeyen ele hemet toho uruk lit an apmayap naplep halug 
an hirag arik lele angge famen 
14hat an nare, an men wirim tohon welahen. Nit-nit ninindi roho wereg lit 
suburu kuroho naruk latukuk. 
15An men hat men nenehiyeg toho wereg lit nenele uruk latukuk. Ap 
luhaloho Allah ibam larukmu nir oho laruk latukuk. 
16An men seli roho wereg inap inindimuwen siyag ane eneg wenggel 
harukmu inibam onolok aneyen keleg teg. Ari fahet it war amul fug 
perukmen ap warehon wereg ambeg wamburuk lit war amag! 
17Anden nele hi roho NINIKNI Allah ubam urukmu Aren let nabuhu. 
18Likiya unukoho hubanggo an nindi angginen ngesekum turukmu Aren hol 
niyaruk. 
19Ap anggolowen an nuwabul ulug waharukon ininggikmuwen Aren tel 
nabuhumu nindi yuwag toho welaruhuk. 
20An men seli roho werehon arimano inindi nin am fug angge Allah fahet 
enekol haruk eleg. Ari fahet Allah indamen tulug ketiya oho lehoma 
heriyehon inowen an nele hol niyaruk lit ap seliyon arimano apmayap 
enebuhu. 
21An nare inowen nininggik ahandip toho welamuhuk ulug ori unubam sali 
emberisiyon ino sobir isaruk. 

22Ambilikmuwen wilip atukon men sak amug unduk fanowon men wirim teg 
angge famen ap unusimin ulug ele uruk. Wam si men ambi reg angge famen 
karog ap unusurukon hag toho wereg. 
23Hat hindi anggin toho welahenon NINIKNI Allah inggikmu embemihinmu 
Aren fet hasug laruhu. At ele holtukon arimano mako wambuhup tohon ulug 
yet enesugmen eneg welaruhu. 
24Ap enele ying eneptuk lit unusil larukon arimano enebe kabinimu Hat 
Allahn ap warehon sal eneptuk ambeg hik isahun. Anden Hat hubam eneg 
wenggel hiyaruk laruhuk. 

Mazmur 56 

Asengseng toho wereg li Allah fam wenggel haruk ane 

1Filistin inaben hun Daud o Gat inowen senetfagma suwe yalma e sahi fene 
yatma werehon fahet sini urukon wirim toho Dauren milaltuk lit yunggultuk 
latfahon tu: 
2Nikni Allah, hindi niyimin! Likiya hupmu ap seliyonen an nuwabul ulug 
kahal nasug. 
3Liliyim-laliyim enebe anggolowen an men yik aptuk. Inindimu winik-wonog 
angge ruruk lit unuyuhen sobit niyaruk. 
4An nakol toho wereg li Hat hubam wenggel haruk lahi. 
5Allahn ele fano urukon fahet anden At wel turuk lahi. At ubam wenggel 
haruk lit nakol eleg toho welahi. Ap misihen oho nungge-nungge nubam tuk 
fug teg. 
6Likiya famen tulug hubanggo an men seli roho wereg inaben anden uruk 
lahiyon hebel-pebel isaruk. It inindimuwen an fahet siyahap tila peruk ane 
eneg wenggel haruk. 
7An o kema-kema laruk lahimu nuwabul ulug hirahoma palu atug kahal 
nasug. 

8Iren siyag ane turuk angge famen alem angginon unubam am fug angge 
welamuhup ano? Nikni Allah, Hat holok haruk ane it unubam hik isa 
wambin! 
9An nindi nonghong uruken likiya hupmu la wam turuk latikikon arimano 
Haren winag haruk latikin. Nilmuwen uba wilip atukon Hat hanggubag fam 
hinanggoho foroho laruhun. Alem arimano obog toho Haren suwesingga fam 
haharoho emberuk lahen ane an noluk. 
10An nele hi roho Hat hubam uhuk sambil ap seliyon arimano an numbahalug 
lahup. Allahn an we tem toho let naptuk ulug noluk atisi. 
11Allahn ele fano urukon fahet anden At wel turuk lahi. Wene fanowon 
fahet NINIKNI Allah fog turuk lahi. 
12Allah ubam wenggel haruk lit nakol eleg toho welahi. Ap misihen oho 
nungge-nungge nubam tuk fug teg. 
13Anden Hat Allah og huruhuk ulug sali emberikikon napeleg am fug angge 
og huruhuk. Nikni ulug wam eke waroho hubu lahabuhuk. 
14An nuyug salog-malog angge roho fuk tuhu rohon ulug Haren ninggik sen 
naptikin. War ale angge famen Haren windat naptikinmu an ap onolukon 
sehelimu welahi. O seleg fanowon yet haruk lit Hat Allah holohotma laruk 
lahi. 

Mazmur 57 

Ap seliyonen mug naplug waharuk ulug sembahyang uruk ane 

1Saulen nuwaruhu rohon ulug Daud inowen owik elma hirag arik libareg 
siyahap tuk fug ulug sini urukon wirim toho milaltuk lit yunggultuk latfahon 
tu: 
2Hindi niyimin, Nikni Allah, hindi niyimin! Nindi yuwag toho welatminen 
hambeg waharuk lahi. Haherabulen hondo nasugmu an Hat hapma 
weregman eneg an siyahap nabul ulug waharukon arimano longgo ulusa. 
3Allah palimuwon an nibil atukon ubam nele hi roho uruk lahi. 

4Poholman an windat naptukon eke monde fik watmisireg ap unuyuhen an 
sobit niyarukon arimano apmayap enepmisi. Allahn an inggik kobog niya fug 
angge indi nasug latmisi. 
5An olomene ap narukon sehelimu yinggig lahi. Eneyeg minggin tog hag 
tegma ambilikanggen karog olokon hag toho wereg. 
6Nikni Allah, in atmihinteg pohol pali fil lahin! Hat hebe umbagpag turuk 
lahenonen kinang atogman atogma hondo reg latmihin. 
7 An sapna elma kukag ulug kahal nasuhen inel-hanel uruk lahi. An mako 
wambukag ulug kinang habuloho yebangge yep teberusa angge famen 
ininggareg luhur atusa. 
8Nikni Allah, an nindi yuwag ahama sini fam Hat wel haptuk latmin. 
9An nindi in amin! Pinggong men puhuli men in amiyek! O sakan tukag ulug 
mo elel hamin. 
10Ap o pumbuk kema-kema werehon onolohotman sini yunggultuk latmin. 
Ap obog tohowen holukag ulug anden Hat Nikni wel hapmin. 
11Haren ap hindi enesug lahen ane inowen kinang obog toho hondo reg lit 
poholma laharuk. Haren hinggik kobog isa fug angge ap let eneptuk lahen 
ane ari hina o kema-kema laruk hag toho kinang atogman atogma inam atuk. 
12Nikni Allah, in atmihinteg pohol pali fil lahin! Hat hebe umbagpag turuk 
lahenonen kinang atogman atogma hondo reg latmihin. 

Mazmur 58 

Ap suwon unubabut siyahon fahet sini yunggultuk ane 

1Siyahap tuk fug ulug sini urukon wirim toho Dauren milaltuk lit yunggultuk 
latfahon tu: 
2Hit hinine roho welahebon, alem hunumalikisi unubam werehon hiren we 
tem toho fano haloho emberuk lahep ano? 

3Hinindimuwen ap siyahap enebul ulug wenggel haruk lit hininggiken 
kinang atogman atogma honolok ane til laruk lahep. 
4Ap unubabut siyahon arimano indag atuk sambilen kalem pikiron 
embeselug enele si ane eneg uruk. 
5-6Pisanggo olokon hag toho wereg lit ap unusil larukmen eneg wereg. 
Hukalo ap unusurukon aben lukuram sipuk toho yanggal eneptukmu isanggo 
larehen holuk fug angge ap fato eneptuk hag toho iren oho ari turuk. 
7 NIKNI Allah, olomene arimano iniyahunde sengge roho unusuruk lit eneyeg 
lilibug toho hik isin. 
8Ik firig atuk hag toho it arimano oho longgo ukag! Tog pising tul ulug 
turukmen he ruruk lamag! 
9Sohobanggen filik turukon hag toho it arimano oho eleg amuhup. Malik 
isinga ahummuwen hog turuk lit o seleg yet haruk elehon hag toho welamag! 
10Suburu wirabul ulug ket indokma imbik kurukmen siyelu waharuk lit 
suburu olukonet indokma wirahowonet fu roho walug lamisi. 
11It onolok ane turukon arimano ayeg waroho unusurukmu Allah ele holtuk 
inaben yet isahupteg enehiyeg haruk lamuhup. It unusuhubon enemep ik hag 
toho yenggel aruhumu it unubabut fanowon mep yenggeleg ke unuyuhen 
sobit-sobit laruk lamuhup. 
12Ari roho turukmu ap winonen yet hahupteg enele uruk lit, ”Ap Allah ele 
holtukon arimanowen onggo hilaruk lamuhup. Kinang tu fam alem obog 
toho fano haltuk ahun we tem toho Allah eneg wereg,” uruk lamuhup. 

Mazmur 59 

Ap seliyon ininggikmuwen windat nabin ibag ane 

1Saulen otsi mon enepfagma Daud ibam iraham in arik libareg at wabul ulug 
kahaleg lit weregma siyahap tuk fug ulug sini urukon wirim toho Dauren 
milaltuk lit yunggultuk latfahon tu: 

2Nikni Allah, ap seliyonen an nuwabul ulug turukmu it ininggikmuwen 
windat nabik ma! An nahap siye napmihin. 
3Onolok ane turuk lit ap unusil larukon ininggikmuwen an tel napmihin. 
4 NIKNI Allah, anden Hat hele embeseruk lit Haren nirim peruk lahenon turuk 
latikik fug angge famen ap seliyonen enehako roho turuk lit an nuwabul ulug 
kahal nasug. 
5Anden siyag ane turuk latikik fug angge famen iren an men tog abul ulug 
pupu angge waharuk. It yet isamihinen an niraham watmihin! 
6 NIKNI Allah kinang ha pohol ha seneg lit nit Israel ninap Ninikni 
welahenon, ap o pumbuk obog tohowen siyag ane turukon fahet alem 
angginon unubam embemihinen in amin! Enele si ane uruk lit onolok ane 
turukon arimano hindi isa fug! 
7O hup atukmu it seliyon arimano nin hebeloho waharuk lit mene hilak 
turukon hag toho enele ngik-ngog til o pumbuk walinggoho laruk. 
8Enembilikanggen karog olokon hag toho wereg lit aben hol nisaruk eleg 
ulug it enebug il laruk. 
9Hat NIKNI Allahn ap o pumbuk obog toho seli roho werehon fahet inda 
yatuk lit ininggaliyap eneptuk lahen. 
10Hat hineyon hapma timi arik laruk lahi. Hat hubam eneg wenggel hiyaruk 
lahi. 
11Nikni Allah, haren hinggik kobog niya fug angge an nibil arik watmihinmu 
ap seliyon arimano nilen pilap isamin. 
12Nikni, Hat tog piyabangge hag toho wereg lit nenehap mapmu nenesug 
lahenonen ap seliyon arimano folo-folo unusuk fug! Haren an nori unubam 
alem angginon emberuk laruhunon fahet enepeleg aruhu rohon it seliyon 
arimano onoluk welamuhup angge famen Hat hinggik ineyonen hik-hak 
isahunmu mako wambuhup. 

13Iren enele siyag toho uruk lit Hat hele ying haptuk. Winik-wonog angge 
ruruk lit yebangge yep tarukon elma ininggareg luhur amag! Enele si ane 
uruk lit an lukuram sipuk toho pet naptukon fahet 
14holok haruk lit elehap enebin! Mondabi elehap eneptukmu ap kinang 
atogman atogma werehonen Hat yet hiyaruk lit Allahn umalikisi Yakuben 
ondohowonen ondohowon arimano fet enesug ulug onoluk aruhu. 
15O hup atukmu it seliyon arimano nin hebeloho waharuk lit meneyen hilak 
turuk hag toho enele ngik-ngog til o pumbuk walinggoho laruk. 
16Naruk angge yami ril laruk lit suburu oboken enele kuwa ruruk angge 
famen 
17anden Allah ine wereg ulug sini fam Hat wel haptuk laruhuk. O sakan 
turukmu nahiyehen sini uruk lit Allahn indi nasug ulug yunggultuk laruhuk. 
An asengseng toho wereg li Hat hineyon hapma yuwag arik waharukmu 
Haren nahap mapmu nasug lahen. 
18Haren an nineyap naptuk lahenma anden sini fam wel haptuk laruhuk. We 
tem toho Allahn an inggik kobog nubahuk fug angge wanggi waroho fet 
nasug. 

Mazmur 60 

An nibil arik watmihin ibag ane 

1-2Daud inowen o Mesopotamia kinang men Zoba kinang men famen Siria 
inap men tog aptukmu ot Yoab ino suhuloho watfareg o Saho tonggoman 
Edom inap enebe teng-teng angge 12.000 unusik libag. Unusik larukmu e owil 
Allahn sali imbibahon enehangge werehon fahet sini urukon wirim toho 
Dauren milaltuk lit yunggultuk latfahon tu: 
3Ninikni Allah, Haren nit hambol yig nisaruk lit notsi tog aptukon enesehen 
fala rebeserikin. Haren nit fahet holok haruk latikin angge famen ketiya 
hebeloho fanowap nenebin! 

4Haren kinang yuk isarikinmu kutil larisi. Kinang ari lilibug toho lin uhu 
rohon kutil larisi ambeg arimano nin abirin! 
5 Nit Hat humalikisi ik inil fulug turuk ahik nawag ulug hinang nisarikinmu 
narukukteg asengseng anggolo haruk lahe. 
6Hat fahet enekol haruk inap arimano onoluk welamag ulug tog elman hirag 
arik laruk ambeg enehangge yaho ferikin. 
7Anden Hat hubam nele uruk lahiyon hol niyamihinteg nit Hat hindi nenesug 
lahen ninap hinggik hineyonen windat nenebin! 
8Allah ibamen ele uruk lit, ”O Sikhem An numalikisi ngi amuhuben nahiyeg 
toho og isamin. O Sukot tonggo oho fibir isaminen wirim timin. 
9O Gilead kinang men Manasye kinang men An ngi reg lahi. Efraim kinang 
An nunggul asum hag toho wan teg lit Yehuda kinang ap suwonen wanggun 
senehon hag toho seneg lahi. 
10Moab kinang An nebe ik umag taruk laruhuk ambeg aruhu. Edom kinang 
An ngi atminen nuyug hililip angge hik timin. Hit Filistin hinaben nit Hat 
hapma welamuhuk ulug henehiyehen henele hi roho iyek!” uruk. 
11O pumbuk suwon elehet walinggoho ohowon ino ilmig taminen ap san an 
hondog naplug lamisi? Edom kinang senerik laminen ap sa an nalukema 
lamisi? 
12Nikni Allah, Haren nit hambol yig nisarikin angge re nit men ambiyeg tog 
elma lul fug ano? 
13Ap seliyonen nit siyahap nenebul ulug turuken Haren let nenebik ma! Ap 
kinangmonen nit windat nenebuk fug teg. 
14Allah nit men weregma mun ane man ane ninine roho turuk lamuhuk. At 
amuwen ap seliyon arimano uyuhen sobit-sabar isaruk laruhu. 

Mazmur 61 

Ap suwon fahet sembahyang ibag ane 

1Dauren sini milaloho pinggong watuk lit yunggultuk latfahon tu: 
2Nikni Allah, anden nele hi roho hubam sembahyang uruk lahiyon hol 
niyimin! 
3An nine eleg ahama kinang atogman nele hi roho hubam uruk lahi. An 
hondog naplug lamihinteg nindi yuwag amag ulug helep yaron namu lahuk 
fug tehon fam lahap napmihin. 
4Ap seliyonen an mug naplug waharukmu Hat o yaron ap seliyon kuk fug 
tehon hag toho welahenma o ino elma hirag arik laruk lahi. 
5An noluk wereg li nahap siye naptuk laruhunen an Hat hibam eneg weregma 
haherabulen hondo nasug laruhun. 
6Nikni Allah, anden Hat wel haptuk laruhuk ulug sali emberikikon 
holtikinteg Hat hubahet enekol toho wereg inap og isaruk lahen angge an 
oho og nitikin. 
7Nit nonowe ap suwon ino amusun toho wereg lit umalikisi fobik indag atuk 
lamuhubon oho fet enesug laruhuwen Haren ineyap turuk laruhun. 
8Ap suwon ino Hat holohotma unduhuk lit kinang senegman eneg welamag 
ulug hinggik kobog isa fug angge hindi reg lit wanggi waroho foroho 
laruhun. 
9Ari turuk laruhunon fahet anden Hat wel haptuk laruhuk ulug sali 
emberikikon hikirap turuk lit likiya hupmu sini fam Hat hunuk palimuwap 
haptukmen eneg welaruhuk. 

Mazmur 62 

Allahn let napmisi ulug nindi yuwag toho welahi ibag ane 

1Hun Yedutun inowen sini uruk ane roho Dauren sini milaltuk lit yunggultuk 
latfahon tu: 
2Allahn eneg an let napmisi ulug yet teg lit nindi yuwag toho welahi. 

3At eneg an nubahet helep ubule hag toho wereg, Aren eneg an ili og naptuk. 
At o yaron uwag ineyon hag toho weregma an nindi yuk turuk laruhu fug. 
4Noenam welamuhupteg hit obog tohowen an al senggeloho nuwabul ulug 
turuk lahebon umbusuhup? An namu wereg lit elehet olol-folol uruk hag 
toho welahi. 
5Hiren an lehoma heriyeg lahi ambehen pilap nabul ulug henele sahaltuk 
lahep. Henele si ane uruk lahebon fahet fano peruk lit henembiliken eneg 
Allah unuk fam ap hi eneptuk lahep angge famen hinindimuwen huluwap 
eneptuk lahep. 
6Allahn eneg let napmisi ulug nindi yuwag toho welahi. Aren eneg windat 
napmisi ulug yet teg lahi. 
7At eneg an nubahet helep ubule hag toho wereg, Aren eneg an ili og naptuk. 
At o yaron uwag ineyon hag toho weregma an nindi yuk turuk laruhu fug. 
8Aben an nunuk siyahap tuhup tohon ulug Allahn nibil atuk lit windat 
naptuk. At an nubahet helep yaron hag toho weregma an alma laruk lit nine 
roho unduhuk lahi. 
9Hit Allah umalikisi welahebonen likiya hupmu At ubam eneg wenggel haruk 
lit hit hunundama werehon hiyag utuk lamuhup. Nit At iraham hirag arik 
laruk lit ninindi yuwag toho welamuhuk. 
10Ap kinangmon arimano enembilik ahe fu roho longgo urukon hag toho 
wereg. Enembilik ahe se reg angge famen ap ununuk palimuwon oho anggin 
wirim haruk angge fam wirim turukmen anggin mondabi eleg am teg. 
11Nonolok ane turuk lit aben tohon hilaruk lamuhuk angge ariyen fano 
welamuhuk ulug wenggel haruk lamuhup fug. Hininggikmu anggolo 
aruhuwon fahet oho hinindi pulmu emberuk lamuhup fug. 
12 Allahn inggik anggoloenam ele urukmu holtuk latikikon tu: Allah eneg ine 
wereg. 

13We tem toho Hat Nikni Allahn hinggik kobog isa fug angge humalikisi hindi 
enesug lahen. Haren ap wal tanehen siyag ane fano ane turukon hikit toho 
ayeg war isaruk lahen. 

Mazmur 63 

Allah fahet nindi ouk toho wenggel haruk lahi ulug sini yunggultuk ane 

1Daud ino Yehuda lekma wereg lit sini yunggultuk latfahon tu: 
2Allah, an Nikni we Hat eneg welahen. Hat men mangno roho welale ulug 
nindi ouk toho yami haptuk lahi. Kinang lilog teg ambehen ik welalep ulug 
wenggel haruk hag toho Hat fahet nindi anggin toho wenggel haruk lahi. 
3Hat hebe hine roho mondabi palimu welahenon yet hiyahuken Hat hibamen 
yami haptuk lahi. 
4Sat ap unubam werehon apma regma Haren hindi enesug lahen ane 
mondabi palimu reg ulug Hat wel haptuk lahi. 
5An noluk wereg lit ninggik leho felug sembahyang fam Hat wel haptuk 
laruhuk. 
6Seni ahil toho esetlug enehiyeg toho naruk hag toho Haren an nindi 
nahiyehap naptuk lahenma nahiyehen yunggultuk lahi. 
7Nibalma nohoruk lit Hat hubam eneg wenggel haruk lahi. Hup yat toho 
hubahet ebetuk lit welahi. 
8Hat haherabul apma wereg lit Allahn windat naptisi ulug nindi roho tei 
watuk lahi. 
9Hat hinggiken an sen nasug lahenma an Hat hubam lombog teg lahi. 
10Ap an nuwabul peruk inap fobik ap warehon wereg ambeg wambuhup. 
11It arimano tog elman unusuhupmu mene onolokonen naruk lamuhup. 
12Israel ninap nonowe suwon ino Allahn fet nasug ulug ahiyeg toho 
welaruhu. Allah unuk fam tem toho ihi ulug sali emberukon arimano inindi 
se roho welamuhup. Enele si ane uruk inap arimano enembilik lar amuhup. 

Mazmur 64 

Allah fam wenggel haruk elehon fahet sini yunggultuk ane 

1Dauren sini milaltuk lit yunggultuk latfahon tu: 
2Nikni Allah, an nindi anggin toho wereg lit Hat hubam nele uruk lahiyon 
hol niyimin! Ap seliyonen an nuwabusa ulug nakol haruk lahireg windat 
nabik ma! 
3Nonolok ane ubam tul ulug enele sahaltuk inap arimano onolohotman an 
hirag nabin. Siyag-siyag ane tul ulug enele ngik-ngog uruk. 
4Enembilikanggen karog ayeg umahowon hag toho wereg. Tog pising turuk 
hag toho enele siyahon eneg uruk. 
5Ap siyag ane turuk elehon enepeleg toho weregman iren hirako tog unubam 
pising isaruk. Amben siyahon turuk lahe puk fug angge enembong se roho 
unusuruk. 
6Ap siyahap enebul ulug inineyap taruk lit, ”Aben olok angge welam fug teg 
peruk ambeg yebangge yep tul,” ulug enele sahaltuk. ”Yebangge arimano ap 
misihen oho yet hahu fug,” uruk. 
7Inindimuwen nonolok ane tul ulug wenggel haruk lit, ”Fuki roho wenggel 
heheyon ari fano tubul. Nit nunundaman peruk laheyon ap misihen oho oluk 
am fug teg,” uruk. 
8Ari uruk angge famen Allahn tog sinat unusuhu. 
9Iren enele siyag toho urukon fahet Allahn miyaloho hik isahumu kinangma 
fuk toho ying amuhup. Yinggigmu yet isaruk lit aben unum hilik turuk 
lamuhup. 
10Ari roho turukmu ap obog tohowen hol halug enekol haruk lit inindimuwen 
Allahn turukon fahet wenggel haruk lamuhup ane ap winon hiyag isaruk 
lamuhup. 
11Allah ele holtukon arimanowen NINIKNI Allah fano ulug enehiyeg haruk 
lamuhup. Asengseng toho wereg li At apma laruk lit inindi yuwag toho 

welamuhup. Inindi pikit toho werehon arimano fano welahe ulug enewelwel 
taruk lamuhup. 

Mazmur 65 

Allahn fano roho fet nenesug ulug sini yunggultuk ane 

1Dauren Allah wel turuk lit sini yunggultuk latfahon tu: 
2Ninikni Allah, Hat tom Sion fam welahenon, ap obog tohowen Hat wel 
habukag. Aben Hat hubam sali emberuk ane hikit toho turuk lamag. 
3Aben hubam sembahyang urukon Haren holtuk lahen. Ap obog tohowen 
siyag ane turukon Hat hambeg walug waharuk. 
4Siyag ane nunubam werehon niren leg ha fug teg lahe angge famen Haren 
elehap turuk lahen. 
5Ap An nibam wamuhupteg niraham welamuhup ulug mumal eneptuk 
lahenon arimano enehiyeg toho welamuhup! Hat hibam welamuhukmu fano 
ane eneg nunubam turuk laruhunmu ninindi se roho welamuhuk. 
6Nit nenele hubam urukmu Haren hol halug ninibil atuk lahen. Haren nit 
windat nenepmin ulug ap enekol atuk ane eke hag eke hag turuk lahen. Ap 
ik saho ahik ayegman tulug kinang atogman atogma werehon obog tohowen 
Allahn eneg fanowap nenebuhu ulug inindi hubam emberuk. 
7Hat hineyonen tom hutuk tibinag. Hat mondabi hine reg lit 
8ik haglabut warik waharukon yuwahap turuk lahen. Ap o pumbuk kema-
kema werehon enele ya nga urukmu Haren onggon eneptuk lahen. 
9Haren enehane ap kinangmon obog toho iniline turukmu yet haruk lit Hat 
fahet enekol haruk. Yali filon hubula filon obog tohowen enehiyehen enele 
hi roho uruk. 
10Nit nenengginang aru Haren fano roho foroho lit osit pilabik waharuk 
lahenma kinang filik atlug nungge-nungge yatukon si roho wilip atuk. Ik Hat 
famen waharukon ik suwon firig atuk elehon weregma roti anggen anggolo 

roho og nisaruk lahen. Ari obog toho fano teko lawag ulug Haren turuk 
lahenon tu: 
11Yabuk tamuk tegma kinang ineyon lilibug toho lawag ulug Haren osit 
pilabik waharuk lahenma wiyig atlug yatuk angge fano wilip atuk. 
12Hat hindi fanowonen mo ilig am wirig am turukmu suburu ebe su roho og 
nisaruk lahen. Hat walinggoho laruk lahen ambeg arimanowen mun angge 
man angge anggen fano yihik feruk. 
13Anggenma inggilangge fanowon eneg weregma punu ke ap enehiyeg toho 
yunggultuk. 
14Anggenma wam domban keleg urukmu tonggo ke roti anggen eneg wereg. 
Ap obog toho enehiyeg toho wereg lit sini yunggultuk. 

Mazmur 66 

Allahn Israel inap let eneptisi ulug sini yunggultuk ane 

1Sini milaltuk lit yunggultuk latfahon tu: Hit ap o pumbuk obog tohowen 
Allah fahet henehiyehen sini yunggultuk lamek! 
2At unuk fanowon sini fam suwap tiyek! Allah eneg palimu wereg ulug At 
wel tiyok! 
3Allah ubam henele uruk lit, ”Haren mun ane man ane hine roho turuk 
lahenon fahet ap obog tohowen enekol haruk lit Hat men seli roho wereg 
inap oho holohotma kunuk toho hur atuk. 
4Ap kinang atogman atogma werehon obog toho enelenggen fam hur atuk lit 
Allah unuk fano ulug sini yunggultuk lamag,” iyek. 
5Allahn ap kinangmon unubam su ane turukon yet ha maniyek! Aren turukon 
fahet ap enekolen unuwag elek-elek angge ruruk. 
6 Aren ik ahum suwon firihap tibagma nunumbasi kinang lilog teg keyen 
fuma fil nindig atfareg enehiyehen at wel turuk latfag. 

7At ilen o pumbuk obog toho kim isaruk lit mun angge man angge kinangma 
werehon ine roho senegman eneg welaruhu. Allah fahet ninirim perukon 
arimanowen At olohotma palimuwap taruk lit ele ying turuk lamuhup fug. 
8Allah niren wel turuk laheyon o pumbuk obog toho welahep hinaben oho 
wel turuk lamek! Henele hi roho fog tiyek! 
9Allahn nit fet nenesugmu nunuyug ahap sultuk toho wat ta fug angge fano 
roho nonoluk welahe. 
10Nunubabut hal amag ulug melei il yanggowap turuk lit indokma iringguruk 
hag toho Hat Allahn nir oho indok fam wal nisarikin. 
11Nit yebangge elma luhur amag ulug og neneplug larikin. Anggin angge ha 
roho walug lawag ulug nunumaloma imbik laharikin. 
12Nit kinangma yinggigmu ap nununggul ke sobit-sabat nisil lawag ulug mon 
enebik waharikin. Ik suwon paltukuk, indok ambulpul turukon elma kurukuk 
angge famen haren windat neneptuk lit kinang fanoma hondog neneplug 
waharikin. 
13-14An asengseng toho wereg lit Hat hubam sali irikik ane hikirap timin ulug 
wam waroho hubu lahaptukon eke Hat hibam walug watmin. 
15Wam kambing domba yuhambukon men sapi men sei werehon eneg walug 
watminteg waroho hubu lahapmin. 
16Hit Allah fahet henekol toho welahebon, Allahn an nubam turuk latisiyon 
fahet hiyag hisaminen maniyek! 
17Anden nele hi roho ubam sembahyang uruk latikik. Ketiya At unuk 
palimuwap turuk latmin. 
18An nindimuwen siyag ane timin ulug wenggel hele halug Nikni Allahn nele 
hol neyelep fug angge famen 
19anden nele ubam uruk latikikon Allahn hol niyarisi. 
20Aren inggik kobog niya fug angge anden ubam heng turuk latikikon 
holtisimu anden At wel turuk laruhuk. 

Mazmur 67 

Allahn indi nenesug ulug sini yunggultuk ane 

1Sini milaloho pinggong watuk lit yunggultuk latfahon tu: 
2Allahn nit indi nenesug lit let neneptuk laruhu ulug sembahyang uruk lahe. 
Aluke nit ninibil yihik lit fet nenesug laruhu. 
3Ninikni, ap kinangmon obog toho Haren peruk lahen ane onoluk amag! 
Allahn fanowap neneptuk ulug ap o pumbuk obog toho inindi anggar amag! 
4Ap enele wal-wal urukonen Hat wel haptuk lamag. Ununggul unuk enemu-
enemu wereg inaben Hat fog haptuk lamag. 
5O pumbuk kinang atogman atogma werehonen enehiyeg toho wereg lit sini 
ahil toho yunggultuk lamag! Haren ap o pumbuk obog toho alem unubam 
werehon fano roho hale feruk lit fet enesug lahen. 
6Ap enele wal-wal urukonen Hat wel haptuk lamag. Ununggul unuk enemu-
enemu wereg inaben Hat fog haptuk lamag. 
7Ninikni Allahn nit indi nenesug lit weregma nenengginang aru famen 
nungge-nungge fano roho wilip atisi. 
8Allahn indi nisarisiyon fahet ap kinang atogman atogma werehon obog 
tohowen enekol toho welamag! 

Mazmur 68 

Allah palimu atuk ulug sini yunggultuk ane 

1Dauren sini milaltuk lit yunggultuk latfahon tu: 
2Allah in atukmu At fahet ninirim peruk inap arimanowen yet haruk lit 
enekolen longgo ul ulug hirag arik laruk. 
3Indok hubu homhomowen walug laruk hag toho Aren it seliyon arimano 
hik-hak isaruk. Hindali indokman wiyig atuk hag toho onolok ane turuk inap 
arimano At olohotman siyag atuk angge famen 

4Allah ele holtukon arimano enehiyeg toho wereg lit At olohotma enele hi 
roho sini yunggultuk. 
5Allah fahet sini yunggultuk lamek! At unuk sini fam wel tiyek! Lek 
filen waruhu ahun fahet kebunggalem yaho fiyek! At unuk NINIKNI Allah 
wereg. At olohotma henehiyehen sini yunggultuk lamek! 
6Allah ibam fanoma werehon ino malik suwarehon inikni wereg lit hiyap 
yuwohon ili og eneptuk. 
7 Ap enemu wereg lit inilaheg toho werehon arimano onori sehelimu 
welamuhup ulug inibam hiyag isaruk. Ininggik hele waroho werehon 
enehiyeg toho welamuhup ulug hele lol eneptuk angge famen Allah ele ying 
turukon arimano o leimu welamuhup. 
8Nikni Allah, indam Hat humalikisi enelukema laruk lit lek keyen hondog 
eneplug laruk latnag. 
9Israel inap inikni Allah tom Sinai fam inam atuk latfahon ino kinang sobit-
sobit larukmu o mek tibag, pohol fo roho osit wambik watfag. 
10Ninikni Allah, Hat hangginang lilog atfagma Haren osit pilaptukmen eneg 
nin hebeloho ahaluwe atfag. 
11Fano atfag ambeg ino humalikisi kibareg yug atfag. Ninikni Allah, ari roho 
turuk lit Haren ap inilaheg toho werehon fet enesug lahen. 
12Ninikniyen ele ibahon hiyaben oho ap hiyag usul ulug luhaloho laruk 
latfag. 
13Libareg ap hiyag isaruk lit, ”Ap suwon-suwon onotsi sehen senehon men 
enekolen linggik-longgo urusa,” uruk latfag. Ari irikim it enenggengge 
huhulangge walug watfahon arimano it hiyap eneg fibir atfag. 
14Fibir atfahon suwe yalma hahon aherabul perak ili ruruk angge fam lombog 
toho wirihon men, oruk emas umbagpag turukon fam lombog toho wirihon 
men arimano fibir atukmu ap misihen oho wam foroho ambeg pok atmin 
pibag fug. 

15Allah mondabi ineyonen ap suwon-suwon hik-hak isarukmu itano osit 
helep anggen hahon tom Zalmon fene wambik watfag. 
16Tom Basan yaron atel nganik-nganog urukon oho Allah antom wereg angge 
famen 
17nungge fahet hat tom Basan welahenonen Allahn nibam welaruhu ulug 
mumal tibag antom Sion fil yet haruk lit hindi siyag atuk? We tem 
toho NINIKNI Allah tom Sion fam mondabi welaruhu. 
18 Ninikni Allah tom Sinai famen waharuk lit wam kudan lisoho walug laruk 
angge kereta teng-teng angge Aren tohon sehelimu ibam fanoma tom Sion 
fam watfag. 
19 NINIKNI Allah, Hat welahen ambeg palimu laharuk lit ap seliyon ininggik 
hele waroho hondog eneplug lahik inag. Lahinagma aben Hat hi habul ulug 
fano-fano angge og hirik waharukmu Hat fahet ninirim peruk inap oho Hat 
hapma welamuhuk ulug hibam waharuk latfag. 
20Ninikni Allahn likiya hupmu anggin angge nit nunubam werehon oko 
walug nit fahet ha ruruk. Ari fahet At wel turuk lahe. Nit let neneptukon 
Allah eneg wereg. 
21Allahn we tem toho windat neneptuk. Nit war amuhup tohon 
ulug NINIKNI Allahn ili og neneptuk. 
22At fahet ninirim peruk inaben kebunggalem hareyon laruk lit siyag ane 
turukmen Allahn sen eneplug ununggul arap toho unusuruk laruhu. 
23Ninikni Allahn ele uruk lit, ”Numalikisi, hit men seli roho wereg inap 
arimano hirag arik lul ulug o Basan ohimu laruson men ik saho ahik ahum 
apma wamburuson men Anden suhuloho og eneplug waruhuk. 
24Waruhukmu it unusuhubon enemep ik hag toho yenggel aruhumu hit mep 
yenggeleg ke hunuyuhen sobit-sobit larikim meneyen oho milang heheg 
naruk lamuhup,” irisi. 

25An Nikni Allah Hat ap suwonen ap seliyon arimano apmayap eneptikinteg 
Hat men ap anggolo hibam fanoma waharukmu aben yet hiyaruk. 
26Hat men tam larukonen sini yunggultil larukmu, pulmu larukonen 
pinggong watil larikim, fobik hiyap tuhumonen waruk teltil laruk. 
27Laruk lit enele hi roho, ”Hit Yakuben ondohowonen indag henesuhon, palu 
arik waharuk lamuhup sambil Allah nit NINIKNI wel turuk lamuhup,” uruk. 
28Ari urukmu ap winon obog toho enelukema Yakub amloho ilabowon 
Benyaminen ondohowonen ondohowon larikim onombolim Yehuda inap 
anggolo werehon onowesi menen enele ngik-ngog til laruk. Fobik Zebulon 
inap onowesi men Naftali inap onowesi men laruk. 
29-30Ninikni Allah, Haren hine roho turuk lit nit ili og neneptuk latikin hag 
toho fobik oho hibam wereg lit nit Yerusalem ninap let enepmin ulug hine 
roho turuk laruhun. Ari roho turukmu yet hiyalug o pumbuk wal taneg 
werehon onowesiyen fano-fano angge og hirik waharuk lamuhup. 
31Olomene ik Nil ayegma werehonet ap enehako roho turukon 
unumalikisiyet lukuram sipuk toho pet enebin! Perak ili ruruk angge yami 
ril laruk inap arimano huyuhen sobit-sabar isaruk lit ap tog aptuk ane fahet 
enehiyeg haruk inap hik-hak isaruk laruhun. 
32Mesir inaben tembaga ineyon fam wirig angge walug waharukmu o Etiopia 
inaben Allah hi rul ulug ininggik leho feruk lamuhup. 
33Hit o pumbuk suwon welahebonen Ninikni Allah wel tul ulug sini 
yunggultuk lamek! 
34At pohol wal tilmu werehap tibahon fene laruk lit ele ine roho urukmu 
holeg lamek. 
35Allah mondabi ine wereg ulug At wel tiyek! At o Israel kinang emberimu 
wereg lit ine roho turuk ane ariyen kinang obog toho hondo reg lit poholma 
laharuk. 

36Allah ibam fanoman waharuk lit ine roho turukmu yet halug ap obog 
tohowen enekol haruk. Israel inap Inikni Allahn umalikisi inineyap eneptuk. 
At eneg wel turuk lamuhup! 

Mazmur 69 

Aben apmayap naptuk ulug indi anggin toho wereg lit sini yunggultuk ane 

1E owil fene sini urukon wirim toho Dauren milaltuk lit yunggultuk latfahon 
tu: 
2Nikni Allah, iken yuhat nabil nanggolopma lahik waharuken windat nabik 
ma! 
3An sabelep yaron fam wambulug nuyug timi atuk ambeg eleg. Ik ahum 
yaron fam wamburukmu ik ine roho waharuk lit og naplug wambirisi. 
4 An nele hum toho urukmen eneg nanggolobag ouk naptuk lit nine eleg atisi. 
Allahn let napmisi ulug yet hasugmen eneg nil hik atisi. 
5Alem nubam elegman ap anggolowen an fahet ninirim peruk. It arimano an 
noruk nunggulmu werehon men wirim teg eleg. Ap inine roho werehonen an 
nuwabul ulug un ane lombog naptuk. Aben tohon yoholiyangge hilarikik 
fuhon fahet uwag oko og isahun uruk. 
6Nikni, siyag ane nubam werehon anden hirahuk fug teg. An napeleg 
nahunen siyag-siyag ane turuk latikikon Hat holuk. 
7 NIKNI Allah, pohol ha kinang ha seneg lahenon, ap Hat hubam eneg 
wenggel harukon arimanowen an siyag toho weregma yet niyalug hubam 
wenggel hiyaruk ane umbusuhup tohon! Hat Israel ninap Ninikni wel haptuk 
inaben an welahi ane kim niyalug ininggali ha nowen! 
8Hat fahet aben an ninggaliyap naptuk. Hat fahet an nabug uruk. 
9 An noriyen an fahet pog ahun peruk. Nisingan indag enesuhonen oho ap 
amuwon peruk. 

10Anden Hat hibam fahet wenggel haruk lahi ane indok ambulpul hag toho 
nindimu milang turuk. Enele siyag toho uruk lit Hat apmayap haptukon ari 
an nubam atuk. 
11An uba yatuk lit suburu na fug angge weregma iren ninggaliyap naptuk. 
12An nindi siyahen fesi lahaptuk lahiyon fahet iren inda yag naptuk lit kelem 
sini nebene uruk. 
13Ap luhaloho wereg ambehen an nabug urukmu ik olokon nalug nenek turuk 
inaben an nebene sini yunggultuk. 
14Anden Hat NIKNI Allah hubam sembahyang uruk lahiyon Haren puhun 
sambil hol niyahun. Haren an hinggik kobog niya fug angge hindi nasug 
lahenonen let nabuhun. 
15Sabelepma ubuk uhuk tohon numbahakun fug! Aben an fahet ninirim 
perukmu an ik ahum yaron fam hag toho welahireg windat nabik ma! 
16Ik il ineyonen og naplug apma wambuhuk tohon numbahuk fug! Kiling 
elma sok laroho kilap nabuk nowen let nabik ma! 
17 NIKNI Allah, Hat hubabut fanowonen mondabi hindi nasug lit nele holtuk 
laruhun. Hindi niyamihinteg haluke yig nuruhun. 
18An hamingmingangge nubam horohole hirag ta fug! An nubam alem 
angginon weregma hol niyalug folo-folo nibil atuk laruhun. 
19Ap seliyon ininggikmuwen an windat napmin ulug niraham waruhun! 
20An ninggaliyap naptuk lit wasubag sup naptukon Hat holuk. Ap an men 
seli roho werehon obog toho Haren yet isaruk lahen. 
21 Aben apmayap naptukon fahet mondabi siyahap naptuk ulug nindi wat 
taruk lahi. Ap san an indi nasug lit nindi seyap nabuhu ulug nangno ruruk 
latikik angge famen ap misig oho nibil atuk eleg. 
22 An suburu obok toho weregma nalug war atuk angge og nutuk latusa. Ik 
obok toho weregma hele ahaluwe sihon og nutuk latusa. 

23Iren Hat holohotman seni esetug naruk ambeg yebangge yep aruhumu it 
obog toho yebangge elma kuhup. 
24Inilen yet hahup tohon inil hubun amag! Enembol fohu reg lit welamag 
ulug mondabi simbuk tubusuhun. 
25 Haren holok peruk lahen ane it unubam hilil isahunmu enebene indok 
ambulpul hag toho lahaku. 
26It inibam oboluk aruhumu ap enele teng uhup. 
27Haren unusuruk lahen inap arimano iren umbusuk angge famen iren oho 
mug eneplug laruk. Allahn unusehekma niren unusul fug puk hag angge 
famen iren sebe roho unusuruk. 
28 Hat hambeg fanoma kuhup tohon iren siyag ane anggolo turukon Haren 
winako foroho laruhun. 
29Ap onoluk welamuhup ulug ununuk haharoho werehon fam it ununuk men 
Hat humalikisi ununuk men mangno roho welamuhup tohon siyag ane turuk 
inap ununuk ware fusuhun! 
30Aben an apmayap naptukmu ouk waruk hag toho welahireg Nikni, Hat 
nibil atuk lit palimuwap nabuhun. 
31Anden Allah wel timin ulug sini yunggultuk laruhuk. Nikniyen let naptisi 
ulug tei fam unuk palimuwap turuk laruhuk. 
32Allah sini fam wel turuk ane palimu regma wam sapi humon-hamon At 
fahet waroho yaltukon arimano apma reg. 
33Apma roho wereg inap arimanowen anden sini fam Allah wel turukmu yet 
niyalug enehiyeg toho welamuhup. Allah yami ruruk inap inindi se roho 
welamuhup. 
34 NINIKNI Allahn ap inilaheg toho werehonen ubam heng uruk ane hol 
enesug. At umalikisi ininggik hele waroho weregma embeseruk eleg. 
35Poholen oho kinangen oho ikma werehonen oho Allah eneg wel turuk 
lamuhup. 

36Aren o Yerusalem nin fanowap tuhureg o pumbuk Yehuda kinang fam 
werehon suhuloho wiruhumu At umalikisi kinang ino ngi roho welamuhup. 
37Iren lin isahupmu unumalikisiyen oho seneg lamuhup. Allah fahet inindi 
reg inap kinang ino fam welamuhup. 

Mazmur 70 

Let nabin ulug Allah ubam sembahyang ane 

1 Dauren an nubahet wenggel niyimin ulug Allah fahet hubu lahaptuk lit sini 
milaloho yunggultuk latfahon tu: 
2 NIKNI Allah, folo-folo let nabik ma! Musun tuk fug angge windat napmihin. 
3An nuwabul peruk inap arimano siyag atuk lit ininggali hawag. An 
asengseng toho welahiyon fahet enehiyeg harukon arimano an numbahalug 
larukmu aben wasubag onolohotma sup isawag. 
4An inda yag naptukon arimano ininggali halug lawag. 
5Hat yami haptuk inap obog toho enehiyeg toho welamuhup. Let neneptukon 
Allah eneg wereg ulug inindi hasuhon arimanowen, ”NINIKNI Allah suwon 
wereg,” urukmen eneg welamuhup. 
6Nikni Allah, an nine elehen nilaheg toho welahireg folo-folo let nabik ma! 
An windat naptukon Hat eneg wereg lit musun tuk fug angge nambeg 
watmihin. 

Mazmur 71 

Sabalma Allah ubam sembahyang uruk ane 

1 NIKNI Allah, Hat hapma hirag arik wahireg aben an ninggaliyap nabuhup 
tohon numbahuk fug. 
2Hat humalikisi fet nenesug lahenonen windat nabik watmihin! Anden 
hubam sembahyang uruk lahiyon hol halug let napmihin. 
3Hat an fahet helep owik hag toho weregma an nindi yuwag toho 
welaruhuken likiya hupmu Hat hapma wam teg laruhuk. Haren an ili og 

naptuk laruhunon fahet sali irikin. Hat we tem toho an nubahet helep owik 
ap seliyon kuk fug tehon hag toho welahen. 
4Nikni Allah, Hat fahet ninirim peruk inap ininggikmuwen tel nabin. Onolok 
ane turuk inaben sen nabuhup tohon windat napmihin. 
5An nebe totman NIKNI Allah an men wereg ulug wenggel haruk lit Aren eneg 
let naptuk laruhu ulug yet hasug latikik. 
6Haren nisinga ahummuwen indag naptikin. Indag atikik sambilen an Hat 
hubam timi roho welatikik. Likiya hupmu Hat wel haptuk laruhuk. 
7Ap anggolo fahet an wirim angge welahi. Iren yet niyaruk lit Allah ineyonen 
ap ili og eneptuk ane ari hag toho turuk ulug onoluk atuk. 
8Likiyat hubanggowet Hat hunuk palimuwap turuk lit Hat eneg wel haptuk 
lahi. 
9An sabal atuk lit nine eleg aruhumu hinggik kobog niyalug numbaharuk 
laruhun fug. 
10An men seli roho wereg inaben an nuwabul ulug enele sahaltuk. 
11Iren uruk lit, ”Allahn hun ari embeserisimu at muko lulteg senebulen 
maniyek. At ili warukon misig oho wereg eleg,” uruk. 
12Nikni Allah, an let nabuk fug angge numbahalug yatma welaruhun fug. 
Nikni, folo-folo let nabik ma! 
13An nuwabul ulug kahal nasug inap arimano ininggareg siyag amag. An 
siyahap nabul ulug yami naptukon arimano aben wasubag onolohotma sup 
isalug ininggaliyap enebukag. 
14Anden likiya hupmu Hat hubam eneg wenggel haruk lit nin sebe roho Hat 
wel haptuk laruhuk. 
15Haren ap unubam pikir ane turuk lit let eneptuk lahenon fahet anden 
likiyat hubanggowet ap hiyag isarukmen eneg welaruhuk. Haren fano ane 
turuk lahenon anggolo rehen an ninggik winahuk fug teg lahi. 

16An NIKNI Allahn ine roho turukon ap hiyag isil laruk laruhuk. Allahn pikir 
ane turuk hag toho ap winonen oho turuk eleg ulug At wel turuk laruhuk. 
17Nikni Allah, Haren an nebe totman milal naptuk latikinmu indamen tulug 
ketiya oho Allahn aben tuk fug tehon turuk ulug ap hiyag isaruk lahi. 
18An sabal atuk lit hubulu wilip aruhumu anden Allah ine wereg ulug fobik 
indag amuhubon oho hiyag isaruk laruhuken Hat Allahn an numbaharuk 
laruhun fug. 
19Nikni Allah, Haren pikir ane turuk lit ap let eneptuk lahen ane ariyen 
kinang obog toho hondo reg lit poholma laharuk. Haren eneg alem suwon 
turuk lahen. Ap sa Hat hahon eke wereg? 
20Haren alem angginon eke hag eke hag nubam monde fik waharukmu 
asengseng toho welatikik angge famen Haren an ik suwon ahum apman lit 
nabuhunteg nolukap nabuhun. 
21Haren hebeloho haluke yig nuruhunteg nindi seyap naptuk lit unduhuk 
nubahakunmu an nunuk su aruhuwon, indam welatikik ane men wirim teg 
laruhu fug. 
22Hat Nikni Allahn an hinggik kobog niya fug angge let nabuhunon fahet 
pinggong watuk lit sini fam wel haptuk laruhuk. Hat Israel ninap Ninikni 
Allah hebe usa fulu reg lahenon hubahet puhuli fam sini uruk laruhuk. 
23Haren an windat naptikin ulug nahiyehen yunggultuk laruhuk. 
24Alem an nubam welatisiyon Allahn haloho numbaharisi ulug likiya hupmu 
ap hiyag isarukmen eneg welaruhuk. An siyahap nabul ulug mug naplug 
laruk inap arimano siyag atuk lit ininggali haruk lamuhup. 

Mazmur 72 

Ap suwon raja fahet sembahyang uruk ane 

1Salomo inowen Allah wel turuk lit sini yunggultuk latfahon tu: Nikni Allah, 
Israel ninap nonowe suwon inowen alem umalikisi unubam werehon Haren 
peruk lahen ane hikit toho haltuk laruhuwen hiyag utuk laruhun. 

2Unggum humalikisi unubam werehon haloho emberuk lit aben apmayap 
eneptukon inibil atuk laruhu ulug sembahyang uruk lahi. 
3Nenengginang walinggoho werehon obog toho fano eneg weregma mun ane 
man ane fano roho haleg laruhu. 
4Ap suwon inowen umalikisi inine elehon inibil atuk lit ap enengge elehon 
let eneptuk lit onolok ane unubam turuk inap arimano uyuhen sobir isaruk 
laruhu. 
5At ino amusun toho weregman eneg mo men pikalem men eleg aruhu. 
6Osit wambik waharuk lit kinang lilog teg ambeg wiyihap turuk hag toho at 
inowen oho umalikisi unubam fano ane eneg turuk laruhu ulug heng haptuk 
lahi. 
7At oluk wereg li mun ane man ane fano haloho emberuk lamuhupmu ap 
obog toho fano weregman eneg pikalem mondabi eleg aruhu. 
8 Ik Efrat ikman tulug kinang atogman atogma werehon obog toho aren eneg 
seneg laruhu. 
9Lekma wereg inap ununggul wanduk toho ambeg waharukmu ap seliyon 
kinangma ying atlug at hi ruruk lamuhup. 
10Spanyol inap onowesi suwon men ik anggen yat ke werehon menen onggo 
walug waharukmu Arab inap men Etiopia inap men onowesiyen eke sul eke 
sul emberukon og irik waharuk lamuhup. 
11Ap obog toho onowesi suwon enelenggen fam hur atlug at hi ruruk 
lamuhupmu ap o pumbuk obog toho at amingmingangge welamuhup. 
12Ap enengge elehon, apma roho werehon, ap winonen let eneptuk elehon 
arimanowen enele hi roho let nenebin ulug heng urukmu at inowen windat 
eneptuk laruhu. 
13Ap enengge elehon wiyig toho wereg inap aren indi isaruk lit inilaheg toho 
werehon war amuhup ulug let eneptuk laruhu. 



1633 

 

 
ALLAH WENE 

© 2018, Indonesian Bible Society. 
 

 
 

 

14Ap winonen it unubam onolok ane turuk lit apmayap eneptukmu it enemep 
oho palimu reg ulug aren windat eneptuk laruhu. 
15Ap suwon ino amusun toho welaruhu ulug sembahyang uruk lahi. 
Umbagpag turuk angge emas o Arab werehon ino at og irik waharuk lamag! 
Ap obog tohowen likiya hupmu at fahet Haren hindi reg laruhun ulug Allah 
fam sembahyang uruk lamuhup. 
16Kinang obog toho roti anggenen eneg keleg ukag! Tom Libanon alem ke 
kinang fano wereg hag toho tom tuma werehon alem ke oho kinang fano 
regma nungge-nungge yatukmu fano wilip atuk laruhu. Ap o pumbuk oho 
hoholangge hag toho mondeg lamuhup. 
17Aben at unuk enepeleg am fug angge palimuwap turukmen eneg mo eleg 
aruhu. Ap enele wal-wal uruk inaben at ino eneg fano wereg uruk lamuhup. 
It arimanowen onori hi eneptuk lit, ”Allah ap suwon ino let turuk hag toho 
har oho let haptuk laruhu,” ulug hi eneptuk lamuhup. 
18Israel ninap NINIKNI Allah ino wel turuk lamek! Aren eneg aben tuk fug teg 
ane turuk lit wereg. 
19At unuk suwon palimuwap turukmen eneg welamuhup. Kinang atogman 
atogma obog toho at unuk su aruhu ulug sembahyang uruk lahi. Ihiyon ari 
obog toho teko lawag uruk lahi. Amin! 
20Hun Isai amloho Daud inowen sembahyang uruk latfag ane we ita emberuk 
lahe. 

Mazmur 73 

Buku hinahanehon Mazmur 
(73–89) 

Allah wene ninirim peruk inap nungge fahet fano roho wereg ulug sini 
yunggultuk ane 

1Hun Asaf inowen Allah wel turuk lit yunggultuk latfahon tu: Allahn 
umalikisi Israel inap unubam fano ane eneg turuk. Inindi puhun toho 
werehon indi enesug ane noluk angge famen 

2nuyug sultuk turuk lit pi roho mako wambele. 
3Allah wene ninirim peruk inaben enele hemet toho urukon fahet siyag alep 
angge famen enebe fano weregma yet isaruk lit nindimu siyag haruk latikik. 
4It arimano ouk wa fug angge enebe fano reg lit inine roho wereg. 
5Ap winon unubam atuk hag toho siyag ane unubam am fug angge wereg. 
6Minggin tog eneliliyangge hag toho weregma enebe hemet toho turuk lit ap 
unusil laruk. 
7Ap unubam siyag ane tul ulug wenggeltukmen eneg unundama ahe 
laharukon ino indok hubu hag toho wilip atuk. 
8Ap enebug uruk lit inda yag eneptuk. Ininggareg emberimuwap taruk lit 
hunusul ulug ap winon enekolap eneptuk. 
9Allah poholmon apmayap turuk lit kinangman oho hol nisawag ulug enele 
hi roho lahaptuk. 
10Enele urukmu Allah umalikisi mondoko enembeg waharuk lit iren uruk ane 
enehiyeg anggolo roho holtuk. 
11”Nangginoho Allah oluk aruhu, At mondabi palimu werehon inowen yet 
nisa fug teg,” uruk. 
12Allah wene ninirim peruk inaben ari hag toho uruk lit inindi yuwag toho 
wereg. Mun angge man angge inibam kilaptukmen eneg tung inap hag toho 
wereg. 
13Nungge fahet ninggik fam siyag ane tuk fug angge nindi fano roho 
welatikik? 
14Likiya hupmu siyag ane nubam atukmu asengseng toho eneg welahi. 
15Hat hawene ninirim peruk inaben uruk hag toho ele angge famen Hat 
humalikisi inindi siyahap enepmin fug ulug embeserikik. 
16Nungge fahet Hat hawene ninirim peruk inap fano roho wereg ulug 
wenggel haruk latikik angge famen nindimu seleg atisi fug. 

17Nindi seleg atisi fugmu Hat wereg ambeg kirikikteg it fobik siyag 
welamuhup ulug wenggel harikikmu nindi anggar atisi. 
18Haren pi reg ambeg unduhuk fusuhunteg it mako wambukag ulug tamag 
isahun. 
19Yuk lagmag irikim ware fusuhun. We misihim yet isarukmen eleg lamuhup. 
20Hubanggo nei walug in atug wenggel harukmu eleg atuk hag toho eleg 
amuhup. 
21An nahum ke het-pet haruk lit nindi wat taruk latikik. 
22Ari roho wamen indi wenggel haruk eleg hag toho Haren turuk lahen ane 
fahet nindi anggar am fug angge welatikik angge famen 
23an mondabi Hat hiraham welahimu ninggik pikit fil Haren sen nasug lahen. 
24Haren komo naptuk lit kebunggalem hiyag nutuk lahen. Hondog 
nabuhunteg fobik fanoma numbahakun. 
25Hat eneg poholma welahenma Hat fahet eneg wenggel haruk lahi. 
Kinangma werehon fahet ebet haruk lahi fug. 
26Nebeyet nahimeyet nine eleg aruhu angge famen Hat mondabi helep hag 
toho weregma palimu heriyeg laruhuk. 
27Hat humbahalug laruk inap siyag amuhup. Hat lin hubahalug siyag ane 
turukon Haren unusuhun. 
28An Hat hiraham wereg lit nahiyeg haruk lahi. Aben nuwabul ulug turukmu 
Haren nahap hirag naptuk lahenma Allahn fanowap naptuk ulug nahiyeg 
toho ap hiyag isaruk laruhuk. 

Mazmur 74 

Allah ibam siyahap tibahon fahet piya sini uruk ane 

1Hun Asaf inowen ap inindi anggar amag ulug sini yunggultuk latfahon tu: 
Nungge fahet Hat Allahn nit mondabi hik nisarikin? Wam domba foroho 

ahunen ambohom fet enesug hag toho nir oho fet nenesug latikin angge 
famen ketiya nungge fahet nit nunubam holok haruk lahen? 
2Indam numalikisi amuhup ulug ayeg waroho winahon fahet hapeleg am fug! 
Anden tohon amuhup ulug ap ininggikmuwen windat eneptik inahon fahet 
wenggel isamihin. Tom Sion Hat hibam welatisiyon fahet wenggel himin. 
3Hat hibam ap seliyonen siyahap turusama mondabi lin-lan urukon ino kim 
ha watmihin. 
4Hat fahet ninirim peruk inap arimanowen enele ngik-ngog til Hat hibam 
kurusareg nit ngi ahe ulug enehangge hutuk teberusa. 
5Ap seliyon arimano yet isarukmen ap yaha fam ohi humon mutil larukon 
hag toho turuk lit 
6yaha men wanggun besi ineyon men fam e hesenggengge ohowon obog toho 
kong-kong hik isarusa. 
7Hik isarusareg Hat hibam harep pisako oluna feseruk lit Hat hunuk wel 
haptuk ambeg ino saliyoha feserusa. 
8Inindimuwen wenggel haruk lit, ”Ap aruma obog toho apmayap enebul,” 
ulug Hat Allah wel haptuk ambeg kinang tu fam werehon obog toho harep 
pisako siyaha feserusa. 
9Allah nit sehelimu wereg ulug enehangge wiri feruk latukukon men Hat 
hawene hiyag nisaruk inap nabi arimano men eleg atusama siyag toho 
welahe ane ari nosambil obog aruhu ulug oluk tehon misig oho nit sehelimu 
wereg eleg. 
10Ninikni Allah, noenam welamuhukmu ap seliyon arimanowen enele hemet 
toho uruk lit Hat apmayap haptukon eleg aruhu? Iren Hat habug urukmen 
eneg welamuhup ano? 
11Nungge fahet Haren nit let nenebuk fug angge hinggik mahabol hambo 
roho welahen? 

12Hat Allah indamen tulug ketiya oho an nubahet ap suwon wereg lit fet 
nasug lahen. Haren ap kinang tu fam werehon windat eneptukmen eneg 
welahen. 
13 Hat hinggik hineyonen ik ahum suwon pul ke minggiri finag. Manu suwon 
ik ahummu werehon ununggul arap toho unusinag. 
14 Pisanggo humon Lewiatan unggul kong tinahon ino mungguwaren nawag 
ulug ohimu hik isinag. 
15Ik eleruk wili feruk lit ik ine roho larukon firihap turuk latik inag. 
16Pikalem men mo men poholma imbinag. Unukohowet hubanggowet men 
Hat hinggikmu wereg. 
17Hibi welaheg osit nenggeg turuk laruhu ulug imbinareg kinang hili angge 
wal taneg imbil linag. 
18 NINIKNI Allah, ap seliyon inindi anggat teg elehonen Hat inda yag haptuk 
lit habug urukon fahet hapeleg am fug! 
19Nit suwe yalma hag toho welaheyon aruma olomeneyen nawag ulug 
nunumbahuk fug. Ninilaheg toho welaheyon war amuhup tohon ulug 
wenggel nisa fug angge amusun toho welaruhun fug. 
20O kema-kema hik teg ambeg ap hirag atuk lit onolok ane til noruken nit 
Hat humalikisi men nininggik ahandip toho welamuhuk ulug sali imbinahon 
fahet wenggel himin. 
21Ap unuyuhen sobir isarukon arimano ininggali hawag tohon umbusuk fug. 
Ap inine elehon asengseng toho werehon arimanowen Hat hunuk wel haptuk 
lamuhuben let enebik ma! 
22Ap inindi anggat teg elehonen likiya hupmu Hat inda yag haptukon fahet 
wenggel hamihin. Ari fahet Ninikni Allah in atmihinteg Hat hubam alem 
elehen it seliyon unubam suwahal imihin. 
23Hat fahet ninirim peruk inaben Allah ele ying tul ulug enele ngik-ngog 
turukon arimano hayen ulug holoho umbusuhun fug. 

Mazmur 75 

Allahn alem fano haloho emberuk ulug sini yunggultuk ane 

1Siyahap tuk fug ulug sini urukon wirim toho hun Asaf inowen sini milaltuk 
lit yunggultuk latfahon tu: 
2Niren Hat Allah wel haptuk lahe. Ninikni uruk lit Hat fog haptuk lahe. Hat 
hunuk uruk laheyonen aben tuk fug teg ane Haren turuk lahenon fahet ap 
hiyag isaruk lahe. 
3Allahn ele urukon tu, ”Anden fano puhuk li horog aruhumu alem werehon 
obog toho haloho umbuhuk. 
4Kinanget abet obog toho yuk elek turukmu oho An kinang ahongge hutuk 
tibiyag nahunen nine roho seneg lahi. 
5Anden ap inindi sohu roho werehon unubam sohu ane tuk fug uruk lit An 
fahet ninirim peruk inap unubam hininggareg palimuwap ta fug ulug hiyag 
isaruk lahi. 
6Nit eneg ninine roho welahe ulug henele hemet toho uruk lamuhup fug.” 
7Alem haloho emberuk ane yali filen, hubula filen, ik ambut filen waharuk 
eleg. 
8Allah alem obog toho haloho emberukon inowen eneg ap winon apmayap 
eneptuk lit winon palimuwap eneptuk. 
9 NINIKNI Allah inggiken kubag ik olokon hinanggoho werehon seneg lit An 
nubahet ninirim peruk inap kinang atogman atogma werehonen nawag ulug 
hinang isarukmu obog toho naruk lamuhup angge famen 
10anden Allah nunumba Yakuben wel turuk latfahon fahet sini yunggultuk 
lit ap hiyag isarukmen eneg welaruhuk. 
11Allah fahet ninirim peruk inap arimano At inggarehen apmayap eneptuk 
lit At ele holtukon arimano inineyap eneptuk laruhu. 

Mazmur 76 

O pumbuk obog toho alem unubam werehon Allahn haloho umbuhu ibag ane 

1Hun Asaf inowen sini milaloho pinggong watuk lit yunggultuk latfahon tu: 
2Yehuda inaben Allah onoluk teg. Israel inaben At unuk leho feruk. 
3At ibam o Yerusalem wereg. Tom Sion fam yug toho wereg. 
4Tom ino famen ap seliyonen tog aptuk angge eke hag eke hag werehon 
minggin tog lebeglu lebeg turuk hag toho turuk latusonet tog piyabanggeyet 
fala roho hik isarisi. 
5Ninikni Allah, Hat hebe hine roho wereg lit umbagpag turuk lahenon men 
tom aben huhulangge hilaruk latusa anggeyen keleg teg antom men wirim 
teg eleg. 
6Enembong se roho tog aptuk latusa inap arimano ap nohorukon hag toho 
kinangma yinggig latusama enenggengge obog toho hilarusa. Enehako roho 
tog abik laruk latusa inap arimano ininggik leg ha fug teg latusa. 
7Hat Allah Yakuben wel haptuk latfag hahunen hele ine roho pet eneptukmu 
wam kudayet emberimu lahalug larukonet inil fulug turuk latusa. 
8Ap obog toho Hat fahet enekolen elek-elek angge ruruk. Hat hundama ahe 
laharukmu ap sa halukema unduhuk lam teg? 
9-10Haren alem haltuk lit kong toho emberikinon aben holukag ulug 
poholman hiyag isarikin. Aben siyahap eneptukon kinangma werehon obog 
toho alem unubam werehon haloho emberuk lit windat enepmin ulug Hat 
Allah in atikinmu itano ap enekolen enele eleg angge welatusa. 
11Ap seliyonen onolok haruk ane ariyen oho Hat hunuk su aruhu. Onolok 
toho unusurukmu wilip atuk lit onoluk welamuhubon arimano aliliyangge 
hag toho wan turuk laruhun. 
12Nit NINIKNI Allah nungge-nungge og umuhuk ulug sali emberuk lamuhup. 
Sali umbuhubon hikit toho turuk lamuhup. At ap enekolap eneptukon fahet 
hit o pumbuk Israel walinggoho welahebon obog tohowen fano-fano angge 
walug waharuk lamuhup. 

13Allahn ap ununuk palimu werehon inindi apmayap eneptuk lit ap suwon 
kinangma werehon enekolap eneptuk. 

Mazmur 77 

Allahn turuk latfahon fahet sini yunggultuk ane 

1Hun Yedutun inowen sini uruk ane roho Asafen sini milaltuk lit yunggultuk 
latfahon tu: 
2Anden nele hi roho Allah ubam uruk lahi. Hol niyimin ulug heng turuk lahi. 
3An asengseng toho wereg lit Nikni Allah yami ruruk lahi. Hubanggo nine 
eleg am fug angge ninggik leho lit At ubam sembahyang uruk lahi angge 
famen an nindi se atuk eleg. 
4Anden Allah ubam wenggel haruk lit ngesekum turuk lahi. Nindimu ebet 
harukmen nindi anggin atuk. 
5Hubanggo At fahet nindi fitukmen eneg nohoruk lahi fug. Nindi angginen 
nele uk fug teg lahi. 
6Mun ane man ane indam teko larisiyon fahet wenggel haruk lahi. 
7Indam sini yunggultuk latikikon fahet hubanggo ebet haruk lahi. Nindimu 
sihit-sehet toho yami ruruk lahiyon tu: 
8Ninikni Allahn nunumbaharisireg nin hebeloho indi nisa fug angge ambol 
yig nisarukmen eneg welaruhu ano? 
9Indi nenesug ane ari mondabi embeserisi ano? Hiren endebuhubonen 
endebuhubon oho fet enesug laruhuk ulug sali imbibahon ino eleg atisi ano? 
10Ninikni Allahn indi nisaruk ane apeleg atisi ano? Noloken it fahet wenggel 
isaruk laruhuk fug ulug indimu sok lare ferisi ano? 
11At palimu werehon inggiken turuk ane ubabut amu atisireg nit let neneptuk 
ane eleg atisi ulug wenggel haruk lit karohen nindimu hak naptuk hag toho 
turuk. 

12Aben tuk fug tehon Hat NINIKNI Allahn indam turuk latik inahon fahet 
anden wenggel haruk lahi. 
13Haren tu men ari men turuk latikinon winag haruk lit nindimuwen fuki 
roho kim haruk lahi. 
14Nikni Allah, mun ane man ane Haren turuk lahenon mondabi fano reg. 
Aben nunumba ulug wel turukon sehelimuwon sa Hat Allah suwon niren wel 
haptuk laheyon hag toho wereg? 
15Allah aben tuk fug teg ane turuk hahun Hat eneg welahen. Ap o pumbuk 
kema-kema werehon enesehelimuwen turuk latikin ane ariyen Hat hine 
ebenam atisi. 
16Hat hinggik ineyonen humalikisi Yakuben endetfahonen ondohowon men 
Yusufen endetfahonen ondohowon men windat eneptik inag. 
17Ik ahum suwon inowen Hat Allah yet hiyaruk lit akolen haglabut watuk 
latfag. 
18Hinan osit pilaptikim Haren lebeglu lebeg til larukmu ululu sup turuk 
latfag. 
19Hat hele ululu sipuk til larukmu ilabut lebeg turuk lit kinang obog toho 
selehap tirikim o mek humon turuk latfag. 
20Hat ik suwon pulmu laruk lit ik ine roho larukon paloho nindig atuk latnag 
angge famen Hat huyuhen soptuk latik inag ambeg aben yet ha fug teg latfag. 
21Aben enembohom hondog eneplug laruk hag toho Haren oho Musa men 
Harun men feneyen humalikisi hondog eneplug laruk latnag. 

Mazmur 78 

Indam teko laruk latfahon fahet sini yunggultuk ane 

1Hun Asaf inowen ap inindi anggar amag ulug milaltuk latfahon tu: Hit an 
numalikisi welahebon anden milal henepmin ane hinisanggo leho lit fuki 
roho holeg lamek! 

2 Anden wene indit toho hiyag hisaruk lit pohol kinang wal tibag sambil ino 
famen map toho welatfahon anden hiyag hisamin. 
3Niniknisiyen hiyag nisarukmu ninisanggo fam hol halug nonoluk atisi ane 
ari 
4nunumalikisi enepeleg aruhu rohon hiyag usul. It fobik indag amuhubonen 
oho holtuk lamuhup ulug NINIKNI Allah inggik ineyonen alem suwon aben 
tuk fug tehon turuk latfag ane fahet hiyag isaruk lamuhuk. 
5Allahn aben tuk teg ane fahet kong toho imbibahon Yakuben ondohowonen 
ondohowon hiyag isibag. Tu men ari men turuk lamuhup ulug komo enepfag 
ane hahatfahon arimano Israel inap og isibag. Nunumbasi og isaruk lit, 
”Anden komo heneptuk lahi ane ari hit hunumalikisi milal eneptuk 
lamuhup,” ulug hiyag isibag. 
6Hiyag isibag ane ari Israel inap fobik indag atuk lamuhubon oho An Allahn 
numalikisi komo eneptuk lahi ane fahet onoluk aruhumu it unumalikisi oho 
milal eneptuk lamuhup ulug hiyag isibag. 
7Hiyag isibag ane ari hikit toho it fobik indag atuk lamuhubon oho Allahn 
turuk latfag ane fahet enepeleg am fug angge At ubam eneg wenggel haruk 
lit ari-ari turuk lamuhup ulug komo enepfag ane inine roho seneg lamuhup. 
8Nunumbasi inindi wirik teg elehen Allah enembol yig utuk lit ele ying turuk 
latfag hag toho hit fobik welamuhubonen oho ari turuk lamuhup fug. 
9Efraim inaben minggin tog seneg latfag angge famen misihim sambil tog 
abul ulug libareg enekolen linggik-longgo ibag. 
10Allahn it unubam nininggik ahandip toho welamuhuk ulug sali imbibahon 
iren sobir isibareg ari-ari turuk lamuhup ulug komo enepfag ane oho holtuk 
latfag fug. 
11Allahn alem suwon aben tuk fug teg ane it iniline turuk latfahon arimano 
fahet enepeleg atuk latfag. 

12 Nit nunumbasi Mesir kinang fam o Zoan weregma Allahn it iniline alem 
suwon aben tuk fug tehon arimano turuk latfag. 
13 Ik ahum suwon pul ke minggiri fibagma fima-fima elehet hag toho in arik 
laharukmu Allahn nunumbasi hondog eneplug fuma fil nindig atfag. 
14 Welatfareg kalem hiyag isamin ulug Allah enelukema laruk lit o unukoho 
hina alem unduhukon sehelimu laruk latfag, hubanggo indok ambulpul 
lahabeg umbagpag turukon sehelimu laruk latfag. 
15 Lekma laruk lit helep fele ribareg ik kinang apman su roho lahik watfahon 
nunumbasi hinang isibag. 
16Helep fo ribagma ik suwon wirig atuk hag toho helep famen wilip atfag. 
17Nunumbasi lekma weregma Allahn alem arimano obog toho iniline turuk 
latfag angge famen iren siyag-siyag ane til-wil noruk lit At palimuwon ele 
ying turuk latfag. 
18 It inindimuwen Allah wal hul peruk lit nila peruk laheyon og nisa ma ulug 
heng tibag. 
19Heng tibareg enele sahaltuk lit, ”Nit lekma weregma Allahn niren nila 
peruk laheyon og nisa watmisi ano? 
20Allahn helep ware ferisimu ik fu waharuk hag toho wilip atisi angge famen 
nit At umalikisi welaheyon suburu roti men wam unu men og nisamisi ano?” 
ulug At abug uruk latfag. 
21Abug urukmu NINIKNI Allahn holfareg Israel inap unubahet olok haruk lit 
Yakuben ondohowonen ondohowon aruma war amag ulug indok unubam 
pilabik watfag. 
22Nunumbasi arimanowen Allahn windat nenebuk fug tehen nungge fahet At 
ubam wenggel haruk lamuhuk peruk latfahon fahet alem arimano obog toho 
unubam atfag. 
23Welatfareg Allahn hina famen ele urukmu pohol fil sok hur atfagma 
24 suburu poholmon unuk manna pilabik watfagma 

25ap obog tohowen Allah otsi malaikaren naruk angge narukmen eneg 
enehum atfag. 
26Welatfareg Allah inggik ineyonen siyelu monde fibagma yali filen oho ik 
ambut filen oho waharuk lit 
27-28suwe kinang alinlan mondeg hag toho walug watfagma osit pilabik 
waharuk hag toho nunumbasi o sabo wiroho welatfag ambeg walinggoho 
wamburuk latfag. 
29Wambibagma nunumbasiyen suwe arimano andog tik libareg enehum ouk 
toho naruk latfag. Ari roho turuk lit nunumbasiyen nila peruk latfahon 
Allahn og isaruk latfag angge famen 
30iren enebuwap toho naruk lit suwe arimano uwan sahaloho pil ha fugmu 
31Allahn it unubahet olok haruk lit ap kabiniyon enehako roho turuk latfahon 
unusibag. 
32Unusibag angge famen iren siyag ane turukon imbisibag fug. Allahn alem 
suwon aben tuk fug tehon iniline turuk latfag angge famen iren Allah fano 
ulug wenggel haruk latfag fug. 
33Ari fahet Allahn it arimano seni ahe folo-folo paloho eleg atukon hag toho 
welamag ulug alem eke hag eke hag unubam emberuk latfagma enekolen 
unuwag elek-elek angge rurukmen eneg welatfag. 
34Allahn hundig-hundig unusuruk latfagma iren hebeloho At yami ruruk 
latfag. 
35Iren nin hebeloho inindimuwen wenggel haruk lit Allah nit nunubahet 
helep owik hag toho wereg, nit ili og neneptukon At mondabi palimuwon 
ino wereg peruk latfag angge famen 
36enembiliken enele si ane eneg ubam uruk lit ele ying turuk latfag. 
37 Inindi wirik teg eleg lit Allahn nininggik ahandip toho welamuhuk ulug 
sali imbibahon apmayap turuk latfag. 

38Apmayap turuk latfahon fahet Allahn ayeg waroho unuselep angge famen 
indi isaruk lit siyag ane iren turuk latfahon ambolmaya feseruk latfag. 
Anggoloenam undama ahe laharuk latfag angge famen indi imbik wamburuk 
lit olok haruk ane hondo rebeseruk latfag. 
39At indimuwen wenggel haruk lit it arimano kinangma inap war atukon 
werehen sat unundama werehon ino amusun toho welam fug angge mondabi 
longgo uhureg nin hebeloho unubam waruhu fug pibag. 
40Nunumbasi lekma wereg li anggoloenam Allah ele ying turuk lit indi 
siyahap turuk latfag. 
41Misihim-misihim Allah wal hul ulug Israel inap Inikni Allah ebe usa fulu 
ahun indi angginap turuk latfag. 
42Nit Mesir kinang fam o Zoan weregma Allah inggik ineyonen nit ap seliyon 
ininggikmuwen taluk neneptisi ulug wenggel ha fug angge Allahn windat 
enepfag sambil ino fahet enepeleg atfag. 
43O Mesir inowen Allahn enehangge wal haruk lit aben tuk fug tehon eke 
hag eke hag turuk latfahon tu: 
44 Mesir inaben ik naruk lamuhup fug ulug ik obog toho il mebap tibag. 
45 It enemep nawag ulug elemiyaha monde fibareg siyahap enebukag ulug 
yahiye anggolo monde fik watfag. 
46 Yaho angge obog toho nawag ulug heren pambot monde fik watfag. 
47 Osit helep hahon pilaptuk lit hele anggur iren yatfahon siyahap tibag. E 
sawe obog toho sun anggolowen siyag atfag. 
48Osit helep hahon ino enembohom enebene pilabik watfagma wam kambing 
domba arimano laburen unusibag. 
49Allahn olok haruk lit indok ambulpul turukon hag toho unubam pilaptuk 
latfag. Siyag amuhubon fahet hiyag isa lalihip ulug Allahn otsi malaikat mon 
eneptuk hag toho alem angginon eke hag eke hag unubam monde feruk 
latfag. 

50Indimuwen inahan turuk latfahon hondo rubusuk fug angge fano war amag 
ulug ouk alem suwon unubam monde fibag. 
51 Monde feruk lit Ham inowen ondohowonen ondohowon Mesir inap 
umalikisi wandabon inibam wal taneg welatfahon obog toho unusibag. 
52 Unusibareg aben wam hondog eneplug laruk hag toho Allahn umalikisi 
hondog eneplug o Mesiren wilip atfareg lekma libag. 
53 Lekma laruk lit fano hondog eneptukmu nunumbasi enekol eleg toho laruk 
latfag. Larukmen ap seliyon arimano ik ahum suwonen hondo enepfag. 
54 Hondo enepfagma Allahn umalikisi hondog eneplug At angginangma 
libareg tom At inggik ineyonen ilmig tibahon alma imbisik libag. 
55 Imbisik laruk lit ap o pumbuk wal taneg kinang ino fam welatfahon 
nunumbasi onolohotman yanggal enepfareg enengginang nunumbasi fibir 
enepfagma it ununggul unuk inibam wal taneg wiroho welatfag. 
56 Alem arimano obog toho Allahn turuk latfag angge famen Allah wal hul 
ulug At mondabi palimuwon ele ying turuk latfag. Aben tuk teg ane fahet 
Allahn komo enepfahon oho nunumbasiyen seneg latfag fug. 
57It iniknisiyen turuk latfag hag toho iren oho Allah ele holtuk lamuhuk fug 
ulug imbisibag. Ari roho turuk lit sehen inggila saleg elehon hag atfag. 
58Punu ke aben nunumbasi ulug wel eneptukon fahet hubu lahaptuk lit Allah 
indi siyahap turuk latfag. Tu Allah hag toho wereg ulug ininggiken lalfag 
angge fog eneptukmu Allahn indimu olok haruk latfag. 
59Nunumbasiyen ari roho turukmu Allahn yet isibareg indimu inahan turuk 
lit Israel inap arimano inggik kobog isibag. 
60 Ap kinangmon sehelimu An nibam welaruhuk ulug mumal tibag ambeg o 
Silo ino imbisibag. 
61 Imbisibareg At unuk suwon inggik ineyon fahet enehangge welatfahon 
peti Wene Numen haharehon kilabeg angge ino ap seliyon ininggikmu 
imbibag. 

62Imbibareg inggareg umalikisi fahet olok anggolo haruk lit tog elman war 
amag ulug imbisibag. 
63Imbisibag ane ari hikit toho ap seliyon indok ambulpul hag toho waharuk 
lit Israel inap kabiniyon arimano unusibagma aben hiyap tuhumon hilaruk 
sambil sini yunggultuk ane eleg latfag. 
64Allah amingmingangge imam arimano oho karohen unusibag angge famen 
hiyap yuwog atfahonen piya sini uruk latfag fug. 
65Obog toho ari teko libagma Ninikni Allah ap noholug inil ili atuk hag toho 
il ili atfag. Ahako roho turuk ahunen ik olokon nalug nenek turukmen eneg 
indi anggar atlug in atuk hag toho in atfag. 
66In atfareg At men seli roho welatfahon unusil laruk lit yanggal enepfagma 
ininggali roho weregman eneg welamuhup. 
67Ari tibag angge famen Allahn wenggel haruk lit Yusufen ondohowonen 
ondohowon sehelimu An nibam welatikik hag toho fobik welaruhuk fug, 
ununggul unuk Efraim inap arimano Israel inap onowesi roho welamuhup 
fug ulug inggik kobog isibag. 
68Inggik kobog isibareg ununggul unuk Yehuda inap mumal eneptuk lit tom 
Sion Anden nindi reg lahiyon fam welaruhuk ulug mumal tibag. 
69Mumal tibareg tom tu fam welaruhuk ambeg ino An poholma welahi 
ambeg hag tubuhukmu kinang amusun toho welamag ulug ineyap tiyahon 
hag toho welaruhu ulug ibam wit tibag. 
70 Wit tibareg amingmingangge Daud mumal taruk lit wam domba foroho 
ambehen hondog tibag. 
71Daud inowen wam domba umalik men forohoman Allahn wol turuk lit, 
”An numalikisi Yakuben ondohowonen ondohowon Israel inap arimano An 
nubahet wam domba hag toho fet enesug laruhun,” ulug hiyag itfag. 

72Hiyag itfag ane hikit toho Daud indimuwen pikir ane eneg wenggel halug 
mun ane man ane inggik fam fano roho turuk lit Israel inap arimano fet 
enesug latfag. 

Mazmur 79 

Israel ninap fanowap nenebik ma ulug sini yunggultuk ane 

1 Hun Asaf inowen sini yunggultuk latfahon tu: Nikni Allah, ap o pumbuk 
winamon Hat hangginangma kik waharusareg hibam siyahap turuk lit o 
pumbuk Yerusalem halog toho oluna feserusa. 
2Oluna feseruk lit hamingmingangge unusuruson suwe pohol ke larukonen 
nawag ulug embeserusa. Hat inindi hasug latusa inap waregma fare meneyen 
suburuwap enebukag ulug lin isarusa. 
3Ap seliyonen unusuruk lit enemep Yerusalem walinggoho ik hag toho 
hililoho hik isarusama it war atuson kinangma sal eneptukon welatisi fug. 
4Ap o pumbuk winamon nit walinggoho werehonen nit inda yako 
nininggaliyap neneptuk. 
5Noenam welamuhukmu Hat NINIKNI Allahn holok haruk lahen ane 
umbusuhun? Ap winamonen nunumba ulug wel eneptukon niren oho wel 
eneptuk latukukon fahet hindimu indok ambulpul hag toho inahan turuk 
lahen ane nosambil eleg aruhu? 
6Hat hundama holok haruk lit ahe laharukon ari o pumbuk winon Hat hunuk 
enepeleg inap onowesiyet unumalikisiyet unubam hik isahun. 
7Olomeneyen wam naruk hag toho it arimanowen Hat humalikisi Yakuben 
ondohowonen ondohowon elehap eneptuk lit enengginang harep pisako 
siyahap turusa ane fahet holok toho unusuhun. 
8Nunumbasiyen siyag ane turuk latfahon fahet nit nunusuk fug. Ninine eleg 
atisimu Haren haluke folo-folo yig nisamihin. 

9Allah nit windat neneptuk lahenon hunuk fanowon siyag aruhu rohon let 
nenebik ma! Hat hunuk suwaleg lahen ane hikit toho siyag ane niren 
turukukon hambolmaya feseruk lit windat nenepmihin! 
10Nungge fahet ap o pumbuk winamonen Inikni Allah kema wereg ulug enele 
sahaltuk? Iret niret yet hahuken ap o winamonen hamingmingangge 
unusurusa ane fahet Haren ayeg waroho unusuhun. 
11Ap ininggik hele wat eneptusonen ngesekum turukmu hol isimin! Ap 
seliyonen an nori war amag ulug kong toho emberuson arimano Hat hinggik 
ineyonen ili og enebin! 
12Ap o pumbuk nit walinggoho werehonen Hat Allah inda yako hinggaliyap 
haptuson fahet Haren ayeg waroho ininggaliyap eneptuk laruhunon hinggik 
winag harukmen sabirenam aruhu. 
13Nit Hat humalikisi wam domba hag toho weregma fet nenesug lahen. Niren 
Hat wel haptukmen eneg welamuhuk. Niren endebuhukonen endebuhubon 
oho onoluk aruhuwen Allah fano ulug ir oho hiyag isaruk lamuhuk. 

Mazmur 80 

Israel ninap hebeloho fanowap nenebik ma ulug sembahyang uruk latfag ane 

1Hun Asaf inowen Allah fam wenggel haruk lahi ane fag toho imin ulug e 
owil fene sini urukon wirim toho milaltuk lit yunggultuk latfahon tu: 
2-3Israel ninap fet nenesug lahenonen holeg lamin! Wam domba foroho 
ahunen ambohom fet talug hag toho Yusuf umbusagsi welaheyon fet nenesug 
lahen. Hotsi eneherabul wilibihon enemberimu heriyeg lahenon hebe 
umbagpag toho Efraim inap, Benyamin inap, Manasye inap onolohotman 
inam arik watmihin! Hine roho turuk lit let nenebik ma! 
4Ninikni, Haren nit hebeloho fanowap nenebin! Hat hindi fanowonen haluke 
hebeloho yet nisahunmu fano amuhuk. 

5 NINIKNI Allah pohol ha kinang ha seneg lahenon, nit Hat humalikisiyen 
hubam sembahyang uruk lahe angge famen Hat holok haruk lahenon ari 
nosambil eleg aruhu? 
6Haren nunumbaharuk lahenma uba yatukmen eneg ninil ahaluwe ik men 
suburu men hag toho naruk lahe. 
7Kinang niren tohon fahet o pumbuk walinggoho werehonen nit amul ulug 
it-it yik aptuk. Nit men seli roho wereg inaben inda yag neneptuk. 
8Allah pohol ha kinang ha seneg lahenonen nit hebeloho fanowap nenebin! 
Hat hindi fanowonen haluke hebeloho yet nisahunmu fano amuhuk. 
9Hat humalikisi hele anggur hag toho o Mesiren heneko og eneplug watnareg 
o pumbuk yug inap yanggal eneptik inag ambeg nit nunumbasi yag eneptik 
inag. 
10Haren kinang yat toho hiyag isinagma unumanggen kinang apma 
wamburuk lit kinang abirangge hondo atfag. 
11Hele inowen tom mapmu regma inggiken e yaron oho hondo ruruk latfag. 
12Hele ino unggum yaluk-faluk isil saho ahik ikma larukmu asimit sililim 
turukon ik Efrat ikma laruk latfag. 
13Ninikni, elehet hele anggur walinggoho kilabehon nungge fahet halog 
tebeserikinmu ap hele ino iraham ke laruk lit anggen tahan talug laruk. 
14Wam eli men olomene menen naruk lit alem sanog toho siyaha feseruk. 
15-16Ninikni, pohol ha kinang ha seneg lahenonen poholman nit humalikisi 
hebeloho yet nisa ma! Hele anggur hinggiken yag tinareg Haren forohoman 
su atfahon ino haloho embemihin. 
17Ap seliyonen hele ino kong toho yale feserusama Hat horohole holok toho 
yer isaruk lit siyahap enebuhun. 
18Ap suwon Hat hinggik pikit fil heriyehon ino wanggi waroho foroho 
laruhun. Ap kinangmon famen Haren ineyap tirikinon ino let turuk laruhun. 

19Nit Hat humbahalug nenemumu lahuk fug. Nit war amuhuk tohon Hat 
niniraham weregma niren Hat eneg wel haptuk lamuhuk. 
20 NINIKNI Allah pohol ha kinang ha seneg lahenonen nit hebeloho fanowap 
nenebin! Hat hindi fanowonen haluke hebeloho yet nisahunmu fano 
amuhuk. 

Mazmur 81 

Allah men nininggik ahandip toho welamuhuk ulug sini yunggultuk ane 

1Hun Asafen sini Gitit inggangga hikit toho milaltuk lit yunggultuk latfahon 
tu: 
2Allah nit ninineyap neneptukon wel tul ulug henele hi roho uruk lamek! 
Allah Yakuben wel turuk latfahon henehiyeg toho fog tiyek! 
3 Pinggong puhuli waruk tung til laruk lit sini wilibiyek! 
4Pikalem keron inam atuk sambil men funu larukmu men Allah wel tul ulug 
palu atuk lit pinggong ele hum toho kong turuk lamuhup. 
5Israel inaben ari hag toho turuk lamuhup ulug Allah Yakuben wel turuk 
latfahon inowen kong toho imbibag. 
6Imbibag ane ari Allahn o Mesir inap alem angginon eke hag eke hag unubam 
emberuk latfag li Yusufen ondohowonen ondohowon arimanowen ari hikit 
toho turuk lamuhup ulug hiyag isibag. Anden hol harukmen misihim oho 
holtikik fug ane ap ekeyen irisiyon tu: 
7 ”Hit hunumaloma anggin angge emberuk latuson Anden warikik. Sum 
hununggulmu sukni hunubaharuk latuson oho Anden ketikik. 
8Hat asengseng toho wereg lit hele hi roho nubam irikinmu Anden hol 
hiyarikikteg windat haptikik. An hina sehelimu hiraho lit ululu sipuk toho 
nele hiyag hitikik. Hat ik elerukmu o Meriba weregma An nubam wenggel 
haruk ano ulug wal hiyarikik. 
9 Hit An numalikisi welahebon, An nele hol niyaruk lamuhuben komo 
heneptuk lahi. 

10Aben wel turuk angge winon wel enebuk fug angge we An nubam eneg 
wenggel niyaruk lamuhup. Ap o winamonen nunumba perukon unubam 
sembahyang uruk lamuhup fug. 
11Allah HINIKNI hit o Mesir kinangman hondog heneplug wilip atikikon An 
tu welahi. Hiren henembilik ila regma Anden hit nila peruk lahebon 
henembilik keleg toho og hisaruk lahi. 
12Ari roho An numalikisi unubam turuk latikik angge famen Israel inap 
arimanowen An fahet ninirim ulug nele holtuk latusa fug. 
13Inindi arik teg lit werehen Anden let eneptuk laruhuk fug ulug 
embeserikikmu it inindimuwen fano peruk ane hikit toho turuk latusa. 
14Numalikisiyen An nele holtep! Israel inap kebunggalem Anden hiyag isaruk 
lahiyon lelepman fano. 
15Lelep halug Anden ap it men seli roho werehon apmayap eneptuk lit 
ninggik ineyonen unusele. 
16An HINIKNI Allah fahet ninirim peruk inap arimano ininggareg apmayap 
taruk lit An hi naptuk lalep. Hi naptuk lalepma iren siyag toho turuk ane eleg 
lalep. 
17Eleg lalepma An numalikisi suburu roti fanowon men kin ahaluwe tom 
famen walug waleyon men og isaruk lalema enehum ouk toho naruk lalep,” 
irisi. 

Mazmur 82 

Allah wereg perukon fahet sini yunggultuk ane 

1Hun Asafen sini yunggultuk latfahon tu: Tu Allah hag toho wereg perukon 
palu roho weregma Allah it onolohotma unduhuk lit alem unubam werehon 
haloho emberuk. 
2Aren ele uruk lit, ”Noenam welamuhupteg alem kong turuk lit pikir ane 
hareyap turuk lahebon umbusuhup? Nosambil onolok ane turuk inap inibil 
atuk lahebon eleg aruhu? 

3Ap inine elehon men malik suwarehon men ili og eneptuk lamuhup! Ap 
enenggengge elehon men inilaheg toho werehon men unggum unubam 
weregma fano haloho emberuk lamuhup! 
4Ap inine elehon men enenggengge elehon men onolok ane turuk inap 
ininggikmuwen windat eneptuk lamuhup! 
5Mun ane man ane alem obog toho fahet henepeleg toho wereg lit o hik teg 
ke laruk lahepma kinang ahongge yuk elek turuk. 
6 Anden nele uruk lit, ’Hit Allah hag toho welahep, hit obog toho An mondabi 
palimu welahiyon numalikisi welahep,’ irikik angge famen 
7ap kinangmon hag toho hir oho war atuk lamuhup. Ap suwon obog toho 
hambuk uruk hag toho hir oho hambuk uhup,” uruk. 
8Ninikni Allah, in atmihinteg kinang aru haltuk laruhun! Ap o pumbuk obog 
toho Haren eneg ki enesug lahen. 

Mazmur 83 

Ap seliyon apmayap enebin ulug sembahyang uruk ane 

1Hun Asafen sini yunggultuk latfahon tu: 
2Nikni Allah, Hat hele eleg angge welam fug! Hinggik si roho heriyeg lam 
fug! 
3Hat men seli roho werehonen enele ngik-ngog turuk. Hat fahet ninirim 
peruk inap arimano inine atuk lit in atuk. 
4Hat humalikisi siyahap enebuhuk ulug enele sahaltuk. Allahn fet enesug 
inap unusuhuk ulug enele umatuk. 
5Israel inap arimano elehap enebuhukmu aben it ununuk fahet wenggel 
isaruk lamuhup fug uruk. 
6Inindi misig atisireg Allah apmayap tuhuken nininggik ahandip toho 
welamuhuk ulug sali paltusa. 

7O sabo wiroho werehon Edom inap men, Ismael inap, Moab inap, Hagar 
inap, 
8Gebal inap, Amon inap, Amalek inap, Filistea inap, Tirus inap arimanowen 
it inibil atusa. 
9 Asyur inaben oho hun Loren ondohowonen ondohowon Amon inap men 
Moab inap men let eneptuk lamuhuk ulug it men mangno atusa. 
10-11 Haren o Midian inap apmayap eneptik inag hag toho ir oho apmayap 
enebuhun. Ik Kison horogma o En-Dor inowen hun Sisera men Yabin men 
unusinagma kinang amug war atfag hag toho it unubam oho tuhun. 
12Midian inap onowesi Oreb men Zeeb men unubam tinag hag toho it 
onowesi unubam oho tuhun. Midian inap onowesi suwon Zebah men 
Salmuna men siyahap eneptik inag hag toho it ununuk suwon obog toho 
siyahap enebuhun. 
13It obog tohowen enele uruk lit, ”Allah angginang ilmig tahuken lahuk,” 
uruk. 
14Ari fahet Nikni Allah, hoholangge lilohon siyeluwen walug laruk hag toho 
it arimano hik-hak isahun. 
15Ohi tom fene werehon harep naruk hag toho unubam tuhun. 
16Enekolen linggik-longgo ukag ulug siyelu humon unubam monde fuhun. 
17Ari roho unubam tuhunmu ininggali haruk lit NINIKNI Allah unuk uruk 
lamuhuk ulug Hat yami haptuk lamuhup. 
18It seliyon arimano amusun toho ininggali harukmen eneg mondabi siyag 
amuhup. 
19It inindi Hat hubahet anggar atuk lit unuk NINIKNI Allah suwalehon ino we 
misig eneg wereg, At mondabi palimu reg lit kinang obog toho ki haruk ulug 
onoluk aruhu. 

Mazmur 84 

Allah ibam fahet indi ouk toho wenggel haruk lit sini yunggultuk ane 

1Korah inaben Gitit asini urukon wirim toho milaltuk lit yunggultuk latfahon 
tu: 
2 NINIKNI Allah pohol ha kinang ha seneg lahenon, Hat welahen ambeg fahet 
nahiyeg haruk lahi. 
3Hat hibam welale ulug nindi ouk toho wenggel haruk lahi. Nebe abir 
anggeyen Hat Allah holuk welahenon wel haptuk lahi. 
4Nikni Allah, Hat suwon pohol ha kinang ha seneg lahenonen an sen nasug 
lahen. Hat fahet hubu lahaptuk ambeg iraham suweyen oho ei wiri felug 
umalik endetuk. 
5Ap Hat hibam wereg lit likiya hupmu sini fam wel haptukon arimano 
enehiyeg toho welamuhup. 
6Haren inineyap eneptuk lahen inap inindi se roho welamuhup. Tom Sion 
famen Allah wel tik lahuk ulug inindimuwen wenggel harukon arimano 
enehiyeg haruk lamag! 
7O Sion lul ulug o Baka tonggo kinang lilog teg keyen laruk lit unuyuhen 
soptuk ambeg ik wilip atuk. O hibi weregman eneg osit atamtam waharukon 
inowen kinang owe ruruk. 
8Kalemma larukmen inine atukmu Hat tom Sion fam welahenon pen hiya 
waharuk. Aben wel eneptuk angge winon enemberimu welahenon yet hiya 
waharuk. 
9Allah Yakub IKNI pohol ha kinang ha seneg lahenonen, anden sembahyang 
uruk lahiyon aru hol himin! 
10Nikni Allah, ap suwon nit nenehap mapmu neneptuk lamag ulug Haren 
mumal tarikinon ino hindi reg lit halukema foroho laruhun. 
11Hup misig Hat hibam kulug wereg ane palimu regma mo-mo angge amumu 
werehon apma reg. Allah ibam kimin ulug sokolma unduhukon fahet fano 
peruk lahi. Allah enembol yig utuk inap men inibam ambiyeg wereg ane 
fahet nirim peruk lahi. 

12 NINIKNI Allah mo asinandi turukon hag toho wereg lit nenehap mapmu 
neneptuk. Aren indi nenesug lit nit palimuwap neneptuk. Anden peruk lahi 
ane hikit toho turuk inap umbusuhuk fug ulug fano ane eneg unubam turuk. 
13 NINIKNI Allah pohol ha kinang ha seneg lahenon, ap Hat hubam eneg 
wenggel hiyaruk inap enehiyeg toho welamuhup. 

Mazmur 85 

Israel ninap nin hebeloho fanowap nenebin ulug sembahyang uruk ane 

1Korah inaben sini milaltuk lit yunggultuk latfahon tu: 
2 NINIKNI Allah, indam Haren hangginang hindi reg lit Hat humalikisi 
Yakuben ondohowonen ondohowon arimano hebeloho fanowap eneptikin. 
3Alem humalikisi unubam welatuson hambolmaya feseruk lit siyag ane iren 
turuk latuson hondo rebeserikin. 
4It unubahet hundama indok ambulpul hag toho inahan haruk latikin angge 
famen hindi imbik wamburuk lit holok haruk latikin ane ari embeserikin. 
5Ninikni Allah, Hat windat neneptuk lahenonen ketiya oho nit hebeloho 
fanowap nenebik ma! Nit fahet nirim peruk lahenon imbisin! 
6Nit nunubahet Hat hahummu het-pet harukmen eneg welaruhun ano? 
Holok harukmen eneg niren endebuhukonen endebuhubon fahet oho nirim 
peruk laruhun ano? 
7An numalikisi enehiyehen wel naptuk lamuhuben hebeloho onolukap 
enepmin peruk lahen fug ano? 
8 NINIKNI Allah, Haren hindi nenesug lahen ane nin hebeloho yet hulen unug 
nisaruk lit ili og nenebik ma! 
9Allah NINIKNI inowen ele urukon anden hol haruk lahi. Aren umalikisi At 
inindi rehon hiyag isaruk lit, ”Sohu-sohu ane turuk latikip hag toho nin turuk 
lamuhup fug halug alem angginon hunubam am fug angge fano roho 
welamuhup,” ulug sali unubam emberuk. 



1657 

 

 
ALLAH WENE 

© 2018, Indonesian Bible Society. 
 

 
 

 

10Allah fahet enekol toho wereg inap windat enebuhu li horog teg. Horog 
aruhumu At ebe umbagpag turukon nin hebeloho nit nenengginangma 
welaruhu. 
11Allahn umalikisi indi enesug ane men aben inindi wirik toho At ubam 
wenggel haruk ane men mangno amuhup. Alem haloho emberuk ane men 
enebeyet inindiyet fano roho wereg ane menen mako pug toho hi-hi atuk 
lamuhup. 
12Inindi wirik toho wenggel haruk ane ari ahanuk hag toho kinangman wilip 
aruhumu Allahn mun ane man ane fano haltuk ane poholman pilap haruk 
laruhu. 
13 NINIKNI Allahn mun angge man angge fanowon og nisarukmu 
nenengginangman yaho angge fano wilip aruhu. 
14Alem fano haloho emberuk ane ari NINIKNI Allah olohotma laruk lit At 
laruk laruhu ke yaho fuhu. 

Mazmur 86 

Let nabik ma ulug sembahyang uruk ane 

1Dauren sembahyang uruk latfahon tu: An nine elehen nilaheg toho wereg 
lit Hat NIKNI Allah hubam nele uruk lahiyon Haren hol niyalug hebeloho hele 
hiyag nimin! 
2An Hat nindi hasug lahiyon siyag aruhuk tohon Haren fet nasug laruhun. 
Hat an Nikni welahen, an hamingmingangge Hat hubam eneg wenggel haruk 
lahiyon windat nabik ma! 
3Nikni, hindi niyimin! Anden nele hi roho hubam urukmen eneg mo lahik 
watug ubuk uruk. 
4An nindi fam Hat Nikni wel haptuk lahireg nindi nahiyehap nabin. 
5Nikni, Hat hubabut fano reg lit aben siyag ane turukon hambolmaya feseruk 
lahen. Hat hubam enele urukon obog toho hindi anggolo enesug lahen. 

6Anden Hat NIKNI Allah hubam sembahyang uruk lahiyon hol niyimin! Let 
nabik ma ulug heng haptuk lahiyon holeg lamin! 
7Allahn ele hebeloho hiyag nitmisi ulug noluk teg lahireg an asengseng toho 
wereg li Hat hubam nele hi roho uruk lahi. 
8Aben wel eneptukon sehelimu Hat Nikni Allah hahon eke wereg eleg. 
Misihen oho Haren turuk lahen hag toho tuk fug teg. 
9 Ap o pumbuk wal taneg werehon Haren wal eneptik inag. It obog toho 
wamuhupteg Hat Nikni Allah olohotma enelenggen fam hur atug hunuk 
palimuwap turuk lamuhup. 
10Hat eneg su reg lit aben tuk fug teg ane turuk lahen. Hat eneg Allah 
welahen. 
11 NIKNI Allah, Haren fano peruk lahenon hikit toho turuk laruhuk. Ari fahet 
fano lawag peruk lahen abunggalem hiyag nimin! An nindi piren teg eleg 
angge Hat hunuk fahet nakol toho wenggel haruk laruhuken nineyap nabin! 
12Nindi obog tohowen Hat Nikni wel haptuk lit hunuk palimuwap 
haptukmen eneg welaruhuk. 
13Haren an hinggik kobog niyag fug angge hindi anggolo nasug lit ap 
warehon kinang apma wereg ambehen hondog naplug lahik waharikin. 
14Nikni Allah, ap enele hemet toho uruk lit onolok ane turukonen an seliyap 
naptuk latusa. Iren Hat yami haptuk eleg angge famen 
15Hat Nikniyen humalikisi fahet inilaheg peruk lit let eneptuk lahen. 
Hindimu folo-folo holok atuk lahen fug. Hinggik kobog isa fug angge hindi 
anggolo nisaruk lit welahen. 
16Haluke yig nutug hindi niyimin! An hamingmingangge nineyap nabin! An 
nisinga oho hamingmingangge welatisi angge re an windat napmihin! 
17An nubam enehangge alem fanowon eke nubam timihinmu an fahet 
ninirim peruk inaben yet niyahupteg IKNI Allahn let turuk lit indi seyap tirisi 
ulug onoluk aruhumu ininggali haruk lamuhup. 

Mazmur 87 

Allahn tom Sion fam o pumbuk witfahon fahet sini yunggultuk ane 

1Korah inaben Allah wel turuk lit sini yunggultuk latfahon tu: NINIKNI Allahn 
antom Sion fam o pumbuk wit tarisi. 
2O pumbuk Israel inap werehon we Yerusalem eneg indi anggolo haruk. 
3O pumbuk Allahn wit hisarisi ibam welahebon, Aren o pumbuk ino fahet 
ele fano roho urukon holeg lamek, 
4”Mesir inap oho Babel inap oho An nele holtuk inap enesehelimu wereg 
peruk lahi. Filistea inap, Tirus inap, Sudan inap inibam yatma angge famen 
ir oho we Yerusalem inap eneg wereg peruk lahi,” uruk. 
5O Sion fahet aben enele uruk lit, ”Ap obog toho tom ino famen indag atusa,” 
uruk lamuhup. Allah mondabi palimuwon inowen tom ino ine roho seneg 
laruhu. 
6 NINIKNI Allahn ap o pumbuk wal-wal werehon ununuk haharoho emberuk 
lit, ”Ap tu o Yerusalemen indag atisiyon,” ulug emberuk laruhu. 
7It arimanowen, ”Tom Sion famen ik eleruk hag toho fano ane nit nunubam 
atuk,” ulug enehiyeg toho si ruruk lit sini yunggultuk lamuhup. 

Mazmur 88 

Ouk waruk lit sembahyang uruk ane 

1Ap inindi anggar amag ulug Korah inap sehelimuwon Esrahi inowen 
ondohowon hun Hemanen sini Mahalat inggangga hikit toho milaltuk lit 
yunggultuk latfahon tu: 
2 NIKNI Allah, Haren an windat naptuk lahenon, hup hunduhuk unukoho 
hunduhuk anden Hat hubam nele hi roho uruk lahi. 
3Anden sembahyang uruk lahiyon holeg lamin! Let nabin ulug heng haptuk 
lahiyon hol niyamihin! 

4Alem angginon eke hag eke hag nubam atukmen eneg war aruhukon 
horogma laruk lahi. 
5Aben an nubahet ine mondabi eleg atisimu ap warehon kinangma sal 
eneptukon hag toho wereg peruk. 
6An ap warehon sehelimu welamag ulug numbaharusa. Karohen 
unusurusama kinangma sal eneptuk latuson Haren it wenggel isalug let 
eneptuk lahen fug hag toho welahi. 
7Haren an ap warehon kinangma sal eneptuk ambeg numbahik 
wambirikinmu kinang apma fil hik tegma welahi. 
8Haren an nubahet holok haruk lahen aneyen an hondo nasugmu ik fu nubam 
waharuk hag toho welahi. 
9An Haren siyahap naptikinon numbaliyen yet niyalug me enepe eneptuken 
an numbahalug larusa. An sok lareg ambeg wereg lit wilip am fug teg lahi. 
10Ouk eneg waruk lit nil hik atuk. An ninggik Hat NIKNI Allah hibil leho lit 
nele hi roho urukmen eneg mo lahik watug ubuk uruk. 
11Ap warehon unubam aben tug fug teg ane turuk lahen ano? It nin hebeloho 
in amuhupteg Hat wel haptuk lamuhup ano? 
12Hat humalikisi hindi enesug lahen ane fahet ap warehon sal eneptuk 
ambehen enele uruk ano? Hat hinggik kobog isa fug angge let eneptuk lahen 
ane fahet ap siyag atukon palu arik laruk ambeg hiyag isa laruk ano? 
13Haren aben tuk fug tehon turuk lahen ane ap o hik tegma werehonen yet 
haruk ano? Mun ane man ane enepeleg atuk ambeg werehon arimano Haren 
alem obog toho haloho emberuk lahenon fahet onoluk am fug teg angge 
famen 
14anden Hat NIKNI Allah hubam nele hi roho uruk lahi. Likiyanet hubam 
sembahyang uruk lahi. 
15 NIKNI Allah, nungge fahet horohole saloho hambol yig nisaruk lit an 
numbahalug larikin? 

16An nebe totman asengseng toho wereg lit war am hag ane turuk latikik. 
Haren nakolap naptukmen eneg welahenma an nindi nonghong uruk lahi. 
17Hat holok haruk lahen ane indok ambulpul turukon hag toho nubam atisi. 
Haren alem angginon eke hag eke hag nubam monde feruk lit nakolap 
naptuk lahenon ariyen mondabi siyag atikik. 
18Likiya hupmu alem angginon Haren nubam monde feruk lahenon arimano 
ik fu waharuk hag toho umu filen ahamu filen nubam atuk lit an walinggoho 
kilap nasug. 
19Haren an nubam turuk latikin ane yet harusareg nori nindi enesug lahiyon 
men niraham welatuson men an numbahalug larusama o hik fahet nare uruk 
lahi. 

Mazmur 89 

Israel ninap nonowe suwon alem siyahon ubam atuk ulug sini yunggultuk 
latfag ane 

1Hun Ezrahi umbusag Etan inowen Allah wel turuk lit sini fano roho 
yunggultuk latfahon tu: 

Allahn fet nenesugmen eneg welaruhu ulug wel turuk ane n 

2 NIKNI Allah, Hat hindi nenesug lahenon fahet sini yunggultukmen eneg 
welaruhuk. Inggik kobog nisa fug angge let neneptuk ulug ap hiyag 
isarukmen eneg welaruhuk. 
3 Haren ap hindi enesugmen eneg mondabi welaruhun ulug an noluk. 
Hinggik kobog nisa fug angge let neneptukmen eneg pohol yuk turuk eleg 
hag toho welaruhun. 
4Haren hele uruk lit, ”An namingmingangge welamag ulug mumal taruk lit 
Daud ubam sali imbiyahon tu: 
5’Haren Israel inap fet enesugmen eneg haren ondohowonen endebuhubon 
arimanowen oho sen enesug lamuhuben hineyap haptuk lahi,’ ulug hiyag itik 
iyag,” uruk lahen. 

6Aben tuk fug teg ane Aren eneg turuk ulug hotsi poholmonen Hat wel 
haptuk. Umalikisi umbusuk fug angge fet enesug ulug fog haptuk. 
7 NINIKNI Allah Hat hahon poholma misig oho wereg eleg. Aben wel eneptuk 
angge arimano Hat men ambi reg eleg. 
8Hotsi Hat walinggoho werehonen At eneg suwon wereg ulug enekol toho 
wereg. 
9 NINIKNI pohol ha kinang ha seneg lahenon, Hat hine roho welahen hag toho 
ap sa eke wereg? Nirim puk fug angge numalikisi let enepmin eneg peruk 
lahen. 
10Ik haglabut hum toho watil waharukmu Hat suwonen yuwahap turuk 
lahen. 
11Wal tilmu pisanggo humon indi siyahon ik saho ahik ikma welatfahon 
Rahab ino Hat huyuhen sobir isaruk lit ware fisinag. Hat men seli roho 
werehon hinggik ineyonen yanggal eneptukmu linggik-longgo ibag. 
12Pohol ha kinang ha Haren wal tinareg poholma werehon kinangma 
werehon obog toho Haren eneg ngi reg lahen. 
13Umu fil ahamu fil Haren eneg wal tinagma tom Tabor men Hermon menen 
Hat hunuk suwap turuk. 
14Hat hinggik hine roho leho feruk lit mun angge man angge apmayap turuk 
lahen. 
15Mun ane man ane haloho emberuk lit humalikisi hine roho sen enesug 
lahen. Numalikisi ninggik obog isahuk fug ulug hindi enesug lit welahen. 
16 NINIKNI Allah ap o pumbuk eke Hat hebe umbagpag toho welahenon 
holohotma wereg lit enehiyehen enele hum toho hi haptuk inap arimano 
inindi se roho welamuhup! 
17Allahn let neneptuk ulug likiya hupmu enehiyeg toho wereg lit Hat wel 
haptuk. 

18Palimu amag ulug ninineyap neneptuk lahen. Hat ninibil atuk lahenma 
nenembong se roho welahe. 
19Ap suwon nit ili og neneptukon ino NINIKNI, Haren mumal tarikin. Israel 
ninap Ninikni Hat hubabut fanowon hunuk fam aren fet nenesug lit wereg. 

Allahn Daud ubam ele sali imbibag ane 

20 Indam Hat hamingmingangge hele holtuk latfahon inowen fulu roho yet 
harukmen Haren hiyag utuk lit, ”O pumbuk aruwon ap kabiniyon ahako roho 
turukon eke ap suwon welaruhuwen lahabuhuk ulug mumaltikik. 
21Daud ino Anden hiyaharikikteg namingmingangge wereg lit Israel inap fet 
enesug laruhuwen ap suwon lahaptikik. 
22An ninggik nineyonen at seneg lit indi wirikap turuk laruhuk. 
23Ap seliyon misihen oho at men tog abuhup fug. Onolok ane turuk inaben 
apmayap tuhup fug. 
24At men seli roho welamuhup inap Anden siyahap enebuhuk. At fahet 
ninirim peruk lamuhubon arimano oho Anden unusuhuk. 
25At fahet napeleg am fug angge nindi reg laruhukmu ine roho palimu 
welaruhu. 
26Anden kinang su roho inggikmu umbuhukmu ik Efrat famen tulug saho 
ahik yenggelehon fam obog toho seneg laruhu. 
27 Aren ele nubam uruk lit, ’Hat Nikni Allah an indag naptikinon, Haren an 
nahap mapmu naptuk lit fanowap naptuk lahen,’ uruk laruhu. 
28Ap suwon winon enesehelimu we at eneg palimu welamag ulug An 
namloho wandabonap tuhuk. 
29Anden nele sali at fam emberuk lahiyon hikit toho mondabi nindi regman 
eneg welaruhuk. 
30At inowen oho aren ondohowonen endebuhubon arimanowen oho Israel 
inap fet enesugmen eneg pohol eleg aruhu. 

31Umalikisi aren indag enebuhuwon arimanowen An nele pisan isaruk lit ari-
ari turuk lamuhup ulug imbiyag ane hikit toho tuk fug angge 
32Anden telep fug peruk ane turuk lamuhup halug 
33An nolohotman siyag ane eneg turuk ulug e fam unusuruk lit alem eke hag 
eke hag unubam emberuk laruhuk. 
34Unusuhuk angge famen sali emberuk lahi ane pisan isamin fug ulug Daud 
nindi regman eneg welaruhuk. 
35Anden ubam nele sali emberuk lahiyon uwag oko hila fug angge at men 
mangno roho welamuhuk. 
36Anden Daud ubam nele si ane uk fug angge nininggik ahandip toho 
welamuhuken ninggareg nunuk fam fag toho uruk lahi. 
37Aren oho umalikisiyen oho Israel kinang senegman eneg mo mondabi kun 
aruhu. 
38Pikalem hina famen kinang pilabohoman eneg wereg hag toho Daud 
umalikisi menen Israel inap fet enesug lit welamuhup,” ulug sali imbinag. 

Nit nonowe nungge fahet apmayap tirikin ulug piya sini uruk ane 

39Israel ninap nonowe suwon Haren mumal tarikin angge famen ketiya holok 
haruk lit hinggik kobog toho hik isarikin. 
40Hamingmingangge ino fam hele sali imbinahon eleha feseruk lit unggul 
asum ap suwonen wan tehon ino sabelepma hik isarikin. 
41O pumbuk aren tohon elehet walinggoho ohowon halog tebeserikinteg pin 
kuruk lit olunap tebeserikin. 
42Ap o ino iraham ke larukonen aren tohon huhulangge hilarukmu o pumbuk 
walinggoho werehon arimanowen at inggaliyap turuk. 
43At men seli roho wereg inap Hat inibil atuk lit palimuwap eneptuk 
latikinmu at fahet ninirim peruk inap enehiyeg toho wereg. 
44At tog elma larukmu ap seliyonen wabukag ulug asehen siyaha feseruk 
latikin. 

45At lehoma hur atuk angge miyaloho sabelepma yinggi feserikinmu palimu 
fano roho welatisi ane eleg atisi. 
46Haren mondabi inggaliyap tirikinmu at ebe kabiniyon famen sabalon hag 
atisi. 

Noenam welamuhukmu ninibil aruhun ulug sembahyang uruk ane 

47 NINIKNI Allah, Haren nit let nenebuk fug angge hiraho lit eneg welaruhun? 
Noenam welamuhukmu holok ane hundama ahe laharukon ari eleg aruhu? 
48An noluk welahi ane horog tehen Hat holuk toho welamin! Haren ap wal 
eneptik inahon we tot welatug war atuk. 
49Ap sa war am fug angge mondabi oluk welaruhu? Ap sa ap warehon wereg 
ambeg wambuhuk fug ulug windat tahu? 
50 NIKNI Allah, indam hindi nenesug latikin ane nungge fahet embeserikin? 
Daud men mondabi mangno roho welamuhuk ulug sali imbinahon ino 
hambolmaya feserikin? 
51 NIKNI Allah, an Hat hamingmingangge pet naptukon fahet wenggel haruk 
lamin! Ap o pumbuk obog tohowen ninggaliyap naptukmu nindimu siyag 
toho welahi. 
52Hat men seli roho wereg inaben ap suwon welamag ulug mumal tarikinon 
ino inda yako apmayap turuk. At o kema-kema larukmu oho inggaliyap 
turuk. 
53 NINIKNI Allah wel turukmen eneg welamuhup! Anden nele uruk lahiyon 
aru teko lawag ulug sembahyang uruk lahi. Amin! 

Mazmur 90 

Buku uhanehon Mazmur 
(90–106) 

Nit ap kinangmon amusun toho welam fug angge war atuk lahe ulug sini 
yunggultuk ane 

1Allah amingmingangge Musa inowen sembahyang ibahon tu: Ninikni 
suwon, Hat hiraham indam nunumbasi yuwag toho welatfag hag toho ketiya 
oho nit Hat hiraham yuwag toho welahe. 
2Haren uwan tom yaron wal tuk fugmu pohol men kinang men wereg am 
fugmu Hat indamon ino fobik oho mondabi welaruhun. 
3Haren ap kinang famen lal eneptik inahon suhuloho watlihip ulug wol 
eneptuk lit nin kinangap eneptuk lahen. 
4 Mo teng-teng angge larukon fahet Haren we hup misihim sono welatikik 
peruk lahen. We il misig nohorukon hag toho wereg peruk lahen. 
5Ap filig toho hik isaruk lahenma iren nei walug enepeleg atuk hag toho 
turuk. Hoholangge folo-folo wilip atukon hag toho turuk. 
6Likiya fano wilip atuk lit owil uruk angge famen hupmu halo uruk. 
7Hat holok haruk lit siyahap neneptuk lahen. Hahummu het-pet harukmu nit 
eleg atuk lahe. 
8Siyag ane niren turuk laheyon Haren yet haruk lahen. Hirako turuk laheyon 
oho fag turuk lahen. 
9Hat holok ane turuk lahenma sakan am hup am turukmu folo-folo sabal atuk 
lahe. Amusun toho welam fug angge we misihim sat wili feseruk hag toho 
welahe. 
10Nit ap nonoruk hubulu wilip atlug war atuk lahe. Ap ine werehon oruk 
hubulu reg angge famen amusun toho welatug war atuk. Sat anggolo haruk 
lit asengseng toho weregman eneg war atuk lahe. Abi roho welam fug angge 
hilalim ta roho longgo uruk hag toho longgo uruk lahe. 
11Hahummu het-pet haruk lahenon ari fahet ap san indimuwen fuki roho 
wenggel haruk? Holok ane turuk lahenon fahet mondabi siyahap naptuk ulug 
ap san akol haruk? 
12Nit ninindi anggat toho welamuhuken hit honoluk welahep ane horog 
tehen hup wal taneg winag haruk lit welamuhup ulug hiyag nisahun. 

13 NIKNI Allah, marenam welamuhukmu holok ane eleg aruhu? 
Hamingmingangge hebeloho hindi nisamihin! 
14Nit nonoluk wereg li nenehiyeg toho sini yunggultuk lit welamuhuken hup 
ekeyon-ekeyon sakan turukmu hindi roho yet nisaruk laruhun. 
15Mo wirig atukmu siyag toho welatukukteg mo ilig atukmu fanowap 
nenebuhun. Pikalem hik atukmu ninindi anggin toho welatukukteg pikalem 
inam atukmu ninindi seyap nenebuhun. 
16Haren hine roho turuk lahen ane ari nit hamingminganggeyen yet hahuken 
nenelukeman turuk laruhun. Hat hubam umbagpag turukon 
nunumalikisiyen yet hahuben inamap tuhun. 
17Allah NINIKNI, Haren hindi nisaruk lit nininggik ineyap neneptukmu niren 
nungge-nungge turuk laheyon fano teko laruk laruhu. 

Mazmur 91 

Allahn nahap mapmu naptuk ulug sini yunggultuk ane 

1Ap san nahap mapmu napmisi ulug Allah mondabi ineyon palimu werehon 
apma larukon arimanowen 
2 NINIKNI Allah ubam uruk lit, ”Haren ili og naptukmu nindi yuwag toho 
welahi. We Hat hubam eneg anden wenggel haruk lahi,” uruk. 
3Yebangge elma kuhu ulug Aren windat haptuk lit ouk humon ubam aruhu 
ulug let haptuk laruhu. 
4At aherabulen hondo hasugmu hat fano roho sakoma welaruhun. Aren 
inggik obog hiya fug angge hat sen hasug lit weregma alem nungge-nungge 
nubam atuk eleg ulug hindi se roho welaruhun. 
5Hubanggo mun angge man angge inam atukon fahet hakol toho welaruhun 
fug. Ilingge tog hubam pising tik waharukmu hakol eleg toho welaruhun. 
6Ouk alem suwon o hik tegma waharukmu ano, seleg tegma waharukmu ano, 
hambong se roho welaruhun. 

7Tog aptuk lit hinggik pikit filon ap teng-teng angge unusurukmu hinggik 
hare filon ap teng-teng angge winag isa fug toho war amuhup halug hat 
hamu eneg tog hahapma kuhu fug. 
8Haren walinggoho yet isarukmen onolok ane turuk inap arimano hebeloho 
unusurukmu yet isahun. 
9 NIKNI Allahn nahap siye napmisi ulug At mondabi palimu werehon apma 
laruk lahen. 
10Alem angginon misig oho hat hubam aruhu fug. Hibam oho siyag am fug 
angge fano welaruhu. 
11 Allahn otsi malaikat mon eneptukmu hat kema-kema laruk laruhun ambeg 
let haptuk lamuhup. 
12Hat huyug heleben huwaruhu ulug it ininggiken aho haptuk lamuhup. 
13 Olomene men pisanggo men huyuhen sobir isaruk laruhunmu huwatuk 
lamuhup fug. 
14Allahn ele uruk lit, ”At ino An min inggik ahandip toho werehen Anden 
windatuk laruhuk. An nunuk oluk toho werehen An at iraham welaruhuk. 
15Aren ele ine roho An nubam uruk halug ele holtuk laruhuk. Siyag ane ubam 
atukmu Anden let timin ulug windaruhukteg palimuwap tuhuk. 
16Amusun toho welaruhureg sabal aruhuwen ineyap turuk lit Anden fanowap 
tuhuk,” uruk. 

Mazmur 92 

Allahn alem obog toho fano haltuk ulug sini yunggultuk ane 

1Sini o sabit sambil yunggultukon tu: 
2Hat NINIKNI Allah sini fam wel haptuk lit Hat mondabi palimu welahenon 
hunuk leho feruk ane ari fano. 

3Hubet Haren humalikisi hindi enesug lahen ane fahet anden ap hiyag isaruk 
lahi. Hupmu Haren hinggik kobog isa fug angge let eneptuk lahen ane fahet 
fag toho uruk lahi. 
4Pinggong humon hele numen ililohon men puhuli men kong til laruk lit sini 
uruk lahi. 
5Hat NIKNI Allah hinggik ineyonen turuk lahenon fahet nahiyeg haruk lit 
nindiyen yunggultuk lahi. 
6 NIKNI Allah, Haren alem suwon turuk lahenma fog haptuk lahi. Haren yat 
toho wenggel haruk lahenon fahet nindi firoho welahi. 
7Haren wenggel haruk lahenon ari ap inindi anggat tehonen oho wenggel ha 
fug teg. Alem nungge fahet wenggel haruk ulug ap inindi sohuwon enepeleg. 
8Hat fahet ninirim peruk inap arimano hoholangge sililim-salalam isaruk hag 
toho fano roho welamuhup halug oho heneko hik isahupmu lin-lan urukmen 
eneg welamuhup. Onolok ane turukon arimano e owil uruk hag toho turuk 
lamuhup halug oho fobik siyahap enebuhupmu nin hebeloho fano amuhup 
fug angge famen 
9Hat NIKNI Allah palimu wereg lit mondabi welaruhun. 
10Hat NINIKNI Allah men seli roho werehon arimano we tem toho siyag 
amuhup. Onolok ane turukon obog toho pilili-palala isaruk lamuhup angge 
famen 
11Haren an nineyap naptikinmu wam sapi yuhambukon hag atikikteg nine 
roho turuk lahi. Haren an palimuwap napmin ulug ahaluwe amben fano 
angge nunggulmu are naptikin. 
12An men seli roho werehon mako wamburukmu nilen yet isaruk lahi. 
Onolok ane turuk inap an siyahap nabul ulug in atuson siyag atukmu 
nisanggowen hol isaruk lahi. 

13Allahn fano perukon turuk inap arimano e asimit hag toho su atuk 
lamuhup. E sahi tom Libanon fam werehon hag toho yaron eneg laharuk 
lamuhup. 
14It arimano NINIKNI Allah ibam owahalma yaho ahen hag toho wereg lit owil 
urukmen eneg welamuhup. 
15Inine roho weregman eneg sabalma oho anggen yihik feruk lamuhup. 
16Ari roho turuk lamuhup ane ariyen NINIKNI Allahn pikir ane eneg turukon 
inam aruhu. At ino helep tuwaliyen hag toho wereg lit un ane turuk eleg. 

Mazmur 93 

Ninikni Allah eneg suwon ulug sini yunggultuk ane 

1 NINIKNI Allah eneg suwon. At palimu reg lit ine roho turuk ane asum hag 
toho wan teg. Kinang yuk tuk fug angge ine roho wereg. 
2Hat indam welatnahon ketiya oho lehoma heriyegman eneg welahen. 
3 NINIKNI Allah, ik haglabut ine roho watil waharuk lit ele hum toho uruk 
angge famen 
4Hat eneg palimu welahen. Ik hum toho fitlug ele mi-mi wirig atuk angge 
famen Hat eneg mondabi hine reg lit poholma welahen. 
5 NINIKNI Allah, Haren ari roho turuk lamuhup ulug imbinahon mondabi 
welaruhu. Ap obog tohowen Hat hibam fahet Allah wereg ibam perukmen 
eneg fobik unumalikisiyen oho ari peruk lamuhup. 

Mazmur 94 

Allahn ayeg waroho unusurukon fahet sini yunggultuk ane 

1 NIKNI Allah, Haren ap ayeg waroho unusuruk lahenon, nit niniline inam 
arik ma! 
2Haren kinang obog toho seneg lit alem obog toho haloho emberuk lahenon 
in atmihinteg inindi winik-wonog angge ruruk inaben siyag ane turukon 
fahet ayeg wat isamihin. 

3 NIKNI Allah, noenam welamuhukmu ap Haren siyag peruk lahen ane 
turukon arimano enehiyeg toho wereg ane eleg aruhu? 
4It obog tohowen enele hemet toho uruk lit nonolok ane fano tehe ulug 
enewelwel taruk. 
5Hat NIKNI Allah humalikisi unuyuhen sobir isaruk lit hanggengge wereg 
inap arimano siyahap eneptuk. 
6Hiyap yuwohon men malik suwarehon men unusuruk lit ap pohon oho 
waroho pal-pal lahabe feseruk. 
7Iren enele uruk lit, ”NINIKNI Allahn yet nisaruk eleg, Allah Yakuben wel 
turuk latfahon inowen niren turuk laheyon fahet wenggel haruk eleg,” uruk. 
8Nori, hit hinindi sohu roho welahebon, fano wenggel hemek! Nosambil 
hinindi anggar aruhu? 
9Ap inisanggo lalfag ahun inowen hol ha fug teg peruk lahep ano? Ap inil 
wal tibag ahunen yet ha fug teg ano? 
10Ap o pumbuk enele wal taneg werehon milal eneptuk ahun inowen alem 
unubam umbuk fug teg ano? Aren ap inindi anggarap eneptuk lit 
11  NINIKNI Allahn ap unundaman wenggel haruk ane oluk teg. Iren peruk ane 
ino seni ahe folo-folo teng urukon hag toho wereg. 
12Hat NINIKNI Allahn ari-ari turuk lamuhup ulug humalikisi komo eneptik 
inahon hikit toho milal eneptuk lit unubabut hal eneptuk lahen inap arimano 
enehiyeg toho welamuhup. 
13It arimano asengseng toho wereg li Haren ili og eneptuk lahenma inindi 
yuwag toho welamuhup. Haren it wanggi waroho fet enesugmen eneg onolok 
ane turuk inap arimano wareg angge sal enebuhup ambeg kinang habuloho 
wep tuhup. 
14 NINIKNI Allahn umalikisi ininggik sen enesug lit At anggengge wereg inap 
arimano embeselug lahu fug. 

15At la fug angge weregma aben alem haloho emberuk ambehen unggum 
pikit toho kong turuk lamuhupmu inindi pikit toho werehon arimanowen 
pikir ane turukon ari suwap turuk lamuhup. 
16Ap san an ili og naptuk lit onolok ane turuk inap apmayap enepmin ulug 
in aruhu? 
17 NINIKNI Allahn an let naplep fug halug an we tot welalereg enele uruk eleg 
ambeg lele. 
18An nuyug salog-malog angge roho mako wambimin perukmu 
Hat NIKNI Allahn nindiyen ulug ninggik sen naptuk latikin. 
19An nindi anggin toho wenggel harukmen eneg weregma Haren nindi seyap 
naptuk latikin. 
20Alem haloho emberuk ambeg pikir ane hareyap turukon arimano Hat men 
mangno roho welam teg ano? It enembiliken Allah wene hikit toho alem 
haloho emberuk lahe uruk liren ap siyahap eneptuk. 
21Iren te ap fano ane turukon apmayap enebul ulug mangno atuk lit ap alem 
unubam elegman war amag ulug kong toho emberuk. 
22Hat NIKNI Allah an nubahet helep owik hag toho weregma an Hat hapma 
hirag arik laruk lahi. 
23It onolok ane turukon arimano Hat NINIKNI Allahn ayeg wat isaruk lit siyag 
ane iren turukon fahet unusuruk laruhun. 

Mazmur 95 

Sini fam Allah wel turuk ane 

1 NINIKNI Allah fahet nenehiyeg toho sini yunggultuk lamulen maniyek! Nit 
fanowap nenebuhu ulug nenele hi roho At wel turuk lamul. 
2Aren let neneptisi ane hikit toho sini il At olohotma laruk lamulen maniyek! 
3 NINIKNI Allah eneg suwon. Aben wel eneptuk angge obog toho enemberimu 
At eneg wereg. 

4Tom yaron famen tulug tonggoma werehon obog toho Aren eneg seneg lit 
wereg. 
5Ik saho ahik Aren wal tibareg At ngi reg lit wereg. Kinang oho inggiken 
werehap tibareg Aren seneg lit wereg. 
6Nit nenelenggen fam hur amulteg nonorohole kunuk toho wereg lit 
NINIKNI Allah wal nenepfahon ino wel tulen maniyek. 
7 We At eneg Ninikni wereg. Wam domba foroho ahunen ambohom fano 
roho fet enesug hag toho nir oho Aren fet nenesug. O yoho At ele holtuk 
lamek: 
8 ”Hunumbasi o Masa-Meriba lekma wereg lit An nele holtuk latfag fug hag 
toho hiren oho turuk lamuhup fug. 
9Anden let eneptuk lit turuk latik iyag ane yet haruk latfag angge famen iren 
An wal niyaruk latfag. 
10An nele ying nabil laruk latfahon fahet nelmahip toho yet isarukmen mo 
ilig am wirig am turukmu teng misigmen nubam hilag nuwalen 40 atfag. 
’Anden telep peruk ane wenggel ha fug angge un ke laruk,’ peruk latik iyag. 
11 An nolok haruk lit, ’Hit kel tahup ambeg Anden kolowap hisarikik angge 
famen hit kuhup fug,’ ulug fag toho hiyag isiyag.” 

Mazmur 96 

Ninikni Allah ap suwon wereg ulug sini yunggultuk ane 
(1Taw 16:23-33) 

1  NINIKNI Allah wel turuk lit sini keron yunggultuk lamek! Kinang atogman 
atogma welahebonen NINIKNI Allah fahet henehiyeg toho yunggultuk lamek! 
2Tei watuk lit At unuk palimuwap turuk lamek! NINIKNI Allahn fanowap 
neneptisi ulug likiya hupmu hiyag isaruk lamuhup! 
3At umbagpag turukon inowen ine roho turuk ane fahet o pumbuk munon-
manon hiyag isaruk lamuhup! 

4 NINIKNI Allah mondabi suwon ulug ap obog tohowen wel tukag. Nunumba 
ulug wel eneptukon arimano mondabi apma regma we At fahet eneg enekol 
toho welamuhup. 
5Ap o pumbuk winonen ninikni ulug wel eneptukon arimano warehon hag 
angge wereg angge famen NINIKNI Allah ino pohol kinang wal tibag ahun 
wereg. 
6At ino umbagpag turuk lit mondabi palimu wereg. At ine fanowon inowen 
ibam keleg toho wereg. 
7 At ine roho wereg lit umbagpag turukon ino ap ununggul unuk obog 
tohowen wel tik waharuk lamuhup. 
8At unuk fanowon palimu roho werehon suwap turuk lit Allah fahet umbul 
peruk lahebon At ibam walug waharuk lamuhup. 
9Allah ibam kuruk lit wan turuk asum wan teg lit NINIKNI Allah olohotma 
henelenggen fam hur atlug sembahyang uruk lamuhup. Ap kinang atogman 
atogma welahebon At alukema henekolen henebe elek turuk lamuhup. 
10Ap o pumbuk obog toho unubam hiyag isaruk lit, ”NINIKNI Allah ap suwon 
nit fet nenesuhon weregma kinang yuk tuk fug angge ine roho wereg. At 
inowen o pumbuk munon-manon alem unubam werehon haloho emberuk 
laruhu,” ulug hiyag isaruk lamuhup. 
11Poholma kinangma welahebon henehiyeg toho welamuhup! Ik saho ahik 
inowet ahummu wereg angge arimanowet Allah wel turuk lit enele mi ruruk 
lamuhup! 
12Kinang ebeyet yabukmu yatuk anggeyet enehiyeg toho welamag! E farema 
werehonen oho enehiyeg haruk lamuhup! 
13 NINIKNI Allah ap o pumbuk obog toho alem unubam werehon kong tik 
waruhu sambil ap obog tohowen fanowap nenebehek peruk lamuhup. 

Mazmur 97 

Allah eneg suwon ulug sini yunggultuk ane 

1 NINIKNI Allah eneg suwon. Kinang obog tohowet ik ahum suwon ayegma 
werehonet At fahet enehiyeg toho welamag! 
2Hina singonen At hililip turukmu mun ane man ane haloho emberuk lit 
umalikisi ine roho sen enesug. 
3At olohotma indok nil laruk lit ap seliyon At walinggoho kilabehon obog 
toho wiyaloho lin-lan uruk. 
4Allahn ilabut lebeg turukmu pohol ha kinang ha seleg atikim kinangen yet 
halug akolen yuk turuk. 
5Hindali indokman wiyig atuk hag toho NINIKNI Allah kinang obog toho 
seneg ahun ino olohotman tom wiyig atuk. 
6Allahn mun ane man ane fano haltuk ulug poholen fag turuk. Ap o pumbuk 
obog tohowen At ebe umbagpag turukon yet haruk. 
7Nunumba ulug ininggiken laltuk angge wel eneptuk lit usasum ariyen ninine 
roho welahe ulug enewelwel tarukon arimano ininggali haruk lamuhup. 
Allah wereg perukon obog toho NINIKNI Allah apma welamuhuk ulug 
enelenggen fam hur atuk lamuhup. 
8Hat NINIKNI Allahn alem obog toho haloho umbuhunon fahet o Sion inaben 
hol hahupteg enehiyeg haruk lamuhupmu ap o pumbuk Yehuda inaben oho 
enehiyehen yunggultuk lamuhup. 
9 NINIKNI Allah, Hat we tem toho mondabi palimu reg lit kinang obog toho 
ki reg lahen. Allah wereg perukon obog toho enemberimu Hat eneg welahen. 
10Hit NINIKNI Allah hinindi reg lahebonen siyahon fahet ninirim peruk 
lamuhup! Hit Allah anggengge welahepma Aren wanggi waroho fet henesug 
lit onolok ane turuk inap ininggikmuwen windat heneptuk laruhu. 
11Allahn fano perukon turuk inap unubam seleg atuk. Inindi pikit toho 
werehon arimano enehiyeg toho welamuhup. 
12Hit fano ane turuk lahebonen NINIKNI Allah fahet henehiyeg toho welamok! 
At ebe usa fulu reg ulug henehiyehen sini yunggultuk lamek! 

Mazmur 98 

Allah pohol ha kinang ha senehon fahet sini yunggultuk ane 

1 NINIKNI Allah wel turuk lit sini keron yunggultuk lamuhup! Aren fano ane 
turuk latisimu harukukteg nenekol harukuk. At ine roho turuk lit palimu 
atisi. 
2Anden fanowap henebuhuk ulug fag toho hiyag nisarisi. Ap o pumbuk obog 
toho iniline umalikisi windat eneptisi. 
3Israel inap eneg indi isaruk lit anduhun hare ruk fug angge it fahet eneg 
wenggel isaruk latisi. Ap obog toho indit-indit werehon arimanowen Ninikni 
Allahn nit fanowap neneptukmu yet haruk latusa. 
4Ap obog toho kema-kema werehonen NINIKNI Allah wel turuk lamuhup. 
Hinindimu henehiyeg toho Allah asini yunggultuk lit At fog turuk lamuhup. 
5Pinggong kong turuk lit henele ine roho Allah sini yunggultuk lamuhup. 
6Waruk teltuk lit NINIKNI suwon henele ine roho wel turuk lamuhup. 
7Ik saho ahik inowet ahummu werehonet Allah wel turuk lit ngu ruruk 
laruhu. Kinang ebeyet kinangma werehonet Allah wel turuk lit mil turuk 
lamuhup. 
8Ik hul salalang turuk lit aplohok kilambak turuk lamag! Tom suwon 
arimanowen oho enehiyehen Allah wel turuk lamuhup. 
9 NINIKNI Allah ap o pumbuk obog toho alem unubam werehon kong tik 
waruhu sambil ap obog tohowen fanowap nenebehek peruk lamuhup. 

Mazmur 99 

Allah ebe usa fulu reg ulug sini yunggultuk ane 

1  NINIKNI Allah eneg suwon. At olohotma ap o pumbuk wal taneg werehon 
enekolen enebe elek-elek angge ruruk. At ino otsi eneherabul wilibihon 
enemberimu heriyeg. At alukema kinang yuk turuk. 

2 NINIKNI Allah tom Sion fam wereg lit ine anggolo reg, o pumbuk obog toho 
enemberimu wereg. 
3It obog tohowen Hat hunuk suwon ap enekolap eneptukon palimuwap turuk 
lamuhup. Hat hunuk mondabi fano reg. 
4Hat ap suwon hineyonen pikir ane fahet hindi reg lahen. Aben tuk teg ane 
fahet komo eneptuk lit Israel kinangman alem pikit toho haloho emberuk 
ane kong toho imbinag. 
5Nit NINIKNI Allah unuk palimuwap turuk lamek! At lehoma hur atuk angge 
alukema henelenggen fam hur atihipteg At ebe usa fulu rehon wel tilihip! 
6Musa men Harun men Allah amingmingangge imam welatfag. Samuel 
inowen oho Allah ubam sembahyang uruk latfag. Iren NINIKNI Allah ubam 
enele urukmu Aren hebeloho ele hiyag isaruk latfag. 
7 Aren hina anggulog sehelimuwen ele hiyag isaruk latfag. Ari-ari turuk 
lamuhup ulug komo enepfag ane men hili angge imbibahon men iren inine 
roho seneg latfag. 
8Allah nit NINIKNI welahenon, iren enele urukmu Haren hebeloho hele hiyag 
isaruk lit siyag ane iren turuk latfahon Haren ha ruruk latik inag angge famen 
hare ane turuk latfahon fahet alem angginon oho unubam emberuk latik 
inag. 
9Nit NINIKNI Allah unuk palimuwap turuk lamek! Tom Sion famen At 
alukema henelenggen fam hur atihipteg nit NINIKNI Allah ebe usa fulu rehon 
wel tilihip! 

Mazmur 100 

Allah wel turuk asini 

1Allahn let neneptisi ulug sini yunggultuk latfahon tu: Kinangma werehon 
obog tohowen henele ine roho NINIKNI Allah wel turuk lamuhup. 
2Henehiyeg toho wereg lit At fam eneg wenggel haruk lamuhup. Sini 
yunggultuk lit At alukema waharuk lamuhup. 

3 NINIKNI Allah misig wereg ulug honoluk toho welamuhup. Aren wal 
nenepfagma Aren tohon nit welahe. At umalikisi ambohom hag toho fet 
nenesug. 
4  NINIKNI Allahn let neneptisi ulug At wereg ambeg sini il kuruk lamuhup. 
At ibam iraham waharuk lit At unuk suwon wel turuk lamuhup. 
5 NINIKNI Allah ubabut fanowonen indi nisaruk lit weregman eneg 
welamuhuk. Umalikisi welatfahonet welamuhubonet Aren eneg fet enesug 
lit wereg. 

Mazmur 101 

Ap suwon unubabut fano roho welamuhup ulug sini yunggultuk ane 

1Daud inowen sini yunggultuk latfahon tu: NIKNI Allah, Hat fahet sini imin. 
Haren ap hindi enesug lit alem unubam werehon haloho emberuk lahen ane 
fahet yunggultuk latmin. 
2Kalem fanowon eneg laruk laruhuken yet teg lahireg nosambil Haren milal 
nabuhunen waruhun? An nibam wereg lit mun ane man ane nindi pikit toho 
turuk laruhuk peruk lahi. 
3Saplangge turuk ane fahet wenggel haruk lahi fug. Haren siyag peruk 
lahenon anden oho nirim peruk lahi. Ari hahon an nubam tag aruhu rohon! 
4Nindi piren teg lit wenggel hihi ha nowen ulug yet teg lahi. Siyahon fahet 
nambit peruk lahi. 
5Ap san enele ahuri ha roho onori enebug urukon arimanowen enele uhup 
tohon anden elehap eneptuk laruhuk. Inindimuwen winik-wonog angge 
rurukon arimano an nolohotman yanggal eneptuk laruhuk. 
6Hat hubam inindi wirik toho wenggel haruk inap niraham welamuhuben 
kinang walinggoho yami enebil laruk laruhuk. Kalem fanowon larukon 
arimano an namingmingangge welamuhup. 
7Enele si ane uruk lit ap enele ying eneptukon arimano an nibam welamuhup 
fug. 

8Haren siyag peruk lahenon turuk inap arimano kinang anden seneg lahiyon 
men o pumbuk Hat NINIKNI Allahn tohon men fam welamuhup fug ulug 
likiya hupmu alem angginon unubam emberuk lit mondabi siyahap eneptuk 
laruhuk. 

Mazmur 102 

Tom Sion fahet sembahyang uruk ane 

1Ap eke ilaheg toho wereg lit ine elehen indi anggin toho wenggel haruk 
ane NINIKNI Allah ubam hiyag utukon tu: 
2 NIKNI Allah, anden Hat hubam sembahyang uruk lahiyon hol niyimin! Let 
nabik ma ulug heng haptuk lahiyon holeg lamin! 
3An asengseng toho wereg sambil horohole hirag ta fug! Anden nele hi roho 
hubam uruk sul hol niyalug hebeloho hele hiyag nuruhun. 
4An nuwag indoken narukmu inahan turuk hag toho naptukmu hubu folo-
folo teng uruk hag toho welahi. 
5Hoholangge halo uruk hag toho an nindi ine eleg atisimu nasuburu naruk 
ane napeleg atisi. 
6Nindi angginen ngesekum turukmen eneg an nuwag eleg atisimu nunu eneg 
tamuk tegma welahi. 
7Suwe kohoni leimu werehon hag atikik. Siyo-mayo o pumbuk halog toho 
lin isaruk ambeg ei wiroho wereg hag toho welahi. 
8An nindi angginen nohuk fug teg lahi. Suwe kuwilon embeselug larukmu 
amu wereg lit unggama heriyehon hag toho welahi. 
9Likiya famen tulug ap an men seli roho werehonen an inda yako ninggaliyap 
naptukmen eneg hup atuk. Iren ap eke huluwap tul peruk halug an nunuk 
uruk lit, ”Hun ari wereg hag toho har oho welaruhun,’ ulug huluwap turuk. 
10-11Hat hundaman ahe laharukmu an nubahet holok haruk lit sen 
naptikinteg hik niyarikinmu an likiya hupmu uba yatuk lit nil ahaluwe ik 
men mangno roho naruk lahi. Suburu ubalma ul eneg naruk lit welahi. 

12Mo ubuk urukmu ap enehuhe yat atikim folo-folo o hik atuk hag toho an 
oho we tot welaruhukmu hik nubam aruhu. We tem toho hoholangge halo 
urukon hag toho welahi. 
13 NIKNI Allah, Hat lehoma heriyegman eneg mondabi welaruhun. Niren 
endebuhukonen endebuhubon arimanowen oho Hat hunuk uruk lamuhup. 
14Hat in aruhunteg o Sion fahet nindiyen ulug let turuk laruhun. Haren o 
Sion hebeloho hindi reg laruhun li horog atisi. 
15O pumbuk Sion ari ap seliyonen pin halog toho kuruk lit helep lilibug toho 
lin isaruson eneg wereg angge famen nit Hat hamingmingangge 
welaheyonen helep arimano oho ninindi reg lahe. 
16Ap o pumbuk enele wal-wal werehonen Hat NINIKNI Allah hunuk fahet 
enekol toho welamuhupmu onowesi suwon it fet enesuhon arimanowen Hat 
hebe umbagpag turuk lahenon holohotman ininggareg apmayap taruk 
lamuhup. 
17 NINIKNI Allah ebe umbagpag til inam arik waruhureg o pumbuk Sion 
hebeloho wiri fuhu. 
18Inibamen yanggal eneptuson arimano Allahn hebeloho aluke yig isaruk lit 
iren At ubam sembahyang urukon nirim puk fug angge holtuk laruhu. 
19Allahn ari roho turuk laruhuwon fahet it fobik indag atuk lamuhubon 
onoluk amuhuben suwesingga fam haharoho umbuhupmu ap o pumbuk 
Allahn fobik wal enebuhuwon arimanowen NINIKNI Allah wel turuk 
lamuhup. 
20 NINIKNI Allah poholma wereg lit ibam fanoman kinang pilap haruk. 
21Ap hele wat eneptusonen ngesekum turukon hol isaruk laruhu. War amag 
ulug kong toho emberuson onoluk welamuhup ulug wilip eneptuk laruhu. 
22-23Ari roho tuhumu ap o pumbuk enele wal-wal urukon onowesi suwon 
menen NINIKNI Allah wel turuk lamuhuk ulug palu arik wamuhupteg tom 

Sion famen NINIKNI Allah unuk palimuwap turuk lit o Yerusalemen At fog 
turuk lamuhup. 
24An kabini reg lit nine roho turuk latikikon Allahn hondo naptuk lit sabalon 
unubabut hag nubaharisi. 
25 Anden nele uruk lit, ”NIKNI Allah, an nebe kabini angge war aruhuk tohon 
fet nasug laruhun. Niren endebuhukonen endebuhubon eleg amuhup angge 
famen Hat mondabi weregman eneg welaruhun. 
26Haren wal tilmu kinang ahongge yaho finareg hinggiken pohol laltik inag. 
27Haren wal tinag angge arimano obog toho siyag aruhu angge famen Hat 
eneg mondabi welaruhun. Pohol ha kinang ha sum miningon kiririp til laruk 
hag toho eleg aruhu. Aben sum miningon hog toho hik isalug sum keron wan 
taruk hag toho Haren oho mun angge man angge mining atukon 
embeserukmu wo uruk angge famen 
28Hat eneg nin am fug angge mondabi welaruhun. 
29Hat mondabi weregma nit Hat hamingminganggeyen nunumalikisi indag 
taruk lamuhukon arimano inindi yuwag toho welamuhup. Iren endebuhubon 
oho Haren wanggi waroho fet enesug laruhunmu fano welamuhup,” irikik. 

Mazmur 103 

Allahn umalikisi indi enesug ane fahet sini yunggultuk ane 

1Dauren sini milaltuk lit yunggultuk latfahon tu: NINIKNI Allah an nindiyen 
wel turuk laruhuk. At unuk fanowon nebe abir anggeyen fog turuk laruhuk. 
2 NINIKNI Allahn fano ane nubam turuk latisiyon ino napeleg am fug angge 
an nindiyen wel turuk laruhuk. 
3Siyag ane turuk lahiyon Aren elehap turuk. Ouk anggolo nubam atukmu 
Aren hihit naptuk. 
4Mondabi war alema sal naplep angge famen Aren nolukap naptukmu 
welahi. Aren indi nasug lit naliliyangge lahap naptuk. 

5An noluk weregma fanowon eneg og nutuk. An nine keron og nutukmu suwe 
tunguni ine roho laruk hag toho ap kabiniyonen tuk teg ane turuk lahi. 
6Aben apmayap eneptukon Aren inibil atuk lit unggum unubam werehon 
hale feruk. 
7 NINIKNI Allahn undaman pibag ane Musa fam fag toho hiyag itfag. Israel 
inap iniline alem ekeyon-ekeyon ine roho turuk latfag. 
8  NINIKNI Allahn inilaheg peruk lit fanowap neneptuk. Indimu folo-folo olok 
am fug angge indi anggolo nisaruk lit wereg. 
9Hundig-hundig olok ane wenggeltuk laruhu fug. Ahummu het-pet teg lit 
eneg welaruhu fug. 
10Niren siyag ane turukon fahet nunuselep angge famen nunumbaharuk. 
Niren tuk fug ane turukon fahet ayeg wat neneptuk eleg. 
11Pohol kinang men wirim tuk fug teg hag toho At ele holtuk inap indi enesug 
ane oho mondabi humon wereg. 
12Mo yali filen lahik watug yatma larukmen ubuk uruk hag toho niren siyag 
ane turukon Allahn yatma hik isaruk. 
13Ikniyen umalikisi indi enesug hag toho NINIKNI Allah ubahet enekol toho 
wereg inap indi enesug. 
14Nit kinang fam lal eneptik iyag ulug At oluk teg lit kinang alinlan hag toho 
welaheyon nisaruk. 
15Nit ap kinangmon hoholangge hag toho welahe. Nenebe e owil tehon hag 
toho welahe. 
16Homhomo fu harukmu loloho wamburuk. Loloho wambuhureg longgo 
uhumu aben hahup fug. 
17 NINIKNI Allah fahet enekol toho wereg inap mondabi indi anggolo isaruk 
laruhu. Unumbusagsi unubam oho fano ane turuk laruhu. 

18An numalikisi welamuhup ulug hiyag isibagma tem toho peruk inap Aren 
let eneptuk laruhu. Ari roho turuk lamuhup ulug komo enepfagma fano 
holtuk inap Aren fet enesug laruhu. 
19 NINIKNI Allah poholma heriyeg lit weregma kinangmon poholmon obog 
toho At apma wereg. 
20Allah otsi poholmon suwon hinineyon Aren ele hiyag hisarikim holtuk 
lahep. Aren urukon hikit toho turuk lahebonen NINIKNI Allah wel turuk 
lamuhup. 
21Allah umalikisi poholmon obog toho At amingmingangge wereg lit Aren 
perukon hikit toho turuk lahebonen NINIKNI Allah fog turuk lamuhup. 
22Mun angge man angge Allahn wal tibahon o kema-kema At apma werehon 
obog tohowen At wel turuk lamuhup. An nindiyen NINIKNI Allah wel turuk 
laruhuk. 

Mazmur 104 

Allahn mun angge man angge wal tibag ulug wel turuk ane 

1-2An nindiyen NINIKNI Allah wel turuk lahi. NIKNI, Hat eneg suwon welahen. 
Hat mondabi palimu welahenon umbagpag fanowonen hililip hasug. Haren 
pohol o ungga hag toho sale feruk lit 
3ik pohol palimu werehon emberimu hibam wiri fat taruk lahen. Hat hina 
fene larukmu homhomowen og haptug laruk. 
4 Homhomo ino hamingmingangge roho werehen Haren monde feruk lahen. 
Lebeglu inowen oho Hat let haptuk. 
5Kinang ine roho welamag ulug helep tuwaliyen fam imbinagma yuk tuk fug 
angge eneg welaruhu. 
6Kinang obog toho ik sene fam hondo ribinagma tom yaron oho iken yuhatuk 
latfag. 
7Hat hele ululu sup turuk hag toho ine roho urukmu ik ino linggik-longgo 
ibag. 

8Ik ino tom famen Haren lamisi pinag ane hikit toho tonggo ke laruk. 
9Ik inowen nin hebeloho kinang obog toho hondo ruhu rohon ulug hili 
imbinag ambeg pisan isa fug angge laruk. 
10Ik eleruk tonggo ke wili feruk lahenma punu honggoleg ke laruk. 
11Suwe pak farema werehonen ik ino narukmu wam eliyen oho ik obok atuk 
halug naruk. 
12E ik ayegma werehon inggik fene suweyen ei wituk lit enele uruk. 
13Poholman osit tom fene pilabik waharuk lahen. Hinggiken turuk lahenon 
famen mun angge man angge kinangma wereg atuk lit keleg uruk. 
14Haren wamen naruk angge hoholangge wiliptuk lahen. Aben narukon fahet 
eiyangge yag tawag ulug emberuk lahen. 
15Ik anggur ahaluwe ap inindi enehiyehap eneptukon men e zaitun ahaluwe 
orohole ke lahaptukon men naruk angge inine atukon men Haren og isaruk 
lahen. 
16Tom Libanon fam NINIKNI Allahn e wali yatisiyon arimano inggarehen 
tohon werehen osit anggolo unubam pilabik waharuk. 
17E arimano ondomi ke suwe winon men pibalu menen ei wituk. 
18Tom yaron arimano fene wam kambing hahon farema werehonen inibam 
wituk. Pak tabi hahon helep ele ke hiraho lit wereg. 
19Aben pikalem inam atukmu tu sambil welahe peruk lamag ulug imbinag. 
Mo ubuk uruk li inggareg oluk toho welamag ulug imbinag. 
20Haren o hik amag peruk lahenma hup atukmu suwe pak farema werehon 
wilip atuk. 
21Olomene kabiniyonen pak yami ruruk lit enele ya nga uruk. It arimanowen 
naruk angge og nisimin ulug Hat Allah hubam heng haptuk. 
22Mo lahik waharukmu nohoruk ambeg hirahoma lalug yinggig lit wereg. 

23Ari turukmu ap yabuk wibul ulug wilip atug yabuk witukmen eneg o 
hupmu atuk. 
24 NIKNI Allah, Hat hindi anggat teg lit mun ane man ane teberuk lahen. 
Haren wal tinag angge arimanowen kinangma keleg uruk. 
25Ik saho ahik humon Haren wal tinag. Ik ahummu wereg angge suwon toron 
winag isa fug toho wereg. 
26 Ik ahum pali ke ap kou fam laruk. Haren nindi nahiyehap naptuk 
laruhuwon ulug pisanggo humon wal tinahon unuk Lewiatan ino ik ahummu 
wereg. 
27It obog toho arimanowen suburu narukon horog teg li Haren og nisamisi 
ulug yet hasug lit wereg. 
28Haren naruk angge og isarukmu iren andog toho hilalug naruk. Haren 
hinggik fisalak teberuk lahenma it arimano suburu enehum toho naruk. 
29Haren hambol yig isaruk lahenma it arimano enekol toho wereg. Haren sat 
lisoho waruk lahenma war atlug hebeloho kinang alinlan atuk. 
30Haren sat og isaruk lahenma it wereg atuk. Haren kinang keronap turuk 
lahen. 
31 NIKNI Allah umbagpag turukon ino mondabi welaruhu! Inggarehen wal 
tibag angge arimano fahet ahiyeg toho welamag! 
32Aren kinang pilap harukmu kinang akolen yuk turuk. Aren tom sen 
harukmu indok hubu wilip atuk. 
33An noluk wereg li NIKNI Allah fahet sini yunggultuk laruhuk. An wereg lit 
nahiyeg toho Allah fahet tei uruk laruhuk. 
34Aren nindi nahiyehap naptukmu sini yunggultuk lahiyon fahet ahiyeg 
haruk laruhu. 
35Ap siyag ane turukon kinangman eleg atuk lamuhup. Onolok ane turuk 
inap mondabi longgo uruk lamag ulug sembahyang uruk lahi. An 
nindiyen NIKNI Allah wel turuk lahi. Hiren oho NIKNI Allah wel turuk lamek! 

Mazmur 105 

Allahn Israel inap unubam tibag ane fahet sini yunggultuk ane 
(1Taw 16:8-22) 

1  NINIKNI Allahn let neneptisi ulug wel turuk lit At unuk suwap turuk lamek! 
Aren turuk ane fahet ap o pumbuk obog toho hiyag isaruk lamuhup. 
2Aren su ane turuk latisiyon fahet Allah asini yunggultuk lamuhup. 
3At ebe mondabi fanowon ino anggengge nit welahe ulug henehiyeg toho 
welamuhup. At alukema welahebon arimano obog tohowen henehiyeg haruk 
lamuhup. 
4Ine At famen heng turuk lamuhup. Likiya hupmu At orohole yami ruruk 
lamuhup. 
5-6Allah amingmingangge Abraham umalikisi welahebon, Yakub umalikisi 
Allahn mumal heneptisiyon welahebon, Allahn fano ane turuk latisiyon 
wenggel haruk lit Aren anggin ane ap fam emberuk latisiyon oho honoluk 
toho welamuhup. 
7Allah nit NINIKNI wereg. Aren alem kong toho emberuk ane ap kinang 
atogman atogma werehon unubam emberuk. 
8Aren umalikisi fam An Hinikni aruhuk ulug sali imbibahon fahet likiya 
hupmu wenggel haruk lit numalikisiyen endebuhubonen endebuhubon 
welamuhup li oho apeleg aruhu fug. 
9 Sali ino atam Abraham fam imbibareg fobik Ishak fam oho imbibag. 
10 Nin Yakub fam emberuk lit Israel inaben seneg lamuhup ulug mondabiyap 
tibag. 
11Hiyag isaruk lit, ”Kanaan kinang aru hit mondabi ngi amuhuben og 
hisahuk,” ulug hiyag isibag. 
12Indam enebe tor angge wereg lit ap pohon hag toho Kanaan kinangma 
welatfag. 
13It arimano ap winon inibam o pumbuk eke la eke wam turuk latfag. 

14 Ari roho turukmu NINIKNI Allahn let eneptuken ap misihen oho it enele 
ying eneptuk latfag fug. It fahet Aren ap suwon komo eneptuk lit, 
15”Anden mumal eneptikikon aruma eneleyap enebuhup fug. An 
namingmingangge nabi aruma honolok ane unubam turuk lamuhup fug,” 
ulug komo eneptuk latfag. 
16  NINIKNI Allahn Kanaan kinang fam suburu obok monde fibagma naruk 
angge mondabi eleg atfag. 
17 Suburu obok uwanma Allahn Yusuf ino o Mesir monde fibagma owesi 
enelukema tam libag. Ap ekeyen ayeg waroho hilibagma amingmingangge 
atfag. 
18 Yusuf uyug hele fam pug tibareg anggolopma kumbi ineyon fam ililfag. 
19Yusuf inowen fobik teko laruk ane fahet hiyag isibahon hikir atfag. 
NINIKNI Allahn ibag ane hikit toho at ubabut fanowon inam atfag. 
20 Mesir inap onowe o pumbuk anggolo sen enesuhon inowen at inggik hele 
loloho wili feselihip ulug hiyag isibag. 
21 Mesir kinang aru seneg laruhun ulug hiyag itfareg nanggengge obog toho 
foroho laruhun ulug og itfag. 
22Haren an namingmingangge milal eneptuk lit numalikisi Mesir inap 
onowesi inindi anggarap eneptuk laruhun ulug hiyag itfag. 
23 Ari tibagma Yakub o Mesir libareg ap pohon hag toho welatfag. 
24  NINIKNI Allahn umalikisi anggolowap enepfagma inine anggolo atuk lit 
Mesir inap it apmayap eneptuk latfahon arimano it men wirim teg latfag fug. 
25Allahn Mesir inap inindi hareyap eneptukmu iren At amingmingangge 
fahet inirim peruk lit enele ying eneptuk latfag. 
26 Ari turuken Allahn amingmingangge Musa men Harun Aren mumal 
tibahon ino men it enembeg mon enepfag. 

27Mon enepfagma libareg iren NINIKNI Allahn hiyag isibag ane hikit toho o 
Mesir kinang fam alem eke hag eke hag aben tuk fug tehon it 
enesehelimuwen turuk latfag. 
28 Allahn o hik monde fibagma Mesir kinang obog toho hik atfag angge 
famen Mesir inaben Allah ele apmayap turuk latfag. 
29 It inahik obog toho Allahn il mebap tibagma ikan obog toho war atfag. 
30 It enengginang yahiyehen keleg ibareg ap suwon ibam oho kuruk latfag. 
31Allahn hombum men elemiyaha men monde fibagma it inibam obog toho 
hililip teg latfag. 
32 Osit pilabik walep angge famen osit soho anggen hahon pilabik waharuk 
lit lebeglu oho monde fibag. 
33Allahn hele anggur men e ara men sanog toho hik isaruk lit e winon oho 
tukum toho ilkal isaruk latfag. 
34 Aren herenangge monde fibagma watfareg anggolo keleg tehen winag isa 
fug teg latfag. 
35Herenangge arimanowen aben yatuk angge obog toho narukmu 
enenggengge yabukmu werehon obog toho eleg atfag. 
36 Mesir inap unumalikisi wandabon inindi anggen tohon arimano obog toho 
unusibag. 
37 Ari tibareg Allahn umalikisi Israel inap hondog eneplug wilip atukmu it 
enebe fano wereg lit fano-fano angge emas men perak men hilalug laruk 
latfag. 
38Mesir inaben Israel inap fahet enekol toho wereg lit it wilip atukmu yet 
isibareg fano lawag peruk latfag. 
39 It larukmu Allahn hina fam wanggi wat eneptuk lit hubanggo seleg teg 
lamag ulug indok ambulpul monde feruk latfag. 

40 Iren suburu oboken heng turukmu Allahn suwe yalma hahon monde feruk 
lit suburu roti poholman pilap isarukmu enehum toho naruk latfag. 
41 Aren helep pul ke pilang tibagma ik wilip atfareg ik suwon hag toho lekma 
laruk latfag. 
42 NINIKNI Allahn amingmingangge Abraham fam sali imbibahon ino 
wenggel haruk lit ari obog toho tibibag. 
43Allahn umalikisi mumal enepfahon arimano hondog eneplug wilip atukmu 
enehiyeg toho sini yunggultil laruk latfag. 
44 Ap o pumbuk winon enengginang Allahn umalikisi og isarukmu yabukmu 
sat toho yatuk latfag angge arimano iren ngi atuk latfag. 
45An numalikisiyen nele holtuk lit hit hunubabut ari roho welamuhup ulug 
komo eneptik iyahon hikit toho turuk lamuhup ulug wenggel hibareg kinang 
ino hiyag isibag. NINIKNI Allah wel turuk lamuhuk! 

Mazmur 106 

Israel inaben Allah enembol yig utuk latfahon fahet sini yunggultuk ane 

1  NINIKNI Allah wel turuk lamek! Allah fano ulug At fog tiyek! Aren umalikisi 
indi enesugmen eneg welaruhu. 
2Ap san NINIKNI Allahn ine roho turuk latisi ane obog toho oluk teg lit hiyag 
isaruk lam teg? Mun ane man ane Allahn turukon fahet enepelehen ap 
misihen oho At ubabut wirim toho wel tuk fug teg. 
3Allahn tu men ari men turuk lamuhup ulug kong toho imbibahon seneg lit 
likiya hupmu fano ane eneg turuk inap arimano enehiyeg toho welamuhup. 
4 NIKNI Allah, Haren humalikisi hebeloho hindi enesug laruhun hag toho an 
oho hindi nasug laruhun! Humalikisi windat enebuhun sambil an oho windat 
nabuhun! 
5Hat humalikisi Haren mumal tarikinon fano welamuhup ane anden yet 
isaruk lit it men ambiyeg nenehiyeg haruk lamuhuken an let nabuhun. Let 

nabuhunmu andet humalikisiyet mangno roho Allah anggengge welahe ulug 
nenewelwel taruk lamuhuk. 
6Nunumbasiyen siyag ane turuk latfag hag toho niren oho Haren nirim peruk 
lahenon turuk lit Hat hindi siyahap haptukuk. 
7 Nunumbasi o Mesir kinang fam weregma Allahn it iniline alem suwon aben 
tuk fug tehon eke hag eke hag turuk latfag angge famen nungge fahet turuk 
latisi ulug fuki roho wenggel haruk latfag fug. Allahn anggoloenam nindiyen 
ulug let eneptuk latfag angge famen iren enepeleg atfag. Enepeleg atfagma 
ik Longgop ayegma libareg wereg lit At mondabi palimuwon ele ying turuk 
latfag angge famen 
8An nunuk siyag aruhu rohon ulug At inggik ineyon inamap turuk lit windat 
eneptuk latfag. 
9 Windat enepmin ulug ik Longgop pet turukmu itano ik ino pul ke minggir 
atfagma Allahn umalikisi kinang lilog atfag keyen hondog eneplug fuma fil 
nindig atfag. 
10Ari roho turuk lit Allahn nunumbasi arimano ap seliyon it fahet ninirim 
peruk latfahon ininggikmuwen taluk eneptuk latfag angge famen 
11ap seliyon arimano iken hondo eneptuk lit obog toho unusibagma misig 
oho oluk atfag fug. 
12Ari roho turukmu nunumbasiyen yet isibareg Allahn tem toho sali irisiyon 
hikit toho tehek ulug wenggel hibareg At sini fam wel turuk latfag angge 
famen 
13we tot welatfareg Allahn turuk latfahon fahet enepeleg atfag. Enepeleg 
atfagma Allah undaman perisi ane hikit toho let neneptuk laruhu ulug 
nangno ruk fug angge welatfag. 
14 Ari roho wereg lit lekma libareg wam oboken ulug enele anggolo uruk lit 
Allah wal haruk latfag. 

15At wal hul ulug Allah fam heng turukmu suburu og isaruk latfag angge 
famen nin tot welatfareg ouk alem angginon unubam monde fik watfagma 
inine mondabi eleg atfag. 
16 Tot welatfareg nunumbasi o sabo wiroho wereg lit Musa 
men NINIKNI Allah amingmingangge Harun men fahet inindi siyag atfag. 
17Siyag atfagma kinang kuroho ele a ribibareg hun Datan pil isaruk lit 
Abiram ori men oho hondo enepfag. 
18Hondo enepfagma indok ulog-alog haruk lit ap onolokon it piren inibil 
atfahon arimano obog toho han wiyaloho war atfag. 
19 Tom Sinai alma wereg lit nit nunumbasiyen tu Allah hag toho wereg ulug 
emas umbagpag turukon fam wam sapi umalik hag angge witfareg 
enelenggen fam hur atuk lit ininggiken lalfag angge ino fam sembahyang 
uruk latfag. 
20Sembahyang uruk lit Inikni Allah ebe umbagpag turukon ino ubalma wam 
sapi hoholangge narukon hahon wel turuk latfag. 
21Allah o Mesir kinangman alem suwon eke hag eke hag turuk lit windat 
enepfag ahun ino enepeleg atfag. 
22O Mesir hun Ham angginang ino famen aben tuk fug teg ane Allahn turuk 
latfahon men ik Longgop famen ap enekolap eneptuk lit turuk latfahon men 
fahet iren wenggel haruk latfag fug. 
23Wenggel haruk latfag fugmu Allahn siyahap enepmin pibag ane hikit toho 
unuselep angge famen Allahn mumal tibahon Musa inowen ili og enepmin 
ulug Allah honggoleg nunumbasi honggoleg pulmu in arik libagma Allahn 
olok haruk lit unusimin pibag ane imbisibag. 
24 Welatfagma nunumbasiyen Allahn kinang fanoma og hisahuk ulug sali 
imbibahon fahet ele si ane irisi ulug wenggel haruk lit kinang ino ninirimen 
nit ngi arik lahuk fug uruk latfag. 

25Olma wereg lit enele siyag toho uruk latfag. NINIKNI Allah ele holuk fug 
angge weregma 
26-27 Allahn lekma tuman unusimin ulug inggik leho lit hiren ondohowonen 
endebuhubon oho o pumbuk kema-kema hik-hak isahuk ulug sali imbibag. 
28 Sali imbibagma o Peor libareg wereg lit Moab inaben nunumba ulug wel 
turuk latfahon Baal ino iren oho wel turuk latfag. Wel turuk lit usasum 
warehon fahet emberuk latfag ambohom arimano iren oho naruk latfag. 
29Ari roho turuk latfag ane ariyen Allah indi siyahap tibagma ouk alem 
suwon unubam atfag. 
30Ouk unubam atfagma Pinehas inowen alem unubam welatfahon haloho 
imbibag. Imbibagma ouk ino eleg atfag. 
31Pinehas inowen tibag ane fahet Allahn fano pibag angge re it fobik indag 
atuk lamuhubonen oho at fahet wenggel harukmen eneg welamuhup. 
32 Nunumbasi ik Meriba elerukmu wereg lit turuk latfag ane ariyen Allah 
indi olokap tibag. Olokap tibag ane fahet Musa indi inahan turukmu 
33undaman fuki roho wenggel ha fug anggeyen ele uruk lit alem ubamap 
taruk latfag. 
34 Kanaan kinangma kibareg nunumbasiyen NINIKNI Allahn hiyag isibag ane 
sobir isalug Kanaan inap o pumbuk wal taneg welatfahon elehap enepfag 
fug. 
35Elehap enebuk fug angge it unumalikisi men Kanaan inap unumalikisi men 
og-og atuk lit enebe misig hag toho welatfag. Wereg lit Kanaan inaben turuk 
latfahon hikit toho iren oho turuk latfag. 
36Kanaan inaben tu Allah wereg ulug wel eneptuk angge arimano iren oho 
wel eneptuk lit yebangge yep taruk latfag. 
37 Iren mungguwat fahet unumalikisi yuhon ap anggeyet hiyap anggeyet 
waroho hubu lahaptuk latfag. 

38 Unumalikisi alem unubam elegman usangge Kanaan inaben tohon fahet 
unusuruk lit enemep hilili feruk latfag ane ariyen kinang siyahap turuk 
latfag. 
39Allah embeselug usasum ap winamonen tohon wel eneptuk lit yaying turuk 
latfag ane ariyen ininggareg siyahap taruk latfag. 
40 Siyahap tarukmu yet isibareg NINIKNI Allahn nanggengge welamuhup ulug 
mumal tarikikon aruman me napeyap naptuk ulug umalikisi fahet undama 
inahan haruk latfag. 
41Undama inahan haruk lit umalikisi ap o pumbuk winamon ininggikmu 
imbibagma it fahet ninirim peruk inap arimanowen sen enesug latfag. 
42It seliyonen enele ying eneptuk lit ininggik ineyonen apmayap eneptuk 
latfag. 
43Apmayap eneptukmu Allahn anggoloenam windat eneptuk latfag angge 
famen it inindimuwen Allah nenembol yig utuk lamul ulug wenggel 
harukmen eneg unubabut mondabi siyag atfag. 
44Siyag atfagma alem angginon eke hag eke hag unubam atuken enele ya nga 
urukmu Allahn hol isibareg yet isamin pibag. 
45Ari pibareg nininggik ahandip toho welamuhuk ulug sali unubam 
imbibahon fahet wenggel haruk lit indi anggolo isibareg it unubahet olok 
haruk latfag ane imbisibag. 
46Imbisibareg it ininggik hele waroho hondog eneplug o winama imbisik 
libag inap arimanowen inindi enesug lit lol enebukag ulug inindi kahal 
eneptuk latfag. 
47 Allah NINIKNI, nit windat nenebik ma! Nit o kema-kema hik-hak nisarusa 
ambehen andog nenebik waruhun! Waruhunmu niren Hat hunuk fanowon 
palimuwap turuk lit nenehiyeg toho wel haptuk lamuhuk. 

48Israel ninap NINIKNI Allah ketiya famen tulug fobik oho mondabi wel turuk 
lamuhup. Israel inap obog tohowen, ”Amin! NINIKNI Allah wel turuk lahe,” 
uruk lamag. 

Mazmur 107 

Buku fuwabon Mazmur 
(107–150) 

Ninikni Allahn fano ane nunubam turuk ulug sini fam wel turuk ane 

1-2 Ap seliyonen hunusurukmu hit asengseng toho weregma Allahn windat 
heneptisiyon arimanowen henele uruk lit, ”NINIKNI Allah ubabut fanowon 
inowen indi nenesug lit eneg werehen At wel turuk lamul,” uruk lamuhup! 
3Yali fil, hubula fil, ik eleruk fil, ambut fil ap winon inibam pohon hag toho 
weregma Allahn palu heneptisireg og heneplug waharisi. 
4Hit winon o pumbuk ap wereg ambeg larukon henepelehen lekma la wam 
turuk latikip. 
5Hit suburu men ik men elehen fano amul fug peruk latikip. 
6Asengseng toho wereg lit NINIKNI Allah fam henele uruk latikipmu Aren 
windat heneptuk latisi. 
7Aren kalem pikiron o pumbuk ap wereg ambeg hondog heneplug larisi. 
8 NINIKNI Allah ap indi enesuhon inowen su ane eke hag eke hag hunubam 
turuk latisimu hiren At wel turuk lamuhup. 
9Aren ap suburu men ik men obok toho werehon fano-fano angge og 
isarukmu enehum toho naruk. 
10Hit winon hele ineyon fam hininggik pug toho o hik tegma heriyeg lit 
asengseng toho welatikip. 
11Hiren Allah henembol yig utuk lit At mondabi palimu werehon ele sobir 
isaruk latikip. 
12Inindi lombuk ukag ulug Allahn alem angginon hunubam emberuken mako 
wambirikipmu ap misihen oho let henebuk fug teg latisi. 



1695 

 

 
ALLAH WENE 

© 2018, Indonesian Bible Society. 
 

 
 

 

13Asengseng toho wereg lit NINIKNI Allah fam henele uruk latikipmu Aren 
windat heneptuk latisi. 
14Aren hele ineyon fam hininggik pug teberuson arimano kong teberisireg o 
hik teg ambehen hondoko wilip heneptisi. 
15 NINIKNI Allah ap indi enesuhon inowen su ane eke hag eke hag hunubam 
turuk latisimu hiren At wel turuk lamuhup. 
16Hele waroho kilap heneptusa ambeg sok latukon hembit wirikon sombo 
roho hik isarisireg sok e ineyon fam wirihon arimano halog toho ilkal isarisi. 
17Hit winon hinindi sohu roho wereg lit siyag-siyag ane turuk latikibon 
ariyen hininggarehen siyahap taruk latikip. 
18Suburu narukon fahet me henepeyen war am hag toho welatikip. 
19Asengseng toho wereg lit NINIKNI Allah fam henele uruk latikipmu Aren 
windat heneptuk latisi. 
20Aren ele uruk lit hihir heneptuk latisi. War alep angge famen Aren 
honolukap heneptuk latisi. 
21 NINIKNI Allah ap indi enesuhon inowen su ane eke hag eke hag hunubam 
turuk latisimu hiren At wel turuk lamuhup. 
22 NINIKNI Allahn let neneptisi ulug At fahet hubu lahaptuk lamuhup. Fano 
ane nunubam tirisi ulug henehiyeg toho sini yunggultuk lit ap hiyag isaruk 
lamuhup. 
23Hit winonen aben tohon ayeg waroho hilahuk ulug ik ahum pali ke kou 
fam laruk latikip. 
24Hit ik ahum pali ke laruk lit yet harukmu NINIKNI Allahn alem fanowon eke 
hag eke hag turukmu yet harikip. 
25Aren siyelu monde ferukmu ik haglabut humon watuk latisi. 

26Ik haglabut inowen kou arimano ha roho pohol fil lahalug hik toho 
embeserukmu wamburuk lit hit war amul ulug hinindi anggin toho 
welatikip. 
27Hit ik olokon nalug nenek turuken mulilik la mulilik wam turuk hag toho 
turuk lit hinindi anggat teg ane eleg latisi. 
28Asengseng toho wereg lit NINIKNI Allah fam henele uruk latikipmu Aren 
windat heneptuk latisi. 
29 NINIKNI Allahn siyelu ino eleg amin ulug yuwahap tirisimu ik haglabut ino 
eleg atisi. 
30Siyelu ino eleg atukmu yet harikipteg henehiyeg harikipmu ik ilanma lul 
perikip ambeg hondoko hunumbahik larisi. 
31 NINIKNI Allah ap indi enesuhon inowen su ane eke hag eke hag hunubam 
turuk latisimu hiren At wel turuk lamuhup. 
32Allah umalikisi palu roho weregma NINIKNI Allah suwon ulug unuk 
palimuwap turuk lamuhup. Honowesi palu atuk ambehen oho At wel turuk 
lamuhup. 
33Ik suwon larukon Aren firihap turukmu lekma hag atisi. Ik wilip atuk 
ambeg oho kinang lilohap turuk latisi. 
34Aben siyag ane turuken enengginang sei reg ambeg selap turukmu yabuk 
wibuk fug teg latusa. 
35Lekma ik sene yenggele feruk lit kinang lilog teg ambeg ik wilibi feruk 
latisi. 
36Lekma kinang seiyap tirisi ambeg ap suburu obok toho werehon inibam wit 
tawag ulug hiyag isaruk latisi. 
37It arimanowen yabuk wiri felug hele anggur yag tarukon arimano anggen 
tahanoho anggolo umbat taruk latusa. 
38 NINIKNI Allahn indi enesug lit ap anggolowap eneptuk latisi, enembohom 
oho anggolo og isaruk latisi. 

39Ari turuk latisi angge famen alem siyahon eke hag eke hag unubam atisimu 
enembol simbuk lin uruk lit enebe tor angge welatusa. 
40Allahn onowesi it fet enesuhon inindi apmayap tirisimu lekma kalem eleg 
ambeg la wam turuk latusa angge famen 
41ap enenggengge elehen siyag toho weregma Allahn let eneptuk latisi. Wam 
domba luhaloho werehon hag toho unumalikisi anggolo atusa. 
42Ari turukmu Allah fahet inindi wenggel harukonen yet haruk lit enehiyeg 
toho wereg angge famen onolok ane turuk inap enele uk fug angge wereg. 
43Ap inindi anggat toho werehonen alem obog toho arimano fahet wenggel 
haruk lit NINIKNI Allahn we tem toho indi nisaruk lit wereg ulug fag toho 
uruk lamuhup. 

Mazmur 108 

Ninikni ulug Allah wel turuk ane 

1 Dauren sini yunggultuk latfahon tu: 
2Nikni Allah, an nindi yuwag toho wereg lit sini fam Hat wel haptuk latmin. 
An nindi in amag! 
3Pinggong men puhuli men in amiyek! O sakan tukag ulug mo elel hamin. 
4Ap o pumbuk kema-kema werehon onolohotman sini yunggultuk latmin. Ap 
obog tohowen holukag ulug anden Hat NIKNI wel hapmin. 
5Haren ap hindi enesug lahen ane inowen kinang obog toho hondo reg lit 
poholma laharuk. Haren hinggik kobog isa fug angge ap let eneptuk lahen 
ane ari hina o kema-kema laruk hag toho kinang atogman atogma inam atuk. 
6 Nikni Allah, in atmihinteg pohol pali fil lahin! Hat hebe umbagpag turuk 
lahenonen kinang atogman atogma hondo reg latmihin. 
7Anden Hat hubam nele uruk lahiyon hol niyamihinteg nit Hat hindi nenesug 
lahen ninap hinggik hineyonen windat nenebin! 

8Allahn ibamen ele uruk lit, ”O Sikhem An numalikisi ngi amuhuben nahiyeg 
toho og isamin. O Sukot tonggo oho fibir isaminen wirim hamin. 
9O Gilead kinang men Manasye kinang men An ngi reg lahi. Efraim kinang 
An nunggul asum hag toho wan teg lit Yehuda kinang ap suwonen wanggun 
senehon hag toho seneg lahi. 
10Moab kinang An nebe ik umag taruk laruhuk ambeg aruhu. Edom kinang 
An ngi atmin ulug nuyug hililip angge hik timin. Filistin inap arimano An 
napma welamuhup ulug nahiyehen nele hi roho imin,” uruk. 
11O pumbuk suwon elehet walinggoho ohowon ino ilmig taminen ap san an 
hondog naplug lamisi? Edom kinang senerik laminen ap sa an nalukema 
lamisi? 
12Nikni Allah, Haren nit hambol yig nisarikin angge re nit men ambiyeg tog 
elma lul fug ano? 
13Ap seliyonen nit siyahap nenebul ulug turuken Haren let nenebik ma! Ap 
kinangmonen nit windat nenebuk fug teg. 
14Allah nit men weregma mun ane man ane ninine roho turuk lamuhuk. At 
amuwen ap seliyon arimano uyuhen sobit-sabar isaruk laruhu. 

Mazmur 109 

Aben abug uruk ahunen sembahyang uruk ane 

1Dauren sini milaltuk lit yunggultuk latfahon tu: Nikni Allah, Hat anden wel 
haptuk lahiyonen hele uk fug angge welam fug! 
2Hat fahet ninirim peruk inaben enembilik iya reg lit an nabug uruk. Enele 
si ane uruk lit un ane lombohap naptuk. 
3Alem nubam elegman an fahet enelmahip teg lit suwahal uruk. 
4Anden it nindi isaruk lit unubahet sembahyang uruk latikik angge famen 
iren hebeloho an seliyap naptuk. 

5Anden fano ane unubam turuk latikik angge famen iren hebeloho siyahap 
naptuk. An nundaman it fahet nindiyen peruk latikik angge famen iren 
hebeloho an nubahet inirim haruk. 
6Ari fahet an men seli roho wereg ahun ino fam suwahal ukag ulug ap ubabut 
olokon eke monde fik watmihin! 
7Unggum haloho emberuk ambehen alem hubam wereg ulug kong toho 
umbukag. Aren sembahyang urukon fahet Haren ele siyag toho uruk peruk 
laruhun. 
8 Hubulu uwan wilip am fugmu war aruhu. War atuk lit yabuk lin isahuwon 
ap winonen hilahureg wit taruk laruhu. 
9Umalikisi suwarehon atukmu uhe oho yuwog welamag! 
10Ibam halog toho siyahap turuk lit umalikisi yanggal enebuhupmu suburu 
heng enebil la wam turuk lamuhup. 
11Paleg angge fahet heng turukonen anggengge obog toho hilawag! Yabuk 
wituk lit yahal taruk laruhu angge obog toho ap aren haruk elehonen hirag 
taruk lamag! 
12Ap misihen oho at indi reg laruhu fug. At war aruhumu umalikisi lin 
isahuwon arimano ap misihen oho let eneptuk lamuhup fug. 
13Aren ondohowonen endebuhubon obog toho siyag amuhupmu ap fobik 
indag amuhubonen it ununuk enepeleg teg lamuhup. 
14At umbasiyen siyag ane turuk latfahon fahet NINIKNI Allah apeleg aruhu 
fug. Allahn irim teg ane isingan turuk latisiyon oho eleg aruhu fug. 
15It ununuk kinang tu famen eleg aruhu angge famen iren siyag ane turuk 
latfahon fahet NINIKNI Allahn wenggel harukmen eneg welaruhu. 
16Hun ariyen ap inindi isa fug angge ap enenggengge elehen inilaheg toho 
wereg lit inindi anggin toho wenggel harukon mug eneplug laruk lit 
unusuruk latisi. 

17Humali fahet indi reg latisi angge re hebeloho inggareg ubam amag. Allah 
unuk fam hi rurukon fahet nirim peruk latisi angge re aben ar oho Allah unuk 
fam hi ruruk lamuhup fug. 
18Hun ariyen pamongge fahet indi anggen teg lit sum hag toho wan teg latisi 
angge re ik hag toho undama kuruk lit ebeyet uwahet siyahap tukag. 
19Pamongge ino sum hag toho wan teg laruhumu pahaluk alunggu ke pug 
teg hag toho at ebe walinggoho het tegman eneg welaruhu. 
20 NIKNI Allah, alem ari obog toho ap an siyahap nabul ulug suwahal uruk 
inap unubam umbuhun. 
21Allah NIKNI, Haren humalikisi hindi enesug lit fano ane unubam turuk 
lahen. Ari fahet Hat hunuk siyag aruhu rohon an nibil atuk lit windat nabik 
watmihin. 
22An nine elehen nilaheg toho wereg lit nindimu ouk haruk lahi. 
23Mo ubuk urukmu ap enehuhe yat atuk lit folo-folo longgo uruk hag toho 
an oho folo-folo nine eleg atuk. Herenangge sum fam heriyegma aben sum 
ino elel harikim mako wamburuk hag toho an oho mako wambuk hag ane 
turuk lahi. 
24An suburu na fug angge weregman eneg nuyug ine eleg atisimu mulilik la 
mulilik wam turuk lahi. An nebe sei werehon eleg atisimu nuwag eneg 
welahi. 
25 Iren an inda yako ninggaliyap naptuk. It an men salkal uruk lit yet niyalug 
inirimen unum hilik turuk. 
26Allah NIKNI, an nibil arik ma! Hindi nasug lit windat napmihin. 
27Ari roho turukmu yet hiyalusareg an fahet ninirim peruk inap arimano 
inindi anggar atuk lit IKNI Allah inggik ineyonen let tehek ulug onoluk atmisi. 
28Iren an huluwap naptuk angge famen Haren nineyap naptuk laruhun. Iren 
an siyahap nabul ulug in atuk angge famen it fobik mako wamburuk lit 

ininggali harukmu an hamingmingangge welahiyon nahiyeg toho 
welaruhuk. 
29An nubam suwahal uruk inap arimanowen ininggali haruk ane ari sum hag 
toho wan taruk lamag! 
30Anden nele hi roho NINIKNI Allah wel turuk laruhuk. Ap anggolo 
sehelimuwen At unuk palimuwap turuk laruhuk. 
31Aren ap inine elehon iniraham unduhuk lit alem haloho emberuk inaben 
angginon unubam umbuhup tohon ulug ili og eneptuk. 

Mazmur 110 

Ninikni Allahn ap suwon ineyap turukon fahet sini fam wel turuk ane 

1 Dauren sini milaltuk lit yunggultuk latfahon tu: NINIKNI Allahn hat an nikni 
ap suwon hubam ele uruk lit, ”Hat men seli roho werehon arimano huyug 
apma umbuhuken ninggik pikit fil tuma hur arik ma,” ulug hiyag hitisi. 
2 NINIKNI Allahn hat suwon welaruhun ulug unduhuk hubaharisireg hat o 
Sion weregma kinang hili yat toho og huruhumu ap seliyon oho haren sen 
enesug laruhun. 
3Ap seliyon apmayap enepmin puhun sambil ino hotsi inindiyen lul puhupteg 
Allah antom Sion fam wamuhup. Ap kabiniyon arimano hubet hibilil wambik 
waharuk hag toho enehiyeg toho hambeg wamuhup. 
4  NINIKNI Allahn hat hubam sali emberuk lit, ”Hun Melkisedek welatfag hag 
toho An nolohotman imam hag toho unduhuk lit weregman eneg 
welaruhun,” irisiyon ino uwag oko hilahu fug. 
5 NINIKNI Allah hat hinggik pikit fil unduhuk lit alem kong tuhu sambil ino 
ap suwon arimano al sahaloho unusuhu. 
6Aren o pumbuk munon-manon alem angginon unubam emberuk lit enebe 
waroho palu lahap eneptuk lit ap suwon kinang atogman atogma werehon 
arimano lilibug toho unusuhu. 

7Hat ap suwon inowen ik kalem ilan ke larukon nahunteg hine atuk lit palimu 
aruhun. 

Mazmur 111 

Allah fano ulug sini fam wel turuk ane 

1 NINIKNI Allah wel turuk lamek! Allah umalikisi inindi pikit tehon palu roho 
weregma an nindi obog tohowen At fog turuk laruhuk. 
2 NINIKNI Allah inggik ineyonen su ane eke hag eke hag turuk. Ap san Allahn 
turukon fahet enehiyeg harukon arimanowen alem nungge fahet tirisi ulug 
fuki roho wenggel haruk. 
3Ine roho turuk ane ariyen Allah mondabi palimuwon umbagpag turukon ino 
inam atuk. Allahn mun ane man ane haloho emberuk ane mondabi welaruhu. 
4Aben tuk fug teg ane Anden turuk latik iyahon fahet enepeleg aruhu rohon 
ulug mo eke fam eke fam wenggel haruk lamuhup ulug Allahn nit komo 
nenepfag. NINIKNI Allahn nit fahet inilaheg peruk lit fanowap neneptuk. 
5An men nininggik ahandip toho welamuhuk ulug sali imbibahon fahet 
wenggel haruk lit At fahet enekol toho wereg inap arimano suburu og isaruk. 
6Numalikisiyen An nine fahet onoluk aruhu ulug ap o winamon enengginang 
og isibag. 
7Fano ane siyag ane alem werehon hikit toho turuk lit pikir ane eneg turuk. 
Ele tem toho uruk lit ari-ari turuk lamuhup ulug komo nenepfag. 
8Alem eke hag eke hag fahet komo nenepfahon arimano eleg am fug angge 
mondabi welaruhu. Komo nenepfag ane arimano hikit toho turuk lamuhuken 
tor angge oho apmayap tuk fug angge seneg lamuhuk. 
9 NINIKNI Allahn umalikisi windat enepfareg nininggik ahandip toho 
welamuhuk ulug sali imbibahon ino elehap tuk fug angge senegman eneg 
welaruhu. At unuk mondabi fanowon fahet ap enekol toho wereg. 
10  NINIKNI Allah fahet enekol toho wereg ane ariyen eneg ap inindi anggar 
am teg. Allah fahet enekol harukon arimanowen alem eke hag eke hag fahet 

fuki roho wenggel haruk. Ari fahet NINIKNI Allah wel turukmen eneg 
welamuhup. 

Mazmur 112 

Ap inindi pikit tehon fahet sini yunggultuk ane 

1 NINIKNI Allah wel turuk lamek! Ap sa At fahet akol toho wereg lit Allahn 
umalikisi komo enepfahon fahet indi rehon ino ahiyeg toho welaruhu. 
2Allahn ap inindi pikit tehon unumalikisiyet unumbusagsiyet inineyap 
eneptuken hun ariyen ondohowonen endebuhubon arimano kinang tu fam 
inine roho welamuhup. 
3At anggengge anggolowen ibam keleg tegma aren pikir ane turukmen eneg 
welaruhu. 
4Ap san Allahn fano perukon turuk lit ap inilaheg ulug inindi isaruk lit pikir 
ane eneg turukon o hik tegma wereg halug it unubam seleg aruhu. 
5Ap san yabuk at hiyag utukon Allahn fano peruk ane hikit toho wituk lit ap 
enenggengge elehon fahet inilaheg ulug indiyen nungge-nungge og isarukon 
ino fano welaruhu. 
6At akolen yuk tuk fug angge weregman eneg welaruhu. Aren pikir ane 
turukon fahet ap enepeleg am fug angge wenggel harukmen eneg 
welamuhup. 
7Indi wirik toho NINIKNI Allah ubam wenggel haruk lit wene siyahon hiyag 
utukon fahet akol haruk laruhu fug. 
8Undaman wenggel haruk lit an men seli roho werehon arimano fobik mako 
wamburukmu an nilen yet isahuk ulug indi wirik toho wenggel halug 
nungge-nungge fahet akol haruk eleg. 
9 Inggik pisila roho wereg lit enenggengge elehon og isaruk. Fano ane 
turukon ari mondabi welaruhu. At ino ine anggolo aruhumu aben unuk wel 
turuk lamuhup. 

10Ari roho turukmu ap onolokonen yet hahupteg inindi siyahen eneyeg kilit 
matuk lit weregman eneg siyag amuhup. Siyag atukmu iren tila perukon oho 
eleg aruhu. 

Mazmur 113 

Allahn ap toron palimuwap eneptuk ulug sini yunggultuk ane 

1 NINIKNI Allah wel turuk lamek! Hit NINIKNI Allah amingmingangge 
welahebonen At unuk wel tiyok! 
2Ketiya famen tulug fobik oho NINIKNI Allah unuk palimuwap turukmen eneg 
welamuhup! 
3Mo lahik waharuk filen ubuk uruk fil ap obog tohowen NINIKNI Allah unuk 
suwap tukag! 
4 NINIKNI Allah ap o pumbuk obog toho enemberimu wereg lit At ebe 
umbagpag turukonen pohol atogman atogma hondo ruruk. 
5Ap sa Allah NINIKNI lehoma heriyehon ino hag toho wereg? 
6At ebe konu roho ap kinangma werehon pilap isarukon hag toho poholma 
oho kinangma oho ap winon eke wereg ano? 
7Ap inilaheg toho werehon ulmu heriyeg ambehen ininggik lisoho in eneptuk 
lit ap enengge elehon sabelepman lit eneptuk. 
8Sabelepman lit eneplug ap suwon it fet enesuhon iniraham heriye feseruk. 
9Aren hiyap ibiliyon ineyap turukmu malik indag talug ahiyeg toho ibam 
welaruhu. NINIKNI Allah wel turuk lamek! 

Mazmur 114 

Israel inap o Mesir kinangman wilip atfag ane fahet sini yunggultuk ane 

1 Hun Yakuben endetfahonen ondohowon Israel inap arimano o Mesir 
kinangma ap enele winon uruk ambeg ino famen wilip atfagma 
2 NINIKNI Allahn An nibam o Yehuda kinang fam wereg lit Israel inap fet 
enesug laruhuk ulug mumal enepfag. 

3 At waharukmu ik ahum suwon yet hibareg akolen linggik longgo ibag. Ik 
Yordan At olohotman hebeloho eleruk fil ilig atfag. 
4At alukeman tom yaron wam kambing hik tombo lahaptuk hag toho yuk 
elek turukmu punu wam domba umalik hulog pong turuk hag toho turuk 
latfag. 
5Hat ik ahum suwon welahenon, nungge fahet yuk elek turuk latnag? Hat ik 
Yordan welahenon, nungge fahet hebeloho eleruk fil ilig atik inag? 
6Nungge fahet tom yaron wam kambing hik tombo lahaptuk hag toho yuk 
elek turukmu punu wam domba umalik hulog pong turuk hag toho turuk 
latfag? 
7Hat kinang welahenon, NINIKNI Allah Yakuben wel turuk latfahon 
olohotman yuk yasip tin! 
8 At inowen helep arikon wiyihap turukmu ik eleruk atuk, helep fal ubabut 
amuwap turukmu ik sene atuk. 

Mazmur 115 

Ninikni Allah mondabi oluk werehon eneg wel turuk lamuhup ulug sini 
yunggultuk ane 

1 NINIKNI Allah, aben nit wel neneptuk lamuhup fug. Haren nit hambol yig 
nisa fug angge hindi nenesug lahenma nit aben NINIKNI Hat eneg wel haptuk 
lahe. 
2Ap o pumbuk kema-kema werehonen, ”It Inikni Allah kema wereg?” uhup 
tohon! 
3Nit Ninikni Allah poholma wereg lit Aren fano timin peruk ane turuk lit 
wereg. 
4 Iren ninikni ulug wel eneptukon arimano ap ininggiken umbagpag turuk 
angge emas men perak men fam witukon wereg. 
5It enembilik wereg angge famen enele uk fug teg. Inil wereg angge famen 
yet ha fug teg. 

6Inisanggo wereg angge famen holtuk eleg. Enembiyang wereg angge famen 
amben pal haruk eleg. 
7Ininggik wereg angge famen nungge-nungge sen haruk eleg. Unuyug wereg 
angge famen kema-kema laruk eleg. Enenggolopman enele uruk ane wilip 
atuk eleg. 
8Usasum arimano ininggik fam wituk inabet it unubam wenggel haruk inabet 
usasum arimano wereg hag toho welamag! 
9Israel hinap nori, NINIKNI Allahn wanggi wat henesug lit let heneptuken At 
fam eneg wenggel haruk lamuhup. 
10Allah amingmingangge imam welahebon nori, NINIKNI Allahn hit wanggi 
wat henesug lit let heneptuken At fam eneg wenggel haruk lamuhup. 
11Ap obog toho Allah fahet henekol toho welahebon, NINIKNI Allahn wanggi 
wat henesug lit let heneptuken At fam eneg wenggel haruk lamuhup. 
12 NINIKNI Allahn nit fahet indi wenggel haruk lit let neneptuk laruhu. Aren 
umalikisi Israel inap men Harun umalikisi Allah amingmingangge imam 
werehon men indi enesug laruhu. 
13 At fahet enekol toho wereg inap suwonet toronet let eneptuk laruhu. 
14Aren hit welahebon men welamuhubon men anggolowap heneptuk laruhu! 
15At pohol kinang wal tibahon inowen hit obog toho indi henesug lit let 
heneptuk laruhu! 
16Pohol NINIKNI Allahn ngi reg lit kinang nit ap kinangmonen foroho 
lamuhup ulug og nisarisi. 
17Ap war atukon ap enele uruk eleg ambeg larukonen NINIKNI Allah wel turuk 
eleg angge famen 
18nit nonoluk welaheyonen ketiya famen tulug fobik oho NINIKNI Allah wel 
turukmen eneg welamuhuk. At eneg wel turuk lamek! 

Mazmur 116 

Ninikni Allahn windat naptisi ulug sini fam wel turuk ane 

1Anden let nabin ulug nele ine roho heng turukmu NINIKNI Allahn holtisimu 
At fahet nindi roho welahi. 
2Anden likiya hupmu nele hi roho urukmu Aren holtuk. 
3Hele war atuk aheleyen walinggoho pug nasugmu ap warehon wereg ambeg 
lamin ano ulug nakolen nahap homhombuk turuk latikik. 
4 NIKNI Allah fam nele uruk lit, ”NIKNI, an windat nabin,” ulug heng tirikik. 
5 NINIKNI Allah ubabut fanowon inowen ap indi enesug lit inilaheg ulug let 
eneptuk. 
6Ap ininggik hila fug angge werehon Aren wanggi wat enesug. An nine eleg 
toho weregma Aren let naptisi. 
7 NINIKNI Allahn fano ane nubam tirisimu nindi yuwag toho welahi. 
8 NINIKNI Allahn mako wambuhu rohon ulug ninggik sen naptuk lit ap war 
atuk ambehen windat naptisireg uba yatukmu yonggon naptisi. 
9An war ale angge famen ap onoluk werehon enesehelimu wereg lit 
NINIKNI Allah alukema laruk lahi. 
10 An nindi anggin anggolo welahi irikik angge famen Nikni Allah fam eneg 
wenggel haruk latikik. 
11Nindi angginen nonghong uruk lit ap obog tohowen lal naptuk irikik. 
12 NIKNI Allahn fano ane nubam tirisiyon fahet nungge ayeg waroho At og 
uruhuk? 
13Allah umalikisi onolohotman NIKNI Allahn windat naptisi uruk lit anggur 
ahaluwe Allah alukema imbik waruhuk. 
14Anden Allah fam sali irikikon hikit toho At umalikisi palu roho wereg 
ambehen At wel tuhuk. 
15 NINIKNI Allahn ap nindi enesug lahiyon onoluk wereg ane palimu rehen 
war atukon fahet nirim ulug inggik kobog isaruk eleg. 

16 NIKNI Allah, an nisinga Hat hamingmingangge welatisi hag toho an oho 
Hat hamingmingangge werehen Haren ap warehon wereg ambehen windat 
naptikin. 
17Ari fahet Hat holohotma hubu lahaptuk lit hunuk suwap tuhuk. 
18-19Hat humalikisi hibam o pumbuk Yerusalem pulmu werehon iraham palu 
roho weregma Anden sali hubam irikikon hikit toho Hat wel habuhuk. Hiren 
oho NINIKNI Allah wel turuk lamek! 

Mazmur 117 

Allah wel turuk asini 

1 Hit o pumbuk henemu hinap famen obog tohowen NINIKNI Allah wel turuk 
lamek! Hununggul unuk henemu-henemu welahebonen unuk palimuwap 
tiyok! 
2Aren indi anggolo nenesug lit inggik kobog nisa fug angge let neneptukmen 
eneg welaruhu. 

Mazmur 118 

Ninikni Allahn palimuwap naptisi ulug wel turuk ane 

1  NINIKNI Allah ubabut fanowon inowen indi nenesug lit eneg werehen At 
wel turuk lamek! 
2Hit Israel hinaben henele uruk lit, ”Aren indi nenesug lit eneg wereg,” uruk 
lamuhup! 
3Hit Allah amingmingangge imam welahebonen henele uruk lit, ”Aren indi 
nenesug lit eneg wereg,” uruk lamuhup! 
4Hit obog toho Allah fahet henekol toho welahebonen henele uruk lit, ”Aren 
indi nenesug lit eneg wereg,” uruk lamuhup! 
5An asengseng toho wereg lit nele urukmu NIKNI Allahn hol harisireg windat 
naptisi. 

6 At nibil atukmu ap misihen oho nungge-nungge nubam tuk fug tehen nakol 
eleg toho welahi. 
7 NIKNI Allah an niraham wereg lit let naptukmu an fahet inirim peruk inap 
mako wamburukmu nilen yet isahuk. 
8Aben let nenebusa ulug wenggel ha fug angge Allahn eneg windat nenepmisi 
ulug At alukema laruk lamuhup. 
9Ap inine werehonen let nenebuhup ulug wenggel ha fug angge Allahn eneg 
windat nenebuhu ulug At olohotma welamuhup. 
10Ap seliyon anggolowen an waling naptuk latusa angge famen 
anden NINIKNI Allah unuk fam yanggal eneptuk latikik. 
11Ap o kema-kema werehonen an nuwabul ulug huk naptuk latusa angge 
famen anden NINIKNI Allah unuk fam apmayap eneptuk latikik. 
12Kin amiyen e fam hililip turuk hag toho an hililip naptuk latusa angge 
famen anden NINIKNI Allah unuk fam yanggal eneptuk latikik. Hoholangge 
fam indok ambulpul turukon folo-folo war atuk hag toho ir oho folo-folo 
linggik-longgo urusa. 
13Mako wambimisi ulug inine roho miyal naptusa angge famen NIKNI Allahn 
let naptisi. 
14  NIKNI Allahn ine an og nutuk lit windat naptisi ulug sini fam wel turuk 
lahi. 
15Allah umalikisi inibam o sabo wal taneg wereg lit NINIKNI Allah ine 
werehon inowen ninibil ahama palimu ahe ulug enehiyeg toho sini 
yunggultukon holeg lamek! 
16”NINIKNI Allahn inggik ineyon leg haruk lit ap seliyon apmayap enebehek,” 
uruk. 
17An war ale angge famen noluk wereg lit NIKNI Allahn nubam turuk latisi 
ane ap hiyag isaruk laruhuk. 

18 NIKNI Allahn ine roho siyahap naptisi angge famen mondabi ap war atuk 
ambeg hik niyarisi fug. 
19Allah ibam kurukon sok ino hut naplihipmu kiminteg At wel timin. 
20Allahn peruk ane turuk inap eneg sok ino fam kuk teg. 
21Anden sembahyang hubam irikikmu Haren holtikinteg let naptikinmu 
palimu atikik ulug Hat wel haptuk lahi. 
22 O wituk inaben helep tu siyag ulug hik isaruson ino ubule yag atisi. 
23 NINIKNI Allahn nit nonolohotman alem ari turuk lit aben tuk fug teg ane 
turuk latisi. 
24O yoho tu NINIKNI Allahn perisi ane roho sakan tehekma nenehiyeg toho 
wereg lit sini yunggultuk lamul. 
25 NINIKNI Allah, Haren let neneptuk lit palimuwap nenebuhun! 
26 Ap sa NINIKNI Allah unuk fam waharukon Allahn indi reg laruhu. Nit Allah 
ibam foroho laheyonen At unuk fam hi heneptuk lahe. 
27Nit NINIKNI Allah misig eneg wereg lit seleg fanowon og nisaruk. E inggila 
fam kaya ril king toho laruk lit NINIKNI Allah fahet hubu lahaptuk ambeg 
walingguruk lamek! 
28Hat eneg Nikni Allah welahenma anden wel haptuk lit hunuk palimuwap 
turuk lahi. 
29 NINIKNI Allah ubabut fanowon inowen indi nenesug lit eneg werehen At 
wel turuk lamek! 

Mazmur 119 

Allahn ap komo enepfahon fahet sini fam wel turuk ane 
-1- 

1Ap san NINIKNI Allahn tu men ari men turuk lamuhup ulug kong toho 
imbibahon hikit toho turuk lit siyag ane turuk elehon arimano enehiyeg toho 
welamuhup. 

2Ap san Allahn komo nenepfag ane seneg lit inindi piren teg eleg angge At 
yami rurukon arimano enehiyeg toho welamuhup. 
3Iren onolok ane tuk fug angge kebunggalem Allahn hiyag isaruk ke laruk. 
4 NINIKNI Allah, Haren tuk teg ane fahet kong toho imbinahon inine roho 
seneg lamag ulug nit og nisinag. 
5Haren hili imbinahon hikit toho kebunggalem pikiron eneg laruk laruhuk 
ulug nindi ouk toho wenggel haruk lahi. 
6Humalikisi komo eneptuk ane Haren hiyag isinahon obog toho anden fuki 
roho wenggel haruk laruhuk halug ninggali eleg toho welaruhuk. 
7Haren pikir ane kong toho imbinahon fahet milal taruk lit nindi fanowon 
inowen Hat wel haptuk laruhuk. 
8Haren hili imbinahon hikit toho turuk laruhukmu an numbaharuk laruhun 
fug. 

-2- 

9Ap kabiniyon ekeyen alem siyahon nubam aruhu rohon ulug nanggintuk 
laruhu? Aren Hat hele holtuk lit fano welaruhu. 
10Anden nindi piren teg eleg angge Hat yami haptuk lahireg humalikisi komo 
eneptuk ane Haren hiyag isinahon suhan isahuk tohon an fet nasug laruhun. 
11Anden Hat hele ying hapmin fug ulug hele inahon nindimu foroho lahi. 
12 NIKNI Allah, anden Hat wel haptuk lahi. Haren hili angge imbinahon 
arimano an milal nabin! 
13Hat hambiliken pikir ane fahet hiyag nisinahon arimano obog toho anden 
wal taneg uruk lahi. 
14Mun angge man angge anden tohon fahet nahiyeg haruk lahi hag toho Hat 
humalikisi komo eneptuk lahen ane fahet oho nindi nahiyeg toho holtuk lahi. 
15Haren tuk teg ane fahet kong toho imbinahon an nindimu wenggel haruk 
lit Haren kalem pikiron hiyag nisaruk lahen ke laruk laruhuken yet teg 
laruhuk. 

16Haren hili imbinahon arimanowen an nindi nahiyehap naptukmu Hat hele 
inahon napeleg aruhu fug. 

-3- 

17Haren an hamingmingangge nubam fano ane turuk laruhunmu an fano 
noluk wereg lit Hat hele inahon senegman eneg welaruhuk. 
18Humalikisi komo eneptik inag ane suwesingga fam haharehon ino anden 
winag haruk lit fano ane aben wenggeluk fug tehon undama werehon kim 
haminen nil selehap nabin. 
19An ap pohon hag toho wereg lit kinang tu fam ilamna roho eneg welahireg 
humalikisiyen tuk teg ane fahet hiyag isinahon anden oho holuhuken an 
nolohotman hirahuk fug. 
20Haren pikir ane fahet kong toho emberuk lahenon noluk amag ulug likiya 
hupmu nindi ouk toho wenggel haruk lahi. 
21Inindimu winik-wonog angge rurukon arimano Haren pet eneptuk lahen. 
Iren Hat humalikisi komo eneptik inag ane sobir isalug kalem hareyon 
laruken siyag amag! 
22Komo Haren nit hiyag nisaruk lahenon ari anden holtuk lahi. Holtuk 
lahiyon fahet ap arimanowen inda yako ninggaliyap naptuk ane ino an 
nubam tag tehen Haren oko wamihinteg oko elehap tin. 
23Ap suwon-suwon arimanowen an siyahap nabul ulug enele sahaltuk angge 
famen an Hat hamingminganggeyen hili angge Haren kong toho imbinahon 
fahet wenggel haruk ane umbusuhuk fug. 
24Komo humalikisi hiyag isarik inag ane ariyen an fano komo naptuk lit nindi 
nahiyehap naptuk. 

-4- 

25An nindi fir atisimu kinangma yinggig lahireg Haren sali emberikinon hikit 
toho nineyap napmihinmu nin hebeloho fano noluk welaruhuk. 



1713 

 

 
ALLAH WENE 

© 2018, Indonesian Bible Society. 
 

 
 

 

26Mun ane man ane anden turuk latikikon Hat hiyag hitikikmu Haren 
hebeloho hele hiyag nitikin. Ketiya Haren hili imbinahon fahet milal 
napmihin. 
27Humalikisiyen tuk teg ane fahet kong toho imbinahon fahet nindi anggar 
atmisiyen nineyap napmihinmu aben uk fug teg ane Haren hiyag nisaruk 
lahenon fahet nindimu wenggel haruk laruhuk. 
28An nindi angginen uba longgon kil-kal uruk lahireg Haren sali emberikinon 
hikit toho yonggon naptuk lit hebeloho unduhuk nubahamihin. 
29Un ke lahuk tohon an hindi nasug lit tuk teg ane fahet kong toho imbinag 
ane roho milal napmihin. 
30Allah ele eneg holtuk laruhuk ulug kong toho emberikikteg Haren pikir ane 
fahet kong toho imbinahon an nalukema emberuk lahi. 
31 NIKNI Allah, Haren humalikisi komo eneptik inahon anden nine roho seneg 
lahi. Ari fahet aben an ninggaliyap nabuhup tohon an fet nasug laruhun. 
32Haren an nindi anggarap naptikinmu komo humalikisi hiyag isinahon hikit 
toho kalem fanowon eneg laruk laruhuk. 

-5- 

33 NIKNI Allah, Haren hili angge imbinahon arimano hikit toho turuk 
laruhuken milal naptuk laruhun. Milal naptuk laruhun ane ari anden 
mondabi senegman eneg welaruhuk. 
34Haren an nindi anggarap naptukmu nindi piren teg eleg angge Haren tu 
men ari men turuk lamuhup ulug kong toho imbinahon seneg laruhuk. 
35Haren komo neneptuk lahen ane fahet nahiyeg haruk lahi. Ari fahet Haren 
fano peruk lahenon hikit toho turuk laruhuken nineyap naptuk laruhun. 
36An ninggikmu anggolo welalep perukon ari siyag, Haren humalikisi komo 
eneptuk lahenon ari fano peruk laruhuken an nindi og nabin. 
37Nungge-nungge alem elehon nilen yet hahuk tohon an fet nasug lit fano 
noluk welaruhuken kalem fanowon hiyag nimin. 

38Haren sali emberikinon hikit toho an nubam turuk laruhunmu aben yet 
hiyalug Hat fahet enekol toho welamuhup. 
39Haren pikir ane fahet kong toho imbinahon fano wereg peruk lahi. Ari 
peruk lahiyon fahet aben inda yag naptukmu nakol haruk lahi. Iren an 
ninggaliyap nabuhup tohon Haren sen enebin. 
40Haren tuk teg ane fahet kong toho imbinahon hikit toho turuk laruhuk ulug 
nasehet toho wenggel haruk lahi. Ari fahet Hat pikir ane eneg turuk 
lahenonen an fano noluk welaruhuken nineyap napmihin. 

-6- 

41 NIKNI Allah, an hindi nasug lit Haren sali emberikinon hikit toho ili og 
nabik watmihin. 
42Ili og nabik watmihinmu an nubahet hun aruwen Allah ele holtuk ulug 
ninggaliyap naptuk inap unubam nambong se roho nele imin. 
43Haren kong toho emberuk lahenon ariyen mun ane man ane fano aruhu 
peruk lahi. Ari fahet an nambilik laroho wereg lit Allahn ele tem toho uruk 
ulug hiyag isa fug teg laruhuk tohon numbahuk fug. 
44Haren ari-ari turuk lamuhup ulug komo neneptik inahon anden mondabi 
senegman eneg welaruhuk. 
45Haren tuk teg ane fahet inahon hikit toho turuk ane wal haruk lit kalem 
fano yaho ke laruk lahi. 
46An ninggali ha fug angge Haren komo neneptuk lahenon fahet ap suwon 
hiyag isaruk laruhuk. 
47Humalikisi komo eneptuk ane Haren hiyag isinahon fahet nindi anggen teg 
lit nahiyeg haruk lahi. 
48Haren komo eneptuk lahen ane ari we tem toho nindi reg lit palimuwap 
turuk lahi. Hili imbinahon arimano fahet anden fuki roho wenggel haruk 
lahi. 

-7- 

49Allahn an nubam sali irisi ane nosambil hikirap tuhu ulug yet teg lahireg 
Nikni Allah, Haren an hamingmingangge nubam irikinon fahet hapeleg 
aruhu fug! 
50Haren an nubam hele uruk lit nineyap naptukmu fano noluk welahi. An 
asengseng toho wereg li Hat hele uruk lahenon fahet wenggel haruk lit nindi 
yuwag atuk. 
51Enele hemet toho uruk inaben an inda yako ninggaliyap naptuk angge 
famen Haren ari-ari turuk lamuhup ulug komo neneptik inahon anden suhan 
isaruk lahi fug. 
52Hat NIKNI Allahn indamen tulug ketiya oho pikir ane kong toho emberuk 
lahenon fahet wenggel haruk lit an nindi se atuk. 
53Hat fahet ninirim peruk inaben Haren tuk teg ane fahet kong toho 
imbinahon embeserukmu yet isalug an nundama ahe laharuk. 
54An kinang tu fam ap pohon hag toho wereg lit Haren hili imbinahon 
arimano fahet sini yunggultuk lahi. 
55Hubanggo anden Hat NIKNI Allah hunuk fahet ebet haruk lit Haren komo 
nenepfahon senegman eneg welaruhuk peruk lahi. 
56Haren tuk teg ane fahet imbinahon foroho ane an nubam wereg ulug 
nahiyeg haruk lahi. 

-8- 

57An nanggengge mondabi elegma Hat NINIKNI Allahn an naseher angge og 
nutuk lahenma Hat hele eneg holtuk laruhuk ulug sali irikik. 
58Haren sali irikin ane hikit toho hindi niyamihin ulug an nindi obog 
tohowen hubam heng haptuk lahi. 
59Anden eke hag eke hag turuk latikikon fahet wenggel harikikteg Haren 
komo neneptuk lahen ane hebeloho holtuk lit kalem fanowon eneg laruk 
laruhuk peruk lahi. 

60Haren hiyag nutuk laruhunon anden hol halug musun tuk fug angge folo-
folo turuk laruhuk. 
61Hat fahet ninirim peruk inaben an hele fam nuwatuk angge famen Haren 
komo neneptik inag ane an napeleg aruhu fug. 
62Hup humanoho an in atuk lit Haren pikir ane kong toho imbinahon fahet 
wel haptuk lahi. 
63Ap san Hat fahet enekol toho wereg lit Haren tuk teg ane fahet kong toho 
imbinahon seneg inap arimano anden nori ulug nindi enesug lahi. 
64 NIKNI Allah, Haren hindi enesug lahen ane ariyen kinang atogman atogma 
keleg teg. Haren hili imbinahon fahet an milal naptuk laruhun. 

-9- 

65 NIKNI Allah, Haren sali emberikinon hikit toho an hamingmingangge 
nubam fano ane turuk latikin. 
66Haren an fano komo naptuk peruk lahireg an nindi anggarap naptuk lit 
fanowon tu, siyahon tu ulug haloho emberuk ane milal napmihinen heng 
haptuk lahi. 
67Anden indam angge Hat hele holuk fug angge weregman eneg alem 
angginon nubam atisimu ketiya Hat hele holtuk lahi. 
68Hat hubabut fanowonen fano ane eneg turuk lahen. Ari fahet Haren hili 
imbinahon fahet an milal naptuk laruhun. 
69Enele hemet toho uruk inaben enele si ane uruk lit un ane nubam lombohap 
naptuk angge famen anden nindi piren teg eleg angge Haren tuk teg ane 
fahet kong toho imbinahon eneg seneg lahi. 
70Ap arimano inindi sohu roho wereg angge famen komo Haren hiyag 
nisinahon fahet an nahiyeg haruk lahi. 
71Alem angginon fano nubam atisi. Alem ariyen Haren hili imbinahon 
arimano milal taruk ane ak tirikik. 

72Haren humalikisi komo eneptuk lahen ane ari fahet anden fano anggolo 
peruk lahireg umbagpag turuk angge emas perak teng-teng angge men wirim 
teg eleg. 

-10- 

73Hat hinggiken an laloho werehap naptik inag. Haren an nindi anggarap 
naptukmu humalikisi fano welamuhup ulug komo eneptik inag ane milal 
taruk laruhuk. 
74Haren sali uruk lahenon hikit toho an nubam turuk laruhun ulug nangno 
hasug lahi. Nangno hasug lahiyon yet niyaruk lit ap Hat hubam wenggel 
harukonen enehiyeg haruk lamuhup. 
75 NIKNI Allah, Haren unggum fano haloho emberuk lahenon an noluk teg. 
An nubam oho alem angginon fano emberikin. 
76An hamingmingangge nubam sali emberikinon hikit toho numbahuk fug 
angge hindi nasug laruhunmu nindi se aruhu. 
77Haren tu men ari men turuk lamuhup ulug kong toho imbinahon nindi 
pulmu reg lahi. Haren an hindi niyaruk laruhunmu fano noluk welaruhuk. 
78Enele hemet toho uruk inaben un ane nubam lombohap naptuken ininggali 
haruk lamag! Anden pikir ane Haren hiyag nisaruk lahenon fahet wenggel 
haruk laruhuk. 
79Ap hat hubam wenggel haruk lit Haren komo neneptik inag ane onolukon 
arimano an nibil amag. 
80An ninggali hahuk tohon nindi piren teg eleg angge Haren tuk teg ane fahet 
imbinahon hikit toho turuk laruhuk. 

-11- 

81Haren an fanowap nabuhun ulug nindi ouk toho wenggel haruk lahi. 
Allahn sali irisiyon we tem toho hikirap tuhu ulug nangno reg lahi. 
82Haren irikinon hikit toho an let nabik waharukmu nilen yet hahuk ulug 
nangno regman eneg nine eleg atuk. Noenam welaruhukmu Haren nindi 
seyap nabik waruhun? 



1718 

 

 
ALLAH WENE 

© 2018, Indonesian Bible Society. 
 

 
 

 

83An nine elehen sum miningon tararag turukon hag toho welahi angge 
famen Haren tuk teg ane fahet kong toho imbinahon napeleg atuk eleg. 
84An hamingmingangge hup noenam welaruhukmu Haren ap mug naplug 
waharukon arimano alem unubam umbuhun? 
85Enele hemet toho uruk inap arimanowen Haren ari-ari turuk lamuhup ulug 
kong toho imbinahon windal isaruk lit an sen nabul ulug kinang habuloho 
yebangge yep teberuk. 
86Haren tu men ari men turuk lamuhup ulug humalikisi hiyag isaruk lahenon 
arimano alem werehen hele tem toho uruk lahen angge famen an nubam 
alem elegman aben mug naplug waharuk. Waharukmu windat nabik ma! 
87Anden Hat hele embeserikik fug angge famen aben an nuwabuk oho turuk. 
88An noluk welaruhuken Haren hindi nasug lit nineyap naptuk laruhunmu 
Haren komo neneptuk lahenon senegman eneg welaruhuk. 

-12- 

89 NIKNI Allah, Hat hawene poholma weregman eneg mondabi welaruhu. 
90Haren kinang ahongge yaho finagma amusun toho wereg. Aben 
endebuhubonen endebuhubon arimanowen endetil larukmu Hat hindi 
enesugmen eneg welaruhun. 
91Mun angge man angge kinangma werehon Hat hamingmingangge roho 
wereg. Haren hili angge imbinahon arimano hikit toho turuken eleg am fug 
angge ketiya oho wereg. 
92Haren komo neneptik inahon ariyen an nindi nahiyehap naplep fug halug 
an asengseng toho weregman eneg war ale. 
93Haren tuk teg ane fahet kong toho imbinahon ariyen an nineyap 
naptikinmu noluk welahi. Ari fahet Haren kong toho imbinahon arimano 
napeleg am fug angge senegman eneg welaruhuk. 
94An hanggengge wereg lit Hat hele holtuk laruhuk ulug yami ruruk lahi 
angge re windat nabik ma! 

95Hat fahet ninirim peruk inaben an nuwabul ulug kahal nasug angge famen 
komo Haren hiyag nisinahon anden embeseruk lahi fug. 
96Anden yet harukmen mun angge man angge werehon fobik eleg aruhu 
angge famen humalikisi komo eneptuk ane Haren hiyag isinahon amusun 
toho welaruhu. 

-13- 

97Ari-ari turuk lamuhup ulug Haren kong toho imbinahon arimano anden 
nindi reg lahi. Huber angge ak tebelug wenggel harukmen eneg o hup atuk. 
98Hat hele uruk lahen ane mondabi an nubam wereg lit nindi anggarap 
naptukmu ap an men seli roho werehonen wenggeltuk ane ambi reg eleg. 
99Hat hele emberuk lahen ane Anden kim haruk lit wenggeltuk lahi ane 
mondabi palimu rehen an milal naptuk inaben peruk ane men wirim teg eleg. 
100Haren kong toho imbinahon anden seneg lit nindi anggat teg lahi ane 
anggolo regma niknisi sabalonen inindimu onoluk teg ane we tot teg. 
101Nikni ele pisan isamin fug ulug ke hareyon la fug angge nolok ane turuk 
lahi fug. 
102Haren humalikisi komo eneptuk lit imbinahon hinggarehen milal naptuk 
lahenma anden hondo rebeseruk lahi fug. 
103Kin ahaluwe unduk fano angge famen Haren uruk lahen ane mondabi fano 
reg lit wereg. 
104Haren hili imbinahon famen nindi anggar atukmu kalem hareyon larukon 
fahet nirim peruk lahi. 

-14- 

105Hat hele ino iral hag toho wereg lit an lamin peruk ke selehap turuk. 
106Haren pikir ane fahet kong toho imbinahon anden seneg laruhuk ulug sali 
emberikikon hikit toho turuk laruhuk. 
107 NIKNI, an asengseng anggolo roho welahireg Haren sali imbinahon hikit 
toho fet nasug lamin! 

108 NIKNI, Haren let nabehen ulug nele hubam uruk lahiyon fahet hahiyeg 
toho wereg lit Haren peruk lahen ane milal naptuk lamin! 
109Likiya hupmu war atuk ane nubam am hag teg angge famen Hat hele 
emberikin ane fahet napeleg atuk eleg. 
110Onolok ane turuk inap arimanowen an yebangge elma kukag ulug sap 
teberuk angge famen Haren kalem pikiron laruk lamuhup inag ane 
embeseruk lahi fug. 
111Humalikisi komo eneptuk ane Haren hiyag isinahon arimano anden 
mondabi ngi reg lit nindi nahiyeg toho welahi. 
112Haren hili angge imbinahon apma weregman eneg nil eleg aruhu. 

-15- 

113Inindi piren tehon fahet nirim, Haren tuk teg ane fahet imbinahon nindi. 
114Hat tog piyabangge hag toho weregma an hapma hirag arik laruk lahi. 
Haren sali irikinon hikit toho nubam turuk laruhun ulug nangno hasug lahi. 
115An Nikni Allahn umalikisi komo enepfag ane seneg lahireg hit honolok 
ane turuk lahebon numbahalug aliyek! 
116Nikni Allah, Haren sali irikin ane hikit toho an noluk welaruhuken ninggik 
sen nasug laruhun. Allahn let naptuk laruhu ulug Hat yet hasug lahiyon 
ninggali hahuk tohon! 
117An let naptuk lit timimu unduhuk nubahamihin. Unduhuk 
nubahamihinmu Haren tuk teg ane fahet kong toho imbinahon senegman 
eneg welaruhuk. 
118Haren hili imbinahon suhan isaruk inap arimano obog toho hambol yig 
isaruk lahen. Enele si ane uruk lit til norukon saplangge turuk. 
119Hat fahet ninirim peruk inap arimano obog toho sahongge eneko hik 
isarukon hag toho kinang tu famen hik isaruk lahen. Ari fahet Haren komo 
neneptuk lahen ane arimano anden nindi reg lahi. 

120Haren alem haloho emberukmu yet hiyalug an nakolen nuwag elek turuk 
lahi. 

-16- 

121Anden pikir ane eneg turuk lit ap let eneptuk latikik angge re Haren an 
nele ying naptuk inap ininggikmu numbahuk fug! 
122Enele hemet toho uruk inaben an nele ying nabuhup tohon Haren an 
hamingmingangge ili og nabin. 
123Haren sali emberikin ane hikit toho alem an nubam lombohap naptuson 
haloho emberuk lit windat naptukmu nilen yet hiyahuk ulug nangno 
hasugmen eneg nine eleg atuk. 
124An hamingmingangge hindi nasug lit hili imbinahon fahet milal nabin. 
125An Hat hamingmingangge welahireg Haren komo neneptik inahon fahet 
fuki roho wenggel haruk laruhuken nindi anggarap nabin. 
126 NIKNI Allah, Haren tu men ari men turuk lamuhup ulug komo eneptik 
inahon aben apmayap turuken Haren alem haloho umbuhunon horog teg. 
127Ari fahet umbagpag turuk angge emas orohole fanowon fahet nirim, Hat 
hele komo neneptuk lahenon eneg nindi. 
128Ari fahet Haren tuk teg ane kong toho imbinahon arimano obog toho 
seneg lit kalem pikiron eneg laruk lahi. Un ke larukon fahet nirim. 

-17- 

129Hat hele fano ane eneg uruk lit aben wenggeltuk eleg ane hiyag isaruk 
lahenon anden nine roho seneg lahi. 
130Haren uruk ane aben seleg toho milal eneptuk halug it inindi seleg atuk. 
It winon inindi sohu roho werehon oho anggar atuk. 
131Ik oboken inindi ahe laharuk hag toho Haren komo napmisi ulug nindi 
ouk toho wenggel haruk lahi. 
132Ap Hat hubahet inindi hasuhon arimano Haren hindi enesug lahen hag 
toho an oho Hat halukema numbaharuk lit hindi nasug laruhun. 

133An ke hareyon laruk lit nolok ane tuhuk tohon Haren hili imbinahon ino 
feneyen nindi wirikap naptuk laruhun. 
134Aben an apmayap naptukon ininggikmuwen Haren windat nabuhunmu 
Haren humalikisi fam tu hag toho turuk lamuhup ulug hiyag isinahon hikit 
toho turuk laruhuk. 
135An Hat hamingmingangge halukema numbaharuk lit Haren telep peruk 
ane milal naptuk laruhun! 
136Aben Hat hele windal isaruken an nindi siyahen nil ahaluwe ik hag toho 
wilip atuk. 

-18- 

137 NIKNI Allah, Haren pikir ane eneg turuk lit alem eke hag eke hag fano 
roho haloho emberuk latikin. 
138Fano ane turuk inap ninggik kobog isa fug angge ili og enepmin ulug it 
unubam siyag-siyag ane turuk lamuhup tohon peruk lit hili emberikin. 
139An men seli roho wereg inaben Hat hele imbinahon enepeleg toho 
werehen an nindimu indok ambulpul hag toho laharuk. 
140Hat hele uruk lahenon hikit toho mun ane man ane obog toho haloho 
laruken an Hat hamingminganggeyen Haren uruk ane fahet nindi reg lahi. 
141An toron welahiyon tu aben enelmahip teg angge famen Haren milal 
naptuk lahen ane napeleg aruhu fug. 
142Haren pikir ane eneg turukon eleg am fug angge welaruhu. An 
numalikisiyen telep peruk lahen ane fano reg. 
143Alem angginon nubam atisi angge famen Haren humalikisi komo eneptik 
inahon fahet nindimu nahiyeg toho wenggel haruk lahi. 
144Haren inahon arimano feneyen mun ane man ane alem obog toho hal 
aruhu. An fano noluk welaruhuken Haren inahon arimano fahet nindi 
anggarap naptuk lamin! 

-19- 

145 NIKNI Allah, an nindi obog tohowen nele hi roho Hat hubam uruk lahiyon 
hol niyimin. Hol niyamihinmu tuk teg ane fahet Haren kong toho imbinahon 
arimano anden seneg laruhuk. 
146An windat nabik ma ulug nele hi roho uruk lahi. Haren windat nabuhun 
halug humalikisi komo eneptik inag ane anden nine roho seneg laruhuk. 
147Mo lahik wam fugmu an in atuk lit nele hi roho let napmihin ulug heng 
haptuk lahi. Haren sali emberikinon hikit toho nubam timihin ulug nangno 
hasug lahi. 
148Hubanggo oho nil ili roho wereg lit Hat hawene fahet wenggel haruk lahi. 
149 NIKNI Allah, an nele urukmu Haren hindi roho hol niyaruk laruhun. Hol 
niyaruk lit Haren pikir ane fahet kong toho imbinahon hikit toho nineyap 
naptukmu fano noluk welaruhuk. 
150Haren tu men ari men turuk lamuhup ulug komo nenepfag ane windal 
isaruk lit an nuwabul ulug mug naplug laruk inap arimano an horogma 
waharuk. 
151 NIKNI Allah, Hat an niraham welahen. Haren hele tem toho eneg uruk lit 
nit Hat humalikisi komo neneptuk lahen. 
152Haren tuk teg ane fahet komo eneptik inahon arimano mondabi 
welamuhup ulug imbinag ane an indam noluk atisi. 

-20- 

153Ari-ari turuk lamuhup ulug komo eneptik inahon arimano an napeleg atisi 
fug. Ari fahet an asengseng toho weregma Haren yet niyaruk lit windat 
napmihin. 
154Hat an nibil atuk lit alem nubam lombohap naptuson haloho imbin. Haren 
sali emberikinon hikit toho windat napmihin! 
155Hat fahet ninirim peruk inaben Haren tuk teg ane fahet imbinahon yami 
ruruk elehen fano welamuhup fug. 

156 NIKNI Allah, Hat humalikisi hindi anggolo enesug lahen. Haren pikir ane 
fahet kong toho imbinahon hikit toho an fet nasug laruhunmu an fano noluk 
welaruhuk. 
157Ap seliyon an siyahap nabul ulug mug naplug larukon anggolo wereg 
angge famen Haren nit humalikisi komo neneptuk lahen ane anden suhan 
isaruk lahi fug. 
158Hat hele holuk fug angge ap enele ying eneptukon yet isalug an me nape 
naptuk. 
159 NIKNI Allah, Haren tuk teg ane fahet kong toho imbinahon nindi reg 
lahiyon yet niyimin. An fano noluk welaruhuken Haren hindi nasug lit fet 
nasug laruhun. 
160Haren tem ane eneg uruk lit pikir ane fahet kong toho emberuk lahenon 
mondabi eleg aruhu fug. 

-21- 

161An nubam alem elegman ap suwon-suwonen an mug naplug waharuk 
angge famen anden Hat hele fahet eneg nakol haruk lahi. 
162Ap ekeyen mun angge man angge yoholiyangge hilarukon fahet ahiyeg 
haruk hag toho anden oho Hat hawene fahet nahiyeg haruk lahi. 
163Ap enele si ane urukon fahet me napeyen nirim haruk lahi angge famen 
Haren tuk teg ane fahet kong toho imbinahon nindi reg lahi. 
164Haren pikir ane kong toho emberuk lahenon fahet likiya hupmu wel 
haptuk lit hup misihim-misihim ninggik sabirenam fog haptuk lahi. 
165Ap san ari-ari turuk lamuhup ulug komo neneptik inahon inindi rehon 
arimano unuyug salog-malog angge roho wat ta fug angge mondabi fano 
welamuhup. 
166 NIKNI Allah, Haren nit humalikisi komo neneptik inahon hikit toho turuk 
lahireg Haren windat nabik watmihinen nangno hasug lahi. 

167Hat hele uruk lit komo neneptuk lahenon fahet nindiyen ulug nundama 
foroho lahi. 
168Haren tu men ari men turuk lamuhup ulug komo neneptuk lahenon hikit 
toho anden turuk lahi. Mun ane man ane anden turuk lahiyon Haren yet 
niyaruk lahen. 

-22- 

169 NIKNI Allah, anden nele hi roho hat hubam let nabik ma uruk lahiyon hol 
niyimin! Haren sali irikinon hikit toho an nindi anggarap napmihin. 
170Anden Hat hubam heng haptuk lahiyon holeg lit Haren sali emberikinon 
hikit toho windat napmihin. 
171Haren hili angge imbinahon milal naptuk lahenon fahet anden Hat wel 
haptukmen eneg welaruhuk. 
172Haren pikir ane kong toho imbinahon fahet komo neneptuk lahenma an 
nahiyehen Hat hawene fahet sini uruk latmin. 
173Hat hele eneg holtuk laruhuk ulug kong toho emberikik angge re Hat 
hinggik hineyonen let naptuk laruhun. 
174Haren ari-ari turuk lamuhup ulug kong toho imbinahon fahet nahiyeg 
haruk lit fanowap naptuk laruhun ulug nasehet toho wenggel haruk lahi. 
175Haren pikir ane fahet kong toho imbinahon arimano seneg lit nine 
aruhukteg an noluk wereg li Hat wel haptukmen eneg welaruhuk. 
176An Hat hamingmingangge welahi angge famen wam domba longgo 
urukon hag toho la wam turuk lahi. Ari fahet hun aruwen Anden numalikisi 
komo eneptik iyahon apeleg atisi fug ulug yami nabik watmihin. 

Mazmur 120 

Aben abug uruk ahunen Allah ubam sembahyang uruk ane 

1O Yerusalem sembahyang uhuk ulug laruk lit sini yunggultuk latfahon tu: 
An asengseng toho wereg lit NINIKNI Allah ubam nele ine roho irikikmu Aren 
hol niyarisi. 

2Anden nele uruk lit, ”NIKNI Allahn, aben enele si ane uruk lit an nele ying 
naptuken windat nabin,” irikik. 
3Nori, hiren henele si ane uruk lahebon fahet alem nunggeyon nunubam 
aruhu peruk lahep? 
4Ap ahako roho turuk ahun ekeyen hit hunusimin ulug tog kiyaroho wirihon 
men e ambulpul turukon men wep toho emberisi. 
5Yihi, an hit sehelimu ap pohon hag toho welahiyon ari mondabi siyag. An 
welahi ane men o Mesekh inap ano Kedar inap unubabut onolokon ano 
enesehelimu ap pohon wereg ane men ambi reg. 
6Hiren yik abuk fug angge wereg ane fahet ninirim peruk lahepma nambiken 
hit hiniraham amusun toho welatikik. 
7Hit an men sebe roho welamuhuk ulug hiyag hisaruk lahimu hiren te nit hat 
men tog abul uruk lahep. 

Mazmur 121 

Ninikni Allah fet nenesuhon wel turuk ane 

1O Yerusalem sembahyang uhuk ulug laruk lit sini yunggultuk latfahon tu: 
An let naptukon wambik watmisi ulug yet teg lit nil tom fam lahaboho lahi. 
2 NINIKNI Allah pohol ha kinang ha wal tibahon inowen let nabik watmisi. 
3Hat huyug elek turuk lit mako wambuhun tohon ulug inggik obog hiyahu 
fug. Hat fet hasuhon ino nohuk fug angge wanggi wat hasug lit wereg. 
4Israel inap fet enesuhon ino noho il am fug angge il wirik toho eneg wereg. 
5An nalukema indi yuwag toho welamag ulug Aren har oho fet hasug lit 
wereg. 
6Unukoho mo olok inowen huwatuk laruhu fug. Hubanggo pikalem famen 
ouk hubam atuk laruhu fug. 
7Alem angginon hubam aruhu rohon NINIKNI Allahn fet hasug. Aren fet 
hasugmen eneg hat fano holuk welaruhun. 

8Hat o kema-kema larukmu oho waharukmu oho ketiya famen tulug fobik 
oho fet hasugmen eneg welaruhu. 

Mazmur 122 

O Yerusalem fahet sini yunggultuk ane 

1O Yerusalem sembahyang uhuk ulug laruk lit sini uruk lamuhup ulug 
Dauren milal enepfahon tu: Aben nit Allah ibam lul ulug hiyag nutukmu an 
nahiyeg toho welatikik. 
2Ketiya o Yerusalem elehet walinggoho ohowon sok iraham wahe. 
3Yerusalem pumbuk suwon elehet ine roho walinggoho kilabehon ino 
mondabi fano reg. 
4Israel inap ununggul unuk NINIKNI Allahn mumal enepfahon arimano obog 
toho tuma waharuk. At ele imbibahon hikit toho NINIKNI Allah wel tuhuk 
ulug waharuk. 
5O pumbuk tuwen ap suwon Dauren ondohowonen ondohowon arimanowen 
unumalikisi unubam alem werehon haloho emberuk. 
6Hiren o pumbuk Yerusalem fano welamag ulug sembahyang uruk lit, 
”Yerusalem inindi reg inap obog toho fano welamuhup. 
7Elehet ineyon ino alukema inindi yuwag toho wereg lit enehiyeg toho 
welamuhup,” uruk lamuhup. 
8Anden numbalisi men nori men o Yerusalem kik waharukon arimano nindi 
enesug lahireg, ”O aru werehon fano welamuhup,” uruk lahi. 
9 NINIKNI Allah ibam o Yerusalem pulmu werehen, ”O aru fano welamag,” 
ulug sembahyang uruk lahi. 

Mazmur 123 

Allahn indi niyamisi ulug sini yunggultuk ane 

1O Yerusalem sembahyang uhuk ulug laruk lit sini yunggultuk latfahon tu: 
Hat poholma heriyeg lahenon hubam nil lahaboho lahi. 

2Amingmingangge ekeyen nikni inggiken naseher angge og nitmisi ano ulug 
at inggikmu yet haruk hag toho niren oho Allah NINIKNI inowen nindiyen 
ulug let nenepmisi ano ulug At inggikmu yet haruk lahe. 
3Aben nininggaliyap neneptuk ane ariyen nenehum ouk atisimu 
Hat NINIKNI Allahn hindi nisamihin. 
4Enele hemet toho uruk inaben inindi winik-wonog toho inda yag neneptuk 
ane ariyen nunundama keleg teg. 

Mazmur 124 

Ninikni Allahn eneg wanggi wat neneptuk ulug wel turuk ane 

1O Yerusalem sembahyang uhuk ulug laruk lit sini uruk lamuhup ulug 
Dauren milal enepfahon tu: NINIKNI Allah nit ninibil alep fugmu ke roho 
telep? Israel hinap nori, tu hag toho uruk lamek: 
2”Aben nunusul ulug waharuk sambil NINIKNI Allahn ninibil alep fug halug 
3it onolok anggolo turuk lit nit nenebe nonoluk angge hum heheg nenelep. 
4Ik il ineyonen og neneplepma ik ahummu ubuk ila. 
5Ik mase ruruk ambehen war ata,” uruk lamek. 
6 NINIKNI Allahn lilibug toho unusukag ulug nunumbaharisi fugmu At wel 
turuk lamul. 
7Suwe hele yebangge elman loloho laruk hag toho nir oho loloho wilip 
atukuk. Hele ino kong toho larisimu nit seleg toho wilip atukuk. 
8 NINIKNI Allah pohol kinang wal tibahon inowen eneg nit let neneptuk. 

Mazmur 125 

Allah apma ninindi yuwag toho welahe ulug sini yunggultuk ane 

1O Yerusalem sembahyang uhuk ulug laruk lit sini yunggultuk latfahon tu: 
NINIKNI Allah ubam wenggel haruk inap arimano tom Sion hag toho wereg. 
Tom Sion yuk elek tuk fug angge mondabi welaruhu hag toho ir oho inindi 
yuwag toho weregman eneg welamuhup. 

2O pumbuk Yerusalem tom anggolowen walinggig hag toho NINIKNI Allahn 
umalikisi waling enesug lit ketiya famen tulug fobik oho wanggi waroho fet 
enesugmen eneg welaruhu. 
3Kinang Allahn At ele holtuk inap fibir enepfahon aru onolok ane turuk 
inaben senegman eneg welamuhup fug. Allahn fano peruk ane turuk inap 
arimanowen niren oho nonolok ane tul ulug wenggel hahup tohon. 
4 NINIKNI Allah, inindi pikit toho wereg lit fano ane turuk inap arimano 
unubam Haren oho fano ane turuk laruhun. 
5Hat NINIKNI Allahn onolok ane turuk inap arimano alem unubam emberuk 
lit un ke laruk inap oho siyahap enebuhun. Israel inap inindi yuwag toho 
welamuhup ulug sembahyang uruk lamek! 

Mazmur 126 

Hebeloho fanowap nenebin ulug Allah fam sembahyang uruk ane 

1O Yerusalem sembahyang uhuk ulug laruk lit sini yunggultuk latfahon tu: 
O pumbuk Yerusalem halog toho siyahap tibahon ino NINIKNI Allahn 
hebeloho fanowap tirisimu niren nei waruk hag toho harukuk. 
2Nit inda yatuk lit nenehiyehen sini yunggultuk latukukmu ap o pumbuk 
winonen enele uruk lit, ”INIKNI Allahn alem su ane unubahet tirisi,” uruk 
latusa. 
3 NINIKNI Allahn we tem toho su ane nunubahet tirisimu nenehiyeg toho 
welatukuk. 
4 NINIKNI Allah, nit ketiya oho siyag toho welahereg hebeloho fanowap 
nenebin! Ik firig atukon osit naruk lit nin hebeloho ik wereg atuk hag toho 
nit nunubam ari hag toho timihin. 
5Uba yatuk lit eiyangge yatukon arimano ebe yahaltuk lit enehiyeg toho 
welamuhup. 
6Ei yabul ulug yabukmu larukon arimanowen uba yatuk angge famen ebe 
yahaloho hilalug waharuk lit enehiyeg toho sini yunggultuk lamuhup. 

Mazmur 127 

Allah fano ane turuk ahun fahet sini yunggultuk ane 

1O Yerusalem sembahyang uhuk ulug laruk lit sini yunggultuk lamuhup ulug 
hun Salomo inowen milal enepfahon tu: NINIKNI Allahn o tu wibuhup peruk 
eleg halug o wituk inaben we saplangge wituk. NINIKNI Allahn o pumbuk aru 
foroho laruhuk fug peruk halug ap o pumbukmu kurukon sok fam kahaleg 
inap arimano we saplangge wereg. 
2Hiren saplangge hubet-habet in atug naruk angge fahet sat toho yabuk 
witukmen eneg hup humanoho atukmu kel taruk lahep. NINIKNI Allahn ap 
indi enesuhon arimano nohorukmu Aren naruk angge og isaruk. 
3Malik niren indag eneptuk laheyon arimano NINIKNI Allahn indi nisaruk lit 
og nisaruk. 
4Kabinimu ap umalik indag eneptukon arimano sehen seneg inaben tog 
senehon hag toho wereg. 
5Unumalikisi ap angge anggolo indag eneptukon arimano minggin tog hirap 
hag toho werehen iniknisi enehiyeg toho wereg. Alem kong turuk ambehen 
aben apmayap eneptuk lamuhup fug. 

Mazmur 128 

Allahn ap uhe malik men inineyap eneptukon fahet sini yunggultuk ane 

1O Yerusalem sembahyang uhuk ulug laruk lit sini yunggultuk latfahon tu: 
Ap sa NINIKNI Allah fahet enekol toho wereg lit kalem Allahn hiyag isaruk ke 
larukon arimano enehiyeg toho welamuhup. 
2Haren yabuk wit talug suburu ebe yahaloho naruk lit hebe fano roho hindi 
hahiyeg toho welaruhun. 
3Hat huhe hele anggur anggen urukon hag toho hibam weregma humalikisi 
e zaitun ahanuk hag toho suburu naruk ambeg walinggoho heriyeg lamuhup. 
4Ari hag toho NINIKNI Allahn At fahet enekol toho wereg inap indi enesug lit 
inineyap eneptuk. 

5 NINIKNI Allah tom Sion fam werehon inowen har oho indi reg lit hineyap 
haptuk laruhu. Hineyap habuhumu holuk wereg li o Yerusalem fano regma 
yet haruk lit 
6hat humalikisiyen endebuhubon oho yet isaruk laruhun. Israel inap inindi 
yuwag toho welamuhup ulug sembahyang uruk lamek! 

Mazmur 129 

Allahn windat naptisi ulug wel turuk asini 

1O Yerusalem sembahyang uhuk ulug laruk lit sini yunggultuk latfahon tu: 
Israel inaben enele uruk lit, ”An nebe totman aben an nele ying naptukmen 
eneg welatusa. 
2We tem toho nele ying naptuk latusa angge famen an apmayap naptusa fug. 
3Kinang habultuk angge ayeg olokon nemberim ke yat toho lit isa larukmu 
nahap kiriring heheg lin nubaharusa angge famen 
4 NINIKNI Allah alem obog toho haloho emberuk ahun inowen hele ap 
onolokonen an wat naptuson kong toho hik isarisi. 
5Tom Sion fahet ninirim peruk inap arimano obog toho ininggali haruk lit 
linggik-longgo uruk lamuhup. 
6It arimano hoholangge o unggaman wilip atuk lit uwan su am fugmu kinang 
elehen halo urukon hag toho wereg. 
7Hoholangge ari hahon ap misihen oho paltuk lit het toho emberuk eleg. 
8Hoholangge paltuk ambeg iraham keyen laruk inaben subangge roho 
hoholangge paltukon unubam, ”NINIKNI Allahn indi hisamisi,” urukmu iren 
hebeloho, ”Niren oho NINIKNI Allah unuk fam hi heneptuk lahe,” uruk angge 
famen hoholangge ari ilim atuken Allah unuk fam hi-hi atuk ane ino eleg 
atuk. 

Mazmur 130 

Indi anggin toho werehonen Allah fam heng turuk ane 

1O Yerusalem sembahyang uhuk ulug laruk lit sini yunggultuk latfahon tu: 
Kiling ele yaron fam wereg hag toho wereg lit NIKNI Allah, let nabin ulug 
nele hi roho uruk lahi. 
2 NIKNI Allah, an nele ine roho heng haptuk lahiyon Haren holmihin. 
3Niren siyag ane turuk laheyon Haren hapeleg aruhu fug halug ap 
sa NINIKNI Hat holohotma ine roho welam teg? 
4An fahet enekol toho wereg lit nele holtuk lamag ulug siyag ane turukon 
Haren apmayap turuk lahen. 
5 NIKNI Allahn let napmisi ulug nangno ruruk lahi. Ele hiyag nitmisi ulug yet 
teg lahi. 
6Hubanggo o pumbuk foroho inap arimanowen o folo sakan tukag ulug yet 
teg ane tot teg angge famen an NIKNI Allahn folo-folo let napmisi ulug 
nangno ruruk lahi ane palimu reg. 
7Israel hinap nori, NINIKNI Allahn fanowap nenepmisi ulug nangno ruruk 
lamek! Aren eneg indi nenesug lit likiya hupmu windat neneptuk. 
8 Niren siyag ane turuk laheyon Aren eneg elehap turuk laruhu. 

Mazmur 131 

Allah inggikmu welaruhuk ulug sini yunggultuk ane 

1O Yerusalem sembahyang uhuk ulug laruk lit yunggultuk asini Dauren milal 
eneptuk latfahon tu: NIKNI Allah, an norohole hemet toho nindimu winik-
wonog toho wereg lit alem suwon aben tuk fug tehon anden tele ulug 
wenggel haruk lahi fug. Alem arimano anggin tehen anden oho tuhuk fug 
peruk lahi. 
2An nundama inahan turuk ane hondo ririkikmu maliken isinga ag owe ahum 
ouk toho nalug indi yuwag toho isinga ahoma nohoruk hag toho an oho nindi 
yuwag atisi. 

3Hit Israel hinap nori, hiren oho ketiya famen tulug fobik oho NINIKNI Allahn 
fanowap nenebuhu ulug yet tegman eneg welamuhup. 

Mazmur 132 

Allahn tom Sinai mumal tibag ane fahet sini uruk ane 

1O Yerusalem sembahyang uhuk ulug laruk lit sini yunggultuk latfahon tu: 
NINIKNI Allah, Haren Daud fam wenggel haruk lit aren asengseng toho turuk 
latisi ane hapeleg aruhu fug. 
2Aren Yakub IKNI mondabi hine roho welahenon fam sali emberuk lit, 
3-4”An nibam kulug kel taruk lit nibalma nohuk fug angge weregman eneg 
5Hat Yakub IKNI mondabi hine roho welahenon fahet o eke wiri fuhuk,” ulug 
sali emberisi. 
6Nit o Betlehem wereg lit hol harukmen peti Allah Wene Numen haharehon 
elma kilabeg angge ino o Yaar wereg urukmu hol harukuk. O Yaar larukukteg 
peti ino weregma hiyaharukuk. 
7Niren nenele uruk lit, ”NINIKNI Allah ibam lulteg lehoma hur atuk angge 
alukema nenelenggen fam hur amulteg wel tulen maniyek!” urukuk. 
8 ”NINIKNI Allah, peti aru walug waharukmu Har oho in atug peti ino iraham 
lamihinteg kel taruk laruhun ambeg kik watmihin. Peti aru feneyen Hat hine 
inam atuk. 
9Hat humalikisiyen enehiyeg toho sini yunggultuk lamag! Hamingmingangge 
imam arimanowen Haren peruk lahen ane hikit toho turuk lamag!” urukuk. 
10Hat hamingmingangge Daud fam sali emberikinon wenggel haruk lit ap 
suwon Haren mumal tarikinon ino miyaloho hik isa fug! 
11  NIKNI Allah, Haren Daud fam sali emberikinon ino nin uwag oko hilahun 
fug. Haren sali emberuk lit, ”Hat humalikisi sehelimuwon misig hubalma ap 
suwon welaruhuwon Anden unduhuk fuhuk. 



1734 

 

 
ALLAH WENE 

© 2018, Indonesian Bible Society. 
 

 
 

 

12Hat humalikisiyen An nele sobir isa fug angge sali emberikikon hikit toho 
turuk lamuhupmu iren endebuhubon oho hat hubalma in amuhup. It 
arimano ap suwon weregman eneg welamuhup,” ulug sali emberikin. 
13Tom Sion ino NINIKNI Allahn yug toho welaruhuk ulug mumal tarisi. 
14”Anden perikik ane hikit toho tom aru fam mondabi welaruhuk,” ulug 
ngiyap tarisi. 
15”Anden Sion inap naruk angge anggolo og isarukmu it enenggengge 
elehonen oho enehum ouk toho naruk lamuhup. 
16It onowesi imam arimano Anden inineyap eneptukmu onotsi enehiyeg toho 
wereg lit sini yunggultuk lamuhup. 
17 Tom tu famen Dauren ondohowonen ondohowon eke mondabi ine roho 
welaruhuwen mumal tahuk. At ino Anden forohoman eneg iral mondabi war 
atuk elehon hag toho welaruhu. 
18Ap at men seli roho welamuhubon arimano Anden mondabi ininggaliyap 
eneptuk lit ap suwon mumal tahukon ino ebene aliliyangge umbagpag 
turukon lahabe fuhuk,” irisi. 

Mazmur 133 

Onori men sebe roho wereg ane fahet sini yunggultuk ane 

1O Yerusalem sembahyang uhuk ulug laruk lit yunggultuk asini Dauren milal 
eneptuk latfahon tu: Owe ot enebe sebe roho wereg lit inindi misig toho 
welamuhup halug ari mondabi fano reg ulug aben enehiyeg haruk. 
2Inindi misig toho wereg ane ari e zaitun ahaluwe amben fanowon hun 
Harun unggulmu hilili ferukmu panisung feneyen pililing toho sum 
anggolopmon awirihigmu wamburuk latfahon hag toho wereg. 
3Unubabut misig toho wereg ane ari hibilil tom Hermon men punu o Sion 
walinggoho werehon men fene wambik waharukon hag toho wereg. O Sion 
waharuk inap arimano NINIKNIAllahn indi enesug lit inineyap enebuhumu 
onoluk weregman eneg amusun toho welamuhup. 

Mazmur 134 

Hubanggo Allah wel turuk asini 

1O Yerusalem sembahyang uhuk ulug laruk lit sini yunggultuk latfahon tu: 
Hit NINIKNI Allah amingmingangge wereg lit hubanggo Allah iyabuk wul 
ulug ibam kik waharuk lahebonen NINIKNI Allah wel turuk lamek! 
2At ibam fanoma kilihipteg hininggik leho lit NINIKNI Allah hi rilihip. 
3 NINIKNI Allahn pohol ha kinang ha wal tibag. Wal tibag ahun tom Sion fam 
werehon inowen hat indi hasug lit hineyap hapmisi. 

Mazmur 135 

Allah eneg wel turuk lamuhup ulug sini yunggultuk ane 

1 NINIKNI Allah wel turuk lamek! At unuk palimuwap tiyek! Hit NINIKNI Allah 
amingmingangge welahebonen At fog tiyek! 
2Hiren NINIKNI Allah iyabuk wul ulug At ibam owahalma unduhuk 
lahebonen At unuk leho fiyok! 
3 NINIKNI Allah fano ulug At wel turuk lamek! At unuk fahet nenehiyeg ulug 
sini yunggultuk latihip! 
4 NINIKNI Allahn Yakuben ondohowonen ondohowon numalikisi amuhup 
ulug mumal eneptuk lit Israel inap arimano nanggengge ulug indi pulmu 
imbibag. 
5 NINIKNI Allah ino suwon ulug noluk atisi. At ino tu Allah hag toho wereg 
perukon obog toho enemberimu wereg. 
6 NINIKNI Allahn mun ane man ane undaman timin perukon obog toho 
poholman kinangman ik ahum yaron apman oho teberuk. 
7Aren kinang atog filen hina mondorik waharukmu osit warik ohoma ilabut 
lebeg tukag ulug monde feruk. Homhomo poholman fu rukag ulug hiyag 
utuk. 

8Mesir inap unumalikisi wandabon men enembohom tam indag atukon men 
unusibag. 
9Mesir inap onowe otsi obog toho men inindi wiyig amag ulug Allahn o Mesir 
kinangman enehangge wal haruk lit aben tuk fug tehon eke hag eke hag 
turuk latfag. 
10Aren ap o pumbuk anggolo apmayap eneptuk lit onowesi suwon enehako 
roho turukon arimano unusuruk latfag. 
11Amori inap onowe Sihon men o Basan kinang senehon Og men ap suwon 
Kanaan kinangma welatfahon arimano men unusibareg 
12it enengginang umalikisi Israel inap arimano og isibag. 
13 NINIKNI Allah, Hat hunuk aben wel haptukmen eneg welamuhup. Niren 
endebuhukonen endebuhubon arimanowen oho Hat fahet wenggel haruk 
lamuhup. 
14 NINIKNI Allahn umalikisi yet isaruk lit namingmingangge nindiyen ulug ili 
og eneptuk laruhu. 
15 O pumbuk winamonen ninikni ulug wel eneptukon arimano ap ininggiken 
emas men perak men fam witukon eneg wereg. 
16It enembilik wereg angge famen enele uk fug teg. Inil wereg angge famen 
yet ha fug teg. 
17Inisanggo wereg angge famen holtuk eleg. Enembilikmu sat wereg eleg. 
18Usasum arimano ininggik fam wituk inap men it unubam wenggel haruk 
inap men usasum wereg hag toho welamag! 
19Israel hinap nori, NINIKNI Allah wel turuk lamek! Hit Harunen 
endetfahonen ondohowon Allah amingmingangge imam 
welahebonen NINIKNI Allah fog tiyek! 
20Lewi hinap nori, hiren oho NINIKNI Allah hi ruruk lamek! NINIKNI Allah 
fahet henekol toho welahebon obog tohowen At unuk palimuwap tiyok! 

21Tom Sion fam waharuk lit At ibam o Yerusalem werehon ino hi ruruk 
lamuhup! NINIKNI Allah fog turuk lamuhup! 

Mazmur 136 

Allahn Israel inap indi enesug ulug sini yunggultuk ane 

1  NINIKNI Allah fano ulug At wel turuk lamek! Indamen tulug fobik oho 
Allahn indi nenesug laruhu. 
2Allah aben nunumba perukon enemberimu werehon ino hi ruruk lamek! 
Indamen tulug fobik oho Allahn indi nenesug laruhu. 
3Iniknisi obog toho Inikni fog turuk lamek! Indamen tulug fobik oho Allahn 
indi nenesug laruhu. 
4At amuwen eneg alem suwon aben tuk fug tehon turuk. Indamen tulug fobik 
oho Allahn indi nenesug laruhu. 
5 Indi anggat teg lit pohol leho fibag. Indamen tulug fobik oho Allahn indi 
nenesug laruhu. 
6Aren ik humon apma yenggelegma emberimu kinang tuwale fibag. Indamen 
tulug fobik oho Allahn indi nenesug laruhu. 
7 Aren selehap turuk angge suwon wal tibibag. Indamen tulug fobik oho 
Allahn indi nenesug laruhu. 
8Ilingge fahet mo wal tibag. Indamen tulug fobik oho Allahn indi nenesug 
laruhu. 
9Hubanggo fahet pikalem men suhal men wal tibag. Indamen tulug fobik oho 
Allahn indi nenesug laruhu. 
10 Mesir inap unumalikisi wandabon unusibag. Indamen tulug fobik oho 
Allahn indi nenesug laruhu. 
11 Israel inap o Mesir kinangman hondog eneplug wilip atfag. Indamen tulug 
fobik oho Allahn indi nenesug laruhu. 

12Inggik ineyonen windat enepfag. Indamen tulug fobik oho Allahn indi 
nenesug laruhu. 
13 Ik Longgop pul ke minggiri fibag. Indamen tulug fobik oho Allahn indi 
nenesug laruhu. 
14Israel inap arimano hondog eneplug ik pul ke kinang lilog atfag keyen 
nindig atfag. Indamen tulug fobik oho Allahn indi nenesug laruhu. 
15Mesir inap onowe suwon otsi sehen senehon men miyaloho ik ahummu 
kilap enepfag. Indamen tulug fobik oho Allahn indi nenesug laruhu. 
16Umalikisi lek ke hondog eneplug laruk latfag. Indamen tulug fobik oho 
Allahn indi nenesug laruhu. 
17Ap suwon inine roho welatfahon apmayap eneptuk latfag. Indamen tulug 
fobik oho Allahn indi nenesug laruhu. 
18Ap suwon aben wel eneptuk latfahon unusibag. Indamen tulug fobik oho 
Allahn indi nenesug laruhu. 
19 Amori inap onowe suwon Sihon ware fisibag. Indamen tulug fobik oho 
Allahn indi nenesug laruhu. 
20O Basan kinang seneg ahun Og oho watfag. Indamen tulug fobik oho Allahn 
indi nenesug laruhu. 
21It enengginang At umalikisi og isibag. Indamen tulug fobik oho Allahn indi 
nenesug laruhu. 
22Kinang ino amingmingangge Israel inap fibir enepfag. Indamen tulug fobik 
oho Allahn indi nenesug laruhu. 
23Aben nit apmayap neneptukmu Aren nit fahet wenggel nisaruk latfag. 
Indamen tulug fobik oho Allahn indi nenesug laruhu. 
24Ap seliyon ininggikmuwen taluk nenepfag. Indamen tulug fobik oho Allahn 
indi nenesug laruhu. 

25Lebe ruruk angge obog toho suburu og isaruk. Indamen tulug fobik oho 
Allahn indi nenesug laruhu. 
26Allah poholma werehon ino wel turuk lamek! Indamen tulug fobik oho 
Allahn indi nenesug laruhu. 

Mazmur 137 

Babilonia kinang famen uba yatuk lit sini yunggultuk latfag ane 

1O Babilonia kinang fam ik werehon ayegma nit heriyeg lit o Sion fahet 
wenggel halug uba yatuk latukuk. 
2Sini yunggultul fug ulug pinggong niren tohon e fam song tebeseruk 
latukuk. 
3Nininggik hele waroho og neneptusa inap arimanowen, ”Henehiyeg toho 
sini yungguliyek!” ulug mingming neneptusa. Nit nenele ying neneptusa inap 
arimanowen, ”Henentom Sion fene sini yunggultuk lamek!” ulug hiyag 
nisaruk latusa. 
4Pog ibam wereg lit NINIKNI Allah asini nangginoho yungguluk teg? 
5Yerusalem, hat fahet napeleg aruhu halug ninggik pikiron siyag aruhumu 
pinggong kong tuk fug teg laruhuk. 
6Yerusalem, hat an nindi pulmu rehon hubahet wenggel haruk laruhuk fug 
halug an nanggolop wo uhumu sini yungguluk fug teg laruhuk. 
7 NINIKNI Allah, ap seliyonen o Yerusalem pin kurusa sambil ino Edom inaben 
nunubam turusa ane Haren wenggel haruk laruhun. Iren uruk lit, ”Pin halog 
toho siyahap tilihipmu olun amag,” uruk latusa. 
8 Babel, hat fobik siyag aruhun. Nit nunubam holok ane tirikinon fahet ayeg 
waroho siyahap habuhu ahun ino ahiyeg toho welamag! 
9Ap san hat humalikisi sen enebuhureg helep fene fuk isahu ahun ino Allahn 
indi reg laruhu. 

Mazmur 138 

Allahn let naptisi ulug wel turuk asini 

1Dauren sini yunggultuk latfahon tu: An nindi obog tohowen Hat wel haptuk 
latmin. Tu Allah hag toho wereg perukon onolohotman Hat fahet sini 
yunggultuk latmin. 
2Hat hibam fanowon fil an nelenggen fam hur atuk lit Allahn inggik kobog 
niya fug angge indiyen let naptisi ulug Hat hunuk palimuwap haptuk latmin. 
Indam An Allah nunuk onoluk amag ulug turuk latik inahon apma regma 
fobik su ane turuk laruhunon fahet sali emberikinon ari palimu reg. 
3Anden Hat hubam nele hi roho irikikmu Haren nele holtikinteg nineyap 
naptuk latikin. 
4Haren an nubam sali irikinon hol haruk lit ap suwon kinang atogman 
atogma werehon obog tohowen Hat NINIKNI Allah wel haptuk lamuhup. 
5 NINIKNI Allah ebe umbagpag turukon inowen su ane turuk latisi ulug sini 
yunggultuk lamuhup. 
6 NINIKNI Allah palimu wereg angge famen ap apma roho werehon arimano 
yet isaruk. At yatma wereg angge famen ap inindimu winik-wonog angge 
ruruk lit unundaman wenggeltukon oho oluk teg. 
7Alem siyahon eke hag eke hag umu filen ahamu filen an waling nasugmu 
Haren an noluk amag ulug ili og naptuk lahen. Ap seliyonen an nuwabul ulug 
onolok anggolo roho turukmu Hat hinggik ineyonen an windat naptuk lahen. 
8 NIKNI Allah, Haren an nubam sali irikinon obog toho hikirap turuk laruhun. 
Haren ak tirikinon umbusuk fug angge hindi nasugmen eneg welaruhun. 

Mazmur 139 

Allahn mun ane man ane nundama werehon oluk teg ulug sini yunggultuk ane 

1Dauren sini milaltuk lit yunggultuk latfahon tu: NIKNI Allah, Haren an 
nubabut pal niyarikinteg an nundama wenggeltuk lahi ane holuk teg lahen. 
2An heriyeg lahi ane unduhuk lahi ane Hat holuk. Anden timin peruk lahi 
ane yatman holuk atuk. 

3Anden yabuk wituk lahi ane men nohoruk lahi ane men Haren yet niyaruk 
lahen. An kema-kema larukmu Hat holuk. 
4An nele uwan uk fugmu Haren tu imisi ulug tam holuk atuk. 
5Haren mase roho kilap nasug lit hinggik ineyonen sen nasug lahen. 
6Haren an nubabut fahet fano roho holuk teg lahen ane ari mondabi palimu 
rehen anden fuki roho wenggeluk fug teg lahi. 
7Allah alukeman longgo imin ulug kema lahi ha reg? Allah il uman toho 
lamin ulug kema hirag arik lahi ha reg? 
8An poholma lahale halug oho Hat lema welalen. Ap warehon wereg ambeg 
kel tamin ulug lele halug oho Hat eke welalen. 
9An suwe aherabul lamlam laruk hag toho mo lahik waharuk ambeg lele 
halug oho saho ahik yenggelehon atog fil lele ambeg oho 
10Hat hinggiken sen naplenteg hondog naptuk lalen. 
11O hiken an hililip naptukmu an walinggoho hup amag ulug heng ele halug 
12hik ino fahet Haren hik teg pelen fug. Hup ino Hat hilmu o ilingge hag 
lalep. 
13An nisinga ahummuwen Haren an lal naptuk lit nundama wereg angge oho 
sum uruk hag toho wal naptikin. 
14An mondabi fano roho wal naptikinon fahet Hat wel haptuk lahi. Mun ane 
man ane obog toho aben tuk fug teg ane Haren turuk lahenon fahet an 
nindimuwen wenggel haruk lahi. 
15An nisinga ahummuwen nuwag wereg atuk lit ahandip atisimu nebe map 
toho su atikim Hat holohotman hirag am fug teg latikik. 
16An nisinga ahummu weregma Haren yet niyarikin. Fobik o eke sambil eke 
sambil an nubam teko laruk laruhu ane obog toho an uwan indag am fugmu 
Hat tam holuk teg lit suwesingga fam haharoho emberikin. 

17-18Nikni Allah, mun ane man ane fahet Haren peruk lahenon anggin 
anggolowen anden fuki roho wenggeluk fug teg lahi. Haren alem anggolo 
fahet peruk lahenon arimano anden winag harukmu ik yinggi mondehon tot 
tegma Haren peruk lahenon arimano palimu reg. Hup hunduko Hat fahet 
wenggel haruk lahi angge famen wirim atuk eleg. 
19Nikni Allah, onolok ane turuk inap arimano Haren unusuhun. Ap enemep 
hinang taruk inap arimano an wereg ambehen yanggal enebuhun. 
20Iren Hat habug uruk lit hunuk fanowon siyahap turuk. 
21 NIKNI Allah, Hat fahet ninirim peruk inap anden oho it fahet nirim peruk 
lahi. Hat hele soptuk inap anden nelmahip enesug lahi. 
22Anden it seliyap eneptuk lit mondabi nirim peruk lahi. 
23Nikni Allah, an nubabut pal niyaruk lit nundaman wenggel haruk lahi ane 
wal niyimin! 
24An nele pisan isalug laruk ano ulug yet niyamihinteg kalem pikiron laruk 
laruhuken hondog naptuk laruhun. 

Mazmur 140 

Ili og nabin ulug sembahyang uruk ane 

1Daud inowen sini milaltuk lit yunggultuk latfahon tu: 
2 NIKNI Allah, ap onolok ane turukonen nuwabuhup tohon ili og nabin! Ap 
siyahon arimano ininggikmuwen tel nabin! 
3 It unundaman nonolok ane tulen nanggintul peruk lit likiya hupmu tog abil 
larukmen eneg wereg. 
4Enembilikmu pisanggo ayeg olokon hag toho weregma enele onolok ane 
uruk lit ap unusuruk. 
5 NIKNI Allah, Hat fahet ninirim peruk inaben nuwabuk nowen an fet nasug 
latmihin! Ap onolok ane turukonen an miyal nabul ulug kahal nasuhon 
onolohotman ili og nabin! 

6Hi-hemet toho turukon arimanowen an sen nabul ulug hirahoma yebangge 
yep turusa. An kalem laruk lahi ke hele ambuwe roho kinangma saltusareg 
luhur amag ulug kahal nasug. 
7Anden NINIKNI Allah ubam nele uruk lit, ”Hat Allah an Nikni welahenon, 
anden heng haptuk lahiyon hol niyimin!” uruk lahi. 
8Allah NIKNI, Hat hineyonen hirag naptuk lahenon, an tog elma larikik sambil 
ino Haren nahap mapmu naptikin. 
9 NIKNI Allah, Hat enembol yig hutuk inap unundaman tila perukon hikit 
toho tuk nowen sen enesug lamin. Iren nonolok ane tul perukon hikir aruhu 
rohon! 
10Ap seliyonen an waling nasug lit palimu amul ulug turuk angge famen iren 
an siyahap nabul urukon ari ininggareg unubam amag. 
11Indok fut-fat harukon unubam pilabik wamag! Indokma kukag, pulema 
wambukag! Nin hebeloho in amuhup fug. 
12Ap enebug il larukon arimano kinang tu fam welamuhup fug. Onolok ane 
turukon arimano siyahonen muko-siko larukmen eneg welamag. 
13 NINIKNI Allahn ap inilaheg toho werehon ili og eneptuk lit ap inine elehon 
unubam alem werehon haloho emberuk ane an noluk teg lahi. 
14We tem toho Haren fano peruk lahen ane turukon arimanowen Hat hunuk 
palimuwap turuk lamuhup. Inindi pikit toho werehon arimano Hat halukema 
welamuhup. 

Mazmur 141 

Siyag ane tuhuk tohon let nabin ulug sembahyang uruk ane 

1Dauren sini uruk latfahon tu: NIKNI Allah, anden nele hi roho hubam 
urukmu folo-folo let nabik ma! Anden Hat heng haptuk lahiyon hol niyimin! 
2 Anden sembahyang uruk lahiyon fahet An nubahet hubu lahaptuk hag toho 
turuk pemihin. An ninggik Hat hibil leg haruk lahiyon fahet o hupmu An wel 
naptuk li suburu imbik waharuk hag toho turuk ulug wenggel homok. 

3 NIKNI Allah, an nambilikmuwen nele siyahon wilip aruhu rohon yet nasug 
lamin. 
4An nindimuwen siyahon fahet wenggel hihi ha nowen let nabin. An men ap 
onolok ane turukon men mangno atuk lit Haren nirim peruk lahen ane tuhuk 
tohon! It arimanowen seni esetuk halug an it men wereg lit ambiyeg nul pihi 
ha nowen! 
5Ap indi fanowon ekeyen an komo yig nutuk halug ari fano. Alem angginon 
nubam emberuk halug e ahaluwe amben fanowon nunggulmu are reberuk 
hag toho nubam tehek puhuk. At inowen an nubabut hal naptukon fahet 
nirim puk fug angge an men seli roho werehon arimanowen siyag ane 
turukon umbusuhuben sembahyang uruk lahi. 
6Alem angginon unubam umbukag ulug unggum haloho emberuk inap 
ininggikmu umbuhupmu it inindi anggar atuk lit anden uruk lahiyon fahet 
ele fano uruk latisi ulug onoluk aruhu. 
7Kinang habultuk anggeyen habuloho fuma-fuma hik-hak isaruk hag toho it 
unuwag oho ap warehon wereg ambeg sokole ke lin-lan uruk lamuhup angge 
famen 
8an nilen Hat kilap hiyaruk lit Allah NIKNIYEN eneg let napmisi ulug yet hasug 
lahi. An siyag ahi ha nowen ulug Hat hapma hirag arik waharuk lahireg 
numbahuk fug! 
9Onolok inaben an luhuroho nuwabul ulug turukmu nahap hirag nabin! An 
sapna elma kukag ulug kahal nasugmu windat nabik ma! 
10It unubabut siyahon arimanowen an nubahet yebangge kilaptusa angge 
famen an elma kuk fug angge iraham keyen larukmu misihim ininggareg 
luhur amuhup. 

Mazmur 142 

Ap seliyonen mug naplug laruk ulug sembahyang uruk ane 

1Daud owik elma wereg lit sembahyang ibahon fahet ap inindi anggar amag 
ulug sini yunggultuk latfahon tu: 
2Anden nele hi roho NINIKNI Allah ubam sembahyang uruk lahi. Nele hum 
toho At ubam heng turuk lahi. 
3An asengseng toho wereg lit nundaman wenggel haruk lahiyon hiyag utuk 
lahi. 
4An siyag atmin perukmu Hat Allahn eneg an la reg lahi abunggalem holuk 
teg lahen. An lamin peruk lahi ke ap seliyonen yebangge hirako yep turusa. 
5Anden ninggik pikit fil hare fil yet harukmen ap misihen oho an nubahet 
wenggel niyaruk eleg, ili og naptuk eleg, yami naptuk eleg. 
6Ari fahet anden nele hi roho Hat NIKNI Allah hubam uruk lit, ”Hat hapma 
eneg hirag arik la reg lahi. An noluk wereg lit Hat hubam eneg welahi,” uruk 
lahi. 
7An mondabi nine eleg atisimu Haren let nabin ulug heng haptuk lahiyon hol 
niya ma! Ap inineyonen an nine eleg atikikon aru mug naplug larukmu Haren 
windat nabik watmihin! 
8Haren an hele waroho kilap naptusa ambehen hondog naplug wilip 
atmihinmu anden Hat hunuk palimuwap habuhuk. Hat hele holtuk inaben 
an waling nasugmu Allahn fano ane nubam tirisi ulug Hat hunuk suwap 
tuhuk. 

Mazmur 143 

Ap seliyon ininggikmuwen windat nabin ulug sembahyang uruk ane 

1Dauren sini yunggultuk latfahon tu: NIKNI Allah, anden sembahyang uruk 
lahiyon holeg lamin! Anden Hat heng haptuk lahiyon hol niyimin! Haren 
humalikisi hinggik kobog isa fug angge hal eneptuk lahen. Ari fahet anden 
uruk lahiyon holmihinteg let napmihin. 
2 Hat holohotma ap siyag ane turuk elehon misig oho wereg eleg. Ari fahet 
an Hat hamingmingangge nubam alem wereg ano ulug kim niya fug. 

3Ap seliyonen an mug naplug laruk lit unuyuhen sobit-sabat niyarusa. Ap 
indam war atfahon o hik tegma wereg hag toho an oho o hik teg ambeg kilap 
naptusama welahi. 
4An siyag atmin peruk lit nindi pong-pong angge ruruk. 
5Mun ane man ane indam teko larisiyon fahet wenggel haruk lahi. Hat 
hinggik ineyonen turuk latikinon fahet ebet haruk lahi. 
6An ninggik leho lit hubam sembahyang uruk lahi. Kinang lilohonen osit 
pilabik walep ulug yet teg hag toho anden oho Allahn fano ane nubam telep 
ulug nindi ouk haruk lahi. 
7 NIKNI Allah, an nine mondabi eleg atisimu anden sembahyang uruk lahiyon 
holeg lit folo-folo let napmihin. An nubam horohole hirag ta fug! Hirag tahun 
halug ap warehon wereg ambeg wamburukon hag toho welaruhuk tohon! 
8Hup-hup angge sakan turukon fam Haren an nubam hele uruk lit ninggik 
kobog hiya fug angge nindi hiyaruk lahi ulug hiyag nutuk laruhun. Allahn 
yet niyamisi ulug Hat yet hasug lit hubam eneg wenggel haruk lahireg Haren 
an nubam hat lahun ke tu ulug hiyag nutuk laruhun. 
9Ap seliyon ininggikmuwen windat nabin! Hat NIKNI Allahn eneg an nahap 
hirag nabuk teg lahen. 
10Hat an Nikni Allah wereg lit Haren fano peruk lahen ane milal nabin. Hime 
fanowonen kalem pikiron fam hondog napmihin. 
11Hat NIKNI Allahn tam sali imbinag ane hikit toho fano noluk welaruhuken 
nineyap napmihin. Mun ane man ane haltuk lahenonen an asengseng toho 
welahiyon windat napmihin. 
12Hat humalikisi hindi enesug lahenonen an men seli roho wereg inap 
arimano elehap enebin! An siyahap nabul ulug turukon arimano siyahap 
enebin! An Hat hamingmingangge welahiyon wenggel niyimin! 

Mazmur 144 

Ap suwonen Allah wel turuk asini 

1Dauren sini yunggultuk latfahon tu: NIKNI Allah an nubahet helep ubule hag 
toho wereg ulug At wel turuk lahi. Haren tog aptuk ane fahet milal naptuk 
lahen. 
2Hat hindi nasug lahenon o yaron uwag ineyon ap seliyon kuk fug tehon hag 
toho wereg lit an ili og naptuk lahen. Hat tog piyabangge hag toho wereg lit 
mapmu nasug lahen. Haren ap o pumbuk kema-kema werehon an napma 
welamuhuben apmayap eneptuk latikin. 
3  NIKNI Allah, nungge fahet nit ap kinangmon toron welahe angge famen 
Haren wenggel nisaruk lit fet nenesug lahen? 
4Ap kinangmon we misihim sat fu roho teng urukon hag toho wereg. Ap 
enehuhe folo-folo longgo urukon hag toho wereg. 
5Hat NIKNI Allahn pohol kinang horogma pilabik watmihinteg tom sen 
hamihinmu indok hubu wilip atmisi. 
6Tog pising-pasang turuk lit ap seliyon hik-hak isamihin. Lebeglu fam ilte-
kalte roho unusin. 
7Hinggik poholman pilabik waharuk lit ik fu waharuk ambehen an lisoho og 
nabin! Ap o winamon ininggikmuwen tel nabin! 
8Iren enele si ane uruk lit ininggik pikiron leho lit nenele tik-tem toho ehe 
uruk angge famen un ane uruk. 
9Pinggong humon hele numen ililohon kong til laruk lit Hat Allah fahet sini 
keron yunggultuk latmin. 
10Ap suwon arimanowen ap seliyon apmayap enebukag ulug Haren inineyap 
eneptuk lahen. Hamingmingangge Daud oho karohen wabuhup tohon 
windatuk lahen. 
11An ap winamon ininggikmuwen tel nabin! Iren ininggik pikiron leho lit 
nenele tik-tem toho ehe uruk angge famen un ane uruk. 
12Nenemlohokisi kabinimu yaho angge hum toho fitukon hag toho 
welamuhup. Neneholani o fanowon ubahat mur ka lahabehon hag amuhup. 

13Niren yabukmuwen yahaltuk lahe angge eke hag eke hag ninibam walug 
watug foroho lamuhuk ambeg keleg aruhu. Wam foroho ambehen 
nenembohom kambing domba arimanowen umalik ondoko pilili-palala 
rurukmen eneg enebe teng-teng angge winag isa fug toho welamuhup. 
14Nenembohom sapi arimano umalik anggolo enehummu atuk lamuhupmu 
enehummuwen war atukon men indag atukmu war atukon men eleg laruhu. 
Ari reg laruhumu ninibam pumbukmuwen ap enele ya nga uruk lamuhup 
fug. 
15Ap o pumbuk eke ari hag toho welamuhup halug enehiyeg toho 
welamuhup. Iren NINIKNI Allah wel turuk halug we tem toho enehiyeg haruk 
lamuhup. 

Mazmur 145 

Allah wel turuk lit sini yunggultuk ane 

1Dauren Allah wel turuk lit sini yunggultuk latfahon tu: Nikni Allah, Hat 
hunuk palimuwap turuk lit Nikni suwon Hat eneg welahen ulug wel 
haptukmen eneg welaruhuk. 
2Likiya hupmu Hat fog haptuk lit hunuk leho ferukmen eneg welaruhuk. 
3 NINIKNI Allah mondabi palimu wereg ulug ap obog tohowen wel haptuk. 
Haren su ane turuk lahenon aben fuki roho wenggeluk fug teg. 
4Ap fobik welamuhubon arimanowen iren endebuhubon unubam hiyag 
isaruk lit, ”Allah ine roho werehon inowen su ane turuk latisi,” ulug hiyag 
isil laruk lamuhup. 
5Iren Hat mondabi suwon hebe umbagpag turuk lahenon hubahet hiyag 
isaruk lamuhup. Aben tuk fug teg ane Haren turuk lahenon fahet anden 
wenggel haruk laruhuk. 
6Hat hine roho welahenon inowen ap enekol atuk ane turuk lahenon fahet 
iren hiyag isaruk lamag! Aren alem suwon turuk latisi ulug ap onolukap 
eneptuk laruhuk. 

7Hat hubabut fanowon fahet ap hiyag isaruk lit Allahn fanowap neneptuk 
latisi ulug sini yunggultuk lamuhup. 
8 NINIKNI Allah umalikisi indi enesug lit inilaheg ulug let eneptuk. At indimu 
folo-folo olok am fug angge ap obog toho indi isaruk. 
9Ap obog toho unubam fano ane eneg turuk lit Aren wal tibag angge obog 
toho indi enesug lit wereg. 
10 NINIKNI Allah, Haren wal eneptik inag angge obog tohowen Hat wel 
haptuk lamag! Humalikisi obog tohowen Hat fog haptuk lamag! 
11-12Ninikni suwon inowen nit obog toho fet nenesug ulug Hat hunuk 
palimuwap turuk lamuhup. Hat mondabi hine reg lahenon fahet ap hiyag 
isaruk lamuhup. Hat Ninikni suwon hine reg lahenon fahet ap obog toho 
inindi anggar amag. 
13Haren kinang aru seneg lit ap obog toho fet enesugmen mondabi 
welaruhun. NINIKNI Allahn sali emberukon hikit toho turuk. Aren ap fahet 
nindi ulug wenggel haruk lit mun ane man ane turuk. 
14Ap mako wamburukon arimano Aren aho eneptuk lit enembol simbuk toho 
werehon ininggik lisoho unduhuk feseruk. 
15Haren wal eneptik inag angge obog tohowen Ninikni Allahn let nenepmisi 
ulug Hat nangno haptuk lit wereg. Suburu narukon horog teg li Haren naruk 
angge og isaruk lahen. 
16Hat hinggik filalag turuk lit mun ane man ane it eneseher angge og isaruk 
lahen. 
17 NINIKNI Allah inowen pikir ane eneg turuk. Ap fahet nindi ulug wenggel 
haruk lit mun ane man ane turuk. 
18At ubam sembahyang uruk inap iniraham At laruk. Inindimuwen tem toho 
wenggel haruk lit heng turuk inap Aren let enebik waharuk. 

19At fahet enekol toho wereg inaben Ninikniyen nunubam telep peruk ane 
hikit toho unubam turuk. Iren At ubam enele hi roho urukon holtuk lit 
windat eneptuk. 
20Ap At fahet inindi rehon Aren wanggi war enesug lit onolok ane turukon 
siyahap eneptuk. 
21Anden likiya hupmu NINIKNI Allah wel turuk laruhuk. Aren wal tibag angge 
arimano obog tohowen At unuk fanowon palimuwap turukmen eneg 
mondabi welamuhup. 

Mazmur 146 

Allahn eneg let nenebuk teg ulug sini yunggultuk ane 

1 NINIKNI Allah wel turuk lamek! An nindiyen oho At fog turuk latmin. 
2An noluk wereg lit NINIKNI Allah sini fam wel turukmen eneg welaruhuk. 
3Ap ununuk suwonen nit fanowap nenebuhup puk fug. Ap kinangmonen let 
nenebuk fug teg. 
4Sat unubam werehon eleg aruhumu suhuloho kinang amuhup. O ino sambil 
iren tila perukon oho eleg aruhu. 
5Ap san an let naptukon Allah Yakuben wel turuk latfahon ino wereg ulug 
onoluk tehon arimano enehiyeg toho welamuhup. An NIKNI Allah ubam eneg 
welahi perukon enehiyeg haruk lamuhup. 
6At inowen pohol ha kinang ha werehap turuk lit ik ahum suwon undama 
werehon men wal tibag. Aren sali emberukon hikit toho turukmen eneg 
welaruhu. 
7Aben apmayap eneptukon arimano ili og eneptuk lit suburu obok toho 
werehon suburu og isaruk. Ininggik hele wat eneptukon NINIKNI Allahn lol 
eneptuk. 
8 NINIKNI Allahn inil hupnihon inil fenggenap eneptuk lit enembol simbuk 
toho werehon ininggik lisoho unduhuk feseruk. Aren fano peruk ane turukon 
arimano NINIKNI Allahn indi enesug. 

9 NINIKNI Allahn ap pohon ili og eneptuk lit malik suwarehon men hiyap 
yuwohon men aho eneptuk angge famen At fahet ninirim peruk inap un ke 
lawag ulug inindi nonghonga feseruk. 
10 NINIKNI Allahn nit fet nenesugmen eneg welaruhu. Hit Sion hinap Hinikni 
Allah mondabi wereg lit hiren ondohowonen endebuhubon arimano oho fet 
enesug laruhu. NINIKNI Allah wel turuk lamek! 

Mazmur 147 

Allah ine wereg ulug wel turuk asini 

1 NINIKNI Allah wel turuk lamek! Ninikni ulug sini fam fog turukon ari fano. 
Henehiyehen At unuk leho feruk lamek! 
2 NINIKNI Allahn o Yerusalem hebeloho wiri feruk lit Israel inap hik-hak 
isaruson arimano andog toho hondog eneplug suhuloho inibam waharuk. 
3Mondabi siyag amuhuk peruk inap fanowap eneptuk lit yowil unubam 
werehon tag angge eneptuk. 
4Suhal obog toho winag isalug ununuk wal taneg uruk. 
5Ninikni Allah suwon ine anggolo wereg. Mun ane man ane At indimu oluk 
tehon aben wirim ha fug teg. 
6Aben apmayap eneptukon arimano NINIKNI Allahn ininggik lisoho unduhuk 
feseruk angge famen Aren siyag peruk ane turukon arimano apmayap 
eneptukmu kinangma ying atuk. 
7 NINIKNI Allah wel turuk asini yunggultuk lamek! Ninikni ulug pinggong 
kong til laruk lit sini iyok! 
8Aren osit kinangma pilabik wamag ulug pohol atogman atogma hina 
mondotil laruk lit tom fene hoholangge wilibi feruk. 
9Wam suburu og isaruk lit suwe pibalu umaliken suburu obok ulug enele ya 
nga urukmu oho og isa waharuk. 

10Ap unuyug tog elma ilaluwe roho larukon men wam kuda ap seliyon 
onolohotman enekol eleg toho turukon men fahet NINIKNI Allahn nirim 
peruk. 
11Ap san Allah fahet enekol toho wereg lit Aren indi nenesug laruhu ulug yet 
teg inap fahet NINIKNI Allahn fano peruk. 
12Yerusalem hinap nori, NINIKNI Allah unuk leho feruk lamek! Sion hinap 
nori, Hinikni hi rilihiben maniyek! 
13Ap seliyon pin kuhup tohon ulug Aren elehet hinibam walinggoho ohowon 
sok hembit wirik toho lare feruk lit hit hunumalikisiyet nindiyen ulug 
hinineyap heneptuk. 
14Ap o winamonen ilmig ta wamuhup tohon ulug henengginang foroho lit 
roti anggen fanowon eneg og hisarukmu henehum ouk toho naruk lahep. 
15Tu men ari men teko lawag ulug ele urukmu folo-folo kinangma wambulug 
uruk ane hikit toho teko laruk. 
16Aren osit soho anggen il wam domba oruk yanggowon hahon pilabik 
waharuk lit hibilil kinang alinlan hag toho o kema-kema saho ruruk. 
17Osit helep anggen hahon kinangma hik-hak isaruk lit sun monde fik 
waharuk halug ap sa ine roho welam teg? 
18At ele urukmu ik sunen helep hag atukon nin hebeloho wiyig atuk. Aren 
homhomo monde fik waharukmu ik il arikon ino hebeloho laruk. 
19Aren Israel inap unubam ele hiyag isaruk lit Yakuben ondohowonen 
ondohowon arimanowen ari-ari turuk lamuhup ulug kong toho imbibahon 
milal eneptuk. 
20Ari hag toho NINIKNI Allahn ap o pumbuk winon unubam turuk latisi fugmu 
iren Allahn tuk teg ane fahet imbibahon enepeleg. NINIKNI Allah wel turuk 
lamek! 

Mazmur 148 

Poholma kinangma werehonen Allah wel turuk lamuhup ulug sini yunggultuk 
ane 

1 NINIKNI Allah wel turuk lamek! Hit poholma welahebonen NINIKNI Allah 
wel turuk lamek! Hit lehoma welahebonen At fog turuk lamek! 
2Hit Allah otsi malaikat obog tohowen At wel turuk lamek! Hit poholma 
luhaloho welahebonen At fog turuk lamek! 
3Mo men pikalem menen At wel turuk lamek! Suhal ili ruruk lahebonen At 
fog turuk lamek! 
4Pohol suwonen At wel turuk lamag. Ik pohol pali fil werehonen At fog turuk 
lamag. 
5 NINIKNI Allah ambilik fam wal enepfag angge arimano obog tohowen At 
unuk palimuwap turuk lamuhup! 
6Aren hit man-man welamuhup ulug hiyag isibag ambeg wereg lit it 
unubahet hili imbibahon pisan isa fug angge weregman eneg welamuhup. 
7Hit kinangma welahebonen NINIKNI Allah wel turuk lamek! Ik sene humon 
men manu suwon ik ahummu werehon menen At fog turuk lamag! 
8Lebeglu men osit soho anggen hahon men osit helep anggen yanggowon 
hahon men hina men siyelu Allah ele holtukon menen At wel turuk lamag! 
9Tom men punu men e anggen narukon men farema werehon men 
10wam aben endetukon men endetuk elehon men enehum sap fam laruk 
angge men suwe pohol ke larukon menen At fog turuk lamag! 
11Hit ap o pumbuk obog toho welahebon men hiniknisi sen henesuhon men 
honowesi fet henesuhon men hinine roho welahebon men 
12hit ap kabiniyon men hiyap tuhumon men ap sabalon men malik toron 
menen At wel turuk lamek! 
13It obog tohowen NINIKNI Allah unuk palimuwap turuk lamuhup! We At 
unuk eneg palimu weregma Aren pohol men kinang men hondo reg lit wereg. 

14Aren umalikisi Israel inap inineyap eneptisimu it arimano At apma wereg 
lit At wel turuk. It eneg indi pulmu werehen NINIKNI Allah wel turuk 
lamuhup! 

Mazmur 149 

Sion hinaben Allah wel turuk lamek ibag ane 

1 NINIKNI Allah wel turuk lamek! At fahet sini keron milaltuk lit umalikisi 
welahebonen Hinikni fog turuk lamek! 
2Hit Israel hinaben At wal henepfag ahun ino fahet henehiyeg toho welamok! 
Hit Sion hinap fet henesuhon fahet hinindi fano roho welamek! 
3Sini yunggultuk lit At unuk suwap tiyok! At wel tul ulug waruk teltil 
pinggong kong til laruk lamek! 
4 NINIKNI Allahn umalikisi indi enesug lit inindi apma roho werehon 
palimuwap eneptuk. 
5At umalikisi inindi enehiyehen At fog turuk lit nohoruk ambehen oho unuk 
leho feruk lamuhup! 
6Enembilik fam At palimuwap turuk lamuhup! Ininggiken karog olokon 
fuma-fuma ayeg werehon seneg lamuhup! 
7Ap o winamon Allah fahet enepelehon unusuruk lit iren turuson fahet alem 
angginon unubam emberuk lamuhup! 
8It fet enesuhon ininggik hele wat eneptuk lit onowesi let eneptukon hele 
ineyon fam pug eneptuk lamuhup! 
9Haharoho imbibag ane hikit toho alem angginon unubam emberuk lit 
Allahn indi enesuhon arimano palimu amuhup. NINIKNI Allah wel turuk 
lamek! 

Mazmur 150 

Ninikni Allah sini fam wel turuk ane 

1 NINIKNI Allah wel turuk lamek! Allah ibamen At wel turuk lamuhup! At ine 
roho poholma heriyehon ino fog turuk lamuhup! 
2At su ane turukon ino wel turuk lamuhup! At mondabi suwon ino fog turuk 
lamuhup! 
3Waruk ele hum toho tung turuk lit At wel turuk lamuhup! Pinggong kong 
turuk lit At fog turuk lamuhup! 
4Sini yungguluk oho waruk teltil laruk lit At wel turuk lamuhup! Fili fam fu 
ruruk lit At fog turuk lamuhup! 
5Puhuli ele apma roho uruk lit At wel turuk lamuhup! Puhuli ele palimu roho 
uruk lit At fog turuk lamuhup! 
6Sat wereg angge obog tohowen NINIKNI Allah wel turuk lamag! At eneg fog 
turuk lamek! 

Amsal 

Amsal 1 

Ap inindi anggar atukon wel turuk ane 
(1:1–9:18) 

Suwesingga tu fahet alem emberuk lahe 

1 Daud amloho Salomo Israel inap sen enesuhon inowen fano roho 
welamuhup ulug komo eneptuk lit alem wal-wal werehon il misig-misig kong 
heheg hiyag isaruk latfag ane suwesingga tu fam hahareg lit wereg. 
2Ap san suwesingga aru kim harukonen ap inindi anggar atukmu enebe fano 
roho wereg ane fahet inindimu onoluk aruhu. Aben indit toho uruk ane alem 
tu fahet uruk ulug inindi seleg aruhu. 
3Kalem pikiron laruk lit enele tem toho uruk lit fano ane eneg turukon fahet 
milal taruk lamuhup. 
4Ap yabuk ket ak turukonen fano roho wenggeltuk ane fahet onoluk atuk 
laruhu. Malik kabiniyonen oho ap sabalonen wenggeltuk ane wenggel haruk 
lamuhup. 
5Ap inindi anggat toho werehonen oho suwesingga aru kim haruk lit nin sebe 
roho inindi anggar aruhu. It tam milal eneptuk latuson oho ap fano 
welamuhup ane fahet inindi seleg aruhu. 
6It inindi seleg aruhumu aben map toho uruk ane men ap inindi anggat toho 
werehonen hiyag isaruk ane men indit toho kapal isaruk ane men fuki roho 
wenggel haruk lamuhup. 

Ap kabiniyon komo eneptuk ane 

7  NINIKNI Allah fahet enekol toho wereg ane ariyen eneg ap inindi anggar 
am teg. We sohu ane turuk inaben ap inindi anggar atuk ane milaltukon fahet 
ninirim peruk. 
8Namloho, hikni men hisinga menen komo haptuk ane fuki roho holtuk 
laruhun. 

9Komo haptuk ane ari haliliyangge fanowon hat hubam lahap haptukon hag 
toho wereg. 
10Namloho, ap siyag ane turukonen hindi kahal haptuk halug tem toho uruk 
ulug onombolim laruk laruhun fug. 
11Iren hat hubam enele uruk lit, ”Nare, ap siyag ane turuk elehon saplangge 
unusul ulug kema kahalik lulen ma! 
12Aben nenebe fano welahe perukmen war atuk hag toho unusul. 
13Unusulteg enenggengge fano-fano angge hilalug ninibam umbat tulmu 
keleg toho welaruhu. 
14Huhulangge hululon arimano nit fibir amulen luk ohon ma!” ulug hiyag 
hutuk lamuhup halug 
15hindi yuwag toho wereg lit it onombolim laruk laruhun fug. 
16It onolok eleg toho welam fug tehen likiya hupmu ap unusul peruk lit 
wereg. 
17Huhubiyen yet tegma ap ekeyen yebangge reberuk halug huhubi inowen 
an luhur atmin fug ulug ke ino lahu fug angge famen 
18it arimanowen yebangge yep turukon ino elma ininggareg luhur atuk lit 
war amuhup. 
19Ari hag toho ap enebe unusuruk lit enenggengge hilaruk inap arimano 
ininggareg war atuk lamuhup. 

Ap inindi anggar atuk ane inowen aben uruk hag toho ele uruk ane 

20 Ap inindi anggarap eneptuk ane inowen owahalem ke men kalem laruk ke 
men aben uruk hag toho ele hi roho urukon holeg lamek! 
21O pumbuk walinggoho elehet ohowon sokma ap luhaloho wereg ambehen 
ele uruk lit, 
22”Hit sohu roho welahebon, nosambil hinindi anggar aruhu? Nosambil 
henele hemet toho uruk lit ap inindi anggar atuk ane apmayap turuk lahebon 
eleg aruhu? 

23Anden komo heneptukmu hiren holtuk lamuhup halug an nindimu noluk 
teg ane hiyag hisaruk lit hinindi anggarap heneptuk laruhuk. 
24Anden wol heneptuk latikik angge famen hiren nele holoho embeserikip. 
Ninggik tum pilig lit hiyag hisaruk latikik angge famen henembol yig nutuk 
latikip. 
25Anggoloenam komo heneptuk latikik angge famen nele holtikip fug. 
26Holtikip fug ane ariyen alem eke hag eke hag hunubam aruhumu henekol 
toho welamuhup halug anden inda yag heneptuk laruhuk. 
27Alem siyahon siyelu hag toho hit hunubam waharuken yuk lagmag uruk lit 
asengseng toho welamuhup halug anden hininggaliyap heneptuk laruhuk. 
28Ari turuk li hiren an wol nabuhup angge famen anden henele holuhuk fug. 
Hiren kema wereg ulug yami nabuhup angge famen hiyag nabuhup fug. 
29Hit hinindi anggar atuk ane fahet hinirim teg lit HINIKNI Allah henekol teg 
ane yami ruruk lahep fug. 
30An komo heneptuk latikik ane niren holtul fug ulug embeserikip. 
31Ari hag toho til-wil laruk lit alem siyahon hunubamap taruk lahep. 
32Malik toronen wenggeltuk ane peruk inap arimanowen an nele holtuk 
elehen war atuk lamuhup. Ap inindi sohu roho werehonen enembol yig 
nutuk ane ariyen siyag amuhup angge famen 
33ap san an nele holtuk halug at ino yuk lagmag uk fug angge indi yuwag 
toho welaruhu,” uruk. 

Amsal 2 

Ap inindi anggat tehon siyag amuhup fug ibag ane 

1Namloho, anden komo haptuk lahiyon fano hol halug hindimu foroho 
laruhun. 
2An nindi anggar amag ulug hisanggo leho lit mun ane man ane fahet fuki 
roho wenggel hamihinen hine roho wal himin. 



1759 

 

 
ALLAH WENE 

© 2018, Indonesian Bible Society. 
 

 
 

 

3An nindi seleg amag ulug hele ine roho heng timihin. 
4Fano-fano angge hirako weregma aben yami ruruk hag toho haren oho ap 
inindi anggar atuk ane ari hira rik lag. 
5 NINIKNI Allah fahet enekol toho wereg ane holuk aruhumu Aren perukon 
fahet hindi anggar aruhu. 
6 NINIKNI Allahn mun ane man ane alem obog toho fahet ap milal eneptuk lit 
inindi anggarap eneptuk. 
7 NINIKNI Allahn ap inindi pikit toho werehon inibil atuk. Fano ane eneg 
turukon fahet tog piyabangge hag toho wereg. 
8Kalem pikiron laruk inap fet enesug lit inindi wirik toho ubam wenggel 
harukon wanggi wat enesug. 
9Haren an nele holuhun halug Allahn fano peruk ane holuk aruhumu kalem 
fanowon laruk lit hele tem toho uruk lit pikir ane turukon fahet milal taruk 
laruhun. 
10Hat hindi anggar atuk lit mun ane man ane fahet holuk teg laruhun ane 
ariyen hahiyeg toho welaruhun. 
11Ap inindi anggar atuk ane ariyen un ke lahu rohon ulug hat fet hasug 
laruhu. 
12-13Ap unubabut siyahonen enele si ane uruk lit kalem pikiron embeselug o 
hik tegma larukon onombolim hat laruk laruhun fug. 
14Ap arimanowen onolok ane turukon fahet enehiyeg haruk. Amben mondabi 
siyahon fahet ninindi peruk. 
15It kalem pikit la fug angge mase ril laruk lit ap enele ying eneptukmen eneg 
wereg. 
16-17Hiyap yaying turukon ekeyen Allah ele holtuk laruhuk ulug sali 
emberisiyon apeleg atukmu ahun embeselug ele fano roho hubam uruk halug 
hat hindi anggat teg lit at men ambiyeg lul fug puhun. 

18At ibam larukon arimano war amuhup. At men ambi amul ulug ambeg 
larukon arimano ap warehon wereg ambeg kuruk. 
19At ambeg kurukon arimano nin suhuloho wilip amuhupteg onoluk 
welamuhup fug. 
20Ari fahet ap unubabut fanowon laruk ke embeselug la fug angge pikir ane 
turuk inap onombolim laruk laruhunen hubam anggat toho welaruhun. 
21Ap inindi pikit toho wereg lit Allahn peruk ane hikit toho turukon arimano 
eneg onoluk wereg lit kinang tu fam welamuhup. 
22Allah fahet ninirim peruk lit ap enele ying eneptukon arimano Allahn 
kinang tu famen hik isahumu mondabi eleg amuhup. 

Amsal 3 

Ap inindi anggar atuk ane aliliyangge hag toho wereg ibag ane 

1Namloho, anden milal haptuk lahiyon hapeleg am fug angge komo haptuk 
lahi ane hindimu foroho laruhun. 
2Foroho laruhun halug hat hebe fano wereg lit amusun toho welaruhun. 
3Hat Allah men ap men hininggik ahandip toho wereg lit hindi enesug lahen 
ane hamigmu haliliyangge hag toho lahabeg lit hindimu oho hahareg lit 
weregma umbusuhun fug. 
4 Umbusuhun fug halug Allah men ap menen hat inindi hasug lit hunuk 
suwap turuk lamuhup. 

Ap inindi anggar atuk ane mondabi palimu reg ibag ane 

5Ninggarehen wenggeltuk lahi ane ariyen fano aruhuk puk fug angge 
we NINIKNI Allah fam hindi nonghong uk fug angge wenggel haruk laruhun. 
6Haren NINIKNI Allah fam wenggel haruk lit mun ane man ane turuk laruhun 
halug hat lahun ke Aren hale fuhu. 
7An ninggareg nindi anggat tohon welahi puk fug angge NINIKNI Allah fahet 
hakol toho wereg lit siyag ane tuk fug angge welaruhun. 

8Ari roho welaruhun ane ariyen hat hebe hineyap haptuk lit ouk hubam 
werehon ino hihit habuhu. 
9NIKNI Allah wel timin ulug hat hinggikmu werehon fano-fano angge men 
hiyabukmu yatuk lahen angge fanowon men og utuk laruhun. 
10Og utuk laruhunmu roti anggen men anggur ahaluwe men hat hinggikmu 
anggolo atuken hibam umbat taruk ambeg wirim aruhu fug. 
11  Namloho, NINIKNI Allahn hat fano welamag ulug huwatuk halug hat hindi 
siyag am fug. Aren komo haptuk halug nungge fahet komo naptuk ulug nirim 
puk fug. 
12Ikniyen amloho indi rehon watuk hag toho NINIKNI Allahn umalikisi indi 
enesuhon nele holukag ulug unusuruk. 
13Ap indi anggar atuk lit fuki roho wenggeltuk ahun ino ahiyeg toho 
welaruhu. 
14At ino indi anggar atuk ane ariyen mondabi fano welaruhu ane palimu 
rehen aben umbagpag turuk angge perak emas forohowon men wirim teg 
eleg. 
15Ap inindi anggar atuk ane ino mondabi palimu rehen helep ili rurukon men 
mun angge man angge ninggikmu welalep perukon men ambi reg eleg. 
16Ap inindi anggar atuk ane inowen tung inap atuk lit ununuk palimu 
laharukmu enebe amusun toho welamuhup. 
17Ari roho wereg lit alem siyahon unubam am fug angge enehiyeg toho 
welamuhup. 
18Ap inindi anggar atuk ane ino e anggen aben narukmu war atuk eleg ahen 
hag toho wereg. Ap san nin sebe roho nindi anggar alep peruk halug ahiyeg 
toho welaruhu. 
19 NINIKNI Allah indi anggat teg lit kinang yuk tuhu rohon ulug ineyap turuk 
lit fuki roho wenggel halug pohol leho fibag. 

20At eneg mun ane man ane oluk teg ane ariyen kinang apman ik laharukmu 
hina famen hibilil wambik waharuk. 
21Namloho, hat hindi anggat teg lit fuki roho wenggel haruk lahen ane 
umbusuk fug angge hindimu fano foroho laruhun. 
22Foroho laruhunon ino aliliyangge fanowon hag toho hamigmu lahabeg lit 
amusun toho welaruhun. 
23Hat kalemma laruk lit huyug salog-malog angge roho wat ta fug angge 
hindi yuwag toho laruk laruhun. 
24Hat hakol eleg toho nohoruk laruhun. Fano noholug hubam se roho in atuk 
laruhun. 
25Allah ele windal isarukon arimano enepeleg toho weregman alem siyahon 
unubam atuk hag toho hat hubam atuk elehen yuk lagmag uruk laruhun fug. 
26Huyug yebangge elma luhur am nowen ulug NINIKNI Allahn fet hasug 
laruhu. 
27Ap inine elehon let enebuk hahon wereg halug hat hine reg lahen ane hikit 
toho fano ane unubam turuk laruhun. 
28Ap eke nareyen let napmisi ulug hambeg waharuk halug hare ubam 
lamihinteg o sono eneg let habuhuken nin waruhun ulug hiyag um fug angge 
ino sambil let tuhun. 
29Hori hiraham werehon hat fahet enekol elehen inindi yuwag toho weregma 
siyag ane unubam timin ulug wenggel haruk laruhun fug. 
30Ap ekeyen hat hubam siyag ane tuk fugmen suwahal ubam uruk laruhun 
fug. 
31Siyag ane turuk inap nungge fahet fano wereg ulug hat hindi naruken it 
onombolim laruk laruhun fug. 
32 NINIKNI Allahn At ele holtuk eleg inap fahet nirim peruk angge famen 
inindi pikit toho wereg inap iniraham wereg lit ele hiyag isaruk. 

33Allahn peruk ane windal isaruk inap inibam NINIKNI Allahn huluwap turuk 
angge famen Aren peruk ane turuk inap inibam fanowap turuk. 
34 Onori inda yag eneptuk inap arimano Allahn hebeloho inda yag eneptuk 
angge famen ininggareg apmayap tarukon indi enesug. 
35Ap inindi anggat toho werehon ununuk su atukmu inindi sohu roho 
werehon ininggali haruk lamuhup. 

Amsal 4 

Nangginoho ap inindi anggar atuk ibag ane 

1Numalikisi, hit hinindi anggar aruhuwen an hinikniyen komo heneptuk lahi 
ane fuki roho hol haruk lamuhup. 
2Anden fano milal heneptuk lahi ane umbusuhup fug. 
3An nebe totma nikni nisinga menen nenemloho we misig eneg wereg ulug 
4nikniyen an nubam ele uruk lit, ”Anden milal haptuk lahi ane hindimu 
foroho laruhun halug fano welaruhun. 
5Hat hindi anggar atuk lit mun ane man ane fahet fuki roho wenggel haruk 
laruhunen an hiyag hutuk lahi ane suhan isaruk lit hapeleg aruhu fug. 
6Hat un ke la fug angge fano welaruhunen ap inindi anggar atuk ane ari 
umbusuk fug. Ap inindi anggar atuk ane ariyen hat fet hasug laruhuwen 
hindi reg laruhun. 
7An nindi anggar ale peruk ane ariyen eneg ap inindi anggar am teg. Haren 
mun angge man angge hinggikmu werehon onggo paltuk lit ayeg waroho 
fuki roho wenggel haruk ane ino an atmin ulug yami ruruk laruhun. 
8Ap inindi anggar atuk ane ari palimuwap turuk laruhun halug har oho 
palimu aruhun. Ap inindi anggar atuk ane ino ap hag toho mako pug turuk 
laruhun halug at famen hat hunuk su aruhu. 
9Ap inindi anggar atuk ane ari ap suwonen eneliliyangge ununggulmu hobog 
turuk hag toho hunggulmu lahaptuk laruhun,” irisi. 

10Namloho, anden nele hiyag hutukmu fano komo naptuk ulug wenggel 
haruk laruhun halug hat amusun toho holuk welaruhun. 
11Hat hindi anggat toho kalem pikiron laruk laruhun ulug milal haptuk 
latikik. 
12Milal haptikik ane hikit toho laruk laruhun halug hat huyug salog-malog 
angge roho wat ta fug angge fano yaho ke eneg laruk laruhun. 
13An milal naptuk latusa ane ariyen fano noluk welaruhuk ulug hapeleg am 
fug angge hine roho seneg laruhun. 
14Allah fahet ninirim peruk inap onombolim laruk lit iren onolok ane turukon 
hikit toho turuk laruhun fug. 
15Ap arimano laruk ke an lamin fug ulug hamu ke laruk laruhun. 
16Iren siyag ane tulug eneg enehiyeg toho nohoruk. Ap fuk toho unusukag 
ulug miyal eneptuk eleg sambil ino hubanggo nohorukmen inindi angginen 
lagmag in atuk. 
17Aben likiya hupmu suburu naruk hag toho iren enesupmu roho Allah 
enembol yig utug siyag ane turuk. Ap enehiyehen ik olokon naruk hag toho 
iren onolok ane til-wil laruk. 
18Ap Allahn peruk ane turukon arimano mo lahik waharuk lit mondabi seleg 
atukon hag toho wereg. 
19Ap Allah enembol yig utug siyag ane turukon arimano o hik tehon hag toho 
wereg. It kalemma laruk lit enepeleg toho weregman unuyug ahap sultuk 
toho mako wamburuk. 
20Namloho, an nele urukmu hisanggo leho lit fuki roho holeg lamin! 
21Anden hiyag hutuk lahiyon sobir isa fug angge hindimu fano foroho 
laruhun. 
22Anden komo haptuk lahi ane fahet milal tarukon arimano enebe fano wereg 
lit amusun toho onoluk welamuhup. 

23Mun angge man angge hinggikmu werehon siyag aruhu rohon ulug kahaleg 
lahenon apma regma nindi fano wenggel haruk laruhuk ulug kahaleg 
laruhunon ari palimu welamag. Inindimuwen wenggel harukon famen ap 
onoluk wereg ane wilip atuk. 
24Hele piren toho uruk lit sibiling-sibiling ane uruk laruhun fug. 
25Hat kalemma laruk lit hilen fima-fima yet ha fug angge we haluke fil yet 
hil laruk laruhun. 
26 Haren kalem pikiron eneg lamin ulug fano wenggel haruk laruhun halug 
o kema-kema lamin peruk laruhun ambeg fano laruk laruhun. 
27Un ke lahuk tohon ulug hinggik pikit fil ano hare fil ano la fug angge kalem 
pikiron eneg laruk laruhun. 

Amsal 5 

Yaying turuk laruhun fug ibag ane 

1Namloho, an nindi anggat teg lit komo hapmin ane hol himin! Anden fuki 
roho wenggel haruk lahiyon holeg lamin! 
2Holmihin halug hat mun ane man ane fahet holuk aruhumu hele tem toho 
uruk lit tuk teg ane eneg turuk laruhun. 
3Yaying turuk hiyap ambilikmu kin ahaluwe unduk fanowon hag toho wereg. 
Aben an fahet inindi nawag ulug ele fano uruk angge famen 
4ap ambeg larukmu hiyap ino amiye sihon men karog olokon men hag atuk. 
5He ino war atuk ambeg larukmu at ombolim laruk inap oho ap warehon 
wereg ambeg kuruk. 
6At ino fano noluk welaruhuk ke lamin puk fug angge fobik siyag aruhu ane 
fahet apelehen la wam turuk. 
7Ari fahet numalikisi, anden uruk lahiyon fuki roho holeg lit un ke laruk 
lamuhup fug. 
8Hat namloho, at men ambi amul ulug ibam horogma laruk laruhun fug. 

9Laruk laruhun halug aben hat habug urukmu hiyap ino oriyen inindi hiya 
fug angge huwabuhup. 
10Haren yabuk lisag toho witukmu hinggikmu atuk angge arimano ap winon 
hat hapelehon naruk lamuhup. 
11Hat hunu eleg aruhumu huwag eneg welaruhun halug haren ngesekum 
turuk lit, 
12”Nambiken, nungge fahet an komo naptukmu nirim peruk latikik? 
13Nungge fahet an milal naptuk inap enele holmin fug ulug nisanggo latuk 
latikik? 
14An Allah umalikisi sehelimu weregman mako wamburuk lit siyag atuk 
lahi,” uruk laruhun tohon. 
15Ari fahet ik eleruk hat hibamen wilip atuk ahik eneg naruk laruhun. 
16Hat hahaluwe o silimu lawag ulug hibamen wilip aruhu ano? 
17Hahaluwe hiyap winon fahet welaruhu fug, hat hibam eneg welamag. 
18Hat kabinimu huhe hilarikinon ino Allahn ineyap turukmu at men eneg 
henehiyeg toho welamuhup. 
19Huhe orohole fano reg lit likiya hupmu ag fam hahiyehap haptukmu at 
fahet hindi regman eneg welaruhun. 
20Namloho, nungge fahet hiyap hapelehon ag seneg lit at men henehiyeg 
toho ambiyeg nohoruk lamuhup? 
21Ap o kema-kema laruk ane obog toho NINIKNI Allahn fuki roho yet isaruk. 
22Ap Allah fahet ninirim perukonen siyag ane turuk lit yebangge yep tarukon 
elma ininggareg luhur atuk. 
23Ap ari hahon indi sohu roho wereg lit un ke larukmen eneg aben komo 
ruruk ane holtuk elehen war aruhu. 

Amsal 6 

Ap winonen paleg angge fahet komo ribag ane 

1Namloho, hare ekeyen paleg angge wereg halug haren paleg lahenon ari 
anden paluhuk ulug sali umbuk fug. 
2Sali umbuhun halug yebangge elma luhur ahen ha nowen! 
3Sali umbuhunon ariyen hare inggikmu aruhun tohon. Namloho, sali ari 
hahon umbuhun halug nare inggikmuwen wilip aruhuk ulug folo-folo 
tuhunon tu: Hare ambeg lahunteg hele ine roho, ”Sali hubam irikikon elehap 
tin,” uhun. 
4La fugmu kel tamin ulug nohuk fug. 
5Suwe yebangge elma kulug wilip ale ulug turuk hag toho har oho folo-folo 
hare inggikmuwen wilip aruhun. 

Ap asukun siyahon komo ribag ane 

6Mun ane man ane timin fug ulug saplangge heriyeg lahenon, ininiyen turuk 
ane kim isa lamihinteg hindi anggar amag! 
7It arimano onowe men milal eneptukon men wereg eleg angge famen 
8anggen wirik atukmu naruk li itano suburu obok li narukon fahet andog 
toho umbat taruk. 
9Hat hasukun siyahon, hat nohorukmen eneg noenam welaruhunteg in 
aruhun? 
10Hat hinggik si roho heriyeg lit, ”An kel taruk lit tor angge nohomin,” uruk 
lahen. 
11Hat nohoruk lit weregma hanggengge eleg aruhu. Yoholiyangge hilaruk 
inap waharuk hag toho suburu obok hubam aruhu. 
12Ap onolokon unubabut siyag ane eneg turukon arimanowen enele si ane il-
wil noruk. 
13Iren ap enele ying enebul ulug inil humbut atil ininggik unuyug puhula-
puhula atil laruk. 

14Likiya hupmu inindimuwen siyag ane tul ulug wenggel haruk lit onori men 
yik aptukmen eneg wereg. 
15Ari fahet iren fano welahe perukmen alem siyahon unubam aruhumu al 
sahaloho lin-lan uhupteg nin hebeloho fano amuhup fug. 

Allahn ap unubabut siyahon fahet nirim peruk ane 

16 NINIKNI Allahn nirimen telep fug perukon alem sabiren wereg: 
17Onorohole hemet toho werehon, enembiliken si ane urukon, ininggiken ap 
siyag ane turuk elehon unusurukon, 
18inindimuwen onolok ane wenggeltukon, unuyug siyag ane timin ulug 
larukon, 
19tem toho yet hihi ulug enele si ane urukon, ot owe hili roho welamag ulug 
inindi kahal eneptukon. 

Hiyap yaying turukon ombolim larukon fahet komo eneptuk ane 

20Namloho, an hikniyen hiyag hutuk lahiyon fuki roho holtuk laruhun. 
Hisingan komo haptuk ane oho sobir isahun fug! 
21Niren hiyag hutuk laheyon haliliyangge hag toho lahabeg lit hindimu pug 
toho foroho laruhun. 
22Hat kalemma larukmu wene komo ariyen hat hondog haplug laruk laruhu. 
Hat nohorukmu fet hasug laruhu. Hat in atukmu hat hubam uruk laruhu. 
23Nit nenele iral hag toho wereg lit hat lamin peruk ke selehap haptuk lahe. 
Niren komo haptuk laheyon hikit toho laruk laruhun halug fano holuk 
welaruhun. 
24Ap unuhesi men yaying turuk hiyap menen enele fano roho uruk lit hindi 
og habul ulug turukmu wene komo ariyen hat fet hasug laruhu. 
25It onorohole fano rehen og enepmin puhun fug. Inil fano roho kim hiyaruk 
lit hindi og habuhup tohon. 
26Aben hiyap yaying turukon onggo suburu misig eneg og isaruk angge 
famen ap unuhesi pal taruk ane onggo war atuk ane inam atuk. 

27Ap ekeyen indok ambiyang amigmu mako pug toho walug larukmu sum 
wan tehon indoken nahu fug ano? 
28Ap ekeyen indok anggen sobir isarukmu uyug fato ruhu fug ano? 
29Ari hag toho are uhe senetuk ahun oho alem angginon ubam aruhu. 
30Suburu oboken aben angge hilarukon arimano aben ininggaliyap eneptuk 
lamuhup. 
31Aben ari hahon senetuk halug yoholiyangge hilarisi angge sabirenam 
hebeloho ngi ahun og uruhu ulug kong toho umbuhup ane hikit toho 
anggengge obog toho og uruhu lit teg. 
32Inindi sohu roho wereg inaben eneg ap unuhesi pal taruk. Ap inggareg wat 
tamin perukonen are uhe fano pal tawag! 
33Alem angginon ubam aruhumu aben apmayap turuken inggali harukmen 
eneg welaruhu. 
34Hiyap ino ahunen at fahet olok haruk lit indi ha fug angge ware fesehu. 
35Alem ubam werehonen onggo anggolo og itmin puhu angge famen hiyap 
ino ahunen onggo ino embeselug hun ino ware fesemin puhu. 

Amsal 7 

1Namloho, anden nele uruk lahi ane hapeleg am fug angge komo haptuk 
lahiyon wenggel haruk laruhun. 
2Hat fano holuk welaruhunen hinggareg hilanggen fano roho foroho lahen 
hag toho anden komo haptuk lahi ane fano foroho laruhun. 
3Sohomangge hinggikmuwon hog toho umbusuk fug angge wan teg lahen 
hag toho anden komo haptuk lahiyon hindimu pug toho foroho laruhun. 
4Ap inindi anggar atuk ane fam nerek uruk lit ap onolukap eneptuk ane fahet 
nare nindi anggen tohon peruk laruhun. 
5Hiyap ap unuhesi men yaying turuk hiyap menen enele fano roho uruk lit 
hindi og haptukmu it piren itanowen hat fet hasug lamuhup. 

6Misihim sambil nibam sok ele keyen yet harukmen 
7malik kabiniyon inindi wirik teg elehon enesehelimu misig indi mondabi 
anggat teg elehon weregma yet harikik. 
8-9O hup atuk lit sinal ele eleg atikim malik ino hiyap eke ibam fil laruk lit 
ke mase roho laruk ambeg horogma larisi. 
10Larukmen hiyap inowen ap yami enepmin ulug yaying turuk hiyaben wan 
turuk asum wan toho waharisireg malik ino men salkal urusa. 
11Indi yuwag toho ibam welam fug tehen ambong se roho wilip atuk lit 
inggali eleg toho 
12kalemma lalug ap luhaloho wereg ambeg in arik lalug ke handuhal turuk 
ambehen ap yet enesug latisi. 
13Hiyap ino malik kabiniyon ino ambeg waharisireg mako pug toho hi 
ririsireg inggali eleg toho ele uruk lit, 
14”Anden sali emberikikon hikit toho o yoho Allah fahet wam eke warihireg 
unu winon olma umbat tihi. 
15Wam unu ino ambiyeg nulen hat hondog hapmin ulug nibamen wilip 
ahireg hambeg wahi. 
16An nibam nohoruk lahi ambeg ilit heniye fanowon Mesir inaben uruson 
tuwale fihireg 
17amben fano angge eke hag eke hag hilili fihireg wahi. 
18Ari fahet ketiya lulteg nenehiyeg toho ambiyeg walinggoho nohorukmen 
eneg o sakan tuhu. 
19An nahun yatma larisimu olma wereg eleg. 
20Uang su roho walug larisi angge re o nunggul hurikenam welaruhureg 
waruhu lit teg,” irisi. 
21Ari roho hiyap inowen ele fano roho uruk lit ap umalik ino indi kahaltisi. 

22-23Indi kahaltisimu hol harisireg malik inowen nungge-nungge wenggeluk 
fug angge aben wam sapi wabuk oho lit walug laruk hag toho hiyap ino men 
larisi. Pak sapna elma kuruk lit war atminen kimin ulug wenggeltuk eleg hag 
toho at ino larisi. We tot welatminmu tohen ap indi ahako folok toho kuruk 
hag toho nubam timisi puk fug angge larisi. 
24Ari fahet numalikisi, anden komo heneptuk lahi ane tu holeg lamek: 
25Hiyap ari hag toho urukonen hinindi kahal heneptukmu hiren holtuk lit 
ombolim la fug. 
26At inowen ap enele ying eneptuk lit anggolo roho unusuruk latisi. 
27Ap sa at ibam laruk halug war atuk ambeg laruk. 

Amsal 8 

Ap inindi anggar atuk ane inowen nin aben uruk hag toho hiyag isaruk ane 

1 Ap inindi anggar atuk ane inowen aben uruk hag toho ele hi roho urukon 
holeg lamek! 
2Kalem ilan fil punu hu reg ambeg men ke handuhal turuk ambeg men at ino 
unduhuk. 
3O pumbukmu kurukon sok iraham in arik lalug ele ine roho urukon tu, 
4”Hit ap kinangmon hunubam uruk lahi. Kinang atogman atogma welahebon 
obog tohowen an nele holeg lamek! 
5Hit malik toronen wenggeltuk ane peruk lahebonen hinindi anggat toho 
wenggel haruk lamuhup. Hit hinindi nonghong uruk lahebonen fuki roho 
milal taruk lamuhup. 
6Alem mondabi palimu rehon fahet nele tem toho hiyag hisaminen fano roho 
holtuk latlihip! 
7Enele si ane urukon fahet nirim peruk lit we tem ane uruk lahi. 
8Nele indit toho uruk lit un ane hiyag hisa fug angge we pikit toho hiyag 
hisaruk lahi. 

9Ap inindi anggat tehonen an nele uruk lahiyon fahet tem toho peruk 
lamuhup. Inindi hebeloho wenggeltukonen aren pikir ane uruk ulug wenggel 
haruk lamuhup. 
10Ili ruruk angge perak fahet wenggel ha fug angge we anden komo heneptuk 
lahiyon fahet wenggel haruk lamuhup. Umbagpag turuk angge emas ino 
apma regma alem obog toho onoluk atuk ane palimu reg peruk lamuhup. 
11Ap inindi anggar atuk ane mondabi palimu werehen ilembani fanowon 
men aben nininggikmu welalep perukon men wirim teg eleg. 
12Ap inindi anggar atuk ane ino an tu welahi. Mun ane man ane alem obog 
toho fahet an noluk teg lit fuki roho wenggeltuk ane an nubam eneg wereg. 
13Ap sa NINIKNI Allah fahet akol toho werehon inowen siyag ane fahet nirim 
peruk lamag. Aben hemet toho turukon fahet anden nirim peruk lit onolok 
ane turukon men enele si ane urukon men nelmahip peruk lahi. 
14Anden ap unubam nungge-nungge tilihip ulug milal eneptuk lit let eneptuk 
lahi. Alem obog toho hebeloho kim haruk lit nine roho turuk lahi. 
15An famen eneg ap suwonen unumalikisi fet enesug lit alem unubam 
werehon haloho emberuk. 
16Ap onowesi wal taneg werehon anden let eneptuk lahimu onotsi let 
eneptuk lit unggum unubam werehon fano roho kong turuk. 
17An fahet inindi nasuhon arimano anden oho nindi enesug lahi. An yami 
naptukon arimanowen hiyag naptuk lamuhup. 
18An famen aben mun ane man ane turukon fano atuk. Ap enenggengge 
anggolo atuk ane men ap ununuk palimu atuk ane men an famen eneg teko 
laruk. 
19An fam werehon og hisihi hawon mondabi fano rehen umbagpag turuk 
angge emas men perak men ambi reg eleg. 
20Anden kalem pikiron eneg laruk lit Allahn peruk ane hikit toho eneg turuk 
lahi. 

21Ap an inindi nasuhon anden enenggengge anggolowap turuk lahimu 
inibam keleg atuk. 
22 Amukasi NINIKNI Allahn wal napfag. Mun angge man angge wal tibahon 
arimano sehelimu tamon an welahi. 
23Kinang uwan wal tuk fug lit an tam werehap napfag. 
24Ik suwon yenggelehon men ik eleruk wiliptukon men elegma an tam indag 
atik iyag. 
25Tom suwon men punu toron men uwan in am fugmu an tam indag napfag. 
26 NINIKNI Allahn kinang aben yabuk wituk lamuhup ambeg ulug uwan wal 
tuk fugmu an tam welatik iyag. 
27An weregma Allahn ik suwon yenggelehon pali fil pohol walinggoho wirim 
haruk lit hili waroho imbibag. 
28An weregma Allahn pohol fil hina emberuk lit ik suwon yenggel amag ulug 
eleruk wili fibareg 
29ik inowen hili pisan toho laruk laruhu fug ulug imbibag. Kinang ahongge 
yaho ferukmu 
30an aben umalik indi anggen tohon hag toho At iraham welatik iyag. An 
likiya hupmu At olohotman nahiyeg ane turuk lit At indi ahiyehap turuk latik 
iyag. 
31An kinangma ap sehelimu wereg lit it unubahet nahiyeg toho welatik iyag. 
32Numalikisi, ari fahet anden komo haptuk lahiyon holtuk lit henehiyeg toho 
welamuhup. 
33Hinindi anggar aruhu ulug aben milal heneptuk ane apmayap tuk fug angge 
iren komo heneptuk ane hikit toho turuk lamuhup. 
34Aren ele hiyag nisamisi ulug likiya hupmu an nibam sokolma yet nasuhon 
arimano enehiyeg toho welamuhup. 

35Ap an hiyag naptuk lamuhubon arimano fano onoluk welamuhup. 
NINIKNI Allahn it indi enesug laruhu. 
36An yami nabuhup fuhon arimano ininggarehen siyahap taruk lamuhup. Ap 
an fahet ninirim perukon arimano war atuk ane fahet inindi reg lit wereg,” 
uruk. 

Amsal 9 

Ap inindi anggar atuk aneyen ap wol eneptuk ane 

1Aben o wituk hag toho ap inindi anggar atuk ane inowen e uwag sabiren 
hutuk tebelug ibam wit tarisi. 
2Wit tarisireg wam waroho osoho felug ik anggur ahaluwe hinanggoho e 
tuwalehon emberimu embehek. 
3Embehekteg amingmingangge hiyap angge mon enebehekma elehet o 
pumbuk walinggoho ohowon emberimu lahakesareg enele hi roho, 
4”Hit sa-o sa-o hinindi sohu roho welahebon nit ninibam watihip,” ulug wol 
eneptuk. Wol eneptukmu inisingan ap inindi anggat teg elehon unubam ele 
uruk lit, 
5”Suburu anden osoho fihiyon men ik hinanggoho imbihiyon men nalihiben 
maniyek! 
6Hinindi sohu roho welahep ane umbusuhup halug honoluk welamuhup. Ap 
inindi anggat tehon laruk ke laruk lamuhup,” uruk. 
7Ap ekeyen are ele winik-wonog toho urukon eke komo rurukmu at inowen 
hebeloho inda yaruhu. Ap ekeyen are olok ane turukon eke komo rurukmu 
at inowen hebeloho siyahap tuhu. 
8Ap ele winik-wonog toho urukonen hat fahet nirim puhu rohon haren komo 
ruk fug. Ap indi anggat tehonen indi nasug laruhu ulug at eneg komo ruruk 
laruhun. 
9At komo ruhun halug nin sebe roho indi anggar aruhu. Allah fahet akol toho 
werehon eke milaluhun halug mun ane man ane fahet oluk aruhu. 

10  NINIKNI Allah fahet enekol toho wereg ane ariyen eneg ap inindi anggar 
am teg. At ebe usa fulu rehon fahet onoluk teg ane ariyen eneg aben fuki 
roho wenggel ha reg. 
11Ap inindi anggar atuk ane ariyen eneg hat hine atuk lit amusun toho 
welaruhun. 
12Hindi anggar aruhu ane ariyen hat hinggareg fano welaruhun. Hindi hemet 
toho nindi anggar aruhu fug puhun halug hat hinggareg siyahap taruk 
laruhun. 
13Hiyap indi anggat teg elehon misihen mun ane man ane fahet fuki roho 
wenggel ha fug anggeyen ele hemet toho uruk. 
14O pumbukmu punu yaron palimu at ibam sok iraham hur atuk angge fam 
heriyeg lit 
15at ibam pisan isalug pikit lul perukon arimano inindi og eneptuk lit, 
16”Hit sa-sa henepeleg toho welahebon an nibam kik watihip,” ulug wol 
eneptuk lit ap inindi sohu rehon unubam, 
17”Ik yoholiyangge hilarukon men suburu hirako narukon men unduk fano 
reg,” uruk angge famen 
18at men ambi atukon arimano war atuk ane fahet enepelegman wol eneptuk. 
At ibam kurukon arimano war atuk ambeg laruk hag toho laruk. 

Amsal 10 

Salomoen komo eneptuk latfag ane 
(10:1–29:27) 

Allah fahet enekol harukon arimano fano welamuhup ibag ane 

1Hun Salomoen umalikisi komo eneptuk lit alem wal-wal werehon il misig-
misig kong heheg hiyag isaruk latfag ane tuma hahareg: Malik indi anggat 
tehonen ikni indi ahiyehap turuk. Malik indi anggat teg elehonen isinga indi 
siyahap turuk. 
2Ap enele ying eneptuk lit enenggengge hilarukon ariyen ap fano atuk eleg. 
Allah fahet enekol haruk ane ariyen eneg ap onoluk welamuhup. 

3Allah ele holtukon arimano suburu obok hahup tohon ulug NINIKNI Allahn 
let eneptuk. At enembol yig utukon arimanowen hilila peruk ane 
ari NINIKNI Allahn apmayap turuk. 
4Yabuk inirim toho turukon arimano enenggengge eleg atuk; inine roho 
turukon arimano enenggengge anggolo atuk. 
5Ap inindi anggat tehon arimanowen suburu yahaltuk li yahal taruk. 
Nohoruk inap arimano ininggali roho welamuhup. 
6Allah ele holtuk inap arimano ununggulmu fanowon wan teg lit wereg. At 
enembol yig utuk inap enembilikmu onolok ane eneg hirako foroho lit wereg. 
7Fano ane turuk inap ununuk wenggel haruk ane ariyen fanowon unubam 
atuk. Siyag ane turuk inap ununuk aben enepeleg aruhu. 
8Ap inindi anggat tehon arimano aben komo eneptukon fano holtuk. Alem 
eleg ane urukon arimano salog-malog angge roho wat tahup. 
9Ap kalem pikiron larukon arimano inindi yuwag toho welamuhup. Kalem 
hareyon larukon arimano aben yet isalug sen enebuhup. 
10Inil humbut-humbut atil larukon arimano inindimuwen nonolok ane tul 
peruk. Alem haleg eleg ane urukon arimano salog-malog angge roho mako 
wamburuk. 
11Ap unubabut fanowon enembiliken milal eneptuk ane ariyen ap fano 
onoluk welamuhup. Ap unubabut siyahon enembilikmu onolok ane eneg 
hirako foroho lit wereg. 
12 Onori fahet ninirim peruk ane ariyen it-it yik aptuk ane inam atuk. Onori 
inindi enesug ane ariyen siyag ane turukon obog toho hondo ruruk. 
13Inindimu fuki roho wenggel haruk inap enembilikmu tem toho uruk ane 
eneg wereg. Inindi anggat teg elehon unusurukon fahet wanggun wep toho 
wereg. 
14Ap inindi anggat tehonen alem onoluk atuk ane foroho. Ap inindi anggat 
teg elehon enele uruk ane ariyen alem siyahon heg toho wol turuk. 

15Tung inaben an nanggengge arimanowen elehet hag toho walinggoho kilap 
nasuhen nindi yuwag toho welahi peruk. Ap inine elehon enenggengge 
elehen siyag atuk. 
16Fano ane turukon ambiyangma onoluk wereg ane inam atuk. Onolok ane 
turukon ambiyangma siyag atuk ane inam atuk. 
17Ap sa aben komo eneptukmu hol harukon arimano fano welamuhup ambeg 
laruk lamuhup. Ap sa aben komo eneptukmu hol haruk elehon arimano un 
ke laruk lamuhup. 
18Onori fahet inindimu inirim teg anggeyen enele fano roho unubam urukon 
ari enele si ane uruk. Ap onori enebug il larukon arimano inindi anggat teg 
elehen uruk. 
19Ap enele anggolo urukon arimanowen siyag ane turukon suwap turuk. Ap 
inindi anggat tehonen nele imin ano ulug fuki roho wenggel halug enele 
uruk. 
20Allah ele holtukon enembilikanggen ili ruruk angge perak fanowon hag 
toho wereg. Allah enembol yig utukon inindi elehon hag toho wereg. 
21Allah ele holtukon arimanowen enele uruk ane ariyen ap anggolo fano 
onoluk welamuhup. Fuki roho wenggel haruk elehon arimano inindi sohu 
roho wereg lit turukmen eneg war amuhup. 
22 NINIKNI Allahn ap inineyap eneptuk ane ariyen ap tung atuk. Yabuk lisag 
toho wituk ane ariyen eneg ininggikmu atuk eleg. 
23Ap inindi sohu roho werehon arimanowen siyag ane turukon fahet 
enehiyeg haruk. Ap inindi anggat tehon arimanowen fuki roho wenggeltuk 
ane fahet inindi haruk. 
24Ap onolokon arimano alem angginon tu nunubam aruhu ano ulug enekol 
haruk angge ino unubam atuk. Ap unubabut fanowon arimano inindimuwen 
peruk ane hikit toho unubam teko laruk. 

25Ap onolokon arimano siyeluwen og eneptug larukmu ap unubabut fanowon 
arimano mondabi welamuhup. 
26Ap asukun siyahon hubu ap inil siyahap turukon hag toho werehen yabuk 
wit nimin ulug mingming tuk fug. 
27 NINIKNI Allah fahet enekol haruk ane ariyen ap inine atuk lit amusun toho 
welamuhup. Allah enembol yig utukon arimano amusun toho welam fug 
angge war atuk lamuhup. 
28Allah ele holtukon arimanowen fano amuhuk ulug wenggel haruk ane hikit 
toho enehiyeg toho welamuhup. Allah men seli roho werehon arimanowen 
fano welala perukmen siyag amuhup. 
29Ap pikir ane eneg turukon fahet NINIKNI Allah ino owik lilohon hag toho 
wereg. Siyag ane turukon arimano fahet Allah ino sapna kahalehon hag toho 
wereg. 
30Allah ele holtukon inindi yuk tuk fug angge weregman eneg mondabi 
welamuhup. Allah enembol yig utukon arimano kinangman eleg amuhup. 
31Allah ele holtukon inindi anggat teg lit enele uruk. Ap enele piren toho 
urukon enembilikanggen Allahn paloho hik isahu. 
32Allah ele holtuk inaben enele uruk lit ap inindi enehiyehap eneptuk. Allah 
enembol yig utukonen enele uruk lit ap enele ying eneptuk. 

Amsal 11 

Ap inindiyen og isarukon arimano tung atuk ibag ane 

1Suburu tor angge sum fam fani rurukmu anggin eleg angge famen anggin 
teg ulug enele si urukon fahet NINIKNI Allahn nirim peruk. Anggin wirim 
turuk ane hikit toho urukon fahet ahiyeg haruk. 
2Inindimu winik-wonog toho turukon arimano ininggali haruk lamuhup. 
Inindi anggat toho werehon arimanowen ininggareg apmayap taruk. 
3Ap inindi pikiron arimanowen enele tem toho uruk lit kalem pikiron eneg 
laruk. Ap enele ying eneptukon ininggarehen siyahap taruk. 

4Allahn olok ane tuhu sambil ino mun angge man angge aben forohowon 
arimanowen ap windat enebuhup fug. Allah fahet enekol haruk ane ariyen 
eneg ap onoluk welamuhup. 
5Allah ele holtuk inap inindi pikit tehen kalem fanowon yag aruhu. Allahn 
peruk ane sobir isalug siyag ane turukon arimano salog-malog angge roho 
fuk tuhup. 
6Ap inindi pikit toho wenggel harukon arimano Allah fahet enekol haruk ane 
ariyen fano amuhup. Ap enele ying eneptukon arimano mun angge man 
angge helele perukon ari famen yebangge elma kuhup. 
7Allah enembol yig utukon arimano enebeyet inindimu fano welala peruk 
aneyet ambiyeg war amuhup. Nine roho wereg lit siyag aruhuk fug 
perukmen siyag amuhup. 
8Allah fahet enekol harukon arimano asengseng toho weregma Allahn 
windat enebuhu. Allah men hili roho werehon arimano it unubalma 
asengseng haruk lamuhup. 
9Allah fahet ninirim perukon arimanowen enele uruk ane ariyen onori 
siyahap eneptuk. Allah fahet enekol harukon arimano mun ane man ane alem 
obog toho onoluk teg ane ariyen fano amuhup. 
10Ap Allah fahet enekol harukon enebe fano weregma inibam pumbuk obog 
toho enehiyeg haruk. Allah enembol yig utukon arimano war atukmu ap 
obog toho enehiyehen yunggultuk. 
11Ap inindi pikiron arimano Allahn inineyap eneptukmu inibam pumbuk 
suwap turuk. Allah men hili roho werehon enele siyag toho uruk lit inibam 
siyahap turuk. 
12Ap inindi anggat teg elehon arimanowen onori enebug uruk lit apmayap 
eneptuk. Inindi anggat tehon arimanowen nenele ul fug peruk. 

13Ap winonen nenele hol hahup tohon ulug hirako hiyag isaruk ane hol halug 
ap inindi wirik toho werehonen winon hiyag isaruk eleg. Onori enebug il 
larukon arimanowen ap obog tohowen holukag ulug hiyag isil laruk. 
14Ap fet enesuhon eke wereg eleg halug ap obog toho unuyug salog-malog 
angge roho mako wamburuk lamuhup. Fano komo eneptuk inap anggolo 
wereg halug ap arimano enehiyeg toho welamuhup. 
15Ap eke ubam paleg angge wereg halug haren paleg lahenon anden paluhuk 
ulug sali ubam emberuk ahun ino inggarehen siyahap taruk. Sali ari hahon 
emberuk eleg ahun indi yuwag toho welaruhu. 
16Ap onolok ane turukon ininggikmu anggolo atuk angge famen hiyap indi 
fanowon aben wel turuk lamuhup. 
17Ap san ori indi enesug halug inggareg ubam fano ane turuk. Ap san ori 
unubam olok ane turuk halug inggarehen wat taruk. 
18Ap Allah enembol yig utukon arimanowen iniyabuk lisag toho turuk angge 
famen onggo folo-folo longgo uk hahon eneg ininggikmu atuk. Ap Allahn 
peruk ane hikit toho turuk lit anggen fanowon fok turukon arimanowen 
onggo mondabi welaruhuwon hilaruk lamuhup. 
19Ari fahet ap san Allahn fano peruk ane hikit toho turuk halug fano oluk 
welaruhu angge famen ap san siyag ane eneg turuk halug war aruhu. 
20Ap inindi piren tehon arimano fahet NINIKNI Allahn nirim peruk. Kalem 
fanowon larukon arimano indi enesug. 
21We tem toho ap siyag ane turukon arimano unubam alem angginon aruhu. 
Allah fahet enekol haruk inabet unumalikisiyet Allahn windat eneptuk 
laruhu. 
22Hiyap orohole fano famen ubabut siyahon eke wam ambiyangmangge emas 
umbagpag turukon kilabehon hag toho wereg. 
23Ap Allah fahet enekol harukon arimanowen tu men ari men teko lalep 
peruk ane ambiyangma alem fanowon eneg inam atuk. Allah men seli roho 

werehon arimanowen teko lalep peruk ane ambiyangma Allahn olok haruk 
ane inam atuk. 
24Ap eke inggik pisala reberuk lit werehon ariyen tung atuk, eke inggikmu 
yinggiloho forohoman eneg anggengge eleg atuk. 
25Ap san indiyen anggolo og isaruk halug ahum ouk toho naruk laruhu. Ap 
san ori let eneptuk halug at hebeloho let turuk lamuhup. 
26Ap san suburu obok li suburu ayeg waroho ap og isa fug angge andog toho 
umbat taruk halug aben huluwap tuhup. Ap san og isaruk halug Allah unuk 
fam hi ruhup. 
27Ap san fano ane timin ulug yami rurukon arimano fahet aben fano peruk. 
San siyag ane timin ulug yami rurukon arimano alem siyahon unubam aruhu. 
28Tung nahun welahireg nungge-nungge nubam aruhu fug ulug wenggel 
harukon arimano e inggila loloho wamburuk hag toho longgo uhup. Allah 
fahet enekol harukon arimano e inggila yum turukon hag toho welamuhup. 
29Ap san ibam haltuk eleg halug anggengge obog toho eleg aruhumu 
homhomo eneg inggikmu seneg laruhu. At indi anggat teg elehen ap indi 
anggat tehon amingmingangge aruhu. 
30Ap Allah fahet akol toho wereg lit fano ane turukon eke e anggen aben 
narukmu war atuk eleg ahen hag toho wereg. At inindi anggat toho 
werehonen ap anggolo war amuhup tohon ulug windat eneptuk. 
31 Ap Allah fahet enekol harukon arimano kinangma weregma Allahn onggo 
og isaruk laruhu. At enembol yig utug siyag ane turukon oho onggo og 
isahureg unusuhu. 

Amsal 12 

Allah ele holtukon arimano fano welamuhup ibag ane 

1Ap san mun ane man ane milal tarukon fahet fano peruk halug aben komo 
eneptuk ane fahet oho fano peruk laruhu. Ap inindi anggat teg elehonen eneg 
komo fahet ninirim peruk. 

2Ap fano ane turukon arimano NINIKNI Allahn indi enesug. Nolok ane timin 
ulug wenggel haruk inap arimano alem angginon unubam umbuhu. 
3Ap Allah fahet enekol harukon arimano unumanggen kinang apma 
wamburukmu yuk turuk eleg. Onolok ane turukon arimano inine roho 
unduhuk lamuhup fug. 
4Ap uhe ubabut fanowon eke ahun fahet aliliyangge unggulmu lahaptukon 
hag toho wereg. Uhe inggali ane turukon eke yowil uwagma amben siyag 
turukon hag toho wereg. 
5Allah fahet enekol haruk inap arimanowen alem obog toho hal amag ulug 
wenggel haruk. Allah enembol yig utuk inap inindimuwen nonori enele ying 
enebul ulug eneg wenggel haruk. 
6Allah men hili roho wereg inaben enele uruk lit yebangge yep turuk. Allah 
fahet enekol haruk inaben enele uruk lit ap windat eneptuk. 
7Ap onolok ane turukon arimano fuk toho yingguruk lit eleg amuhup. Allah 
fahet enekol haruk inap inibam tukum tuk fug angge unduhuk laruhu. 
8Ap eke indimuwen fuki roho wenggel haruk halug aben wel turuk. Inindi 
piren tehon arimano aben apmayap eneptuk. 
9Ap toron famen yabuk wit tarukon ari fano. An suwon welahi ulug awelwel 
taruk famen suburu elehen na fug tehon ari siyag. 
10Allah fahet enekol haruk inaben enembohom fano fet enesug. Allah fahet 
ninirim perukon arimanowen enembohom inindi isa fug angge siyahap 
eneptuk. 
11Ap san yabuk wituk halug suburu ahum toho naruk laruhu. Ap inindi 
anggat teg elehon arimanowen alem elehon eneg yami ril laruk. 
12Allah men seli roho wereg inaben aben angge hilarukon anggolo forohoma 
yet isalug niren oho foroho lala peruk. Allah fahet enekol haruk inap 
unumanggen kinang apma wamburuk lit anggen anggolo uruk. 



1783 

 

 
ALLAH WENE 

© 2018, Indonesian Bible Society. 
 

 
 

 

13Ap Allah enembol yig utukon arimanowen enele uruk lit yebangge yep 
tarukon elma luhur atuk. Allah fahet enekol haruk inap arimano koloweg 
wilip atuk. 
14Ap san fano ane eneg uruk halug ahum toho naruk laruhu. Ap ininggik fam 
turuk ane hikit toho onggo hilaruk lamuhup. 
15Ap inindi sohu rehon arimano un ke laruk anggeyen fano laruk lahi peruk. 
Ap inindi anggat tehon arimano aben komo eneptukon fano holtuk. 
16Ap indi anggat tehon fam ap ekeyen inggaliyap turukmu indimu ahe 
laharukon ino hondo reberuk. Indi sohu rehonen undama ahe laharuk ane 
hondo ruk fug angge o ino sambil oho wiliptuk. 
17Ap enele tem toho uruk ane ariyen mun ane man ane alem obog toho hal 
atuk. Tem toho nilen hihi urukmen enele si uruk ane ariyen alem haloho 
emberuk ane siyag atuk. 
18Sibiling-sibiling ane urukon ari karog ap inindimu hak eneptukon hag toho 
wereg. Inindi anggat teg lit enele uruk ane ari ap hihir eneptukon hag toho 
wereg. 
19Ap ekeyen ele si ane uruk halug un ane irisi ulug folo-folo fag atuk. Enele 
tem toho urukon mondabi welaruhu. 
20Nonolok ane tul ulug wenggel haruk inap ininggarehen enele ying taruk. 
Ap hili roho werehon mangno amag ulug komo eneptukon arimano enehiyeg 
toho welamuhup. 
21Ap Allah fahet enekol harukon arimano alem angginon misig oho unubam 
atuk laruhu fug. Enembol yig utukon arimano alem angginon eke hag eke 
hag unubam aruhu. 
22Ap enele si ane urukon fahet NINIKNI Allahn nirim peruk. Enele tem toho 
ulug awiya waruk elehon arimano indi enesug. 

23Ap inindi anggat tehon arimanowen mun ane man ane fahet onoluk teg 
ane unundama hirako foroho. Inindi sohu roho werehonen ket-ker ane 
wenggeltukon enele hi roho ap hiyag isaruk. 
24Ap yabuk lisag toho witukon arimano palimu atuk lit ap winon onowesi 
roho welamuhup. Yabuk inirim toho turukon arimano ap enemingmingangge 
amuhup. 
25Enekol haruk ane ariyen ap inindi angginap eneptuk. Aben enele fano roho 
unubam uruk lit inindi enehiyehap eneptuk. 
26Ap Allah fahet enekol harukon arimanowen kalem fanowon onori hiyag 
isaruk. Allah men hili roho werehon arimano un ke laruk lit linggik-longgo 
uruk. 
27Ap enesukun siyahon arimanowen pak misig oho wat taruk eleg. Enesukun 
fanowon arimano mun angge man angge fanowon ininggikmu atuk. 
28Ap Allah fahet enekol harukon arimano fano onoluk welamuhup ambeg 
laruk. Kalem fanowon larukon arimano war amuhup fug. 

Amsal 13 

Alem ekeyon-ekeyon fahet komo eneptuk ane 

1Malik indi anggat tehonen ikniyen komo urukon holtuk angge famen malik 
ubabut siyahonen komo urukon holtuk eleg. 
2Ap enele fano roho urukon fano-fano angge ininggikmu atuk angge famen 
ap enele si ane uruk inap nonolok ane eneg tila peruk lit wereg. 
3Nele fano ane eneg imin perukon ino ebe fano welaruhu angge famen ele 
alog toho urukon ino alem siyahon ubam aruhu. 
4Yabuk wituk elehonen mun angge man angge ninggikmu welalep peruk 
angge famen inggikmu atuk eleg. Yabuk sat toho witukon mun angge man 
angge ninggikmu alep perukon obog toho inggikmu atuk. 
5Allahn peruk ane turukonen nele si ane imin fug peruk angge famen Allah 
enembol yig utukonen siyag ane eneg turuk lit inggarehen inggaliyap taruk. 

6Ap san Allahn peruk ane hikit toho turuk halug Allahn foroho lit weregma 
siyag ane turuk laruhu fug angge famen ap san Allahn peruk ane windal 
isaruk halug siyag ane turuk lit inggareg siyahap tahu. 
7Ap misihen an fahet aben tung ahun wereg pukag ulug turuk angge famen 
anggengge wereg eleg. Ap ekeyen an fahet anggengge elehon pukag ulug 
turuk angge famen anggengge anggolo wereg. 
8Ap misig anggengge anggolo werehon aben wabul peruk halug an nebe 
siyahap nabuk nowen ulug uang og isaruk angge famen ap anggengge elehon 
fam uang og nisamihin fug halug huwabul ulug heng tuk fug teg. 
9Allahn peruk ane hikit toho turukon iral umbagpag fanowon hag toho wereg 
angge famen Allahn peruk ane windal isarukon iral warehon hag toho wereg. 
10Unubabut hemet toho turukon arimanowen yik aptuk lit eneg wereg angge 
famen inindi anggat toho werehonen komo eneptuk ane fano holtuk. 
11Anggengge folo-folo ap inggikmu atukon arimano folo-folo eleg atuk angge 
famen anggengge orog-orog palu rarukon arimano nin sebe roho anggolo 
atuk. 
12Indimuwen telep peruk ane teko laruk eleg halug indi siyag atuk angge 
famen telep peruk ane hikir atuk halug at ino ahiyehen ine anggolo atuk. 
13Ap san NINIKNI Allah ele osokowa feseruk halug at ino inggarehen siyahap 
taruk angge famen Ap san Allahn umalikisi komo enepfahon fahet indi 
anggat toho wenggel haruk halug Allahn onggo og uruhu. 
14Ap indi anggat toho werehonen milal eneptuk ane ariyen ap fano onoluk 
welam teg. Aren komo eneptuk ane inowen ap yebangge elma kuhupteg war 
amuhup tohon ulug windar eneptuk. 
15Inindimuwen fuki roho wenggel haruk inap fahet aben fano peruk angge 
famen enele si ane uruk inap arimano siyag amuhup. 

16Ap inindi anggat toho werehonen nungge-nungge timin ulug tam wenggel 
harukon eneg turuk angge famen ap inindi anggat teg elehonen fuki roho 
wenggel ha fug angge sohu-sohu ane eneg turuk. 
17Ap ekeyen ap eke monde feruk lit hiyag utuk ane hikit toho turuk eleg 
halug ap siyahap eneptuk angge famen at inowen hiyag utuk ane hikit toho 
turuk halug alem fano roho hal atuk. 
18Ap san milaltuk ane nirim peruk halug anggengge eleg atuken aben 
inggaliyap turuk lamuhup angge famen ap san komo ruruk ane fahet ahiyeg 
toho welaruhu halug aben wel turuk lamuhup. 
19Inindimuwen telep perukon hikir atuk halug enehiyeg hahup angge famen 
inindi sohu roho werehonen siyag ane embeserukon fahet ninirim peruk. 
20Ap san ap inindi anggat toho werehon men mangno roho welamuhubon 
arimano ininggareg inindi anggar atuk laruhu angge famen ap san ap inindi 
sohu roho werehon men mangno roho welamuhubon arimano siyag amuhup. 
21Ap siyag ane turukon arimano alem angginon eke hag eke hag unubam 
atuk. Allahn peruk ane hikit toho turukon arimano alem fanowon eneg 
unubam atuk. 
22Ap unubabut fanowon enenggengge lin isarukon arimano iren 
endebuhubonen endebuhubon arimanowen hilaruk lamuhup. Siyag ane 
turukon enenggengge arimano ap Allah fahet enekol harukon ngi amuhup. 
23Suburu yatuk ambeg anggolo werehen ap enenggengge elehonen oho 
enehum toho na reg lalep angge famen aben enenggengge hilalug naruk lit 
enebe miyaloho hik isaruk. 
24Ap san umalik indi reg lit ubabut siyag aruhu rohon ulug komo ruruk. San 
sabiyap alem seneg elehon inowen umalik oho indi reg eleg. 
25Allahn peruk ane hikit toho turukon arimano enehum ouk toho naruk. Aren 
peruk ane suhan isarukon suburu obok haruk. 

Amsal 14 

O pumbuk inineyap eneptukon fahet ibag ane 

1Hiyap inindi anggat toho werehonen inibam fano foroho lit wereg. Inindi 
anggat teg elehonen inibam ininggiken halog tebeseruk. 
2Ap sa kalem pikiron larukon arimanowen NINIKNI Allah fahet enekol haruk. 
Ap sa un ke larukon arimanowen At enembol yig utuk. 
3Ap inindi sohu rehonen enele hemet toho uruk lit kanti lisoho alem 
unubamap taruk. Inindi anggat tehonen enele uruk lit mun ane man ane 
siyahap enebuk hahon elehap turuk. 
4Wam kinang hebeltuk angge lisoho walug laruk ambohom eleg halug roti 
anggen paloho emberukon eleg laruhu. Wam ineyon wereg halug roti anggen 
paloho emberuk ambeg keleg teg laruhu. 
5Ele si ane uruk ahun ekeyen hundig-hundig nilen yet hihi uruk anggeyen 
misihim oho ele tem toho uruk eleg. Indi wirik toho werehonen misihim oho 
ele si ane uruk eleg. 
6Ap indi fuki roho wenggel harukonen milal taruk ane anggin teg eleg. Ele 
winik-wonog toho urukonen nindi anggar amag ulug yami ruruk angge 
famen indi anggar atuk eleg. 
7Ari fahet hat ap indi sohu rehon men welaruhun fug! Aren ket-ker ane eneg 
uruk lit hat milal habuk fug teg. 
8Ap indi anggat tehonen kalem larukon fuki roho wenggel haruk. Indi anggat 
teg elehonen fuki roho wenggel ha fug angge inggarehen ele ying taruk. 
9Ap inindi sohu roho werehon arimano alem unubam emberuk halug hayen-
a ulug inda yatuk. Inindi pikit toho wenggel harukonen alem it sehelimu 
werehon fano haloho emberuk lit it-it mangno roho wereg. 
10Ap eke indimu anggin toho wenggel harukon at inggareg eneg oluk. Indimu 
ahiyeg harukon oho ap winonen haruk eleg. 

11Ap Allah enembol yig utukon inibam halog toho siyag amuhup. O sabo ap 
inindi pikit toho wenggel harukonen wirihon arimano yuk tuk fug angge 
inine roho welamuhup. 
12 Ap eke kalemma laruk lit pikit toho fanoma laruk lahi perukmen war atuk 
ambeg laruk. 
13Ap eke indimu anggin toho wenggel haruk liren inda yatuk lit teg. Ahiyeg 
haruk ane ambiyangma uba yatuk ane inam atuk. 
14Allah ele ying turuk inap lul peruk ke laruk lit mondabi siyagma laruk. 
Inindi fanowon kalem pikiron laruk lit fanoma laruk. 
15Ap apelehen sohu-sohu ane turukonen mun ane man ane aben urukon fahet 
tem toho uruk peruk. Indi anggat tehon kalemma laruk lit nuyug kema 
sopmin ulug fuki roho kim hil laruk. 
16Ap indi anggat toho werehonen Allah fahet akol haruk lit siyag ane timin 
fug peruk. Sohu-sohu ane turukon unggul uwag haro reg lit folo-folo 
ahummu het-pet haruk. 
17Ap san ahe undama laharukon ino hondo ruk fug tehen sohu-sohu ane 
turuk laruhu. Ap san nolok ane timin ulug indimuwen hirako wenggel 
harukon ino fahet aben ninirim peruk. 
18Ap inindi sohu roho werehon enenggengge winon elehen sohu ane eneg 
ngi roho welamuhup. Inindi anggat toho werehon arimanowen alem obog 
toho onoluk teg ane eneliliyangge ununggulmu langguk taruk hag toho 
lahabeg lamuhup. 
19Ap siyag ane turukon arimano ap inindi fanowon onolohotman onorohole 
han kinangma sahung atuk lit hinindi nesemek ulug heng eneptuk lamuhup. 
20Ap anggengge elehon fahet ori yuhonen oho ninirim peruk. Anggengge 
anggolo wereg ahun ori at fahet inindi rehon anggolo wereg. 
21Ap san are apmayap turuk halug alem ubamap taruk. Ap san inilaheg toho 
werehon inindi enesuhon arimano enehiyeg toho welamuhup. 

22Ap nonolok ane tul ulug wenggel harukon arimano linggik-longgo uruk 
lamuhup. Fano ane tul ulug wenggel harukon arimano fahet aben enele tem 
toho uruk inap wereg ulug inindi enesug lamuhup. 
23Ap san yabuk sat toho wituk halug onggo hilaruk laruhu. San ele urukmen 
warukmen eneg wereg halug anggengge obog toho eleg aruhu. 
24Ap inindi anggat toho werehon arimanowen alem obog toho onoluk teg 
ane ari eneliliyangge mondabi fanowon hag toho wan turuk. Inindi anggat 
teg elehon arimanowen sohu-sohu ane turukon ino eneliliyangge hag toho 
lahabeg. 
25Ap ele tem toho urukonen alem unubam lombohap eneptuk inap unusuhup 
tohon ulug windat eneptuk. Ele si ane uruk ahunen ap enele ying eneptuk. 
26Ap san NINIKNI Allah fahet enekol harukon arimano inindi yuwag atuk. It 
unumalikisi oho nenehap mapmu nenesug lamisi ulug NINIKNI Allah iraham 
hirag arik la reg. 
27 NINIKNI Allah fahet enekol haruk ane ariyen ap fano onoluk welam teg. At 
fahet enekol harukon arimano yebangge elma kuruk lit war amuhup fug. 
28Ap suwon raja umalikisi anggolo werehon ino unuk palimu wereg. 
Umalikisi tor angge welamuhup halug inikni mako wambuhu. 
29Ap inindi imbik wamburuk ane ariyen inindi anggat teg ane inam atuk. 
Folo-folo onolok atuk ane ariyen inindi sohu roho wereg ane su atuk. 
30Ap unubabut lombuk toho wereg ane ariyen enebe obog toho fanowap 
eneptuk. Inindimu inahan turuk ane ariyen unuwag siyahap eneptuk. 
31Ap san inine eleg inap apmayap eneptukon arimanowen it wal enepfag 
ahun apmayap turuk. San inindi enesug halug At unuk palimuwap turuk. 
32Allah enembol yig utukon arimanowen siyag ane turukon fahet fuk toho 
mako wamburuk lamuhup. Allah fahet enekol harukon arimano war atukmu 
oho Inikniyen ili og eneptuk laruhu. 

33Ap inindi anggar atuk ane ari ap fuki roho wenggel harukon inindimu yug 
toho weregma sohu-sohu ane turukon arimanowen yet isaruk lit iren oho ap 
inindi anggar atuk ane fahet onoluk atuk. 
34Mun ane man ane fano haloho emberuk ane ariyen o pumbuk eke palimu 
atuk. Allahn siyag perukon turuk ane ariyen o pumbuk unuk siyahap turuk. 
35Ap suwonen enemingmingangge ininggik fanowon fahet inindi enesug lit 
ininggali ane turukon fahet onolok haruk. 

Amsal 15 

1Aben onolok toho uruk halug hiren henele apma roho hiyag isarukmu 
onolok ane apma atuk angge famen henele palimu roho hiyag isarukmu 
onolok ane nin anggolo atuk. 
2Ap inindi anggat tehonen enele fano roho hiyag isarukmu holtukon 
arimanowen nir oho ninindi anggar alep peruk angge famen inindi sohu roho 
werehonen sohu ane eneg uruk. 
3Mun ane man ane o kema-kema teko larukon NINIKNI Allahn yet haruk lit 
wereg. Fano ane turukon men siyag ane turukon men kim isaruk lit wereg. 
4Enele fano ane urukmu ap enehiyehen inine atuk angge famen enele siyag 
ane urukmu ap inine eleg atuk. 
5Ap fuki roho wenggeltuk elehonen iniknisiyen komo urukon hondo 
rebeseruk angge famen hebeloho wenggeltukonen nikni ele fano holmin 
peruk. 
6Ap fano ane turukon anggengge anggolo ibam wereg angge famen olok ane 
turuk ahun anggengge arimano alem siyahon waharuk lit elehap turuk. 
7Ap inindi anggat toho werehonen ap anggolo inindi onolukap eneptuk 
angge famen inindi sohu roho werehonen ap inindi anggarap eneptuk eleg. 
8Fano ane turuk inaben sembahyang urukmu NINIKNI Allahn fano uruk peruk 
lit hol haruk angge famen onolok ane turuk inaben At fahet hubu 
lahaptukmu amben siyahen nirim peruk. 

9Ap siyag ane turukon unubabut wereg ane fahet NINIKNI Allahn siyag peruk 
angge famen ap san Allahn peruk ane hikit toho timin ulug yami rurukon 
arimano Aren indi isaruk. 
10Kalem pikiron embeselug larukon arimano Allahn indi isa fug angge alem 
angginon unubam umbuhu. Ap san alem ubam emberukon fahet nirim peruk 
halug war aruhu. 
11Ap war atuk ambeg NINIKNI Allah alukema mapmu reg eleg hag toho ap 
inindi oho At olohotma hirako wereg eleg. 
12Ap enele winik-wonog urukon arimanowen komo fahet ninirim peruk lit 
ap inindi anggat tehon enembeg laruk eleg. 
13Inindi enehiyeg haruk ane ariyen onorohole seleg atuk. Inindi anggin toho 
wenggel haruk ane ariyen inindi angginap eneptuk. 
14Ap indi anggat toho werehonen mun ane man ane milal tamin peruk. Indi 
anggat teg elehonen ket-ker ane timin ulug wenggel harukmen eneg wereg. 
15Ap inilaheg toho werehon arimano likiya hupmu asengseng toho wereg. 
Inindi enehiyeg harukon arimanowen hundig-hundig seni esetuk lit sini 
yunggultukmen eneg wereg. 
16Ap san Allah fahet enekol haruk lit enenggengge we tor angge fet taluhon 
ari fano. Ap san nanggengge anggolo foroho lale ulug sat toho turuk lit inindi 
anggin toho wenggel harukon ari siyag. 
17Onori inindi enesuhon men ambiyeg wereg lit suburu inggila misigmu 
narukon palimu regma ap ninirim perukon men ambiyeg wereg lit wam 
seiyon misigmu narukon apma reg. 
18Ap folo-folo inindi inahan atukonen suwahal anggolo uruk. Inindi imbik 
wamburukon arimanowen ap yik aptukon mangnowap eneptuk. 
19Ap enesukun siyahon arimano alog-alog anggeyen hililip teg ke laruk. 
Inindi pikit toho wenggel harukon arimano kalem fano yaho ke laruk. 

20Malik indi anggat tehonen ikni indi ahiyehap turuk. Indi anggat teg 
elehonen isinga fahet indi haruk eleg. 
21Ap fuki roho wenggel haruk elehonen ket-ker ane turukon fahet enehiyeg 
haruk. Inindimu hebeloho wenggel harukon arimano kalem pikiron eneg 
laruk. 
22Aben enele sahaluk fug anggeyen tul ulug wenggel harukon hikit toho teko 
laruk eleg. Ap anggolowen komo eneptuk halug tul peruk ane hikir atuk. 
23Aben fano holuk teg li ele fano ane urukonen nele ihiyon holehesa ulug 
ahiyeg haruk laruhu. 
24Ap inindi anggat toho werehon arimano war atuk ambeg wambuk fug 
angge onoluk welamuhup ambeg laharuk lamuhup. 
25 NINIKNI Allahn ap winik-wonog toho turukon inibam halog tebeseruk lit 
hiyap yuwohon enengginang aben hilahup tohon ulug ili og eneptuk. 
26Ap unubabut onolokonen tul ulug wenggel haruk ane fahet NINIKNI Allahn 
nirim peruk. Enele fano roho uruk ane fahet ahiyeg haruk. 
27Ap enele ying eneptuk lit enenggengge hilarukon inowen inggareg uhe 
malik men siyahap taruk. An nibil amag ulug uang og utuk angge famen 
senetuk eleg ahun ino fano oluk welaruhu. 
28Ap Allah fahet akol harukonen fuki roho wenggel halug ele uruk. Allah 
ambol yig utukonen siyag ane urukmen warukmen eneg wereg. 
29 NINIKNI Allah men At enembol yig utukon men hili yat toho wereg angge 
famen At fahet enekol harukonen sembahyang urukon holtuk. 
30Onorohole seleg toho werehonen ap inindi enehiyehap eneptuk. Wene 
fanowon hiyag isarukon arimanowen ap inindi inineyap eneptuk. 
31Ap san fano holuk welaruhun ulug komo rurukon holtukon ino ap inindi 
anggat toho werehon sehelimu welaruhu. 
32Ap san aben komo ruruk ane sobir isarukon inggarehen wat taruk. San 
komo ruruk ane ino holtukon ino indi anggar aruhu. 

33 NINIKNI Allah fahet enekol toho wereg ane ariyen aben milal taruk lit 
inindi anggar atuk. Ap ininggarehen apmayap tarukon eneg ununuk su 
aruhu. 

Amsal 16 

Ap inindimuwen tul peruk ane fahet ibag ane 

1Ap kinangmon inindimuwen nungge-nungge tul ulug wenggel haruk angge 
famen obog-obogma NINIKNI Allahn eneg kong turuk. 
2Ap kalem laruk lit ininggarehen fano laruk lahi peruk angge famen 
NINIKNI Allahn ap inindimuwen wenggel haruk ane fuki roho kim isalug wal 
isaruk. 
3Haren tu men ari men timin peruk lahenon NINIKNI Allah inggikmu emberuk 
laruhunmu haren timin peruk lahenon hikir aruhu. 
4Mun ane man ane NINIKNI Allahn teberukon Aren tam pibag ane hikit toho 
teko laruk. Ap Allah enembol yig utukon arimano oho NINIKNI Allahn tam 
pibag ane hikit toho ambiyangma siyag amuhup. 
5 NINIKNI Allahn ap inindimuwen hemet til larukon fahet nirim peruk lit we 
tem toho alem angginon unubam umbuhu. 
6Ap ekeyen Allah men ori men ininggik ahandip toho wereg lit indi enesug 
halug NINIKNI Allahn yet halug aren siyag ane turukon ambolmayap tuhu. Ap 
san At fahet enekol harukonen siyahon an nubam tag aruhu rohon ulug 
wenggel haruk. 
7 NINIKNI Allahn ap eke laruk ane yet haruk lit fano peruk halug Allahn ili 
wamin ulug at men seli roho werehon arimano inindi kahal enebuhumu 
siyahap tul peruk ane embeselug are men mangno amuhup. 
8Ap ekeyen Allahn peruk ane hikit toho yabuk witukmu anggengge we tot 
inggikmu atukon ino palimu regma ap enele ying eneptuk lit enenggengge 
anggolo ininggikmu atukon apma reg. 

9Ap kinangmonen kema lamin ulug wenggel haruk angge famen o kema-
kema laruk ane NINIKNI Allah inggikmu eneg wereg. 
10Allahn milaltukmu ap suwon raja inowen unggum haloho emberuk. Indi 
nonghong uk fug angge ele kong toho uruk. 
11 NINIKNI Allahn anggin wirim haruk angge arimano wal turuk lit An nangge 
arimano aben hareyap tuhup fug ulug kong toho imbibag. 
12Mun ane man ane fano haloho emberuk ane ariyen ap suwon inine atuk. 
Ari fahet unumalikisiyen siyag ane turukon fahet ap suwonen ninirim peruk. 
13Ap enele tem toho urukon fahet ap suwonen fano peruk. Pikir ane eneg 
urukon inindi enesug. 
14Ap suwonen onolok haruk lit ap pinggi unusuk teg. Indi anggat teg ahun 
ekeyen eneg ap suwonen unusimin peruk ane umbusukag ulug indi yuwahap 
tuk teg. 
15Ap suwon orohole seleg tehon ino hina osit kinang ahaluweyap turukon 
hag toho wereg. Ap sa aluke yig utukon arimano fano onoluk welamuhup. 
16Umbagpag turuk angge emas men perak men foroho ane apma regma 
inindi anggar atuk lit alem obog toho onoluk teg ane palimu reg. 
17Ap inindi pikit toho wenggel harukon arimanowen siyag ane timin fug ulug 
kalem pikiron eneg laruk. Ap san kema lamin ulug fuki roho kim hil larukon 
arimano fano onoluk welamuhup. 
18Atamtam ap inindimu winik-wonog toho turuk angge famen fobik mako 
wambuhup. 
19Inindi apma roho wereg lit inilaheg toho wereg inap inibil atukon ari fano 
regma palimuwap taruk inap men ambiyeg wereg lit yoholiyangge hilaruk 
angge fibir atukon ari siyag. 
20San aben milal eneptuk ane fuki roho holtukon arimano fano welamuhup. 
San NINIKNI Allah fam wenggel harukon arimano enehiyeg toho welamuhup. 

21Ap ekeyen fuki roho wenggel halug ele hiyag isarukmu aben ele fano 
holtuk lit ap tu alem fano haloho emberukon wereg uruk. 
22Ap inindi anggat teg ane ari ik eleruk fanowon hag toho weregma ik ino 
naruk inap onoluk welamuhup. Ap inindi anggat teg elehon arimanowen 
sohu-sohu ane turuk lit alem angginon unubamap taruk. 
23Ap inindimuwen fuki roho wenggel halug enele uruk lit onori fano milal 
eneptuk. 
24Ap enele fano uruk ane ari kin ahaluwe unduk fanowon hag toho wereg lit 
ap inindimu ouk harukon hihir eneptuk. 
25 Ap eke kalemma laruk lit pikit fanoma laruk lahi perukmen war atuk 
ambeg laruk. 
26Suburu obok hahuk tohon ulug enehumen mingming eneptukmu yabuk 
inine roho wituk. 
27Ap unubabut onolokon arimanowen nonori yebangge elma luhur amag 
ulug kinang habuloho sap enesug lit enembilikmuwen indok ambulpul 
turukon wiliptuk. 
28Ap enele si urukonen yik aptuk ane suwap turuk. Enebug il larukonen ap 
eke ori men hiliyap eneptuk. 
29Ap onolok ane turukon arimanowen ambiyeg lulen maniyek ulug onori 
inindi kahal eneptuk lit kalem siyahon hondog eneplug laruk. 
30Haren yet harukmen ap ekeyen il humbut turuk lit ambilik putuk turuk 
halug at indimuwen nolok ane timin peruk lit turuk puhun. 
31Allah fam wenggel harukon arimano amusun toho weregman eneg sabal 
atukmu eneliliyangge ap suwonen wan tehon hag toho hubulu wilip atuk. 
32Ap indi imbik wamburukon palimu regma ap ahako roho turukon apma 
reg. Ap indimuwen ket-ker ane wenggeltuk angge famen apmayap turukon 
ari palimu regma o pumbuk suwon apmayap turukon ari apma reg. 

33Nanggintul ulug aben enehangge hik turuk angge famen mun ane man ane 
teko laruk ane NINIKNI Allah inggikmu wereg. 

Amsal 17 

Inindi enehiyeg toho werehon enebe fano wereg ibag ane 

1Inindi yuwag toho wereg lit suburu komuk toho narukon palimu regma 
suwahal uruk lit wam seiyon narukon apma reg. 
2Amingmingangge ekeyen ikni iyabuk fano wituk halug ikniyen amloho 
asukun siyahon ubalma kilabuhu. Inikni war atuk halug aren lin isahu angge 
arimano umalikisi winon men amingmingangge ino men fibir amuhup. 
3Melei il yanggo amag ulug indokman wal haruk angge famen ap inindi fano 
wereg ano ulug NINIKNI Allahn wal isaruk. 
4Ap unubabut onolokonen enele siyag toho urukon fahet enehiyeg haruk. 
Enele si uruk inaben onori enebug uruk ane fahet fano peruk. 
5Ap san enenggengge elehon ininggaliyap eneptukon arimanowen it wal 
enepfag ahun apmayap turuk. Ap san alem siyahon onori unubam atukon 
fahet enehiyeg haruk halug ininggarehen alem angginon unubam umbat 
tahup. 
6Iniknisi it unumalikisi fahet eneliliyangge hag toho wereg. Unumalikisiyen 
ondohowon unumbusag fahet aliliyangge wereg. 
7Ap indi sohu roho werehon ekeyen ele fano roho uruk eleg. Ap suwon 
ekeyen ele si ane uruk halug ari siyag. 
8Ap san ap winon onggo og isaruk halug indimuwen wenggel haruk lit onggo 
ari feneyen mun ane man ane teko lelep peruk lahiyon hikir atmisi peruk. 
9Ap san oriyen siyag ane turukon ambolmayap turuk halug oriyen inindi reg 
lamuhup. Ap san oriyen siyag ane turukon suwap turuk halug ori men hili 
atuk. 
10Ap fuki roho wenggel harukon aben komo rurukmu fano holtuk. Indi sohu 
roho werehon e paleg fam teng uhanam watukmu oho holtuk eleg. 

11Ap ubabut olokonen nori enele ying enepmin ulug yami rurukmen eneg 
wereg. Weregman Allahn war amag ulug ot eke ambeg monde fik waruhu. 
12Olomene umalik longgo urukmu indi olok toho weregma ambi atukon ari 
se regma ap indi sohuwon men ambi atukon ari anggin teg. 
13Ap san fano ane turukon fahet siyag ane fam ayeg watuk halug alem 
siyahon eke hag eke hag at uhe malik men unubam atuk ane eleg aruhu fug. 
14Ap san yik aptuk ane ak turuk halug ik larehon husuruk hag toho turuk. 
Ari fahet alem su am fugmu hinggik kilabuhun fug. 
15Siyag ane turuk inap ili og eneptuk ane men alem elegman un ane unubam 
lombohap eneptuk ane men NINIKNI Allahn alem pirenet nirim peruk. 
16Nungge fahet ap sohu roho werehon ekeyen an milal nabuhun ulug ap eke 
onggo og utuk? At inowen milaltep halug oho indi anggar alep fug. 
17Areyen likiya hupmu are indi haruk. Alem angginon wereg halug it-it let-
ler atuk. 
18Ap eke ubam paleg angge wereg halug ap indi sohuwonen eneg haren paleg 
lahenon ari anden paluhuk ulug sali ubam emberuk. 
19Ap san yik aptuk ane fahet ahiyeg haruk halug alem ubamap tarukon fahet 
fano peruk. Ap san ibam su roho wit taruk halug ibam halog tebeseruk ane 
yami ruruk. 
20Ap indi hareyon fano ane ubam aruhu fug. Ap ambilikanggen handuhal 
tehon mako wambuhu. 
21Ap san malik indi sohuwon eke indag taruk halug indi anggin toho 
welaruhu. Malik inowen ket-ker ane eneg turuken ikni ahiyeg toho welaruhu 
fug. 
22Inindi enehiyeg toho wereg ane ariyen ouk unubam werehon hihir eneptuk. 
Inindi anggin toho wereg ane ariyen unuwag lilog atuk. 
23Ap ekeyen alem haltuk ahun an nibil amag ulug uang hirako og utukmu 
senetukon inowen alem pikiron hareyap tebesuhu. 



1798 

 

 
ALLAH WENE 

© 2018, Indonesian Bible Society. 
 

 
 

 

24Ap fuki roho wenggel harukonen mun ane man ane fahet wenggeluk fug 
angge nindi anggar alep peruk ane eneg wenggel haruk. Ap indi sohu roho 
werehonen alem ekeyon-ekeyon fahet yat toho wenggeltil laruk. 
25Malik ket-ker ane turukonen ikni indi siyahap turuk lit isinga indi angginap 
turuk. 
26Ap siyag ane turuk elegman alem unubam emberuk ane ari siyag. Ap inindi 
pikit toho werehon unusuruk ane ariyen alem haloho emberuk ane siyag 
atuk. 
27Ap inindi anggat tehonen nele imin ano ulug wenggel halug enele uruk. Ap 
fuki roho wenggel harukonen inindi imbik wamburuk. 
28Ap indi sohu roho werehonen ele elep fug halug aben at fahet indi anggat 
teg pelep. 

Amsal 18 

Ambilikanggenen ap unusuk teg ibag ane 

1Ap enemumu werehon arimanowen ininggareg fahet eneg wenggel haruk. 
Iren ap obog tohowen fano peruk ane enehum ke het toho windal isaruk. 
2Ap inindi sohu roho werehonen inindi anggar atuk ane fahet inirim peruk 
lit enemuwen wenggel haruk ane eneg wiliptuk. 
3Siyag ane turukon men ininggali haruk ane men ambiyeg laruk. Ap enebug 
uruk ane men wasubag sup eneptuk ane men iraroho waharuk. 
4Aben enele uruk ane ik ahum hik tehon hag toho wereg. Ap inindi anggat 
teg lit milal eneptuk ane ari ik eleruk fanowon hag toho wereg. 
5Ap siyag ane turukon inibil atuk lit siyag ane turuk elehon alem unubam 
emberuk ane ari siyag. 
6Ap indi anggat teg elehonen ele uruk ane ariyen yik aptuk ane lahaptuk. 
Ambiliken ele hemet toho urukon ariyen watuk ane heng taruk. 

7Ap indi sohu roho wereg lit uruk ane ariyen inggareg siyahap taruk. 
Ambilikanggen fam yebangge yep tubat taruk. 
8Ap enebug uruk ane kin ahaluwe hag tegma aben hol haruk lit unduk fano 
ulug naruk. 
9Ap yabuk irim toho turukon men mun angge man angge siyahap turukon 
men owe ot hag toho wereg. 
10 NINIKNI Allah unuk o yaron ap seliyon kuk fug tehon hag toho wereg. Allah 
fam wenggel harukon arimano o ino elma hirag arik lalug inindi yuwag toho 
welamuhup. 
11Tung inap inindimuwen wenggel haruk lit, ”An nanggengge arimanowen 
elehet hag toho walinggoho kilap nasuhen nindi yuwag toho welahi,” peruk. 
12Atamtam ap ininggarehen palimuwap taruk angge famen fobik mako 
wambuhup. Atamtam ap ininggarehen apmayap taruk angge famen fobik 
ununuk palimu aruhu. 
13Ap san oriyen urukon holuk fug angge ele uruk halug indi anggat teg eleg 
ane inam atuken inggali hahu. 
14Ap indi wirik toho werehonen ebe ouk waruk ane ha ruk teg. Indi ouk toho 
wereg ane ap san ha ruk teg? 
15Ap fuki roho wenggel harukonen nindi sebe roho anggar aruhu perukmen 
eneg wereg. Mun ane man ane fahet milal naptukmu holte ulug isanggowen 
heng uruk. 
16San ap suwon fano-fano angge og itmin ulug walug waharukmu at inowen 
sok hut uruhu. 
17Alem haltuk ambehen tam suwahal uruk ahun ino fahet aben tem uruk 
peruk angge famen fobik at men seli roho wereg ahunen alem ubam werehon 
yami ruhu. 
18Ap inine roho werehonen it-it suwahal urukmen warukmen eneg wereg 
halug sa palimu atmisi ulug enehangge hik turuk lit alem haloho umbuhup. 

19O pumbuk elehet ineyon walinggoho ohowon pisan toho kurukon se regma 
ap areyen indi siyahap tirisiyon ambeg laruk ane ari anggin teg. Suwahal 
uruk lit ap are men hili atukon ari sok hembit tehon hag toho wereg. 
20Ap ambilikmuwen wilip atukon ari hebeloho ahum ouk toho naruk. 
21War atuk ane oho onoluk wereg ane oho ap enembilikmu wereg. 
Enembilikmuwen fano ane wilip atukon ari e anggen fanowon hag toho 
naruk lamuhup. 
22Ap san hiyap eke yami roho hilaruk halug fano ane ubam atuk. 
NINIKNI Allahn at indi haruk lit hiyap ino og utuk. 
23Ap ine elehonen let nabin ulug ele ilaheg toho urukmu tung ahunen 
hebeloho ele olok toho hiyag utuk. 
24Ap ekeyen are irim teg lit ambol yig utuk. Ekeyen are indi anggolo reg ane 
men owe ot yuhonen inindi haruk ane men wirim teg eleg. 

Amsal 19 

Ap inine elehon let eneptuk ane fahet ibag ane 

1Enenggengge eleg inap siyag ane turuk elehon arimano palimu regma inindi 
sohu roho wereg lit enele si ane urukon arimano apma reg. 
2Ap eke mun ane man ane fahet apeleg toho wereg anggeyen yabuk witukon 
ari siyag aruhu. Ap uyug ilaluwe roho larukon ino salog-malog angge wat 
tahu. 
3Ap eke indi sohu roho wereg lit un ke laruk angge famen 
aren NINIKNI Allahn siyahap nabehek ulug olok haruk. 
4Anggengge anggolo wereg ahun ori at fahet inindi rehon anggolo wereg. 
Anggengge elehon oriyen embeseruk. 
5Ap san alem haltuk ambehen ele si ane uruk halug alem ubam aruhu. Un 
ane urukon arimano fano wilip amuhup fug. 

6Ap suwon-suwon arimanowen eneluke yig nisawag ulug ap anggolowen 
yami eneptuk. Ininggik pisila reg halug ap obog toho it onori hag atuk. 
7Ap anggengge elehon fahet owe ot obog tohowen ninirim peruk. Oriyen oho 
enembol yig utuk. At anggengge elehon inowen noriyen an nubam sali 
emberusa ane hikit toho let nabuhup peruk angge famen at let turuk eleg. 
8Ap san fano welaruhuk peruk halug indi fuki roho wenggel haruk ane milal 
taruk laruhu. Ap san mun ane man ane milal taruk ane undama foroho halug 
fano welaruhu. 
9Ap san alem haltuk ambehen ele si ane uruk halug alem ubam aruhu. Un 
ane urukon arimano siyag amuhup. 
10Ap inindi sohu roho werehon enenggengge anggolo ininggikmu atukon ari 
siyag. Ap amingmingangge ekeyen ap suwon-suwon apmayap eneptukon ari 
oho siyag. 
11Ap inindi anggat tehonen inindi imbik wamburuk. Aben inindi siyahap 
eneptukmu enembolma rebeseruk ane ariyen it inindi fanowon inamap 
turuk. 
12Ap suwonen onolok haruk lit olomene olokonen ele ngu ruruk hag toho 
uruk. Unumalikisi inindi enesug ane ari hibilil inggilangge fene wamburukon 
hag toho wereg. 
13Malik ikni ele holtuk elehon ekeyen ikni siyahap turuk. Uheyen ahun fam 
suwahal eneg urukon ari ungga keyenteg teg keyen osit tep-tep wamburukon 
hag toho wereg. 
14O men enenggengge obog toho men unumbasiyen lin isibahon arimano iren 
endetfahonen endetukon ngi atuk. Unuhesi inindi anggat 
tehon NINIKNI Allahn og isaruk. 
15Ap san yabuk irim toho wituk halug noho apeleg toho nohorukmen eneg 
suburu obok haruk laruhu. 

16Ap san Allahn komo rurukon holtuk halug oluk welaruhu. Ap san kema 
lamin ulug wenggel haruk eleg halug war aruhu. 
17Ap san inilaheg toho wereg inap let eneptuk ane ari NINIKNI Allah nungge-
nungge og utuk hag toho turuken Allahn fobik hebeloho og uruhu. 
18Hat humalik ebe su atuk lit komo fahet irim ha fugmu ebe totman komo 
ruruk laruhun. Komo ruhun fug halug war aruhu rohon! 
19Ap san enehum het-pet toho siyag ane turuk halug alem unubam 
emberukon ha ruruk lamag. Haren it arimano ili og eneplen halug siyag ane 
sebe roho telep. 
20Hat hikni hisingan milal haptuk ane men komo haptuk ane men fano roho 
holtukmen eneg hindi anggar aruhu. 
21Ap inindimuwen tu men ari men tuhuk ulug wenggel haruk angge famen 
NINIKNI Allahn tuhuk peruk ane eneg teko lahu. 
22Aben onori enele ying enebuk fug angge ininggik ahandip toho welamag. 
Ap anggengge elehon palimu regma ele si ane urukon apma reg. 
23 NINIKNI Allah fahet enekol haruk ane ariyen ap onoluk welamuhup. It 
unubam alem angginon aruhu fugmu enehum ouk toho nalug fano nohoruk 
lamuhup. 
24Ap ambingga roho werehon inggiken suburu kubag elman lisoho namin 
ulug turukmen ine elehen ambilikmu umbuk fug teg. 
25Haren ap ele hemet toho urukon e paleg fam watukmu inindi sohu roho 
wereg inaben yet hiyalug inindi anggar aruhu. Ap indi anggat tehon eke aben 
komo rurukmu aren fano hol haruk lit milal taruk laruhu. 
26Malik ikni siyahap turuk lit isinga yanggaltukon inowen mondabi inggali 
ane turuken aben olohotma wasubag sup isaruk lamuhup. 
27Namloho, niren komo haptuk laheyon holmin fug ulug umbusuhun halug 
haren milal taruk latikinon oho hapeleg atuken longgo uhun. 



1803 

 

 
ALLAH WENE 

© 2018, Indonesian Bible Society. 
 

 
 

 

28Ap ekeyen nare siyahap timin peruk lit nilen tem toho harikik ulug ele si 
ane uruk halug alem fano roho haluk fug teg. Allah men hili roho wereg 
inaben onori siyahap eneptuk ane fahet unduk fano peruk. 
29Ap inindi anggat teg elehon enembol unusurukon fahet e paleg wep toho 
wereg. Ap enele winik-wonog toho urukon fahet alem angginon eke hag eke 
hag unubam aruhuwon Allahn foroho lit wereg. 

Amsal 20 

1Ik olokon naruk inap arimanowen ininggali eleg toho enele ya nga uruk. Ik 
olokon nalug nenek turuk inap arimano inindi anggar atuk eleg. 
2Ap suwon ekeyen olok haruk lit olomene olokonen ele ngu ruruk hag toho 
uruk. Ap san indi olokap turuk halug at ino inggarehen wat taruk hag toho 
turuk. 
3Ap san ap yik aptuk ambehen inggik kilaptuk eleg halug aben fano peruk 
lamuhup angge famen ap inindi anggat teg elehonen yik aptuk ane fahet 
enehiyeg toho wereg. 
4Ap enesukun siyahon arimanowen eiyangge yatuk li yabuk wit taruk eleg. 
Ebe yahaltuk li yami rurukmen nungge-nungge wereg eleg. 
5Ap inindimuwen wenggeltuk ane kiling ele yaron mondabi apma ik 
yenggelehon hag toho wereg angge famen ap indi anggat tehonen 
hinanggoho lisuk teg. 
6Ap anggolowen enele uruk lit, ”Nit ap let eneptuk ninap welahe,” ulug wel 
taruk angge famen we tik-tem toho ap indi enesuhon eke san yet harikip? 
7Ap misihen Allahn peruk ane hikit toho eneg turuk halug umalikisi enehiyeg 
toho wereg. 
8Ap suwon alem haltuk ambeg heriyeg lit san siyag ane tirisi ulug ap obog 
toho yet enesug. 
9Ap san ele uruk lit, ”An nindi hal atikikmu siyahon nubam wereg eleg,” uk 
teg? 

10Nungge-nungge ayeg waroho waruk lit wirim turukmen apma reg angge 
famen yatma laha ulug enele si urukon fahet NINIKNI Allahn nirim peruk. 
11Malik enebe toron famen unubabut fano reg lit inindi pikit toho wereg ano 
ulug iren turuk ane ariyen inamap turuk. 
12Inisanggo fam holtuk ane men inilen yet haruk ane men NINIKNI Allahn wal 
tibag. 
13Hat hanggengge eleg am nowen amusun toho nohoruk lam fug. We tot 
noholug hil wirik atuk halug hahum ouk toho naruk laruhun. 
14Ap ekeyen ayeg waroho wamin peruk lahi angge tu siyag uruk angge famen 
ayeg waroho walug laruk lit fanik-fano angge wihi ulug awelwel taruk. 
15Emas umbagpag turukon men helep ili faya rurukon men anggolo wereg 
angge famen ap eke indi anggat teg lit ele uruk ane ari aliliyangge mondabi 
fanowon hag toho wereg. 
16Ap sa indi sohu roho wereg lit ap o winamon ubam palehon anden paluhuk 
ulug sali emberuk angge famen waruk eleg halug sum aren tohon ilamna oko 
foroho lamuhup. 
17San ap enele ying eneptuk lit hilaruk angge arimano narukmu unduk fano 
peruk angge famen fobik ambilikmu helep iliyangge eneg welaruhu. 
18Aben komo eneptukmu hol halug eneg tul peruk ane hikir atuk. Tog aptuk 
lit ke roho timin ulug tam fano roho wenggel halug lahun. 
19Ap winonen holuhup tohon ulug hirako uruk angge famen onori enebug il 
laruk inaben ap obog tohowen holukag ulug hi roho hiyag isil laruk. Ari fahet 
enembilik husig inap men ambiyeg welamuhup fug. 
20Ap san ikni men isinga men huluwap eneptuk halug iral hubanggo war atuk 
hag toho war aruhu. 
21Ikniyen lin isaruk angge amloho ekeyen folo-folo ilmig taruk halug fobik 
siyag aruhu. 

22Ap ekeyen siyag ane hubam turuk halug haren ayeg wabuk fug angge 
NINIKNI Allahn an windat nabuhu ulug nangno reg laruhun. 
23Anggin wirim turuk angge fam wirim turukmen anggin eleg angge famen 
anggin teg ulug enele si urukon fahet NINIKNI Allahn nirim peruk. 
24O kema-kema laruk ane NINIKNI Allah inggikmu wereg. Nangginoho ap 
ekeyen an arima lahuk ulug oluk teg? 
25 NINIKNI Allah fahet nungge-nungge umbuhuk ulug fuki roho wenggel 
halug eneg sali umbuhun. Wenggel ha fug angge sali emberuk lit yebangge 
elma kuhun tohon! 
26Ap suwon indi anggat tehonen ap san siyag ane tirisi ulug oluk teg lit indi 
isa fug angge alem angginon unubam emberuk. 
27Ap enehime iral NINIKNI Allahn ap unundama emberukon hag toho wereg 
lit mun ane man ane inindimu hirako wenggel harukon obog toho selehap 
turuk. 
28Ap suwon raja indi wirik toho wereg lit umalikisi indi enesug halug ine 
roho umalikisi fet enesug laruhu. 
29Ap kabiniyon inine wereg ane ari eneliliyangge wereg hag toho ap sabalon 
fahet onoruk hubulu atukon ari suwahe hag toho wereg. 
30Mep toho unusuruk ane ariyen siyag ane ap unubam werehon puhunap 
eneptuk. Ouk haruk ane ariyen inindimu hirako wenggel haruk ane fano 
atuk. 

Amsal 21 

Ap inindimu wenggeltukon ariyen Allahn perukon apmayap tuk fug teg ibag ane 

1Aben kinang habuloho ik laruk ke haltuk hag toho NINIKNI Allahn ap suwon 
raja Anden peruk lahi ane hikit toho tukag ulug inindi haltuk. 
2Ap obog tohowen ininggareg laruk ane fahet fano laruk lahi peruk angge 
famen NINIKNI Allahn inindimu wenggel haruk ane fuki roho kim isalug wal 
isaruk. 

3 NINIKNI Allahn aben fano ane turukon men alem pikit toho haltukon men 
palimu regma wam waroho hubu lahaptukon apma reg peruk. 
4Allah fahet ninirim perukon arimano onorohole hemet toho, inindimu 
winik-wonog toho wereg lit siyag ane eneg til-wil laruk. 
5Nungge-nungge timin ulug fuki roho wenggel haruk lit yabuk lisag toho 
witukon ininggikmu anggolo aruhu. Fano roho wenggel ha fug angge yabuk 
fululung toho witukon arimano ininggikmu eleg angge welamuhup. 
6Enele si ane uruk inaben mun angge man angge hilalug inibam imbik kuruk 
angge arimano ap war atukon sat eleg atuk hag toho folo-folo eleg aruhu. 
7Allah enembol yig utuk inap arimanowen Aren tuk teg ane fahet imbibahon 
ninirim ulug onolok ane eneg turukmen eneg ininggareg siyag amuhup. 
8Ap siyag ane turukon arimano funggalem mase ril larukmen eneg wereg. Ap 
inindi fanowon arimanowen pikir ane eneg turuk. 
9Hiyap suwahal eneg urukon men o misigmu wereg ane ari siyag. Ahun 
hinawimu lahalug amumu wereg ane ari fano. 
10Allah enembol yig utukon arimanowen onolok ane tul peruk ane eneg 
wenggel haruk lit onori inindi enesug lam fug angge siyahap eneptuk. 
11Ap ele winik-wonog toho urukon alem ubam emberukmu inindi sohu roho 
wereg inaben yet halug inindi anggar aruhu. Ap fuki roho wenggel harukon 
eke aben milaltukmu aren oho fano hol haruk lit indi anggar aruhu. 
12Allah mun ane man ane alem obog toho haltukon inowen At enembol yig 
utuk inap inibamen turuk ane fuki roho kim isalug mondabi siyag amag ulug 
hik isa wambuhu. 
13Ilaheg toho wereg ahun ekeyen ele ine roho let nabiyek urukmu ap san 
holtuk eleg halug fobik aren oho let nabiyek urukmu ap misihen oho holuhu 
fug. 
14Ap ekeyen hat fahet olok haruk halug haren fano-fano angge eke hirako og 
uruhunmu ahummu het-pet haruk ane ino eleg aruhu. 

15Siyag ane turuk eleg inaben alem haloho emberukon fahet enehiyeg haruk 
angge famen siyag ane turukon arimanowen enekol haruk. 
16Inindi anggat teg inap laruk abunggalem embeselug un ke larukon ino ap 
warehon enehime wereg ambeg lahureg kel taruk laruhu. 
17Ap san likiya hupmu nenehiyehen yunggultuk lamuhuk peruk halug 
inggikmu eleg angge welaruhu. San wam ahaluwe lahaptukon men ik anggur 
narukon men fahet eneg wenggel haruk halug anggengge eleg aruhu. 
18Nonori inindi fanowon siyahap enebul peruk inap arimano fobik onori 
unubalma amuhupmu nonolok ane unubam tuhuk perukon ari ininggareg 
unubam aruhu. 
19Lekma yug toho wereg ane ari fano regma uhe likiya hupmu ahummu het-
pet toho suwahal urukon men ambiyeg wereg ane ari siyag. 
20Ap inindi anggat tehon arimanowen unduk fano angge men amben fano 
angge men anggolo inibam foroho lit wereg. Inindi sohu roho werehonen 
obog toho misihim eneg mag-mag pil isaruk. 
21San ap indi enesug lit pikir ane eneg unubam turuk halug aben hebeloho 
pikir ane ubam turuk lit unuk wel turukmu amusun toho oluk welaruhu. 
22Ap indi anggat tehon ekeyen o pumbuk enehako roho turuk inaben tohon 
ilmig ta reg. Elehet walinggoho ohowon ap seliyon kuk fug teg perukon ino 
halog toho pin kuruk. 
23Ap san aben nuwabuhup tohon peruk halug nambilik fam fano ane eneg 
imin ulug sap teg laruhu. 
24Mun ane man ane fahet inda yako apmayap turuk lit ele hemet toho urukon 
inowen an eneg palimu welahi ulug winik-wonog uruk. 
25Ap asukun siyahonen mun angge man angge ninggikmu alep ulug wenggel 
haruk angge famen inggiken nungge-nungge tuk fug angge weregman eneg 
war aruhu. 

26It ambingga roho werehonen likiya hupmu tu men ari men nit ala 
perukmen eneg wereg. Allahn fano peruk ane turuk inap ininggik pisila roho 
wereg lit enenggengge ap obog toho og isarukmen eneg wereg. 
27Ap siyag ane turukonen wam waroho hubu lahaptukon 
fahet NINIKNI Allahn nirim peruk. Nolok ane timinen Allahn nineyap 
nabukag ulug hubu lahaptukon fahet Aren olok anggolo haruk. 
28Alem haltuk ambehen ap ele si ane urukon fam hele imbisin uruk lamuhup 
angge famen alem ino fahet fuki roho hol halug uruk ahun fam haren hele 
obog toho imihin ulug hiyag umuhup. 
29Ap siyag ane turukon orohole hik teg angge famen aben an nubahet ubabut 
fano pukag ulug orohole seleg teberuk. Siyag ane turuk eleg inap arimano 
lul peruk ke enembong se roho laruk. 
30Ap inindi anggat teg lit fuki roho wenggel halug komo uruk ane ariyen 
NINIKNI Allahn peruk ane apmayap tuk fug teg. 
31Aben ap seliyon apmayap tul ulug wam kuda fam lahalug laruk angge 
famen palimu atuk ane ari NINIKNI Allah inggikmu wereg. 

Amsal 22 

1Ap eke fahet aben fano perukon palimu regma anggengge anggolo foroho 
ane apma reg. Ap eke fahet aben inindi reg ane fano anggolo rehen 
umbagpag turuk angge emas men perak men wirim teg eleg. 
2Enenggengge werehon men elehon men NINIKNI Allahn ambi roho wal 
enepfag. 
3Ap inindi anggat toho werehonen alem siyahon waharukmu yet haruk lit an 
nubam aruhu rohon ulug hirag atuk angge famen ap inindi anggat teg elehon 
arimanowen hirag am fug angge larukmen eneg siyag atuk. 
4Ap ininggareg apmayap taruk lit NINIKNI Allah fahet enekol toho wereg inap 
arimano enenggengge anggolo atukmu ununuk palimu roho wereg lit 
amusun toho welamuhup. 

5Hare ane turuk inap laruk ke alog-alog angge men hele salog-malog angge 
unusukag ulug emberukon men anggolo wereg. War aruhuk tohon ulug ke 
ari laruk laruhun fug. 
6Malik ebe totma fano roho wereg ane milaltuk laruhun halug at ino su 
aruhureg fano weregman eneg sabal aruhu. 
7Tung inap arimanowen ap enenggengge elehon apmayap eneptuk. Areyen 
angge paleg ahun ino are amingmingangge hag atuk. 
8Ap san alem siyahon yatuk halug anggen oho siyahon tahantukmu 
uwanggun ap unusurukon ino fala roho lin uhu. 
9Ap inindi fanowonen suburu kuroho ap enenggengge elehon og isaruk ane 
fahet NINIKNI Allahn inineyap eneptuk laruhu. 
10Ap ele hemet toho uruk lit onori apmayap eneptukon eke yanggaluhunmu 
yik aptuk ane men suwahal uruk ane men ap enebug uruk ane men eleg 
aruhu. 
11Ap sa indi puhun toho wereg lit ele fano roho uruk halug ap suwon are 
aruhu. 
12Aben fuki roho wenggel halug inindi anggar aruhu ulug NINIKNI Allahn yet 
enesug lit enele si uruk ane elehap turuk. 
13Ap yabuk irim toho turukonen ele uruk lit, ”Olomene olokon owahalma 
kahaleg lit an nuwabuk nowen nibamen wilip atmin fug,” uruk. 
14Hiyap yaying turukon ambilik kiling ele yaron wereg. Ap sa 
fahet NINIKNI Allahn olok haruk halug kiling ino fam mako wamburuk. 
15Malik toronen ket-ker ane turuk angge famen sabiyap alem fam unusuruk 
halug inindi anggar aruhu. 
16Ap ekeyen an ninggikmu anggolo aruhu ulug tung inap fano-fano angge og 
isaruk lit ap inine elehon enenggengge hilaruk angge famen at anggengge 
eleg aruhu. 

Ap inindi anggat tehonen uruk latfahon holeg lamin ibag ane 

17Ap inindi anggat tehonen uruk latfahon holeg lamin! Iren uruk latfahon 
fahet milal naptuk latuson anden hat hiyag hitmin. 
18Iren uruk latfahon hindimu foroho lit haren oho ap winon hiyag isaruk 
laruhun halug fano. 
19Haren NINIKNI Allah fam wenggel haruk laruhunen anden o yoho hat milal 
hapmin. 
20Ap inindi anggat tehonen komo eneptuk lit alem wal-wal werehon il teng 
misigmen nubam hilag hinahan 30 kong heheg hiyag isaruk latfahon arimano 
anden hat fahet haharoho emberikik. 
21Anden tem toho uruk ane milal hapminmu hol hamihinteg fobik hat howesi 
mon haptuson enembeg lalug hiyag isahun. 

-1- 

22Enenggengge elehon arimano inine eleg ulug siyahap enebuk fug. Inilaheg 
toho werehon arimano alem haltuk ambehen sobir isahun fug. 
23 NINIKNI Allahn inibil atuk lit it siyahap eneptukon arimano unusuhu. 

-2- 

24Hat men enehum ahale horog inap men hori roho welamuhup fug. 
Enehummu het-pet haruk inap men ambiyeg welamuhup fug. 
25Iren turuk ane milal taruk lit yebangge yep tahun tohon! 

-3- 

26Ap eke ubam paleg angge wereg halug haren paleg lahenon ari anden 
paluhuk ulug sali ubam umbuhun fug. 
27Hine elehen sali umbuhunon pisan tuhun halug hat nohorukmen heniye 
haren tohon apmaneyen lisoho hilahup tohon! 

-4- 

28Fek humbasiyen yatfahon heneko kinang hili hikip toho imbik lahun fug. 
-5- 

29Ap inggik fanowon yabuk ine roho witukon eke weregma yet haruk lahen 
ano? Wereg halug at ino ap ununuk toron enemingmingangge welam fug 
angge ap suwon raja fahet eneg yabuk wituk laruhu. 

Amsal 23 

-6- 

1Ap suwon ekeyen suburu ambiyeg nulen ma ulug wol haptuk halug ap tu sa 
hahon men ambiyeg heriyeg lamul ulug fuki roho wenggel haruk laruhun. 
2Hat suburu obok haptuk halug an eneg obog toho ninggi ha nowen ulug 
hubam anggat toho welaruhun. 
3Ap suwonen unduk fano angge og hutuk halug nindi ninap napmin ulug og 
nutuk ano puhun. 

-7- 

4Hat hindi anggat teg halug nanggengge anggolo welalep peruk lit asengseng 
toho yabuk wituk laruhun fug. 
5Hat hanggengge arimano il misig welatug folo-folo longgo uk teg. Suwe 
aherabul hag toho wilibig lit suwe kut pohol fil laruk hag toho mondabi 
longgo uk teg. 

-8- 

6Ap inggik pug tehon ekeyen suburu nulen ma ulug wol haptuk halug ambeg 
lahun fug. Unduk fano angge og netlep halug oho nele fug puhun. 
7Aren hat hubam suburu men ik men hahiyeg toho namihin uruk angge 
famen indimuwen wenggel haruk lit suburu og utuk lahiyon fahet onggo 
nowen og nitmisi peruk lit turuk. 
8At asuburu nelen halug me witlen. Hele fano roho ubam elen ane obog toho 
saplangge elen. 

-9- 

9Ap indi sohu roho werehon ubam hele uruk laruhun fug. Hat hindi anggat 
teg lit elenon fahet aren nirim pelep. 

-10- 

10Malik suwarehon enengginang hilamin ulug kinang hili hikip toho imbik 
lahun fug. 
11 NINIKNI Allah ineyon inowen it inibil atuk lit hat apmayap habuhu rohon. 

-11- 

12Aben komo haptukmu fuki roho holeg laruhun. Mun ane man ane fahet 
amul haptukmu fano noluk amag ulug milal taruk laruhun. 

-12- 

13Hat hamloho komo ruruk ane umbusuhun fug. Sabiyap alem fam watukmu 
war aruhu fug. 
14Haren waruhunon ari at ebe war atuk ambeg lahu rohon ulug windatuk 
laruhun. 

-13- 

15Namloho, hat hindi anggat toho welaruhun halug an nindi nahiyeg haruk 
laruhuk. 
16Haren tem ane uruk laruhun halug an hat fahet nahiyeg toho welaruhuk. 

-14- 

17Siyag ane turuk inap nungge fahet fano wereg ulug hat hindi siyag am fug 
angge NINIKNI Allah fahet hakol toho weregman eneg welaruhun. 
18Allahn let naptukmu amusun toho welaruhuk ulug hahiyeg toho welahen 
ane eleg aruhu fug. 

-15- 

19Namloho, an nele holtuk lit hindi anggar amag! Kalem pikiron larukon 
fahet wenggel haruk laruhun! 
20Ik olokon men wam unu men fahet enebuwap toho turukon men mangno 
roho welaruhun fug. 
21It arimano enenggengge eleg atukmu inilaheg toho welamuhup. Yabuk wit 
ta fug angge noho inil toho weregman eneg enesum tararag heheg laruk 
laruhu. 

-16- 

22Hikni hat indag haptisiyon ele holtuk laruhun. Hisinga sabal atuk halug 
helmahip toho turuk laruhun fug. 
23Fano roho milal naptukmu nindi anggar amag peruk lit tem toho peruk ane 
men fuki roho wenggeltuk ane men asengseng toho yami ruruk laruhun. 
Haren yami ruruk laruhun angge arimano hik-hak isaruk laruhun fug. 
24Amloho indi anggat teg lit Allahn peruk ane hikit toho turuk halug ikniyen 
ahiyeg haruk laruhu. 
25Hikni hisinga indag haptuson itanowen enehiyeg toho welamuhuben hat 
fano ane turuk laruhun. 

-17- 

26Namloho, anden turuk lahiyon fuki roho kim haruk lit anden oho tu hag 
toho turuk laruhuk ulug wenggel haruk laruhun. 
27Ap unuhesi men yaying turuk hiyap men kiling ele yaron keleg tohon hag 
toho werehen mako wambihi ha nowen ulug onombolim laruk laruhun fug. 
28It arimanowen ap enenggengge hulul ulug kalemma sap enesug hag toho 
turuk lit ap anggolo unuhesi embeselug nenembeg wamag ulug inindi og 
eneptuk. 

-18- 

29Ap san nilaheg ulug turuk lit yihi urukmen eneg wereg? San ori men 
suwahal eneg uruk lit indi siyahen uba yatukmen eneg wereg? Ap sa il hulu-
pulu atuk lit yuhun angge yik aptukmen eneg yowilangge ubam atuk? 
30It ik olokon naruk inap arimanowen ari hag toho turuk. Iren ik olokon 
onoluk tehon men uwan nek haruk latusa fuhon men naruk lit heriyegman 
eneg hup humanoho atuk. 
31Ik olokon arimano il hulu fano reg lit kubag elman umbagpag turukmu yet 
halug unduk fano rehen namin peruk lam fug! 
32Haren nahun halug pisanggo hukalowen fato eneptukmu ouk turuk hag 
toho hubam aruhu. 

33Hil elek turuken amu-amu ane yet haruk lit hindi nonghong uruken hele 
sibiling-sibiling ane uhun. 
34Ap e fam laharukmu siyeluwen mulilik la mulilik wam turuk hag toho 
hubam atuken hindi nonghong uruk laruhu. 
35Haren hele uruk lit, ”Aben nuwarehesa angge famen nuwatukon isihi fug. 
Nungge fahet folo-folo nindi yuwag atmin fug? Ari fahet nin eke ik olokon 
namin,” uhun. 

Amsal 24 

-19- 

1Siyag ane turuk inap nungge fahet fano wereg ulug hat hindimu siyag am 
fug. It men ambiyeg welala ulug wenggel haruk laruhun fug. 
2It inindimuwen nonolok ane tul ulug wenggel haruk lit ap siyahap enebul 
ulug enele sahaltuk. 

-20- 

3Ap inindi anggar atuk lit alem ekeyon-ekeyon fahet fuki roho wenggeltuk 
ane ari olun ineyon werehen o fano wir aruhu. 
4Nungge-nungge fahet onoluk teg ane ariyen fano-fano angge inibam keleg 
aruhu. 

-21- 

5Ap inindi anggat tehon arimano mondabi palimu rehen ap inine werehon 
apma reg. Nungge-nungge fahet alem onoluk teg ane emberimu regma inine 
roho turuk ane men wirim teg eleg. 
6Tog aptuk lit ke roho timin ulug tam fano roho wenggel halug lahun. Ap 
anggolowen fano roho komo haptuk halug haren tog aptuk lit palimu 
aruhun. 

-22- 

7Ap inindi anggat tehonen enele uruk ane arimano ap inindi sohu roho 
werehonen wenggel ha fug teg. Aben enele sahaltuk ambehen it inindi 
anggat teg elehonen enele uruk eleg. 

-23- 

8Indimuwen olok ane wenggeltuk ahun ino aben unuk siyag angge onowe 
suwaluhup. 
9Inindi sohu roho werehonen mun ane man ane tuhuk ulug wenggel haruk 
ane ambiyangma siyag ane turukon inam atuk. Onori inda yag eneptukon 
arimano fahet aben ninirim peruk. 

-24- 

10Hat asengseng toho wereg li hakol haruk laruhun halug hine eleg aruhu. 
-25- 

11Ap siyag ane turuk elegman alem angginon unubam emberuk lit unusul 
peruk ambeg hondog eneplug larukmen haren windat enebuhun. 
12Haren te, ”Alem ari an napeleg,” uhun fug. NINIKNI Allahn hat hindimuwen 
wenggel haruk lahen ane kim hiyaruk lit tem toho uruk ano ulug oluk teg. 
Aren ap wal tanehen siyag ane fano ane turukon hikit toho ayeg war isaruk. 

-26- 

13Namloho, kin ahaluwe unduk fanowon hag toho 
14ap inindi anggar atuk ane ari oho hat hindimu fano wereg. Hat hindi anggar 
aruhu halug Allahn let naptukmu amusun toho welaruhuk ulug hahiyeg toho 
welahen ane eleg aruhu fug. 

-27- 

15Ap unubabut siyahonen turuk hag toho ap pikir ane turukon kahal enesug 
lit inibam halog toho siyahap tuhun fug. 
16It siyag ane turuk elehon sabirenam mako wamburuk lit nin hebeloho 
sabirenam in atuk angge famen it unubabut siyahon arimano mako 
wamburuk lit mondabi siyag amuhup. 

-28- 

17Hat men seli roho werehon mako wamburuk halug hahiyeg hahun fug. 
18Hat hahiyeg harukmu NINIKNI Allahn yet hiyahureg haren siyag ane tehek 
peruk lit ap hat men seli roho werehon waruhuk peruk ane umbusuhu rohon! 

-29- 

19Ap siyahon fano roho weregma haren yet isaruk lit nungge fahet fano 
wereg ulug holok ha fug! 
20It arimano fano wereg lit amusun toho welam fug angge iral warehon hag 
toho welamuhup. 

-30- 

21Namloho, NINIKNI Allah men howe suwon raja ino men fahet hakol toho 
wereg lit it enele ying enebul perukon men hininggik ahandip toho 
welamuhup fug. 
22It arimano enepeleg toho weregman Allah men ap suwon ino menen alem 
angginon aben puk fug tehon unubam monde fik waharuk lamuhup. 

Komo ruruk ane winon fahet ibag ane 

23Ap inindi anggat toho wereg lit uruk latfag ane winon hiyag hitminon tu: 
Ap tu suwon, tu toron ulug onorohole kim isaruk lit alem kong turuk ane ari 
siyag. 
24Alem kong turuk ahun ekeyen ap siyag ane turukon fahet alem ubam wereg 
eleg uruk halug ap o pumbuk kema-kema werehonen at ino huluwap turuk 
lamuhup. 
25Alem fano roho haltuk inap arimano NINIKNI Allahn inineyap eneptukmu 
fano welamuhup. 
26Aben kapal harukmu ele fano roho hebeltukon ari mako pug toho hi 
rurukon hag toho wereg. 
27Haren yabuk wituk lit suburu yaho fuhunteg eneg hibam wit talug 
humalikisi indag tahun. 
28Hareyen siyag ane tuk fugmen alem ubam wereg ulug un ane lombohap 
tuk fug. 
29Ap ekeyen fano ane siyag ane nubam turukon hikit toho anden oho ayeg 
waroho ubam tuhuk uhun fug. 

30An kalemma laruk lit yet harukmen ap indi sohu roho wereg lit yabuk irim 
toho turukonen suburu men hele anggur men yatuk ambeg welatisi. 
31Yabuk elehet walinggoho ohowon ino miyaloho lin irisimu sarongge men 
alog-alog angge menen kinang ino keleg tegma yet harikik. 
32Yet harikikon fahet nindimuwen wenggel haruk lit milal tarikikon tu: 
33 Hat hinggik si roho heriyeg lit, ”An kel taruk lit tor angge nohomin,” uruk 
lahen. 
34Hat nohoruk lit weregma hanggengge eleg aruhu. Yoholiyangge hilaruk 
inap waharuk hag toho suburu obok hubam aruhu. 

Amsal 25 

Alem winon fahet Salomoen uruk latfag ane 

1Hun Salomoen uruk latfag ane winon Yehuda inap onowe suwon Hizkia 
otsiyen palu roho hahareg latfahon tu: 
2Allahn alem hirako turukon fahet aben wel turuk. Ap suwonen alem fuki 
roho kim harukon fahet aben fog eneptuk. 
3Pohol emberimu wereg ane men kinang apma wereg ane men aben wirim 
ha fug teg hag toho ap suwon inindimuwen wenggeltuk ane oho aben onoluk 
am fug teg. 
4Siyag angge melei fam tag tehon indoken elehap turuk halug eneg melei il 
yanggo atukon ino fam aben eneliliyangge hinaharuk. 
5Ari hag toho ap suwon komo ruruk inap unubabut siyahon arimano at 
olohotman yanggal enebuhup halug eneg ap suwon inowen mun ane man 
ane fano haltuk lit amusun toho welaruhu. 
6 Haren ap suwon olohotman winik-wonog toho turuk laruhun fug. Ap 
suwon-suwon iniraham unduhuk laruhuk puhun fug. 
7Aben hat hubam, ”Nare, nit lehoma heriyegma lahik ma,” ulug wol haptuk 
halug fano. Aben hat hubam, ”Ap suwon eke hubalma hur arik watmisiyen 

hat heriyeg lahen ambeg ari kolo rebeseruk lit wambin,” ulug apmayap 
haptuk halug siyag. Hare ekeyen siyag ane turukmu yet hahunteg 
8folo-folo alem ino halukag ulug ap hiyag isa lahun fug. Ap hiyag eselenma 
alem ino hare ubam eleg lalepma hinggali helen fug ano? 
9Hat hare men henemumu wereg lit alem ino haloho umbuhupteg henele 
hirahoman uhubon fahet ap misig oho hiyag uruhun fug. 
10Hiyag utukmu holuhuwon inowen, ”Nungge fahet enele hirahoman uruson 
fag tirisi?” ulug hat habug uruk laruhu ane eleg aruhu fug! 
11Aben fano holuk teg li enele fano ane urukon arimano mondabi fano. 
Ilembani umbagpag turukon kubag ili ruruk angge perak fam yihikon elma 
kilabehon hag toho wereg. 
12Ap indi anggat tehonen komo urukon arimano sohomangge emas fam 
wirihon men aliliyangge umbagpag turukon men hag toho werehen aben 
fano holtuk lamag. 
13Ikniyen ot eke monde feruk lit hiyag utuk ane hikit toho turuk halug aben 
yabuk wituk lit mo olokma ik il habuwon narukmu inindi sako atuk hag toho 
ikni ino indi sako aruhu. 
14Aben nungge-nungge tuhuk ulug sali urukon hikit toho turuk elehon ino 
homhomowen hina walug waharuk angge famen osit pilaptuk elehon hag 
toho wereg. 
15Ap indi imbik wamburuk lit ambilikmuwen ele fano roho urukon ekeyen 
ap suwon unuwag arikon fala enebuk teg. 
16Haren kin ahaluwe hiyahakunteg nahun halug hahum ouken me wirehen 
ha nowen ulug tor angge eneg nahun. 
17Misihim-misihim lamin peruk sambil eneg hare ibam laruk laruhun. 
Hareyen nungge fahet likiya hupmu an nambeg waharuk ulug hat fahet nirim 
puhu rohon! 

18Alem haltuk ambehen are fahet ele si ane uruk ane ari ap unusuruk angge 
minggin ele ohowon ano karog olokon ano hag toho wereg. 
19Asengseng toho wereg li ap indi wirik teg elehon ekeyen an let napmisi 
ulug wenggel haruk ane ari ayeg siyahonen sahaltuk ane men uyug salog-
malog angge roho fuk turukon men hag toho wereg. 
20Ap indi anggin toho werehon seyap timin ulug himit-hemet toho sini 
yunggultuk ane ari o sun li sum nonggoltuk ane men ik sihon yowil fam 
hililtukon men hag toho wereg. 
21 Ap hat men hili roho werehon suburu obok toho wereg halug og uruhun, 
ik obok toho wereg halug hinang uruhun. 
22Ari hag toho haren ubam turukmu aren nare fam siyag ane tirikik angge 
famen aren fano ane nubam tehek ulug inggali hahu. Haren tuhun ane fahet 
NINIKNI Allahn fano ane tehek peruk lit indi hasug laruhu. 
23Ik eleruk filen osit siyeluwen walug waharuk hag toho ap enebug uruk ane 
ariyen inindi onolokap eneptuk. 
24Hiyap suwahal eneg urukon men o misigmu wereg ane ari siyag. Ahun 
hinawimu lahalug amumu wereg ane ari fano. 
25O pumbuk yatma inaben wene fanowon walug waharukon ari ik obok 
turukmu ik habuhon narukon hag toho wereg. 
26Ap olokonen are ubabut fanowon indi nonghonga feserukon ari ik wilip 
atukon famen il kul tehon hag toho wereg. 
27Kin ahaluwe anggolo narukon siyag toho wereg hag toho ap anggolowen 
an wel naplep perukon oho siyag. 
28Ap indimu olok atuk ane hondo rubuk fug tehon ari o pumbuk elehet oko 
kilabeg elegma ap seliyonen pin kurukon hag toho wereg. 

Amsal 26 

1Osit soho anggen hahon mo olok li walep halug tuk fug teg ane telep. Roti 
anggen paltuk li osit pilabik walep halug oho tuk fug teg ane telep. Ari hag 



1820 

 

 
ALLAH WENE 

© 2018, Indonesian Bible Society. 
 

 
 

 

toho ap inindi sohu roho werehon aben wel eneplep halug tuk fug teg ane 
telep. 
2Suwe hilalim hur am fug angge lam-lam laruk hag toho ap eke alem elegman 
huluwap turukon ubam atuk eleg. 
3Wam kuda wanggun fam watuk. Wam keledai kumbi fam ililtuk. Ap indi 
sohu roho werehon e paleg fam ware feseruk. 
4Ap indi sohu roho werehon ekeyen alem eleg ane fahet kapal hiyaruk halug 
fano kapal neyehek ulug hele hebeloho uhun fug. Hebeloho urukmen hat 
hinggareg ap indi sohu roho werehon hag ahen ha nowen! 
5Aren alem eleg ane kapal hiyaruk halug inggareg fahet nindi anggat teg lahi 
puk nowen ulug haren oho alem eleg ane hiyag uruhun. 
6Ap san wene eke hiyag isa lamihin ulug ap indi sohu roho werehon eke 
monde feruk halug inggareg uyug paloho hik isaruk lit war atuk ahik 
narukon hag toho wereg. 
7Ap uyug siyahon ekeyen lamin ulug wal haruk angge famen ine elehen la 
fug teg hag toho ap indi sohu roho werehon ekeyen ap inindi anggat tehonen 
uruk ane hikit toho imin ulug wal haruk angge famen aben holuhup fug. 
8San ap inindi sohu roho werehon wel eneptukon arimano tog sehen 
inggilama kilaptukon hag toho wereg. 
9Ap indi sohu roho werehon ekeyen ap inindi anggat tehonen uruk ane hikit 
toho urukon ari ap ik olokon nalug nenek turukonen ap unusimin ulug hele 
alohon inggikmu senehon hag toho wereg. 
10Ap inindi sohu roho werehon men yuhun angge wereg inap men mingming 
eneptuk ahun ino tog pising-pasang isil laruk lit ap obog toho tog sinat 
unusurukon hag toho wereg. 
11 Meneyen pak kog tebelug inggareg suhuloho naruk hag toho ap indi sohu 
roho werehonen ket-ker ane eneg pirenam turuk. 

12An nindi anggat tohon welahi peruk ahun eke hat holuk teg? Ap ari hahon 
siyag aruhu angge famen inindi sohu roho wereg inap tot fano welamuhup. 
13Ap yabuk irim toho turukonen ele uruk lit, ”Olomene olokon owahalma 
wereg,” ulug ibamen wilip atuk eleg. 
14Ap yabuk inirim toho witukon arimano nohoruk ambeg yinggig lit sok 
hebeltukon hag toho enebe hebeltukmen eneg wereg. 
15Ap ambingga roho werehon inggiken suburu kubag elman lisoho namin 
ulug turukmen ine elehen ambilikmu umbuk fug teg. 
16Ap ambingga roho werehon indimuwen wenggel haruk lit, ”An nindi 
anggat teg lahiyon palimu regma ap sabiren mun ane man ane onoluk teg lit 
fano roho komo eneptukon itano apma reg,” peruk. 
17Ap san ap yik aptuk ambehen inggik kilaptukon ino mene olokon 
isanggoma senetukon hag toho wereg. 
18-19Ap san are ele ying turuk anggeyen ele uruk lit, ”Aben an yet niyalug 
inda yag nabusa ulug anden tihi,” urukon ino ap nenek turuk lit tog pising 
turukon hag toho wereg. 
20E yaltukon elegma indok war atuk. Ari hag toho ap enebug il larukon 
elegma yik aptuk ane eleg atuk. 
21Indok anggen fil-fal haruk hag toho ap suwahal urukonen yik aptuk ane 
suwap turuk. 
22Ap enebug uruk ane kin ahaluwe hag toho weregma aben hol haruk lit 
unduk fano ulug naruk hag toho unundama foroho lamuhup. 
23Indimu olok ane wenggel haruk liren ele fano roho uruk ane ari kubag 
kinang fam wirihon fene perak ili rurukon topno reberukon hag toho wereg. 
24Ap eke indimuwen are fahet irim peruk angge famen ambiliken at wel 
turuk. 
25Aren ele fano uruk halug tem toho uruk puhun fug. Mun ane man ane fahet 
nirim perukon at indimu keleg teg. 

26Nirim peruk ane ari indimu hiraho angge famen ap obog tohowen aren 
turuk ane yet haruk lit olok ane wenggeltukon fahet onoluk atuk. 
27Ap mako wambukag ulug kinang habuloho yebangge yep teberukon ino 
inggareg mako wambuhu. Ap unusimin ulug helep pulema imbiloho 
pilaptukmen helep inowen inggareg waruhu. 
28Ap san are fahet irim toho perukonen un ane ubam lombog turuk lit ele 
ying turuk. Olok peruk ane hiraho lit ambilik fam ele fano roho uruk ane 
ariyen mun ane man ane siyahap turuk. 

Amsal 27 

1 Yoho famen sono hat welaruhun ane hapeleg toho welahenma alem tu men 
ari men tuhuk ulug hele hemet toho uruk laruhun fug. 
2Hinggarehen wel taruk laruhun fug! Ap winon men hapeleg toho werehon 
menen hat wel haptuk lamuhup. 
3Helep humon men ik yinggi men anggin angge famen ap sohu ane 
turukonen enele ying eneptukmu inindi ouk haruk ane mondabi anggin teg 
lit wereg. 
4Ap unundaman ahe laharuk ane olok anggolo rehen ap siyag atuk ane ino 
we tot se reg angge famen hiyap eke helele perukon ino ap winonen hilaruk 
halug indi siyag atuk ane ap san hondo rubuk teg? 
5Ap komo ruruk lit fag toho uruk ane ari fano regma nare nindi reg lahi 
angge famen komo rimin fug ulug ele uk fug angge wereg ane ari siyag. 
6Areyen are indi reg lit watuk angge famen ap at men seli rohonen watmin 
ulug ele fano roho uruk lit mako pug toho sen haruk. 
7Suburu ahum ouk toho nalug kin ahaluwe nirim ulug uyuhen sobir isaruk. 
Suburu obok turukmu mun angge man angge unduk sihon fahet fano peruk. 
8Ibam embeselug yatma noruk ahun eke suweyen ei embeselug larukon hag 
toho wereg. 

9Wam sei men amben fano angge men fahet aben enehiyeg haruk ane ari 
apma regma umbali indiyen komo ruruk ane palimu reg. 
10Hat humbaliyet hikni umbaliyet hambol yig isaruk laruhun fug. Hare 
yatma werehon ekeyen let haptuk eleg angge famen humbalisi horogma 
werehonen let haptuk lamuhup. Ari fahet alem angginon hubam aruhu halug 
let nabin ulug hare ambeg la fug angge humbali ambeg lahun. 
11Namloho, hat hindi anggar aruhu halug an nahiyeg haruk laruhuk. Nahiyeg 
toho wereg lit anden ap apmayap naptukon arimano nele pikit toho hiyag 
isa reg laruhuk. 
12Ap inindi anggat toho werehonen alem siyahon waharukmu yet haruk lit 
an nubam aruhu rohon ulug hirag atuk. Inindi anggat teg elehon arimanowen 
hirag am fug angge larukmen eneg siyag atuk. 
13San ap o winamon ubam palehon anden paluhuk ulug sali emberuk angge 
famen waruk eleg halug sum aren tohon ilamna oko foroho lamuhup. 
14Ap san hubet-habet are in am fugmu ele hi roho eleltuk halug areyen an 
huluwap nabehek puhu. 
15Uheyen ahun fam suwahal eneg urukon ari ungga keyenteg teg keyen osit 
tep-tep wamburukon hag toho wereg. 
16Siyelu men wam ahaluwe men ap ininggiken senebuk fug teg hag toho 
uheyen suwahal urukon ahunen senebuk fug teg. 
17Karohen karog ayeg umatuk hag toho ap ekeyen are indi umatuk. 
18Ap san e sawe fano foroho halug anggen naruk laruhu. Ap san ikni fano let 
turuk halug ikniyen wel turuk laruhu. 
19Ik il wirikon fam pilap haruk lit inggareg orohole yet haruk hag toho ap 
inggareg indimu kim harukonen an ap sa hag toho welahi ulug oluk atuk. 
20Ap warehon wereg ambeg ap kurukmen eneg fobik oho keleg teg laruhu 
fug hag toho mun angge man angge an ale perukon indi yuwag aruhu fug. 

21Melei indokma iringgurukmu il yanggo atuk hag toho ap ubabut sa hag 
toho wereg ulug at wel turuk ane ariyen inam atuk. 
22Aben wiramna helep fam halog turuk hag toho ap indi anggat teg elehon 
eke inine roho watep halug oho indi sohu roho wereg ane ino eleg alep fug. 
23-24Ap enenggengge werehon mondabi welaruhu fug. Eneliliyangge ap 
suwonen ununggulmu lahaptukon oho it unumalikisiyen ondohowonen ngi 
amuhup fug. Ari fahet hat hambohom fuki toho kim isaruk lit fano fet enesug 
laruhun. 
25Haren hambohom fahet hoholangge paloho walug waharuk laruhun. 
Hoholangge keron uwan wilip am fugmu punumu lahalug tahe paltuk 
laruhun. 
26Ari roho turuk laruhun halug hambohom domba oruk famen hasum yig 
taruk lit wam kambing fam kinang ayeg waroho hilaruk laruhun. 
27Kambing winon ag owe anggolo atukmu hat humalikisiyet 
hamingminganggeyet naruk lamuhup. 

Amsal 28 

Allah yami ruruk inap mun ane man ane onoluk atuk ibag ane 

1Allah nirim peruk inap arimano ap misihen oho mug eneplug la fugmen 
enekolen linggik-longgo uruk. Allahn fano peruk ane turukon arimano 
olomene kabiniyon hag toho wereg lit enekol haruk eleg. 
2Ap o pumbuk suwonen Allah enembol yig utuk halug it onowesi eke lahuk 
eke wambuk turuk lamuhup. Onoweyen fuki roho wenggel haruk lit mun ane 
man ane aben tuk tehon oluk teg halug aret umalikisiyet inindi yuwag toho 
wereg lit amusun toho welamuhup. 
3Ap anggengge elehon ekeyen ori inilaheg toho werehon enele ying eneptuk 
ane ari osit suwon naruk lit yaho angge obog toho siyahap turukon hag toho 
wereg. 

4Allahn komo enepfag ane sobir isaruk inap arimanowen siyag ane turuk 
inap inibil atuk. Allahn komo enepfag ane senehon arimanowen it unubabut 
siyahon fahet ninirim peruk. 
5Ap siyag ane turukon arimanowen aben tuk teg ane fahet wenggel haruk 
eleg. NINIKNI Allah yami rurukon arimano mun ane man ane alem obog toho 
fahet inindi anggat toho wereg. 
6Ap enenggengge tor angge forohowonen siyag ane turuk elehon arimano 
palimu regma enenggengge su roho forohowon kalem pikiron embeselug un 
ke laruk inap arimano apma reg. 
7Amloho indi anggat tehonen Allahn aben tuk teg ane fahet imbibahon hikit 
toho turuk. Mun angge man angge fahet enebuwap toho turuk inap men 
ambiyeg werehonen ikni inggaliyap turuk. 
8Uang ap og isaruk lit hebeloho og numuhup sambil hiren unon sebe roho 
og numuhup ulug og isaruk ahun tung atuk angge famen fobik at anggengge 
arimano ap eke inggikmu aruhumu indiyen ap inine elehon og isaruk laruhu. 
9Ap san Allahn komo enepfahon holtuk eleg halug aren sembahyang urukon 
fahet oho Allahn holuhu fug. 
10Ap san fano ane turuk ahun un ke lawag ulug indi kahaltuk halug 
inggarehen kinang habulig ambeg mako wambuhu angge famen alem 
unubam wereg elehon arimano fano ane unubam aruhu. 
11Tung inaben ininggareg fahet nindi anggat teg lahi peruk angge famen ap 
enenggengge elehon inindi fuki roho wenggel harukonen it unubabut sa hag 
toho wereg ulug onoluk teg. 
12Allahn fano peruk ane turuk inaben kinang seneg halug ap obog toho 
enehiyehen yunggultuk. Allah fahet ninirim perukon in atuk lit ap fet enesug 
halug ap obog toho enekolen hirag arik laruk. 

13Ap san siyag ane turukon hiraharuk halug fano aruhu fug. Nambiken siyag 
ane tirikikteg nin hebeloho ari hag toho turuk laruhuk fug ulug fag toho 
urukon arimano NINIKNI Allahn indi enesug laruhu. 
14Likiya hupmu NINIKNI Allah fahet enekol toho wenggel harukon arimano 
enehiyeg toho welamuhup. Inindi arik toho werehon arimano mako 
wamburuk lit siyag amuhup. 
15Olok ahun eke ap suwon lahalug ap inine elehon fet enesuhon ino 
olomeneyen ap unusimin ulug ele ngu rurukon hag toho wereg. 
16Ap onowe roho werehon eke indi anggat teg eleg halug umalikisi indi isa 
fug angge apmayap eneptuk. Umalikisi enenggengge hilaruk elehon arimano 
inine roho wereg lit amusun toho welamuhup. 
17San ap pinggi ware feselug akolen hirag arik lamin ulug larukmen eneg 
war atuk ambeg lahu. Til larukmen war amag ulug embeseruk lamuhup! 
18Ap san fano ane eneg turukon arimano fano amuhup. Sa kalem pikiron 
embeselug un ke larukon kiling elma mako wambuhup. 
19Ap san yabuk wituk halug ahum toho naruk laruhu. Ap san alem elehon 
eneg yami ril laruk halug suburu obok toho welaruhu. 
20Ap inindi wirik toho werehon arimano fano ane anggolo unubam aruhu. 
Nanggengge folo anggolo amag perukon arimano alem angginon unubam 
aruhu. 
21Ap tu suwon, tu toron ulug onorohole kim isaruk lit alem kong turuk ane 
ari siyag. An nibil amag ulug uang tor angge og utukmu hilaruk ahunen pikir 
ane hareyap turuk laruhu. 
22Mun angge man angge fahet enebuwap toho turukon arimanowen folo-folo 
tung ninap welamuhuk peruk angge famen folo-folo suburu obok haruk 
lamuhuk ulug wenggel haruk eleg. 

23Ap san are komo ruruk halug fobik areyen at ino indi reg laruhu angge 
famen an fahet fano pukag ulug ele fano roho uruk ahun fahet areyen nirim 
peruk laruhu. 
24Ap san ikni isinga enenggengge hirag talug siyag ane tihi fug urukon ino 
aben tohon huhulangge hilaruk inap men wirim teg. 
25Enebuwap fahet eneg wenggel harukon arimanowen onori men yik 
aptukmen eneg wereg. NINIKNI Allah fam wenggel harukon arimano mun 
angge man angge enesehet tohon ininggikmu atuk. 
26Ap indi sohuwonen an ninggarehen wenggeltuk lahi ane ariyen fano 
aruhuk peruk. Inindi anggat tehonen komo eneptuk ane holtukon arimano 
fano amuhup. 
27Ap san enenggengge eleg inap let eneptuk halug asehet teg angge eleg 
aruhu fug. It inindi enesug elehon arimano ap anggolowen lukuram sipuk 
toho pet eneptuk lamuhup. 
28Ap Allah fahet ninirim perukon in atuk lit ap fet enesug halug ap obog toho 
enekolen hirag arik laruk. Ap suwon arimano mako wambuhup halug Allahn 
fano peruk ane hikit toho turukon arimano hebeloho inine atuk lit palimu 
amuhup. 

Amsal 29 

O pumbuk ekeyen Allah ele holtuk eleg halug siyag amuhup ibag ane 

1Ap eke aben komo rurukmu holmin fug ulug indi arik teg ane su atuk halug 
fano welahi perukmen alem siyahon ubam aruhumu al pisaloho lin-lan 
uhureg nin hebeloho fano aruhu fug. 
2Allahn fano peruk ane hikit toho turuk inaben ap fet enesugmu ap obog 
toho enehiyeg toho wereg. Onolok ane turuk inaben fet enesugmu ap obog 
tohowen enele ya nga uruk. 
3Malik aben milaltukmu fano holtukon inowen ikni indi ahiyehap turuk. 
Yaying turuk hiyap enembeg larukon inowen ikni anggengge elehap turuk. 

4Ap suwon ekeyen alem obog toho fano haltuk halug at umalikisi men inine 
roho wereg lit amusun toho welamuhup. Ap suwon ekeyen likiya hupmu 
umalikisi unubam uang heng eneptuk halug at umalikisi men siyag amuhup. 
5Ap san are fahet nirim peruk angge famen ele fano roho ubam urukon 
inowen are olohotma yebangge yep turuk. 
6Ap siyag ane turukon arimanowen ininggareg fahet yebangge yep tubat 
taruk. Allahn fano peruk ane hikit toho turukon arimano enehiyehen 
yunggultuk. 
7Allahn fano peruk ane hikit toho turukon arimanowen ap inine elehon 
unubam tuk teg ane onoluk teg. Allah fahet ninirim perukon arimano 
enepeleg toho wereg. 
8O pumbuk ekeyen ap enele hemet toho uruk lit onori apmayap eneptuk 
halug ap obog tohowen enele ngik-ngog uruk. Inindi anggat tehonen enele 
hiyag isarukmu ngik-ngog urukon ari embeseruk. 
9Ap indi anggat tehon ekeyen ap indi sohu roho werehon ubam suwahal uruk 
lit alem haltuk ambeg hondoholug laruk halug ap indi sohuwon ino olok atuk 
lit inda yatukmen eneg alem ubam werehon haloho umbuk fug teg. 
10Ap unusil laruk inaben siyag ane turuk eleg inap fahet ninirim peruk angge 
famen inindi pikiron arimanowen war amuhup tohon ulug ili og eneptuk. 
11Ap indi sohuwon undama inahan turuk ane hondo rubuk fug angge olok 
toho turukmen eneg ap indi anggat tehon ekeyen indi yuwahap turuk. 
12Ap suwon eke aben enele si ane hiyag utukmu hol isaruk halug at otsi obog 
tohowen enele si ane il laruk lamuhup. 
13Enenggengge elehon men it siyahap eneptukon men NINIKNI Allahn ambi 
roho inil og isibag. 
14Ap suwon indi wirik toho wereg lit alem ap inine elehon unubam werehon 
fano haltuk halug ine roho wereg lit umalikisi fet enesugmen eneg welaruhu. 

15Malik ikni isingan komo ruruk lit sabiyap alem fam watukon ino indi 
anggar atuk angge famen malik ikni isingan komo ruruk elehon inowen 
isinga inggaliyap turuk. 
16Ap Allah fahet ninirim perukon anggolo atuk halug siyag ane turukon su 
atuk angge famen it arimano mako wamburukmu ap siyag ane turuk 
elehonen yet isahup. 
17Hat humalikisi fano roho komo eneptuk laruhun halug iren hat hahiyehap 
haptukmu hindi yuwag toho welaruhun. 
18Allahn tuhuk perukon fahet fulu roho yet haruk ane eleg atuk halug ap 
obog toho pumbuk misig fam werehon arimano unubabut haleg eleg angge 
welamuhup angge famen Allahn aben tuk teg ane fahet imbibahon inine roho 
senehon arimano enehiyeg toho welamuhup. 
19Ikniyen amingmingangge fam ele eneg uruk lit komo ruruk halug ele 
holoho embeseruk. 
20Ap fuki roho wenggel ha fug anggeyen ele urukon eke hat holuk teg? Ap 
ari hahon siyag aruhu angge famen inindi sohu roho wereg inap tot fano 
welamuhup. 
21Ap san amingmingangge ebe totman pet tuk fug angge fano ane eneg ubam 
turuk halug fobik amingmingangge inowen ikni ele ying turuk laruhu. 
22Ap folo-folo onolok atukonen suwahal anggolo uruk lit siyag ane hum toho 
turuk. 
23Ininggarehen nit palimu welahe peruk inap arimano mako wambuhup 
angge famen inindi apma roho werehon arimano palimu amuhup. 
24Aben yoholiyangge warukon arimano fibitukmu ap san hilaruk halug 
inggarehen siyahap taruk. Akolen, ”Helehek ahun tu,” ulug ap hiyag isahu 
fugmu Allahn war amag ulug huluwap tuhu. 

25Ap kinangmon fahet enekol toho wereg ane ari yebangge ap yep eneptukon 
wereg. NINIKNI Allah fahet enekol toho wereg ane ariyen ap inindi yuwag 
atuk. 
26Ap anggolowen ap suwon onorohole yami eneptuk angge famen 
NINIKNI Allahn eneg alem obog toho hal eneptuk. 
27Ap fano ane turukon arimanowen siyag ane turuk inap fahet amben siyag 
peruk. Allah enembol yig utukonen kalem pikiron laruk inap fahet amben 
siyag peruk. 

Amsal 30 

Agur inowen milal enepfag ane 

1O Masa ahun Yake amloho Agur inowen ele uruk latfag ane emberuk 
laheyon tu: Nikni Allah, anden sat toho wal harukmen eneg nine eleg atisi. 
2Anden fuki roho wenggel ha fug tehen nindi sohu roho welahi ane men ap 
winon men wirim teg lahe fug. 
3An nindi anggar atuk ane tor angge oho milal tarikik fureg At ebe usa fulu 
rehon fahet napeleg toho welahi. 
4Ap sa poholma lahalug indi anggar atisimu nin hebeloho wambik waharisi? 
Ap san siyelu inggiken senetisi? San osit sum fam fani ririsi? San kinang 
atogman atogma hili waroho imbil laruk latfag? Ari obog toho teberuk ahun 
unuk sa? Amloho wereg halug unuk sa suwaleg? Hat holuk teg lahen halug 
hiyag nimin! 
5Allahn ele tik-tem toho eneg uruk. At tog piyabangge hag toho wereg lit 
apma laruk inap mapmu enesug. 
6Allah wene hiyag isaruk lit haren un ane sebe roho milal eneptuk laruhun 
fug. Un ane uruk laruhun halug Allahn hele si ane uruk lahen ulug hat komo 
yig huruhu rohon! 
7Nikni Allah, an uwan war am fugmu Haren og nuruhunon fahet alem piren 
heng hapminon tu: 

8Anden ket-ker ane men nele si ane men uruk laruhuk fuhen nineyap nabin! 
Haren an let naptukmu suburu obok haruk laruhuk fug, tung toho welaruhuk 
fug. Suburu likiya hupmu narukon eneg Haren og nutukmu nahiyeg toho 
naruk laruhuk. 
9An nahum ouk toho naruk lit, ”NINIKNI Allah sa hag toho wereg?” ulug Hat 
fahet awiya wihi ha nowen. An nanggengge eleg aruhu halug oho aben angge 
yoholiyangge hilaruk lit anden Hat hunuk siyahap habuhuk tohon! 
10Ikni olohotman amingmingangge abug uruk laruhun fug. Abug urukmu 
amingmingangge inowen hol halug lukuram sipuk toho pet habuhumu alem 
angginon hubam aruhu rohon! 
11Ap iniknisi huluwap eneptuk lit inisingasi hi eneptuk elehon wereg. 
12Ap siyag angge enehapma tag tegman puhun toho welahe perukon wereg. 
13Ap onorohole hemet toho, inindimu winik-wonog toho turukon wereg. 
14Ap eneyeg karog olokon hag toho weregma ap inilaheg toho werehon mag-
mag naruk. 
15Ap muli hahon eke weregma aholani piren ununuk, ”Og nirik ma! Og nirik 
ma,” ulug suwal enesuhonen ap enemep naruk. Narukmen eneg nahummu 
aha uruk elehon alem uhan wereg: 
16Ap warehon kuruk ambeg men, hiyap ibili atukon men, osit likiya hupmu 
naruk ambeg men, indoken anggolo ninggireg war atmin uruk elehon men 
hikit teg. 
17Ap san isinga ele holuk fug angge il olok toho ikni pet turuk halug at 
ilanggen suwe kuren hililoho hik isahumu tunguniyen nahu. 
18Alem anden fuki roho wenggel ha fug tehon uhan wereg: 
19Suwe kut pohol ke laruk ane men, pisanggo helep fene laruk ane men, kou 
fam ik suwon yenggelehon ahum ke laruk ane men, ap men hiyap men inindi 
ambi roho wenggeltuk ane men. 

20Yaying turuk hiyaben turuk ane tu: Mag-mag nalug ambilik umaho felug, 
”Siyag ane tihi fug,” uruk. 
21Alem kinang yuk turuk ane uhan wereg: 
22Amingmingangge ap suwon laharukon men, ap indi sohuwon tung atukon 
men, 
23hiyap aben inirim tehon ap ekeyen hilarukon men, amingmingangge 
ekeyen isinga miyaloho pilaptuk lit ubalma in atukon men hikit teg. 
24Lebe ruruk angge toron famen inindi anggat anggolo rehon uhan wereg: 
25Inini arimano inine eleg angge famen o sun laharuk li naruk lamuhukon 
ulug mun angge man angge andog toho imbik waharuk. 
26Pak inine eleg angge famen helep elma ei wituk. 
27Heren puluwe onowe wereg eleg angge famen mondoko wilip atug 
luhaloho laruk. 
28Siyobolo ap ininggiken sen enebuk teg angge famen ap suwon inibam 
kuruk. 
29Unuyug inine roho larukon uhan wereg: 
30Wam pak mene sehelimu olomene eneg ine roho wereg lit mun angge man 
angge fahet akolen hirag atuk elehon ino men, 
31suwe ayam abon unggul leko larukon men, wam kambing yuhambukon 
men, ap suwon umalikisi enelukema larukon men hikit teg. 
32Hindi sohu rehen nolok ane timin ulug hele hemet toho uhun tohon 
hinggiken hambilik larin! 
33Sak watukmu amug wamburuk. Ap ambiyangma watukmu mep wilip atuk. 
Ap indi watukmu yig aptuk ane inam atuk. 

Amsal 31 

Lemuel inowen milal enepfag ane 

1O Masa inap onowe Lemuel isingan milaltuk lit uruk latfag ane emberuk 
laheyon tu: 
2Namloho, anden Allah fam heng tirikik humalik welahenonen anden iminon 
holeg lamin! 
3Likiya hupmu hiyap enembeg laruk lit it men ambi atukmen eneg hine eleg 
aruhu rohon! Iren ap suwon anggolo siyahap eneptuk latusa angge re har 
oho siyahap habuhup tohon! 
4Lemuel, namloho, ap suwonen ik olokon naruk halug ari siyag. Ap 
onowesiyen, ”Ik olokon kema wereg?” ulug yami ril laruk lamuhup fug. 
5Iren ik olokon nalug nenek turuk lit tu men ari men turuk lamuhup ulug 
imbibahon enepeleg aruhumu ap inilaheg toho werehon unubam tuk teg ane 
umbusuhup tohon! 
6Ik olokon ino ap war am hag ane turukon men inindi anggin toho werehon 
menen nawag ulug hinang esemek! 
7Iren ik olokon nalug enenggengge eleg ane fahet enepeleg atukmu 
asengseng haruk ane wenggel haruk lamuhup fug. 
8Ap enembilik larehon fahet hele uruk laruhun. Inine elehon unubam tuk teg 
ane turuk lamag ulug ili og eneptuk laruhun. 
9It unubahet hele uruk lit alem haloho emberuk laruhun. Enenggengge eleg 
inap men inilaheg toho wereg inap menen tohon aben hila nowen ulug ili og 
eneptuk laruhun. 

Ap uhe ubabut fanowon fahet uruk ane 

10Ap uhe ubabut fanowon yami ruruk ane anggin teg. At ubabut fanowon 
men ilembani umbagpag turukon men wirim teg eleg. 
11Ahunen uhe fahet fano roho let naptuk ulug wenggel harukmu uheyen at 
anggengge fano roho forohoman eneg anggolo aruhu. 
12At ino oluk wereg lit ahun fam olok ane tuk fug angge we fano ane eneg 
ubam turuk laruhu. 

13Aren hekel unu men wam domba oruk men yami ruruk lit asukun fano roho 
suwaltuk laruhu. 
14Ap enenggengge ayeg waroho hilahuk ulug ik suwon yenggelehon ahum 
pali ke kou fam laruk hag toho aren naruk angge yatman walug waharuk 
laruhu. 
15O sakan turuk elegma in atlug ahun men unumalikisi men fahet naruk 
angge esetuk lit amingmingangge hiyap angge yabuk wal taneg hiyag isaruk 
laruhu. 
16At inowen kinang fanowon yami ruruk lit ayeg waroho hilaruk laruhu. At 
inggareg inggiken nungge-nungge turukmu uang og utukon fam anggur 
anggen onggo paloho hilalug yabuk ino fam yatuk laruhu. 
17Hiyap inowen asukun fano roho turuk lit yabuk ine roho wituk laruhu. 
18Nungge-nungge turuk lahiyon fano teko laruk ulug oluk teg lit hubanggo 
oho iral umbagpag tebelug yabuk turuk laruhu. 
19Hekel suwaloho sum yihik feruk laruhu. 
20At indi fisalak toho wereg lit ap enenggengge elehen inilaheg toho werehon 
og isaruk laruhu. 
21At ibam werehon obog toho fahet sum inahanon yihikon wep toho foroho 
lit o sun waharuk li indi anggin toho welaruhu fug. 
22Enebe hililip toho nohoruk angge inggareg inggiken uruk laruhu. Sum il 
huluwon fano roho yihikon wan teg lit welaruhu. 
23Ahun ino o ino fet enesug inap enesehelimuwon werehen ap obog tohowen 
at unuk onoluk aruhu. 
24Uhe inowen sum men hele enelunggu ke pug turukon men yihik felug ap 
onggo paloho waruk inap unubam ayeg waroho og isaruk laruhu. 
25At indi wirik toho weregma aben at fano peruken fobik teko lahu ane fahet 
indi anggin toho wenggel haruk laruhu fug. 

26At ino ubabut lombuk toho wereg lit ele apma roho uruk laruhu. Indi 
anggat tehen ele pikit toho hiyag isaruk laruhu. 
27At ino likiya hupmu yabuk turuk lit ibam wereg ane fahet fuki roho kim 
haruk laruhu. 
28Umalikisiyen at fahet enehiyeg anggolo harukmu ahunen oho at wel turuk 
lit, 
29”Hiyap anggolo unubabut fanowon wereg angge famen we hat eneg 
mondabi palimu welahen,” uruk laruhu. 
30Hiyap onorohole fanowon ilamna roho werehon fahet wel eneptuk 
lamuhup fug. NINIKNI Allah fahet enekol toho wereg hiyap arimano eneg wel 
eneptuk lamuhup. 
31At inggik fam fano roho turukon fahet hebeloho hinindi haruk lit hiyap ino 
fano ulug o kema-keman wel turuk lamuhup. 

Pengkhotbah 

Pengkhotbah 1 

Mun ane man ane kinangman teko larukon alem eleg ibag ane 

1Hun Daud amloho ap suwon o Yerusalem wereg lit amul eneptuk latfag 
ahunen ele uruk latfag ane suwesingga tu fam hahareg: 
2Mun ane man ane kinangman turukon alem elehen we saplangge wereg ulug 
an amul eneptuk nahunen nele uruk lahi. 
3Nungge fahet nit nonoluk wereg li yabuk sat toho wit tarukmen eneg 
welahe? Mondabi welaruhu angge nungge nininggikmu aruhu? 
4Malik indag atukmu ap sabalon war atuk angge famen kinang ino nin am 
fug angge amusun toho welaruhu. 
5O hubet mo lahik watug hupmu ubuk uruk. Ubuk ulug likiyamon nin 
hebeloho inam aruhuk ulug lahik waharuk ambeg folo-folo laruk. 
6Homhomo ik ambut fil lalug nin hebeloho ik eleruk fil laruk. Hebeltil laruk 
lit tam wilip atuk ambehen nin suhuloho waharuk. 
7Ik obog toho wirig atug ik suwon yenggelehon fam kilaptuk angge famen 
keleg atuk eleg. Ik yenggelehon ino famen tam wilip atuk ambeg suhuloho 
lalug nin hebeloho wirig atuk. 
8Mun ane man ane kinangman teko larukon nin atukmen eneg wereg. Aben 
nele obog toho ihireg winon eke uk hahon wereg eleg uk fug teg. Ilen oho 
mun ane man ane obog toho hihi uk fug teg. Isanggowen oho obog toho 
holihi uk fug teg. 
9Indam turuk latuson men fobik turuk lamuhubon men nike ane turukmen 
eneg wereg. Tam teko larisiyon men fobik teko lahuwon men misig ane eneg 
teko laruk, pohol apma alem keron inam atuk eleg. 
10Ap ekeyen, ”Alem keron tu weregma yet himin!” uk teg ano? Alem keron 
wereg perukon ino indam nit indag am fugmu oho wereg latfag. 

11Nunumbasiyen turuk latfahon fahet nit nenepeleg toho welahe hag toho 
welamuhup li turuk lamuhup ane faher oho malik fobik indag amuhubonen 
wenggel haruk lamuhup fug. 

Nungge fahet ap inindi anggar atuk ibag ane 

12An amul eneptuk nahun nibam o Yerusalem wereg lit Israel inap onowe 
suwon welatikik. 
13Wereg lit an nindimuwen tem toho wenggel haruk latikikon tu, ”Ap inindi 
anggat tehonen wenggel haruk ane hikit toho anden oho mun ane man ane 
aben kinang tu famen turukon alem fuki roho yami ruhuk,” perikik. Perikik 
ane ino hikit toho turuk lit yet harukmen alem arimano ap kinangmonen sat 
toho yami ruruk lamuhup ulug Allahn imbibahon ari we tem toho anggin teg 
perikik. 
14Ap kinangmonen turukon obog toho yet harikikteg mun ane man ane 
kinangman turukon alem elehen homhomo senebul ulug muko larukon men 
wirim teg perikik. 
15E konu rehon ap misihen oho pikirap tuk fug teg. Nungge-nungge elehon 
winahuk fug teg. 
16An nindimuwen wenggel haruk lit, ”Nindi we tem toho anggar atisimu mun 
ane man ane alem obog toho noluk teg lahi ane men Yerusalem inap onowesi 
tam welatfahon obog toho onoluk teg latfag ane men ambi reg eleg,” perikik. 
17Ari perikikteg ap inindi anggar atukon fano ano, inindi sohu atukon hayen 
ano ulug fuki roho wenggel harukmen homhomo senebul ulug muko laruk 
ane men ambi reg ulug noluk atisi. 
18Ap sa indi anggar atuk halug indi anggin toho wenggel haruk laruhu. Alem 
anggolo fahet oluk teg ane ariyen indimu ouk haruk ane su atuk. 

Pengkhotbah 2 

Ap inindi anggaron men sohuwon men ambi reg ano ulug wenggel haruk latfag 
ane 

1An nindimuwen wenggel haruk lit, ”Enehiyeg haruk inap arimano ke roho 
wereg ulug noluk atmisiyen an oho it hag toho welaruhuk,” perikiteg wal 
harukmen ap enehiyeg toho wereg ane ari oho we saplangge wereg ulug 
noluk atisi. 
2Anden ap inda yatukon fahet wenggel haruk lit inindi sohu rehen inda 
yatuk, enehiyeg haruk ane ariyen nungge-nungge ininggikmu atuk eleg 
perikik. 
3Ari perikikteg anden mun ane man ane alem obog toho fahet fuki roho 
wenggel haruk lit inindi sohu atuk ane faher oho noluk atmisi perikik. Peruk 
lit hele anggur ahaluwe ap enebe inahanap eneptuk ahik naruk ane wal 
hamin perikik. Ik ino naminteg nit ap folo-folo war atuk laheyon fahet 
fanowon te ke, siyahon te ke ulug noluk atmisi perikikteg narikik. 
4 Welatikikteg alem suwon eke tuhuk ulug o men hele anggur yabuk men wit 
taruk latikik. 
5Yabukmu arimano e anggen eke hag eke hag urukon yatikik. 
6E yatikikon ahaluweyap turukon fahet ik yenggel amag ulug kinang 
habultikik. 
7Anden ayeg waroho ap hiyap namingminganggeyap eneptikikmu it 
unumalikisi oho namingmingangge atusa. Wam sapi kambing domba 
anggolo foroho latikik hag toho indamen tulug ketiya oho o Yerusalem inap 
misihen oho foroho latisi fug. 
8Anden ili ruruk angge perak men emas men fano-fano angge o pumbuk 
winamon anden seneg latikikon onowesiyen hundig-hundig walug waharuk 
latuson arimano andog toho foroho latikik. Foroho lit ap hiyap sini 
yunggultukon niraham welamuhup ulug wol eneptikikteg hiyap ap inindi 
enehiyehap eneptukon anggolo anden og enesug latikik. 

9Ari roho turuk lit an tung nahun atikikteg nine roho welatikik hag toho ap 
tam o Yerusalem welatfahon misig oho welatfag fug. Tung toho welatikik li 
anden ap inindi anggat tehonen turuk ane hikit toho turuk lit 
10an ale peruk latikikon obog toho ninggikmu atukmu nindi nahiyehap 
naptukon oho hilaruk latikik. Ari roho mun ane man ane wal haruk lit sat 
toho turuk latikikon ambiyangma nahiyeg toho welatikik. 
11Nahiyeg toho welatikik angge famen ninggik fam turuk latikikonet yabuk 
sat toho wituk latikikonet fuki roho kim harikikteg wenggel harukmen mun 
ane man ane kinangman turukon alem elehen homhomo senetmin ulug muko 
larukon men wirim teg perikik. We tem nit kinangma wereg lit mun ane man 
ane turuk lahe angge famen nungge-nungge mondabi welaruhuwon 
nininggikmu atuk eleg ulug noluk atisi. 
12Ari hag toho fobik an nubalma ap suwon in aruhu ahun inowen oho aben 
indamen tulug ketiya turuk ane hikit toho turuk laruhu. Ari fahet anden 
hebeloho ap inindi anggar atukon men inindi sohu atukon men fahet fuki 
roho wenggel hamin perikik. 
13Wenggel haruk lit hik men seleg men ambi reg eleg hag toho ap inindi 
anggar atuk ane fano, inindi sohu roho wereg ane siyag ulug noluk atisi. 
14Ap inindi anggat tehon inil fano rehen lul peruk ke yet haruk, inindi sohu 
roho werehon arimano o hik tegma wereg lit fatil laruk angge famen it 
pirenet misigmu laruk ulug noluk atisi. 
15Noluk atisimu an nindimuwen peruk lit, ”Alem inindi sohu roho wereg inap 
unubam atukon arimano ambi roho an nubam oho aruhu angge re nungge 
fahet nindi anggar amag?” perikik. ”We tem toho ap inindi saplangge anggar 
atuk,” ulug wenggel harikik. 
16Ap indi sohuwon war atuk hag toho indi anggat tehon oho war atuk. War 
atuk halug fobik it piren unubahet wenggel isaruk lamuhup fug. Mun ane 
man ane ketiya teko larukon fahet ap fobik welamuhubonen enepeleg toho 
welamuhup. 

17Nungge-nungge kinangman teko larukon ariyen an nindi anggin atisimu an 
noluk welahi ane fahet nirim peruk latikik. We tem mun ane man ane 
kinangman turukon alem elehen homhomo senebul ulug muko larukon men 
wirim teg. 
18Anden yabuk witukmu anggen ninggikmu atukon arimano fobik an 
nubalma in aruhu ahun ngi aruhu perikikteg yabuk sat toho wituk latikik 
ane faher oho nirim peruk latikik. 
19An nubalma in aruhu ahun ino indi anggat teg laruhu ano, indi sohu reg 
laruhu ano ulug ap san oluk am teg? An nindi anggat teg lahiyon noluk wereg 
li yabuk sat toho witukmu anggen ninggikmu atukon obog toho at ino ngi 
aruhu. Alem ari oho saplangge teko laruk. 
20Ari obog toho noluk atisimu anden yabuk saplangge witukmen eneg 
welatikik ulug nindi mondabi anggin atisi. 
21Ap eke inggik fano reg lit, indi anggat teg lit, mun ane man ane fahet fuki 
roho wenggel haruk lit yabuk sat toho witukmen eneg anggen anggolo atuk. 
Ap ino war aruhumu aren angge obog toho inggik elehon ngi aruhu. Alem 
ari oho saplangge teko laruk. 
22Nungge fahet ap eke oluk wereg li yabuk lisag toho witukmen eneg 
welaruhu? 
23Likiya hupmu yabuk waruk ane ariyen indi ouk haruk lit asengseng toho 
wereg. Hubanggo oho indi anggin toho wenggeltukmen eneg nohoruk eleg. 
Turuk ane ari oho saplangge turuk. 
24Suburu men ik men naruk lit yabuk sat toho witukmu anggen fanowon 
ininggikmu atukon fahet enehiyeg harukon ari eneg fano perikik. Enehiyeg 
toho wereg ane ari Allahn og isaruk ulug noluk atisi. 
25Allahn og isaruk elegman ap sa suburu naruk lit ahiyeg toho welam teg? 
26Allahn unubabut fano peruk inap arimano Aren let eneptukmu inindi 
anggar atuk lit mun ane man ane alem obog toho onoluk atukmu enehiyeg 
toho welamuhup. Ap unubabut siyahon Allahn hiyag isaruk ane hikit toho 

yabuk witukmu anggen eke hag eke hag hilaruk lamuhubon arimano andog 
toho foroho lamuhup. Foroho lamuhup angge arimano fobik Allahn fano 
peruk inap og isahu. Alem ari oho saplangge werehen homhomo senebul 
ulug muko laruk ane men ambi reg ulug noluk atisi. 

Pengkhotbah 3 

Mun ane man ane teko laruk li fahet ibag ane 

1Mun ane man ane kinangman turukon Allahn teko lawag peruk sambil eneg 
teko laruk. 
2Malik indag atuk li, ap war atuk li, eiyangge yatuk li, henetuk li, 
3ap unusuruk li, hihir eneptuk li, o halog turuk li, wituk li, 
4uba yatuk li, inda yatuk li, fong watuk li, enehiyeg toho yunggultuk li, 
5Helep hik turuk li, palu ruruk li, unuhesi men ambiyeg nohoruk li, nohuk 
fug angge wereg li, 
6longgo uruk li, longgo urukon hiyaharuk li, foroho li, hik isaruk li, 
7tararag turuk li, seleben turuk li, enele eleg angge wereg li, enele uruk li, 
8inindi enesug li, inirim teg li, tog aptuk li, tog pilaptuk li, aru obog toho 
Allahn peruk ane hikit toho teko laruk. 
9Nungge fahet yabuk sat toho wit taruk lahe? 
10Allahn yabuk angginon nunubam emberukmu yet haruk latikik. 
11Mun ane man ane turukon Aren sali imbibag sambil eneg teko laruk. Fobik 
teko lahu ane an oho noluk teg lale perukon ino Allahn ap inindimu imbibag 
angge famen Aren atam tibahon famen tulug fotog-fotogma tuhuwon niren 
fuki roho wenggel ha fug teg lahe. 
12Nit nonoluk wereg li nenehiyeg toho welamuhuk ane fahet eneg yami ruruk 
lamuhukon ari fano ulug noluk atisi. 
13Allahn og nisaruk ane ariyen nit ap obog tohowen yabuk lisag toho wit 
talug suburu men ik men naruk lit nenehiyeg toho welamuhuk. 

14Allahn turuk ane mondabi welaruhu ulug an noluk. Aren teko lawag 
perukon aben elehap tuk fug teg. Teko lahu fug perukon aben suwap tuk fug 
teg. Ap obog toho An nubahet enekol toho welamag ulug Allahn ari hag toho 
turuk. 
15Ketiya teko larukon men fobik teko lahuwon men tam teko larisi ane hikit 
toho nikeyon eneg laruk. Atam teko libahon Allahn peruk ane hikit toho 
fobik oho inam aruhu. 

Kinangman onolok ane eneg turukon fahet ibag ane 

16Kinangman teko larukmu yet haruk latikikon eke re tu: It-it let-ler atuk lam 
angge famen wat-war atuk. Unggum kong turuk ambehen oho alem fano 
roho haluk fug angge onolok ane eneg turuk. 
17Ari yet haruk lit nindimuwen wenggel harikikon tu: Fano ane turuk inabet 
siyag ane turuk inabet alem unubam werehon arimano Allahn kong tuhu. 
Onolok ane turukon, fano ane turukon Allahn teko lawag peruk sambil eneg 
teko laruk. 
18Nit welahe ane wam hag toho welahe ulug nonoluk aruhuwen Allahn wal 
nisaruk peruk lahi. 
19Ap oho wam oho Allahn sat ambi roho og isarukmu abet wamet war atuk. 
Ap fam wereg ane palimu regma wam fam wereg ane apma reg eleg, we ambi 
roho saplangge onoluk wereg. 
20Abet wamet obog toho misigmu laruk. Pirenet kinang famen wereg atfag 
angge re nin hebeloho kinang amuhup. 
21Ap enehime pali fil laharukmu wam enehime kinangma wamburuk ano, nit 
nenepeleg. 
22Ari fahet aben yabuk wit taruk lit enehiyeg toho welamuhup ane eneg yami 
rurukon ari fano ulug noluk atisi. Winon-winon niren tuhuk peruk ane teko 
la fug teg. War amuhukmu fobik teko lahu ane nenepelehen we ketiya 
welaheyon fahet eneg wenggel haruk lamul. 

Pengkhotbah 4 

Aben onori siyahap eneptuk ane fahet ibag ane 

1Anden yet harukmen kinang atogman atogma aben onori siyahap 
eneptukmu inindi siyahen uba yatuk latusama ap inindi yuwahap eneptukon 
misig oho wereg latisi fug. It siyahap eneptukon arimanowen inine roho 
turuken ap misihen oho let enebuk fug teg. 
2Ari fahet ap tam war atuk latuson arimano fano roho weregma onoluk 
werehon siyag toho wereg perikik. 
3Perikik angge famen ap uwan indag am fug lit kinangman siyag ane turukon 
yet isaruk elehon arimano fanoma wereg ulug wel eneptuk latikik. 
4Anden nin yet harukmen an nori enemberimu lahale ulug wenggel haruk 
ane ariyen ininggik fano reg lit iniyabuk lisag toho turuk. Alem ari oho 
saplangge werehen homhomo senebul ulug muko laruk ane men ambi reg. 
5Aben enele uruk lit, ”Ap inindi sohu roho werehon arimano ininggik si roho 
heriyeg lit suburu oboken war amuhup,” uruk angge famen 
6anden uruk lahiyon tu: Ap ekeyen anggengge tot werehon inggik misihen 
yinggiloho seneg lit indi yuwag toho werehon ari fano, inggik pirenen yabuk 
lisag toho waruk angge famen homhomo senetmin ulug muko larukon ari 
siyag. 

Ap amu wereg halug siyag ibag ane 

7Kinangman saplangge turukon yet haruk latikikon eke tu: 
8Ap misig ot owe men umalik men elegma amu eneg wereg lit kel ta fug 
angge yabuk witukmen eneg wereg. Wereg lit indimuwen an ale peruk ane 
umbusuk fug angge anggengge palu roho lahaptuk. Sa fahet ap inowen yabuk 
sat toho wituk? Ahiyeg toho welalep angge famen sa fahet lisag toho turuk? 
Alem elegman turukon ari oho mondabi siyag. 
9Ap amu wereg halug siyag, are eke wereg halug fano. It pirenen yabuk 
ambiyeg turukmu onggo sebe roho og isaruk lamuhup. 

10Misig ino fuk toho kinangma ying atuk halug areyen unduhuk fuk teg. Ap 
amu wereg lit kinangma ying atukmu are unduhuk ferukon eleg halug siyag. 
11Ap piren misigmu nohorukmu inahan turuk. Ap misig amu nohoruk halug 
nangginoho ebe inahan am teg? 
12Ap amu weregma ware fesemin perukon ekeyen wabuk teg angge famen 
piren wereg halug unusuk fug teg. Kumbi wisig hinahan fam urukon folo-
folo kong toho laruk eleg. 
13-14Ap suwon eke wereg li ikni ilaheg toho werehon amloho eke ininggik 
hele waroho kilap eneptuk ambehen wilip aruhureg ebe kabinimu ap suwon 
in aruhu. At ino palimu regma ap suwon tam welaruhuwon ino sabal 
aruhureg indi sohu atuk lit aben komo rurukmu nirim peruk laruhuwon 
apma reg. 
15Anden yet haruk latikikon tu: Ap kabiniyon eke tam ap suwon lahakuwon 
ubalma ap suwon in aruhu halug ap obog toho kinang atogman atogma 
werehon at ombolim laruk lamuhup. 
16Ombolim laruk lamuhubon enebe anggolo welamuhup angge famen ap 
fobik welamuhubon arimanowen aren turuk latisiyon fahet ninirim peruk 
lamuhup. Ari roho turuk ane ino oho alem elehen homhomo senebul ulug 
muko laruk ane men ambi reg. 

Allah fahet henekol toho welamuhup ibag ane 

17Hat Allah ibam lamin peruk lahen halug hubam anggat toho welamin! 
Allah ele holmin ulug ambeg larukon palimu regma ap inindi sohuwonen 
Allah fahet wam emberukon ari apma reg. Iren fanowon tu, siyahon tu ulug 
haluk fug teg liren turuk. 

Pengkhotbah 5 

1Allah ubam nele imin peruk lahen halug folo-folo hindimu foroho lahenon 
wilibuk fug angge fano roho wenggel halug eneg hele uruk laruhun. Allah 
poholma weregma hat kinangma welahen. Ari fahet Allah ubam hele we tor 
angge uruk laruhun. 

2Ap ekeyen alem ekeyon-ekeyon fahet indi anggin toho wenggel haruk halug 
hubanggo nei siyahon wahu. Ari hag toho ap ekeyen ele anggolo uruk halug 
ket-ker ane uhu. 
3Haren Allah ubam nungge-nungge og huruhuk ulug sali umbuhun halug 
musun toho welam fug angge sali ino hikirap tuhun. Ap inindi sohuwonen 
sali emberukon enepeleg atukmu Allahn nirim peruk angge re we tem toho 
sali umbuhunon hikit toho tuhun. 
4Allah ubam sali emberuk laruhun fug halug fano, sali umbuhun angge 
famen hikirap tuhun fug halug ari siyag. 
5Haren fuki roho wenggel ha fug anggeyen un ane uruk lit Allah ele ying tuk 
fug! Un ane uhunteg fobik Allah amingmingangge ubam, ”Anden imin puk 
fug anggeyen irikik,” ulug hiyag uruhun tohon! Nungge fahet haren un ane 
uruk lit Allah ele ying tuhunmu Aren olok haruk lit hinggiken turuk lahenon 
siyahap tuhu? 
6Aben nei anggolo warukon saplangge waruk, enele urukon warukon oho 
saplangge uruk angge famen hat hindi anggat toho wereg lit Allah fahet 
hakol toho welaruhun. 

Tung atukon fahet ibag ane 

7Ap suwon ekeyen umalikisi enenggengge elehon iren tohon og isa reg angge 
famen inirahamne eneptukmu yet haruk lahen halug hindi su am fug. Ap 
suwon ino oweyen ili warukmu it piren onowe suwon ili og eneptukon oho 
wereg. 
8Ap suwon raja ekeyen numalikisiyen iniyabuk fano wit taruk lamuhup ulug 
ili og eneptuk halug ari fano. 
9Ap san uang fahet inindi harukon arimano uang anggolo naruk lamuhup 
angge famen enehummu atuk laruhu fug. Ap san tung nahun welale perukon 
arimanowen enenggengge andog toho lahabil laharuk lamuhup angge famen 
tu men ari men an ale peruk ane umbusuhup fug. Ari roho turukon oho alem 
elegman saplangge turuk. 

10Ap ekeyen anggengge anggolo foroho halug aren tohon naruk lit elehap 
turuk inap anggolo atuk angge famen nungge fahet mun angge man angge 
lahabil laharuk? Anggengge ilen eneg yet harukon fahet eneg andog toho 
emberuk? 
11Ap sa suburu anggolo ano tor angge ano naruk lit yabuk lisag toho witukon 
arimano hubanggo fano nohoruk angge famen ap enenggengge anggolo 
forohowon arimano enehum ouk toho nalug hubanggo inindi anggin toho 
wenggeltukmen eneg nohoruk eleg. 
12Alem siyahon kinangman teko larukon yet harikikon eke tu: Tung ahun 
ekeyen nanggengge siyag am nowen ulug fano roho foroho latisi angge 
famen 
13misihim alem siyahon eke ubam atisimu anggengge obog toho eleg atisi. 
Eleg atisimu ap ino fobik war atuk lit umalikisi fahet nungge-nungge lin 
isahu fug. 
14At ebe eneg isinga ahummuwen indag atisi ahun ari oho ebe eneg war 
aruhu. War aruhu sambil yabuk lisag toho witukmu anggen inggikmu 
atisiyon tor angge oho walug lahu fug. 
15Alem mondabi siyahon tu: Ap ebe eneg indag atuk hag toho ebe eneg war 
atuk angge re nungge fahet yabuk sat toho witukmen eneg wereg? Yabuk 
witukon men homhomo senebul ulug muko larukon men wirim teg. 
16Ap onoluk wereg li o hik tegma fatil laruk lit ouk eneg unubam atukmu 
inindi anggin toho wenggel haruk lit onolok harukmen eneg wereg. 
17Anden mun ane man ane alem obog toho fahet fuki roho wenggel haruk lit 
yet harikikon tu: Allahn pibag ane hikit toho ap kinangma amusun toho 
welam fug angge folo-folo war atuk. Ari fahet ik men suburu men naruk lit 
yabuk witukmu anggen ininggikmu atukon fahet enehiyeg toho 
welamuhubon ari fano perikik. Ap kinangmon ari hag toho welamuhup ulug 
Allahn imbibag. 

18Ap eke Allahn anggengge anggolo og utuk lit yabuk hine roho witukmu 
anggen urukon hilalug hindi hahiyeg toho naruk laruhun ulug hiyag utuk 
halug we tem Allahn og nitisiyon naruk lahi pukag. 
19Allahn pibag ane hikit toho an nahiyeg toho welahi peruk lit amusun toho 
welam fug angge war aruhukon horog toho welahi ulug indi anggin toho 
wenggeltuk laruhu fug. 

Pengkhotbah 6 

Tung inap inindi yuwag toho welamuhup fug ibag ane 

1Alem angginon ap kinangmon unubam atuk lit mondabi hondo enesugmu 
yet harikikon tu: 
2Allahn ap eke anggengge anggolo og utukmu mun angge man angge an ale 
perukon obog toho inggikmu weregma oriyen unuk palimuwap turuk angge 
famen Allahn peruk ane roho inggarehen naruk laruhu fug, ap winonen 
naruk lamuhup. Ari roho turuk angge famen alem elehen mondabi siyag. 
3Ap eke amusun toho oluk wereg lit malik teng uhan indag talug mondabi 
sabal atuk. Ap inowen fano roho welahi ulug ahiyeg ha fug angge weregman 
eneg war atepma aben oho fano kinangma saltep fug halug malik isinga 
ahummuwen war atukon eke fano roho weregma at ino siyag toho welalep 
peruk lahi. 
4Malik isinga ahummuwen war atukon ino saplangge ahummu atug unuk 
suwaleg elegman hik teg ambeg laruk. 
5At inowen mo asinandi rurukon misihim oho yet ha fug angge ap onoluk 
wereg ane fahet apeleg toho wereg. Ari roho wereg lit mondabi kel taruk 
angge famen tung toho wereg ahun ino indi yuwag atuk eleg. 
6Tung ahun ino oluk wereg li ahiyeg ha fug angge wereg. Weregman eneg 
indag atfag sambilen tulug mo ilig am wirig am turukmen teng obog sehelet 
obog 2.000 larukmu mondabi sabal atep halug oho ap winon obog toho laruk 
ane hikit toho ar oho ap warehon wereg ambeg lelep. 

7Ap kinangmonen enehum fahet yabuk sat toho wituk angge famen enehum 
ouk toho naruk eleg. 
8Alem ari fahet ap inindi anggat tehon arimano eneg fano roho wereg puk 
fug. Iret ap inindi sohu roho werehonet enehummu atuk eleg. Ap inine 
elehon oho mun ane man ane tuk tehon fahet onoluk teg ane ariyen fano 
atuk eleg. 
9Nit nininggikmu wereg angge ninilen yet harukon ari fano. Tu helele ari 
helele ulug ninindimuwen wenggel harukon ari siyag. Alem ari oho 
saplangge werehen homhomo senebul ulug muko laruk ane men ambi reg 
ulug noluk atisi. 
10Mun ane man ane kinangma teko larukon indam ari hag toho teko lahu 
ulug imbibag ane hikit toho teko laruk. Nit ap kinangmon ninine eleg ulug 
nonoluk teg lahereg ap mondabi ineyon fam suwahal uk fug teg lahe. 
11Aben enele anggolo uruk ane ariyen ket-ker ane anggolo inam atuk. Enele 
uruk ane ariyen nungge-nungge ininggikmu atuk ano? 
12Nit ap enehuhe longgo uruk hag toho ilamna welaheyon san alem fanowap 
naptukon tu, siyahap naptukon ari ulug haluk teg? Nit war amuhukmu 
kinang tuman teko laruk laruhu ane fahet ap san hiyag nisa reg? 

Pengkhotbah 7 

Ap inindi anggarap eneptukon fahet ibag ane 

1 Unuk aben wel turukon ari fano. Amben fano angge fahet fog turukon ari 
siyag. War atukon ari fano. Indag atukon ari siyag. 
2Fong watuk inap inibam larukon ari fano. Seni esetuk ambeg larukon ari 
siyag. Ap obog toho war atukon fahet onoluk wereg li inindi anggar amag. 
3Indi anggin toho wereg ane ari fano. Inda yatukon ari siyag. Alem 
angginonen orohole hikap turuk angge famen indi fanowap turuk. 
4Ap inindi anggat tehon fong watuk inap inibam wereg lit enehiyeg haruk. 
Inindi anggat teg elehon ap inda yatuk ambeg wereg lit enehiyeg haruk. 

5Ap inindi anggat tehonen komo yig utukmu holtukon ari fano. Inindi anggat 
tehonen sini yunggultukmu holtukon ari siyag. 
6Inindi anggat tehonen inda yatuk ane ari alog-alog angge indoken narukmu 
aplohok turukon hag toho wereg. Alem ari oho saplangge wereg. 
7Aben inindi anggat teg inap enele ying eneptuk halug inindi nin atuk lit ket-
ker ane tuk teg. An nibil amag ulug uang og isarukmu senetuk ane ariyen 
inindi siyahap eneptuk. 
8Nungge-nungge turuk lit obog teberukon ari fano. Nungge-nungge ket ak 
turukon ari siyag. Indi imbik wamburukon ari fano. Indimu winik-wonog 
toho turukon ari siyag. 
9 Folo-folo hindi holok hahun fug! Ap inindi anggat teg elehonen ninirim 
perukon inindimu amusun toho foroho lit wereg. 
10Haren te nungge fahet indam eneg fano roho welatukuk uk fug! Ap inindi 
sohu roho werehonen eneg ari hag toho uruk. 
11Ap inindi anggar atukon men enenggengge ininggikmu werehon men 
wirim teg. Inindi anggat tehon arimano ininggikmu eleg angge welamuhup 
fug. 
12Uang foroho ane ariyen ap inindi yuwag atuk hag toho ap inindi anggat 
tehon oho inindi yuwag toho wereg. We tem toho inindi anggar atuk lit mun 
ane man ane onoluk teg ane ariyen ap fano onoluk welamuhup. 
13Allah inggik ineyonen turuk ane yet himin: Aren hayuhap turukon san 
pikirap tuk teg? 
14Hat fano welaruhun sambil hahiyeg toho welaruhun! Siyag toho welaruhun 
sambil fano aneyet asengseng haruk aneyet Allah famen waharuk ulug 
wenggel haruk laruhun. Mun ane man ane Allah famen waharuk angge re 
sono teko lahuwon fahet haren wenggel ha fug teg lahen. 

15An indag napfag sambilen tulug yi ane ti ane saplangge turuk lit yet 
harukmen ap fano ane turukon eke siyag atukmu siyag ane turukon eke 
amusun toho weregma yet isaruk latikik. 
16Ari fahet an nubabut mondabi fano reg lit nindi anggat teg lahiyon palimu 
welahi ulug winik-wonog tuk fug! Nungge fahet ninggareg siyahap tarukon 
ari fano puhun? 
17Siyag ane hum toho tuk fug! Sohu-sohu ane fahet eneg wenggel ha fug! 
Nungge fahet an nebe kabinimu war atukon fano peruk lahen? 
18Nindi anggat toho welahi ulug palimuwap ta fug, ap sohuwon aruhuk ulug 
apmayap ta fug! Komo piren ariya hine roho seneg lamin! Ap san Allah fahet 
akol haruk halug fano roho haleg ke laruk laruhu. 
19Inindi anggat teg inap inine anggolo regma ap suwon numen o pumbuk 
misig sen enesuhon arimano inine eleg. 
20Ap unubabut pikironen fano ane eneg turukon misig oho wereg eleg. Iren 
oho siyag ane turuk. 
21Aben enele urukon obog toho anden hol esele ulug wenggel ha fug. Hat 
hamingminganggeyen habug urukon holuhun tohon. 
22Haren oho anggoloenam hori enebug uruk lahenon hat hindimu holuk teg. 

Nungge fahet nindi anggar aruhu ulug wenggel hibag ane 

23An nindi anggar aruhu perikikteg mun ane man ane fahet fuki roho 
wenggel haruk latikik angge famen nindi anggar atisi fug. 
24Mun angge man angge kinangma werehon alem yatma hirako werehen ap 
san hiyahuk teg? 
25Anden hebeloho ti angge tu angge fuki roho kim haruk lit alem wal taneg 
fahet noluk aruhu ulug yami ruruk latikik. Inindi sohu roho wereg ane ariyen 
siyag ane inam atuk ano ulug wenggel haruk latikik. Inindi anggat teg elehen 
ket-ker ane turuk ano ulug noluk ale perikik. 

26Anden yet harukmen war atuk ane ari tot hayen, hiyaben ap indimu 
narukon fahet sapna kahaleg lit hele fam pug eneptuk hag toho ap inggiken 
mako pug toho senetukon ari anggin teg ulug noluk atisi. Allahn nirim peruk 
ane turukon arimano sapna ari elma luhur amuhup angge famen Allahn fano 
peruk ane turukon arimano kuhup fug. 
27-28Alem tu men ari men fahet fuki roho wenggel haruk lit yami rurukmen 
eneg hiyaharikik fureg nin hebeloho yami ruruk lit an ap amul eneptuk 
nahunen alem misig eneg hiyaharikik. Aben enele uruk lit, ”Ap teng obog 
sehelet obog enesehelimu ap indi fanowon we misig eneg weregma 
hiyaharikik, hiyap ari hahon misig oho hiyaharikik fug,” uruk. 
29Uruk ane ari hikit toho alem we misig hiyaharikik ane fahet iminon tu: 
Allahn ap inindi pikit toho welamuhup ulug wal enepfag angge famen iren 
mun ane man ane wal haruk lit inindi angginap taruk. 

Pengkhotbah 8 

1Ap inindi anggat tehon arimano sa hahon wereg? Mun ane man ane alem 
onoluk tehon arimano unubabut ke roho wereg? Inindi anggat teg ane ariyen 
onorohole hik tehon selehap eneptuk. 

Ap suwon enele holtuk lamuhup ibag ane 

2Allahn ap suwon raja ubam hat men welaruhuk ulug sali emberisi angge re 
ap suwon inowen ele urukmu haren holtuk laruhunen komo haptuk lahi. 
3Nirimen ap suwon ele holmin fug ulug hindimuwen folo-folo holok ha fug. 
Mun ane man ane ap suwon indimuwen tuhuk peruk ane tuk teg. Ari fahet 
aben at ubam nonolok ane tul ulug enele sahaltukmu holuhun fug. 
4Ap suwonen ele ine roho urukmu ap san at ubam haren nanggintuk lahen 
ulug hiyag um teg? 
5San tu men ari men turuk lamuhup ulug kong toho imbibahon seneg halug 
unggum angginon ubam aruhu fug. Tuk teg ane fahet ap inindi anggat 
tehonen onoluk teg lit fano teko laruk li eneg tuhuk ulug fuki roho wenggel 
haruk. 

6Alem siyahon ekeyon-ekeyonen ap inindimu sarap eneptuk angge famen 
mun ane man ane kinangman turukon teko laruk li wereg, yi ane ti ane ap 
unubam atukon fano haluk teg. 
7Aben fobik teko lahu ane fahet enepelehen ap misihen oho hiyag isaruk 
eleg. 
8Homhomo ap inineyonen oho senebuk fug teg. Ininggareg war atuk sambil 
oho elehap tuk fug teg. Tog elman oho kel ta fug teg. Siyag ane turukon 
ariyen windat ta fug teg. 
9Obog toho ari anden yet haruk latikikteg mun ane man ane pohol apma 
turukon fahet nindimuwen fuki roho wenggel haruk latikik. Wenggel 
harukmen ap ekeyen an eneg palimu welahi ulug ori winon apmayap 
eneptukmu asengseng haruk ulug noluk atisi. 
10Anden nin yet haruk latikikon tu: Ap siyag ane turukon war atukmu aben 
piya sini uruk lit kinangma sal eneptuk angge famen fano ane turuk inap 
arimano onoluk weregma Allah wereg ambehen yanggal eneptuk lit fobik 
ununuk fahet wenggel isaruk eleg. Ari roho turuk angge famen alem elehen 
saplangge wereg. 
11Aben siyag ane turukon fahet folo-folo alem angginon unubam emberuk 
elehen nonolok ane tul perukon inowen inindimu keleg teg. 
12Ap Allah fahet ninirim perukonen onolok ane ininggik winag harukmen 
teng uhanam turuk angge famen amusun toho weregma yet isarikik. Ari yet 
isarikik angge famen an noluk atisiyon tu: Allah olohotman enekol harukon 
arimano fano welamuhup. 
13Siyag ane turuk inaben Allah olohotman enekol haruk elehen fano 
welamuhup fug. Ap enehuhe longgo uruk hag toho it folo-folo war atuk 
lamuhup. 
14Alem kinang tu famen teko larukon alem elehen saplangge werehon eke 
misig tu: Ap ekeyen Allahn fano perukon turuk angge famen alem siyag ane 
turuk inap unubam alebon at ubam atuk. Ap ekeyen siyag ane turuk angge 

famen alem fano ane turuk inap unubam alebon at ubam atuk. Ari teko 
larukon oho alem elehen saplangge wereg uruk lahi. 
15Ari fahet anden ap enehiyeg haruk ane wel turuk latikik. Nit Allahn peruk 
ane roho kinang tu fam wereg lit yabuk sat toho wituk laheyon suburu men 
ik men naruk lit nenehiyeg toho welamuhukon ari eneg fano perikik. 
16Anden ap inindi anggar atuk ane fahet fuki roho wenggel hamin perikikteg 
ap kinang tu fam wereg li unukohowet hubanggowet nohuk fug angge 
turukon kim isaruk latikik. 
17Kim isarukmen Allahn mun ane man ane kinang tu fam teberukon alem 
nungge fahet turuk ulug nit ap kinangmon nonoluk am fug teg lahe ulug 
noluk atisi. Aben alem arimano sat toho yami ruruk halug oho hiyaharuk 
eleg. Inindi anggat teg inaben alem arimano nit nonoluk teg lahe uruk angge 
famen enepeleg toho wereg. 

Pengkhotbah 9 

Ap obog toho misigmu laruk ibag ane 

1Fano ane turuk inap men inindi anggat teg inap men enebeyet ininggiken 
turukonet Allah inggik ineyonen sen enesug ane ari fahet fuki roho wenggel 
hamin perikik. Perikikteg Allahn indi nenesug ano, ambolmayap nenesug 
ano ulug enepeleg, ari obog toho fobik eneg teko lahuwen puk fug teg ulug 
noluk atisi. 
2Ap obog toho misigmu laruk. Allahn fano peruk ane turukonet nirim peruk 
ane turukonet, unubabut fano reg lit puhun toho werehonet siyag angge 
unubam tag tehonet, Allah fahet hubu lahaptukonet lahaptuk elehonet 
arimano obog toho misigmu laruk. Inindi fanowon men amben siyahon 
turukon men misig ane eneg unubam atuk. Allah olohotman enele tem toho 
urukon men enekolen enele uruk elehon men hikit teg. 
3Kinang tu fam alem eke hag eke hag teko laruk angge famen mun angge 
man angge obog toho misigmu larukon ari siyag. Ap onoluk wereg li nonolok 

ane tul perukon inindimu keleg teg lit ket-ker ane fahet eneg wenggel 
harukmen eneg war atuk. 
4Ap sa oluk wereg lit folo-folo siyag aruhuk fug peruk. Mene oluk werehon 
palimu regma olomene warehon apma reg. 
5Ap onoluk werehon fobik war amuhuk ulug onoluk teg. Ap warehon mun 
ane man ane fahet enepeleg toho wereg. Ap onoluk werehonen yabuk 
witukmu onggo og isaruk hag toho it warehon og isa fug angge ununuk oho 
wenggel isaruk eleg. 
6Enebe war atuk lit onori inindi enesug aneyet inirim haruk aneyet 
unundama ahe laharukonet ambiyeg war atuk. Mun ane man ane kinangma 
teko larukon yet ha fug angge mondabi teng uhup. 

Hit honoluk wereg lit henehiyeg toho welamuhup ibag ane 

7Nori, henehiyeg toho wereg lit suburu men ik anggur ahaluwe men naruk 
lamek! Allahn siyag puk fug angge ahiyeg hahu. 
8Henehiyehen amben fano angge henebene lahaptuk lit sum fanowon wan 
toho welamuhup. 
9Allahn sat ilamna og hisarukmu kinangma il horog toho honoluk 
welamuhup angge re likiya hupmu hunuhesi hinindi enesug lit henehiyeg 
toho welamuhup. Yabuk sat toho wituk lahebon onggo we ita. 
10Yabuk hiren wituk lahebon obog toho hinine roho wituk lamuhup. Fobik 
ap warehon wereg ambeg kuhupteg yabuk wituk ane men, inindi anggat teg 
lit fuki roho wenggel haruk ane men, onoluk atuk ane oho eleg laruhu. 
11Kinangman teko larukmu yet haruk latikikon eke re tu: Ap pupu angge 
larukon eneg tam atuk eleg. Tog aptuk lit onolok toho turuk inap eneg palimu 
atuk eleg. Inindi anggat toho wereg inap eneg suburu anggolo naruk eleg. 
Fuki roho wenggel haruk inap eneg enenggengge anggolo wereg eleg. Alem 
obog toho onoluk inap eneg ununuk palimu wereg eleg. Alem siyahon inam 
atuk li ap obog toho unubam am teg. 

12Nosambil inam aruhu ulug ap obog toho enepeleg. Ikan pikit laruk lahi 
perukmen sum fam yuhar atuk. Suwe kolo ke laruk lahi perukmen yebangge 
elma kuruk. Ari hag toho ap oho tu sambil siyahon nunubam aruhu ulug 
enepelegman alem eke hag eke hag unubam atuk. 

Ap indi anggat tehonen alem suwon tuk teg ibag ane 

13Anden ap kinangmonen turuk ane yet isarukmen ap indi anggat tehon eke 
weregma yet harikik. At inowen alem suwon tuk teg lalep perikikon tu: 
14At ibam pumbuk tot tegma ap oho tor angge welatusa. Weregma ap suwon 
unuk palimuwon ekeyen o ino ilmig tahuk ulug waharisireg waling enesug 
lit kinang andog toho lahabil lahalug elehet pila ririsi. 
15Pila ririsireg weregman ap ino anggengge elegman indi anggat teg lit o 
pumbuk ino windatep angge famen nenere anggengge elehon tuwen nit let 
nenebuk teg ulug ap misihen oho wenggel harisi fug. 
16Wenggel harisi fugmu anden nele uruk lit, ”Ap inine roho wereg ane ari 
apma regma inindi anggat teg ane palimu reg,” irikik. Irikik angge famen ap 
indi anggat tehon ino anggengge elehen aben ninirim peruk lit ele holtuk 
latusa fug. 
17Ap indi anggat tehonen ele apma roho urukmu holtukon ari fano. Ap ine 
roho werehon ekeyen ele ahako roho uruk lit umalikisi inindi sohu rehon 
enele abilir eneptukon ari siyag. 
18Ap inindi anggar atuk ane palimu regma minggin tog apma reg angge 
famen siyag ane turuk ahun misihen eneg mun ane man ane fanowon siyahap 
tuk teg. 

Pengkhotbah 10 

Inindi sohuwon siyag amuhup ibag ane 

1Sobon eke e ahaluwe amben fanowon fam kulug war atukon amben siyag 
turuk. Tot sohu ane turuk ahunen ap inindi anggat tehon ununuk palimu 
werehon apmayap enebuk teg. 

2Ap inindi anggat tehonen kalem pikiron lul peruk. Inindi sohu rehon 
kebunggalem hareyon laruk. 
3O kema-kema laruk lit ket-ker ane eneg til laruken ap obog tohowen at fahet 
indi sohu ahun tu ulug onoluk atuk. 
4Ap suwon eke undama ahe laharukmu hat fahet olok haruk halug hat 
hibalma embeselug la fug. Hindi imbik wambuhunmu indi oloken siyag ane 
hum toho turukon eleg aruhu. 
5Alem siyahon eke kinang tu famen teko larukmu yet harikik. Ap suwonen 
fuki roho wenggel haruk elegma siyag ane teko larukon tu: 
6Aren ap inindi sohuwon anggolo palimu lahap eneptuk lit tung toho wereg 
inap apmayap eneptuk. 
7Ap enemingmingangge wam kuda fam lahalug heriyegma it suwon-suwon 
aben mingming eneptukon hag toho unuyug fam larukmu yet isarikik. 
8 Ap mako wambukag ulug kinang habuloho yebangge yep teberukon ino 
inggareg mako wamburuk lit luhur aruhu. Ap san elehet eke pisan toho kimin 
ulug halog turukmen pisanggowen fato ruhu. 
9San helep fele rurukon ino heleben fele roho waruhu. San e kahaltukon ino 
inggarehen wat tahu. 
10San yaha ayeg umatuk eleg halug olok elehen sat toho e wituk. Sa indi 
anggat teg lit yabuk eke wituk halug fano aruhu. 
11Pisanggo foroho ahunen il sahuhap tuk fugmen fato ruruk halug il wabuk 
fug teg. 
12Ap inindi anggat tehonen enele uruk ane ariyen ap inindi og eneptuk. 
Inindi sohu rehon enembiliken ininggareg enebe pil isaruk. 
13It inindi sohuwonen ak turuk lit enele ket-ker ane uruk. Enele obog toho 
uruk lit sohu-sohu ane mondabi siyahon eneg uruk. 

14It inindi sohuwonen enele uruk waruk angge famen fobik teko lahu ane 
fahet nit nenepeleg, nit war amuhukmu mun ane man ane turuk laruhuwon 
fahet ap misihen oho hiyag nisa fug teg. 
15Inindi sohu roho werehonen iniyabuk sat toho witukmen eneg inine eleg 
atukmu inibam larukon fahet inindi nong atuk. 
16Kabini ahun apelehon eke ap suwon raja laharuk halug kinang siyag atuk. 
Onowesi roho werehonen likiyanet ak turuk lit yunggultukmen eneg wereg 
halug oho siyag. 
17Ap alem haloho umbuk hahon eke ap suwon laharuk halug kinang fano 
aruhu. Onowesi roho werehon inindi wirik toho wereg lit ik olokon nalug 
nenek tuhuk tohon ulug yet tehon fano yunggultuk li eneg yunggultukon 
arimano fano. 
18Ap asukun siyahon ibam ungga keyenteg fo reg keyen osit tep-tep 
wamburuk. Inggik lebe ruruk elehen ibam tukum tuhu. 
19Nenehiyeg toho nul ulug aben wam esetuk. Inda yabul ulug ik olokon 
naruk. Uang eleg halug wamet ik olokonet ayeg waroho hila fug teg. 
20Ap suwon hindimuwen huluwap tuk fug! Tung ahun eke hat nohoruk lahen 
ambehen abug uk fug! Suwe pohol ke lam-lam larukonen hat hele urukmu 
hol hiyalug huruwe lahup tohon! 

Pengkhotbah 11 

Ap inindi anggat tehonen yabuk wituk ane fahet ibag ane 

1Ap yatmon enenggengge onggo paloho walug ap winon ayeg waroho og 
isaruk lamuhupmu fobik hit hininggikmu anggolo aruhu. 
2Kinangma tuma fobik alem siyahon inam aruhuwon henepelegma 
hininggikmu werehon misigmu forohoman misihim eneg mondabi eleg am 
teg. Ari fahet nininggikmu werehon su amag ulug ekema tot ekema tot 
emberuk lamuhup. 

3Hina fam ik yenggel atuk halug osit kinangma wambik waharuk. E tu fil ano 
ari fil ano tukum turukon ying atuk ambehen imbiloho la fug angge yinggig 
lit wereg. 
4Ap san o salem turukon fahet yet teg lit hibi nangno ruruk ahun inowen 
yabuk wit ta fug angge ebe yahal taruk laruhu fug. 
5Homhomo fu ruruk ane men, malik isinga ahummuwen wereg atuk ane men 
hat hapeleg hag toho Allahn mun ane man ane turukon fahet hindi anggat 
teg eleg. 
6Ei yatuk ane hubet ak tebelug kel ta fug angge witukmen eneg o hup atuk 
laruhu. Yatuk lahi angge tu fano aruhu, ari siyag aruhu ulug hindi anggat teg 
eleg. Pirenet angge fano am teg ane hat hapeleg. 
7Seleg inowen ap inindi enehiyehap eneptuk. Oluk wereg lit mo asinandi ilen 
yet harukon ari fano. 
8Ap eke amusun toho oluk welaruhu halug likiya hupmu ahiyeg toho 
welaruhuwen yami ruruk laruhu. Nahiyeg toho welaruhukon obog aruhumu 
hik tegma amusun toho welaruhuk ulug wenggel haruk laruhu. Fobik teko 
lahuwon alem elehen saplangge welaruhu. 

Ap kabiniyon komo eneptuk lit hiyag isibag ane 

9Namloho, hat kabinimu hindi hahiyeg toho welaruhun. Hindimuwen timin 
peruk lahenon hikit toho turuk laruhun. Hilen fuki roho kim halug fano 
peruk lahenon turuk laruhun angge famen mun ane man ane turuk 
laruhunon Allahn yet hiyalug alem hubam welaruhuwon haloho umbuhu 
angge re holuk toho welaruhun! 
10Kabini wereg li seni ahe teng uruk hag toho folo-folo eleg laruhu. Ari fahet 
hindi anggin toho wenggeltuk lahenon hik isimin! Ouk nabuhu rohon ulug 
hat hebe kahaleg lamin! 

Pengkhotbah 12 

Ap kabiniyon komo eneptuk lit hiyag isibag ane 

1Asengseng ane hubam aruhu li uwanma hebe kabini reg lit wal hapfag ahun 
ino fam wenggel haruk laruhun. Hebe sabal aruhunteg an nahiyeg toho 
welam fug teg lahi uruk laruhun. 
2Hil hik aruhumu mo men pikalem men suhal men umbagpag yet ha fug teg 
laruhun. Osit nalug hibi alep ulug wenggel haruk laruhun angge famen hinan 
hondo hasug eneg laruhu. 
3Kabinimu hinggik ineyonen windat taruk lahen angge amen sabal 
aruhunmu hinggik elek turuk laruhu. Ketiya huyug ine roho welahen angge 
famen ine eleg aruhu. Hayeg eleg aruhumu suburu sahaloho na fug teg 
laruhun. Hil anggulog aruhu. 
4Funggalma eneplohok turuk ane fuki roho holtuk laruhun fug. Roti anggen 
helep fam lilibug turukon aplohok holuk fug teg laruhun. Fano roho nohomin 
peruk laruhun angge famen hubet suwe enele uruken hil ili atuk laruhun. 
5Lahabeg laharuk ane nuwatmisi ano ulug hindi anggin toho orog-orog laruk 
laruhun. Horuk hubulu aruhunteg huyug kinang ke lisoho laruk laruhun. 
Mun ane man ane hindimuwen tele peruk ane obog toho eleg aruhu. Hat 
mondabi kel taruk ambeg lahunmu ap anggolowen funggalem keyen fong 
wat haptuk lamuhup. 
6Hele fanowon hat mase roho kilap hasuhon ino kong toho lahu. Kou 
fanowon ino kobog toho wamburuk lit halog toho lahu. Hele ik hinanggowon 
lisurukon kong toho lahumu kubag lilibug toho ilkal uhu. 
7Nit nenebe hebeloho kinang alinlan amuhuk. Allahn sat og nisibahon ino 
hebeloho At ambeg lahu. 
8Mun ane man ane kinangman turukon alem elehen we saplangge wereg ulug 
an wene hiyag isaruk nahunen nele aru uruk lahi. 

Obog-obogma ibag ane 

9Ap amul eneptuk latfag ahun inowen mun ane man ane fahet fuki roho 
wenggel haruk lit ap obog toho inindi anggarap eneptuk latfag. Aben alem il 

misig-misig kong heheg milal eneptukon we tem toho uruk ano ulug kim 
halug pikirap turuk latfag. 
10Amul eneptuk latfag ahun ino indi pikit toho wereg lit ele tem toho uruk 
latfag. Ap inindi enehiyehap enepmin ulug ele fano roho uruk latfahon ino 
suwesingga tu fam haharoho emberuk latfag. 
11Ap inindi anggat tehonen uruk ane ari wanggun wam og eneplug larukon 
hag toho wereg. Iren uruk latfahon andog toho haharehon arimano 
posiyemanggen telehon hag toho wereg. Aben wam foroho hag toho iren ap 
milal eneptuk. 
12Namloho, alem misig eke fahet kahaleg laruhunon tu: Alem eke hag eke 
hag anggolo werehen suwesingga haharoho emberuk ane eleg laruhu fug. 
Mun ane man ane teko larukon alem yami ruruk ane ariyen ap sarap eneptuk. 
13Mun ane man ane hol haruk latikibon alem misig eneg werehon tu: Allah 
fahet henekol toho wereg lit tu men ari men turuk lamuhup ulug komo 
nenepfahon hinine roho seneg lamuhup. Ari roho turuk lit aben tuk teg ane 
turuk lamuhup. 
14Niren mun ane man ane fanowon siyahon turuk laheyonet hirahoman turuk 
laheyonet Allahn kim nisaruk lit alem haloho umbuhu. 

Kidung Agung 

Kidung Agung 1 

1 Hun Salomoen sini mondabi fanowon milalfag ane suwesingga tu fam 
hahareg lit wereg. 
Hiyap inowen uruk ane 

2Nimiyon, an nolohotma top toho hi nabik ma! Haren hindi nasug lahen ane 
men hele anggur ahaluwe men wirim teg eleg. 
3Amben fano angge hebene are regma hat hunuk oho kim-kim amben hag 
toho werehen hiyap tuhumon obog tohowen hat fahet inindi naruk. 
4Hat an nowe welahenon, haren an hondog naplug nunuyug ilaluwe roho 
lulteg hibam kul. Hibam wereg lit nit hat fahet nenehiyehen yunggultuk 
lamul. Hindi nasug lahen ane palimu regma anggur ahaluwe apma reg ulug 
wel haptuk lamul. We tem toho hiyap obog tohowen hat fahet inindimuwen 
naruk. 
5Hilani umalik o Yerusalem welahebon, an nahap sum singon Kedar inaben 
o sabo wituk asum hag teg angge famen an norohole sum fanowon hun 
Salomo ibam werehon hag toho welahi. 
6Mo olokonen yet niyarukmen eneg an nahap sing atisi angge re an kim niya 
fug. An noriyen an fahet onolok haruk lit nit niniyabuk hele anggur yaho 
ambeg arimano foroho laruhun ulug hiyag nutusa. Hiyag nutusa ane roho it 
iniyabuk foroho latikik ane ariyen an ninggareg niyabuk embeserikik. 
7Hat anden nindi hasug lahiyonen hambohom kema og eneplug laruk lahen? 
O unukoho it kel tawag ulug o kema laruk lahen, hiyag nimin! Nungge fahet 
anden hat yami hapmin ulug hat hori enembohom seheli ke la wam turuk 
latmin? 
Ap inowen uruk ane 

8Hiyap tuhumon sehelimu hat eneg horohole fanowon welahen. An lahi 
ambeg hapeleg toho welahen halug hat hambohom og eneplug laruk lit an 

nambohom unuyug pal enebil lamihinteg an notsiyen nambohom foroho lit 
o sabo wiroho weregma hambohom men welatihip. 
9Nehe nindiyon, wam kuda heyon Mesir inap onowe suwonen tohon men 
wirim haptuk lahi. 
10Horoholeanggen fuma-fuma haliliyangge lahabe felug hanggolopma ile 
wirili wan teg lit fano anggolo welahen. 
11Umbagpag turuk angge emas fam hisanggomangge wiri felug perak ili 
rurukon fam ilembani hahon wiroho po rubul. 
Hiyap inowen uruk ane 

12An nowe ibalma yinggigmu ahaluwe an nebene are rehonen amben fano 
turuk. 
13Nindiyon ino namigmu yinggig lit pingga amben fanowon hag toho turuk. 
14E owil hele anggur yatuk ambeg o En-Gedi werehonen amben fano turuk 
hag toho an nindiyonen oho turuk. 
Ap inowen uruk ane 

15Nehe nindiyon, hat horohole fano welahen. Hilanggen suwe yalma hag teg 
lahen. 
Hiyap inowen uruk ane 

16Nindiyon, hat hahap fano anggolo reg lahen. Sipsibi sukuwon fam ambiyeg 
yinggig lamul. 
17E sahi aruma nit ninibam uwag weregma e mur inggik ariya ungga wereg. 

Kidung Agung 2 

Hiyap inowen uruk ane 

1Owil-owil angge o Saron tonggoma wilibihon sehelimuwon an misig eneg 
welahi. Walahen owil farema werehon hag toho welahi. 
Ap inowen uruk ane 

2Alog-alog angge sehelimu walahen owil wereg hag toho an nehe nindiyon 
hiyap winon sehelimu wereg. 
Hiyap inowen uruk ane 

3Sawe e faremon sehelimu wereg hag toho an nindiyon ino ap kabini winon 
sehelimu wereg. An nahiyehen e ino alman kel taruk lahi. Anggen unduk 
fanowen naruk lahi. 
4Aren an hondog naplug ap enehiyeg toho yunggultuk ambeg lahareg anden 
nindi reg lahiyon tu ulug enehangge nubam embehek. 
5At fahet nindi naruken ouk waruk lahireg hebeloho nine atminen kin 
ahaluwe men sawe anggen men og nirik watlihipmu namin. 
6At inggik hareyonen nunggul leko nohoruk lit inggik pikironen mako pug 
nasug. 
7Hilani umalik o Yerusalem welahebon, an men nindi reg lahiyon men fano 
roho nohoruk lahereg elel nenebuk fug. Ninindi roho welahe ane uwanma 
nit horogma wam fug. Ari fahet hiren mene faremon aben elel eneptuk 
elehon fam wenggel haruk lit henele tem toho ilihiben heng heneptuk lahi. 
8Holeg lamek! Nindi anggen tehon ino waharuk. Punu ke hik tombo lahabil 
waharukmu yet homok! 
9Mene kabiniyon uyug ilaluwe roho larukon hag toho nibam iraham wahareg 
selma unduhuk lit keyenteg ele keyen kilap niyalug 
10an nubam ele uruk. 
Ap inowen uruk ane 

Nehe, horohole fanowon, in atug an men ambiyeg lulen ma! 
11Osit naruk li obog atisimu 
12farema owil-owil angge fanowon wilip atuk lit anggenman suwe enele 
lusing-lasang irikim ap enehiyehen sini yunggultuk li ak tehek. 
13E ara anggen ahilhil turukmu hele anggur owil amben fano ruruk. Nehe, 
horohole fanowon, in atug an men ambiyeg lulen ma! 
14Suwe yalma kiling elma hirag atukon hag toho welahen. Hat horohole 
fanowon yet hiyaminteg hele fano roho uruk lahenon hol haminen wilibig 
watmihin. 

Hiyap inowen uruk ane 

15An niyabukmu hele anggur arimano owil turukmu pak seheluhen siyahap 
tuhup tohon ulug sen enebiyok! 
16Nindi reg lahiyon ino anden ngi reg lahi, aren an ngi nasug. Aren eneg e 
walahen owil sehelimu ambohom hondog eneplug waharuk. 
17O uwan sakan tik oho lit hil yinggirukmu hat nindi hasug lahiyon mene 
kabiniyon punumu werehon hag toho laruk lit an niraham watmihin. 

Kidung Agung 3 

Hiyap inowen uruk ane 

1Hubanggo an nohoruk ambeg yinggig lit at anden nindi reg lahiyon ino yami 
ruruk latikik angge famen hiyaharikik fug. 
2An in atminteg o pumbuk walinggoho laruk lit nindi reg lahiyon ino 
kebunggalem ke oho silimu oho yami ril lamin perikik angge famen 
hiyaharikik fug. 
3Yet harikik fureg larukmen ap o pumbuk ino foroho inap men salkal 
urukukteg anden it unubam, ”Nindi reg lahi ahun ino hiren yet hehep ano?” 
ulug kapal isarikik. 
4Kapal isarikikteg it embeselug il misig eneg larukmen at ino hiyaharikik. 
Hiyaharikikteg an numbahalug lahu rohon ulug ninggiken at seneko walug 
nibam larikikteg hili indag napfag ambeg kurukuk. 
5Hilani umalik o Yerusalem welahebon, an men nindi reg lahiyon men fano 
roho nohoruk lahereg elel nenebuk fug. Ninindi roho welahe ane uwanma 
nit horogma wam fug. Ari fahet hiren mene faremon aben elel eneptuk 
elehon fam wenggel haruk lit henele tem toho ilihiben heng heneptuk lahi. 
Ap winonen uruk ane 

6Yet homok! Ap eke lekman waharuk lit kinang ahe hubu muhul hag toho 
lahabil waharuk. At waharukon walinggoho pingga men kami men e 
ahaluwe aben ayeg waroho hilarukon menen amben fano rurukmu waharuk. 

7Hun Salomo paya roho walug waharukmu yet hemek! At men Israel inap 
sehen senehon en eneptuson enebe teng piren waharuk. 
8It tog aptuk ane onolukon wal tanehen karog enelunggu ke pug teg lit ap 
seliyonen hubanggo unusul ulug waharuk halug oho hebeloho unusuk teg. 
9Hur atuk angge paya roho walug larukon ino ap suwon Salomo inowen e 
sahi tom Libanon famen seng turuson fam wiri ferisi. 
10Uwag walinggoho unduhukon arimano ili ruruk angge perak fam wirigmu 
ambol timi roho hur atuk ambeg umbagpag turuk angge emas fam wirihon 
wereg. Hur atuk ambeg ino hilani umalik o Yerusalem werehon arimano 
inindiyen mut paloho urusa asum fam hililip toho lombog teg. 
11Hilani o Yerusalem welahebon, hinibamen wilip atuk lit ap suwon Salomo 
ino yet halihiben maniyek! Indi ahiyeg toho hiyap hilaruk sambil isingan 
aliliyangge unggulmu lahabehekon wan teg lit waharukmu yet hemek! 

Kidung Agung 4 

Ap inowen uruk ane 

1Nehe nindiyon, hat horohole fano anggolo welahen. Hilanggen sum fam 
salehon ariya suwe yalma il hag teg. Hat horuk wam kambing onoruk singon 
tom Gilead famen luhaloho wamburukon hag toho wereg. 
2Hayeg ariya wam domba onoruk ket paloho ik umatuk ambehen king toho 
laharukon hag toho wereg. Wam piren unumalik hag toho ut toho wereg lit 
misig oho alindik teg eleg. 
3Hambilik firi reg lit hekel suwaleg mut palehon hag teg. Horoholeanggen 
sum fam salehon ariya sabohi huluwon hag toho wereg. 
4Hanggolobag o yaron hun Dauren witfahon hag toho lahabeg. O ino ubahat 
fene tog piyabangge teng-teng angge po reg hag toho hanggolopma ilembani 
ilang aho-aho angge wan teg lahen. 
5Hag ariya mene umalik piren owil-owil angge sehelimu ying aptukon hag 
toho wereg. 

6O uwan sakan tik oho lit hil yinggirukmu an hambeg watminteg punu 
amben fano turukon alma welatmin. 
7Nindiyon, hat horohole fano anggolo weregma siyahon tor angge oho 
hebene wereg eleg. 
8Nehe nindiyon anden og hapmin peruk lahiyon, an men welamulen tom 
atelman wambik ma! Tom Libanon famen ambiyeg wambul. Tom Amana 
men Senir men Hermon famen wambik watmihin. Olomeneyen ei wirig 
ambeg embeselug an niraham watmihin. 
9Hili nehe anden og hapmin peruk lahiyon, hat hilen an kim niyaruk lahenon 
fahet an nindimu naruk. Ilembani hanggolopma wan teg lahenon yet haruk 
lit nindi pong-pong angge ruruk. 
10Haren hindi nasug lahen ane ariyen an nindi nahiyehap naptuk. An mako 
pug toho sen nasug lahen ane ari men hele anggur ahaluwe men wirim teg 
eleg. Amben fano angge hebene are rehon ino amben obog toho winon 
emberimu wereg. 
11Nindiyon anden og hapmin peruk lahiyon, hambilikmuwen ag owe men 
kin ahaluwe men wamburuk. Hasum e sahi tom Libanon fam werehon amben 
fano ruruk hag toho ruruk. 
12Nehe anden hilamin peruk lahiyon ari yabuk elehet walinggoho ohowon 
hag toho wereg. Ik eleruk abilit larehon hag teg. 
13Yabuk ino fam sawe anggen unduk fanowon men yuwe men e ahaluwe 
amben fanowon men 
14el men kami, pingga, kim-kim, soklum, kilibim amben mondabi fano angge 
eke hag eke hag wilip atuk. 
15Ik eleruk tom Libanon famen ulung-ulung wambik waharuk lit yabuk ino 
ahaluweyap turuk. 
Hiyap inowen uruk ane 

16Homhomo ik eleruk filen wamag! Homhomo ik ambut filen oho watmisi. 
An niyabukmu fu ruruk lit amben fanowon o kema-kema walug lalusa. Nindi 

anggen tehon ino yabuk aren tohon aru fam wamag. Anggen unduk fanowon 
aruma na wamag. 

Kidung Agung 5 

Ap inowen uruk ane 

1Nehe nindiyon anden og hapmin peruk lahiyon, yabuk aru an atmin ulug 
wahi. Wahireg e anggen amben fanowon eke hag eke hag werehon tahan 
tamin. Kin altap men ahik men hele anggur ahaluwe men ag owe men namin. 
Nori, hiren oho anggur ahaluwe narukmen eneg hinindimu naruk ane ariyen 
nenek turuk hag toho welatihip! 
Hiyap inowen uruk ane 

2An nohorikik angge famen nindimu wenggel-wenggel turukmen nindi 
anggen tehon inowen an nibam sok kik tirisi. 
Ap inowen uruk ane 

Nehe nindi hasug lahiyon, hat suwe yalma welahenon, sok hut nabin! 
Hubanggo waharuk lit hibilil nunggulmu suknoho wahi irisi. 
Hiyap inowen uruk ane 

3An nasum nonggolihireg nungge fahet nin hebeloho wan timin? Nuyug ik 
umarihireg nungge fahet nin hebeloho ulmu sopmin? ulug hiyag itikik. 
4Hiyag itikik angge famen nindi anggen tehon inowen ninggarehen sok 
husimin ulug inggik keyenteg ele keyen kilabe ferukmu yet harikikteg an 
nindi pong-pong angge ririsimu 
5an in atikikteg nindi anggen tehon ino sok hut itmin ulug sok husuruk angge 
ino seneg lit kim harukmen an ninggik ahaluwe amben fanowonen keleg teg 
latisi. 
6Sok ino husurikikteg yet harukmen nindi pulmuwon ino larisi. An 
numbahalug larisiyon fahet nindi eleg atisi. An wilip atikikteg yami ril larikik 
angge famen hiyaharikik fug. Anden wol turuk latikik angge famen hebeloho 
ele irisi fug. 

7Ele irisi fugmu an larukmen ap o pumbuk ino foroho inap an men salkal 
urusareg an mep toho nuwatuk lit nasum selmon hog toho hilarusa. 
8Hilani malik o Yerusalem welahebon, hiren an nindi pulmuwon ino 
hiyahakup halug hiren nungge ane at hiyag umuhup? He ino hat fahet 
indimu naruk ane ariyen ouk ubam atisi ulug at hiyag umuhuben tem toho 
heneyeg umen iyok! 
Hilani maliken uruk ane 

9Hiyap tuhumon enesehelimu we hat eneg horohole fano reg lahenon, hat 
hindi pulmuwon ino ap winon hiyaben inindi enesuhon enemberimu 
werehen haren ari ulug hiyag nesehen ano? Nungge fahet hat hindi anggen 
tehon ino men ap winon men wirim teg eleg? 
Hiyap inowen uruk ane 

10An nindi anggen tehon ino ahap hulu reg lit ebe abirangge umbagpag 
turuk. Ap teng obog sehelet obog sehelimu at palimu wereg. 
11Orohole umbagpag turuk angge emas mondabi fanowon hag toho wereg. 
Oruk suwaleg lit suwe puwali oruk hag toho sing teg. 
12Ilanggen suwe yalma ik ayegma hur atukon hag toho wereg. Ayeg ag owe 
hag toho yanggo reg lit ut toho weregma misig oho alindik teg eleg. 
13Oroholeanggen amben fano angge yatuk ambeg hag toho weregma 
panisung wilibig lit kami amben hag turuk. Ambilik walahen owil hag tehon 
famen pingga ahaluwe fanowon wamburuk. 
14Inggik ine reg lit emas umbagpag turukon hag toho weregma sohomangge 
helep ili faya rurukon topno rehon wan turuk. Ubahare ino wam gajah 
andimbuk helep piyanu paleg hahonen keleg tehon hag toho wereg. 
15Uyug te uwag helep yanggowon ili rurukon umbagpag turuk angge emas 
fam hutuk teberukon hag toho wereg. At ebe abirangge e sahi tom Libanon 
fam werehon hag toho yat toho laharuk. 

16Ambilikmu unduk fano angge forohoma mun angge man angge ebene 
werehonen an nindi nahiyehap naptuk. Hilani umalik o Yerusalem 
welahebon, ari hag toho an nindi anggen tehon ino wereg. 

Kidung Agung 6 

Hilani umaliken uruk ane 

1Hiyap tuhumon enesehelimu hat eneg horohole fano reg lahenon, hat hindi 
anggen tehon kema fil laha? Nit men hat menen at yami rik lulen hiyag 
nisimin. 
Hiyap inowen uruk ane 

2Nindi pulmuwon ino at iyabukmu wahareg amben fano angge eke hag eke 
hag werehon somug haruk lit walahen owil tahanoho hilaruk. 
3Nindi reg lahiyon ino anden ngi reg lahi, aren an ngi nasug. Aren eneg e 
walahen owil sehelimu ambohom hondog eneplug waharuk. 
Ap inowen uruk ane 

4Nehe nindiyon, hat horohole fanowon o pumbuk Tirza fano wereg hag toho 
welahen. Hat umbagpag turuk lahenon o Yerusalem umbagpag turuk hag 
toho welahen. Ap sehen senehon tog silimu mondoko waharukmu aben yet 
isaruk lit inindi pong-pong angge ruruk hag toho anden oho hat horohole 
fano reg lahenon yet hiyaruk lit nindi pong-pong angge ruruk lahi. 
5An nindi yukap nabehen ha nowen hat hil fanowonen kim niya fug. Hat 
horuk wam kambing onoruk singon tom Gilead famen uluk toho 
wamburukon hag toho wereg. 
6Hayeg ariya wam domba onoruk ket paloho ik umatuk ambehen king toho 
laharukon hag toho wereg. 
7Horoholeanggen sum fam salehon ariya sabohi huluwon hag toho wereg. 
8Ap suwon eke uhesi teng piren, hiyap fobik hilarukon teng hinahan 
weregma hilani malik enebe teng-teng angge aben winag isa fug toho at 
iraham wereg angge famen 

9anden at misig eneg nindi reg lahi. At suwe yalma werehon ino isingan we 
misig eneg indag tarisireg indi rehon wereg. Ap suwon uhesi men hiyap fobik 
hilarukon men hilani malik at iraham werehon menen hiyap anden nindi reg 
lahiyon ino yet helepteg it obog tohowen at hi ruruk lit sini yunggultuk lalep. 
Hiyap arimanowen sini yunggultuk ane 

10Mo ket lahik waharukmu ahilhil turuk hag toho turuk hiyap ino sa wereg? 
At orohole ino pikalem funumu hag toho wereg lit mo asinandi umbagpag 
turukon hag teg. Ap sehen senehon tog silimu mondoko waharukmu aben 
yet isaruk lit inindi pong-pong angge ruruk hag toho niren oho hat horohole 
fano reg lahenon yet hiyaruk lit ninindi pong-pong angge ruruk lahe. 
Hiyap inowen uruk ane 

11An yabuk sak yatuk ambeg wambirikikteg e ik ayegma werehonen asimit 
sililim tirikim hele anggur arimano ininggik wilibigmu e anggen narukon 
owil turukmu yet ha larikik. 
12Larikikteg an nindi inahan haruk lit weregman keman wahileg keman 
wahileg an lisoho og naptusareg wam kudan lisoho walug laruk angge 
emberimu numbaharusama an nindi pulmuwon ap suwon ino iraham 
heriyeg lit laruk latukuk. 
Ap winonen uruk ane 

13O Sulam hiyap welahenon, yunggulin, yunggulin! Niren hat yet huyulen 
telim tin, telim tin! 
Hiyap inowen uruk ane 

Nungge fahet an ap iniline yunggultukmu yet nuyul peruk lahep? An 
yunggultuk latmin fug. 

Kidung Agung 7 

Ap inowen uruk ane 

1Hat ap suwonen ondohowon welahenon, huyug hililip angge wan teg lit 
iraroho sobi fil laruk lahen. Halunggu ubahare fa rehon ap inggik fanowonen 
wirig hag toho welahen. 

2Hanum kubag ik unduk fanowon ololop toho hinanggurukon hag teg. 
Hahum roti anggen andog toho emberukon owil-owil angge walinggoho 
yihikon hag toho wereg. 
3Hag ariya mene umalik piren hag toho wereg. 
4Hanggolobag o yaron melei topno rehon hag toho wereg. Hilanggen ik sene 
o Hesbon elehet walinggoho ohowon sok horogma yenggelehon hag toho 
wereg. Hambiyang tom Libanon yaron o pumbuk Damsyik emberimu 
lahibahon hag teg lahen. 
5Hat hunggul tom Karmel hag toho lahabegma horuk hekel mut fam palehon 
hag toho wereg. Horuk suwalehon ap suwonen oho yet halug inindi wat 
taruk. 
6Anden nindi hasug lahiyon, hiyap obog toho sehelimu hat eneg horohole 
fano reg lit nindi kal samban naptuk lahen. 
7Hat hebe wiramna men wirim tehen hag ariya ebe yihikon men hikit teg. 
8An wiramna ari fene lahaminteg ebe seneg latmin. Hag ariya hele anggur 
anggen men wirim tehen anden nahiyeg toho kim hiyamin. Hambilik ahe e 
anggen amben fanowon hag toho timisiyen an nibil fu ha ma! 
9Hambilikmuwen hele anggur ahaluwe unduk fanowon wamburukmu an 
namin. 
Hiyap inowen uruk ane 

An nindi anggen tehon nohorukmu nambilikmuwen ahaluwe unduk fanowon 
ino paluk fug angge at ebene wamburukmu at ambiliken lup toho naruk lit 
an fahet indimu ouk haruk lamag. 
10Nindi pulmuwon ino an ngi nasug. An fahet indi naruk. 
11Nindi anggen teg lahenon, e owil apma nohulen an men lul! 
12Hubet hele anggur yaho ambeg lulteg hele arimano ininggik wilibig lit owil 
turukmu e anggen narukon oho owil yihik ano ulug yet hulen ma. Lul ambeg 
itan anden hat nindi hiyamin. 

13Nindafubu amben fanowon ino somug ha lul. Lul ambeg sokolma e anggen 
unduk fanowon wereg. E ino anggen tam yihikonet we ket eneg yihikonet 
anden tahantikikteg hat nindi anggen tohon o yoho og hitminen foroho lahi. 

Kidung Agung 8 

1Hat an nowe wereg lit an nisinga ag owe nelen halug fano! Ari halug an 
kalemma larukmen hat men salkal uruk lit anden hat ap iniline mako pug 
toho hi haplema aben pet naplep fug. 
2Anden hat hondog haplug nisinga ibam lelema haren an milal naptukmu 
anden hele anggur ahaluwe men anggen anden tohon ahaluwe men hinang 
hetle. 
3Hat hinggik hareyonen nunggul leko nohoruk lit hinggik pikironen mako 
pug nasug lalen. 
4Hilani umalik o Yerusalem welahebon, an men nindi reg lahiyon men fano 
roho nohoruk lahereg elel nenebuk fug. Ninindi roho welahe ane uwanma 
nit horogma wam fug. 
Ap winonen uruk ane 

5Yet homok! Hiyap sa ap indi rehon ubam timi roho laruk lit lekman 
waharuk? 
Hiyap inowen uruk ane 

E sawe alman hat hisinga ahummu atik inag. Hat e ino alman nohorukmu 
anden elel habihi. 
6Enehangge hat hunuk haharehon ino hamigmu foroho lahen hag toho an 
oho hat hindimu fet nasug laruhun. Sohomangge hinggikmuwon hog toho 
umbusuk fug angge wan teg lahen hag toho an eneg hindi niyaruk laruhun. 
War atuk ane ino ine reg hag toho ap hiyap inindi enesug ane ari mondabi 
ine reg. War atuk ane ino ap misihen oho apmayap tuk fug teg hag toho nit-
nit ninindi roho welaheyon eleg am fug angge indok ambulpul hag toho ulog 
turuk. 

7Ik anggolo hilil isarukmu oho it-it inindi roho wereg ane indok ambulpul 
turukon ari war atuk eleg. Ik fu waharuk lir oho walug la fug teg. Ap ekeyen 
mun angge man angge inggikmu werehon fam it-it inindi roho wereg ane ari 
ayeg waroho hilamin pelep halug aben at ino pet turuk lit inggaliyap telep. 
Hiyap owesiyen uruk ane 

8Nonot ebe tot teg lit ag uwan wilip am fugmu ap ekeyen hilahuk ulug 
elenggen kuhu sambil ino niren nangginoho foroho lamuhuk? 
9Nonot ino o elehet walinggoho ohowon hag toho welaruhu halug niren 
elehet ino emberimu o yaron ili ruruk angge perak fam wiri fuhuk. At ino 
sok husihon hag toho welaruhu halug e sahi ahep fam lare fuhuk. 
Hiyap inowen uruk ane 

10An tem toho o elehet walinggoho ohowon men wirim teg lahimu nag o 
yaron piren hag toho wereg angge famen ketiya an nindi reg lahiyon elehet 
ino pisan toho kukag ulug hiyag utuk lahi. 
Ap inowen uruk ane 

11-12Ap suwon Salomo ino o pumbuk Baal-Hamon horogma hele anggur yatuk 
ambeg ngi reg. Yabuk ari aben hilahup tohon fano foroho lamuhup ulug otsi 
hiyag isarisi. Forohowon fahet otsi wal taneg onggo uang inggila teng sabiren 
inikniyen og isarukmu anggur anggen anggolo tahan tarukon fahet uang 
inggila teng-teng angge inikni og utuk. Uang anggolo arimano hun Salomo 
otsi menen fano hilawag. An eneg niyabuk anggur yaho ambeg ino 
ninggarehen seneg lahi. 
13Nehe nindiyon, hat yabukmu welahenon, an noriyen oho holegma haren 
hele hi roho uruk lit wol napmihin. 
Hiyap inowen uruk ane 

14Hat nindi anggen tehon mene kabiniyon hag toho laruk lit huyug ilaluwe 
roho punumu amben fano angge eke hag eke hag weregma lahik watmihin. 

Yesaya 

Yesaya 1 

1 Ap suwon Uzia, Yotam, Ahas, Hizkia men wal tanehen Yehuda inap fet 
enesug latfag li Allahn Yehuda inap men Yerusalem inap men unubam teko 
lahu ane fahet hun Amos amloho Yesaya fulu roho hiyag utuk latfag ane 
suwesingga aru fam haharoho imbibag. 

Allahn henebene yowil anggolo reg ulug Israel inap komo yig isibag ane 

2Pohol men kinang menen holeg lamek! NINIKNI Allahn ele urukon tu, ”An 
numalikisi fano su amag ulug fet enesug latikik angge famen it arimanowen 
An enembol yig nutuk latusa. 
3Wam sapiyen nikni tu ulug indi anggat tegma wam keledai inowen oho 
ikniyen suburu og utuk ambeg oluk teg angge famen numalikisi Israel inap 
inindi sohu roho wereg lit An Inikni fahet enepeleg toho wereg. 
4Hit Israel hinaben siyag ane eneg turuk lahebon ariyen alem anggolo 
hunubam weregma siyag amuhup! Indamen tulug ketiya oho honolok ane 
eneg turuk lit hunubabut siyag toho welahep. An HINIKNI Allah henembol yig 
nutuk lit Israel hinap Hinikni suwon umbagpag turuk lahiyon numbahalug 
apmayap naptuk latikip. 
5Nungge fahet hiren An nele ying naptukmen eneg welahep? Hit 
hununggulmu yowilangge anggolo weregma hinindi obog toho ouk turuk 
angge famen hit hinindimuwen alem angginon nin eke nunubam emberuk lit 
nunuselep peruk lahep? 
6Hununggulmuwen hunuyug anggulmu ouk eleg ambeg wereg eleg. Hit 
henebene yowil ket hunusuruk ambeg men pot men salukangge men anggolo 
regma ap misihen puhun tuk fug angge, tag angge ruk fug angge ahaluwe 
fanowon yowil fam emberuk eleg. 
7O pumbuk Yehuda kinang fam werehon arimano harep pisako olunap 
teberusa. Hit honolohotman ap o winamonen hit henengginang famen wilip 

atuk angge naruk. Indam o Sodom siyahap tiyagma olun atfag hag toho hit 
henengginang Yehuda ino oho mondabi siyag atisi. 
8O Yerusalem amu eneg uwan siyahap tuk fugmu ap seliyonen walinggoho 
kilap enesugmen Yerusalem inap inine eleg atisimu o pumbuk aru o sabo 
yabukmu siyag toho wirihon men, wiramna kilaptuk lit nohoruk ambeg men 
hag toho wereg. 
9NINIKNI Allah pohol ha kinang ha senehon inowen ap we tor angge 
welaheyon itano nunumbahalep fugmu o Sodom inap, Gomora inap men 
siyag atfag hag toho nir oho siyag ala. 

Allahn henebe puhun toho welamuhup ulug hiyag isibag ane 

10O Yerusalem hinap honowesi men Sodom Gomora inap hag toho 
welahebon, NINIKNI Allahn ele urukon holeg lit At inowen komo neneptuk 
ane wenggel haruk lamek! 
11NINIKNI Allahn ele urukon tu, ”Nungge fahet An nolohotma wam anggolo 
waroho yaltuk lahep? Wam domba men wam sapi umalik sei men An fahet 
yaltuk lahepma nirim peruk lahi. Wam domba men kambing men wam sapi 
ap angge enemep An fahet emberuk lahebon ari Anden siyag peruk lahi. 
12Hiren Allah fam sembahyang ul ulug waharuk lit mun angge man angge 
Allah fahet emberukon hininggikmu seneko walug waharuk lamuhup ulug 
ap san hiyag hisarisi? Ap san hiyag hisarukmu An nibam iraham ke 
hunuyuhen sobik waharuk lahep? 
13-14Hiren Allah fahet umbul ulug walug waharuk lahebon arimano 
saplangge imbik waharuk lahepma walug waharuk lamuhup fug! Hiren 
amben fano angge peruk lit yaltuk lahebon arimano amben siyahen me nape 
naptuk. Pikalem keron inam atukmu sembahyang uruk lahep ane men, o 
Sabat wene ul ulug kel taruk sambil turuk lahep ane men, mo ilig am wirig 
am turukmu henehiyeg toho palu ruruk lit An nolohotma yunggultuk 
lahebon men, Anden yet hisaruk lit nirim haruk lahi. Ari roho turuk lit siyag 

ane til-wil laruk lahebon ariyen alem angginon An nubamap naptuk lahepma 
Anden sat haruk lit ha ruhuk fug peruk lahi. 
15Hiren An nubam sembahyang uruk lamuhup halug oho Anden hininggikmu 
mep anggolo werehen henele holtuk laruhuk fug. 
16An nolohotman siyag ane turuk lahebon eleg amag ulug henebe puhun toho 
umag taruk lamuhup! Honolok ane turuk lahebon embeseruk lit 
17fano ane milal taruk lamuhup! Alem weregma fano roho haltuk lit aben 
apmayap eneptuken inine eleg toho werehon arimano let eneptuk lamuhup! 
Malik suwarehon ili og eneptuk lit hiyap yuwohon unubam unggum 
weregma inibil atuk lamuhup! 
18 NINIKNI Allahn ele urukon tu, ”Alem hunubam werehon ino haltulen 
maniyek! Hiren siyag ane eneg turuk lahebon ariyen siyag angge hunubam 
tag tegma hiren Allahn puhunap neneptukmu hina yanggowon hag toho 
amuhuk peruk lahep? Niren siyag ane anggolo roho turukmu Ninikniyen 
ambolma umbusuhu peruk lahep? 
19Hiren An nele holtuk lamuhup halug henengginang famen wilip atuk angge 
arimano fano naruk lamuhup angge famen 
20hiren An nele sobir isaruk lit henembol yig nutuk lamuhup halug tog elman 
hunusuruk lamuhup. An HINIKNI Allahn we tik-tem toho nele aru hiyag 
hisaruk lahi.” 

Yerusalem inaben Allah enembol yig utuk latfag ane 

21O Yerusalem hinap atam hinindi wirik toho Allah fam wenggel haruk 
latikip angge famen ketiya hiyap yaying turukon hag toho welahep. Atam 
hit-hit let-ler atuk lit alem weregma fano roho haltuk latikip angge famen 
ketiya wat-war atuk lahep. 
22Hit atam ili ruruk angge perak fanowon hag toho welatikip angge famen 
ili ruruk eleg angge hag atikip. Hit atam ik anggur ahaluwe unduk fanowon 
hag toho welatikip angge famen ik il yuhunon hag atikip. 

23Hit honowesi fet henesuhon arimano yoholiyangge waruk inap men 
mangno atuk lit An nele ying naptuk. Ninibil amag ulug uang og isarukon 
fahet it obog toho arimano enehiyeg haruk lit onggo og nisawag ulug mug 
eneplug laruk. Iren malik suwarehon ili og enebuk fug angge hiyap yuwohon 
unubam unggum werehon fuki roho yet isaruk eleg. 
24Ari fahet NINIKNI Allah pohol ha kinang ha senehon Israel ninap ine roho 
fet nenesuhon inowen ele urukon tu, ”Hit An men seli roho welahebonen An 
nele ying naptuk ane fahet ayeg waroho hunusuhuk. 
25Hit hunubam alem werehon fahet Anden tuhuk ane tu: Siyag ane turuk 
lahebon ariyen sing angge hunubam tag tehon Anden puhun tebesuhuk. 
26Anden alem kong turuk inap men, ap komo eneptuk inap men, atam 
welatuson hag toho nin eke og hisahukmu o Yerusalem unuk salikap toho 
’Ap inindi wirik toho Allah fam wenggel haruk lit let-ler atuk ambeg’ 
suwaluhup.” 
27Yerusalem inap Allah alukema hebeloho wamuhup halug alem unubam 
werehon NINIKNI Allah ap let eneptukon inowen haloho emberuk lit windat 
enebuhu angge famen 
28ap siyag ane eneg turuk lit NINIKNI Allah enembol yig utuk inap arimano 
enebe mangno roho siyag amuhup. NINIKNI Allah ele embeseruk inap 
mondabi eleg amuhup. 
29Usa ahen wel turuk lahebon men, yabuk usama ulug wituk lahebon men 
fahet we tik-tem toho hininggali hahup. 
30Hit e suwon famen inggila halo urukon hag toho welamuhup. Hit kinang 
ik ahaluwe eleg atuk ambeg hag toho welamuhup. 
31Hoholangge lilohon fam indok antingtingnaha paloho lalug naruk hag toho 
ap inine roho werehon arimanowen siyag ane turukon ino famen 
ininggarehen ilimangge kilap talug siyahap tarukmu ap misihen oho windat 
enebuk fug teg lamuhup. 

Yesaya 2 

Tog aptuk ane eleg aruhu ibag ane 
(Mi 4:1-3) 

1Allahn hun Amos amloho Yesaya fam Yehuda inap men Yerusalem inap men 
fahet hiyag itfag ane tu: 
2 Obog aruhu li tom NINIKNI Allah ibam wirihon ino tom winon apma regma 
at ino ine roho unduhuk lit mondabi palimu aruhu. Ap o pumbuk kinang 
atogman atogma werehon obog toho mondoko tom ino alma lalug 
3enele uruk lit, ”NINIKNI Allah hun Yakuben wel tibahon ibam tom fam 
wirihon ino lahulen maniyek! Nit laruk lamuhuk abunggalem fahet Aren 
hiyag nisahu ane hikit toho laruk lamuhuk. O Yerusalemen NINIKNI Allahn 
ele uruk lit tom Sion famen milal neneptuk laruhu,” ulug enele uruk 
lamuhup. 
4 O pumbuk kinang atogman atogma werehon it-it seli roho weregma At 
inowen alem unubam werehon fuki roho yet isaruk lit haloho emberuk 
laruhu. Fit ap watuk angge iren tohon yabuk witukon fahet wanggunap turuk 
lamuhup. Eneminggin ap unusuruk angge wam senggeltukon fahet filiyap 
turuk lamuhup. Ari tuhupteg o pumbuk kinang atogman atogma werehonen 
tog aptuk lit wat-war atuk lamuhup fug. It arimanowen tog aptuk ane fahet 
milal taruk lamuhup fug. 
5Nori, Yakub umalikisi welahebon, NINIKNI Allahn seleg fanowon og 
nisarukon fam laruk lamuhuken maniyek! 

Allahn alem kong tuhu sambil horog teg ibag ane 

6Allah, Hat humalikisi Yakuben ondohowonen ondohowon arimanowen ap 
o winamonen turuk ane hikit toho turuken hambol yig isarikin. Iren yali 
inaben turuk ane hikit toho fulu ane turuk, Filistin inaben turuk hag toho 
pamongge unusuruk, ap o winamon men mangno roho siyahon nunubam 
aruhu rohon ulug ininggik tag turuk. 
7Ili ruruk angge emas perak anggolowen enengginang keleg teg, fano-fano 
angge mondoko aben wirim ha fug tohon foroho lit wereg. Enembohom kuda 

anggolowen kinang atogman atogma keleg teg, kereta wam arimanowen 
lisoho walug laruk angge aben winag isa fug teg. 
8Usangge anggolowen enengginang keleg teg, it ininggiken wit taruson 
onolohotman enelenggen fam hur atug sembahyang uruk. 
9Fobik it obog toho aben apmayap enebuhupmu enepma kunuk toho 
welamuhup halug iren hubam siyag ane turuson Haren hambolma 
umbusuhun fug. 
10  NINIKNI Allah mondabi palimu wereg lit umbagpag turukon ino ap 
enekolap enebil waruhu halug helep alma, kiling elma hirag arik lahup! 
11Allah waruhu sambil ino ap hemet til larukon apmayap enebuhu, 
enewelwel turukon arimano ininggaliyap enebuhu. We NINIKNI Allah eneg 
palimu welaruhu. 
12 NINIKNI Allah pohol ha kinang ha senehon inowen mun ane man ane alem 
suwon men hemet til laruk ane men inggareg palimuwap taruk ane men 
apmayap enebuhu sambil horog teg. 
13E sahi yaron palimu laharukon tom Libanon fam werehon men e wali o 
Basan werehon men o ino sambil siyahap enebuhu. 
14Tom yaron men punu ke men obog toho tuwale fuhu. 
15O yaron men elehet ineyon men obog toho halog tubuhu. 
16Kou ik ahum pali ke yatma larukon men kou fanik-fanowon arimano men 
obog toho siyahap tuhu. 
17O ino sambil ap hemet til larukon obog toho apmayap enebuhu, enewelwel 
turukon arimano ininggaliyap enebuhu. We NINIKNI Allah eneg palimu 
welaruhu. 
18Usangge alem elehon arimano mondabi eleg amuhup. 
19 NINIKNI Allah mondabi palimu wereg lit umbagpag turukon ino ap 
enekolap enebil waruhu halug kinang atogman atogma At olohotman yuk 
turukmu ap obog toho enekolen helep alma, kiling elma hirag arik lahup. 

20O ino sambil usangge onolohotman kunuk toho hur atug wel enebul ulug 
ili ruruk angge perak emas fam wit taruson arimano pak men kindik menen 
nawag ulug hik isahup. 
21 NINIKNI Allah mondabi palimu wereg lit umbagpag turukon ino ap 
enekolap enebil waruhu halug kinang atogman atogma At olohotman lagmag 
uhumu ap obog toho owikmu men koruwelma men hirag arik lahup. 
22Ap kinangmon ine elehon sa hahon wereg lit nungge tuk teg? Ap ekeyen 
an fanowap nabuhu puk fug. 

Yesaya 3 

Allahn Yerusalem inap fet enesug ane elehap tuhuk ibag ane 

1Yerusalem inap men Yehuda inap menen wanggun tomuk hag toho senehon 
ino Allah NINIKNI pohol ha kinang ha seneg ahun inowen ininggikmuwen 
taluk toho hik isahu. Eneseher angge ik men suburu men elehap tuhu. 
2Tog aptukon men, enekol eleg toho turukon men, alem haloho emberukon 
men, Allah ele hiyag isarukon men, fulu roho hiyag isarukon men, onowesi 
roho werehon men, 
3sehen senehon milal eneptukon men, ap suwon-suwon men, ap suwon komo 
rurukon men, pamongge unusurukon men, hal inap fu eneptukon men 
arimano obog toho Allahn elehap enebuhu. 
4Malik toron ket-ker ane turukonen fet enesug lamag ulug in enebuhu. 
5Malik enepelehonen fet enesug lamuhupmu it-it miyal-miyal atuk lit ap 
kabiniyonen ap sabalon enele ying eneptuk lamuhup, aben ininggaliyap 
eneptukonen tung inap apmayap eneptuk lamuhup. 
6Itano li ap ekeyen ikni ibamen are eke seneko at ubam ele uruk lit, ”Haren 
eneg sum wan turukon aben yoholiyangge hilarusa fuhon foroho lahen angge 
re hat nit nonowe lahalug o halog toho lin uruson aruma seneg laruhun,” 
uhu. 

7Ari uhumu areyen hebeloho hiyag utuk lit, ”Anden hit hihit henebuk fug teg 
lahi. An nibamen suburu men sum wan turukon men foroho lahi fureg hit 
honowe aruhuken lahap nabuhup fug,” uhu. 
8Yerusalem inap men Yehuda inap menen enembiliket ininggik 
famet NINIKNI Allah umbagpag turukon ele ying turuk ane ariyen salog-
malog angge roho fuk turuk. 
9Iren ap tu palimuwon, tu apmon ulug onorohole kim isaruk ane ari famen 
unubabut siyahon inam atuk. Sodom inaben siyag ane turuk latfahon awiya 
wibag fug hag toho iren oho siyag ane turukuk ulug ap iniline enewelwel 
taruk. Ari turuk inap arimano siyag amuhup! It ininggarehen alem angginon 
unubamap taruk. 
10Allah ele holtukon arimano unubam fano amuhup iyok! Iniyabuk witukon 
famen anggen fanowon yihik feruk laruhuwon ininggarehen naruk lamuhup. 
11Allah fahet nirim perukon siyag amuhup! Iren siyag ane turukon ariyen kal 
oko alem angginon unubam aruhu. 
12Allahn ele urukon tu, ”An numalikisi welahebon, malik toronen hit sen 
henesug, hiyaben hit fet henesug. Hit milal heneptukon arimanowen hinindi 
nina feseruk lit un ke lahup ulug unug hisaruk.” 
13 NINIKNI Allahn alem numalikisi unubam werehon kong timin ulug in atuk. 
14 NINIKNI Allahn alem unubam embemin ulug umalikisi onowesi roho 
werehon men iniknisi roho werehon men hiyag isaruk lit, ”Hiren yabuk 
kinang fanoma siyahap tirikip, ap inine elehon enenggengge hilarikibonen 
hit hinibam keleg teg. 
15Nungge fahet hiren An numalikisi hunuyuhen sobir isaruk lit ap inine 
elehon ununggul uwag arap heheg unusuruk lahep?” ulug 
Allah NINIKNI pohol ha kinang ha seneg ahun inowen ele uruk. 

Allahn Yerusalem hiyap alem angginon unubam umbuhuk ibag ane 

16 NINIKNI Allahn ele urukon tu, ”Yerusalem hiyap tom Sion fam werehon 
arimanowen hemet til laruk. Neneliliyangge lahabeheyon aben yet hawag 

ulug enenggolop pin hinal til inil humbur il sohomangge unuyugmu wan 
tehonen ele ukag ulug yunggultil telim-telim laruk. 
17Ari fahet Anden Sion hiyap onoruk paloho ununggul ahap eneg tebesuhuk.” 
18O ino sambil Ninikni Allah eneliliyangge lahaptukon obog toho taluk toho 
hik isahuwon tu: Sohomangge unuyugmu lahaptukon men, pusa 
inilahuwagma lahaptukon men, pikalem hag angge pundul fam watukon 
men, 
19inisanggomangge men, sehene men, sum onorohole hililip toho wan 
turukon men, 
20ununggulmu langguk taruk asum men, tebiye habik tehon men, pahaluk 
hag angge men, kubag amben fano angge elma kilabehon men, usa ahalep 
anggen wan turukon men, 
21sohomangge ininggikmu kilabehon men, enembiyangmangge men, 
22sum enebemon men, yunggultuk lit wan turukon men, sum enelunggu ke 
wan turukon men, sum sinami roho warukon men, 
23ininggareg onorohole kim haruk angge men, sum undama wan turukon 
men, ununggulmu oho enenggolopma oho wan turukon men obog toho 
Allahn taluk toho hik isahu. 
24Ketiya amben fano angge lahaptuk angge famen fobik amben siyag turuk 
laruhu. Pahaluk hag angge fanowon wan turukon ubalma hele siyahon wan 
turuk lamuhup. Onoruk suwalehon ubalma tilag teg lamuhup. Yunggultuk 
lit wan turuk asum ubalma sum simbulal wan teg lamuhup. Ketiya enebe 
tihim-tuhum wereg angge famen fobik enehap indoken honomuk turukon 
hag toho welamuhup. 
25Henehunsi karohen unusuhup, hunumalikisi tog elman war amuhup. 
26Sok o Yerusalem kurukon elma piya sini uruk lamuhup, o Sion ino hiyap 
yuwohon amu lin isarukon fong watuk lit kinangma heriyehon hag toho 
welaruhu. 

Yesaya 4 

1O ino sambil hiyap enebe sabirenen ap misig seneko ubam enele uruk lit, 
”Nit yuwog weregma haren og nenesug lamin! Niren suburu nininggarehen 
tohon naruk lit sum nininggarehen tohon wan teg lamuhuk angge re 
neneseher angge fahet wenggeluk fug angge hindi se roho og nenesug lamin. 
Nit nenehunsi nunumalikisi elehen nininggali roho welamuhuk tohon!” ulug 
hiyag umuhup. 

Allahn fobik Yerusalem inap fanowap enebuhuk ibag ane 

2Fobik NINIKNI Allahn Israel inap enengginang nin seiyap turuk laruhu. O ino 
sambil anggen sig anggolowon yihik feruk laruhumu Israel inap we tor angge 
onoluk welamuhubon arimanowen enengginang fanoman si roho wilip atuk 
angge fahet enehiyeg haruk lit nininggali roho welatukukteg nin hebeloho 
palimu atukuk ulug inindi se roho welamuhup. 
3Ari tuhu li o Yerusalem inap tom Sion fam wereg lit we tor angge onoluk 
welamuhubon arimano Allahn numalikisi welamuhup ulug mumal tarisiyon 
ulug suwaleg lamuhup. It onoluk welamuhup ulug Allahn ununuk 
suwesingga fam haharoho emberisi. 
4Alem kong tuhu sambil Ninikni Allah ahime inowen indok ambulpul turuk 
hag toho turuk lit yog o Sion hiyap unubam tag tehon puhun tebeselug ap 
enemep hinang eneptukon Yerusalem inap enebene werehon ik umag 
enebuhu. 
5Ari tuhureg NINIKNI Allahn tom Sion men ap tom ino fam luhal arik waharuk 
lamuhubon men hondo enesugmen eneg welaruhu ulug unukoho fahet hina, 
hubanggo fahet indok ambulpul umbagpag turukon men hubu men werehap 
tuhu. Ari turuk lit NINIKNI Allah mondabi welaruhuwon inowen o pumbuk 
ari atogman atogma ungga hag toho hondo reg laruhu. 
6Hondo reg lit mo olok tegma oho sakoma heriyeg ambeg hag toho welaruhu, 
siyeluwen osit pilabik waharukmu oho o saboma mapmu reg ambeg hag toho 
welaruhu. 

Yesaya 5 

Israel inap unubabut fahet yabuk fam wirim toho sini uruk latfag ane 

1 An nare nindi reg lahiyon inowen hom yabuk witisiyon fahet sini eke 
iminon holeg lamek! An nareyen tom alem ke yabuk kinang fanoma hom 
yabuk witisi. 
2Aren kinang habultuk lit helep eneko wili feserisi. Hom fano ahom en heheg 
yaho ferisi. Yabuk aru ap ekeyen foroho laruhu ulug o yaron misig pulmu 
wiri ferisi. Hom ebe endetlug aling hik isaruk ambeg fahet kinang habuli 
ferisi. Ebe fano wilip amag ulug an nareyen nangno rurukmen hom ino osir 
ahom ele rurukon wilip atisi. 
3Ketiya an nareyen ele uruk lit, ”Nori, Yerusalem hinap men Yehuda hinap 
men welahebonen an men nahom asan men fahet alem hale fiyek! 
4Yabuk aru fahet anden nungge tirikik fug? Obog toho fano witikik angge re 
nin fobik eke nungge wiruhuk? Anden ebe fano umbukag ulug nangno 
rurukmen nungge fahet hom ino osir ahom ele rurukon eneg wilip atisi? 
5Ari fahet ketiya anden yabuk aru fahet tuhuk ane hiyag hisamin: Anden 
elehet walinggoho kilaptikikon ino halog toho hik-hak isahukmu abet wamet 
kuhupteg unuyuhen sobit-sabar isaruk lit ebe obog toho nahup. 
6Hoholangge siyahon yabuk aru fam anggolo wilip aruhu. Wanggun fam 
kinang habuloho sarongge enetuk laruhuk fugmu alog ahele anggolo wilip 
atuk lit fare humon lahaku. Anden, ’Osit yabuk aru fam pilabik wam fug,’ 
ulug hina fam hiyag isahuk,” ulug an nareyen ele uruk. 
7Yabuk aru ngi ahun NINIKNI Allah pohol ha kinang ha senehon ino wereg. 
Yabuk uruk lahiyon ino Israel hinap men Yehuda hinap aruma hunubahet 
uruk lahi. Hit aruma NINIKNI Allahn ahiyeg toho yag heneptisi hinap 
welahep. NINIKNI Allahn te iren alem weregma fano roho kong turuk 
lamuhup perukmen hit-hit kong-kong atuk lahep. Allahn it-it let-ler atuk 
lamuhup perukmen hit-hit wat-war atuk lit ya nga uruk lahep. 

Siyag ane turukon siyag amuhup ibag ane 

8Yabuk ayeg waroho hilil laruk lit o anggolo witil larukon arimano siyag 
amuhup! Ari roho turukmen eneg it enemuwen eneg kinang obog toho ngi 
reg lamuhupmu ap misig oho kinang elehen it iniraham welam fug teg 
laruhu. 
9Ari fahet NINIKNI Allah pohol ha kinang ha senehon inowen anden holeg lit 
weregma sali emberisiyon tu, ”O suwon fanowon arima fam ap welamuhup 
fug. O anggolo arima halog toho lin uhup. 
10Iniyabuk anggur yaho ambeg numen fam anggur anggen kubag misig eneg 
yihik fuhu. Eiyangge teng uhan yaho felug anggen numen eneg yahaluhup.” 
11Hubet-habet in atug ik olokon nul ulug yami ruruk lit ik olokon narukmen 
eneg o hup atukmu oho ying aptuk lit umahayeg eneg turuk. Nunundama 
inahan amag ulug ik anggur ahaluwe narukon arimano siyag amuhup! 
12Onori men ik olokon naruk lit pinggong puhuli waruk men enele urukmu 
hol haruk angge famen NINIKNI Allahn inggik ineyon fam turuk ane wenggel 
haruk eleg. 
13Ari fahet Allahn ele urukon tu, ”An numalikisiyen mun ane man ane fahet 
wenggel haruk elehen ininggik hele waroho hondog eneplug o winama 
imbisik lahup. Onowesi roho werehon arimano suburu oboken inine eleg 
aruhumu unumalikisiyen ik obok haruk lamuhup.” 
14War atuk ane inowen ap arimano mag-mag pil isamin ulug ambilik ila reg. 
Pil isahumu fanik-fano angge o Yerusalem werehonet enehiyehen ngik-ngog 
turukonet mondabi eleg amuhup. 
15Ap obog toho apmayap enebuhumu apma kunuk toho welamuhup. Hemet 
til larukon arimano ininggaliyap enebuhu. 
16 NINIKNI Allah pohol ha kinang ha senehon ino eneg palimu wereg lit 
unggum haloho umbuhu. Allah ebe usa fulu ahunen sali imbibag ane hikit 
toho alem kong turuk laruhu. 

17Ap siyag amuhubon inibam halog toho lin uhubon seheli ke wam domban 
hoholangge nil laruk lamuhup. Tung inaben lin isahup angge wam kambing 
arimanowen naruk lamuhup. 
18Enele si ane uruk lit siyag ane turukon siyag amuhup! Wam kumbi fam 
lisoho walug laruk hag toho alem siyahon lisoho unubamap taruk. 
19Iren enele uruk lit, ”Allahn tuhuk peruk ane ninilen yet hulen folo-folo 
tukag! Israel ninap Ninikni ebe usa fulu rehonen alem angginon unubam 
umbuhuk ulug kong toho emberisiyon fahet nonoluk atmisiyen folo-folo 
nunubam amag!” uruk. 
20Siyag ane fahet fano, fano ane fahet siyag urukon siyag amuhup! Hik tehon 
fahet seleg, selehon fahet hik teg uruk, unduk sig tehon fahet unduk fano, 
unduk fanowon fahet unduk sig teg uruk. 
21Ininggareg fahet ninindi anggat toho wereg lit mun ane man ane nonoluk 
ninap welahe perukon siyag amuhup! 
22Enehako roho ik olokon naruk lit enembong se roho amben angge eke hag 
eke hag ik olokon fam kilaptukon siyag amuhup! 
23Siyag ane turuk inaben onggo og isarukmu iren it inibil atuk lit alem 
unubam emberuk eleg, siyag ane turuk elehon siyag ane tirikip ulug un ane 
unubam lombog eneptuk. 
24Ap arimanowen NINIKNI Allah pohol ha kinang ha senehonen alem ari-ari 
turuk lamuhup ulug komo nenepfag ane fahet ninirim peruk lit Israel ninap 
Ninikni Allah ebe usa fulu rehonen ele urukon sobir isaruk. Ari fahet ulu 
angge indoken narukmu mondabi eleg atuk hag toho ir oho mondabi siyag 
amuhup. E umanggen filik atukmu owil halo urukon homhomowen fu 
isarikim olohulong hag toho linggik-longgo uruk hag toho ir oho longgo 
uhup. 

Allahn ap seliyon mon enebik waruhuk ibag ane 

25 NINIKNI Allahn umalikisi fahet olok haruk lit unusimin ulug inggik leho lit 
wereg. Unusirikim tom yuk elek turukmu ap waroho lin-lan isarukon sal 

enebuk fug angge weregma aben hik isaruk angge hag toho kalemma yinggig 
lamuhup. Ari obog toho teko lahu angge famen Allahn olok haruk ane eleg 
aruhu fugmu numalikisi unusimin ulug inggik imbik wambuk fug angge 
lehoman eneg welaruhu. 
26An numalikisi men tog abik wamuhup ulug enehangge eke yaho felug ap o 
pumbuk yatma werehon wol enebuhu. Wol enebuhumu ap seliyon arimano 
kinang atogman pupu angge wamuhup. 
27Wamuhubon arimano inine anggolo reg lit misig oho salog-malog angge 
roho wat ta fug angge wamuhup. Saren kel taruk lit nohul puk fug angge 
pahaluk enelunggu ke pug tehon men unuyug hililip angge men nonggoloho 
la fug angge wan toho wamuhup. 
28Enentog fano kiyarehon seneg lit enesehen inggila saloho wamuhup. 
Enembohom kuda unuyug helep arikon hag toho weregma kereta wam 
arimanowen lisoho walug laruk angge fam siyelu waharuk hag toho folo-folo 
wamuhup. 
29Mene olokonen hilak turuk hag toho enele ngik-ngog il wamuhup. 
Olomeneyen ele ngu ruruk lit pak wat talug walug larukmu ap misihen oho 
pak ino taluk toho wa fug teg hag toho ap seliyon arimanowen Allah 
umalikisi unusik wamuhup. 
30O ino sambil ik hul salalang tik wamburuk lit aplohok hum toho tung turuk 
hag toho unubam tuhumu yet harukmen hina singonen o seleg hikap tirikim 
o hiken kinang atogman atogma hondo reg laruhumu ap obog tohowen 
enekol haruk lamuhup. 

Yesaya 6 

Allahn hun Yesaya wol tibag ane 

1 Ap suwon raja Uzia war atfahon mo ino fam anden yet 
harukmen NINIKNI Allah hur atuk angge yaron fam lehoma heriyegma asum 
yaron atog inowen eneg NINIKNI Allah ibam ino obog toho keleg tegma yet 
harikik. 

2Ap poholmon indok ambulpul turukon hahon At walinggoho unduhukmu 
yet isarikik. It arimano enebe wal taneg eneherabul falfaliken wilibigmu 
eneherabul pirenen onorohole salegma pirenen enebe hililip teg lit pirenen 
fililoho laruk latusa. 
3It arimanowen it-it enele ine roho uruk lit, ”NINIKNI Allah pohol ha kinang 
ha senehon ino usa ahun, usa ahun, usa ahun wereg. Kinang atogman atogma 
werehon obog tohowen At palimu werehon ino fog turuk,” ulug wel turuk 
latusa. 
4 Iren enele ine roho wel turukmu Allah ibam uwag kinangma yinggihon yuk 
turukmu o ino indok hubuwen keleg teg latisi. 
5Ari regma anden nele uruk lit, ”Yihi, an siyag atmin! Nori Israel inap 
enembilik fam NINIKNI Allah olohotman un ane uruk inap sehelimu wereg lit 
an oho nambiliken siyag ane uruk nahun welahi angge famen nil fam Ap 
suwon palimuwon NINIKNI Allah pohol ha kinang ha senehon ino yet haruk 
lahi,” uruk latikik. 
6Ari urukmen ap poholmon arimano sehelimuwon misihen indok anggen 
Allah fahet hubu lahaptuk ambehen fa fam hambo roho inggikmu seneg 
angge fililoho an nambeg waharisi. 
7Waharisireg indok anggen ino fam nambilikmu tung teg lit an nubam ele 
uruk lit, ”Indok anggen aru fam hambilikmu tung tegma siyag ane turuk 
latikinon eleg aha, alem hubam werehon ino NINIKNI Allahn elehap tehek,” 
ulug hiyag nitisi. 
8Hiyag nitisimu anden hol harukmen NINIKNI Allahn ele uruk lit, ”Ap sa 
Anden monde fuhuk? Ap san Niren uruk laheyon ap hiyag isa laruk laruhu?” 
irisimu anden hebeloho hiyag utuk lit, ”An welahiyon tu mon nabuhun!” 
irikik. 
9 Irikikmu NINIKNI Allahn nin eke nubam ele uruk lit, ”Hat lamihinteg hori 
Israel inap unubam hiyag isaruk laruhunon tu: Hiren Allah wene holtukmen 
eneg welamuhup angge famen hinindi anggar aruhu fug. Mun ane man ane 

teko larukmu hiren yet haruk lamuhup angge famen alem nungge fahet teko 
laruk ulug hinindimu seleg aruhu fug ulug hiyag isaruk laruhun. 
10It inindimuwen fano ane wenggel hahup tohon inindi hareyap tebesuhun. 
It inisanggo fam holuhup tohon inisanggo lare fusuhun. It inilen yet hahup 
tohon inil hupni fusuhun. An nalukema suhuloho wamuhupteg fano amuhup 
tohonen!” ulug NINIKNI Allahn hiyag nitisi. 
11Hiyag nitisimu anden hebeloho kapal haruk lit, ”Nikni, ehen ane hikit toho 
weregman eneg noenam welamuhuk?” ulug kapal harikikmu NINIKNI Allahn 
hebeloho hiyag nutuk lit, ”Anden ihi ane hikit toho weregman eneg o 
pumbuk obog toho arimano olun aruhumu ap olma werehon mondabi eleg 
amuhupteg ap enele teng uhup. It enengginang ino oho lekma hag aruhu. 
12An HINIKNI Allahn ap aruma yatma imbisik lahukmu kinang aru fam ap 
eleg lamuhup. 
13Ap we tor angge kinang aru fam onoluk welamuhup halug ir oho siyahap 
enebuhup. It arimano e suwon aben mutuk lit irat embeserukon hag toho 
welamuhup angge famen e irat ino famen asimit wilip atuk hag toho ap we 
tor angge welamuhubon itano famen nin eke An Allah numalikisi su roho 
wereg lamuhup,” ulug NINIKNI Allahn hiyag nitisi. 

Yesaya 7 

Yesaya inowen ap suwon Ahas fam hindi yuwag toho welamin ulug hiyag itfag 
ane 

1 Hun Uzia amloho Yotam inowen ondohowon Ahas inowen Yehuda inap fet 
enesug latfag li Siria inap onowe Rezin men Israel inap onowe hun Remalya 
amloho Pekah ino menen Yerusalem inap unusul ulug watfag angge famen o 
pumbukmu kuk fug teg latfag. 
2Yehuda inap onowe Ahas inowen hol harukmen, ”Siria inap Israel inap men 
mangno urusareg Israel kinang fam o saboma wereg,” urukon hol hibareg 
Ahas umalikisi Yehuda inap men enekol anggolowen e farema siyeluwen fu 
rurukmu yuk turuk hag toho unuwag elek turuk latfag. 

3Ari turukmu NINIKNI Allahn hun Yesaya hiyag utuk lit, ”Hamloho Syear 
Yasyub men hun Ahas ambeg lalihip. Lalihipteg o pumbuk palimu ik 
yenggelehon ino famen sul angge hale feruson ambiyangma sum uruk inap 
wereg ambeg itan Ahas men salkal ilihip. 
4Salkal ilihipteg Ahas ubam hiyag utuk lit, ’Hindi yuwag toho wereg lit sap 
teg latmihin! Israel inap onowe Pekah men ap suwon Rezin umalikisi Siria 
inap menen onolok haruk ane we indok ambiyang famen hubu wilip atukon 
hag toho werehen hindi anggin toho wereg lit hakol ha fug! 
5Siria inaben ap suwon Pekah umalikisi Israel inap men enele sahaltuk lit, 
6’Yehuda inap men tog aptuk lit hit men mangno amul ukag ulug enekolap 
enebuhukteg Tabeel amloho Yehuda inap onowe lahabuhuk,’ ulug enele 
sahaltuk latusa angge famen 
7An HINIKNI Allahn nele uruk lahiyon tu: Iren peruk ane hikit toho teko lahu 
fug. 
8Siria inap inine reg lalep angge famen it onowe Rezin wereg ambeg Damsyik 
ino wiyig tegma Rezin oho ine reg elehen hakol ha fug. Mo ilig am wirig am 
turukmen teng hinahanam 65 lahumu Israel inap oho hik-hak isahupmu it 
ununggul unuk Israel inap urukon eleg laruhu. 
9Israel inap inine welalep angge famen it onowe Pekah ino wereg ambeg 
Samaria ino wiyig tegma Pekah oho ine eleg. Hit hinindi wirik toho An 
nubam wenggel haruk lamuhup fug halug hinine roho unduhuk lamuhup 
fug!” ulug NINIKNI Allahn hiyag itfag ane hikit toho Yesaya inowen ap suwon 
Ahas hiyag itfag. 

Malik unuk Imanuel indag aruhu ulug Allahn hun Ahas enehangge hiyag itfag 
ane 

10 NINIKNI Allahn nin eke ap suwon Ahas fam hiyag utuk lit, 
11”An HINIKNI Allahn hiyag hirihi ane fahet tem toho hiyag nerehek 
pemihinen, ’Enehangge apma fil ap warehon wereg ambehen ano, pohol filen 

ano wal hamihin,’ ulug heng napmihin,” ulug Yesaya feneyen hun Ahas hiyag 
itfag. 
12Hiyag itfagma Ahas inowen ele uruk lit, ”Anden NINIKNI Allah wal ha fug 
teg lahireg heng timin fug,” ibagma 
13Yesaya inowen hebeloho hiyag utuk lit, ”Hat ap suwon Daud inowen 
ondohowonen ondohowon welahenma iminon tu holeg lamin: Hiren ap 
enele ying eneptuk lahebon fahet tot teg peruk lit an Nikni Allah ele oho ying 
turuk lahep? 
14Ari fahet NINIKNI Allah inggarehen enehangge misig teko lahuwon fahet 
hiyag hitmisi: Hiyap tuhumon misig malik ahummu fet taluhon inowen 
malik ap angge indag tahureg unuk Imanuel suwaluhu. 
15Malik inowen wam sapi ag humu men kin ahaluwe men naruk lit su 
aruhureg fanowon tu, siyahon tu ulug oluk teg laruhu. 
16Malik inowen fanowon tu, siyahon tu ulug uwan haloho umbuk fugmu ap 
suwon hat hakolap haptukon piren enengginang wal toho senehon itano ap 
eleg ambeg hag aruhu. 
17Fobik NINIKNI Allahn Asyur inap onowe suwon hit henembeg monde 
fuhumu hat huhe malik men hotsi Yehuda inap men asengseng haruk lit 
weregman eneg hup anggolo aruhu. Asengseng hahup ane ari hahon Yehuda 
kinang men Israel kinang men minggir atfag liyen tulug ketiya oho yet 
harikip fug. 
18Ari teko lahu li NINIKNI Allahn Mesir inap ik Nil wilip atuk ambeg 
werehon men Asyur inap men wol enebuhumu ap arimano sobon men kin 
ami men hag toho mondoko wamuhupteg 
19fanggongma kiling elma men wam lalma alog wereg ambeg men hililip teg 
lamuhup. 

20Ninikni Allahn Asyur inap onowe suwon ik Efrat fimag filen wol tuhureg, 
’Israel inap onoruk men enemenderuk men unumbanisung men fili fam her 
enebuhun,’ ulug mingming turuk laruhu. 
21Ari tuhu li ap misig-misig enebe wal tanehen we wam sapi heyon misig 
men wam domba piren men eneg foroho lamuhup angge famen 
22wam itanowen ag humu anggolo atukmu enehum ouk toho naruk lamuhup. 
We tik-tem toho ap tor angge kinang aru fam welamuhubon itanowen ag 
humu men kin ahaluwe men naruk lit fano welamuhup. 
23Ari tuhu li yabuk hom ei teng-teng angge 1.000 yabuk teg ambeg onggo 
warukon uang perak teng-teng angge 1.000 wirim teg ambeg arimano famen 
alog-alog angge wilip aruhureg keleg teg lamuhup. 
24Ari reg ambeg arimano aben suwe pak wabul ulug sehen seneko eneg kuruk 
lamuhup. Kinang aru atogman atogma alog-alog angge wilip aruhureg hondo 
reg laruhu. 
25Ari regma tom alem ke yabuk wituk ambeg oho alog angge keleg tehen ap 
enekolen laruk lamuhup fug. We wam sapi men domba men eneg wereg lit 
unuyuhen lilibug turuk lamuhup,” ulug hiyag itfag. 

Yesaya 8 

Yesaya amloho unuk Huhulangge suwalfag ane 

1 NINIKNI Allahn an hiyag nutuk lit, ”Helep anggeyon suwon eke wamihinteg 
helep ino fene seleg toho hahatuk lit, ’Huhulangge folo-folo hilarukon,’ ulug 
hahare femihin,” irisi. 
2Irisimu anden hahatmin ane yet haluson ulug ap piren inindi wirik tohon 
itano misig Allah olohotma unduhuk ahun imam Uria, misig hun Yeberekhya 
amloho Zakharia men wol eneptikik. 
3Wol eneptikikteg wereg lit an nuhe men nohorukukmu malik ahummu 
atisireg malik ino ap angge indag atisimu NINIKNI Allahn nubam ele uruk lit, 
”Malik aru unuk ’Huhulangge Folo-folo Hilarukon,’ suwalmihin. 

4Malik aruwen niyon, hina uk fugmu Damsyik inap enengge men Samaria 
inaben tohon men Asyur inap onowe suwon inowen huhulangge hilaruk 
laruhu,” ulug NINIKNI Allahn hiyag nitisi. 

Asyur inaben Yehuda inap unusuhuben wamuhup ibag ane 

5 NINIKNI Allahn nin eke nubam ele uruk lit, 
6”Yehuda inaben ik Syiloah aplohok eleg angge larukon ino fahet ninirim 
ulug embeseruk lit ap suwon Rezin men Pekah men itano onolohotman 
enekolen unuwag elek turuk. 
7Ari fahet An Hinikniyen Asyur inap onowe suwon men otsi sehen senehon 
obog toho men Yehuda inap unusuhuben wol enebuhukmu Asyur inap 
arimano ik Efrat ino fu waharuk lit fimag-fimag miyaloho laruk hag toho 
wamuhup. 
8Wamuhupteg ik fu waharuk lit kinang ahakoma laharuk hag toho ap 
arimanowen Yehuda kinang atogman atogma miyaloho laruk lit mun angge 
man angge hondo ruhup,” ulug NINIKNI Allahn hiyag nitisi. Allah nit men 
wereg! Suweyen aherabul apma umalik fet enesug hag toho Allahn kinang 
aru atogman atogma welaheyon obog toho fet nenesug. 
9Hununggul unuk wal taneg welahebonen nit fano nunusuhuben mangno 
iyek! Hit mangno amuhup angge famen henekolen yuk lahup. Kinang 
atogman atogma welahebonen holeg lamek! Tog abul ulug wep toho 
welamek! Wep toho welamuhup angge famen henekolen yuk lahup. 
10Tuhup ane fahet henele sahaltuk lit kong toho iyek! Allah nit men werehen 
hiren tul peruk lahep ane teko lahu fug. 

Allahn Yehuda inap laruk abunggalem lahun fug ulug Yesaya komo ribag ane 

11Misihim sambil NINIKNI Allah inggik ineyonen sen naptisireg, ”Hori Yehuda 
inap laruk abunggalem hat lahun fug,” ulug komo naptisi. 
12Komo naptuk lit, ”Yehuda inaben enele enekol nim-nim uruk lit, ’Siyahap 
neneptuk inaben nunusuhuk ulug hirahoman enele sahaltuk,’ urukon holtuk 

lamuhup fug. It enekolap eneptukon fahet hit henekol ha fug angge yuk 
lahup fug! 
13An HINIKNI Allah pohol ha kinang ha seneg lahiyon fahet At ebe usa fulu 
reg ulug honoluk toho wereg lit An nubahet eneg henekolen hinindi yuk toho 
welamuhup. 
14An Allah nebe usa fulu reg lahireg helep atog kema sap tohon hag toho sap 
teg laruhukmu Yehuda inap men onori Israel inap men larukmen unuyug kik 
toho mako wambuhup. An yebangge hag toho welaruhukmu Yerusalem inap 
arimano luhur amuhup. 
15Ap anggolo yebangge elman luhur amuhupteg yowilangge anggolo reg 
amuhupteg mondabi siyag amuhup. 

Ninikni Allahn komo neneptuk ane eneg holtuk lamuhup ibag ane 

16Allahn ap komo eneptuk laruhun ulug hiyag nutuk latisi ane hit an notsi 
milal heneptuk lahi. Milal heneptuk lahi ane ari hiren seneg lit fano roho 
foroho lamuhup. 
17NINIKNI Allahn hun Yakuben ondohowonen ondohowon unubam aluke yig 
isaruk eleg angge famen anden At fahet we tem peruk lit Aren eneg fanowap 
nenebuhu ulug wenggel haruk lahi. 
18An men numalikisi Allahn og nitisiyon men NINIKNI Allah pohol ha kinang 
ha senehon tom Sion fam werehon inowen Israel inap fahet enehangge 
welamuhup ulug nunumbaharisiyon welahe. 
19Aben hit hunubam enele uruk lit, ”Ap warehon enehime men enembol fam 
angge men enele ahuri roho enenggolop elman urukon arimanowen teko 
lahu ane fahet hiyag nisalusan wol eneplihip,” uhupteg nin eke hiyag hisaruk 
lit, ”Nit nonoluk welaheyon nunubam hiyag nisalusan ap war atukon 
enehime unubam fano heng eneptuk lahe,” ulug hiyag hisaruk lamuhup. 
20Ari roho hiyag hisaruk lamuhup halug hiren ap arimano hebeloho hiyag 
isaruk lit, ”NINIKNI Allahn komo neneptuk ane eneg holtuk lamuhup! Ap san 

Allahn komo neneptuk ane hikit toho uruk eleg halug at ino ubam fanowon 
welaruhu fug,” ulug hiyag isaruk lamuhup. 

Kinang aru fam ap asengseng haruk lamuhup ulug hiyag isibag ane 

21Fobik ap inindi anggin toho wereg lit suburu obok haruk lit kinang aru fam 
la wam turuk lamuhup. It arimano suburu obok toho wereg lit onoloken 
inindi ahe laharuk lit it onowe suwon ino men Inikni Allah men huluwap 
eneptuk lamuhup. Iren pohol fil lahap ha 
22kinang fil pilap ha turuk lit nungge-nungge fanowon yet ha fug angge 
asengseng toho turuk lit hik tegma eneg laruk lit inindi mako pug toho wereg 
lamuhup. It arimano hik teg ambeg hik isahup angge famen 
23ap kinang aru fam werehon hik tegman eneg mondabi asengseng toho 
welamuhup fug. 

Nonowe tog pilaptukon ino indag atisi ibag ane 

Ununggul unuk Zebulon inap men Naftali inap men enengginang fahet aben 
atam apma reg peruk latfag angge famen fobik hebeloho kinang itano saho 
ahik ayegma werehon men Yordan fimag fil werehon men Galilea kinang ap 
o winamon anggolo wereg ambeg men palimu reg laruhu. 

Yesaya 9 

1 O pumbuk walinggoho wereg inap o hik tegma laruk latusa angge famen 
ketiya mondabi seleg fanowon yet haruk. It kinang hik teg ambeg werehon 
arimano seleg fanowon unubam atuk. 
2  NINIKNI Allah, Haren it inindi fanowap eneptikinmu enehiyeg anggolo 
haruk. Aben anggen tahantuk lit enehiyeg haruk hag toho Hat holohotman 
enehiyeg toho wereg. Aben huhulangge hilarukon fibituk lit enehiyehen 
yunggultuk hag toho Allahn fano ane tirisi ulug inindimu fano haruk. 
3Haren numalikisi ap o winama werehon ininggikmuwen windat enepmin 
ulug e paleg angginon unumaloma ha rohon kong toho hik isarikin. Haren 
atam Midian inap sehen senehon arimano waroho apmayap eneptik inag hag 
toho humalikisi siyahap eneptuk inap arimano oho apmayap eneptikin. 

4Ap seliyon sehen senehon unuyug hililip angge aplohok folung til larukon 
men enesum ap enemep yuhulihon men indokma yale fusuhup. 
5Malik eke nit fahet indag atisi, malik ap angge misig nit fahet og nisarisi. 
Malik ino nit nonowe aruhuwen enehangge umaloma umbuhup. Aben at 
unuk uruk lamuhubon tu, ”Ap komo eneptuk lit fanowap eneptukon, Allah 
ineyon, Ninikni mondabi oluk werehon, Nonowe tog pilaptukon.” 
6At ino umba Daud ubalmangge wereg lit kinang mondabi ine roho seneg 
laruhu. Aren ap let eneptuk lit alem obog toho fano roho haltukmen eneg ine 
eleg am fug angge welaruhu. Kinang aren senehon ino fam alem nungge-
nungge inam am fug angge ketiya famen tulug fobik oho mondabi fano roho 
eneg welamuhup. NINIKNI Allah pohol ha kinang ha senehon inowen alem 
ari obog toho teko lawag ulug kong toho imbibag angge re obog toho tubuhu. 

Allahn Israel inap hunusimin ulug inggik leg haruk ibag ane 

7 Ninikni Allahn Israel inap unubam alem angginon umbuhuk irisi. Ele 
irisiyon ino Yakuben ondohowonen ondohowon unubam hikir atisi. 
8Allahn irisiyon hikit toho nunubam tirisi ulug ap obog tohowen onoluk atisi 
angge famen Efraim inap men o Samaria inap men inindi winik-wonog toho 
hemet til laruk lit, 
9”Ap seliyonen ninibam kinang tag toho wirihon halog toho lin-lan isarusama 
niren ubalma o helep fam wiri fuhuk. O uwag e wiyihon fala roho siyahap 
turusama ubalma e sahi hutuk tubuhuk,” urusa. 
10Ari urusama NINIKNI Allahn ap seliyon inineyap eneptisireg Israel inap 
apmayap enebuhup ulug inindi kahal eneptisi. 
11Inindi kahal eneptisimu yali filen Siria inap, hubula filen Filistin inap 
waharusareg o Israel kinang mag-mag narusa. Ari obog toho teko larisi angge 
famen Israel inap arimano unusimin ulug Allahn inggik imbik wambuk fug 
angge lehoman eneg welatisi. 

12Ari roho turuk lit Allahn alem angginon unubam emberisi angge famen 
Israel inap arimano Allah ambeg hebeloho wam fug angge NINIKNI Allah 
pohol ha kinang ha senehon yami ruruk latusa fug. 
13-14Yami ruruk latusa fugmu NINIKNI Allahn ikan waroho unggul men ahaye 
tog men kong toho hik isaruk hag toho o misihim sambil eneg onowesi roho 
werehon men Allah amingmingangge nabi enele si ane urukon arimano men 
elehap eneptisi. 
15Israel inap milal eneptukon arimanowen un ke lahup ulug inindi kahal 
eneptukmu unumalikisi inindi nonghong uruk. 
16Ap obog tohowen Allah eleg ulug ininggik fam siyag ane turuk lit enembilik 
fam sohu-sohu ane eneg uruk. Ari fahet Ninikni Allahn Israel inap kabiniyon 
inindi enesug lam fug angge embeseruk lit malik suwarehon men hiyap 
yuwohon men let eneptuk eleg. Ari obog toho teko laruk angge famen Israel 
inap arimano unusimin ulug Allahn inggik imbik wambuk fug angge 
lehoman eneg wereg. 
17Alog-alog angge harep nil laruk lit fare wilim teg ambeg narukmu hubu 
muhul mondotuk hag toho Allah eleg peruk lit hare ane turukon ariyen ap 
siyahap enebil laruk. 
18 NINIKNI Allah pohol ha kinang ha senehon inowen olok haruk ane ariyen 
Israel inap enebeyet enengginanget indoken narukon hag toho wereg. Ap 
obog tohowen onori inindi enesug lam fug angge siyahap eneptuk. 
19Nonori ununu namin ulug ininggik pikit filon mag-mag pil isil laruk angge 
famen suburu obok toho wereg, ininggik hare filon mag-mag pil isil laruk 
angge famen enehum ouk atuk eleg. 
20Israel inap ununggul unuk Manasye inaben onori Efraim inap isag eneptuk, 
Efraim inaben Manasye inap isag eneptuk. Isag-isag atuk angge famen 
Yehuda inap isag enebul ulug Efraim inap men Manasye inap men mangno 
atuk. Ari obog toho teko laruk angge famen Israel inap arimano unusimin 
ulug Allahn inggik imbik wambuk fug angge lehoman eneg wereg. 

Yesaya 10 

1Fano ane turukon siyag amag ulug alem kong toho emberuk inap siyag 
amuhup! Alem kong toho emberuk ane hareyap turuk lit ap unubam un ane 
imbil laruk inap arimano eleg amuhup! 
2Allah umalikisi sehelimuwon enenggengge elehon asengseng harukon 
unggum kong turuk ambehen miyal eneptuk lit hiyap yuwohon enenggengge 
yoholiyangge hilil malik suwarehonen tohon hirag til laruk. 
3Mun ane man ane alem obog toho kong tuhu sambil ino hiren nangginuhup? 
Siyelu yatman hunubam waruhumu hiren henenggengge anggolo walug la 
fuhon ino kema embeselug laruk lit let nenebin ulug ap sa ambeg lahup? 
4O kema-kema laruk lit wilip amuhup fug angge famen hit winon hininggik 
hele waroho hunumbahik laruk lit winon pinggi hunusuhup. Ari obog toho 
teko lahu angge famen numalikisi unusimin ulug Allahn inggik imbik 
wambuk fug angge lehoman eneg welaruhu. 

Asyur inap Allahn mon enebik waharisiyon siyag amuhup ibag ane 

5 Allahn ele urukon tu, ”Aben sabiyap alem fam watuk hag toho Anden nirim 
peruk lahiyon unusukag ulug Asyur inap mingming eneptikik. Aben 
wanggun fam unusuruk hag toho An noloken ap huluwap eneptikikon 
arimano unusik wamag ulug wenggel harikik. 
6Ap An numbahalug hare ane turukon siyahap enebukag, nolok ane unubam 
tuhuk peruk lahiyon enenggengge hilahupteg aben sabelep pisal-pasal isaruk 
hag toho unuyuhen sobir-sabar isawag ulug Asyur inap arimano mon enebik 
waharikik. 
7Ari ulug mon enebik waharikik angge famen Asyur inap onowe inowen 
Anden peruk lahi ane pisan isalug indimuwen wenggel haruk lit, ’Ap we tor 
angge siyahap enebuhuk fug, o pumbuk mondoko elehap enebik lahuk,’ 
peruk. 
8Aren awelwel taruk lit, ’An notsi sehen senehon onowesi obog toho ap 
suwon raja wereg lit inine anggolo reg. 

9O pumbuk ekeyon-ekeyon ilmig taruk lit o Kalno men Karkemis men senerik 
larikikteg o Hamat men, Arpad men, Samaria oho Damsyik oho ilmig tarikik. 
10O pumbuk usangge anggolo forohowon an ninggik ineyonen apmayap 
eneptikik. O Yerusalem inap men Samaria inap menen usangge we tor angge 
forohowon apmayap eneptuk ane fahet tot teg peruk lahi. 
11O Samaria pumbuk men usangge forohowon men siyahap eneptikik hag 
toho o Yerusalem pumbuket usangge forohowonet siyahap nenebuhu fug 
peruk lahep ano?’ uruk.” 
12Ari uruk angge famen fobik Allahn tom Sion men o Yerusalem men nolok 
ane unubam tuhuk peruk ane obog toho tubuhu halug Asyur inap onowe indi 
winik-wonog toho hemet til larukon ino alem angginon ubam umbuhu. 
13Ap suwon ariyen ele uruk lit, ”Anden mun ane man ane noluk teg lit 
ninggik ineyonen eke hag eke hag turuk latikik. Hili o pumbuk wal-wal 
honggolegma werehon elehap turuk lit naruk angge forohowon obog toho 
huhulangge hilalug nambong se roho ap obog toho fuk-fak toho hik isarikik. 
14Ap ekeyen suwe anggen ei fam lin isarukon arimano andog toho hilaruk 
hag toho anden ap o pumbuk wal taneg werehon enenggengge hilalug 
enengginang ilmig til larikik. Ari roho turukmu suwe aherabul lam turuk lit 
ap yanggaltuk hag toho ap misihen oho yanggal naptisi fug. Suweyen ambilik 
husoho ele sin turuk hag toho misihen oho ele tor angge oho irisi fug,” uruk. 
15Ele hemet toho uruk ane ari fahet Allahn ele urukon tu, ”Yaha aben 
senehonen seneg ahun fam hat apma, an palimu welahi ulug awelwel tuk teg 
ano? E paltuk anggeyen hemet turuk lit e paltuk ahun ino apmayap tuk teg 
ano? Wanggunen seneg ahun ino pohol fil lahabuk fug teg angge famen seneg 
ahun inowen wanggun ino lahaptuk.” 
16Asyur inaben hemet toho turuk ane ari fahet Allah NINIKNI pohol ha kinang 
ha senehon inowen Asyur inap enebe fit tarukon enehum humon arimano 
unubam suburu obok monde fuhumu enehiyeg toho wereg ane ari indok 
ambulpul turukonen naruk hag toho eleg aruhu. 



1900 

 

 
ALLAH WENE 

© 2018, Indonesian Bible Society. 
 

 
 

 

17O ino sambil Israel ninap Ninikni Allah ebe usa fulu reg lit seleg fanowon 
og nisarukon ino indok ambulpul hag atuk lit misihim eneg alog-alog angge 
obog toho elehap tuhu. 
18E ohi humon fam werehon men e anggen narukon men alemet ondomiyet 
obog toho siyahap tuhumu Asyur kinang ino ap war am hag ane turukon hag 
toho welaruhu. 
19E siyahap tuhupteg we tor angge umbusuhubon arimano malik toronen oho 
winag isa reg laruhu. 

Israel inap we tor angge welamuhubon fano amuhup ibag ane 

20Indam Israel inap arimanowen ili og nenebin ulug ap o winamon onowe 
suwon ambeg larusa angge famen aren siyahap eneptisi. Siyahap eneptisimu 
o misihim sambil Israel inap we tor angge onoluk welamuhubon arimano ap 
ino ambeg la fug angge ili og nenebin ulug Israel ninap NINIKNI Allah ambeg 
laruk lit inindi wirik toho we Allah ebe usa fulu rehon fam wenggel haruk 
lamuhup. 
21Israel inap Yakuben ondohowonen ondohowon arimano we tor angge eneg 
Allah ineyon ambeg hebeloho wamuhup. 
22Hit Israel hinap ik yinggi ik saho ahik ayegma werehon mondeg hag toho 
welamuhup halug oho we tor angge eneg Allah ambeg 
wamuhup. NINIKNI Allahn Israel inap siyahap enebuhuk ulug kong toho 
emberisiyon ino uwag oko wa fug teg. Kong toho emberikik ane hikirap timin 
ulug ik fu hag toho hunubam waruhureg hiren turuk latikibon hikit toho 
alem angginon hunubam umbuhu. 
23We tik-tem toho Allah NINIKNI pohol ha kinang ha senehon inowen hit ap 
o pumbuk obog toho iniline siyahap enebuhuk ulug kong toho emberisiyon 
hikit toho tuhu. 

Asyur inap fahet henekol ha fug ibag ane 

24Allah NINIKNI pohol ha kinang ha senehon inowen ele urukon tu, 
”Numalikisi hinibam tom Sion fam welahebon, indam Mesir inaben turuk 

latfag hag toho Asyur inaben hunusul ulug wanggun leg haruk anggen famen 
hiren it unubahet henekol ha fug! 
25We tot welamuhupmu Anden hit hunubahet nolok haruk lahi ane eleg 
aruhumu Asyur inap fahet An nindimu inahan turuken siyahap enebuhuk. 
26An pohol ha kinang ha seneg lahiyonen indam o Oreb Ahalep irahamen 
Midian inap arimano aben sabiyap alem fam watuk hag toho unusiyag ane 
ari hikit toho Asyur inap oho unusuhuk. Indam Anden o Mesir inap war amag 
ulug wanggun ik ahum pali fil pog tibiyag hag toho Asyur inap oho pinggi 
unusuhuk. 
27O ino sambil e paleg angginon Asyur inaben hunumaloma imbik laharuson 
ino aben kong toho hik isahupmu hunubam se aruhu.” 

Asyur inap o Yerusalem horogma waharuk latfag ane 

Asyur inap sehen senehon arimano o Samaria inowen wilip atusareg 
28o Ayat ilmig toho kurusareg o Migron keyen tulug eneseher angge obog 
toho o Mikhmas wep toho umbat talug laruk lit 
29fanggong keyen nindihig o Geba nohulen lahul ulug waharusa. Wahasa 
urukmu holtusareg o Rama inap arimano enekolen elek turukmu o Gibea-
Saul inap linggik-longgo uruk. 
30O Galim hinap, nori, henele ya nga iyok! O Laisya hinap, holiyok! Anatot 
hinaben, hiren oho ngik-ngog turukon lahabiyok! 
31O Madmena inap arimano hirag arik larukmu Gebim inap oho nunusuhup 
tohon ulug inibamen wilip atug laruk. 
32O yoho eneg ap seliyon arimano o Nob inowen unduhuk lit siyahap henebik 
wamul ulug ininggik tum o Yerusalem tom Sion fil pog tulusa. 
33Yet homok, Allah NINIKNI pohol ha kinang ha senehon inowen aben enekol 
hawag ulug ine anggolo roho turuk lit e inggik kong toho pilabil laruk. E 
palimu laharukon mutil e yaron horog amag ulug paltil laruk. 

34Ohi wilim teg ambeg karog fam muhuk fil larukmu e yaron ineyon tom 
Libanon fam werehon arimano At palimu werehon olohotma kinangma 
wambuhup. 

Yesaya 11 

Ap fanowap eneptukon ap suwon misig inam aruhu ibag ane 

1 E aben mutlug irat embeseruk angge famen irat ino famen asimit wilip atuk 
hag toho Isai amloho Dauren ondohowonen ondohowon enesehelimuwen ap 
suwon eke inam aruhu. 
2 NINIKNI Allah ahime fanowon at ubam aruhumu at indi anggar atuk lit alem 
obog toho oluk teg laruhu. Hime fanowon inowen ineyap turukmu alem obog 
toho fahet indimu fano roho wenggeltuk lit ine roho turuk laruhu. Hime 
fanowon inowen milaltukmu NINIKNI Allahn peruk ane fahet indi anggat teg 
lit At ele eneg holtuk laruhu. 
3 NINIKNI Allah ele holtukon fahet indimu ahiyeg toho wereg lit holtuk 
laruhu. Aren alem haloho emberuk lit folo-folo ilen yet harukon men ap enele 
urukmu holtukon men hikit toho haltuk laruhu fug. 
4 Ap inine elehon ili og eneptuk lit enengge elehon unggum unubam 
weregma indi wirik toho wenggel haruk lit unggum fano roho kong turuk 
laruhu. At ele hiyag isaruk ane roho ap siyag ane turukon pikit toho alem 
unubam emberuk lamuhup. At ele urukmu onolok ane turuk inap arimano 
pikit toho war atuk lamuhup. 
5 Aben humi pahaluk mondabi wan teg hag toho at ino indi wirik toho wereg 
lit ap let eneptuk ane embeseruk laruhu fug. 
6 Olomene olokon men wam domba umalik men ambimu mangno roho 
welamuhup, wam eli olokon men wam kambing umalik men ambiyeg 
nohoruk lamuhup. Wam sapi umalik men mene singa umalik men 
inggilangge ambiyeg naruk lamuhup. It arimano malik toron misihen fet 
enesug laruhu. 

7Wam sapi men wam eli olokon men tahe ambiyeg naruk lamuhup. It 
unumalikisi ambiyeg walinggoho yinggig lamuhup. Mene singa olokon 
arimanowen wam sapiyen naruk hag toho hoholangge naruk lamuhup. 
8Malik ag narukonen pisanggo hukalo ei wirihon horogma ahiyehen lo-lo la 
wam turuk lit hukalo ei wirig ambeg inggik hag tuhu angge famen malik ino 
inggik fato ruhu fug. 
9 Tom Sion NINIKNI Allahn ngi reg ambeg inowen ap misihen oho siyag ane 
tuk fug angge welamuhupmu amben siyahon haruk lamuhup fug. 
NINIKNI Allahn peruk ane ap obog tohowen onoluk aruhumu saho ahiken 
kinang keleg teg hag toho kinang atogman atogma aben onoluk teg ane 
ariyen keleg teg laruhu. 
10 Ari obog toho teko lahu li hun Isai e irat hag toho weregma asimit wilip 
aruhuwon ino ap o pumbuk obog toho nambeg wamag ulug enehangge hag 
toho unduhuk laruhu. Unduhuk laruhumu yet hahupteg ap o pumbuk obog 
toho arimanowen komo nenebuhuwen kapal hahuk ulug ambeg wamuhup. 
At yug toho welaruhu ambeg inowen seleg fanowon wilip aruhu. 

Israel inap suhuloho inibam wamuhup ibag ane 

11O itano li Ninikni Allahn numalikisi o kema-kema hik isarusama we tor 
angge werehon arimano windat enebuhuk ulug nin eke inggik leho fuhu. 
Inggik leho feruk lit umalikisi o Asyur, Mesir, Patros, Etiopia, Elam, Sinear, 
Hamat werehon men ik saho ahik alonggenma werehon men suhuloho 
hondog eneplug inibam waruhu. 
12An numalikisi inibam wamuhuben ap o pumbuk obog tohowen let 
enebukag ulug Allahn enehangge eke yaho fuhureg Israel inap o kema-kema 
yanggaloho pilili-palala isibahon men Yehuda inap kinang atogman atogma 
hik-hak isibahon men abet hiyabet nin hebeloho palu enebik waruhu. 
13Palu enebik waruhumu Israel inap ik eleruk fil werehon arimanowen onori 
Yehuda inap fahet inindi siyag toho peruk ane umbusuhupmu Yehuda inaben 
oho Israel inap enele ying eneptuk ane eleg aruhu. 

14Israel inap onori Yehuda inap men nin mangno amuhupteg suwe lam-lam 
laruk hag toho ik saho ahik fil lul ulug tom famen wambulug o Filistin kinang 
ilmig ta lahup. Lahupteg yali inap enenggengge huhulangge hilak lalug o 
Edom kinang men Moab kinang men senerik lahupmu o Amon inap oho 
enemingmingangge amuhup. 
15  NINIKNI Allahn ik saho ahik Suez o Mesir kinang yali fil yenggelehon ino 
firihap tuhureg ik Efrat ine roho larukon ino tot amag ulug siyelu monde fik 
waharuk lit inggik ineyonen ware fusuhumu ik ino ahiyon sabiren aruhu. 
Sabiren aruhumu ap unuyug hililip angge nonggoluk fug angge ik itano 
paloho nindig am teg lamuhup. 
16Ari reg laruhumu indam Israel inap o Mesir kinangman wilip atug laruk 
latfag ane fahet kalem eke yaho latfag hag toho Allah umalikisi o Asyur 
kinang fam hik isibahon we tor angge werehon arimano suhuloho inibam 
wamuhup abunggalem eke fano yaho laruhu. 

Yesaya 12 

Allahn windat enebuhuwon arimanowen sini yunggultuk lamuhup ibag ane 

1Allahn windat henebuhu sambil ino hiren Allah wel turuk lit sini yunggultuk 
lamuhubon tu, ”NINIKNI Allah, Haren an fahet holok harikin angge famen 
ketiya holok ane eleg atisimu an onggon naptuk lahenma anden Hat wel 
haptuk lahi. 
2 We tem toho an windat naptukon we Allah eneg wereg ulug At fam nindi 
wirik toho wenggel haruk lit mun ane man ane fahet nakol eleg toho welahi. 
NINIKNI Allahn ine roho ili og naptisimu nit Ninikni At wereg ulug hi ruruk 
lahi,” uruk lamuhup. 
3Ari uruk lit henehiyehen ik eleruk mondabi werehon famen ap fanowap 
eneptuk ahik hinang taruk lamuhup. 
4O ino sambil hiren henele uhubon tu, ”NINIKNI Allahn let neneptisi ulug wel 
turuk lit At unuk suwap turuk lamek! Aren turuk ane fahet ap o pumbuk 

obog toho hiyag isaruk lamuhup. We At unuk eneg palimu wereg ulug inindi 
anggarap eneptuk lamuhup. 
5 NINIKNI Allahn su ane turuk latisiyon fahet sini yunggultuk lamek! Allah 
inowen ine roho turuk latisiyon fahet ap obog toho kinang atogman atogma 
werehonen inindi onoluk aruhu! 
6Hit tom Sion fam welahebon, Israel ninap Ninikni Allah ebe usa fulu rehon 
ino hit henesehelimu werehen hinindimu henehiyeg toho Allah fog turuk 
lamek!” 

Yesaya 13 

Allahn ap o pumbuk wal taneg werehon alem angginon unubam umbuhu ibag 
ane 

(Yes 13–23) 
Allahn Babilonia inap fahet ibag ane 

1 Hun Amos amloho Yesaya inowen fulu roho yet harukmu Allahn o Babel 
fahet hiyag itfag ane tu: 
2Allahn ele uruk lit, ”Tog abik wamuhup ulug punu lei reg ambeg enehangge 
eke yaho fiyek! Inindiyen tog abik lahuk perukon arimano wamuhuben 
henele hi roho iyok! Palu atuk ambeg sok kurukon iraham luhal arik 
wamuhuben hininggik manggap tiyek! 
3An noloken siyahap enebuhuk peruk lahi inap unusukag ulug Anden ap 
enehako roho turukon mumal tarikik. Mumal tarikik inap arimanowen Allah 
eneg palimu wereg ulug enehiyehen An wel naptuk. Ap arimano palu arik 
maniyek ulug ketiya eneg wol eneptikik,” uruk. 
4Hol hemek! Ap mondoko punumu luhaleg lit enele ngik-ngog uruk. Ap o 
pumbuk enele wal-wal urukon men onowesi man-man werehon men palu 
arik wahasa. NINIKNI Allah pohol ha kinang ha senehon inowen tog abik oho 
lit otsi sehen senehon arimano winag isaruk lit wereg. 
5Otsi inibam pohol men kinang men ahandip teg ambeg yatman wahasa. 
NINIKNI Allahn it feneyen irim peruk angginang ino atogman atogma siyahap 
tuhu. 

6 Henele ya nga uruk lamek! NINIKNI Allahn alem obog toho kong tuhu 
sambil horog teg. Allah mondabi ineyon inowen kinang siyahap tuhuk ulug 
warik oho reg. 
7At waruhumu ap obog toho inindi anggin atuken inine roho tuk ane 
mondabi eleg aruhu. 
8Enekolen enemelmel toho wereg lit hiyap ekeyen malik indag tamin ulug 
ouken nenek turuk ane ubam atuk hag toho unubam aruhu. Tanggusi 
naruken inel-hanel uruk hag toho turuk lit ap obog toho enekolen lisag 
anggolo wilip atikim siyag amulen nanggintul ulug it-it kim-kim atuk 
lamuhup. 
9We tem toho NINIKNI Allahn mun ane man ane alem obog toho kong tik 
waruhu sambil horog teg. O ino sambil Allah undama ahe laharukmu olok 
anggolo haruk lit kinang obog toho siyahap tuhumu lekma ap enele teng 
uruk ambeg hag aruhu. Ari roho turuk lit Allah eleg ulug siyag ane turukon 
indi isa fug angge obog toho elehap enebuhu. 
10 Allah waruhu sambil suhal wap men tuwong men umbagpag turuk ane 
eleg atukmu mo lahik waharukmu il kun atuk lit pikalem oho il hik aruhu. 
11Allahn ele urukon tu, ”Kinang ari siyahonen hondo reg lit werehen Anden 
kinang obog toho siyahap turuk lit Allah eleg ulug siyag ane turukon alem 
angginon unubam umbuhuk. An numbahalug hemet toho turuk ane men ap 
onolokonen winik-wonog toho turuk ane men Anden elehap tuhuk. 
12Ari obog toho tubuhukmu ap we tor angge eneg onoluk welamuhup. Ili 
ruruk angge emas kinangma we tor angge eneg wereg angge famen ap 
kinangmon eleg amuhubon men wirim teg laruhu fug.” 
13 NINIKNI Allah pohol ha kinang ha senehon ino indimu inahan turuk lit olok 
ane tuhu sambil ino o mek turuken kinang hikip-hikip amumu lahumu pohol 
ahongge oho yuk tuhu. 

14Ari tuhumu wam domba ikni elehon pilili-palala uruk hag toho ap pohon 
obog toho enekolen linggik-longgo uruk lit inibam onori wereg ambeg wal 
taneg lahup. 
15Larukmen sen enebuhubon arimano karog fam unusuhup. 
16Malik fuwon iniknisi inisingasi iniline ununggul arap toho unusil 
enenggengge inibam foroho angge huhulangge hilil unuhesi yarog enebil 
laruk lamuhup. 
17Allahn ele urukon tu, ”Nirim peruk lahi inap unusukag ulug Anden o Madai 
inap arimano mumal tarikik. It arimanowen onggo fahet wenggel haruk 
elehen ap ekeyen ili ruruk angge perak ano emas ano og eselep halug oho 
Madai inaben Allah fahet tog abik lul peruk ane embeselep fug. 
18Tog abik lul peruk ane umbusuk fug angge lahupteg ap kabiniyon tog fam 
unusuruk lit malik suwonet ag narukonet inindi isa fug angge obog toho 
pinggi unusuhup.” 
19 Ari roho turuk lit Allahn o Babilonia kinang mondabi fano reg angge 
famen mondabi siyahap tuhu. Ketiya o Kasdim inaben kinang ari seneg lit, 
”Kinang obog toho walinggoho werehon we tot siyag tegma we nit 
nenengginang eneg mondabi fano reg,” ulug witnik-wetnog angge ruruk 
angge famen indam Allahn o pumbuk Sodom men Gomora men halog toho 
olunap tibag hag toho kinang ari oho siyahap tuhu. 
20Siyahap tuhumu ap olma werehon mondabi eleg amuhupteg ap enele teng 
uhup. Ap norukon arimanowen oho o sabo wiroho welamuhup fug. Wam 
foroho inaben enembohom kinang wawag ulug hondoko wamuhup fug 
angge famen 
21 wam eliyen eneg kinang ari waruk lamuhup. It inibam lin isahubon suwe 
kohoni anggolowen keleg aruhumu ap eleg amuhubon unubalma huhubi 
welamuhup. Mungguwat hik tombo lahaptuk lamuhup. 
22Inibam fanowon famen olomeneyen kuwa rurukmu it inibam ying 
umahayeg toho wereg ambeg lin isahubon famen mene olokonen hilak turuk 

lamuhup. O Babilonia kinang siyag aruhu sambil horog teg. Allahn amusun 
tuk fug angge kinang ari siyahap tuhu. 

Yesaya 14 

Israel inaben Babilonia inap onowe fahet inda yatuk lamuhup ibag ane 

1 NINIKNI Allahn inilaheg ulug Israel inap hun Yakuben ondohowonen 
ondohowon arimano indi enesug lit numalikisi amuhup ulug nin mumal 
tahureg suhuloho henengginang fam lahupteg welamuhup ulug hiyag isahu. 
Ari ulug hiyag isahumu ap o winamon Israel inap sehelimu werehon men 
ininggik ahandip toho welamuhup. 
2Ap o pumbuk winonen Israel inap arimano hik-hak isibag ambehen og 
eneplug wilip amuhupteg nin suhuloho enengginang fam welamuhuben 
imbisik lahup. Lahupmu NINIKNI Allahn og hisahuk ibag angginang fam 
wereg lit Israel inaben ap o pumbuk winon hondog eneplug watfahon 
arimano mingming enebuhupmu ap men hiyap men enemingmingangge 
roho wereg lit iniyabuk wit isaruk lamuhup. Ari roho turuk lit Israel inaben 
it ininggik lisoho imbisik libag inap arimano ininggareg ininggik lisoho 
mingming enebuhupmu ketiya it siyahap eneptukon arimano it enepma 
amuhup. 
3Ketiya ap arimanowen hit henele ying heneptuk lit mingming heneptukmu 
sat toho iniyabuk wit isaruk lit asengseng toho welahep angge 
famen NINIKNI Allahn hit windat henebuhumu hinindi yuwag aruhu. Ari 
roho tuhu sambil 
4o Babilonia inap onowe suwon oluk welaruhu angge famen aben at war atisi 
pukag ulug hiren wasubag sup toho henelesiyon piya sini yunggultuk 
lamuhubon tu, ”Yihi, ap siyahap eneptukon ino nong atisi. Ap mingming 
eneptukon ino eleg atisi. 
5 NINIKNI Allahn ap suwon-suwon unubabut onolokonen inine roho turuk ane 
elehap tirisi. Unuwanggun ininggiken seneg latuson fala roho hik isarisi. 

6Wanggun ari seneg lit hun ariyen indi olok toho o pumbuk ekeyon-ekeyon 
unusuruk latisi. Liliyim-laliyim unusuruk lit nuyuhen sobir isahuk ulug indi 
inahan turukmu indi isa fug angge mug eneplug lalug apmayap eneptuk 
latisi. 
7Ketiya enele ying eneptukon ino eleg atisimu kinang atogman atogma ap 
inindi yuwag atisimu enehiyehen enele hi roho uruk. 
8E mur men sahi men tom Libanon fam werehonen oho enehiyeg haruk lit, 
’Hat mako wambulug ying atikin sambilen tulug ketiya oho ap misihen oho 
nit mug nenepmin ulug lahik waharuk eleg,’ uruk. 
9Ketiya hat wareg angge wambik waharukmu ap warehon wereg ambeg ino 
hat holohotman yuk timisi. Hat hi habukag ulug ap suwon-suwon warehon 
enehime obog toho nohoruk ambehen elel enebusa. Ap warehon iniknisi 
roho welatuson arimano hat halukeman in amag ulug hiyag isarukmu 
lehoma heriyeg ambehen in amusa. 
10Halukeman in atug enele mangno roho hubam uruk lit, ’Har oho hine eleg 
atisimu nit hag toho atikin. 
11Hat palimu roho weregma hat holohotman enehiyehen pinggong ele watuk 
lit wel haptuk latusa angge famen ketiya ap warehon wereg ambeg wambik 
wahenteg sobonanggen hat hapma tuwalegma nohorukmu imbalowen sum 
hililip toho nohoruk angge hag toho hebe hondo hasug lamuhup,’ ulug hi 
habulusa. 
12 Wap o sakan tirikim seleg toho umbagpag turukon hag toho welatikinon, 
haren o pumbuk ekeyon-ekeyon apmayap enebil larikin angge famen nungge 
fahet ketiya kinang ke fuk-fak hiyarusa? 
13 Hat hindimu wenggel haruk lit, ’An poholma lahalug suhal Allahn tohon 
emberimu an fahet lehoma hur atuk angge unduhuk fuhuk. Allah wereg ulug 
wel eneptukon arimanowen tom yaron kinang atogma werehon fam enele 
sahaltuk ambeg hur arik lahakuk. 

14Laharukmen eneg palimu wereg ahun men ambi aruhuk ulug hina palimu 
laharukon emberimu lahakuk,’ perikin. 
15Ari perukmen ap warehon wereg ambeg apma fil hik hiya wamburusa. 
16Hat wareg angge kinangma yinggig lahenma aben yet hiyarukmen ap ari 
sa ulug inindi su atuken fuki roho kilap hiyalusareg enele sahaltuk lit, ’We 
tem toho hun ariyen olok toho tirisi ane fahet kinang yuk elek turukmu ap 
suwonet unumalikisiyet enekolen hirimuruk turuk latusa ano? 
17Ap tu kinang atogman atogma siyahap turuk lit lekma hag teberisiyon ino 
ano? O pumbuk ekeyon-ekeyon halog toho olunap til laruk lit ap sen enesug 
latisireg hinibam lalihip ulug hiyag isa fug angge sen enesugmen eneg 
welatisiyon ino wareg angge tu ano?’ ulusa. 
18O pumbuk winon onowesi war atuson obog toho ununuk suwap eneptuk 
lit inibam man-man sal eneptuk latusa angge famen 
19hat kinangma sal habuk fugmu malik isinga ahummuwen war atukon hik 
isaruk hag toho anggenma hik hiyarusa. Hik hiyarusama hat pak warehon 
ap unuyuhen sobir isarukon hag toho yinggig lahenma ap karohen 
unusuruson hat hebe hililip toho nohoruk angge hag toho hondo hasug 
lamuhup. 
20Haren hangginang siyahap turuk lit humalikisi unusuruk latikin ane ari 
fahet ap suwon-suwon helep fam wirig ambeg sal eneptuson iniraham sal 
habuhup fug. Hat humalikisi humbusagsi men olok ahunen ondohowonen 
ondohowon wereg ulug aben ununuk uk fug angge weregman eneg 
welamuhup. 
21At umalikisi inikni unumbasi menen siyag ane turuk latfahon fahet 
unusuhup ambeg wiri fiyok! It arimanowen kinang atogman atogma ilmig 
taruk lit o pumbuk eke wiri fil eke wiri fil laruk lamuhup tohon!” 
22 NINIKNI Allah pohol ha kinang ha senehon inowen ele urukon tu, ”An in 
aruhukteg o Babilonia inap ununuk men, unumalikisi men unumbusagsi men 
we tor angge welamuhubon obog toho elehap enebuhuk. 

23Aben ololo olma werehon ho roho hik isaruk hag toho Anden mun angge 
man angge o Babilonia kinangma werehon eleha fusuhuk. Kinang ari siyahap 
tuhukmu sabelep eneg weregma imbalo ngi roho welamuhup ulug 
An HINIKNI Allah pohol ha kinang ha seneg lahiyonen nele ihi.” 

Allahn Asyur inap fahet ibag ane 

24 NINIKNI Allah pohol ha kinang ha senehon inowen ele tik-tem toho uruk 
lit sali emberisiyon tu, ”Anden tuhuk ulug wenggel harikik ane teko lahu, 
Anden tubuhuk ulug kong toho emberikik ane hikir aruhu. 
25 Asyur inap arimano An nangginang famen siyahap enebuhuk, An nantom 
famen nuyuhen sobir isaruk laruhuk. E paleg angginon iren An numalikisi 
unumaloma imbik laharuson kong toho hik isahukmu unubam se aruhu.” 
26Allahn tubuhuk irisiyon ino kinang obog toho fam tubuhu ane fahet kong 
toho emberisi. Ap o pumbuk obog toho alem angginon unubam umbuhuk 
ulug inggik leho lit wereg. 
27 NINIKNI Allahn tubuhuk ulug kong toho emberisi ane ap san elehap tuk 
teg? Ap unusuhuk ulug inggik leho lit weregma san lisoho imbik wambuk 
teg? 

Allahn Filistin inap fahet ibag ane 

28 Ap suwon Ahas war atfahon mo ino fam Allah amingmingangge nabi 
inowen ap hiyag isibag ane tu, 
29 ”Wanggun hunusuruk latisiyon ino fala roho lin irisiyon fahet hit Filistin 
hinaben henehiyeg hahup fug! Pisanggo warehon famen hukalo eke wilip 
aruhu. Hukalo ino famen manu aherabul werehon eke wilip aruhu. 
30Allah umalikisi asengseng toho werehon arimano enele ying eneptuk ane 
eleg aruhumu inindi yuwag toho wereg lit enengge elehonen oho enehum 
ouk toho naruk lamuhup angge famen hit Filistin hinap war amag ulug 
Allahn suburu obok humon monde fik waruhumu we tor angge 
welamuhubon manu inowen hunusuhu. 

31Hit sok o pumbukmu kurukon foroho lahebonen henele ya nga uruk lamok! 
Hit o pumbuk aru fam welahebonen oho henele ngik-ngog iyok! Ik eleruk 
filen ap seliyon misig oho enekolen pok am fug angge mondoko waharikim 
indok hubu hag muhul mondotukmu yet halug henekolen hirimuruk tiyok! 
32Filistin inaben Israel inap nit ninibil amuhup ulug ap mon enebik 
waharuson unubam nungge ane uruk lamuhuk? Niren hebeloho uruk 
lamuhukon tu, ”NINIKNI Allahn tom Sion ahongge pilapfag. Umalikisi 
asengseng toho wereg lit Allahn ili og nenepmisi ulug tom ino fam larukon 
arimano inindi yuwag toho welamuhup.” 

Yesaya 15 

Allahn Moab inap fahet ibag ane 

1 Allahn o Moab fahet ibag ane tu: Hup misig fam o pumbuk Ar-Moab 
siyahap turusama olun atisi. Hup misig fam o pumbuk Kir-Moab oho halog 
toho olunap turusa. 
2O pumbuk Dibon inap arimano punumu hubu lahaptuk ambeg lahalug uba 
yatuk. O Nebo inowen oho Medeba inowen oho Moab inap arimano punumu 
lahalug piya sini uruk. Ap obog toho inindi siyahen onoruk paloho ununggul 
ahap eneg teberuk lit panisung kong turuk. 
3O kema-kema ap obog tohowen fesi lahaboho fong watuk. O unggama 
lahalug hunu sini uruk lit o silimuwen oho uba eneg yatuk. 
4O Hesbon inap, Eleale inap menen let nenebik maniyek ulug enele hi roho 
urukmu o Yahas inaben oho hol isaruk. Ari roho turukmu Moab inap sehen 
senehon arimanowen oho enekolen elek-elek angge ruruk lit enele ngik-ngog 
uruk. 
5An nindi angginen nele hi roho Moab inap fano amag uruk lahi. Moab inap 
arimano linggik-longgo uruk lit winon o Zoar men Eglat-Selisia men larukmu 
winon uba liloho pilabil o Luhit fil laharuk. O Horonaim laruk ke aben siyag 
atukuk ulug ya nga il laruk. 

6O Nimrim ik wilip atuk ambeg ino firig atisimu hoholangge men inggila 
angge men lilog atuk lit kinangman wilip atuk angge obog toho eleg atisi. 
7Ari regma Moab inap arimanowen enenggengge we tor angge inibamen 
foroho angge ap seliyonen hilahup tohon ulug ha roho walug ik Haarabim 
paloho nindig atug laruk. 
8Ari fahet o Moab inap kinang atogman atogma werehonen uba hum toho 
kuwa ruruk lit enele ya nga urukmu o Eglaim inaben oho o Beer-Elim inaben 
oho hol isaruk. 
9Yet homok: O Dibon ik wirig atukon ino ap enemeben keleg atisi. Ari roho 
turuk lit Dibon inap alem anggin anggolowon unubam atisi angge famen 
Allahn alem angginon winon eke unubam umbuhuk ulug Moab inap we tor 
angge werehon enesehelimu olomene olokon eke monde fik waruhu. 

Yesaya 16 

1Moab inap arimanowen lekma helep alma hirag arik larusa ambehen enele 
sahaltuk lit, ”Kinang seneg ahun tom Sion fam werehon inowen nit let 
nenebukag ulug wam domba yuhambukon eke og irik lahuben ap mon 
enebuk ohon!” uruk. 
2Suwe eke ei famen yanggaltuk mu fururuk toho wilip atuk hag toho Moab 
hiyap arimano yanggaloho linggik-longgo uruk lit inindi nonghong uruken 
ik Arnon paloho nindig atuk keyen tung-tung angge ruruk lit la wam turuk. 
3Ari fahet Moab inaben tom Sion fam enele uruk lit, ”Niren nangginuhukon 
fahet komo nenepmihin! Nit let nenebuhunen kong toho imbin! Yanggaloho 
pilili-palala nisarusa ninap ap seliyonen hiyag nenebuhup tohon haren hirag 
nenepmihin. Sako reg ambeg hat hapma hur arik wahereg hat o unukoho 
famen nit nunubahet hup hag toho aruhun. 
4Ap mug neneplug larukonen siyahap nenebuhup tohon nenehap mapmu 
nenesug laruhun. Mapmu nenesugmu nit aben yanggal neneptusa ninap hat 
hapma ap pohon hag toho welamuhuk,” uruk. Ap apmayap eneptuk lit 

unuyuhen sobir isil laruk lit mun angge man angge kinangma werehon 
siyahap til laruk ane eleg aruhu. 
5Eleg aruhumu ap suwon Daud welatfag ambeg ap suwon lehoma hur atuk 
angge eke unduhuk laruhu. Ap inindi enesug ane hur atuk angge ari ahongge 
hag toho welaruhumu ap suwon alem haloho emberukon eke hur arik 
lahaku. Aren umalikisi ininggik kobog isa fug angge fet enesugmen eneg mun 
ane man ane oluk teg lit alem obog toho fano haloho lawag ulug indi pulmu 
roho wenggel haruk lit let eneptuk laruhu. 
6Niren hol harukmen Moab inap arimano inindimu winik-wonog toho 
ininggareg wel taruk urukmu holtukuk. Hemet til laruk lit enele mahayeg 
toho uruk. 
7Ari fahet alem angginon arimano unubam atukmu Moab inap obog tohowen 
enele hum toho uba eneg yatuk. Kue kismis kin altap hahon o Kir-Hareset 
inowen naruk latukuk ane eleg atisi ulug inindi ouk toho ngesekum turuk. 
8O Hesbon inap iniyabuk hele anggur yaho ambeg halo irisi. Hele anggur o 
Sibma inaben tohon oho lilog atisi. Indam anggur iren yatukon ahaluwe 
olokon ino ap o pumbuk wal-wal inine roho werehon arimanowen narusareg 
nenek turuk lit inine eleg latisi. Itano li hele anggur arimano unggum yaluk-
faluk isil o Yaezer horogma larukmu asimit sililim-salalam turukon lek fil 
oho ik saho ahik fil oho laruk latisi. 
9Hele ari siyag atisimu anden Yaezer inap men uba yatuk lahi. Uba eneg 
yatuk lit nil ahaluwe hit Hesbon inap men Eleale hinap men henebene pilap 
hisaruk lahi. Hiren e anggen men anggur anggen men tahantukmen ap 
seliyon enele ngik-ngog il hunusik waharusa. 
10Hiniyabukmuwen henehiyehen sini yunggultuk latikip ane eleg atisi. Ap 
anggur anggen umatuk ambehen longgo urusa. O kema-kema enehiyehen 
ngik-ngog uruk ane teng irisi. 
11Ari regma anden Moab inap unubahet nindi anggin toho wenggel haruk lit 
inibam pumbuk suwon Kir-Heres fahet nindi wat taruk lahi. 

12Moab inap arimano punumu lahalug Allah hag toho wereg ulug wel 
eneptukon unubam sembahyang il hubu lahabil laruk lit sat toho turuk 
lamuhup halug oho fano amuhup fug. 
13Ari hag toho Moab inap unubam teko lahu ulug NINIKNI Allahn indam ele 
ibag. 
14Ari ibareg ketiya it unubahet ele urukon tu, ”Ketiya Moab inap arimano we 
tot fano wereg angge famen mo ilig am wirig am turukmu hinahan aruhumu 
we pikit toho hup ino fam eneg enehiyehen ngik-ngog turuk ane eleg 
aruhumu aben wasubag sup toho inda yag eneptuk lamuhup. Ari tuhumu 
Moab inap enebe we tot-tot eneg onoluk welamuhupmu inine mondabi eleg 
aruhu.” 

Yesaya 17 

Allahn Damsyik inap fahet ibag ane 

1 Allahn o Damsyik fahet ibahon tu: We tot welamuhupmu o pumbuk suwon 
Damsyik ino eleg aruhu. O ino siyahap tuhupmu olun eneg welaruhu. 
2O Aroer Damsyik inaben tohon ino men pumbuk toron walinggoho werehon 
men ap enele teng uhumu wam mondoko kurukmu ap misihen oho 
yanggaluk fug angge weregma kinang waruk lamuhup. 
3Ari reg laruhumu fobik oho ap suwon o Damsyik inap fet enesuhon eke in 
atuk laruhu fug. Israel kinang fam oho o pumbuk suwon elehet ineyon 
walinggoho ohowon ino siyahap tuhup. Ketiya Israel inap arimano iral 
umbagpag fanowon hag toho wereg angge famen it unubam hik aruhu hag 
toho o Siria inap Damsyik walinggoho werehon we tor angge onoluk 
welamuhubon unubam oho teko lahu. Ari teko lahu ane fahet NINIKNI Allah 
pohol ha kinang ha senehon inowen ele ehek. 
4O itano li Israel inap ketiya fano werehon arimano inilaheg toho 
welamuhup. Yakuben ondohowonen ondowohon enebe fit taruk lit enehum 
hum toho werehon arimano unuwag eneg amuhup. 

5Aben roti anggen paltuk ane hikit toho unubam turuk lamuhup. Roti anggen 
paltuk lit ininggiken ut ware felug alem fil karohen kong toho hilaruk. 
Hilalug inibam larukmu ap enenggengge elehonen o Refaim tonggoman 
turuk hag toho roti anggen yabukmu embeselug larukon arimano 
ondoltukmen eneg we tor angge eneg welaruhu. 
6Ari hag toho Israel inap enebe we tor angge eneg onoluk welamuhup. We 
tor angge welamuhubon arimano e anggen e fam fubuk waroho tahantukon 
hag toho welamuhup. E anggen tahanoho wambukag ulug e fam fubuk 
watukmen eneg e anggen obog toho wamburukmu e ondomimu anggen piren 
hinahan, apma uhan fuwaben eneg weregma embeselug laruk. Ari hag toho 
Israel inap unubam teko lahu ulug Israel inap INIKNI Allahn ele ehek. 
7O itano li ap kinangmonen nit wal neneptisi ahun inowen fanowap 
nenebuhu ulug At eneg inilen kilap haruk lamuhup. Israel inap Inikni Allah 
ebe usa fulu rehon ino eneg yami ruruk lamuhup. 
8At eneg yami ruruk lit tu Allah hag toho wereg ulug ininggik fam laltusa 
angge inilen kilap isaruk lamuhup fug. Unumbasi fahet wam waroho hubu 
lahaptuk ambeg men, amben fano angge yaltuk ambeg men, usa ahen men 
fahet nininggik fam wiri ferukuk anggeyen fanowap nenebuk fug teg ulug 
wenggel hahupteg yet ha la fug angge welamuhup. 
9O itano li ari tuhup angge famen indam o pumbuk Hewi inap men Amori 
inap men Israel inap onolohotman linggik-longgo ibag hag toho hit Israel 
hinap hinibam pumbuk elehet walinggoho ohowon arimano oho lekma hag 
aruhu. 
10Nori, Allah hit fanowap heneptukon ino henepeleg atisi. At ino helep owik 
hag toho wereg ulug ebet ha fug angge ap o winamonen tu Allah hag toho 
wereg ulug wel eneptukon hiren oho wel eneptuk lahep. Fanowap nenebukag 
ulug it ununuk fam usama anggen o winaman walug waharukon fok turuk 
lahep. 

11Fok turuk sambil ino eneg e ubahare fitug owil yihik feruk angge famen 
anggen misig oho uruk elehen tahan ta fug angge welahep. Tahan ta fug 
angge welahepma ouk alem angginon hunubam werehon ino fano aruhu fug. 

Ap seliyon linggik-longgo uhup ibag ane 

12Yihi, o pumbuk anggolo enele wal-wal urukonen nunusul ulug mondoko 
waharuk. Ik hul salalang tik wamburuk lit aplohok hum toho turuk hag toho 
ngik-ngog til waharuk. 
13Ik haglabut warik waharukon hag toho enele hum toho il waharuk angge 
famen Allahn ele pararag turukmu itano yitmi-yatma linggik-longgo uruk. E 
inggila lilohon siyeluwen walug larukon hag toho pilili-palala ruruk. 
14Hupmu ap enekolen yuk lagmag uruk, mo uwan lahik wam fugmu ap 
enekolap eneptukon arimano eleg atuk. Ari hag toho nit nenenggengge hulul 
ulug waharuk inap obog toho unubam teko lahu. 

Yesaya 18 

Allahn Etiopia inap fahet ibag ane 

1 Yihi, Etiopia inap inibam ik Nil elerukmu wereg lit kou fam ik ahum pali 
ke folo-folo larukon arimano siyag amuhup! 
2Ap arimanowen Yerusalem inap nit men nininggik ahandip toho 
welamuhuk ulug ap mon eneptusama kou olonggop fam wirihon palimu 
laharusareg ik ahum pali keyen waharusa. Hit mon heneptusa hinap, nori, 
hit folo-folo laruk lahebon hinibam lalihip! Hit honori unuwag yaron, enehap 
helhel angge rurukon, mun angge man angge unuyuhen sobir isaruk lit ap o 
kema-kema enekolap eneptukon enembeg aliyek! Hinibam ik suwon ekeyon-
ekeyon laruk ambeg samban toho lalihip! 
3Hit kinang atogman atogma welahebon holiyok! Allahn su ane timisi ulug 
punumuwen enehangge eke yaho fuhupteg waruk ele hum toho tung tuhup. 
4 NINIKNI Allahn tuhuk perukon fahet an hiyag nitisiyon tu, ”Anden tuhuk 
peruk lahiyon uwan tegma An nindi yuwag toho wereg lit kinangma pilap 
haruk lahi. Unukoho molok folo-folo eleg am fug angge wereg hag toho An 

nebe pik-pog angge welahi. Hina yanggowon unduhuk hag toho ninggik lebe 
ruk fug angge Anden tuhuk perukon horog teg ulug sap teg lahi. 
5Hele anggur anggen tahantukon uwanma owil yihik felug anggen ket wilip 
atuk li inggik anggen yihik elehon karog fam kong turuk lit inggik yaluk-
faluk tohon fala roho hik isil laruk hag toho Etiopia inap arimano Anden 
siyahap enebuhuk. 
6Siyahap enebuhukmu enebe lin-lan uhubon arimano suwe punumu werehon 
men mene farema werehon menen naruk lamuhup. Mo ilig atukmu suweyen 
narukmu mo wirig atukmu meneyen naruk lamuhup.” 
7Fobik welamuhukmu o misihim sambil ap unuwag yaron, enehap helhel 
angge rurukon, mun angge man angge unuyuhen sobir isaruk lit ap o kema-
kema enekolap eneptukon arimanowen Israel inap INIKNI Allah pohol ha 
kinang ha senehon ino hi rul ulug fano-fano angge walug wamuhup. Inibam 
ik suwon ekeyon-ekeyon laruk ambehen NINIKNI Allah unuk wel turuk ambeg 
tom Sion fam wamuhup. 

Yesaya 19 

Allahn Mesir inap fahet ibag ane 

1 Allah amingmingangge nabi inowen o Mesir fahet ibahon tu: Yet 
homok! NINIKNI Allah inowen Mesir inap alem angginon unubam umbuhuk 
ulug pohol keyen hina fene folo-folo waharuk. Waharukmu usangge Mesir 
inaben tohon alem elehon arimano enekolen elek-elek angge rurukmu Mesir 
inap inindi angginen pong-pong angge ruruk. 
2Allahn ele urukon tu, ”Anden Mesir inap arimano it-it wat-war amag ulug 
inindi kahal enebuhuk. Ap ekeyen are ware fuhu, o pumbuk ekeyen pumbuk 
eke siyahap tuhu, ap suwon ekeyen ap suwon eke men tog aptuk lamuhup. 
3Iren tuhuk peruk ane eleg amag ulug nina fusuhukmu inindi nonghong uruk 
lamuhup. Nonghong uruken nangginuhuk ulug usangge alem elehon 
arimano kapal isaruk lit ap warehon enehime wol eneptukon men fulu roho 
hiyag isarukon menen hiyag nisawag ulug enembeg laruk lamuhup. 

4Anden Mesir inap arimano ap suwon indi arikon inggikmu hik isahukmu at 
inowen indi isa fug angge umalikisi sen enesug laruhu ulug An 
Allah HINIKNI pohol ha kinang ha seneg lahiyonen nele ihi. 
5Ik Nil firig atil wamburukmen eneg kinang lilog aruhu. 
6Ik Nil ahiyon oho tug-tug aruhureg amben siyag turuk laruhu. Mesir inap 
iniyabuk ahaluweyap turuk ahik mondabi eleg aruhu. Fili men olonggop men 
halo urukmu 
7hame ik ambutmu werehon oho ilim aruhu. Yabuk ik ayegma witukon 
kinang halet tirikim yaho angge lilog aruhumu homhomowen fu roho lin-lan 
isahu. 
8Ikan obog toho eleg amuhupmu ikan watuk inap inindi anggin toho 
welamuhup. Sum fam oho suwap ayeg tehon fam oho nangginoho ikan 
wabul ulug inindi ikahuk uruk lamuhup. 
9-10Hekel suwaltuk hiyap wisig elehen ininggali haruk lamuhup. Sum yihik 
feruk inap hekel elehen inindi su aruhumu onorohole inilaheg toho 
welamuhup. Ap iniyabuk wit isarukon oho onggo og isa fug angge werehen 
enehummu siyag toho welamuhup. 
11O Zoan inap onowesi arimano inindi sohu roho wereg. Ninindi anggat teg 
lit Mesir inap onowe suwon fano komo rurukon welahe perukonen sohu-sohu 
ane komo ruruk. Nori, nungge fahet hiren honowe suwon ubam henele uruk 
lit, ”Nit ap suwon amukasi welatfahonen ondohowonen ondohowon 
welahereg mun ane man ane alem obog toho fahet nonoluk,” uruk lahep? 
12Hat Mesir inap onowe suwon welahenon, hat komo haptukon kema wereg? 
Iren NINIKNI Allah pohol ha kinang ha senehon inowen hit Mesir hinap 
hunubam tuhuk ulug kong toho emberisi ane onoluk teg halug hat hiyag 
humag! 
13Zoan inap onowesiyet o Memfis inap onowesiyet inindimuwen enele si ane 
anggolo wenggel haruk lit ininggarehen ininggareg enele ying taruk. It 

arimano Mesir inap onowesi roho wereg famen unumalikisi inindi nina 
feseruk. 
14 NINIKNI Allahn hime ap inindi sohuwap eneptukon it sehelimu monde fik 
waharisimu onowesi arimanowen Mesir inap inindi nonghonga feseruk. Ap 
ekeyen ik olokon nalug me witil laruk lit mulilik la mulilik wam turuk hag 
toho turuk. 
15Ari roho turuk lit Mesir inaben alem suwon oho toron oho fano roho haluk 
fug teg. 
16O itano li Mesir inap arimano hiyap enekolen unuwag elek turuk hag 
toho NINIKNI Allah pohol ha kinang ha senehon inowen unusuhuk ulug 
inggik leho lit werehon olohotman enekol haruk lamuhup. 
17Ap ekeyen Yehuda inap ununuk urukmu hol halug Mesir inaben ap 
arimano Inikni Allahn alem angginon nunubam umbuhuk ulug kong toho 
emberisiyon fahet ebet haruk lit yuk lagmag uruk lamuhup. 
18Ari tuhup li o pumbuk Mesir kinangma werehon fuwaben itanowen Ibrani 
inap enele uruk lamuhup. Iren NINIKNI Allah pohol ha kinang ha senehon 
ubam, ”Hat hanggengge welamuhuk,” ulug sali emberuk lamuhup. O 
pumbuk sali umbuhubon misig unuk Moma suwaluhup. 
19O itano li Mesir kinang pulmu NINIKNI Allah fahet hubu lahaptuk ambeg 
eke wiri fuhupteg Mesir kinang hili-hilimu At unuk fam helep eke hutuk 
tubuhup. 
20Helep ari ap obog tohowen NINIKNI Allah pohol ha kinang ha senehon fahet 
onoluk amag ulug hutuk tubuhup. Fobik Mesir inap arimano ap seliyonen 
siyahap eneptukmu enele hi roho NINIKNI Allah ubam uruk lamuhup halug 
Aren let eneptuk ahun eke monde fik waruhureg it inibil atuk lit windat 
enebuhu. 
21Ari roho turuk lit NINIKNI Allah it onolohotman in arik waharukmu iren 
Allah we tem toho NINIKNI wereg ulug onoluk aruhu. At wel tul ulug wam 

men suburu men yaloho hubu lahaptuk lit At ubam sali emberuk lamuhubon 
hikit toho turuk lamuhup. 
22Itano li NINIKNI Allahn Mesir inaben hare ane wenggeltukon umbusuhup 
ulug unusurukmen eneg At ambeg waharuk lit ubam sembahyang uruk 
lamuhup. Uruk lamuhupmu NINIKNI Allahn hol isahureg ouk unubam 
werehon hihit eneptuk laruhu. 
23Ari teko lahumu kebunggalem suwon o Mesir famen Asyur kinangma 
larukon eke yaho fuhupmu Asyur inaben Mesir inap pen isa larukmu Mesir 
inaben oho Asyur inap pen isa waharuk lit ambiyeg sembahyang uruk 
lamuhup. 
24O itano li Israel inap arimano Mesir inap men Asyur inap men wirim teg lit 
it iniraham welamuhup. Israel inap arimano kinang pulmu weregma it 
feneyen ap anggolo fano amuhup. 
25Ari roho welamuhupmu NINIKNI Allah pohol ha kinang ha senehon inowen 
ele uruk lit, ”Hit Mesir hinap An numalikisi welahehon, hit Asyur hinap An 
ninggiken lal heneptikikon, hit Israel hinap An nanggengge welahebon, 
Anden hit hinineyap heneptukmen eneg welaruhuk,” uhu. 

Yesaya 20 

Mesir inap men Etiopia inap men ininggaliyap enebuhup ibag ane 

1O Asyur inap onowe suwon Sargon inowen ot sehen senehon onowe Tartan 
o pumbuk Asdod senerik lamihin ulug monde fibagma o Asdod waling 
enesug latfareg ilmig tibag. 
2Ilmig tibahon uwanma NINIKNI Allahn hun Amos amloho Yesaya fam ele 
uruk lit, ”Hat hasum wan teg lahenon men huyug hililip angge men 
nonggoloho welaruhun,” ulug hiyag itfag. Hiyag itfag ane ari hikit toho 
Yesaya inowen sum wan teg latfahon men uyug hililip angge men 
nonggoloho ayebiye laruk latfag. 
3Ari roho turukmen eneg Asyur inaben o pumbuk Asdod ilmig 
tibagma NINIKNI Allahn ele uruk lit, ”An namingmingangge Yesaya ino mo 

hinahan fam ayebiye la wam turuk latisi ane ari o Mesir inap men Etiopia 
inap men unubam teko lahu ane fahet enehane turuk latisi. 
4Ari hag toho Asyur inap onowe suwon inowen Mesir inap men Etiopia inap 
men ap sabalonet kabiniyonet enesum wan turukon men unuyug hililip 
angge men nonggoloho hik isahupteg ininggik hele waroho lit-lar isarukmu 
onolombik funu-fana og eneplug Asyur kinangma imbisik lahup. Ari roho 
turuk lit Asyur inap onowe suwon inowen Mesir inap arimano mondabi 
ininggaliyap enebuhu. 
5Ari tuhumu Etiopia inaben nit ili og nenebik wamuhup perukon men Mesir 
inaben ninibil amuhup ulug witnik-wetnog turukon men yuk lagmag 
uhupteg ininggali hahup,” ibag. 
6Ari teko lahumu Filistin inap ik saho ahik ayegma werehonen enele uruk lit, 
”Niren Asyur inap onowe suwon inggikmuwen windat nenebuhuben heng 
enebul ulug Mesir inap men Etiopia inap men enembeg larukuk angge famen 
ketiya alem siyahon ari unubam atisimu nit ke roho windat tahuk?” uruk 
lamuhup. 

Yesaya 21 

O Babel mondabi siyag aruhu ulug fulu roho hibag ane 

1Allah amingmingangge nabi inowen o Babilonia kinang unuk salikap toho 
”Lekma ik yenggelehon ayegma werehon” suwaleg ambeg fahet ibag ane tu: 
Ik ambut filen siyelu fu roho waharuk hag toho ap enekolap eneptuk angge 
lekma werehon ap siyahap enebik oho waharuk. 
2Waharuk ane ari fahet an nakol nim-nim fulu roho yet harikikon tu: 
Yoholiyangge hilaruk inaben aben angge hilil laruk. Ap siyahap eneptuk 
inaben siyahap enebil laruk. Ari turukmu yet isalug Allahn ele uruk lit, ”O 
Babilonia inaben ap siyahap eneptukmu inindi angginen ngesekum turukon 
ari Anden elehap tuhuk. Ari fahet hit Elam hinap tog abik lalihip! Hit Madai 
hinap waling enebik aliyok!” urukmu fulu roho harikik. 

3Fulu roho harikik ane fahet yuk lagmag irikik. Holtikikon fahet nakolen 
elek-elek angge ririkik. Hiyap ekeyen malik indag tamin ulug tanggusi 
naruken inel-hanel uruk hag toho turuk lit 
4nindi nakol anggolowen pong-pong angge ruruk latikik. Mo ubuk ik ohoma 
nakol harikik ane ariyen o hupmu nindi se roho kel taruk ane ari hebeloho 
nindi nakol atuk ane atisi. 
5Anden fulu roho yet harukmen Babilonia inaben seni osoho felug sum 
fanowon heniye tuwalegma osoho angge fibir isalug enehiyehen ik men 
suburu men naruk lit weregman ap ekeyen ele hi roho, ”Hit ap onowesi 
welahebon, ap seliyon wahasama tog abik lalihiben sing fene wam sei are 
ribiyok!” irisi. 
6Ari irisimu Nikni Allahn an nubam ele uruk lit, ”Kahaleg ahun eke kahaleg 
ambeg lalug yet hamisi ane hiyag hirik watmisiyen hiyag itmihin. 
7At inowen kahaleg lit weregman kereta wam kudan lisoho walug laruk 
angge ano, wam keledai ano, unta ano luhaloho waharukmu yet isamisi 
halug sa waharuk ulug fuki roho kilap isamisiyen hiyag itmihin,” irisi. 
8Irisi ane ari hikit toho kahaleg ahun eke larisi. We tot welatikikmu at inowen 
ele hi roho nubam uruk lit, ”Nikni, unukoho hunduhuk hup hunduhuk an 
kahaleg ambeg unduhuk lit kahalegman eneg welatikik. 
9 Kahalegman keman waha eleg tegman ap sehen senehon men kereta men 
wahasa,” ulug hiyag nitisi. Ari ulug hiyag nitisimu ap ekeyen ele hi roho 
uruk lit, ”O pumbuk Babel ino pin arap toho unusurusa, Allah hag toho wereg 
ulug wirimangge wirihon obog toho halog toho lin-lan isarusa,” irisi. 
10Nori, hit sobit-sabat heheg windal-wandal toho hunusuruson, ari ihiyon 
obog toho nit Israel ninap NINIKNI Allah pohol ha kinang ha senehon inowen 
hiyag nitisi ane hiyag hisihi. 

O Duma fahet ibag ane 

11Allah amingmingangge nabi inowen o Duma fahet ibag ane tu: Anden hol 
harukmen tom Seir famen ap ekeyen ele hi roho uruk lit, ”Kahaleg hahun 

nare, noenam welamulmu o sakan timisi? Amusun toho hik tegma welamul 
ano?” ulug kapal harisi. 
12Kapal harisimu kahaleg ahun inowen hebeloho hiyag utuk lit, ”O sakan 
timisi angge famen ketiya hupmu welahe. Nin kapal niyalihiben fobik 
watlihip!” irisi. 

O Arabia inap fahet ibag ane 

13Allah amingmingangge nabi inowen o Arabia fahet ibahon tu: Nori, hit 
aben tohon ayeg waroho hilil noruk lahebon hinibam o Dedan welahebon, 
anggen ke hirag arik lalihipteg wereg lit hubanggo oho ap laruk eleg ambeg 
nohoruk lamuhup! 
14Hit o Tema kinangma welahebon, o Dedan inap ap seliyon onolohotman 
windat tul ulug larukon arimano ik oboken war amuhup tohon ik men suburu 
men walug onolohotma lalihip! 
15Ap seliyon arimanowen enentog sap teg lit karog ininggikmu seneko 
mulangge unusul ulug mug eneplug larukmen o Dedan inap arimano linggik-
longgo uruk. 
16Ninikni Allahn an nubam ele irisiyon tu, ”Ketiya Kedar inap o Arabia lekma 
norukon arimanowen hit henele ying heneptuk angge famen mo ilig atug 
wirig aruhumu we pikit toho o ino sambil eneg it palimu roho wereg ane 
eleg aruhu. 
17Kedar inap sehen senehon enembong se roho turukon arimano we tor 
angge eneg onoluk welamuhup ulug An Israel hinap HINIKNI Allahn nele uruk 
lahi.” 

Yesaya 22 

Allahn o Yerusalem fahet ibag ane 

1Allah amingmingangge nabi inowen o unuk salikap toho ”Tonggoma Fulu 
roho yet haruk Ambeg” fahet ibahon tu: Hit Yerusalem hinap, nori, nungge 
peruk lit hit obog toho hinibam unggama lahalug yunggultuk lahep? 

2Ap seliyon nunumbahalug larusa ulug henele hi roho uruk lahep ane ariyen 
o pumbuk aru keleg teg angge famen saplangge henehiyeg toho ngik-ngog 
turuk lahep. Hit honori ap seliyonen unusuruson arimanowen tog elman 
enembong se roho turusa peruk lahep ano? 
3Hit honori milal heneptukon arimano obog toho enekolen o pumbuk aru 
embeselug linggik-longgo uruk lit hebeloho tog abuk fugmen sen eneptusa. 
Yatma laruson oho obog toho hiyag eneptusareg ininggik hele wat eneptusa. 
4Ari fahet anden hiyag hisaruk lahiyon tu: Anden nori Israel inap arimano 
mondabi siyag atuk ulug nindi angginen uba yatmin angge re an niraham 
wereg lit kilap niyalihip fug. Hat hindi siyag am fug ulug onggon naptuk 
lahep ane imbisiyek! 
5Nit NINIKNI Allah pohol ha kinang ha senehon inowen An numalikisi ap 
seliyonen unuyuhen sobir isawag ulug mon enebik waharuk lit enekolap 
eneptukmu inindi nonghong uruk sambil horog atisi. Hikir atisimu o Hinom 
tonggoma unuk salikap toho ”Fulu roho Haruk Ambeg” inowen tog abuk oho 
lit enele ngik-ngog turukmu aben enele hi roho let nenebik ma ulug tom Sion 
fil uruk latusa. 
6O Elam inaben unusul ulug enentog sap toho kereta wam kudan lisoho 
walug laruk angge fam waharukmu o Kir inaben enehap mapmu eneptuk 
angge ininggikmu seneko waharusa. 
7O Yerusalem walinggoho kinang fanoma tonggo reg ambeg arimano kereta 
anggolowen keleg irisimu ap sehen seneg inap arimano wam kuda fam 
laharusareg o pumbuk pin halog toho unusul ulug sokolma in arik waharusa. 
8Yehuda ninaben ap seliyon kuk fug teg peruk latukuk ambeg ino it seliyon 
senebuk oho in arik waharusa. Ari regma hiren tog fam fano amuhuk ulug 
minggin tog o unuk ”Libanon Ohi” suwaleg ibam foroho lahebon yet ha 
larikip. 



1926 

 

 
ALLAH WENE 

© 2018, Indonesian Bible Society. 
 

 
 

 

9Elehet hinibam o Yerusalem walinggoho ohowon kim hil larukmen halog-
halog larisi ambeg anggolo weregma henekol nim-nim yet haruk latikip. Ik 
narukon yenggeleg ambeg ahandima werehon sok lare ferikip. 
10Hinibam o Yerusalemen wirihon obog toho winag isarikipteg minggiroho 
winon halog tebeserikip ahalep fam elehet o pumbuk walinggoho ohowon 
ineyap turuk latikip. 
11Ineyap tirikipteg ik elehet selma yenggeleg ahik sul toho elehet sebe roho 
oho ambeg unda fil yenggel amag ulug ik hinangguruk ambeg keron eke 
habultikip. Ari obog toho teberikip angge famen Allahn indam pibag ane 
hikit toho alem angginon ari nunubam emberisi ulug wenggel harikip fug. 
Aren eneg fanowap nenebuhu ulug At kilap haruk latikip fug. 
12O itano li Allah NINIKNI pohol ha kinang ha senehon inowen hunubam ele 
uruk lit, ”Nenembiken turukuk ulug honoruk paloho hununggul ahap eneg 
tebeselug fong watuk lit fesi lahaboho uba yatuk lamek,” ulug hiyag hisarisi. 
13 Ari ulug hiyag hisarisi angge famen hiren henehiyeg toho yunggultil laruk 
lit wam sapi men domba men waroho osoko nil ik olokon nil laruk lahep. 
Hiren henele uruk lit, ”Nori, nit sono war amuhukon horog tehen suburu 
men ik men naruk lit nenehiyeg toho welamulen maniyek,” il laruk lahep. 
14Ari turuk lahebon fahet Allah NINIKNI pohol ha kinang ha senehon inowen 
an nubam ele fag toho uruk lit, ”Iren An nele sobir isalug ininggarehen 
ininggareg siyahap taruk ane ari Anden nambolma umbusuk fug angge 
weregman eneg war amuhup,” ulug sali emberisi. 

Allahn hun Sebna ubalma Elyakim lahabuhuk ibag ane 

15Allah NINIKNI pohol ha kinang ha senehon inowen an nubam ele uruk lit, 
”Ap suwon ibam foroho ahun Sebna ambeg lamihinteg hun ino fam hele 
imihinon tu: 
16Hat ap sa hag toho wereg lit an war aruhukmu punu tu fam sal nabuhup 
peruk lahen? Haren nungge ane peruk lit an wareg angge kilap nabuhup 
ibam ulug helep aru fo roho wit taruk lahen? 

17Hat hahako roho turuk lahen hahun, NINIKNI Allahn hat fuk-fak toho 
kinangma yinggi hubahalug inggik ineyonen 
18hat het hubahakureg yitmi-yatma tonggo eneg wereg ambeg hik hiyahu. 
Hik hiyahu ambeg weregman eneg war aruhun. Kereta lisoho laruk angge 
fanowon haren tohon oho yoholiyangge walug hat hik hiyahu ambeg imbisik 
lahupmu hikni ap suwon ibam werehon menen hat fahet ininggali haruk 
lamuhup. 
19Allahn hat palimu roho welahi peruk lahenon ino pilap haptuk lit ap suwon 
ibam foroho laruhun fug ulug apmayap habuhu. 
20 NINIKNI Allahn Sebna ubam ele uruk lit, ”Anden hat apmayap habuhuk 
sambil ino An namingmingangge Elyakim hun Hilkia amloho ino wol tuhuk. 
21Wol tuhukteg hat hubalma ap suwon ibam foroho laruhu ulug hat hasum 
men haliliyangge hamigmu lahaptuk lahenon ino oko at ubam wan t ubuhuk. 
At ino hat hubalmangge Yerusalem inap men Yehuda inap men inikni roho 
welaruhu. 
22 Elyakim inowen mun angge man angge ap suwonen tohon haloho 
emberuk laruhu ulug ap suwon Dauren ondohowonen ondohowon ibam 
kurukon sok husuruk angge og uruhuk. Og uruhukmu aren sok husuruk 
laruhu halug ap ekeyen labuk fug teg laruhu, aren latuk laruhu halug ap 
ekeyen husuk fug teg laruhu. 
23Elyakim inowen yabuk ine roho senegman eneg welaruhu ulug e uwag ine 
roho pilaptukon hag toho unduhuk fuhukmu aben at wel turuk lamuhup hag 
toho at ori oho wel eneptuk lamuhup. 
24At wel turuk lit oriyet amusiyet umumsiyet umbarikisiyet unumalikisi 
toronet suwonet ibig-obog tohowen let nenebin ulug at fam likiya hupmu 
heng turuk lit indi angginap turuk lamuhup. 
25Sum angginon suknuruk ambeg posiyemanggen telehon ino heneko 
wamburuk lit sum fam fani reg angge arimano hililoho lin-lan uruk hag toho 

aret oriyet siyag amuhup ulug An HINIKNI Allah pohol ha kinang ha seneg 
lahiyonen uruk lahi,” irisi. 

Yesaya 23 

Allahn o Tirus men Sidon men fahet ibag ane 

1 Allah amingmingangge nabi inowen o pumbuk Tirus fahet ibahon tu: Hit 
kou humon fam ik ahum pali keyen o Tarsis laheg waheg turuk lahebon, 
hinindi siyahen uba yatuk lamek! Hit o Siprus famen suhuloho hinibam o 
Tirus waharuk lahebonen hol hemek: Hinibam o Tirus ino mondabi siyahap 
turusama kou kik waharuk ambeg oho eleg atisi. 
2Hit hinibam ik ayegma welahebon, hit o Sidon hinap aben tohon ayeg 
waroho hilil noruk lahebon, henekolen henele eleg angge welamok! Indam 
hit honotsi ik suwon ahum pali keyen o kema-kema laruk lamuhup ulug mon 
eneptuk latikipmu 
3o Mesir kinangma lalug ik Nil ilanma yaho angge ayeg waroho hilalug 
waharuk latusa. Ari roho o pumbuk ekeyon-ekeyon enenggengge onggo 
paloho hilil norukmen eneg welatikip. 
4Ari obog toho eleg atisimu hit Sidon hinaben hininggali hahup! Ik suwon 
ari hit hinisinga hag toho wereg angge famen ik ariyen hit hunubahet awiya 
waruk lit, ”Anden malik nahummu atuk elehen indag tarikik fureg ap umalik 
oho hilani malik oho fano su amag ulug fet enesug lahi fug,” uruk. 
5O Tirus siyahap turusa urukmu Mesir inaben hol hahupteg enekolen yuk 
lagmag uruk lamuhup. 
6Hit ik ayegma welahebon, hinindi angginen uba yatuk lamek! O Tarsis fil 
yitmi-yatma linggik-longgo uhuben wal homok! 
7Indam hit hinibam o Tirus inowen henehiyehen yunggultuk latikip ambeg 
ino ketiya ke roho wereg? Wal tilmu wirig latfag ambeg ariyen aben angge 
ayeg waroho hilil norukon anggolo wilip atug yatma lalug o pumbuk eke 
wirik la eke wirik la turuk latusa. 

8Indam hit Tirus hinaben o kema-kema ap suwonap enebil laruk latikip. Hit 
sehelimuwon ayeg waroho hilil norukon arimano ununuk su regma o 
pumbuk munon-manon indit-indit werehonen wel eneptuk latusa angge 
famen ketiya ap san perisi ane hikit toho hit hinibam mondabi siyag atisi? 
9 NINIKNI Allah pohol ha kinang ha senehon inowen ap unubabut winik-
wonog toho wereg lit hemet til laruk ane mondabi eleg aruhuwen ap ununuk 
suwon o kema-kema werehon arimano apmayap enebuhuk ulug kong toho 
emberisi ane hikit toho hinibam o Tirus ino siyahap tirisi. 
10Siyahap tirisimu Tirus hinaben fobik kou ik ahum pali keyen larukon wituk 
lamuhup fug. Ari fahet hit Tarsis hinap nori, ketiya famen hiren oho ik Nil 
ayegman yabuk wituk ane hikit toho suburu yatuk lamuhup. 
11O Sidon men Tirus men siyahap turuson uwanma NINIKNI Allahn ele uruk 
lit, ”O Fenisia inap inibam pumbuk suwon elehet walinggoho ohowon halog 
toho siyahap tuhup,” irisi. Aren inggik ik ahum fil leg harisimu o pumbuk 
munon-manon ik ahum walinggoho werehon enekolen yuk lagmag urusa. 
12Allahn nin ele uruk lit, ”Hit Sidon hinap hiyap tuhumon aben siyahap 
turukon hag toho welahep angge re ketiya henehiyehen yunggultuk lamuhup 
fug. Nonoluk welamuhuk ulug o Siprus linggik-longgo uhup halug oho 
hinindi yuwag toho welamuhup fug,” uruk. 
13O Siprus kinang ari ap enele teng irisi. Asyur inaben o Siprus pumbuk 
arimano pin kul ulug waling enesug lit pila pog tebelug elehet pisan toho 
kurusareg o suwon fanowon halog toho siyahap tulug wam eli ibam amag 
ulug o pumbuk obog toho oluna feserusa. 
14Hit kou humon fam ik ahum pali keyen o Tarsis laheg waheg turuk lahebon, 
hinindi siyahen uba yatuk lamek! Hinibam o Tirus ino mondabi siyahap 
turusama kou kuruk ambeg oho eleg atisi. 
15Fobik welamuhup li o pumbuk Tirus ino fahet aben wenggel ha fug angge 
weregman eneg ap suwon raja eke oluk werehon hikit toho mo ilig am wirig 
am turukmu teng hinahan 70 lahu. Teng hinahan lahumu kelem sini hiyap 

yaying turukon fahet yunggultuk ane hikit toho o Tirus inap unubam teko 
lahu. Hiyap yaying turukon fahet kelem sini ulon tu, 
16”Nehe, hat yaying turuk hiyap welahenon famen aben hat fahet enepeleg 
atisi! Waruk teltil o pumbuk walinggoho la wam timihin! Fano roho tung til 
sini anggolo il lamihin halug aben hat fahet wenggel hiyalusa,” uruk. 
17Sini ari fam uruk ane hikit toho mo teng hinahan lahumu NINIKNI Allahn o 
Tirus fahet wenggel hahumu hiyap yaying turukon inowen tam turuk latfag 
hag toho onggo og numag ulug o pumbuk munon-manon kinang atogman 
atogma werehon men yaying-yaying angge ril noruk laruhu. 
18Onggo og utuk lamuhubon ino andog toho umbat ta fug 
angge NINIKNI Allahn tohon ulug emberuk laruhu. Ari roho emberuk 
laruhuwon NINIKNI Allah olohotman iniyabuk waruk inap arimanowen oko 
walug ayeg waroho eneseher angge suburu men sum wan turukon fanowon 
men hilaruk lamuhup. 

Yesaya 24 

Allahn alem ap obog toho unubam werehon kong tuhu ibag ane 
(Yes 24–27) 

Allahn kinang fam tuhuwon fahet ibag ane 

1Yet homok: NINIKNI Allahn kinang obog toho puhunap timin ulug kinang 
aluke pilabeg hebeloho mun angge man angge siyahap turuk lit ap obog toho 
pilili-palala isik oho reg. 
2Ap olmon siyag amuhup hag toho Allah amingmingangge imam oho siyag 
amuhup. Ap enemingmingangge abet hiyabet siyag amuhup hag toho 
iniknisi inisingasi oho siyag amuhup. Onggo paltukon siyag amuhup hag 
toho onggo hilarukon oho siyag amuhup. Paleg angge unubam werehon 
siyag amuhup hag toho paleg angge og isarukon oho siyag amuhup. 
Enenggengge ilamna roho ap og isarukon siyag amuhup hag toho ap 
enenggengge ilamna roho hilarukon oho siyag amuhup. 
3 NINIKNI Allahn ele irisi ane hikit toho mun angge man angge kinangma 
werehon siyag aruhumu kinang obog toho pirim-pirim angge reg laruhu. 



1931 

 

 
ALLAH WENE 

© 2018, Indonesian Bible Society. 
 

 
 

 

4Kinang atogman atogma lilog atil larikim yi angge ti angge ilim aruhu. 
Palimu roho welahe perukon oho e inggila halo urukon hag toho inine elehen 
simbuk pising uruk lamuhup. 
5Allahn nininggik ahandip toho weregman eneg welamuhuk ulug sali 
imbibag ane ari ap kinangmonen pisan isalug ari-ari turuk lamuhup ulug 
imbibahon wenggel ha fug angge aben tuk fug ane til-wil laruk lit kinang 
obog toho siyahap turuk. 
6Siyag ane turukon ariyen kanti oko alem angginon unubamap tarukmu nong 
atukmen eneg we tor angge eneg onoluk welamuhup. Allahn An numbahalug 
larukon arimano siyag amuhup ulug sali imbibag ane ari hikir atuk lit kinang 
obog toho indoken naruk hag toho mondabi siyag aruhu. 
7Hele anggur halo uhumu ik anggur ahaluwe eleg aruhu. Ying umahayeg 
urukon obog toho inindi angginen ngesekum turuk lamuhup. 
8Enehiyehen waruk tung til pinggong ele watil enele ngik-ngog il larukon 
obog toho teng uhup. 
9Sini il-il ik anggur nil larukon eleg aruhu. Ik olokon narikim enelman sig 
turuk laruhu. 
10O pumbuk suwon ino lilibug-lalabag toho ilkal isahupmu halog toho lin-
lan isahup angge arimanowen ap inibam olma kurukon sok abilit larehen ap 
kuk fug teg lamuhup. 
11Ik anggur ahaluwe elehen o silimuwen enele ya nga uruk lamuhup. Kinang 
atogman atogma enehiyeg toho enele yunggultukon teng uhup. 
12O pumbuk abirangge olun eneg aruhumu o pumbuk sok kurukon ino fele 
roho lin uhu angge eneg welaruhu. 
13Ari hag toho o pumbuk munon-manon kinang atogman atogma werehon 
unubam teko lahu. E anggen obog toho tahantug we tor angge werehon e 
fam fubuk waroho tahantuk ane hikit toho it fubuk lele waroho unusuhup. 

14Ari tuhumu hubula fil ap onoluk welamuhubon arimanowen enehiyehen 
enele hi roho uruk lit, ”NINIKNI Allah eneg palimu reg,” ulug wel turuk 
lamuhup. 
15Mo lahik waharuk filen oho nit Israel ninap NINIKNI Allah fog turukmu ik 
saho ahik ayegman oho At unuk palimuwap turuk lamuhup. 
16Kinang atogman oho enele uruk lit, ”Alem obog toho haloho emberukon 
ino wel tiyok!” ulug sini yunggultukmu holtuk lamuhup. Ari obog toho teko 
lahuwon fahet fulu roho harikikteg anden te, ”An siyag aruhuk, an siyag 
aruhuk, an mondabi siyag aruhuk,” perikik. Anden yet harukmen enele si 
ane urukon arimanowen enenggelem ane enelesiyon eneg uruk. 
17Ari fahet hit ap kinangmon nori, henekolen yuk lagmag uruk lit kiling elma 
mako wambulug yebangge fam luhur amuhup. 
18Ap sa ele hum toho urukmu hol halug akolen lagmag ulug lahu halug 
akolen larukmen kiling elma wambuhu. Ap sa kiling elma wambulug nin 
hebeloho lahik waruhu halug yebangge fam kuhu. O itano li pohol fo roho 
osit humon wambik waruhumu kinang ahongge yuk elek turuk laruhu. 
19O mek turukmu kinang obog toho lum-lum angge ruruk lit halet til laruk 
laruhu. 
20Ap ik olokon nalug nenek turukon hag toho kinang talog til lahu. O sabo 
tukum turukon mulilik hag toho kinang obog toho mulilik la mulilik wam 
turuk laruhu. Aben siyag ane turukon ari anggin anggolo reg lit kinang 
atogman atogma hondo ruruken kinang obog toho sup talalang tuhureg nin 
hebeloho in aruhu fug. 
21O ino sambil NINIKNI Allahn poholma inine roho werehon men ap suwon 
kinangma werehon men alem unubam werehon kong toho umbuhuk ulug 
andog enebuhu. 
22Andog enebuhureg ap ininggik hele war eneptukon hag toho kiling elma 
pilap enebuhu. Pilap enebuhumu amusun toho weregman eneg Allahn alem 
angginon unubam umbuhu. 

23Ari turukmu pikalem inggaliyen il hulu aruhumu mo il hik aruhu. O itano 
li NINIKNI Allah pohol ha kinang ha senehon ino o Yerusalem tom Sion fam 
ap suwon in aruhureg ap obog toho fet enesug laruhu. At ino mondabi seleg 
teg lit umalikisi onowesi roho welamuhubon onolohotman umbagpag turuk 
laruhu. 

Yesaya 25 

Allahn windat enebuhuwon arimanowen Allah wel tuhup ane 

1 NINIKNI Allah, Hat an Nikni welahen. Anden Hat hunuk palimuwap turuk 
lit wel haptuk lahi. Indam hindimuwen tuhuk ulug kong toho imbinag ane 
hikit toho alem suwon aben tuk fug teg ane turuk lahen. Hindi wirik toho 
wereg lit hele we tem toho uruk lahen. 
2Haren o pumbuk suwon elehet walinggoho ohowon ino halog toho siyahap 
tirikinmu lilibug-lalabag toho lin irisi. It enemuwon inibam fanowon 
arimano halog teberikinmu olun atisireg weregman eneg fobik oho o ari nin 
wiri fuhup fug. 
3Ari yet hahupteg o ino ngi inap indam inine roho turuk latuson arimanowen 
Hat wel haptuk lamuhup. Ap o pumbuk winon onolok toho turukon 
arimanowen oho hol hahupteg Hat fahet enekol toho wereg lamuhup. 
4Ap inine elehon enesengseng toho weregman Haren ili og eneptuk latikin. 
Hat osit humon pilabik waharukmu oho o saboma mapmu reg ambeg hag 
toho welahen. Mo olokma oho sakoma heriyeg ambeg hag toho welahen. Ap 
siyahap eneptukon enembiyang ahe inine roho fu haruk ane ino sun li 
siyeluwen osit humon fu rik waharukon men wirim teg. 
5Ari hag toho mo oloken kinang halet turukon men ambi reg. Ari reg angge 
famen iren enele ngik-ngog turukon Haren elehap turuk lahen. Hinan mo 
olokon saltuk hag toho Haren ap siyahap eneptukon enehiyehen sini 
yunggultuk ane hondo reberuk lahen. 

Allahn ap obog toho fahet seni isag isahu ibag ane 

6Obog-obogma NINIKNI Allah pohol ha kinang ha senehon inowen ap o 
pumbuk obog toho fahet seni isag isahu. Tom Sion fam inindi enehiyeg toho 
suburu fanowon, wam sei anggolo werehon, amben fano angge eke hag eke 
hag men mangno roho osohowon men hele anggur ahaluwe unduk fanowon 
men naruk lamuhup. 
7Tom ino famen NINIKNI Allahn ap o pumbuk obog tohowen inindi siyahen 
fong watuk asum onorohole hililip toho wan turukon arimano tararag toho 
hik isahu. 
8 War atuk ane mondabi elehap tuhu. Ap obog tohowen uba yatukon onggon 
eneptuk lit uba sumag eneptuk laruhu. At umalikisi o keman-keman 
ininggaliyap eneptuk ane longgo rebesuhu. Ari obog toho tuhuk 
ulug NINIKNI Allahn ele irisi. 
9O ino sambil aben enele uruk lit, ”Allah ino eneg Ninikni wereg. At inowen 
ninibil aruhu ulug nangno ruruk latukuk. NINIKNI Allahn eneg let nenebuhu 
ulug wenggel haruk latukuk. At inowen windat neneptisi ulug nenehiyehen 
wel turuk lamul,” uruk lamuhup. 
10  NINIKNI Allah inggik ineyonen tom Sion fam werehon arimano wanggi 
wat enesug lit wereg laruhu. Ari reg laruhu angge famen wam sapiyen yog 
wituk ambeg ap unuyuhen hoholangge sobir isaruk hag toho Moab inap 
arimano enengginangman sobit heheg windal-wandal toho unusuhup. 
11Unusuk ohoman Moab inap arimano ik il apmane laruk lit enekolen ik il 
watil laruk hag toho turuk lamuhup angge famen it unubabut winik-wonog 
toho turuk ane ari fahet Allahn apmayap enebuhu. 
12Elehet yaron inibam pumbuk walinggoho ohowon arimano halog toho 
yinggi fusuhumu lilibug toho lin uhup. 

Yesaya 26 

Allah umalikisiyen Inikni wel turuk lamuhup ane 

1O ino sambil Yehuda kinangman sini yunggultuk lamuhubon tu, 
”NINIKNI Allahn nit ninibam pumbuk walinggoho elehet ineyon oko kilabeg 
latisi ambeg ninindi yuwag toho welahe. 
2Ap inindi wirik toho Allahn fano peruk ane turukon arimano kukag ulug o 
pumbukmu kurukon sok ele husi fiyek! 
3Ap inindi nin am fug angge Allah fam wenggel harukon arimano Allahn 
wanggi wat enesug laruhu. Aren eneg let nenebuhu ulug nangno rurukon 
arimano fanowap enebuhu. 
4 NINIKNI Allah helep ubule eleg am fuhon hag toho werehen At ubam eneg 
wenggel harukmen eneg welamuhup! 
5At inowen ap palimu wereg latuson apmayap eneptisi. O pumbuk elehet 
yaron walinggoho ohowon halog toho kinang ke yinggi ferisimu lilibug toho 
lin irisi. 
6Lin irisi ambeg ino ap inine elehon enenggengge elehon unuyuhen sobir 
isaruk lamuhup.” 

Allah fam sembahyang uruk ane 

7”Hat Allah hele holtuk inap laruk ke Haren yag eneptuk lahenma inindi 
nonghong uk fug angge pikit laruk. 
8Siyag ane turuk laheyon fahet alem angginon nunubam emberuk lahen 
halug oho Hat NINIKNI Allahn eneg windat nenebuhun ulug yet hasug lahe. 
Hat hunuk ninindi pulmu roho foroho lit Hat hubam eneg wenggel haruk 
lahe. 
9O hup atukmu oho an nindimuwen Hat yami haptuk lahi, o sakan turukmu 
oho an nundaman Hat hubahet eneg ebet haruk lahi. Haren ap siyag ane 
turukon fahet alem angginon unubam emberuk lahen halug ap kinangmonen 
yet haruk lit tu fano, tu siyag ulug inindi anggar atuk. 
10Hat hele sobir isalug siyag ane turuk inap alem angginon unubam umbuk 
fug angge hindi enesug laruhun halug tu fano, tu siyag ulug milal taruk 
lamuhup fug. Ari roho turuk lamuhubon arimanowen ap tu fano, tu siyag 

ulug onoluk teg inap sehelimuwen oho siyag ane eneg til-wil laruk lamuhup. 
Iren Hat NINIKNI Allah palimu werehon ino inilen kim hiyaruk eleg. 
11 Hat NINIKNI Allahn unusimin ulug hinggik leho lit wereg angge famen iren 
yet hiyaruk eleg. Iren Hat humalikisi hindi isaruk lit ili og eneptuk lahen ane 
yet halug ininggali amag! Hat men seli roho werehon arimano Haren 
unusuhunmu indoken narukmu eleg atuk hag toho amuhup! 
12 NINIKNI Allah, niren tul peruk latukukon obog toho Haren nit fahet wep 
teberuk latikin. Ari hag toho ketiya oho Haren nit windat neneptukmu 
ninindi yuwag toho welamuhuk. 
13Allah, Hat NINIKNI welahenman ap amuwon arimanowen nit hit hiniknisi 
welamuhuk ulug in atusareg sen nenesug latusa angge famen niren Hat eneg 
Ninikni welahen ulug hunuk suwap turuk lahe. 
14It sen nenesug latuson arimano mondabi war atusa, enehime nin suhuloho 
in amuhup fug. Haren it siyag ane turuson fahet ayeg waroho unusuruk lit 
elehap eneptikinmu fobik oho aben it unubahet wenggel haruk lamuhup fug 
angge famen 
15nit Hat humalikisi welaheyon nenebe anggolowap neneptuk lit 
nenengginang hili hiyale ferikin. Ari roho turuk lit Hat palimu welahen ane 
inam atisi. 
16 NINIKNI Allah, nit nenesengseng toho wereg lit Haren let nenepmihin ulug 
yami haptuk latukuk. Haren nit nunusurukmu oho nenele hi roho hubam 
uruk latukuk. 
17Hiyaben malik enderik oho lit ouk anggolowen inel-hanel uruk lit ele hi 
roho urukon hag toho Hat holohotma welatukuk. 
18Hiyap malik ahummu fet taluhonen tanggusi naruk hag toho turuk lit niren 
oho malik endebul perukmen yog eneg puk turukuk. Nit malik endetuk 
elehon hag toho wereg lit ninine elehen kinang aru windabuk fug teg 
latukuk. 

19 NINIKNI Allah, Hat humalikisi warehon arimano nin hebeloho onoluk 
welamuhup. An nori war atuson arimano nin in amuhup. Hit kinangma sal 
heneptuson nori, in atug henele henehiyeg toho uruk lamuhup! NINIKNI Allah 
hibilil mun angge man angge olukap turukon hag toho wambik waharukmu 
kinang ariyen ap warehon arimano sok husoho wilip enebuhu. 
20Nori, Allah umalikisi welahebon, Allahn olok haruk lit warik oho regman 
olma hirag arik kulug sok laroho welamok! We tot hirahoma weregman eneg 
Allahn amusun tuk fug angge olok toho tuhuk perukon obog toho tubuhu. 
21Ap kinangmonen siyag ane turukon fahet alem angginon unubam imbik 
lamin ulug ibamen wilip arik oho reg. At waruhumu ap alem unubam 
elegman hirahoma enemep hilil isaruk latusa ane obog toho ebenam aruhu.” 

Yesaya 27 

Obog-obogma Israel inap fano amuhup ibag ane 

1  NINIKNI Allahn alem obog toho haloho umbuhu sambil ino manu humon 
folo mase-mase larukon Lewiatan ik saho ahik ahummu werehon ino 
apmayap timin ulug karog humon ineyon ayeg olokon fam ware fusuhu. 
2O ino sambil Allahn ele uhuwon tu, ”Hom yabuk asan suwon eke ngi reg 
lahi. Yabuk ino fano reg ulug sini uruk lamek! 
3An HINIKNI Allahn yabuk ari foroho lahi. Hundig-hundig ik hilil isaruk lit 
kinang ahaluweyap turuk lahi. Aben siyahap tuhup tohon ulug likiya hupmu 
yet teg lahi. 
4An niyabuk fahet nolok haruk latikik ane eleg atisi angge famen olok-olok 
angge hinde-hinde weregma yet hahuk halug Anden mondabi eleg amag ulug 
henetil lahukteg abirangge indokma yale fusuhuk. 
5Ari hag toho An niyabuk siyahap turukon obog toho unubam tuhuk angge 
famen iren An men seli roho wereg ane embeselug nenehap mapmu nenesug 
lamin ulug nambeg wamuhup halug Anden siyahap enebuhuk peruk lahi ane 
umbusuhukteg it men nininggik ahandip toho welamuhuk.” 

6Fobik Israel inap Yakuben ondohowonen ondohowon arimano nin hebeloho 
unumanggen kinang apma wamburuk lit owil yihik felug anggen anggolo 
wilip aruhumu anggenen kinang obog toho hondo aruhu. 
7Atam NINIKNI Allahn Israel inap alem angginon unubam emberisiyon we tot 
tegma it men seli roho welatuson arimano alem mondabi angginon unubam 
emberisi. Ap seliyon arimano enebe anggolo unusirisiyon men Israel inap 
unusirisiyon men ambi reg eleg. 
8Alem angginon unubam embemin ulug yali filen siyelu ineyon monde fik 
waharisireg yanggaloho pilili-palala isarisi. 
9Ari roho unubam turuk lit Allahn Israel inaben siyag ane turuk latuson 
hondo reberisi. Alem unubam werehon elehap tirisi ane ari ambiyangma 
Israel inaben usangge wel eneptuk lit hubu lahaptuk ambeg arimano lilibug 
toho ul hag tebeseruk lit usa ahen men amben fano angge yaltuk ambeg men 
siyahap tuhupteg fobik nin wibuhup fug. 
10O itano li o pumbuk suwon ap seliyon wereg ambeg ino halog toho lin 
uhumu ap eleg ambeg lekma hag aruhu. O siyag aruhu ambeg inowen wam 
sapi yinggig lit inggilangge mag-mag naruk lamuhup. 
11Mag-mag narukmen eneg e ilim aruhuwon arimano hiyaben sengge roho 
wahupteg indokma yale fusuhup. Ap o pumbuk ari werehon arimano inindi 
sohu roho werehen wal enepfag ahun inowen indi isaruk laruhu fug. Lal 
enepfag ahun inowen ambol yig isaruk laruhu. 
12O itano li NINIKNI Allahn hit Israel inap ik Efrat famen tulug Mesir kinang 
hili fam ap winon seheli ke welahebon andog henebuhu. An numalikisi misig 
oho longgo uhu fug ulug NINIKNI Allahn roti anggen tel harukmu loloho 
wamburukon misig-misig ondoltuk hag toho hit o wal taneg welahebon palu 
henebil lahu. 
13O ino sambil waruk ele hum toho tung-tang tuhumu o Asyur kinang fam 
linggik-longgo uruson arimano men o Mesir kinang fam hik-hak isaruson 

men o Yerusalem wamuhupteg NINIKNI Allah antom famen enelenggen fam 
hur atlug At wel turuk lamuhup. 

Yesaya 28 

O pumbuk Samaria siyag aruhu ulug hiyag isibag ane 

1Israel inap ik olokon nalug nenek turukon arimano inibam pumbuk siyag 
amag! O pumbuk ino fahet enehiyehen hemet turuk angge famen e owil ap 
ununggulmu lahaptukmu halo uruk hag toho ik olokon nalug war am hag 
ane turuk inap inibam ino siyag aruhu. 
2NINIKNI Allahn ap misig akol eleg toho ine roho turuk ahun monde fuhumu 
at ino siyelu humon waharukmu osit soho anggen hahon pilaptuk hag toho 
waruhu. Osit humon narukmu ik fu laruk hag toho ap Allahn monde 
fuhuwon ino waruhureg ap arimano kinang ke fuk-fak isahu. 
3Ik olokon nalug nenek turuk inaben inibam pumbuk ino fahet enehiyehen 
hemet turukmen ap unuyuhen pumbuk ino sobit-sabar isahup. 
4O pumbuk punumu wirihon ino apma tonggo kinang seiyon weregma 
pumbuk ino fano anggolo famen e owil halo uruk hag toho weregma 
mondabi siyahap tuhup. E soluk anggen li uwanma urukon ahil turukmu 
aben yet halug pikit tahanoho naruk hag toho o pumbuk ino siyag aruhu. 
5Ari teko lahu li ap we tot welamuhubon itano fahet NINIKNI Allah pohol ha 
kinang ha senehon ino e owil fanowon ap ununggulmu lahaptukon hag atuk 
lit umalikisi palimuwap enebuhu. 
6NINIKNI Allahn alem kong turuk inap milal eneptuk laruhumu alem obog 
toho fano roho haltuk lamuhup. Aren o pumbuk fahet kahaleg inap inineyap 
eneptuk laruhumu enekol eleg toho ap seliyon yanggal eneptuk lamuhup. 
Yesayan Allah olohotma unduhuk inap ik olokon nalug nenek turukon unubam 

hiyag isibag ane 

7Allah wene hiyag isaruk inap nabi men Allah fahet hubu lahaptuk inap 
imam menen oho ik olokon nalug nenek turuk. Nenek turuk lit mulilik la 
mulilik wam til laruk. Ari til laruk lit fano ane wenggeltukon eleg atukmu 

nabi arimanowen fulu roho yet haruk ane fahet enepeleg atuk, imam 
arimanowen unggum fano roho haltuk eleg. 
8Iren suburu naruk ambeg meyen eneg keleg tegma kolo reg ambeg wereg 
eleg. 
9It arimanowen an Yesaya nabug uruk lit, ”Aren nit fahet ap sa men hag toho 
wereg peruk lit milal neneptuk? Nungge fahet Allahn uruk ane fahet inindi 
anggarap enepmin peruk? Nit fahet malik toron ket ag pale ferukon hag toho 
wereg peruk? 
10Nungge fahet malik toron milal enebuk hag tohon, ’a, a, b, b, c, c,’ ulug 
hiyag nisaruk?” ulug an nabug uruk. 
11 Hiren anden urukon holtuk lamuhup fugmu NINIKNI Allahn ap o winamon 
henembeg mon enebik waruhumu it enele hiren holuk fug tohon fam hiyag 
hisaruk lamuhup. 
12Allahn hit hunubam hiyag hisaruk lit, ”Sat haruk lahebon kel taruk 
lamuhup ambeg tu wereg,” ulug hiyag hisaruk latisi angge famen hiren 
holtuk latikip fug. 
13Ari fahet NINIKNI Allahn, ”a, a, b, b, c, c,” ulug sohuwap eneptuk ane hiyag 
hisaruk laruhumu hit larukmen sen heneptukmu henembol han fuk toho 
yingguruk lit henembol uwag upuk toho mondabi siyag amuhup. 

Allahn helep ubule ineyon yaho fuhuk ibag ane 

14Hit Yerusalem inap onowesi wereg lit winik-wonog turuk hinap 
welahebonen NINIKNI Allahn ele urukon holeg lamek! 
15Hiren, ”War amuhuk fug ulug ap warehon wereg ambeg laruk ke sok 
latukuk,” uruk lahep. Un ane eneg il laruk lahebon ariyen hinindi yuwahap 
taruk lit alem angginon waruhuwon fahet nit nunubam aruhu fug peruk 
lahep. 
16Ari fahet NINIKNI Allah suwon inowen ele uruk lit, ”Anden tom Sion fam o 
indit fil ine roho unduhuk lamag ulug helep eneg toho wahukon misig ubule 

yaho fuhuk. Helep yaho fuhukon ino alem tu fahet: Ap san indi wirik toho 
Allah fam wenggel haruk halug ambol fil hebeloho lahu fug. 
17O wituk inaben o wirim turuk ahele fam wirim turuk hag toho aben fano 
ane turuk ano ulug Anden ap unubabut aluwar isaruk laruhuk. It 
arimanowen alem fano roho hale feruk ano ulug Anden kim isaruk laruhuk,” 
ulug Allahn ele uruk. Osit soho anggen hahon naruk lit un ane uruk lahebon 
ariyen hinindi yuwahap taruk lahebon ino elehap tuhu. Ik fu waharuk lit 
hirag atuk lahep ambeg halog toho lin isahu. 
18”War amuhuk fug ulug ap warehon wereg ambeg laruk ke sok latukuk,” 
irikibon wirim aruhu fug. Ik fu waharuk lit hit hondo henesug laruhu. 
19O sakan turukmu oho hup atukmu oho ik fulungnu ruruk lit hit hapu roho 
og heneptuk laruhu. Ari teko lahumu aben hol haruk lit enekolen hirimuruk 
turuk lamuhup. 
20Aben enele uruk lit, ”Nohoruk ambeg horog tehen unuyug pog toho nohuk 
fug teg, sum nohoruk angge tot tehen hililip ta fug teg,” uruk ane hit 
hunubam hikir aruhu. 
21NINIKNI Allahn tom Perasim alman oho o Gibeon tonggoman oho tog elman 
olok toho turuk latfag hag toho hit hunubam oho amu ane turuk lit hinindi 
sohuwap heneptuk laruhu. 
22Ari roho turuk lit nit NINIKNI Allah pohol ha kinang ha senehon inowen 
kinang obog toho siyahap tuhuk ulug kong toho emberisi ane an hiyag nitisi. 
Hiyag nitisi ane hikit toho anden hiyag hisaruk lahiyon ari hiren holtul fug 
ulug inda yag nabuk fug. Hit hininggik hele wat heneptuk hag toho 
welahebon kumbi mondabi ineyon fam pug henebuhup tohon! 

Allahn alem mun ane man ane ap milal eneptukon fahet ibag ane 

23Anden iminon fano holtul ulug hinisanggo leho lamok! 
24Ap ekeyen yabuk witmin ulug kinang habultukmen eneg wereg ano? Wen 
ele haltukmen eneg wereg ano? Eleg-o, nori! 

25Kinang habuloho wen ele oho felug suburu hom hali pim el men wal taneg 
yaho felug ayegma suwan yatuk. 
26Yatuk ane ari at Ikni Allahn milaltuk ane hikit toho anggen wal taneg yag 
taruk. 
27Ap ekeyen wiramna anggen halog timin ulug helep simbuk suwon fam 
halog tuk fug angge helep toron fam halog turuk. 
28Ebe kutukmu anggen al sahaloho lahu rohon ulug inggik anggoloenam 
kubuk fug angge we pirenam hinahanam kutuk. 
29Alem arimano fahet NINIKNI Allah pohol ha kinang ha senehon inowen ap 
inindi anggarap eneptuk. NINIKNI Allahn indimuwen tuhuk perukon hikirap 
turuk lit alem suwon aben fog turukon teberuk. 

Yesaya 29 

O Yerusalem siyahap telep angge famen fano aruhu ibag ane 

1Allahn ele urukon tu, ”O Yerusalem hinap nori, hit henesehelimu An 
nubahet hubu lahaptuk ambeg wereg angge famen fano welamuhup fug. Hit 
hinibam o Yerusalem Daud umalikisi sehen senehon men luhaloho welatfag 
ambeg ino siyag aruhu! Mo ilig am wirig am turukmu henehiyehen 
yunggultuk lahep angge famen mondabi siyag amuhup! 
2Anden hit henele ying heneptukmen eneg hinindi siyahen uba yatuk 
lamuhupmu hit hinibam obog toho An nubahet hubu lahaptuk ambeg hag 
aruhu. 
3Anden hit hinibam pin kuhuk ulug walinggoho kilap henebik waruhukteg 
elehet yaron pisan toho kuhuken o pumbuk walinggoho kinang andog toho 
lahabil lahalug elehet fene pila ruhuk. 
4Ari roho tuhukmu hit sabelepma ying arik wambuhupteg ap warehon 
enehimeyen kinang apman enele enenggolop elman uruk hag toho henele 
ahuri ha roho uruk lamuhup. 

5Ari roho turuk lamuhup angge famen ap seliyon mondoko werehon arimano 
kinang alinlan hag amuhup. Onolok toho turukon arimano e inggila lilohon 
siyeluwen walug larukon hag toho amuhup. Enepeleg toho weregman keman 
wahileg keman wahileg 
6lebeglu lebeg tulug ululu sipuk toho o mek turukmu siyelu fu ruruk lit indok 
ambulpul ulog tirikim An HINIKNI Allah pohol ha kinang ha seneg lahiyon 
inowen ili og henebik oho waruhuk. 
7An waruhukmu ap o pumbuk obog toho o An nubahet hubu lahaptuk ambeg 
siyahap tuhuk ulug waling henesug lit henele ying henebik wamuhubon 
arimano hubanggo nei og haruk ane hag toho eleg amuhup. 
8Ap suburu obok toho werehon ekeyen suburu naruk ane fahet nei ohog in 
atuk halug suburu ninggi fureg obok toho welahi ulug indi anggar atukon 
hag toho welamuhup. Ap ik obok toho werehon ekeyen ik naruk ane fahet 
nei ohog il ili atuk halug anggolop lilohen ine eleg atuk. Ari hag toho ap o 
pumbuk obog toho tom Sion fam wereg inap siyahap enebuhuk ulug 
luhaloho wamuhubon arimano inine mondabi eleg amuhup. 

Inil hupnihon hag toho welamuhup ibag ane 

9Nori, hit hunubam teko laruk ane yet teg lit henekolen henebe war atuk hag 
toho welamek! Mun ane man ane teko larukon fahet hinindi sohu roho wereg 
lit inil hupnihon hag toho welamuhup! Ik anggur ahaluwe na fug angge 
welamuhup angge famen ik olokon nalug nenek turukon hag toho wereg lit 
mulilik la mulilik wam turuk lamuhup! 
10  NINIKNI Allahn noho henepeleg amuhup perisi ane hikit toho nohoruk 
lahep. Hit honori Allah amingmingangge nabi arimano hinil hag toho 
welalep angge famen Allahn it inil hupni feserisi. Fulu roho yet haruk inap 
arimano hit honorohole hag toho welalep angge famen Allahn onorohole sal 
eneptisi. 
11Iren fulu roho yet haruk latusa ane suwesingga fam hahareg ane arimano 
obog toho hit fahet suwesingga aben kim hahup fug ulug enehangge fam 
seleben tehon hag toho wereg. Suwesingga ari hahareg ane oluk teg ahun 

ekeyen kim hawag ulug og utuk halug ap inowen, ”Suwesingga aru 
enehangge fam seleben tehen anden husoho kim ha fug teg lahi,” uhu. 
12Suwesingga ari ap hahareg ane apelehon ekeyen kim hawag ulug og utuk 
halug ap inowen, ”Anden hahareg ane napeleg toho welahireg suwesingga 
aru kim ha fug teg lahi,” uhu. 
13  NINIKNI Allahn ele urukon tu, ”Ap aruman enembilik fam eneg wel naptuk 
lit inindiyen An nele embeseruk lit un ane peruk. An nawene hiyag isawon 
enekol toho seneg lalep angge famen aben uruson seneg. 
14 Ari fahet Anden nin eke su ane alem amuwon ap inindi sohuwap 
eneptukon ap aruma unubam emberuk laruhuk. Ari turukmu ap inindi 
anggat toho werehon arimanowen mun ane man ane onoluk teg ane eleg 
aruhu.” 
15Niren tuhuk peruk laheyon NINIKNI Allahn oluk aruhu rohon ulug 
hirahoman enele sahaltuk lit mun ane man ane o hik tegman turukon 
arimano siyag amuhup! Ap arimanowen enele uruk lit, ”Ap san yet nisahureg 
niren turuk laheyon ari fahet oluk aruhu?” uruk. 
16 Iren mun ane man ane hebel-pebel isaruk. Kinang men kinang fam kubag 
wituk ahun men ambi reg ano? Kinang ino kubag wir atlug kubag wituk ahun 
fahet, ”Kubag wituk ane apelehen wit naptisi fug,” uk teg ano? 

Mun ane man ane hebel aruhu ibag ane 

17We tot welamuhukmu yabuk kinang fanoma fare humon lahaku angge 
famen tom Libanon lei reg ambeg ino yabuk kinang fanoma aruhu. 
18O ino sambil ap inisanggo larehon arimanowen suwesingga fam hahareg 
ane urukmu hol hahup, o hik tegma wereg lit inil hupnihon arimano inil 
fenggen aruhu. 
19Inine elehon arimanowen NINIKNI Allah fam wenggel haruk lit nin sebe 
roho inindi enehiyeg toho welamuhup, inilaheg toho werehon arimanowen 
Israel ninap Ninikni ebe usa fulu rehon fam ebet haruk lit inindi se rehen 
yunggultuk lamuhup. 

20Allah abug uruk lit ap siyahap eneptukon arimano eleg amuhup, nonolok 
ane eneg tuhuk ulug wenggel haruk inap arimano obog toho siyag amuhup. 
21Unggum kong tuhup fug ulug alem haltuk inap sen eneptuk lit ap unubam 
un ane lombohap eneptukon arimano eleg amuhup. Enele si ane uruk lit ap 
fano ane turukon miyal eneptukon arimano siyag amuhup. 
22Ari fahet NINIKNI Allah hun Abraham windatfahon inowen Yakuben 
ondohowonen ondohowon unubam ele urukon tu, ”Hit Israel hinap 
hininggaliyap heneptuk ane eleg aruhumu ketiya honorohole hininggaliyen 
kunuk toho welamuhup fug. 
23An ninggiken hit sehelimuwen tuhuk ane yet hahupteg An nubahet henekol 
toho wereg lit Allah ebe usa fulu rehon nunumba Yakuben wel turuk latfahon 
ino nit Israel ninap Ninikni wereg ulug nunuk wel naptuk lamuhup. 
24Ari roho teko lahu li ap inindi nonghong urukon arimano inindi anggar 
aruhu, inirim toho werehon arimano komo eneptukmu wenggel halug holtuk 
lamuhup.” 

Yesaya 30 

Mesir inaben let heneptuk lamuhup fug ulug Allahn hiyag isibag ane 

1 NINIKNI Allah ele urukon tu, ”Yehuda inap onowesi An nele ying naptuken 
siyag amag! Anden peruk elehon ininggareg inindimuwen wenggel haruk 
ane eneg turuk. Anden hiyag isa fugmen it enemuwen o pumbuk winon men 
mangno amuhuk ulug sali paltuk. Ari til eneg laruk lit An nolohotma siyag 
ane anggolo roho turuk. 
2An nubam lul ano ulug kapal niya fug angge o Mesir inaben ili og 
nenebuhup ulug Mesir inap onowe suwon fam heng tik laruk angge famen 
3ili og nenebuhup peruk ane ari hikit toho teko lahu fug. Mesir inap onowe 
inowen let enebuhu fugmu ininggali hahup. 
4Yehuda inaben mon eneptuson arimano o Zoan men Hanes men Mesir 
kinang fam larusa angge famen 

5Mesir inaben let enebuhup fugmu Yehuda inap ininggali hahup. It 
arimanowen ap misig oho inibil am fug angge let eneptuk eleg. We inda yako 
ininggaliyap eneptuk lamuhup.” 
6Allahn wam pak mene ik ambut fil leimu werehon fahet ele urukon tu, 
”Yehuda inaben mon eneptukon arimanowen fano-fano angge iren tohon 
wam keledai men unta men enemberimu laha felug ap kurukmu siyag atuk 
keyen laruk. Laruk abunggalem ino fam mene singa onolokonen hilak 
eneptukon men pisanggo alimbuk men pisanggo humon fililoho larukon men 
wereg keyen laruk. Iren waruk angge arimano Mesir inap og isahuk peruk 
angge famen iren hebeloho let enebuhup fug. 
7Mesir inaben ili og nenebuhup peruk angge famen let enebuk fug teg 
lamuhup. Ari fahet Anden it ununuk salikap toho ’Pisanggo humon famen 
nungge-nungge tuk fug tohon’ suwaluhuk.” 

Israel inaben Allah enembol yig utuk lit wam kuda folo-folo larukon fahet 
wenggel haruk latfag ane 

8Allahn an nubam hiyag nutuk lit, ”An numalikisiyen siyag ane turukon fahet 
ap fobik welamuhubonen inindi onoluk toho weregman eneg welamuhuben 
suwesingga eke fam haharoho embemihin,” ulug hiyag nitisi. 
9Iren INIKNIYEN komo eneptuk ane holuk fug angge enele si ane uruk lit At 
ele ying turuk. 
10Iren Allah wene hiyag isaruk inap nabi unubam enele uruk lit, ”Hiren fulu 
roho yet haruk lahep ane nit hiyag nisa fug! Tem toho uruk lahebon hiyag 
nisa fug angge we niren fano peruk laheyon eneg hikit toho hiyag nisaruk 
lamuhup. Niren hare ane wenggeltuk laheyon eneg apma welamuhuk. 
11Kalem pikiron embeselug kalem hareyon laruk lamuhup! Israel inap Inikni 
Allah ebe usa fulu rehon ino unuk fam henele uruk lit nit nenele ying 
neneptuk lamuhup fug!” ulug nabi arimano hiyag isaruk. 
12Ari fahet Israel inap Inikni ebe usa fulu rehon inowen ele uruk lit, ”An nele 
hiyag hisaruk lahiyon holuk fug angge ap unubam onolok ane turuk lit enele 
si ane urukon ino fahet fano peruk lit hinineyap taruk lahep. 

13Ari roho turuk lahebon ariyen alem siyahon hunubam atuk. Masag unggul 
paltuk lit misihim ap enepelegma wamburuk hag toho hir oho henepeleg 
toho weregma o misihim sambil siyag amuhup. 
14Kubag kinang fam wirihon aben inindi ha fug angge hik isarukmu lilibug 
toho lin urukon arimano sehelimuwon asenggep misig oho indok anggen 
ulmu yami rurukon hahon men ik hinanggoho na hahon men mondabi eleg 
hag toho hir oho mondabi eleg amuhup. 
15Ari fahet An HINIKNI Allah suwon Israel hinap Hinikni nebe usa fulu reg 
lahiyonen nele urukon tu: Hit An nambeg suhuloho wamuhupteg hinindi 
wirik toho An nubam wenggel haruk lamuhup halug fano amuhup. Hit 
hinindi yuwag toho wereg lit An fahet we tem peruk lamuhup halug hinine 
roho welamuhup,” ulug Allahn ele uruk angge famen hiren holtuk lahep fug. 
16Hiren henele uruk lit, ”Ap seliyonen nunusul ulug waharukmu nit wam 
kuda fam lahalug folo-folo laruk lit linggik-longgo uhuk,” uruk lahep. Ari 
fahet hit folo-folo linggik-longgo ul ulug lahup. Hiren nenembohom kuda 
arimano inine anggolo rehen folo-folo lahe ha reg peruk lahep angge famen 
hit orog-orog larukmen mug heneplug larukon arimano folo-folo mug hisa 
wamuhup. 
17Hit ap teng-teng angge welamuhup angge famen ap seliyon ebe misihen 
hunusimin ulug ele irikim henekolen linggik-longgo uhup. Ap seliyon enebe 
fuwabenen hunusul ulug turukmu hit obog toho henekolen longgo uhup. 
Obog toho linggik-longgo uhupmu piren hinahan welamuhubon itano 
punumu e inggila mondabi eleg ambeg e misig unduhuk hag toho 
welamuhup angge famen 
18NINIKNI Allahn nosambil nindi isahuk ulug nangno ruruk lit let henebuhuk 
ulug wep tirisireg wereg. NINIKNI Allahn pikir ane eneg turuk. Aren fanowap 
nenebuhu perukon arimano enehiyeg toho wereg. 

Tom Sion fam welahebon fano amuhup ibag ane 

19Hit Yerusalem hinap tom Sion fam welahebonen uba yatuk lahebon 
umbusuhup. Hiren Allah fam henele hi roho let nenebik ma uruk lamuhup 

halug Aren indi henesug laruhu. Hiren At ubam urukmu itano Aren hol 
hisalug let henebik waruhu. 
20Hit asengseng toho welamuhup halug oho Ninikni Allahn suburu men ik 
men tor angge og hisaruk laruhu. Ari roho turuk lit Hinikni Allah hit 
honolohotman hirag ta fug angge welaruhumu hit hinilen At milal 
heneptukon ino yet haruk lamuhup. 
21Hit kalem fanowon embeselug pikit fil ano hare fil ano lul peruk lamuhup 
halug At milal heneptukon ino henembolma wereg lit, ”Kalem tu!” ulug 
hiyag hisarukmu hol haruk lamuhup. 
22Usangge Allah hag toho wereg ulug wel eneptuk angge ili ruruk angge emas 
perak hililip toho lombog turukon arimano siyahap tuhupteg yog hag teg 
ulug hik isahup. 
23Ari roho tuhupmu Allahn anggen hiniyabukmu fok turuk lahubon fahet osit 
pilabik waruhu. Waruhumu roti anggen si roho wilip aruhu. O itano li 
henembohom kinang yatma wak laruk lamuhup. 
24Henembohom sapi men keledai men kinang hebeltuk angge lisoho walug 
larukonen suburu fanowon eneko emberukon naruk lamuhup. 
25Tom men hebe men obog toho fene ik laruk laruhu. Allahn ap seliyon obog 
toho unusurukmu inibam o yaron halog toho wambuhup sambil ino 
26pikalem mo hag toho yatukmu mo asinandi sabiren wirim toho yatuk lit o 
misihim sambil sabirenam yatuk hag toho seleg mondabi umbagpag turuk 
laruhu. O ino sambil NINIKNI Allahn yowil umalikisi unusirisi ambeg ino tag 
angge eneptuk lit hihir enebuhu. 

Allahn Asyur inap waroho apmayap enebuhu ibag ane 

27 NINIKNI Allah yatman inam arik waharukmu yet homok! Indimu indok 
ambulpul hag toho olok haruk lit ap inindi angginap enebik oho waharuk. 
Ambilikmuwen het-pet ane wilip atukmu ambilikanggen indok narukon hag 
toho wereg. 

28Ambilik ahe ik fu waharuk lit kinang ahakoma laharuk hag toho fu 
rurukmu ap o pumbuk obog toho liloho hik-hak isik oho waharuk. Un ke 
lawag ulug enembiyang elma kumbi ilili fusuhu. 
29Ari roho tuhumu hiren Allah wel turuk sambil hubanggo sini yunggultuk 
hag toho yunggultuk lamuhup. Israel ninap NINIKNI Allah helep owik hag 
toho werehon ino wel tul ulug pinggong ele watil Allah antom fam laharukon 
hag toho henehiyeg toho welamuhup. 
30O ino sambil NINIKNI Allahn ele ahako roho lahaptuk lit inggik ineyonen ap 
unusik oho pilabik waruhu. Indi inahan haruk lit indok ambulpul men osit 
humon men sehelimu waruhu. Siyelu fu ririkim poholman osit helep anggen 
hahon pilabik waruhu. 
31Waharukmu Asyur inap arimanowen NINIKNI Allah ele hol halug enekol 
harikim itano Allahn e fam unusuhu. 
32Aren anggoloenam Asyur inap arimano e paleg fam unusurukmu Allah 
umalikisiyen waruk teltuk lit pinggong ele watuk lamuhup. Ari roho 
turukmu NINIKNI Allah inggik ineyonen Asyur inap arimano apmayap 
enebuhu. 
33Iret inikni ap suwonet wareg angge yal eneptuk ambeg ulug kinang ele 
yaron hiyaloho habulfahon wereg. E yaltukon anggolo roho wep toho 
emberuson oho weregma NINIKNI Allahn ambilik ahe indok ambulpul hag 
toho fu ruruk lit indokma yal enebuhu. 

Yesaya 31 

Allahn o Yerusalem wanggi waroho foroho laruhuk ibag ane 

1Mesir inaben let nenebuhup ulug enembeg larukon arimano siyag amag! 
Mesir inap sehen senehon wam kuda ineyon fam laharukon men kereta wam 
kudan lisoho walug larukon anggolo arimanowen windat nenebuhup ulug 
wenggel haruk lit Israel ninap NINIKNI Allah ebe usa fulu rehon ubam 
wenggel ha fug angge let nenebin ulug At yami ruruk eleg. 

2At indi anggat toho wereg lit ele uruk ane un ane irikik ulug uwag oko wa 
fug angge alem angginon monde feruk. At ino in aruhureg onolok ane turuk 
inap men it inibil atuk inap men apmayap enebuhu. 
3Mesir inap ap kinangmon werehen it fahet Allah hag toho wereg puk fug. 
Enembohom kuda arimano oho kinangma wereg angge ine elehon werehen 
Allah ine werehon hag toho wereg eleg. NINIKNI Allahn unusimin ulug inggik 
leg hahumu let nenebuhup ulug heng eneptuk inabet let henebuhuk uruk 
inabet mako wamburuk lit mangno roho mondabi siyag amuhup. 
4Ari fahet NINIKNI Allahn ele urukon tu, ”Mene singa olokonen pak wat talug 
taluk nabuhup tohon ulug ele ngu ruruk lit weregma mene ino wabul ulug 
wam foroho inap wol eneptukmu ngik-ngog til waharukon mene inowen 
holtuk angge famen akol ha fug angge wereg hag toho An HINIKNI Allah 
pohol ha kinang ha seneg lahiyon ino wambik waruhukteg tom Sion An 
ninggikmuwen taluk nabuhup tohon ulug tog abuhuk. 
5Suwe umalik foroho lit aherabul lambuk turuk hag toho An HINIKNI Allah 
pohol ha kinang ha seneg lahiyonen o Yerusalem wanggi waroho foroho lit 
ili waruk laruhuk. Yerusalem inap inibil atuk lit windat enebuhuk. 
6Hit Israel hinap An numbahalug yat ke linggik-longgo uruk latikibon 
nambeg nin suhuloho wamuhup! 
7Suhuloho wamuhup sambil ino hinindimuwen siyag ane wenggel haruk lit 
usangge hininggiken umbagpag turuk angge emas men perak men fam wituk 
latikibon arimano henebe wal tanehen hik isahup. 
8Asyur inap tog elman unusuhup angge famen tog aben tohon famen war 
amuhup fug. It arimano tog elman unusurukmu linggik-longgo uhupteg ap 
kabiniyon arimano ap enemingmingangge amuhup. 
9Ap suwon it fet enesuhon ino akolen longgo urukmu otsi sehen senehon 
onowesi oho tog aptuk ambeg embeselug linggik-longgo uhup. 
An HINIKNI Allah o Sionen An nubahet hubu lahaptuk lit wel naptuk lahebon 
inowen nele ihi.” 

Yesaya 32 

Ap suwon misihen ap fano let eneptuk laruhu ibag ane 

1We tot welamuhupmu ap suwon misihen ap fano let eneptuk lit weregma 
otsi at let turukon arimanowen oho alem obog toho fano roho haltuk 
lamuhup. 
2It enebe wal taneg siyelu men osit humon men waharukmu tombonma 
kuruk ambeg hag toho welamuhup. Kinang lilog teg ambehen ik eleruk wilip 
atukon hag toho welamuhup. Mo olokma helep owik humon apma sakoma 
kuruk ambeg hag toho it arimano welamuhup. 
3Ap inil fam yet harukon inil hubun aruhu fug. Ap inisanggo fam hol 
harukonen fuki roho holtuk lamuhup. 
4Ap inindi folo-folo ahe laharukon arimano inindi yuwag toho fano roho 
wenggel haruk lamuhup. Ap enekolen enele elek-elek urukon arimano enele 
seleg toho uruk lamuhup. 
5Ap inindi anggat teg elehon palimuwap eneptuk ane eleg laruhu. Ap enele 
si ane urukon wel eneptuk ane oho eleg laruhu. 
6Ap inindi anggat teg elehonen inindimuwen siyag ane wenggeltuk lit anggat 
toho uruk eleg. It arimanowen NINIKNI Allah apmayap turuk lit At fahet ap 
nenek turukonen uruk hag toho uruk. Iren ap suburu men ik men enehummu 
obok toho werehon arimano og isaruk eleg. 
7Ap enele si ane urukon arimano unubabut siyag teg lit onolok ane eneg 
wenggel haruk. Ap inine elehon arimanowen enenggengge fahet anden tohon 
ulug fag toho uruk angge famen ap enele si ane uruk inaben un ane unubam 
uruk lit siyahap eneptuk. 
8Ap unubabut fanowon arimano inindimuwen fano ane eneg wenggel haruk 
lit fano ane turuk lit eneg wereg. 

Hinindi yuk lagmag uruk lamuhup angge famen fobik fano roho welamuhup 
ibag ane 

9Hit hiyap welahebon nungge-nungge fahet wenggel ha fug angge hinindi se 
roho welahebonen an nele iminon tu holeg lamek! 
10Ketiya hinindi yuwag toho welahep angge famen mo misig lahumu hele 
anggur anggen yihik elehen tahanuk fug angge wereg lit naruk angge winon 
oho obog toho elehen hinindi siyag toho welamuhup. 
11Nungge-nungge fahet wenggel ha fug angge hinindi se roho welatikip 
angge famen ketiya henekolen yuk lagmag uruk lamek! Henesum 
nonggoloho embelug fesi lahaboho welamuhup! 
12Henengginang seiyon men hiniyabuk anggur anggen anggolo uruk ambeg 
men siyag atisiyon fahet henehummu siyahen hinindi wat taruk lamek! 
13An nori Israel inap enengginang fam alog-alog angge anggolo wilip atuk lit 
keleg teg. Hinibam o pumbuk suwon ap enehiyeg toho wereg ambeg siyag 
aruhuwon fahet uba yatuk lamek! 
14Ap suwon ibam embeselug wilip amuhupmu o ino walinggoho werehon 
arimanowen nungge-nungge turuk lit enehiyeg toho wereg ambeg ino ap 
enele teng uhup. O yaron ap seliyon kahal eneptukon fahet punumu wirihon 
ino halog toho wambuhureg mondabi tonggo aruhu. Tonggo aruhu ambeg 
ino wam eli men olma ambohom menen enehiyeg toho kinang waruk 
lamuhup. 
15Ari tuhu angge famen o misihim sambil Allah hime fanowon pohol filen nit 
nunubam pilabik waruhu. Pilabik waruhu li itano lei reg ambeg arimano 
mun angge man angge yatuk ambeg aruhu, hiniyabuk arimano fam naruk 
angge hum toho wilip aruhu. 
16Kinang aru atogman atogma werehon obog tohowen onori men let-ler atuk 
lit alem obog toho fano roho haltuk lamuhup. 
17Onori men let-ler atuk ane ariyen inindi yuwag toho wereg lit fano roho 
weregman eneg welamuhup. 

18Allah umalikisi arimano alem siyahon unubam am fug angge inindi se roho 
wereg lit mondabi fano welamuhup. 
19-20Hiniyabuk ik elerukmu wituk lit henembohom o kema-kema lalug sohu 
roho kinang hilawag ulug ho rebeseruk lamuhuben hinindi henehiyeg toho 
welamek! Ari turukmen osit humon wamburuk lit masahen ohi siyahap turuk 
hag toho hit men seli roho wereg inap arimano siyag atukmu it inibam 
pumbuk oho halog toho siyag aruhu. 

Yesaya 33 

Ap seliyon waharukmu Israel inaben Allah fam sembahyang ibag ane 

1Hit nit men seli roho welahebon siyag amek! Aben hit siyahap heneptusa 
fug angge famen hiren ap siyahap eneptuk lahep. Aben hit hunubam onolok 
ane turusa fug angge famen hiren ap unubam honolok ane turuk lahep. Hiren 
ap siyahap eneptuk lamuhuk perukon obog toho tubuhupteg hit hininggareg 
siyag amuhup. Hiren ap unubam nonolok ane turuk lamuhuk perukon obog 
toho tubuhupmu hit hininggareg onolok ane hunubam aruhu. 
2 NINIKNI Allah, Haren hindi nisimin! Haren nit fanowap nenebuhu ulug 
nangno haptuk lahe. Likiya hupmu Hat hinggik ineyonen wanggi wat 
nenesug laruhun! Niren asengseng haruk laheyon Haren let nenebuhun! 
3Nit fahet ili og enepmin ulug Hat in atukmu aplohok humon urukon fahet 
ap ununggul unuk wal taneg werehon arimano enekolen linggik-longgo 
uhup. 
4Wam anggolo luhaloho suburumu kuruk hag toho aben ap arimano men tog 
aptuk lit enenggengge obog toho huhulangge hilahup. 
5 NINIKNI Allah mondabi palimu weregma mun angge man angge At apma 
wereg. Aren Yerusalem inap inineyap eneptukmu it-it let-ler atuk lit alem 
obog toho fano roho hale feruk lamuhup. 
6Ari turuk lit weregma nungge-nungge siyahon hit sehelimuwen inam aruhu 
fug. Allahn numalikisi fanowap enebuhuk ulug inindi anggarap eneptukmu 

mun ane man ane alem obog toho fahet onoluk atuk. NINIKNI Allah fahet 
enekol toho wereg ane ariyen Allah umalikisi tung inap wereg. 
7Sehen senehon enekol eleg toho turuk inap arimanowen anggenman let 
nenebiyek ulug enele hi roho uruk. Ap tog pilabuhuk ulug mon eneptuson 
arimano uba yatuk lit inindi log-pog atuk. 
8Ap enekolen kalem suwon fam laruk eleg. Ambiyeg enele kong toho uruk 
ane ap seliyon arimanowen apmaya feseruk lit tog abuk fug angge mangno 
amuhuk ulug sali emberukon pisan isaruk. Ap obog toho apmayap eneptuk 
lit enele urukon holtuk eleg. 
9Kinang aru atogman atogma lilog atuken ap inindi anggin toho wereg. Tom 
Libanon alma werehon arimano inine elehen ininggali haruk. O Saron 
tonggoma lei reg ambeg hag atuk. Kinang Basan men tom Karmel men fam 
e werehon inggila halo uruk lit ho roho wamburuk. 

Hit obog toho indoken hinahu ulug Allahn ap seliyon komo yig isibag ane 

10 NINIKNI Allahn ap seliyon arimano unubam ele urukon tu, ”Ketiya An in 
atminteg nine roho turuk laruhuk ane yet niyaruk lamuhup. 
11Hit henehummu hoholangge lilohon fet talug lahebon arimano tahe ilimon 
eneg indag tahup. Hit honolok ane peruk lit indok ilimangge kilap taruk 
lahebon ariyen mondabi siyag amuhup. 
12Hit obog toho indoken hinahumu mur ka aben ubahat fene lahaptukon 
amuhup. Alog angge aben kong tebelug indokma yaltuk hag toho yal 
henebuhup. 
13Ap obog toho yatma horogma werehon arimanowen Anden turuk laruhuk 
ane fahet holtuk lit, ’At eneg suwon wereg,’ ulug fag toho uruk lamuhup,” 
ulug Allahn ele uruk. 
14Ap siyag ane turukon o Sion werehon arimano enekolen unuwag elek 
turuk. Iren enele uruk lit, ”Allahn turuk ane indok ambulpul mondabi 
werehon hag toho werehen indok olokon mun angge man angge elehap 
turukon ino horogma ap sa welam teg?” uruk. 

15Hiren henele tem ane eneg uruk lit Allahn fano peruk ane turuk lamuhup 
halug eneg fano welamuhup. Nanggengge anggolo welamag ulug yami ruruk 
lit ap inine elehon enenggengge hilaruk lamuhup fug! Ninibil amag ulug 
uang hininggikmu emberukon arimano hilaruk lamuhup fug! Ap wabul ulug 
enele urukmu hinisanggo fam holtuk lamuhup fug! Onolok toho turukmu 
hiren nenehiyeg toho ninilen yet usul ulug yet isaruk lamuhup fug! 
16Ari obog toho turuk lamuhup fug halug ap elehet yaron walinggoho 
ohowon alukema wereg hag toho hinindi yuwag toho welamuhup. Suburu 
men ik men eleg am fug angge weregma likiya hupmu naruk lamuhup. 
O Yerusalem yugmu ino hinindi yuwag toho welamuhup ulug hiyag isibag ane 

17Fobik hiren ap suwon raja eke ebe umbagpag turuk lit fano roho weregma 
yet hahup. At inowen kinang suwon atogman atogma seneg laruhu. 
18Ketiya ap o winamon famen sen henesuhon arimano fahet henekol toho 
welahep. It enemingminganggeyen suburu men uang men emberuk lamuhup 
ulug heng heneptukon men onotsi winon men fahet henekol toho welahep 
ane eleg laruhumu ninindi yukap neneptukon arimano eleg atisi ulug hinindi 
se roho welamuhup. 
19Ap o winamon wonog toho turukon enele elek-elek urukmu holtuk lahep 
fuhon hit henembeg waharukmu fobik yet isahup fug. 
20Tom Sion o Yerusalem werehon Allah fam sembahyang uruk lit seni esetuk 
ambeg ino yet hemek! Ninibam o Yerusalem yugmu aru ninindi yuwag toho 
welamuhuk. O ilamna ibam ekema witil ekema witil laruk hag toho la fug 
angge ninibam manibe roho welamuhuk. 
21Wereg lit NINIKNI Allah palimu werehon inowen ine roho turuk ane yet 
haruk lamuhuk. Nit ninibam ik humon anggolo larukon ayeg ke weregma ap 
seliyonen ik pali keyen kou fam ninibam kuk fug teg lamuhup. 
22-23Kou ap seliyonen tohon arimano siyag aruhumu la fug angge weregma 
niren it enenggengge anggolo arimano huhulangge hilarukmu ap unuyug 
siyahonen oho ininggik tomok hilaruk lamuhup. NINIKNI Allah ap suwon fet 

nenesuhon inowen alem nit nunubam werehon haloho emberuk lit ap seliyon 
ininggikmuwen windat nenebuhu. 
24Nit nenengginang fam werehon misihen oho, ”An ouk nubam wereg,” uruk 
laruhu fug. Niren siyag ane turuk laheyon obog toho Allahn elehap tuhu. 

Yesaya 34 

Allahn o Edom inap alem unubam umbuhu ibag ane 

1Hit o pumbuk wal taneg welahebonen Allahn ele imisiyon holtihiben 
maniyek! Kinang atogman atogma welahebon men mun angge man angge 
onoluk wereg anggeyen oho hol hemek! 
2 NINIKNI Allahn ap o pumbuk obog toho fahet olok haruk lit it sehen senehon 
luhaloho werehon fahet indi inahan turuk. Ap arimano obog toho elehap 
enebuhuk ulug kong toho emberisireg aben unusukag ulug ininggikmu 
emberuk. 
3Unusuhupteg wareg angge arimano hik isahupmu amben siyag turuk 
lamuhup. Tom walinggoho werehon arimano it unusuhubon enemeben keleg 
aruhu. 
4 Mo, pikalem, suhal men lilibug toho siyag amuhupmu suwesingga 
yinggiltuk hag toho pohol yinggiloho eleg aruhu. E inggila halo ulug loloho 
wamburuk hag toho suhal obog toho loloho wambuhup. 
5  NINIKNI Allah poholma wereg lit karog Aren tohon wep toho umbat 
tarisireg ap unusik oho reg. Ari reg lit Edom inap arimano alem unubam 
werehen elehap enebuhuk ulug karog ino Edom inap enebene pilabik warik 
oho reg. 
6Aben Allah fahet wam waroho emberuk hag toho NINIKNI Allahn Edom 
kinang fam o pumbuk Bozra inowen ap anggolo roho unusuhu. Wam domba 
men kambing men karog fam watukmu enemep men si men amiyon menen 
karog ino helhel angge ruruk hag toho karog NINIKNI Allahn tohon ino ap 
enemep men si menen helhel angge ruruk laruhu. 

7Wam sapi kabiniyonet ineyonet olokonet it men ambiyeg unusuhumu 
enemep men si menen kinang obog toho filik tuhu. 
8O ino sambil NINIKNI Allahn o Sion inap ili og eneptuk lit ap seliyon ayeg 
waroho apmayap enebuhu. 
9O Edom ahik arimano somug hag atukmu angginang famen ahe olokon eneg 
laharuk laruhu. Edom kinang obog toho e humu hag atuk lit indok ambulpul 
turuk laruhu. 
10 Likiya hupmu indok ino eleg am fug angge ambulpul turuk lit hubu muhul 
mondotukmen eneg welaruhu. Ari roho turukmen eneg o Edom kinang ino 
mondabi siyag aruhumu fobik ap misig oho ke inowen lahu fug. 
11Ap lahu fug ambeg ino kohoni men pak menen ngi amuhupmu siyo-mayo 
men kut men nohoruk ambeg ei wirig laruhu. Allahn kinang ari sungguk-
sanggak teg lit pirim-pirim angge ruruk laruhu ulug hele fam wirim tuhu. 
12Ap suwon-suwon sehelimuwon eke inikni raja nin lahabuhup fug. Onowesi 
roho werehon oho mondabi eleg amuhup. 
13O fanowon arimano alog-alog anggeyen hondo reg laruhu. O pumbuk 
elehet walinggoho ohowon famen olok-olok angge hinde-hinde wilip 
aruhumu olomene men huhubi menen inibam wiroho kuruk lamuhup. 
14O ariyen wam eli men olomene men salkal urukmu mungguwat eke are 
men ambi atuk lamuhup. Yibukhe nohoruk ambeg oho kinang ari fam wereg 
laruhu. 
15E fam pisanggowen ei wit talug anggen ondoho felug walinggigmu umalik 
sup turuk lamuhup. Siyag-siyag asuwe luhal arik waharuk lamuhup. 
16Misig oho eleg lam fug angge it obog toho Edom kinang fam luhaloho 
welamuhup ulug suwesingga NINIKNI Allah wene haharehon aru fam winag 
homok! It arimano obog toho palu arik wamuhuben NINIKNI Allah 
inggarehen wol enebuhu, At ahime fanowonen hondog eneplug waruhu. 

17Mangno arik wamuhupmu Allahn Edom kinang hele fam wirim tuhureg it 
wal-wal san ngi aruhu ulug enehangge hik tuhu. Hik tuhumu it wal tanehen 
kinang ino ngi amuhupteg iren ondohowonen ondohowon oho mondabi yug 
toho welamuhup. 

Yesaya 35 

Allah wereg ambeg laruk abunggalem fahet ibag ane 

1Kinang lilog teg ambeg sei aruhumu owil-owil angge fanowon wilip aruhu. 
2E walahen anggolo wilip atuk lit enehiyehen yunggultuk lamuhup. Tom 
Libanon fano rohon men tom Karmel alma Saron tonggoma kinang sei rehon 
men hag toho kinang lilog teg ambeg ino fano aruhu. Fano regma ap obog 
tohowen yet hahupteg NINIKNI Allah umbagpag turukon inowen ine roho 
teberisiyon ino fano reg ulug onoluk aruhu. 
3 Ari regma hininggik ine elehon ineyap taruk lit henelenggen ouken elek 
turukon wirikap tiyok! 
4Ap inindi enekol toho werehon unubam henele uruk lit, ”Hinindi wirik toho 
wereg lit henekol ha fug! Hinikni Allah waruhureg ap seliyonen hit 
hunusurukon fahet Aren hebeloho unusuruk lit hit windat henebuhu,” ulug 
hiyag esemek! 
5 Ari tuhu li ap inil hupnihon fenggen amuhup, ap inisanggo larehon hur 
amuhup. 
6Ap unuyug siyahon pak piringiyen hik toho laruk hag toho laruk lamuhup. 
Ap enele elehonen enehiyehen sini yunggultuk lamuhup. Kinang siyag teg 
ambeg mondabi fano aruhu. Kinang lilog teg ambehen ik eleruk wilip aruhu. 
Lei reg ambeg ik laruk laruhu. 
7O hibiyen ik mondabi eleg atisi ambeg fobik ik yenggel aruhu. Kinang lilog 
teg ambeg famen komulo ik ayegma wereg angge wilip aruhu. 
8Fano aruhu ambeg ino kalem suwon yag aruhu. Kalem ino unuk ”Allah 
Wereg Ambeg Larukon” suwaluhup. Ap siyag ane turukon funggalem ino 

laruk lamuhup fug. Ap fano ane wenggeltuk elehonen funggalem ino laruk 
inap arimano inindi nonghongap eneptuk lamuhup fug. 
9Kalem ino fam mene singa men wam mene onolokon winon men 
welamuhup fug. NINIKNI Allahn ap windat eneptukon arimano eneg 
funggalem ino laruk lamuhup. 
10It arimano inibam o Yerusalem suhuloho kuruk lit enehiyehen sini 
yunggultuk lamuhup. Enehiyehen onorohole seleg toho weregman eneg 
welamuhup. Asengseng toho wereg lit sat haruk ane mondabi eleg laruhu. 

Yesaya 36 

Asyur inaben o Yerusalem walinggig latfag ane 
(2Raj 18:13-37; 2Taw 32:1-19) 

1Hun Hizkia inowen Yehuda inap fet enesugmen mo nunggul huriken 
atfagma Asyur inap onowe suwon Sanherib ino watfareg o pumbuk elehet 
walinggoho ohowon Yehuda kinang fam werehon obog toho pin kibag. 
2Pin kibareg o Lakhis wereg lit Sanherib inowen otsi sehen senehon anggolo 
roho o Yerusalem inap pin unusilihip ulug mon enepfag. Mon enepfag inap 
arimano Sanherib ot ik narukon forohowonen milal eneptuk latfag. Milal 
enepfareg wilip atlug o Yerusalem libareg o Yerusalem pali fil ik sene 
yenggeleg ambehen sul toho kilabik watfag ambeg itano ap sum urukon 
wereg ambeg horogma palu arik libag. 
3Libagma ap suwon Hizkia otsi hinahan, ap suwon ibam foroho ahun Hilkia 
amloho Elyakim ino men, suwesingga hahatuk ahun Sebna ino men, ap 
suwon unuk fam ap hiyag isaruk ahun Asaf amloho Yoah ino men wilip 
atfareg Asyur inap enembeg libag. 
4Libagma ik narukon foroho ahun Asyur inap milal eneptukon inowen it 
hinahan unubam ele uruk lit, ”Asyur ninap nonowe suwonen ele ehekon hit 
hinikni Hizkia hiyag irik lalihibon te tu, ’Haren nungge fam wenggel haruk 
lit hindi yuwag toho welahen? 

5Hat hindimuwen, ’Anden fuki roho wenggel halug tog abuk fug angge we 
nambiliken uruk ane ariyen nine reg lit Asyur inap onowe apmayap tuhuk,’ 
peruk lahen? Haren ap sa an nibil aruhu peruk lit an nele ying naptuk lahen? 
6Haren te Mesir inaben let nabuhup peruk lahen angge famen fili si rohon 
tomuk toho larukmen ininggik hak eneptuk hag toho aben Mesir inap onowe 
inowen let nenebuhu peruk inap arimano obog toho siyag amuhup. 
7Haren te NINIKNI Allahn let nenebuhu uruk lahen lit teg angge famen hat 
hinggarehen Yehuda inap men Yerusalem inap unubam hiyag isaruk lit, 
’Allah wel turuk ambeg o Yerusalem eneg weregma hit henebe watlug tuman 
eneg wel turuk lamuhup,’ ulug hiyag isarikinteg o wina ke Allah wel turuk 
ambeg men hubu lahaptuk ambeg men obog toho elehap tirikin. 
8Ketiya anden Asyur ninap nonowe unuk fam nambong se roho hiyag 
hitminon tu: Haren hotsi wam kuda fam lahalug laruk ane onolukon teng-
teng angge 2.000 hiyag nitmihin halug anden wam kuda ap wereg imihinon 
wirim toho teng-teng angge 2.000 og huruhuk angge famen ap wereg ulug 
ehen ha fug teg lahen peruk lahi. 
9An nikni amingmingangge siyahon misig werehon inowen hit hunusimin 
ulug henembeg waharuk halug oho hiren yanggalehep ha fug teg lahep 
anggeyen hiren Mesir inap arimano kereta wam kudan lisoho walug laruk 
angge fam lahakupteg waharuk lit windat nenebuhup peruk lahep. 
10Hat hindimuwen te NINIKNI Allahn let turuk elegma Asyur inap onowe 
inowen pin halog toho unusimin ulug nit nenengginang fam waharisi peruk 
lahen? Hit HINIKNI Allah inowen an nubam hiyag nutuk lit, ’Lamihinteg 
Israel kinang fam werehon arimano pin unusik lamihin,’ ulug mon naptisi,” 
ulug hiyag isibag. 
11Hiyag isibagma Hizkia otsi hun Elyakim men Sebna men Yoah menen 
Asyur inap onowe ot ino fam hiyag utuk lit, ”Ap elehet emberim ke werehon 
arimanowen holuhup tohon nit Yehuda ninap nenele fam hiyag nisamihin 
fug. We Aram enele roho hiyag nisamihinmu niren holtul,” ulug hiyag itfag. 

12Hiyag itfagma o Asyur ahun inowen te, ”An nikniyen hit henebe hinahan 
ariya men hinikni men fahet eneg hiyag isahun ulug mon naptisi fug. Ap 
elehet pali ke heriyehon aruma eneyog enemiye hit men ambiyeg naruk 
lamuhubon iren oho holukag ulug it unubam oho hiyag isaruk lahi,” ulug 
hiyag isibag. 
13Hiyag isibareg Asyur ahun ino in atfareg ap obog tohowen holukag ulug 
Yehuda inap enele fam ele ine roho hiyag isaruk lit, ”Asyur ninap nonowe 
suwonen ele irisiyon holeg lamok! 
14Hun Hizkia inowen hiyag hisaruk ane fahet tem toho hiyag nisaruk puk 
fug! Aren hit windat henebuk fug teg. 
15Hizkia inowen hit hinindi yuwahap heneptuk lit, ’NINIKNI Allah fam 
wenggel haruk lamuhup halug Aren nit windat neneptukmu o pumbuk 
suwon aru Asyur inap onowe inggikmu aruhu fug,’ ulug hiyag hisarukmu 
16holuhup fug! An Asyur inap onowe welahiyonen hit hunubam hiyag 
hisaminon holeg lamek: O Yerusalemen wilip atlug an nambeg watlihipteg 
hat hapma welamuhuk ulug sali embelihip. Ari roho sali embelihipteg hit 
henebe wal tanehen hiniyabuk wit tahupteg suburu men hali men mun angge 
man angge yag tahubon men ik hininggarehen habul tahup ambeg naruk 
lamuhup. 
17Ari hag toho weregman eneg anden hit henengginang ari hag ambeg 
hondoko hunumbahakuk. Hondoko hunumbahakuk ambeg ino el hom 
suburu hali sawe mun angge man angge fano wilip atuk ambeg 
hunumbahakuk. 
18Ari fahet Hizkia inowen hinindi waruk lit, ’NINIKNI Allahn windat 
nenebuhu,’ ulug hiyag hisarukmu hol hahup fug! Ap o pumbuk winonen tu 
Allah hag toho wereg perukon arimanowen it wel eneptuk inap enengginang 
an Asyur inap onowe ninggikmuwen taluk naptusa ano? Eleg-o, nori. 
19O Hamat inap men Arpad inap menen ninikni ulug wel eneptukon kema 
wereg? O Sefarwaim inaben tohon kema wereg? Allah hag toho wereg 

perukon enesehelimuwon misihen o Samaria inap an ninggikmuwen taluk 
enebik waharisi ano? 
20Nunumba ulug wel eneptukon obog toho enesehelimuwon misihen 
umalikisi an ninggikmuwen windat eneptisi ano? Nangginoho 
hit HINIKNI Allah inowen hit Yerusalem hinap an ninggikmuwen windat 
henebuhu?” ulug hiyag isibag. 
21Hiyag isibag ane ino Yerusalem inap arimanowen holfareg Hizkia inowen 
hebeloho uk fug ulug komo enepfag ane roho enele eleg angge wereg lit 
hebeloho hiyag itfag fug. 
22Asyur ahun inowen hiyag isibag ane fahet inindi siyag atfareg Elyakim men 
Sebna men Yoah menen enesum wan teg latfahon tararag tibisibareg inikni 
Hizkia ambeg iren holfag ane hikit toho hiyag irik libag. 

Yesaya 37 

Hizkia inowen ap Yesaya ambeg mon enepfag ane 
(2Raj 19:1-7; 2Taw 32:20) 

1Hizkia otsiyen Asyur ahun inowen ibag ane fahet hiyag itfagma hol hibareg 
Hizkia ino indi siyahen sum wan teg latfahon tararag tibisibareg kinang fesi 
lahaboho NINIKNI Allah ibam libag. 
2Libareg Hizkia inowen at ibam foroho ahun Elyakim men suwesingga 
hahatuk ahun Sebna men Allah ibam foroho inap imam sabalon arimanowet 
Allah amingmingangge nabi Yesaya ambeg lalihip ulug mon enepfag. Mon 
enepfagma it arimanowen oho kinang fesi lahapfareg hun Amos amloho 
Yesaya ambeg libag. 
3Libareg Yesaya fam enele uruk lit, ”Ninikni Hizkia inowen ele ehek ane 
holeg lamin! O yoho aru alem angginon nit nunubam aha! Ninindi siyahap 
neneptuk lit apmayap nenebehesa. Nit te hiyap malik endetmin ulug inel-
hanel watuk lit ine eleg atlug wereg hag toho welahe. 
4Asyur inap onoweyen ot unuk palimu rehon eke monde ferisimu aren Allah 
oluk werehon abug ehek ane hat HIKNI Allah inowen holehek ano. 

Holehekteg alem angginon it unubam umbuhu ano. Ari fahet nit tor angge 
nonoluk welaheyon nunubahet Allah fam sembahyang imihin,” ulug hiyag 
itfag. 
5Hizkia inowen ibag ane Yesaya hiyag itfagma holfareg 
6aren hebeloho hiyag isaruk lit, ”NINIKNI Allahn ele uruk ane iminon tu 
hinikni Hizkia hiyag itlihip, ’Asyur inap onowe amingmingangge toron 
arimanowen An ninggaliyap naptuk lit eheson ari fahet hakol ha fug! 
7Anden Asyur inap onowe indi sohuwap tuhukmu aben enele si ane uruk ane 
holuhureg we tem ehesa ulug suhuloho ibam lahu. Lahureg weregman Anden 
ap inindi kahal enebuhukmu ibamen ware fusuhup,’ ehek,” ulug hiyag isibag. 

Sanherib inowen Hizkia fahet suwesingga imbibag ane 
(2Raj 19:8-19; 2Taw 32:20-23) 

8Hiyag isibareg weregman Asyur inap onowe suwon Sanherib ino o Lakhis 
inowen wilip atfareg o Libna inap men tog abul ulug libag. Libag ane ino 
fahet Sanherib ot unuk palimu rehon o Yerusalem monde fibahon inowen 
hol hibareg o Libna ikni Sanherib wereg ambeg libag. 
9Libareg weregma aben enele uruk lit, ”Sudan inap onowe Tirhaka inowen 
Sanherib watmin ulug wilip atisireg kalemma waharuk,” urukmu hol hibareg 
Sanherib inowen Yehuda inap onowe Hizkia fahet suwesingga haharoho 
imbibag. 
10Haharoho imbibag ane aplohok tu, ”Hikni Allah haren wel turuk lahenon 
inowen hindi ninap haptuk lit, ’O Yerusalem Asyur inap onowe inggikmu 
aruhu fug,’ ulug hiyag hutukon holuk fug! 
11Ap suwon Asyur inap sen enesuhon arimanowen o pumbuk apmayap 
enebul ulug laruk latusa ambeg obog toho pin lilibug-lalabag toho unusuruk 
latusa ane haren oho hol harikin anggeyen hat hindimuwen nalongen 
numbahakup peruk lit welahen? 

12An numbasiyen o Gozan inap, Haran inap, Rezef inap, Eden inap o Telasar 
welatfahon arimano oho unusurukmu iren tu Allah hag toho wereg ulug wel 
eneptukonen inibil atuk lit ap misig oho windat enepfag fug. 
13O Hamat inap, Arpad inap, o Sefarwaim inap, Hena inap, Iwa inap, it 
arimano obog toho onowesi suwon kema wereg?” ulug suwesingga fam 
haharoho imbibag. 
14Haharoho imbibareg Sanherib inowen Hizkia ambeg walug lalihip ulug otsi 
mon enepfagma walug libareg Hizkia og itfag. Og itfagma Hizkia inowen 
suwesingga ino kim hibareg Allah ibam walug libareg NINIKNI Allah 
olohotma wiriloho imbibag. 
15Imbibareg Hizkia inowen Allah fam sembahyang uruk lit, 
16”Israel ninap NINIKNI Allah, Hat mun angge man angge seneg lahenon, 
hotsi poholmon eneherabul palimu heriyeg lit welahenon hubam nele uruk 
lahi. Haren eneg pohol ha kinang ha wal tinareg ap suwon-suwon kinang ngi 
roho seneg inap oho Haren sen enesug lahen. 
17NIKNI Allah, hilanggen fenggen atmihinteg yet nisamihin. Hisanggo leho 
femihinteg Sanherib inowen Hat holuk welahenon apmayap haptuk lit 
haharoho emberisiyon tu hol himin. 
18Asyur inap onowesi arimanowen o pumbuk anggolo pin halog toho 
unusuruk lit 
19usangge iren tohon indokma hik isalug yaltuk latusa. Usangge arimano Hat 
Allah hag toho welatusa fug, ap ininggiken e fam, helep fam wituk latuson 
arimano obog toho siyaha feseruk latusa. 
20Ari fahet ketiya Allah NINIKNI, Haren Sanherib inggikmuwen windat 
nenepmihin. Windat nenepmihinmu ap kinang atogman atogma werehon 
obog tohowen NINIKNI Allah we misig wereg ulug onoluk aruhu,” ulug 
sembahyang ibag. 

Allah Hizkia ibil atfag ane 
(2Raj 19:20-37; 2Taw 32:21-23) 

21Hizkia inowen Allah fam ibareg weregman Yesaya inowen Hizkia ambeg 
lamihin ulug ap eke monde fibagma libareg Hizkia hiyag utuk lit, ”Israel 
ninap NINIKNI Allahn ele uruk ane tu holeg lamin, ’Haren Asyur inap onowe 
Sanherib ino fahet sembahyang An nubam ehenon ino holihi. 
22An HINIKNI Allahn Sanherib fahet uruk lahiyon tu, Yerusalem inap tom Sion 
fam werehon arimanowen hat inda yag haptuk lit hinggaliyap haptuk. 
23Haren te ap sa apmayap turuk lit indi siyahap turuk lahi ulug holuk teg lit 
irikin ano? Sa olohotman nele ine roho uruk lit hemet taruk lahi ulug holuk? 
An Allah Israel inap Inikni nebe usa fuluwon nolohotman hinggali eleg toho 
turuk latikin. 
24Haren An Allah nabug irikin ane ap anggolowen holukag ulug hotsi mon 
eneptikinmu iren ap hiyag isaruk lit, ’Anden kereta wam kudan lisoho walug 
laruk angge anggolo seneg lahiyon tom yaron fam oho laharuk latikik. Tom 
Libanon fam yatma oho lalug anden e sahi yaron men e mur ineyon men 
mutuk latikik. Ohi suwon hup-hup angge nohil larukmen eneg mondabi 
atogma tom atelma laharikik. 
25O yitmi-yatma larikikteg kinang habuli ferikik ambeg arimano ik yenggel 
atisimu naruk latikik. Ik o Mesir kinangma werehon obog toho an nuyuhen 
sobit-sabar isaruk latikikmu firig atusa,’ ulug hinggarehen hawelwel taruk 
lahen. 
26Haren turuk latikinon obog toho Anden amukasi piyag ane hikit toho eneg 
turuk latikin. Anden indam piyag ane ketiya hikir amag ulug Anden hat 
hineyap haptukmu haren o pumbuk suwon elehet walinggoho ohowon harep 
pisako olunap tebeseruk latikin. 
27O pumbuk haren unusuruk latikin inap inine elehen yuk lagmag uruk lit 
ininggali atuk latusa. It arimano hoholangge helep falma wilibihon men o 
unggama wilip atukon men halo atuk hag toho welatusa. 
28Haren in am hur am turuk lit kuk wilip am turuk lahenon obog toho An 
noluk. Haren nele ying naptuk lahenon oho Anden yet hiyaruk lahi. 

29Haren nele ying naptuk lit hele hemet toho urukmu holtikikteg Anden hat 
hambiyang elma hele ililoho waharikin ke suhuloho hibam lit haplug 
humbahik lahuk. 
30Hizkia namloho, fano amuhup ane fahet enehangge yet hahunon tu: Mo 
ketiya larukon men fobik waruhuwon men fam naruk angge kinangman amu 
wilip atukon naruk lamuhupteg mo hinahanon fam suburu men anggur 
anggen men hiren yag tahubon arimano naruk lamuhup. 
31Yehuda inap enesehelimuwon onoluk werehon arimano e umanggen 
kinangma wambulug anggen anggolo yihik ferukon hag toho amuhup. 
32O Yerusalem tom Sion fam ap tor angge werehon arimano fobik fano roho 
welamuhup. Alem ihiyon ari teko lawag ulug An HINIKNI Allah pohol kinang 
seneg lahiyonen yet teg laruhuk. 
33An HINIKNI Allahn Asyur inap onowe Sanherib fahet uruk lahiyon tu: Aren 
o pumbuk aru fam tog misig oho pising ha waruhu fureg ebe oho o Yerusalem 
kik waruhu fug. At otsi oho sing wan tulug Yerusalem hinap hunusul ulug 
waling henebik wamuhup fug. 
34O pumbuk aru fam kik wam fug angge Sanherib ino waharisi keyen ibam 
suhuloho lahu ulug An HINIKNI Allahn nele uruk lahi. 
35An nunuk siyag am nowen namingmingangge Daud fam nele sali 
imbiyahon hikit toho o Yerusalem hinap aruma hinibil atuk lit let heneptuk 
laruhuk,’ ehek,” ulug Yesayan ibag ane ot inowen Hizkia hiyag itfag. 
36Hiyag itfag sambil ino hubanggo NINIKNI Allah ot malaikat ino Asyur 
inaben o sabo wirig ambeg watfareg ap teng-teng angge 185.000 unusibag. 
Unusibagma likiyamon Asyur inap onoluk welatfahon arimano in atfareg yet 
harukmen ap winag isa fug toho waroho hik-hak isibahon arimano yet isibag. 
37Yet isibareg onowe Sanherib o Niniwe libareg inibam welatfag. 
38Welatfareg o misihim sambil Sanherib ino an numba Nisrokh fam 
sembahyang imin ulug Nisrokh ibam libagma at umalikisi Adramelekh men 
Sarezer menen karog fam inikni ware feselug kinang Ararat fam longgo ik 

libag. Libagma Sanherib amloho eke unuk Esarhadon ino ubalma ap suwon 
lahibag. 

Yesaya 38 

Hizkia ouk ubam atfag ane 
(2Raj 20:1-11; 2Taw 32:24-26) 

1Itano li ap suwon Hizkia ino ouk ubam atfagma war am hag ane turuk latfag. 
Turukmu Allah amingmingangge nabi hun Amos amloho Yesaya ino Hizkia 
ambeg watfareg hiyag utuk lit, ”NINIKNI Allahn ele urukon tu holeg lamin: 
Haren nin fano aruhuk fug ulug mun ane man ane haren tohon haloho 
umbuhun. We tot welaruhunteg war aruhun,” ibag. 
2Ibagma holfareg Hizkia inowen indi siyahen orohole ubahat fil 
hebeloho NINIKNI Allah fam sembahyang uruk lit, 
3”NIKNI Allah, anden nindi wirik toho Hat hubam eneg wenggel haruk latikik. 
Nindi piren teg eleg angge Hat hele holtuk lit Haren fano peruk lahen ane 
turuk latikikon wenggel himin,” ibareg uba anggolo yatuk latfag. 
4Uba yatukmu NINIKNI Allahn Yesaya fam ele uruk lit, 
5”Hizkia hiyag utuk lit, ’NINIKNI Allah humba Daud inowen wel turuk 
latfahonen ele urukon tu holeg lamin: Haren An nubam sembahyang ehenon 
holtuk lit uba yarehenon oho yet hiyihireg Anden hat hihit habuhukmu mo 
ilig am wirig am turukmen nuwal fimahen 15 aruhumu eneg war aruhun. 
6Anden let haptuk lit hat men Yerusalem aru men Asyur inap onowe suwon 
inggikmuwen windat henebuhuk. O Yerusalem hinap aruma hinibil atuk lit 
let heneptuk laruhuk. 
7An HIKNI Allahn ihiyon hikir aruhu ulug holuk atmisiyen enehangge 
timinon tu: 
8Mo laruk ane unug haruk angge ap suwon Ahas inowen witfahon inggik 
unduhukon ahuhe ino misihim eneg il numen waha ke hebeloho lamisi,’ ulug 
hiyag itmihin,” ibag. Ibag ane ari Yesaya inowen Hizkia hiyag itfagma mo 
laruk ane unug haruk angge ahuhe ino il numen watfag ke hebeloho libag. 

9Libagma ap suwon Hizkia ino nin hebeloho fano atfareg suwesingga fam 
haharoho imbibahon tu, 
10”An siyag toho wereg lit nele irikikon tu: An kabini reg lit amusun toho 
welaruhuk perikik angge famen war aruhukon horog aha. 
11Ap onolukon wereg ambeg embeselug lahukteg NINIKNI Allah nilen yet 
hahuk fug. Ap warehon sehelimu wereg lit ap oluk werehon misig oho yet 
hahuk fug. 
12Wam foroho ahun ekeyen winama lamin ulug ibam o sabo halog tulug 
laruk hag toho an o sabo kinangma wirihon welahi ambeg oho halog tuhu. 
Hiyap ekeyen sum obog toho yihik fihi ulug hekel atog kong turuk hag toho 
an war amag ulug kong nabuhu. Haren an let naptuk lahen fugmu hubanggo 
unukoho mondabi siyag toho welahi. 
13An let nabin il larukmen o sakan turuk angge famen hat NIKNI Allahn 
olomene singa ekeyen turuk hag toho an nuwag obog toho fala roho lilibug 
turuk lahen. Haren an let naptuk lahen fugmu hubanggo unukoho mondabi 
siyag toho welahi. 
14Nine elehen hilalim inowen ele uruk hag toho nele tot toho uruk lahi. Nindi 
siyahen yalma inowen une uruk hag toho nele nginuk paltuk lahi. An let 
naplep ulug nil lahaboho lahi. Nikni, an asengseng toho welahireg ili og 
nabik ma! 
15 NINIKNI Allahn ele irisiyon hikit toho an nubam turuk angge re anden 
nungge ane imin? An nindi anggin haruk lit o hubanggo nohuk fug teg lahi. 
16Nikni, an noluk welaruhuken Hat hambeg wahi. An fano aruhuken hihit 
nabik ma! irikik. 
17Alem angginon an nubam welatisiyon ino hebeloho fano ane nubam atisi. 
Haren an mako wamburuk lit mondabi siyag am nowen ulug fet nasug lit 
anden siyag ane tirikikon hambolmayap tirikin. 

18Ap warehon arimanowen Hat wel haptuk eleg. Ap hambuk urukonen Hat 
fahet sini yunggultuk eleg. Kinangma salehon arimanowen Haren let nenebin 
ulug nangno hasug eleg. 
19Ap onoluk werehonen eneg Hat wel haptuk. Ari hag toho o yoho anden Hat 
fog haptuk lahi. Haren ap let eneptuk lahen ane fahet iniknisiyen unumalikisi 
hiyag isaruk. 
20 NINIKNI Allahn windat nabik waharisi. Ari fahet nit nonoluk wereg lit At 
ibamen pinggong watuk lit At wel turuk lamuhuk!” ulug haharoho imbibag. 
21Hizkia ino uwan fano am fugmu Yesaya inowen Hizkia amingmingangge 
unubam, ”E ara anggen walug watlihipteg tag toho Hizkia pot yihikon ino 
fam tahangge rilihipmu fano aruhu,” ibag. 
22Ari ibagma Hizkia inowen Yesaya fam, ”NINIKNI Allahn an hihit nabuhumu 
anden wel tuhuk ulug At ibam lahuk ane noluk atmisiyen enehangge teko 
lamisi ano?” ulug kapal hibag. 

Yesaya 39 

Babilonia inap onowe inowen otsi Hizkia ambeg mon enepfag ane 
(2Raj 20:12-19; 2Taw 32:27-31) 

1Itano li Babilonia inap onowe suwon Merodakh-Baladan hun Baladan 
amloho inowen Hizkia ouk ubam atfagma nin fano atfag ane fahet hol 
hibareg indiyen suwesingga eke men fano-fano angge men Hizkia ambeg 
walug lalihip ulug otsi mon enebik watfag. 
2Mon enebik watfag ane ari fahet Hizkia ino ahiyeg hibareg Babilonia inap 
onowe otsi arimanowen nanggengge obog toho yet hawag ulug ili ruruk 
angge perak emas men amben fano angge men e ahaluwe amben fanowon 
men fano-fano angge winon men minggin tog men aren foroho latfahon obog 
toho unug isibag. Mun angge man angge anden tohon fahet onoluk amag 
ulug eke hag eke hag foroho ambeg at ibam welatfahon men o kema-kema 
at angginang fam welatfahon men unug isil libag. 

3Libagma nabi Yesaya ino Hizkia ambeg watfareg ele ubam uruk lit, ”Ap 
arima o keman waharusa? Nungge ane hiyag hutusa?” ulug kapal hibagma 
Hizkia inowen, ”O yatman, o Babilonia kinangman waharusa,” ibag. 
4Ibagma Yesaya inowen, ”Hat hibamen foroho lahen angge nungge yet 
harusa?” ulug kapal hibagma Hizkia inowen, ”Mun angge man angge 
nibamen foroho lahiyon tor angge oho hirag ta fug angge foroho lahi ambeg 
arimano obog toho unug isarikik,” ibag. 
5Ibagma Yesaya inowen, ”NINIKNI Allah pohol ha kinang ha senehon inowen 
ele urukon tu holeg lamin: 
6Welamuhupmu fano-fano angge hat humbasiyen andog toho emberuk 
latfahon hibamen foroho lahen angge arimano obog toho yoholiyangge o 
Babilonia walug lahup. We tor angge tuma welaruhu fug ulug NINIKNI Allahn 
ele uruk. 
7Hat humalikisi indag enebuhunon winon hondog eneplug o Babilonia 
kinang fam imbisik lahupmu Babilonia inap onowe suwon amingmingangge 
wereg lit at ibamen let turuk lamuhup,” ibag. 
8Ibagma Hizkia indimuwen wenggel haruk lit, ”An noluk wereg li ap 
seliyonen nele ying naptuk elegma nindi yuwag toho welaruhuk,” pibareg 
Yesaya fam, ”NINIKNI Allahn ele fano roho ehek ane hiyag nerehen,” ibag. 

Yesaya 40 

Allahn siyag ane turuson elehap turuk lit inindi enehiyehap enebuhu ibag ane 

1”An numalikisi inindi enehiyehap enebiyok! Inindi enehiyehap enebiyok!” 
ulug Hinikni Allahn ele irisi. 
2”Yerusalem inap inindi seyap enebiyok! Ininggik hele pug toho welatusa 
angge famen ketiya loloho wereg, iren siyag ane turuson oho elehap tirisi. 
Iren hare ane turuk latuson fahet Allah inggarehen sebe roho ayeg wat isarisi 
ulug hiyag esemek!” 

3  Ap ekeyen ele hi roho urukon tu holeg lamek, ”Anggenma kebunggalem 
eleg ke ari NINIKNI waruhu ke yaho feruk lamek! Funggalem lekma Allah 
waruhu ke ari pikit toho hale feruk lamek! 
4Fanggong teg ambeg fare feruk lamuhup! Punu reg ambeg men hu reg 
ambeg men tuwale feruk lamuhup. Lahuk wambuk teg ambeg tonggo aruhu. 
5 NINIKNI Allah umbagpag turukon seleg ino inam arik waharukmu ap obog 
tohowen yet hahup. NINIKNI Allahn we tem toho an nubam ele ari irisi.” 
6 Nin ap ekeyen ele hiyag nutuk lit, ”Hele ine roho uruk laruhun!” irisimu 
anden te, ”Nungge ane uruk laruhuk?” ulug kapal harikik. Kapal harikikmu 
ap inowen te, ”Ap kinangmon obog toho hoholangge hag toho wereg ulug 
hiyag isaruk laruhun. Ninine roho welahe peruk angge famen e owil loloho 
wamburukon hag toho wereg. 
7 NINIKNI Allah ambilik ahe fam fu isahu halug hoholangge lilog aruhu, e 
owil loloho wambuhu. We tem toho ap o pumbuk aruma werehon enebe 
hoholangge hag toho wereg. 
8Hoholangge lilog aruhu, e owil loloho wambuhu angge famen Allah wene 
eneg mondabi wereg laruhu ulug hiyag isa lahun!” irisi. 
9Hit Yerusalem hinap, tom yaron fam lahalug henele hi roho wene fanowon 
hiyag isahup! Wene fanowon hunubam weregma henekol eleg toho henele 
ine roho uruk lamuhup! ”Hinikni Allah tu waharukmu yet teg lamek!” ulug 
ap o pumbuk Yehuda inap hiyag isahup. 
10  NINIKNI Allah mondabi palimuwon ino waharuk lit inggik ine roho 
turukmu yet hemek! Allahn ap Anden tohon amuhup ulug windat 
eneptisiyon arimano hondog eneplug waharuk. 
11 Wam domba ngi ahun inowen domba umalik inggiken helmako walug 
laruk lit domba isinga oho fano roho hondog eneptuk hag toho Allahn 
ambohom fano roho fet enesug lit andog eneptuk. 

Allah hahon winon eke wereg eleg ulug hiyag isibag ane 

12Ik humon yenggelehon nit ap kinangmon san inggik fam hinanggoho 
winahuk teg? Pohol atogman atogma nit ap kinangmon san wirim tuk teg? 
Kinang fabuli-fil lalug kinang alinlan ari san winahuk teg? San tom men punu 
men anggin wirim turuk angge fam embelug winahuk teg? 
13  NINIKNI Allah fam ari-ari turuk laruhun ulug san hiyag um teg? Nit ap 
kinangmon san At komo ruk teg? 
14 NINIKNI Allahn te ap sa ubam, ”An nindi anggar atuk ane An hiyag nirik 
ma!” uruk? ”Pikir ane turuk lamin,” ulug ap kinangmon san NINIKNI Allah 
indi anggarap tuk teg? 
15Nit ap o pumbuk wal-wal welaheyon ik kubag fam hinanggurukmu 
ampukpuk misig tep toho wamburukon hag toho welahe. NINIKNI Allahn nit 
ap kinangmon fahet kinang alinlan anggin eleg hag toho wereg peruk. Yinggi 
alinlan se reg hag toho ikanggen oho se reg peruk. 
16Niren Allah fahet hubu lahabul ulug wam o Libanon farema werehon 
arimano obog toho watlareg o Libanon ohimu e anggolo werehon fam yalta 
halug oho Allahn yet haruk lit we tor angge wereg pelep. 
17Nit ap kinangmon nununggul unuk wal taneg welaheyon NINIKNI Allah 
olohotma eleg hag toho welahe. Niren turuk ane Allahn te ket-ker ane turuk 
ulug yet nisaruk. 
18 Nungge-nungge Allah hag toho wereg ulug wirim tuk teg? Ap sa Allah men 
ambi reg? 
19Usangge hag toho wereg ulug wirim tuk teg? Usangge ari aben lale felug 
ebene aliliyangge fano-fano angge emas perak men lahabe feruk. 
20Ap eke fano-fano angge emas perak men inggikmu eleg halug e fubut turuk 
elehon yami halug usangge yuk tuk fug tohon wit numag ulug ap inggik 
fanowon og utuk. 
21Hit henepeleg toho welahep? Ap san pohol kinang wal tibag ulug aben 
hiyag hisarukmu indamen tulug ketiya oho holtuk lahep fug? 

22Kinang ari pumang tegma wal tibag ahun ino palimu heriyegma nit ap 
kinangmon herenangge hag toho apma welahe. Allahn pohol senegma ungga 
hag toho poholen nit sal nenesug. 
23Ap suwon welahe perukon Allahn elehap eneptuk. Unggum kong turuk 
inap kinangma werehon arimano inine eleg amag ulug apmaya feseruk. 
24It arimano eiyangge yaho ferukmu ket eneg umanggen kinangma 
pilaptukon hag toho weregma NINIKNI Allahn ambilik ahe fu isahumu lilog 
aruhureg e inggila lilohon siyeluwen walug laruk hag toho fu roho longgo 
uhup. 
25Allah ebe usa fulu rohon inowen ele uruk lit, ”Ap sa An men ambi roho 
wereg? An sa nim wirim naptuk lahep?” uruk. 
26Hinil pohol fil lahap haruk lit yet homok! San suhal obog toho wal tibag? 
Suhal anggolo winag isa fug toho wereg angge famen san winag isalug 
ununuk wal taneg uruk lit luhal arik maniyek ulug wol eneptuk? At ineyon 
palimu wereg lit wol eneptukmu misig oho pok atukon wereg eleg. 
27Hit Yakub umalikisi Israel hinaben henele uruk lit, ”Nit NINIKNI Allah 
mapmu welahe. Aben siyahap neneptukmu asengseng toho welahe angge 
famen At inowen nisaruk eleg,” uruk lahebon nungge fahet uruk lahep? 
28 NINIKNI Allahn pohol kinang atogman atogma wal tibag ahun ino mondabi 
werehon fahet holtikip fureg henepeleg toho welahep? At sat haruk lit lisag 
haruk eleg. Mun ane man ane At indi oluk tehon aben onoluk am fug teg. 
29Sat werehon Aren elehap turuk, inine elehon Aren inineyap eneptuk. 
30Kabiniyonen sat haruk lit lisag turuk. Sawiyon salog-malog angge roho fuk 
turuk. 
31 NINIKNI Allahn let nenebuhu ulug yet teg lit wereg inap arimano Aren inine 
keron og isaruk. It arimano suwe kut aherabul ine werehen poholma yat toho 
laharuk hag toho wereg. Lahabeg laharuk lit uwag ele ruruk eleg, pilabeg 
wamburuk lit sat haruk eleg. 

Yesaya 41 

Allahn Israel inap windar enebuhuwon monde fuhu ibag ane 

1Allahn ele urukon tu, ”Hit o pumbuk obog toho yatma horogma ik humon 
yenggelehon ayeg ke welahebon henele eleg angge wereg lit An nele uruk 
lahiyon holeg lamok! Niraham wamuhupmu alem hiyahul ulug suwahal uruk 
lamuhuk. 
2Ap misig yali filen waharukon san monde ferisiyon waharuk? Tog abil laruk 
lit palimu eneg atukon ino san wol tirisi? Ap suwon kinang ki rohon pilap 
enebil laruk lit o pumbuk obog toho unusuhu ulug san inggikmu emberisi? 
At inowen karog fam kong eneptukmu ul hag atuk. Tog fam unusurukmu e 
inggila lilohon siyeluwen walug larukon hag toho wereg. 
3Seliyon mug eneplug lalug koloweg waharuk lit uyuhen kinang sobit ha fug 
angge fililoho hag toho waharuk. 
4Obog toho turuk latisi ane ari san turuk latisi? Hunumbasi atam welatfahon 
arimano wol eneptik iyag nahun inowen tirikik. An HINIKNI Allah tam 
welatik iyag nahun weregman eneg fobik oho mun angge man angge eleg 
aruhumu we An eneg welaruhuk. 
5O pumbuk kinang atogman atogma werehon arimanowen Anden turuk 
latikik ane yet harusareg enekolen yuk turuk. It arimanowen nangginuhuk 
ulug enekolen palu arik waharuk. 
6It-it let-ler atuk lit, ’Ninindi wirik toho welamul,’ uruk. 
7Nungge-nungge e fam wituk ahunen emas laltuk ahun fam ele uruk lit, 
’Usangge wibul,’ ulug indi ineyap turuk. Usangge ino wiri feruk lit ap ekeyen 
fano roho hale femin ulug helep simbuk fam tele felug are hiyag utuk lit, 
’Ketiya umbagpag turuk angge sum wan tehon hag toho lombog tebemihin,’ 
ulug indi wirikap turuk. It itanowen enele uruk lit, ’Fano wiri feheyon tu yuk 
tuhu rohon,’ ulug posiyemanggen mondabi tele feseruk.” 

Israel inap Allahn let henebik waruhu ulug hiyag isibag ane 

8 Allah ele urukon tu, ”Hit Israel hinap Anden mingming heneptik iyag, hit 
Yakub umalikisi mumal heneptik iyag. Abraham nindi reg latik iyahon 
umbusagsi hit welahep. 
9Umu filon ahamu filon wol heneptikikteg kinang atogman hondog henebik 
waharikik. Hit fahet nirim puk fug angge ’Namingmingangge welaruhunen 
mumal habihi,’ ulug hiyag hisarikik. 
10Hakol toho welam fug, Anden hat hibil atuk lahi. Hindi anggin toho welam 
fug, An Hikni Allah welahi. Hindi ineyap habuhukteg let haptuk laruhuk. An 
ninggik pikironen sen habuhukteg fanowap habuhuk. 
11Ap obog toho hunusik waharukon aben inda yako ininggaliyap enebuhup. 
Hit henele ying heneptukon Anden elehap enebuhukmu linggik-longgo uhup. 
12Ap hunusik waharuk inap arimano wereg puhup angge famen pen 
isahupmu eleg lamuhup. Tog abul ulug waharuk angge famen obog toho 
linggik-longgo uhup. 
13An HINIKNI Allahn hininggik sen henesug lahireg, ’Henekol toho welam fug, 
Anden hit let heneptuk lahi,’ ulug hunubam uruk lahi.” 

Israel inap henekol toho welamuhup fug ulug hiyag isibag ane 

14Allah ele urukon tu, ”Hit Israel hinap imbalo hag toho welahebon henekol 
toho welam fug. Hit Yakub umalikisi uluhan hag toho welahebon yuk la fug. 
An HINIKNIYEN let heneptuk laruhuk. Windat henebuhuwon ino Israel hinap 
Hinikni nebe usa fulu rehon An welahi. 
15Helep simbuk ineyon angginon hag toho amuhuben Anden unduhuk 
hunubahakuk. Tom punu hiren halog tuhupmu ul hag aruhu. 
16Wiramna halog turukmu ahap al sahaltukon fu isarukmu laruk hag toho 
siyeluwen walug lahu. An HINIKNI nubahet henehiyeg toho wereg lit, ’Israel 
ninap Ninikni mondabi fanowonen let neneptisi,’ ulug wel naptuk lamuhup. 

17An numalikisi siyag toho wereg lit inine elehon arimano ik yami rurukmen 
ik elehen enembilikanggen lilog aruhu. An INIKNIYEN it siyagma umbusuk fug 
teg lahireg enele holtuk laruhuk. 
18Punumu ik eleg ambeg Anden ik eleruk suwon wilibi feruk lit tonggoman 
ik werehap tuhuk. Ik eleg ambeg sene yenggele fuhukmu kinang lilog teg 
ambeg ik eneg aruhu. 
19Leimu e eleg ambeg Anden e ap alma hur atuk ahan wali hahon men 
wambumu hahon men inggila amben fano ahan men yaho fuhuk. E wilip am 
fug teg ambeg wilip amin uhukmu wilip aruhu. 
20Ap obog tohowen yet hahupteg NINIKNI inggiken aruma yaho ferisi ulug 
onoluk aruhureg Israel inap Inikni Allah fanowon inowen ari obog toho wal 
tirisi ulug An wel naptuk lamuhup.” 
Aben tu Allah hag toho wereg perukon unubam Allahn suwahal uruk latfag ane 

21Yakub umalikisi INIKNI Allah suwon raja inowen tu Allah hag toho wereg 
perukon unubam ele urukon tu, ”Alem yami rulen hunundama werehon wili 
fisiyek! 
22Indam welatfag inaben turuk latfag ane niren wenggel haruk lamuhuken 
hiyag nisa maniyek! Alem fobik aruhu ane nangginoho teko lahu peruk 
lamuhuken hiyag nesemek! 
23Hit we tem toho Allah hag toho welahep puhuken alem fobik aruhu ane 
hiyag nesemek! Niren yihi ulug kim hisahuken siyahon fanowon turuk eneg 
lamek! 
24Hiren welahe peruk lahep angge famen elehon hag toho welahep. Turuk 
lahep ane turuk eleg hag toho turuk lahep. Hit fil atukon enemben siyag toho 
wereg. 
25Ap misig mo lahik waharuk filen unduhuk ferikikteg at unuk uruk lit wol 
tirikikmu ik ambut filen waharuk. O ulanggen puwa tag tebelug unuyuhen 
hondo ruruk hag toho at waharuk lit ap suwon welahe perukon arimano 
uyuhen sobir enebil waharuk. 

26San at waruhu ulug hiyag nisarisimu nonoluk alep? Tem toho puhuk ulug 
san atam hiyag nisarisi? Hiren henele tot hiyag nisarikip fugmu tor angge 
oho holtukuk fug. 
27Anden Sion inap ap eke waruhu ulug atam hiyag isarikik. Yerusalem inap 
wene fanowon hiyag isahun ulug ap eke monde ferikik. 
28Anden walinggoho yet isarukmen aben Allah hag toho wereg perukon 
misihen oho ele fano roho uk fug teg. Anden kapal isarukmen oho hebeloho 
hiyag nutuk eleg. 
29It Allah hag toho wereg peruk angge famen nungge-nungge tuk fug angge 
ap ler enebuk fug teg. Tu Allah hag toho ulug wirim turukon homhomo hag 
toho saplangge turuk.” 

Yesaya 42 

Allah amingmingangge fahet ibag ane 

1  Allah ele urukon tu, ”An namingmingangge Anden seneg lahiyon tu, ap 
Anden mumal tarikikteg nindi reg lahiyon tu yet hemek! Fano roho 
welamuhup ulug Anden ap komo eneptuk lahi ane o pumbuk obog toho 
hiyag isahuwen An nahime fanowon at ubam emberikik. 
2Ele hum toho uk fug angge o iraham keyen eke ele ine roho hiyag isaruk 
laruhu fug. 
3Fili hayu rohon si roho pilabe fusuhu fug. Indok anggen fil-turukon mondabi 
ware fusuhu fug. Anden ap komo eneptuk lahi ane aren ap obog toho hiyag 
isahumu it unubam alem werehon obog toho haloho emberuk lamuhup. 
4Anden telep peruk ane kinang atogman atogma teko lawag ulug aren sat 
toho turuk laruhu angge famen ine eleg aruhu fug. Fili si ruruk hag toho at 
ino si aruhu fug. Ik suwon yenggeleg ke werehonen oho wene hiyag nisahu 
ulug nangno reg lit wereg.” 
5 Allah NINIKNIYEN pohol wal turuk lit ungga hag toho sale fibag. Aren kinang 
lale fibareg wilip atuk angge yaho fibag. Aren ap kinangma werehon onoluk 

welamuhup ulug sat kilap enepfag. At inowen amingmingangge fam ele 
urukon tu, 
6 ”An HIKNIYEN numaliki fanowap enebuhun ulug wol haptikikteg hinggik 
sen haptuk lahi. Ap kinangmon ununggul unuk wal taneg werehon numaliki 
amuhupteg An men mangno roho welamuhuken hat unduhuk hubaharikik. 
O pumbuk obog toho fahet iral hag toho wereg lit 
7inil hupnihon fenggen eneptuk laruhun. Ininggik hele waroho hik teg ambeg 
werehon ininggik lisoho wilip eneptuk laruhun. 
8An nunuk HINIKNI Allah welahiyon ino we misig welahi. An nubam 
umbagpag turukon ap ekeyen hila fug teg. Aben An wel naptuk hag toho 
usangge winon wel tuk fug teg. 
9Indam hiyag isiyag ane arimano hikit toho teko larisi. Ketiya wene keron 
eke hiyag hisaruk laruhuk. Alem uwan wilip atuk elegma Anden tam hiyag 
hisaruk laruhuk.” 

Allahn windat nenebuhuwen wel turuk lamuhup ibag ane 

10Sini keron NINIKNI Allah fahet yunggultuk lamuhup! Kinang atogman 
atogma werehonen wel turuk lamuhup! Ik fam werehon obog tohowen 
haglabut turuk lamuhup! Ap yatma ik humon yenggelehon ayeg ke 
werehonen Allah fog turuk lamuhup! 
11Ap o pumbuk anggenma werehonen enehiyeg toho enele uruk lit Kedar 
inap inibam wal tanehen Allah wel turuk lamuhup! Owikmu werehon 
men punumu werehon menen enele enehiyehen hi roho uruk lamuhup. 
12It arimanowen NINIKNI Allah palimuwap turuk lit yatma ik suwon ayeg ke 
werehonen oho At wel tukag ulug hiyag isaruk lamuhup. 
13Tog aptuk inaben sehen seneko tog abul ulug wilip atuk hag toho 
NINIKNI Allah wilip atuk. Otsi unuyug seyap eneptuk lit ngik-ngog sup turuk 
lit it nim seli rehon obog toho unusuhu. 

Hit hinibil aruhuk ulug Allahn sali imbibag ane 

14Allah ele urukon tu, ”Amusun toho nele eleg angge welatikik. Nele imin 
peruk latikik angge famen nele irikik fug. Hiyap malik indag tuk oho lit 
memeltuk hag toho ketiya nele memeloho imin. 
15Ik tom famen wambik waharukon firihap tuhukmu hoholangge kinangma 
wilip atukon lilog aruhu. Ik suwon larukon men ik sene yenggelehon men 
firihap tuhukmu kinang lilog aruhu. 
16Numalikisi inil hupnihon kebunggalem enepeleg ambeg ininggik seneko 
hondog eneplug lahuk. Hik tegma lahup ke Anden selehap tuhukteg kalem 
yaho eleg ke Anden hale fuhuk. Unubam ari tuhuk ulug tem toho peruk 
lahiyon ari umbusuhuk fug. 
17Usangge fam we tem ulug wenggel haruk lit hit ninikni Allah hag toho 
welahep uruk inap arimano nik neng uhupteg ininggali hahup.” 

Israel inap inisanggo lareg lit inil hupnig lit wereg ibag ane 

18Allah ele urukon tu, ”Hit hinisanggo sok larehonen holeg lamok! Hit hinil 
hupnihonen yet teg lamok! 
19Hit Israel hinap An namingmingangge wereg lit wene hiyag isaruk 
lamuhuben hunumbaharikik angge famen hinil hupnig lit hinisanggo sok 
lareg lit welahep hag toho sa eke wereg? 
20Anggolo hinil fam yet haruk lahep angge famen hinindiyen wenggel haruk 
lahep fug. Hinisanggo leho feruk lahep angge famen holtuk lahep fug.” 
21 NINIKNI Allah indiyen fanowap enebuhuk peruk lit wene ap komo eneptuk 
lahi ane su atukmu numalikisi wene ari apma welamuhup ulug og isarisi 
angge famen 
22it arimano enenggengge obog toho taluk toho hilarusareg enebe hele 
waroho kinang fo reg ambeg kilap eneptusa. It ininggik lisoho og eneplug 
larukmu windar eneptukon eleg latisi. 
23Ap sa isanggo leho feruk lit alem ari fobik wenggel haruk laruhuwen 
holtuk? 

24Ap san Yakub umalikisi unubam huhul kukag ulug nunumbaharisi? Ap san 
Israel inap ininggik lisoho og eneplug lawag ulug nunumbaharisi? 
NINIKNI Allah ubam siyag ane turuk latukukmu At amuwen nunumbaharisi. 
Kebunggalem Aren hal neneptisi angge famen ninirim ulug laruk latukuk fug. 
Ari-ari turuk lamuhup ulug hiyag nisarisi angge famen niren holtuk latukuk 
fug. 
25Allahn undama ahe laharukon obog toho nunubam wili ferisi. Tuhi humon 
nunubam monde ferisimu o walinggoho harep naruk lit nenebe oho na hag 
teg latisi angge famen ninindi wenggel ha fug angge welahe. 

Yesaya 43 

Ninikni Allahn eneg fanowap nenebuhu ulug hiyag isibag ane 

1 NINIKNI Allahn hit Yakub umalikisi Israel hinap wal henepfahon inowen ele 
urukon tu ketiya hiyag hisaruk lahi, ”Hakol ha fug, Anden windat habuhuk. 
Hunuk uruk lit wol haptikikteg hat Anden ngi hasug lahi. 
2Ik paltukmu og habuhu rohon ulug Anden fet hasug lahi. Indok yanggo ke 
lahunmu indok ambulpul laharuk lit wiyal habuhureg hinahu fug. 
3An HINIKNI Allah nebe usa fulu rehon welahi. Israel hinap windat heneptuk 
lahiyon An welahi. Hit Israel hinap An ninggikmu welamuhuben Mesir inap, 
Sudan inap, Syeba inap men ayeg war isaruk lahi. 
4Hat An nolohotma fano angge hag toho weregma nindi reg lahiyon fahet ap 
enebe ambiyang hun isaruk lahi. Hat holuk welamag ulug o pumbuk wal-wal 
werehon ayeg war isaruk lahi. 
5Hakol ha fug, Anden hat fet hasug lahi. Hat humalikisi yali fil hubula fil 
werehon wol enebuhukteg andog enebuhuk. 
6Umu fil werehon unubam og nesemek il laruk lit ahamu fil werehon unubam 
oho sen enesug lam fug uhuk. Numalikisi ap umalik yatma werehon walug 
maniyek, hilani umalik kinang atogma werehon hondog eneplug maniyek! 

7It arimano An nunuk fam ununuk suwal enesug. An wel nabukag ulug 
werehap eneptik iyag.” 
Anden turuk latikik ane hit Israel hinaben yet niyarikip ulug Allahn hiyag isibag 

ane 

8Allahn ele urukon tu, ”Numalikisi inil wereg angge famen fuki roho haruk 
elehon men inisanggo wereg angge famen fuki roho holtuk elehon men 
hondog eneplug maniyek! 
9O pumbuk ekeyon-ekeyon palu arik wamag. Ununggul unuk wal taneg luhal 
arik wamag. Iren Allah hag toho wereg ulug wel eneptukon san fobik tuhu 
ane fahet nonolukap nenepmisi? Ketiya teko larukon fahet san tam hiyag 
nisarisi? Inisanggo fam holtuson arimano in amusareg tem toho puhuben 
ulusama ap obog tohowen hol halusa. 
10Hit Israel hinap aruma An hinilen niyarikip. At ino wereg ulug hiren 
wenggel haruk lamuhuben An namingmingangge welamuhup ulug mumal 
heneptikik. An uwanma An Allah hahon eke welatfag fug. An eleg alema An 
hahon eke welalep fug. 
11 HINIKNI An welahi, fanowap heneptukon ap winon An hahon eke wereg 
eleg. 
12Anden eneg teko lahuwon fahet hiyag hisarikik. Anden eneg windat 
henebik waharikik. An Allah hag toho werehon winon eke hit sehelimu 
welatisi fug. An Hinikni Allah misig eneg welahiyon hit hinilen niyarikip. 
13Fobik oho Hinikni we An welaruhuk. Mun angge man angge ninggikmu 
seneg lahiyon ap ekeyen kobog isa fug teg. Anden ari roho tuhuk peruk lahi 
ane aben apmayap tuk fug teg.” 

Allahn o Babelen hondog heneplug wilip aruhuk ibag ane 

14Israel hinap windat heneptukon HINIKNI Allah ebe usa fulu rehon inowen 
ele hunubam urukon tu, ”Hit fahet nindi ulug ap o Babilonia mon enebik 
waruhukteg hit sen heneptusama welahep ambeg sok larehon hut heneptuk 
laruhuk. Babilonia inaben enele enehiyeg toho uruk angge famen Anden 
unusik waruhukmu enele ya nga uhup. 

15An HINIKNI fanowon Allahn hit Israel hinap wal heneptik iyag. Hinikni 
suwon raja An welahi. 
16Anden ik humon pul ke kong tibiyareg funggalem hale fiyag. 
17Sehen seneg inap kereta men wam kuda men fam lahibareg unusul ulug 
mug eneplug mondoko libahon arimano Anden ik fam unusimin ulug mon 
eneptik iyag. It arimano in am fug toho waroho yinggig latfag. Indok 
ambulpul war atuk hag toho war atfag. 
18Hinikni umban indam turuk latfag ane wenggeloho welam fug. 
19Anden alem keron yatuk lahi ane yet teg lamok! Anden yatikikmu ketiya 
wilip atukon henepeleg toho welahep? Ap eleg ambeg oho kebunggalem 
Anden yaho feruk laruhuk, ik eleg ambeg oho ik werehap feruk laruhuk. 
20An numaliki mumal eneptikikonen naruk lamuhup ulug ik eleg ambeg ik 
werehap tuhukmu lekma ik suwon wilip aruhumu olomene men huhubi men 
mun angge man angge farema werehonen An wel naptuk lamuhup. 
21An numaliki welamuhup ulug werehap eneptikikonen Allahn fano ane tirisi 
ulug An fog naptuk lamuhup.” 

Hiren siyag ane tirikibon fahet nindi anggin atisi ulug Allahn ibag ane 

22Allahn ele urukon tu, ”Hit Yakub umalikiyen An wol naptikip fug. Hit Israel 
hinaben sat toho yami naptikip fug. 
23An wel nabik oho lit wam senggeltikinteg An fahet hubu lahaptikin fug. 
Anggin angge humaloma emberuk lit naruk angge numbahiyok ulug heng 
haptikik fug. Amben fano angge yal nitmihin ulug hindi siyahap toho heng 
haptikik fug. 
24Amben fano angge An nubahet ayeg waroho warikin fug. Wam esetug sei 
fam nindi nahiyehap naptikin fug. Haren siyag ane eneg turuk latikinon 
famen nindi angginap naptikin. Hare ane tirikinon famen nindi siyahap 
naptikin. 

25Anden huwatle angge famen let haptukon An welahireg siyag ane turuk 
latikinon elehap turuk lahi. Hare ane haren tirikinon fahet wenggel haruk 
laruhuk fug. 
26Alem kong turuk ambehen suwahal ulen ma! Anden tem peminen haren 
tirikin ane fag toho nubam in! 
27Humba tam welatfahonen An ambol yig nutuk lit siyag ane turuk latfag 
hag toho honowesi suwonen oho An fahet ninirim peruk lit tuk fug ane turuk 
latusa. 
28Hit fet henesuhon arimanowen An nibam siyahap turuson ari fahet Yakub 
umalikisi Israel inap unusuruk lit ininggaliyap enebukag ulug ap og isarikik.” 

Yesaya 44 

Allahn eneg alemet ondomiyet seneg lit wereg ibag ane 

1Allahn ele urukon tu, ”Yakub An namingmingangge, Israel mumal tarikikon, 
ketiya holeg lamok! 
2An HIKNI hat wal haptik iyahon inowen nele imin. Hisinga ahummuwen 
werehap haptik iyareg let haptuk lahiyon inowen hiyag hitmin. Yakub An 
namingmingangge, hat mumal haptikikon hakol ha fug. 
3Kinang lilog teg ambeg osit pilabik waharuk lit kinang ik eleg ambeg 
ahaluweyap turuk lahi hag toho hat humalikisi An nahime fanowon unubam 
pilabik waruhukteg hat humbusagsi nindi enesug laruhuk. 
4Hame ik senema wilip atug yat atuk hag toho e furuk ik ayegma wilip 
atukon hag toho it arimano inine roho welamuhup. 
5It welamuhubon arimanowen enele uruk lit misihen, ’An NIKNI Allah 
anggengge welahi,’ uhumu ekeyen unuk Yakub suwal tahu. Hinahanehon te, 
’An NINIKNI Allah amloho welahi,’ ulug inggikmu hahatuk lit unuk Israel 
suwal tahu.” 

6 Israel inap windat eneptukon INIKNI suwon pohol kinang senehonen ele 
urukon tu, ”Tam An eneg welatik iyareg fobik oho mun ane man ane eleg 
aruhu halug An eneg welaruhuk. Ap winon An Hinikni hahon eke wereg eleg. 
7Ap sa An hag toho wereg? Misig wereg halug in aruhureg ele uruk lit An 
wirim naptuk lamag. Ap san indam famen fobik aruhu ane fahet hiyag isaruk 
latfahon wereg halug in atmisireg fobik aruhu ane fahet nunubam ele ik 
wamag. 
8Henekolen lagmag uruk lit yuk la fug! Indam angge Anden ketiya teko 
larukon fahet hit hiyag hisaruk latikik. An hag toho Allah eke wereg ulug 
hiren hinilen harikip halug iyek! Tom fam helep fal werehon hahon winon 
An napeleg.” 

Wirimangge Allah hag toho laltuk inap fahet hiyag isibag ane 

9Allah tu hag toho wereg ulug wirimangge lale feruk inap inine mondabi 
eleg. Wirimangge iren lale ferukon arimano inindiyen wel turuk angge famen 
wirimangge arimanowen let eneptuk eleg. It wel turuk inap arimano inil 
elehen yet ha fug angge inindi elehen wenggel ha fug angge werehen 
ininggali aruhu. 
10Ap san Allah hag toho wirim timin ulug lale feruk halug saplangge laltuk 
angge ariyen let tuk fug teg laruhu. 
11Usangge wituk inap arimano ap kinangmon eneg werehen usangge ngi inap 
obog toho ininggali hahup. It arimano obog toho palu roho in arik maniyek 
ulug wol enebuhupmu yuk lagmag uruk lit ininggali hahup. 
12Posiyemanggen wituk ahunen wirimangge lalmin ulug indokma wiraho 
felug inggik ine roho simbuk fam teltuk. Suburu men ik men na fug angge 
sat toho teltukmen ine eleg atuk. 
13E sali ruruk ahunen hele fam wirim tebelug tu hag toho witmin ulug 
hahatuk angge fam pale felug yaha fam sali ruruk lit ap hag toho lale feruk. 
Lale felug ap fanowon lale fihi ulug olma imbik kuruk. 

14Sali ruruk ahun inowen farema lalug e sin mug tamin peruk. Nin e salama 
men panduk men ineyon yami rik laruk lit wali ei yag tarukmu osit ubam 
wamburuk lit su aruhu. 
15-17E ari walug watug fumag fil aben indok sun halug yet tarukon fahet 
yaltuk. Nin suburu men wam unu men wiratmin ulug yale felug wirahowon 
ino naruk halug ahum atuk. Ahum atukmu indok yet taruk lit, ”Nahiyeg, 
indok yet taruk lahi, nubam inahan aha,” uruk. Ari roho wereg angge famen 
e fumag fil Allah hag toho wirim timin ulug lale felug olohotma kunuk toho 
hur atlug sembahyang uruk lit, ”Hat an nikni Allah hag toho welahenonen 
windat naptuk laruhun!” ulug wel turuk. 
18Ap ari il yowilen seleben tehen yet ha fug toho wereg. Indi sohu reg lit 
wenggel ha fug angge werehon ariyen mun ane man ane apeleg toho wereg 
lit indi anggar am fug angge wereg. 
19Ap inowen ele uruk lit, ”E fumag filon indok munggaltuk lit suburu men 
wam unu men wirarihireg ninggi. Fumag filon tu Allah hag toho wereg ulug 
wirimangge lalihi. E lilohon alukema heriyeg lit wel turuk lahi,” ulug ari elep 
angge famen indi anggat teg elehen uruk eleg. 
20Ap inowen indok abulolo fam let nabin ulug sembahyang hag toho 
saplangge turuk lit indimuwen ele si ane anggolo peruk. ”Nele ying naptuk 
angge ninggikmu seneg lahi,” uruk elehen at ino oluk fano welaruhu fug. 

Allahn Israel inap fanowap enebuhuwon fahet hiyag isibag ane 

21Allah ele urukon tu, ”Yakub umaliki Israel hinap, An namingmingangge 
welahep ane fahet honoluk toho welamuhup. Namingmingangge aruhun 
ulug werehap haptikikon An napeleg am fug teg lahi. 
22Indok hubu eleg atuk hag toho An hambol yig nutuk latikinon elehap 
tirikik. Hina homhomowen fu isarukmu longgo uruk hag toho siyag ane 
haren tirikinon nambiliken fu isarikik. Anden hat windat haptuk lahireg 
suhuloho An nambeg waruhun.” 

23Yakub umaliki Israel inap arimano inggik ineyon fam windar eneptuk latisi 
ulug poholma werehonen Allah sini ik kuruk lamek! Kinangma 
werehonen NINIKNI Allah uruk lit henele hum toho uruk lamek! Tom fam 
werehon men e farema werehon menen henehiyeg toho sini uruk lit Allah 
wel turuk lamuhup!” 
24 HIKNI Allahn hisinga ahummuwen werehap haptisireg windat haptisiyon 
inowen ele urukon tu, ”Anden mun angge man angge wal tiyahon ino 
namuwen pohol leho fiyag, kinang hondo ribiyag. Ap misihen oho An let 
napfag fug. 
25 Aben fobik aruhu ane fuluwap tehe peruk angge famen Anden elehap 
turuk lahi. Nei fulu roho waruk inap Anden enele ying eneptukmu inindi 
sohu roho welamuhup. Mun ane man ane onoluk inap Anden apmayap 
eneptuk lit ninindi anggat teg lahe perukon inindi nonghonga feseruk lahi. 
26An namingmingangge enele ineyap eneptuk lit Anden mon eneptuk lahiyon 
enele teko lawag ulug unduhuk feruk lahi. Anden nele uruk lit, ’O Yerusalem 
inap suhuloho kik wamuhupteg Yehuda walinggoho o pumbuk olunap 
tibibahon arimano ubalma keron wibuhup,’ ulug hiyag isaruk lahi. An 
ninggarehen o halog toho siyahap tibibahon arimano nin hebeloho wiri 
fuhuk. 
27Anden ik ahum yaron firig amin uhukmu firig aruhu. Ik suwon wirig 
atukon eleg amin uhukmu eleg aruhu. 
28 Ap suwon unuk Kores ino fam, ’Haren numaliki fer enesug laruhun,’ ulug 
hiyag utuk lahi. Anden peruk lahi ane aren turukmu teko laruk laruhu. At 
inowen, ’O Yerusalem nin wituk lit Allah ibam olun oho fuhupteg uwag 
pilabuhup,’ ulug hiyag isaruk laruhu.” 

Yesaya 45 

An numalikisi Israel inap let enebuhun ulug Allahn o Persia ahun Kores hiyag 
itfag ane 

1 NINIKNI Allahn o Persia ahun Kores ap suwon welaruhun ulug lahapfag. At 
ino fam ele uruk lit, ”Anden hat hineyap haptukmu ap anggolo ununggul 
unuk wal taneg werehon haren apmayap eneptuk lit onowesi inine elehap 
eneptuk laruhun. Hat holohotman elehet o pumbuk walinggoho ohowon fam 
sok wirihon arimano Anden husi ferukmu misig oho larehon welaruhu fug. 
2An hat halukema laruk lit punu hu reg ambeg hale fuhuk. Sok ine angge 
tembaga fam wirihon halog tebeseruk lit sok hembit besi mondabi ineyon 
fam wirihon sombo roho hik isaruk laruhuk. 
3An Israel inap INIKNI Allah ino haren let naptuk laruhunen hat hunuk fam 
wol haptuk lahi. Wol haptuk lahiyon holuk toho welaruhunen fano-fano 
angge o hik tegma hirako forohowon Anden og huruhuk. 
4Haren An fahet hapeleg angge famen An namingmingangge Israel inap 
mumal tarikikon arimano let eneptuk laruhunen Anden hat wol haptuk lit 
hunuk palimuwap haptuk lahi. 
5 HIKNI Allah An welahireg An hahon misig oho wereg eleg. Aben ninikni 
ulug wel eneptukon winon eke wereg eleg. Haren An fahet hapeleg angge 
famen Anden hat hineyap haptuk lahi. 
6 NINIKNI Allah we misig weregma At hahon misig oho wereg eleg ulug ap 
mo lahik waharuk filen ubuk uruk fil werehon obog tohowen onoluk teg 
lamag ulug Anden obog toho ari teberuk lahi. 
7Anden eneg seleg men hik men wal turuk lahi. Fano wereg ane siyag atuk 
ane An famen eneg teko laruk. An HIKNI Allahn obog toho ari turuk lahi. 
8Hinan pohol filen osit pilaptuk hag toho An numalikisi ili og eneptuk ane 
ino wambik waharuken welahi. Kinangman mun angge man angge fanowon 
wilip atuk hag toho An numalikisi fano welamuhup ulug windat enebuhuken 
inam aruhuk. An HIKNI Allahn ari obog toho wal turuk lahi.” 

Pohol kinang wal tibag ahun fam suwahal uk fug teg ibag ane 

9 Ap kinangmon Allahn wal tibahon inowen Ikni wal tibag ahun ino ubam 
suwahal urukon siyag amag! At ino kinang fam kubag wituk ahunen kinang 

ino inggiken seneg hag toho wal tibag ahun inggikmu wereg. Kinang inowen 
kubag wituk ahun fam, ”Haren nanggintuk lahen?” ulug kapal ha reg? 
Kinang ino kubag wir atlug, ”Kubag wituk ane hapeleg!” uk teg? 
10Ap misihen oho ikni isinga unubam ele uruk lit, ”Nungge fahet hiren indag 
naptikipmu tu hag toho welahi?” uk teg ano? 
11 NINIKNI Allah ebe usa fulu rehon Israel inap wal enepfahon inowen ele 
urukon tu, ”An numalikisi unubam turuk lahi ane fahet hiren kapal niya fug 
teg lahep. An ninggiken turuk lahi ane fahet hiren milal nabuk fug teg lahep. 
12Kinang aru lale feruk lit ap kinang tu fam welamag ulug wal eneptik iyag 
nahun An tu welahi. An ninggik ineyonen pohol wiriloho emberik iyagma 
mo pikalem suhal arimanowen An nele holtuk. 
13An numalikisi let enebuhuk ulug hun Kores ino wol tirikik. Kores laruk 
laruhu abunggalem arimano Anden hale feruk laruhuk. At inowen o 
Yerusalem Anden ngi reg lahi ambeg ino hebeloho wiri fuhu. An numalikisi 
ininggik hele waroho Babilonia kinang fam imbisik libahon arimano fahet 
onggo heng uk fug angge lol enebuhu,” ulug NINIKNI Allah pohol ha kinang 
ha senehon inowen ele uruk. 
14Nin eke NINIKNI Allahn Israel inap unubam ele urukon tu, ”Mesir inap 
enengge obog toho men fano-fano angge o Etiopia inaben forohowon men 
hiren ngi reg lamuhup. O Syeba inap enebe yaron arimano hit 
henemingmingangge amuhuben ininggik hele waroho honombolim waharuk 
lamuhup. Wamuhupteg it arimano hit honolohotman enelenggen fam hur 
atlug fag toho uruk lit, ’We tik-tem toho Allah hit sehelimu wereg. At hahon 
winon eke wereg eleg,’ uruk lamuhup. 
15’Allah Israel inap windat eneptukon ino inggarehen map tubat taruk. 
16Usangge wituk inap apmayap eneptukmu ininggaliyen longgo uhup angge 
famen 



1989 

 

 
ALLAH WENE 

© 2018, Indonesian Bible Society. 
 

 
 

 

17Israel inap INIKNI Allahn windat enebuhumu fano roho weregman eneg 
welamuhup. It arimano apmayap enebuk fug angge weregma ininggali eleg 
toho weregman eneg welamuhup,’ uruk lamuhup.” 
18 NINIKNI Allah pohol wal tibag ahun ino eneg Allah wereg! At inowen 
kinang lale feruk lit wirikap tibag. Aren kinang aru kolo roho welamag ulug 
wal tibag fug, ap welamag ulug wal tibag. Wal tibag ahun inowen ele uruk 
lit, ”HINIKNI Allah An tu welahireg An hahon eke wereg eleg. 
19Anden hirako uk fug angge nele hik toho uruk lahi fug. An numalikisi Israel 
hinap hunubam, ’An hiyag nabuk fug teg ambeg weregma hiren yami naptuk 
lamuhup,’ ulug hiyag isarikik fug. An HINIKNI Allahn alem obog toho fahet 
we tem toho eneg uruk lit pikit toho hiyag hisaruk lahi,” ulug Allahn ele 
uruk. 

Allahn ap obog toho An nalukema wamuhup ibag ane 

20 NINIKNI Allah ele urukon tu, ”Hit hununggul unuk wal taneg welahebon 
ap seliyonen hunusik waharukmu nonoluk welamuhuk ulug linggik-longgo 
irikibon arimano palu arik watlihipmu nenele ul. Ap san usangge e fam wirig 
angge forohowon arimano inindi anggat teg eleg. Ap arimanowen tu Allah 
hag toho wereg perukon unubam sembahyang uruk angge famen iren windat 
enebuk fug teg. 
21Hit-hit henele ilihipteg nininggareg windat tul ulug At hiyag umul peruk 
lahebon hiyag nemek! Alem ketiya teko larisiyon ino uwan teko la fugmu ap 
san tam hiyag isarisi? An Israel inap INIKNI Allahn nele irikik fug ano? An 
Allahn numalikisi ili og eneptuk lit windat eneptuk lahiyon ino hahon winon 
eke wereg eleg. 
22An eneg Allah welahireg An hahon eke wereg eleg. Hit kinang atogman 
atogma welahebon Anden windat henebuhuken An nibil heneluke yig 
numuhup. 
23 An nambilik fam sali emberuk lit we tem toho uruk lahiyon uwag oko wa 
fug teg lahi. An HINIKNI Allah welahiyonen we tik-tem toho iminon tu: Ap 

obog toho An nalukema enelenggen fam hur arik wamuhupteg ap enele wal 
taneg urukon arimanowen fag toho uruk lit, 
24’NINIKNI Allah eneg ine wereg lit ili og neneptuk,’ uruk lamuhup. An 
nubahet onolok haruk inap obog toho An nambeg wamuhupteg ininggali 
hahup angge famen 
25Israel inap Anden windat enebuhukmu iren An wel naptuk lamuhup,” ulug 
Allahn ele uruk. 

Yesaya 46 

Babilonia inaben Allah hag toho wereg perukon arimanowen let enebuk fug teg 
ibag ane 

1Allah ele uruk lit, ”Babilonia inaben tu Allah hag toho wereg perukon Bel 
men Nebo men itano mako wamburuk lit kinangma fuk toho yingguruk. 
Usangge Bel men Nebo men enebe wirim toho wirihon itano Babilonia 
inaben tam sat toho ha roho laruk latuson arimano ketiya ap seliyonen 
hilahup tohon ulug wam keledai kuda men enemberimu imbik laharukmu 
wam arimanowen anggin toho ha rulug laruk lit sat haruk. 
2Usangge Bel men Nebo men itano fuk toho yinggurukmu iren let enebuk fug 
teg. Usangge itano oho ap hele waroho hik isaruk ambeg imbisik laruk. 
3Israel hinap we tot welahebon obog tohowen An nele holeg lamek! Hit 
hinisingasi enehummuwen indag heneptuk latfag sambilen tulug ketiya oho 
An ninggiken mako pug toho fet henesug lahi. 
4An HINIKNI Allah weregman eneg hit sabal amuhup. Anden hit walinggoho 
fet henesugmen eneg honoruk hubulu wilip amuhup. An wal heneptik iyag 
nahunen wanggi waroho fet henesug lit windat heneptuk laruhuk. 
5Hiren An Allah ap sa men wirim tul peruk lahep? An men wirim tohon eke 
wereg ano? 
6Ap enesum famen umbagpag turukon emas hinanggo feruk lit ili ruruk 
angge perak anggin wirim halug emas wituk ahunen emas perak tu fam 

usangge wit nisawag ulug onggo og utuk. Usangge ino wiri ferukmu iren 
enelenggen fam hur atuk lit usangge ino wel turuk. 
7Wel turuk inaben usangge ino unumaloma ha roho walug imbik laruk. 
Emberuk ambeg itano unduhuk lit amu hihiloho la fug teg. Aben enele ine 
roho at ubam uruk angge famen aren hebeloho ele uk fug angge ap asengseng 
harukon arimano windat enebuk fug teg. 
8Hit siyag ane turuk hinaben alem tu fahet hinindimu wenggel haruk 
lamuhup! 
9Atam teko laruk latfag ane fahet hinindi honoluk toho welamek! An eneg 
Allah welahireg An hahon eke wereg elehen hinindi anggat toho welamek! 
10Anden fobik inam aruhu ane fahet atam hiyag isarik iyag. Alem uwan teko 
la fugmu Anden indam hiyag isarik iyag. Kong toho emberuk lahi ane hikit 
toho teko larukmu nindimuwen peruk lahi ane Anden turuk laruhuk ulug An 
nele uruk lahi. 
11Anden ap misig mo lahik waharuk filen wol turuk lahimu at inowen kong 
toho emberuk lahiyon turuk laruhuwen yat filen suwe tunguni hag toho 
waharuk. Anden nambilik fam uruk lahiyon ninggiken waruk laruhuk. An 
nindimuwen wenggel haruk lahiyon ninggiken teberuk laruhuk. 
12Allahn let nenebuhu sambil yatma wereg ulug An nubahet ninirim peruk 
lahebonen An nele tu holeg lamek: 
13Anden hit ili og henebuhuk li horog teg. Anden windat henebuhuk sambil 
yatma wereg puk fug. Anden o Yerusalem windatuk lit Israel hinap mondabi 
palimuwap henebuhuk,” ulug Allahn ele uruk. 

Yesaya 47 

O Babel halog toho lin uhu ibag ane 

1  NINIKNI Allahn o pumbuk suwon Babel fahet ele uruk lit, ”Nehe hat tuhum 
welahenon, hat lehoma heriyeg lahen ambehen wambulug ulmu hur amin! 



1992 

 

 
ALLAH WENE 

© 2018, Indonesian Bible Society. 
 

 
 

 

Hat hunuk salikap toho ’Indi lombuk toho werehon’ ulug aben suwal 
haptuson fobik oho uhup fug. 
2Hat ap enemingmingangge roho wereg lit helep fam roti anggen lilibug 
turuk laruhun. Hasum horohole saloho wan turuk lahenon nonggoloho sali 
yaron huyug hililip toho wan teg lahenon oho hog toho hibam embeselug ik 
paloho lahun. 
3Sum nonggoloho habiye weregma aben hinggaliyangge yet hahup. Anden 
hat fahet nolok haruk lit nindi hiya fug angge huwaruhuk,” 
4ulug Israel ninap NINIKNI Allah usa fulu rehon nit ili og neneptukon unuk 
pohol ha kinang ha seneg ahun suwalehon inowen ele uruk. 
5Allahn o Babel fahet nin ele uruk lit, ”Hele eleg angge wereg lit o hik tegma 
heriyeg laruhun. Hat hunuk salikap toho ’Ap suwon sen enesuhon’ ulug aben 
suwal haptuson fobik oho uhup fug. 
6An numalikisi fahet nolok harikikteg nanggengge fug ulug ninggik kobog 
isaruk lit hat hinggikmu emberikik. Emberikikmu haren hindi enesug lam 
fug angge ap obog toho siyahap eneptuk lit ap sabalon oho enele ying 
eneptuk latikin. 
7Haren te, ’An hiyap suwon weregman eneg mondabi welaruhuk,’ uruk lit 
fobik hubam teko lahu ane fahet wenggel haruk latikin fug. 
8 Ari fahet ketiya Anden iminon tu holeg lamin: Hat fanik-fano roho wereg 
lit nindi yuk tug fug angge welaruhuk ulug wenggel haruk lahen. Hat 
hindimuwen, ’An men wirim tohon eke wereg eleg. An yuwog am fug angge 
weregma numalikisi oho eleg amuhup fug,’ peruk lahen. 
9Ari perukmen alem nubam aruhu fug peruk lahenon pirenet misihim hubam 
aruhu. Haren holok toho pamongge unusil hine roho usane til laruk lahen 
angge famen misihim sambil hahunet humalikisiyet eleg amuhupmu hamu 
eneg welaruhun. 
10Haren siyag ane til-wil noruk lit hinggarehen hineyap taruk lit, ’Anden 
turuk lahiyon ap misihen oho yet haruk eleg,’ uruk latikin. Hat hindi anggat 

toho wereg lit mun ane man ane alem holuk teg lahenon ariyen hindi ninap 
taruk lit, ’An men wirim tohon eke wereg eleg,’ irikin. 
11Ari roho irikin angge famen hat hapeleg toho weregman alem angginon 
eke hubam aruhumu usane fam elehap tuk fug teg laruhun. Siyelu waharuk 
hag toho keman wahileg keman wahileg alem mondabi siyahon hubam 
aruhumu hat windat ta fug teg laruhun. 
12In atmihinteg hat hebe totman lisag toho pamongge unusil usane ril 
waharuk lahenon wal hamihin! Wal hamihinon ariyen hinggareg fanowap 
tamihin ano, ap winon enekolap enepmihin ano. 
13Mun ane man ane alem yami rurukmen eneg hinggareg sarap tarikin. Hat 
windat habusan ap fulu roho hiyag isaruk inap wol enepmihin. Wol 
enepmihinmu suhal laruk ane yet teg lit pohol atogman atogma fuki roho 
kim halug pikalem inam atuk sambil eke fam eke fam hat hubam teko laruk 
laruhu ane hiyag hutuk lamuhup! 
14Ap arimano ulu angge indoken naruk hag toho nahumu it misihen oho 
windat ta fug teg laruhu. Indok yet tarukon tor angge munggaltuk hag toho 
aruhu fug angge famen olok anggolowen it obog toho nahu. 
15Ari roho unubam teko lahumu fulu roho hiyag isaruk inap hat hebe totman 
lisag toho wol enebil waharukmen eneg ketiya oho wol eneptuk lahenon 
arimanowen hat let habuhup fug. It arimano mulilik la mulilik wam turuk lit 
linggik-longgo uhupmu ap misihen oho hat windat habuhu fug. 

Yesaya 48 

Allahn numalikisi fanowap enebuhuk ibag ane 

1Hit Yakuben ondohowonen ondohowon wereg lit hununuk Israel hinap 
suwaleg lahebonen anden iminon holeg lamek! Nunumba Yehuda inowen 
endetfahonen ondohowon welaheyonen NINIKNI Allah unuk fam sali 
emberuk lit Israel ninap Ninikni Allah wel turuk lahe ulug henewelwel tubat 
taruk lahep angge famen At ubam hinindi isanggoman wenggel haruk lit 
Aren fano perukon turuk lahep fug. 

2Hiren ninibam Allahn mumal tibag ambeg wereg ninap welahe uruk lit 
Israel ninap NINIKNI Allah unuk pohol ha kinang ha wal tibag ahun 
suwalehon famen welahe ulug palimuwap taruk lahebonen holiyok! 
3 NINIKNI Allahn ele urukon tu, ”Alem teko laruk latfahon Anden indam hiyag 
hisarik iyag. Alem arimano uwan teko la fugmu nambiliken tem toho hiyag 
hisarukmu hiren holtik ibag. Hiyag hisarik iyag ane hikit toho helep sipuk 
turuk hag toho turuk latik iyag. 
4Hit hununggul uwag arik teg lit hinindi imbik wamburuk lahebon An noluk 
teg lit 
5fobik teko laruk ane atam hiyag hisarik iyag. Hiren henele uruk lit, ’Nit 
nunumbasi e men ine angge besi men fam wit tarukukon arimanowen hiyag 
nisaruk ane hikit toho mun ane man ane teko laruk,’ uhup tohon! 
6Anden tam hiyag hisarik iyag ane hikit toho teko larukmu hiren yet harik 
ibag angge re tem toho hiyag nisibag ulug fag toho iyok! Ketiya famen Anden 
alem keron henepelehon Anden hirako foroho lahiyon hiyag hisaruk laruhuk. 
7Alem keron ari indamen oho wal tiyag fureg ketiya eneg wal tihi angge re 
hiren alem ino fahet tam holtukukteg nonoluk atisi uk fug teg lahep. 
8Hit hinisanggo lareg lit nungge-nungge holtikip fureg Anden turuk lahiyon 
fahet hinindi anggar atuk eleg. An nele holuk fug angge henenduhun yig 
nutuk lahep ane fahet hununuk salikap toho ’Inisinga ahummuwen wilip 
atusa sulen Allah ele ying turukon’ suwaleg lahebon An noluk. 
9Ari fahet Anden hit elehap heneple angge famen Anden sali iyahon fahet 
wenggel haruk lit nindimu nolok haruk lahi ane hondo rebeseruk latikik. An 
nunuk wel naptuk ane eleg aruhu rohon ulug hit siyahap heneptikik fug. 
10Melei indok olokon fam puhun tebeseruk hag toho Anden hit hik 
hisarikikteg asengseng toho wereg ane ari feneyen puhunap enebuhuk ulug 
wal hisarikik. Wal hisarukmen siyag angge hunubam ine roho tag tehen eleg 
am fug angge hunubam tag tegma kim hisarikik. Hit siyag hinap welahepma 

kim hisarikik angge famen An numalikisi welamuhup ulug mumal 
heneptikik. 
11Nit nunubabut fano werehen Allah nit ninibil atuk puk fug! An namuwen 
fano peruk lahi ane hikit toho let henebuhuk. An nunuk siyag aruhu rohon 
ulug windat henebuhuk. An nubam umbagpag turukon ap ekeyen hila fug 
teg. Aben An wel naptuk hag toho usangge winon wel enebuk fug teg,” ulug 
Allahn ele uruk. 

Allahn o Babelen hondog heneplug wilip aruhuk ibag ane 

12 Allahn ele uruk lit, ”Israel hinap nori, hun Yakuben ondohowonen 
ondohowon welahebon Anden numalikisi welamuhup ulug wol 
heneptikikon, Anden iminon holeg lamek! We An namu eneg Hinikni Allah 
welahi. An tam welatik iyag nahun weregman eneg fobik oho mun ane man 
ane eleg aruhumu we An eneg welaruhuk. 
13An ninggik nineyonen kinang ahongge yaho fiyareg pohol ungga hag toho 
sale fiyag. An nele fam wal tirik iyagma pohol ha kinang hayen An nele 
holtuk. 
14Hit Israel hinap obog tohowen Anden iminon holtihiben palu arik maniyek! 
Ketiya teko laruk ane ap san hiyag hisarisimu holtikip? We Anden eneg tam 
hiyag hisarikik. An HINIKNI Allahn ap misig nindi reg lahiyonen Anden fano 
peruk lahi ane hikit toho turuk lit Babilonia inap arimano apmayap enebuhu. 
15We Anden eneg nele uruk lit ap nindi reg lahiyon ino wol tirikik. An nele 
famen eneg hun ari waruhumu aren tuhuk puhu ane obog toho fano teko 
lahu. 
16Anden hiyag hisaminon fano holtihiben An niraham maniyek: Indamen 
tulug ketiya oho Anden nele hirako uruk latikik fug. An mondabi 
welahiyonen nele uruk lahiyon ari indamen tulug ketiya oho teko laruk,” 
ulug Allahn ele uruk. Ari urukon hiyag isaruk laruhun ulug NIKNI Allahn an 
mon naptuk lit At ahime fanowon an nubam emberisi. 

17Nit Israel ninap NINIKNI Allah usa fulu reg ahun nit windat neneptukon 
inowen ele urukon tu, ”Hit HINIKNI Allah An welahi. Anden hit fano 
welamuhuben milal heneptuk lit kebunggalem lahup ke yag heneptuk lahi. 
18Anden ari-ari turuk lamuhup ulug komo heneptik iyahon hiren seneg lalep 
halug ik suwon firig am fug angge laruk eneg hag toho hit henebe fano roho 
wereg lit hinindi yuwag toho welalepma mun ane man ane fano roho haleg 
lalep. 
19Hiren endebuhubonen endebuhubon arimano ik yinggi mondeg hag toho 
ap misihen oho winag isa fug teg lalepma Anden it ununuk eleg amag ulug 
nambol yig esele fug,” ulug Allahn ele uruk. 
20 O Babilonia kinangman wilip amuhup! Wilip atuk lit henehiyehen henele 
hi roho, ”NINIKNI Allahn nit Yakuben ondohowonen ondohowon At 
amingmingangge welaheyon windat nenebehek,” ulug hiyag isil lahupmu ap 
obog tohowen kinang atogman atogma holtuk lamuhup. 
21 NINIKNI Allahn wiliboho lei keyen hondog eneplug larukmu ik obok haruk 
lamuhup fug. Ik nawag ulug helep pul ke pilang tuhumu ik narukon wilip 
aruhu. 
22  NINIKNI Allahn ele uruk lit, ”An nele holtuk elehon arimano enebe fano 
wereg lit inindi yuwag toho welamuhup fug,” uruk. 

Yesaya 49 

Allah amingmingangge o pumbuk winon fahet iral hag toho welaruhu ibag ane 

1 Hit o pumbuk yat toho welahebon, anden uruk lahi ane aru holeg lamok! 
An nisingan uwan indag nabuk fugmu NINIKNI Allahn nunuk wol naptisi. 
Nisinga ahummu weregma namingmingangge welaruhun ulug mumal 
naptisi. 
2 Karog olokon hag toho an nambilikmu emberisireg At inggik indanggen 
apma numbaharisireg fet nasug lit wereg. Tog tolumon hag toho 
numbaharisireg aminggin tog hirap sehelimu kilap naptisi. 

3Allahn nubam ele uruk lit, ”Israel nare, hat namingmingangge welahenon 
famen An Hikni nubabut fanowon ino inam aruhu,” irisi. 
4Anden hebeloho nele uruk lit, ”Saplangge lisag anggolo harikikmu elehon 
fahet yuhun angge nine eleg atisi,” irikik angge famen NIKNI Allah nibil 
aruhuwon an noluk. Anden turuk lahiyon fahet onggo fet nasug lit wereg. 
5 NINIKNI Allahn nisinga ahummuwen namingmingangge aruhunteg Yakub 
umalikisi Israel inap suhuloho nambeg palu enebik waruhun ulug mumal 
naptisi. NINIKNI Allahn an fahet fano perisireg ine og nitisi. Allahn mumal 
naptisiyon inowen ele urukon tu, 
6 ”Hat An namingmingangge wereg lit Israel inap ununuk nin su amag ulug 
Yakub umalikisiyen ondohowon we tot werehon arimano suhuloho palu 
enebik waruhunon ita we tor angge hiyag hitikik. Ap o pumbuk obog toho 
unubam seleg aruhu ulug hat iral hag toho unduhuk hubaharuk lahi. Anden 
ap obog toho fanowap enebik oho waruhukon ap kinang inditmu-inditmu 
werehon inindimu onoluk aruhu.” 
7Allah amingmingangge ino fahet o pumbuk obog tohowen ninirim peruk lit 
inggaliyap turukmu ap suwon enemingmingangge hag toho wereg. At ino 
ubam IKNI Allah fanowon Israel inap windar eneptukon inowen ele uruk lit, 
”Ap suwon kinang seneg inap arimanowen Anden hat windat habuhuk ane 
yet hahupteg in atuk lit hat hi haptuk lamuhup. Allah Israel inap Inikni ebe 
usa fulu rehon hat mumal haptisiyon inowen hat inggik kobog hiya fug angge 
palimuwap haptisi ulug ap suwonen halukema hur atlug wel haptuk 
lamuhup,” uruk. 

O Yerusalem nin wiri fuhup ulug Allahn sali imbibag ane 

8  NINIKNI Allahn umalikisi unubam ele urukon tu, ”Anden windat 
henebuhuk sambil hit henele uruk lamuhubon holuhuk. Anden numalikisi 
fanowap enebuhuk sambil hit let henebuhuk. Ap o pumbuk kema-kema 
werehon obog toho fobik An numalikisi amuhupmu An min mangno roho 
welamuhuk perikik. Ari perikikteg Anden hit tam mumal heneptikikteg fet 

henesug lahi. Henengginang fare laharisi ambeg Anden nin hebeloho og 
hisahukmu hit henebe wal taneg ngi amuhup. 
9Anden ap ininggik hele waroho werehon unubam, ’Wilip amek!’ uruk lit hik 
teg ambeg werehon, ’Seleg tegma maniyek!’ ulug wol eneptuk laruhuk. It 
arimano kebunggalma laruk lit wam domban punumu nungge-nungge wilip 
atuk eleg ambehen oho hoholangge enehum toho naruk hag toho iren oho 
suburu anggolo naruk lamuhup. 
10 Suburu men ik men obok haruk lamuhup fug. Leimu laruk lit mo olok ha 
fug angge welamuhup. Nindi roho fer enesug lahiyon inowen ik eleruk 
fanoma hondoko umbusuhuk. 
11Tom fene funggalem fanowon yaho fuhuk. Numalikisi wamuhup ke hale 
fuhuk. 
12Numalikisi yatman waharukon yet esemek! Ik eleruk filen eke hubula filen 
eke Sinim kinangmon eke waharuk. 
13Poholma werehon men kinangma werehon menen sini ik kuruk lamag! 
Tom fam welahebon oho hinindi henehiyeg toho welamuhup. NINIKNI Allahn 
umalikisi enehiyehap eneptuk lit siyag toho werehon indi enesug lit wereg. 
14Yerusalem inaben enele uruk lit, ”NINIKNI Allahn nit nunumbaharisireg 
indimu apeleg atisi,” irikim 
15Allahn hebeloho ele uruk lit, ”Hiyaben umalik fu angge apeleg am teg? 
Ninggarehen indag tarikik ulug indi harukon ino umbusuk teg? Hiyaben 
umalik apeleg am hag angge famen Anden hit napeleg am fug teg. 
16An ninggik indanggenma hununuk hahareg lahi. Hinibam elehet 
walinggoho kilabehon yet haruk lahireg hit napeleg aruhu fug. 
17Aben hinibam keron wit hisahuben kik waharukmu hinibam halog turusa 
inap hunumbahalug wilip amuhup. 
18Hinilahe leko walinggoho yet esemek! Honori ninibam lul ulug hit 
henembeg luhaloho kik waharuk. Tik-tem toho Hinikni noluk welahiyonen 

nele uruk lahi: Ap waharukon arimano hit heneliliyangge amuk oho 
waharukmu nit nenebe anggolo atukuk ulug henehiyeg toho welamuhup. 
19Aben hinibam halog turuk lit henengginang siyahap turusama ap eleg 
ambeg hag toho welatisi angge famen ketiya ap anggolo kik waharuk lit 
kinang keleg uhu. Hinibam pin kuruk latusa inap arimano yatma linggik-
longgo uhup. 
20Hiyap malik indag taruk elehon hag toho welahe perikip angge famen 
hunumalikisi anggolo kik wamuhupteg enele hunubam uruk lit, ’Kinang 
tuma keleg irisimu nit welamuhuken kolo nesemek!’ uhup. 
21Ari uhupmu hinindimuwen wenggel haruk lit, ’Malik aruma obog toho san 
indag nitisi? Numalikisi linggik-longgo urusama ibili atuk lit malik eleg 
angge welatikik fug? Ninggik hele waroho yanggal naptusa fug? Lin 
nubaharusama nuwag misig eneg welatikik angge famen it aruma keman kik 
waharusa? Malik aruma san kul eneptisi?’ puhup,” uruk. 
22 NINIKNI suwon Allahn nin ele urukon tu, ”An ninggik leho ferukmu yet 
niyahupteg ap o pumbuk walinggoho werehonen hit hunumalikisi ap 
umaliket hiyap umaliket unumaloma ha eneplug wamuhup. 
23Ap suwonen hit hunumalikisi kul eneptuk lamuhup. Hiyap suwonen ag 
mon eneptuk lamuhup. It suwon arimanowen onorohole han kinangma ying 
atlug hi heneptuk lit hunuyugmu ololongge werehon milang heheg naruk 
lamuhup. An HINIKNI Allah welahiyon fahet hit hinindi anggar aruhu. An yet 
nasug lit werehon arimano ininggali hahup fug.” 
24Hiren henele uruk lit, ”Ap sehen seneg ahunen huhulangge hilarisiyon ari 
ap ekeyen taluk tuk teg? Ap olok ahunen hele waroho fer enesuhon ap 
ekeyen loluk teg?” uruk lahep. 
25 NINIKNI Allahn ele uruk lit, ”Ap sehen seneg ahunen hele waroho fer 
enesuhon aben lol enebuhup. Ap olok ahunen huhulangge hilarisiyon aben 
taluk tahup. An namuwen eneg hit hunusuruk inap unusuruk lit hit 
hunumalikisi windar enebuhuk. 

26Hit siyahap heneptukon arimanowen ininggareg ununu wisal heheg nawag 
ulug Anden og isahuk. Ininggareg enemep nahupteg anggur ahaluwe olokon 
nalug nenek turuk hag toho nenek turuk lamuhup. An hit Israel 
hinap HINIKNIYEN numalikisi ininggik loloho welamag ulug windat heneptuk 
lit nine roho turuk lahiyon fahet ap kinangmon obog toho onoluk amuhup,” 
uruk. 

Yesaya 50 

1 NINIKNI Allahn ele urukon tu, ”Ahunen uhe yanggaltuk hag toho Allahn nit 
yanggal neneptisi peruk lahep? An nuhe welaruhu fug ulug suwesingga 
haharoho emberikikon ino kema wereg? Numbali sa anggengge paleg 
lahiyon fahet hit ayeg waroho og isarikik? Hit hininggarehen siyag ane turuk 
latikibon ari fahet hit ayeg waroho og isarusa. Hininggarehen tuk fug ane 
turuk latikibon ari fam yanggal atikip. 
2Nungge fahet An waharikikon ap elegma waharikikteg wol heneptikikmu 
henele irikip fug? Inggik horog teg lit windat nenebuk fug teg, ine elehen let 
nenebuk fug teg peruk lahep? An nambilik fam eneg wiliptukon ariyen ik 
ahum suwon firig atuk lit ik wirig atukon teng uhureg yinggi am teg. Yinggi 
atukmu ik oboken ikan waroho lin uhup. 
3Anden pohol hina fam hililip turuk lit aben fesi wan turuk hag toho 
anggulog singon fam hililip turuk lahi.” 

Allah amingmingangge indi wirik toho Allah fam wenggel haruk ibag ane 

4”Ap inine elehon hele unubam uruk lit inineyap eneptuk laruhun,” ulug 
NIKNI suwon Allahn nambilikanggen ot yuhon hag toho og nitisi. An ot hag 
toho nele holmisi ulug Allahn hundig-hundig hubet nisanggo sok hut naptuk. 
5Aren nindi anggarap naptisimu nirim ulug nambol yig utuk latikik fug. 
6 Aben e paleg fam nuwabul ulug waharuson nambol yig isarikikteg panisung 
fil-nabukag ulug norohole unug isarikik. An ninggaliyap naptuk lit wasubag 
sup niyarukmu norohole hirag tarikik fug. 

7 NIKNI Allahn let naptuk lit weregma an mondabi ninggali roho welaruhuk 
fug. Ninggali roho welaruhuk fug ulug nindimu noluk tehen nindi helep 
ineyon hag toho welaruhuk. 
8 Aren an nahap siye napmin ulug nibil atukon ino horogma werehen san an 
nim suwahal imin ulug waruhu? Nit ambiyeg unggum walug lulen ma! Ap 
san unggum nubam embemin perukon ino niraham wamag! 
9 NIKNI suwon Allahn let nabik oho waharukmu ap san un ane lombog 
nabuhu? Lombog nabuhup inap arimano sum filik turukon pak yeliyen il 
kong turuk asum hag toho welamuhup. 
10Hit welahebon san NINIKNI Allah fahet akol toho wereg lit amingmingangge 
ele holtuk? Ap sa hik teg ambeg weregma seleg ubam waharuk eleg halug at 
inowen IKNI Allah unuk fam wenggel haruk lit Allah ubam himbit aruhu. 
11O harep pisabul ulug indok hunduko hik tik laruk lahebon inowen 
hebeloho hininggareg hina waruhu. NINIKNI Allah inggarehen hit siyagma 
hik hisahumu in am fug angge yinggig lit welamuhup. 

Yesaya 51 

Allahn umaliki Yerusalem inap arimano fanowap enebuhu ulug hiyag isibag ane 

1 NINIKNI Allahn ele urukon tu, ”Hit NINIKNI Allahn windat nenebuhu ulug 
yami ruruk lahebonen An nele holeg lamok! Tom ayegma helep hag toho fele 
roho og heneptusa ambeg men kinang habuloho lit-heneptusa ambeg men 
yet homok! 
2Hunumba Abraham men uhe Sara hit indag henepfahon men yet homok! 
Abraham amu eneg welatfagma wol tiyareg ineyap tiyagma umalikisi 
anggolo atfag. 
3Anden Sion inap enehiyehap turuk lit inibam siyag atisiyon hal isahuk. Fare 
laharisi ambeg Eden yabuk fanowon hag toho tuhukteg lei reg ambeg An 
nangginang hag toho yabukap tuhuk. Yabukap tuhukmu enehiyeg toho 
wereg lit An wel nabul ulug sini yunggultuk lamuhup. 

4Hit numalikisi welahebonen hinisanggo leho lit nele holeg lamek! Anden ap 
obog tohowen tuk hag teg ane fahet o pumbuk wal taneg hiyag isaruk lahi. 
Hiyag isaruk lahiyon ari iral umbagpag hag toho unubam aruhu. 
5Ap enepelegma folo-folo fanowap enebik waruhuk. Let enebuhuk sambil 
horog teg. Mun ane man ane haloho umbuhuk ulug An ninggik ineyon fam 
o pumbuk obog toho sen enesug laruhuk. O pumbuk yatma werehon 
arimanowen oho An ninggik fam let nenebik oho waruhu ulug yet nasug lit 
wereg. 
6Hinil poholma lahap hahupteg kinangma pilap hahup. Pohol hubu eleg atuk 
hag toho eleg aruhu. Kinang sum filik turuk hag toho filik aruhu. Ap kinang 
ino fam welamuhubon arimano elemiyaha hag toho eleg amuhup angge 
famen Anden windar enebuhukon mondabi ininggik hele loloho welamuhup. 
Fanowap enebuhukon mondabi fano welamuhup. 
7Numalikisi welahebon, ari-ari turuk lamuhup ulug hiyag hisiyag ane 
hinindimu wenggel haruk lit tu fano tu siyag ulug honoluk teg lahebon holeg 
lamok! Aben hininggaliyap heneptuk lit pet heneptukmu yuk la fug angge 
henekol toho welamuhup fug. 
8Sum siyahon filik tehon pak yeliyen il kong turuk hag toho it arimano serep-
serep ina wamuhup. Anden fanowap eneptuk lahiyon mondabi fano 
welamuhup, windar eneptuk lahiyon arimano welatfahonet welamuhubonet 
mondabi ininggik hele loloho welamuhup,” uruk. 

Allahn numaliki inindi enehiyehap enebuhuk ulug hiyag isibag ane 

9Allah NINIKNI in atmihinteg hinggik ine roho leho lit let nenebik watmihin! 
Indam hine roho in atik inag hag toho ketiya oho in atmihin! Haren pisanggo 
humon Rahab kong toho watuk lit ahako folok toho watik inag fug? 
10Ik humon haglabut miyaloho waharukon sipuk toho firiha fisinagma ap 
Haren windar eneptik inahon arimano kolo reg keyen ik fumag libag fug? 

11Sion inap Allahn windar enebuhuwon arimano inibam fil waharuk lit Allah 
sini yunggultuk lit enehiyeg toho mondabi welamuhup. Inindi anggin eleg 
angge ngesekum tuk fug angge enehiyeg toho welamuhup. 
12Allah ele uruk lit, ”An Hinikniyen hinindi henehiyehap heneptuk lahi. Ap 
hoholangge halo ruruk hag toho war atuk. Nungge fahet it unubahet henekol 
toho welahep? 
13 HINIKNI hit werehap heneptuk lit pohol lahapfareg kinang pilapfahon ino 
nungge fahet henepeleg toho welahep? Ap seliyonen onolok toho siyahap 
henebuk oho turukmu nungge fahet henekolen hunuwag elek turuk lahep? 
Ap seliyon inindimu ahe laharuk lit onolok perukon arimano kema wereg? 
14Ininggik hele waroho werehon arimano lol amuhupmu suburu obok ha fug 
angge wereg lit mondabi war amuhup fug. 
15 HINIKNI Allah An welahi. Anden ik ahum ke haglabut watuk nahun nunuk 
te HINIKNI pohol ha kinang ha senehon welahi. 
16Anden pohol lahaptuk lit kinang pilaptuk lahiyon inowen Sion hinap 
hunubam, ’Hit An numaliki welahep,’ uruk lahi. Anden nawene fanowon ap 
hiyag isaruk lamuhup ulug henembilikmu emberuk lit ninggiken mapmu 
henesug lahi,” uruk. 
Aben siyahap heneptusama Anden ili og henebik waruhuk ulug Allahn ibag ane 

17 Hit Yerusalem hinap in atlihipteg yet teg lamok! Allah ambilik ahe olokon 
ik kubag elma kila ferisireg hinang hisarisimu narikip. Ik inil fulug turuk ahik 
hinang hisarisimu lup toho obog narikip. 
18Hunumaliki anggolo indag eneptikip angge famen misihen oho hininggik 
sen heneplug kebunggalem fanowon larukon hiyag hisarisi fug. 
19Ap seliyonen pin kuruk lit karog fam hunusurusama hinibam olun atisimu 
suburu oboken war atuk lahepma ap san onggon henebuhu? Alem piren 
ihiyon ari hunubam atisimu ap san hit fahet uba yatuk laruhu? 

20Wam eli yep turukmu kulug wareg hag toho hunumaliki inine elehen ke 
ilanma ying atuk. Allahn ambilik ahe olokon unubam atisimu in am fug teg 
lit wereg. 
21Hit siyahap heneptusama ik olokon nalug inil fulug turuk hag toho hinil 
fulug tirisi. 
22 HINIKNI suwon Allahn hit At umalikisi welahebon ili og heneptukon 
inowen ele urukon tu holeg lamok, ”An nambilik ahe olokon ik kubag elma 
kila ferikikteg hinang hisarikikon hininggikmuwen uwag oko hilahuk. Ik inil 
fulug turuk ahik hinang hisarikikon nin fobik eke nahup fug. 
23Ap hit siyahap heneptuson arimano eneg kubag fam ik ino hinanggoho 
ininggikmu og isahuk. It arimanowen tam hit hunubam enele uruk lit, 
’Nunuyuhen sobit husulen honorohole han yinggig latlihip,’ irikim hit 
henembol kinangma tuwal atisimu henembol onggok funggalem ap larukon 
hal atisi,” uruk. 

Yesaya 52 

Allahn numalikisi hinibam hondog henebuhuk ulug hiyag isibag ane 

1 Hit Sion hinap, in amuhupteg yet teg lamok! Hinine sum keron wan turuk 
hag toho wan turuk lamuhup. Hit Yerusalem hinap Allahn ngi reg ambeg 
welahe ulug heneliliyangge lahaboho welamek! Ap ambilahap paleg elehon, 
Allah wene enepelehon arimano henembeg nin fobik kuhup fug. 
2Yerusalem hinap in atuk lit ololo hunubam werehon ho roho pila fisiyok! 
Sion hinap hininggik hele waroho welahebon henenggolop ke hele warehon 
lole fisiyok! 
3 NINIKNI Allahn ele urukon tu, ”Hit fahet onggo wa fug angge og 
heneptusama hiren oho ayeg wat isa fug angge hinibam wamuhup. 
4Indam numaliki o Mesir libareg ap pohon hag toho welatfagma fobik Asyur 
inaben alem elegman enele ying eneptuk latfag. 

5Ketiya Anden yet isarukmen Babel inaben ayeg wabuk fug angge hit 
hininggik lisoho og heneptusareg sen henesug ane fahet ininggareg wel taruk 
lit likiya hupmu An fahet nabug uruk. 
6Anden fanowap henebuhuk sambil ino An nunuk honoluk atuk lit An nele 
ihiyon fahet Allahn ele irisi ulug hinindi anggat aruhu.” 
7 Punu keyen ap eke wene fanowon hiyag isik oho waharukmu yet haruk lit 
Sion inap enehiyeg toho wereg. At inowen, ”Tog embesehesareg mangno 
ahasama hinindi yuwag toho welamuhup,” ulug hiyag isa waharuk. ”Hinikni 
Allahn windat henebehek. Hinikni Allah ap obog toho fahet Inikni suwon in 
aha,” ulug hiyag isaruk. 
8Elehet sok foroho inap inilen NINIKNI Allah ibam Sion waharukmu yet haruk 
lit enele enehiyeg toho urukon hol esemek! 
9Hit Yerusalem hinap hinibam halog turuk lit siyaha feserusa angge famen 
ketiya henehiyeg toho yunggultuk lit welamek! HINIKNI Allahn windat 
heneptuk lit hinindi seyap heneptuk. 
10Ap o pumbuk obog toho wereg inap onolohotma NINIKNI Allahn inggik 
fanowon leho ferisi. Aren hit windat heneptukmu kinang atogman atogma 
werehon obog tohowen yet hahup. 
11 O Babilonia henembol fil embeselug wilip amek! Allah wene uruk ibam 
wereg angge paya roho waruk hinaben Allahn senetep fug peruk angge sen 
ha fug angge hinindi puhun toho wereg lit wilip amek! 
12 HINIKNI Allah walinggoho fet henesug lit hinim larukmu henekolen pupu 
angge laruk lamuhup fug. 

Allah amingmingangge nit fahet umaloma angginon imbibag ane 

13Allahn ele uruk lit, ”An namingmingangge ulug yabuk hiyag utuk lahiyon 
we tem toho fano wiri feruk laruhu. Wiri feruk lit palimu aruhureg lehoma 
weregma aben wel turuk lamuhup. 
14Ap anggolowen at yet harusareg yuk lagmag urusa. Yet harukmen orohole 
mondabi siyag teg latisimu ap aru ap hag toho fug perusa angge famen 

15 ketiya ap o pumbuk anggolowen ap aru nangginoho palimu atisi ulug 
enekol hahup. Ap suwon arimanowen at yet hahupteg enekolen enembilik 
lat amuhup. Aben it unubam hiyag isarusa fuhon inisanggowen holtusa 
fuhon inam aruhumu yet hahup. 

Yesaya 53 

1 Alem ari fahet hiyag nisarukmu holtuk laheyon ari ap san tem toho hiyag 
nisaruk puhu? NINIKNI Allah inggik ineyonen ap ari hahon windatisi ulug san 
wenggel hahu? 
2Allahn peruk ane hikit toho amingmingangge ino hali ahanuk kinang lilog 
teg ambeg wilip atuk hag toho su atisi. Ebe fano wereg lit aliliyangge 
lahaboho welalepma ninilen kilaboho lala angge famen ebe fano reg elehen 
ninirim perukuk. 
3Ouk anggolo ubam werehen siyag teg ahun tu ulug aben inggaliyap turuk 
lit enembol yig utusa. Siyag ahun tu yet hul fug ulug nonorohole sal taruk lit 
at unuk urukuk fug. 
4 Ouk nit nunubam atlebon at ubam atisireg nit nunubam alem angginon 
werehon aren ha ririsi. Allahn unggum ubam emberuk lit ebe watuk lit 
siyaha feserisi perukuk angge famen 
5 niren siyag ane turuk latukukon fahet at ahako folok toho watusa. Niren 
nonolok ane turukukon fahet al sahaloho watusa. Alem angginon at 
umaloma emberuson ari famen nit windat atukuk. Mep toho watuson ari 
famen nit fano atukuk. 
6Wam domba enemu-enemu laruk lit longgo urukon hag toho welatukuk. 
Siyag ane niren turuk latukukon NINIKNI Allahn at umaloma emberisi. 
7  At watukmu an fano nuwabukag peruk lit nele imin fug ulug weregma 
watusa. Domba umalik ebe wabul ulug walug larukmu ele uk fug angge 
wereg hag toho domba isinga oruk kong turukmu ele eleg angge wereg hag 
toho ar oho ele eleg angge weregma watusa. 

8Inggik hele watuk lit ebe wabukag ulug unggum kong turusareg hondoholug 
laruk lit pinggi ware feserusama ap at men welatfahon misihen oho at fahet 
wenggel harusa fug. Nonori arimanowen siyag ane turuk latuson fahet ap 
onolukon wereg ambehen mondabi lawag ulug sok latusa. 
9 Ambilik fam ele si uk fug angge siyag ane tirisi fug angge famen war atisimu 
onolok ane turuk inap sal eneptuk ambeg saltusa. 
10 NINIKNI Allahn fano al sahaloho wabukag perisi. Ari perisimu at ino iren 
siyag ane turuson fahet ayeg waroho an nuwabukag ulug inggarehen 
apmayap tarisimu wam Allah fahet emberukon hag toho ware feserusa. Ware 
feserusa angge famen fobik aren umalikisi umbusagsi yet isaruk lit amusun 
toho welaruhu. NINIKNI Allahn peruk ane aren turukon ari famen teko lahu. 
11Asengseng harisireg seleg yet hahureg alem nungge fahet nuwatusa ulug 
oluk atuk lit indimu yuwag aruhu. Allahn ele urukon tu, ”An 
namingmingangge inowen Anden peruk ane hikit toho turuk lit ap 
anggolowen siyag ane turuk latuson aren ha ririsimu alem angginon it 
unubam aruhu fug. 
12 Ap winonen at fahet siyag ane turuk ahun urusama inggarehen nuwabukag 
perisimu ware feserusa. Ari fahet Anden ap suwon enesehelimu welaruhun 
ulug palimuwap tuhukmu ap inine werehon menen huhulangge minggiroho 
hilahu. Ap anggolowen siyag ane turuson aren ha ririsireg tuk fug ane turuk 
latusa inap fahet sembahyang uruk latisi.” 

Yesaya 54 

Allahn numalikisi Israel hinap nindi henesug lahi ulug hiyag isibag ane 

1 ”Yerusalem hinap nori, indam hiyap ibili reg lit malik indag ta fug angge 
wereg hag toho welatikip angge famen ketiya henehiyeg toho wereg lit 
henele hi roho sini yunggultuk lamek! Hiyap ahun werehonen umalikisi 
anggolo indag taruk angge famen hit hunumalikisi anggolo indag 
enebuhubon arimano men wirim teg lamuhup fug,” ulug NINIKNI Allahn ele 
uruk. 

2O uwag ine roho pila felug o ilonggo su roho hiyale feruk lit pila yaron o 
ilonggo wirim toho tuwale fuhun! Obamangge eleg aruhu ulug hindi fibuk 
fug. O ilonggo suwon ino wirim toho tik yaron eke ahandip toho pug tuhun! 
3Hat wereg ambeg o anggolo wibuhupmu hinggik pikit fil hare fil hiyal 
aruhu. Humalikisi humbusagsi arimano anggolo amuhupteg ap werehon 
enele wal taneg urukon yanggal eneptuk lit it ngi amuhup. O pumbuk ap 
eleg ambeg oho iren keleg toho welamuhup. 
4Hat hinggaliyap habuhup fuhen hakol toho welam fug! Hindi inahan turuk 
lit lisag anggolo roho hinggali ha fug! Tuhum wereg lit hahun embeselug 
larikin ane hapeleg aruhumu yuwog toho wereg lit nilaheg peruk latikin ane 
oho eleg aruhu. 
5Hat wal hapfahon ino hahun aruhu. NINIKNI Allah pohol kinang senehon 
inowen hat og habuhu. Israel inap Inikni fanowon inowen hat windat 
habuhu. Kinangma werehon obog toho Inikni ulug At unuk suwaleg. 
6Hiyap tuhummu ahunen hilaruk angge famen fobik nirim ulug 
embeserukmu indi anggin anggolo haruk lit wereg hag toho hat welahen 
angge famen NINIKNI Allahn nambeg suhuloho ma ulug hat wol haptuk. Aren 
ele uruk lit, 
7”Il misihim humbaharikikteg nindi anggolowen suhuloho nambeg ma ulug 
hondog haptuk lahi. 
8Nolok ane timin ulug nelma lahik waharisimu il misihim nanduhun yig 
hitikik angge famen ketiya hat nalukema humbaharuk lit mondabi nindi 
hasug lit welaruhuk ulug An HIKNI windat haptuk lahiyonen nele uruk lahi. 
9 Atam Nuh weregma ik suwon fobik yenggeluhu fug ulug Anden tem toho 
iyag hag toho ketiya hat hubam nolok ane uruk lit pet habuhuk fug ulug tem 
toho uruk lahi. 
10Tom yaron kusoho wamburukmu punu yuk tuhu angge famen An nindi 
hasug lahiyon eleg aruhu fug. Mangno roho welamuhuk ulug sali emberikik 
ane ino pisan aruhu fug,” ulug NINIKNI Allahn indi hasuhon inowen ele uruk. 

Yerusalem keron fahet hiyag isibag ane 

11 Allahn ele uruk lit, ”Yerusalem, siyahon hubam atuk lit siyelu hag toho fu 
roho hubam atisiyon onggon habuk fug teg lahenon hubam nele imin. Anden 
nin suhuloho elehet o Yerusalem walinggoho kilabuhuk ulug helep ubule hag 
toho helep il fanowon yaho fuhukteg helep apma tuwale ferukon arimano il 
wiyukanggen hahon umbagpag turukon tuwaluhuk. 
12Elehet ino helep fanowon fam waruk lit helep isagle il hulu reg lit 
umbagpag turukon oho-fuhuk. Elehet sok arimano fene helep ili rurukon 
topno rubuhuk. 
13 Hit elehet aru undama fil welahebon obog toho An ninggarehen milal 
heneptukmu holtuk lit hinindi yuwag toho wereg lit fano eneg welamuhup. 
14Pikit ane eneg turuk lit hinine roho unduhuk lamuhup. Siyag ane aben 
hunubam tul perukon yatma welaruhumu henekol eleg angge welamuhup. 
Hit henekolap heneptukon arimano horogma wamuhup fugmu yuk lagmag 
uk fug angge welamuhup. 
15Hit hunusul ulug wamuhubon arimano Anden peruk lahiyon fam tuhup 
fugmu hiren unusuhupmu war amuhup. 
16Sehen wituk ahun Anden wal tiyagma aren indok munggale felug sehen 
wiri feruk. Sehen ino seneg lit unusuruk ahun ino oho Anden wal tiyag. 
17Hit hunusul ulug sehen wituk lit minggin tog lahaptukon obog toho siyag 
aruhu. Aben alem unon hunubam lombog turuk halug hiren alem kong turuk 
ambehen enele si ane ehesa ulug hiyag isarukmu iren henele holtuk lit tem 
toho ehesa peruk lamuhup. An namingmingangge arimano ili og eneptuk lit 
fanowap enebuhuk,” ulug NINIKNI Allahn ele uruk. 

Yesaya 55 

Ik obok toho werehon ik na maniyek ulug wol enepfag ane 

1 Allahn ele uruk lit, ”Nori, ik obok teg lahebon ik nalihiben obog toho 
maniyek! Ap hininggikmu uang elehon maniyek! Hele anggur ahaluwe 

fanowon men wam sapi ag humu men ayeg wabuk fug angge hilalug naruk 
lamuhup. 
2Suburu fanowon waruk lahe ulug uang fam onggo paltuk lahep angge famen 
anggen put tohon hilaruk lit nungge fahet naruk lahep? Henehummu am fug 
tehon fahet hiren nungge fahet lisag anggolo haruk lahep? Fanowon eneg 
naruk lamuhuben An nele holeg lit unduk fano angge ari eneg naruk 
lamuhup. 
3 An nambeg wamuhupteg hinisanggo leho feruk lit nele holuhup halug 
honoluk welamuhup. Daud ubam Anden nindi hasug laruhuk iyahon hag 
toho hit hunubam oho mondabi sali emberuk laruhuk. 
4Ap o pumbuk obog toho Anden nine roho turuk lahi ane fahet onoluk amag 
ulug Daud ino ap suwon aruhureg o pumbuk ap anggolo werehon sen enesug 
laruhu ulug unduhuk fiyag. 
5Ari hag toho hiren oho ap o pumbuk winon isaruk lahep fuhon wol eneptuk 
lamuhup. Israel inap INIKNI Allah mondabi fanowon inowen umalikisi 
palimuwap eneptisi urukmu ap o pumbuk winon hit hisaruk elehonen 
holuhupteg it inim welamuhuk ulug henembeg wamuhup. 
6 NINIKNI Allah inggarehen hiyag naplep peruk lit weregma yami ruruk 
lamuhup! Horogma wereg li ariya ubam henele uruk lamuhup! 
7Siyag ane turuk ahunen funggalem siyahon umbusukag. Olok ahun inowen 
undaman peruk ane fano umbusukag. Embeselug suhuloho Allah ambeg 
waruhumu NINIKNI Allahn indi anggolo hahureg siyag ane arimano ambolma 
umbusuhu. 
8 NINIKNI Allahn ele urukon tu, ”Anden peruk lahi ane hiren peruk lahebon 
men ambi reg eleg. Hit kebunggalem laruk lahebon An laruk abunggalem 
men wirim teg eleg. 
9Pohol men kinang men il yat toho wereg hag toho An laruk abunggalem 
palimu weregma hit laruk ke apma wereg. Ari hag toho Anden peruk lahi 
ane palimu weregma hiren peruk lahep ane apma wereg. 

10 Osit poholman kinang lilohon fam wambik watug nin suhuloho lahuk fug 
angge kinang sakowap turuk halug mun angge man angge sei roho wilip 
atukmu fobik yabuk keron fam yatukon fahet eiyangge paloho emberuk lit 
suburu ebe narukon fahet yahal taruk. 
11Ari hag toho Anden mun ane man ane fahet nele uruk lahiyon hikit toho 
teko laruk. Saplangge irikik ulug uwag oko hilaruk lahi fug. An nele uruk 
lahiyon inowen nungge-nungge fahet peruk lahiyon wereg atuk. 
12Anden hit o Babelen hondog heneplug wilip atukmu henehiyeg toho laruk 
lit hinibam fano roho laruk lamuhup. Hit lahup ke tom yaron men punu toron 
menen enehiyeg toho yunggultuk lamuhup. E yabukmu werehonen oho 
enehiyehen ininggik tag turuk lamuhup. 
13Hit lahup ambeg arimanowen alog-alog angge werehon eleg aruhumu e 
fanowon ubalma wilip aruhu. Hinde-hinde wereg ambeg e owil fano urukon 
eneg wilip aruhu. Aben An nunuk palimuwap naptuk lit An fahet mondabi 
wenggel haruk lamuhuben obog toho ari enehangge hag toho teko lahu. 

Yesaya 56 

Allahn ap pohon oho fanowap enebuhuk ibag ane 

1 NINIKNI Allahn ele urukon tu, ”Anden hit windat henebuhuk li horog teg. 
Anden fanowap henebuhuk ane folo-folo inam aruhu. Ari fahet hiren oho 
Anden tuk teg ane fahet komo heneptik iyahon hinine roho seneg lit fano 
ane eneg turuk lamuhup. 
2Anden komo heneptik iyag ane hikit toho turukon arimano enehiyeg toho 
welamuhup. O sabir angge kel taruk lit wel naptuk sambil siyahap tuk fug 
angge ininggiken siyag ane turuk elehon arimano fano welamuhup,” uruk. 
3Ap o winamon NINIKNI Allah apma welamuhuk perukon arimanowen, 
”NINIKNI Allahn numalikisi sehelimu welaruhun fug ulug miyaloho hik 
niyahu,” puhup fug. Ap unuwali og eneptukon arimanowen, ”E ilimon hag 
toho welahi,” uhup fug. 

4It unubam NINIKNI Allahn ele uruk lit, ”Ap unuwali og eneptukonen o sabir 
angge Allah wel tul ulug kel taruk lit Anden numalikisi men nininggik 
ahandip toho welamuhuk ulug sali imbiyahon hikit toho Anden fano peruk 
ane turuk lamuhup halug 
5unubalmangge eleg angge re fobik welamuhubonen it ununuk onoluk teg 
lamuhup ulug An nibamen ununuk helep fam hahare fuhuk. Ununuk hahare 
fuhukon arimano ap misihen oho eleha fusuk fug tehen mondabi welamuhup 
ane ari palimu regma malik indag taruk ane we tot apma reg. 
6Ap o winamon An napma welamuhuk perukonen namingmingangge roho 
wereg lit inindi nasuhen Anden numalikisi men nininggik ahandip toho 
welamuhuk ulug sali imbiyahon hikit toho nele holtuk lit o sabir angge Allah 
wel tul ulug kel taruk lamuhup halug 
7 Anden it arimano tom Sion fam hondog eneplug waruhuk. Waruhukmu An 
nubam sembahyang uruk ibamen An numalikisi men mangno atuk lit 
enehiyeg toho welamuhup. Iren An nibamen wam waroho yaltuk lit 
nolohotma hubu lahaptuk lamuhubon fahet nahiyeg haruk laruhuk. An 
nibam ari ap o pumbuk obog tohowen sembahyang uruk ibam suwaleg 
laruhu. 
8An hit HINIKNI Allahn Israel hinap o kema-kema hik-hak hisaruson nin 
hebeloho palu henebik waharikikonen iminon tu holeg lamek: ”Anden sebe 
roho ap winon palu eneplug hit men welamuhuben hondog eneplug 
waruhuk,” uruk. 

Ap fet enesuhon pet enepfag ane 

9 NINIKNI Allahn ele uruk lit, ”Wam eli farema welahebon men olomene 
anggen ke welahebon menen An numalikisi fet enesug inap ununu wisal 
heheg nalihiben maniyek! 
10An numalikisi fahet kahal enesug inap arimano inil hupnig lit inindi sohu 
roho wereg. Mene hilak turuk elehon hag toho wereg. Likiya hupmu noho 
inilen yinggig lit nei og harukmen eneg wereg. 

11Ap arimano meneyen mun angge man angge mag-mag narukmen enehum 
ouk atuk elehon hag toho wereg. An numalikisi fano roho fet enesug lalep 
angge famen sohu-sohu ane ruruk. It obog toho enemu-enemu laruk lit 
nininggikmu nenenggengge anggolo welalep peruk. Misihen oho ari roho 
timin fug perukon wereg eleg. 
12It ekeyen eke fam, ’Ik olokon hinanggulteg ambiyeg narukmen eneg nenek 
tulen ma! O yoho nenehiyehen tul hag toho sono anggolo roho turuk 
lamuhuk,’ uruk,” ulug Allahn ele uruk. 

Yesaya 57 

Fano ane turukon men siyag ane turukon men wal taneg unubam teko larukon 
fahet ibag ane 

1Allahn ele uruk lit, ”An nele holtuk inap siyag atukmu ap misihen oho 
wenggel isaruk eleg. Fano ane turuk inap war atukmu ap obog tohowen 
hayen peruk. It unubabut fanowon war atukmu nin fobik siyag ane unubam 
aruhu fug. 
2War atug nohoruk ambeg yinggig lit it kalem pikiron larukon arimano inindi 
yuwag toho weregman eneg welamuhup. 
3Hit hal foroho hiyap umalikisi welahebon An nolohotma in arik maniyek! 
Hiren usangge wel eneptuk lit yaying-yaying angge ruruk lahep ane ariyen 
An nele ying naptuk lahep. 
4Hiren te ap sa fahet inda yag utuk lahe ulug honoluk teg? Henele winik-
wonog toho uruk lit henembilikanggen suwakan turuk lahep ane ariyen An 
nindi siyahap naptuk lahebon henepeleg ano? Hit ap unubabut onolokon 
enele si ane urukonen indag heneptuson welahep. 
5Hunuwali inahan turuken e usa ahen alma sakoma kulug pabi-pabi ane 
turuk lahep. Fanggongma owik elma usangge hiren wel eneptuk lahebon 
fahet hunumalikisi waroho emberuk lahep. 
6Usa ahalep ikma werehon fahet ik hilili feruk lit suburu yaltuk lahep angge 
re usa ahalep alma hit wareg angge kinangma sal henebuhup. Niren usane 

arimano obog toho turukmu yet nisalug Allahn indi imbik wambuhu peruk 
lahep ano? 
7Tom atelma lahalug pabi ane ruruk lit usangge hiren wel turuk lahebon 
fahet wam waroho esetuk lahep. 
8Hinibam sokolma men umbangguwag ke men owili po reg. Hiren An 
numbahalug tu Allah hag toho wereg ulug wel eneptuk lahebon hinindi 
enesug lit onggo og nisawag ulug hininggali eleg toho yaying turuk lahep. 
9Nunumba Molokh wel tul ulug ambeg laruk lit e zaitun ahaluwe men amben 
fano angge ekeyon-ekeyon men at fahet emberuk lahep. Nit fahet usangge 
yami rik lalihip ulug honotsi mon eneptukmu yatma laruk lit ap warehon 
kinang apma weregma oho laruk. 
10Fano welamuhukon yami rik lul ulug o kema-kema yatma larukmen eneg 
hinine eleg atisi angge famen, ’Saplangge laruk lahe,’ uk fug angge nin 
hebeloho hinineyap taruk lahep. 
11Hit ap sa fahet henekol toho wereg lit An nubam wenggel ha fug angge 
henele si ane uruk lahep? Anden yet isalug nolok ane unubam tuhuk tohon 
ulug norohole saloho nele uk fug angge welatikik angge famen hiren Allahn 
yet nisaruk eleg ulug An fahet henekol eleg toho welatikip. 
12Hiren fano ane turuk lahe peruk lahep angge famen Anden saplangge turuk 
lahep ulug inamap tuhuk. 
13Usangge anggolo foroho lahebon fam henele hi roho let nenebiyok ilihip! 
Ari roho urukmen usangge arimano inine elehen homhomowen walug lahu. 
Allahn let nenepmisi ulug An napma larukon arimanowen kinang aru ngi 
amuhupteg An antom fam yug toho welamuhup,” ulug Allahn ele uruk. 

Allahn numalikisi nin hebeloho nindi enesug laruhuk ibag ane 

14Allahn ele uruk lit, ”An numalikisi suhuloho wamuhuben kalem yag 
eneptuk lamek! Unuyug salog-malog angge roho unusuhu rohon ulug it 
wamuhup ke hale feruk lamek!” uruk. 

15At palimuwon lehoma heriyeg lit mondabi werehon unuk usa fulu reg ahun 
suwalehon inowen ele urukon tu holeg lamek: ”An palimu mondabi fanoma 
ap kuk fug teg ambeg heriyeg lahiyon famen ap inindi anggin toho mondabi 
siyag amuhuk peruk lit apma werehon iniraham wereg lit inineyap eneptuk 
lahi. 
16Numalikisi Anden wal eneptik iyahon arimano siyag amuhup tohon ulug 
nindi noloken pet eneptukmen eneg welaruhuk fug. 
17Mun angge man angge nininggikmu welalep perukon fahet nundama ahe 
laharisimu naluke yig isa fug angge unusirikik angge famen it inindi anggar 
am fug angge An numbahalug lul peruk ke laruk latusa. 
18An numbahalug larukmu yet isarikikteg ketiya kalem fanowon lawag ulug 
hondog eneplug laruk lit ouk unubam werehon hihir enebuhuk. Ap uba 
yatukon arimano onggon eneptuk laruhuk. 
19 Anden let eneptuk laruhukmu enehiyehen sini yunggultuk lamuhup. It 
yatma werehon men horogma werehon men Anden fanowap enebuhuk. 
Numalikisi hihir enebuhuk ulug An HINIKNI Allahn uruk lahi. 
20An enembol yig nutuk inap arimano ik haglabut watukon hag toho wereg. 
Ik haglabut ine roho watil laruk lit sabelep men siyag-siyag angge men walug 
laruk hag toho iren oho turuk. 
21 An nele holtuk elehon arimano enebe fano wereg lit inindi yuwag toho 
welamuhup fug,” ulug Nikni Allahn ele uruk. 

Yesaya 58 

Allah wel turuk lit hiyang fanowon wereg ane fahet ibag ane 

1 NINIKNI Allahn ele an hiyag nutuk lit, ”Hele ine anggolo roho imihin! 
Pinggong ele hum toho urukon hag toho uruk lit An numalikisiyen siyag ane 
turukon fahet hiyag isamihin! 
2Iren likiya hupmu sembahyang An nubam uruk lit enembilik fam, ’Allahn 
peruk ane nonoluk toho welamuhuken yami rul,’ uruk. Inikni Allahn 
imbibahon sobir isa fug angge let-ler atuk inap wereg pukag ulug turuk lit 

alem fano roho haltuk ane fahet An kapal niyaruk. Enembilik fam eneg, 
’Nenehiyehen Allah wel turuk lahe,’ uruk. 
3It arimanowen enele uruk lit, ’Niren Hat hubam sembahyang ul ulug suburu 
na fug angge hiyang welahe angge famen nungge fahet Haren kim nisaruk 
lahen fug? Niren Hat holohotman nininggarehen wat taruk lahe angge famen 
nungge fahet Haren nit fahet wenggel haruk lahen fug?’ ulug kapal niyaruk. 
We tem, hit hiyang welahep angge famen hiyang welahep sambil hiniyabuk 
hininggareg fahet wit taruk lit let heneptuk inap arimano unubam henele 
olok toho mingming eneptuk lahep. 
4Hiyang welahep anggeyen suwahal uruk lit hininggik yinggilig yik angge 
wat-war atuk lahep. Hiren ari roho turuk lit An nolohotma fano hiyang 
welahep fugmu An nubam sembahyang uruk lahebon Anden holuk fug teg 
lahi. 
5Hiren, ’At ubam sembahyang ulen hiyang welamul,’ uruk lahep sambil 
suburu na fug angge hininggarehen wat taruk lit hununggul haliyup song teg 
hag toho kunuk atuk lahep. Sabe sum siyahon ulmu tuwale felug emberimu 
nohoruk lahep. Ari turuk lahebon fahet ’At olohotma hiyang welahe,’ uruk 
lahep? Hiyang welahebon ari fahet NINIKNI Allah ahiyeg toho wereg peruk 
lahep? Eleg-o, nori! 
6Hiyang welamuhup ane Anden fano peruk lahiyon iminon tu: Aben onolok 
ane ap winon unubam turuk lit ininggik pug toho apmayap eneptukon 
arimano hiren fililak eneptuk lamuhup. Ap enemingmingangge roho 
weregma e paleg angginon unumaloma ha reberukon arimano sombo roho 
hik isaruk lamuhup. 
7Hiren ap suburu obok toho werehon suburu kuroho og isaruk lamuhup. Ap 
inibam elehon hit hinibam hondoko kilap eneptuk lamuhup. Ap enesum eleg 
angge werehon sum og isaruk lamuhup. Honori let nenebusa ulug henembeg 
waharukon arimano let enepmin fug ulug hirag atuk lamuhup fug. 
8Ari turuk lamuhup halug seleg fanowon o hil umbagpag turukon hag toho 
hit hunubam aruhumu yowilangge hunubam werehon arimano folo-folo eleg 

atuk laruhu. An HINIKNI Allah hit hinim wereg lit fanowap heneptuk laruhuk. 
An umbagpag turuk lahiyonen hit walinggoho fet henesug laruhuk. 
9Hiren An nubam sembahyang uruk lamuhup halug Anden hebeloho hiyag 
hisaruk laruhuk. Hiren let nenebin ulug henele hi roho uruk lamuhupmu 
Anden let henepminen welahi uruk laruhuk. Hiren honori unumaloma e 
paleg angginon emberuk lit apmayap eneptuk ane umbusuhup. Hit honori 
men seliyap eneptuk lit it enebug uruk ane embeseruk lamuhup. 
10Ap suburu obok toho werehon suburu og isaruk lit inindi anggin toho 
werehon seyap eneptuk lamuhup. Ari turuk lamuhup ane ariyen o hiken hit 
waling henesuhon ino unukoho seleg teg hag aruhu. 
11An HINIKNI Allahn hit kinang lilog teg ambeg weregma hinindi yuwahap 
heneptuk lit likiya hupmu let heneptuk laruhuk. Anden hinineyap heneptuk 
laruhukmu kinang ik wilip atuk ambeg hag toho amuhup. Ik eleruk ahik firig 
atuk eleg hag toho welamuhup. 
12O pumbuk indam halog toho lin isibahon arimano hit honori menen nin 
wiri feruk lit olun hunumbasiyen oho fibag ambeg arimano hale feruk 
lamuhup. Hit honori men hunubahet aben, ’Elehet o walinggoho ohowon 
men o pumbuk halog toho lin isibahon men haltusa inap wereg,’ uruk 
lamuhup,” ulug Allahn ele uruk. 

Allah wel turuk sambil fahet henehiyeg toho welamuhup ibag ane 

13Allah ele urukon tu, ”An HINIKNI Allahn o Hari Sabat An wel naptuk sambil 
fahet imbiyahon sobir isaruk lamuhup fug. Imbiyahon ino fahet henekol toho 
wereg lit o kema-kema laruk lamuhup fug. Hiniyabuk wit ta fug angge 
hininggarehen tohon fahet eneg henele sahaltuk lamuhup fug. O Hari Sabat 
ino hiren henehiyeg toho An wel naptuk lamuhup. 
14Ari turuk lit An HINIKNI Allah numalikisi roho welahebon fahet henehiyeg 
toho welamuhup. Anden hit mondabi palimuwap heneptukmu ap kinang 
atogman atogma werehonen wel heneptuk lamuhup. Anden hit fet 
henesugmu kinang hunumba Yakub og itik iyahon ino fam wereg lit 

hinindimu henehiyeg toho welamuhup. An HINIKNI Allahn nambilik famen 
alem tu fahet hiyag hisihi.” 

Yesaya 59 

Allah fam hiliyap turuk ane fahet ibag ane 

1 NINIKNI Allah inggik horog teg angge re nit windat nenebuk fug teg, isanggo 
lareg lit hol nisa fug teg peruk lahep ano? 
2Hiren siyag ane turuk lahebon ariyen hit men Hinikni Allah men hili roho 
welahep. Honolok ane turuk lahebon ari fahet Allahn ambol yig hisaruk lit 
holtuk eleg. 
3Henembilik fam henele si ane uruk lit hininggiken ap unusuruk lahep. 
4Ap alem unubam elegman unggum kong turuk lit alem weregma pikit toho 
haltuk lahep fug. Henele sibiling-sibiling ane uruk lit alem elehon fahet 
wenggel haruk lahep. Hit henehummu ap enele ying eneptuk ane foroho lit 
honolok ane indag tahup. 
5Pisanggo olokonen anggen endetuk hag toho hiren oho turuk lahep. Ap 
pisanggo anggen narukon arimano war atuk. Ap ekeyen anggen arimano sog 
turukmu pisanggo umalik sup turuk. Hiren turuk lahebon men hephep 
ahalonggok pundu rurukon men wirim teg. 
6Ahalonggok hiren tohon fam sum ebemon men hililip toho nohoruk asum 
men uk fug teg angge famen ahalonggok arimano yebangge yep teberuk lit 
ap sen eneplug unusuruk lahep. 
7 Honolok eleg toho welam fug angge likiya hupmu siyag ane tul peruk 
lahep. Ap siyag ane turuk elehon unusul ulug hunuyug lebe roho laruk lahep. 
Aben tuk fug ane eneg wenggel halug o kema-kema laruk lit mun angge man 
angge halog til laruk lahep. 
8Nonori men mangno roho welamuhuk ulug yami ruk fug angge honori 
siyahap enebil eneg laruk lahep. Kalem pikiron hareyap turuk lahep angge 
re ap sa kalem arimano laruk halug fano aruhu fug. 

9Ari roho turuk lahepma alem haloho emberuk ane eleg latisimu fano am fug 
teg lahe. Nunubam seleg aruhu ulug wenggel harukuk angge famen o hik 
tegma laruk lahe. 
10Ninil hupnig hag toho wereg lit o ubahat fatil laruk lahe. Unukoho famen 
hubanggo hag toho nunuyug salog-malog angge roho mako wamburuk lahe. 
Ap warehon hag toho o hik tegma welahe. 
11Wam watukmu enele hung turuk hag toho uruk lahe. Ninindi siyahen 
yalma inowen une uruk hag toho nenele nginuk ane uruk lahe. Allahn ili og 
neneptuk lit windat nenebuhu perukuk angge famen let neneptuk eleg. 
12Niren anggoloenam nenembol yig hutuk lit siyag ane hubam turuk latukuk. 
Haren telep fug peruk lahen ane anggolo turukukon ariyen nunubabut 
siyahon inam atisi. Hat hindi siyahap haptuk lit alem nunubamap tarukuk 
ulug nit nonoluk. 
13Hat NINIKNI Allah hele ying haptuk lit Hat fahet nenepeleg atuk hag toho 
turukuk. Hat hombolim laruk ane embeselug hele sobir isarukuk. Allah 
imbisiyok ulug nonori eneleyap eneptukmu ap siyahap eneptuk ane nit 
sehelimu su atisi. Nenehummuwen hareyon foroho lit nenele si ane indag 
taruk lahe. 
14Unggum pikit toho kong turuk ane men alem haloho emberuk ane men 
miyaloho hikip teberukuk. Enele tem toho uruk ane ayeg waroho waruk 
ambehen longgo irisi. Pikir ane turukon fahet ninirim uruk lahe. 
15Enele tem toho uruk ane mondabi eleg atisimu ap siyag ane timin fug 
perukon arimano onoriyen siyahap eneptuk lit enenggengge obog toho 
hilaruk. 

Allahn alem haloho imbik oho waharuk ibag ane 

Niren siyag ane til-wil norukmu NINIKNI Allahn yet nisaruk lit nungge fahet 
alem haloho emberuk eleg ulug nirim peruk. 

16 Allahn yet nisarukmen ap misihen oho hal enepmin perukon wereg elehen 
Allah indi su atuk lit ninggareg ninggik An let naptukon weregma mun ane 
man ane haloho umbuhuk peruk. 
17 Sing wan turuk hag toho alem haloho emberuk ane wan teg lit ununggul 
asum langguk taruk hag toho ap windat eneptuk ane wan taruk. Ap seliyon 
ayeg waroho unusuruk ane ari sum ebemon hag toho weregma indi inahanen 
mun ane man ane siyahon elehap turuk ane sum hililip toho wan turukon 
hag toho wan taruk. 
18Allah men seli roho werehon siyag ane turuk latuson ayeg waroho olok ane 
unubam tuhu. At fahet inirim teg inaben turuk latusa ane hebeloho 
ininggareg unubam umbuhu. Yatma ik saho ahik ayegma werehon oho 
unusuhu. 
19 NINIKNI Allahn siyelu monde fik waharuk lit ik fu waharuk hag toho ap 
seliyon unusuhu. Unusik waharukmu yet hahupteg ap mo lahik waharuk 
filen ubuk uruk fil werehon obog tohowen NINIKNI Allah umbagpag turukon 
fahet enekol haruk lamuhup. 
20  NINIKNI Allahn umalikisi hun Yakuben ondohowonen ondohowon tom 
Sion fam werehon unubam ele uruk lit, ”An numbahalug larikip ane 
embeselug suhuloho nambeg waharuk lahebon Anden windat henebuhuk,” 
uruk. 
21 NINIKNI Allahn an nubam nin ele uruk lit, ”An numalikisi hunubam sali 
emberuk lahiyon tu: Nahime fanowon Anden hat og hitikikon men nawene 
fanowon ap hiyag isaruk laruhun ulug hambilikmu emberikikon men Anden 
uwag oko hilahuk fug. Ketiya haren enderuhunon famen indag amuhubonen 
oho An nawene senegman eneg welamuhup,” ulug NINIKNI Allahn ele uruk. 

Yesaya 60 

Seleg fanowon hit hunubam yatukmen eneg welaruhu ulug Yerusalem inap 
hiyag isibag ane 

1Yerusalem hinap nori, NINIKNI Allah umbagpag turukon inowen seleg 
fanowon hit hunubam pilabik waharukmu honorohole seleg toho in atlihip! 
2O hik inowen kinang atogman atogma hondo reg lit weregma ap ununggul 
unuk wal taneg werehon o hik tegma wereg angge famen hit 
hunubam NINIKNI Allahn seleg fanowon pilabik waharukmu At umbagpag 
turukon seleg ino mo hag toho hit welahebon palimu inam atuk. 
3Seleg fanowon hit hunubam pilabik waharuken ap ununggul unuk wal taneg 
werehon mondoko henembeg waharukmu it onowesi suwonen oho seleg ino 
yet hul ulug waharuk lamuhup. 
4Honorohole leko walinggoho yet esemek! Hit hunumalikisi suhuloho 
ninibam lahuk ulug luhal atuk. Hit hunumalikisi ap angge yatman 
waharukmu aben heneholani enehuwalma keleg toho og eneplug waharuk 
lamuhup. 
5It waharukmu hiren yet isahupteg honorohole seleg atuk lit henehiyehen 
hinindi inahan turuk laruhu. Ap ununggul unuk wal taneg werehon 
enenggengge hit fahet walug waharukmu saho ahik walinggoho werehonen 
fano-fano angge forohowon anggolo roho walug wamuhubon hit ngi 
amuhup. 
6Wam unta anggolo roho o Midian men Efa men filen waharuk lamuhupmu 
hit henengginangma keleg aruhu. O Syeba inaben umbagpag turuk angge 
emas men amben fano angge men walug waharuk lit NINIKNI Allahn hum ane 
turuk latisiyon fahet hiyag isaruk lamuhup. 
7Wam domba o Kedar inaben tohon obog toho andog toho imbik wamuhup. 
O Nebayot inap enembohom domba oho og hisaruk lamuhubon arimano 
obog toho hiren waroho hubu lahaptuk lit Allah indi ahiyehap turuk 
lamuhup. Ari turuk lamuhup ane ari feneyen NINIKNI Allahn At wel turuk 
ibam ino unuk palimuwap tuhu. 

8Kou ik ahum ke larukon arimano hina pohol ke laruk hag toho nungge fahet 
folo-folo waharuk? It arimano suwe yalma hahon inibam kurukon hag toho 
nungge fahet waharuk? 
9Kou arimano fam Allah umalikisi o pumbuk yatma wal taneg hik isaruson 
suhuloho inibam waharukmu kou o Tarsis inaben tohon arimano tam 
waharuk. Iren umbagpag turuk angge emas men perak men walug waharuk 
lit Israel inap INIKNI suwon ebe usa fulu rehon inowen umalikisi palimuwap 
neneptisi ulug unuk suwap turuk. 
10 NINIKNI Allahn Yerusalem inap unubam ele urukon tu, ”Ap o winamon 
arimanowen elehet hinibam walinggoho ohowon siyag atisiyon ino nin 
suhuloho oho ferukmu it onowesi suwon hit henemingmingangge amuhup. 
Tam Anden nolok haruk lit hunusuruk latikik angge famen ketiya hinilaheg 
ulug nindi hisaruk lahi. 
11 Elehet hinibam walinggoho ohowon sok kurukon arimano hubanggo 
unukoho husig lit weregman eneg ap enele wal taneg urukon enenggengge 
arimano hit fahet walug waharukmu it onowesi suwon oho ininggik hele 
waroho walug waharuk lamuhup. 
12Ap enele wal taneg urukon arimano sehelimuwon sa hit 
henemingmingangge roho wereg lit let heneptuk eleg halug mondabi siyag 
amuhup. 
13An nibam undama le ke haltukon men o Yerusalem An nuyug timi roho 
unduhuk ambeg fanowap teberukon men fahet e tom Libanon fam werehon 
ineyon arimano hit henembeg walug waharuk lamuhup. 
14 Hit apmayap heneptuk inap unumalikisi onorohole kunuk toho henembeg 
waharukmu hininggaliyap heneptusa inap oho hit hunuyug alma enelenggen 
fam hur atuk lamuhup. It arimanowen o pumbuk aru fahet ’Israel 
inap INIKNI Allah ebe usa fulu rehon ibam o Sion’ uruk lamuhup. 
15Atam siyag ambeg ulug embeselug laruk lit ap misihen oho o pumbuk aru 
pen ha waharuk latusa fug angge famen ketiya Anden o aru suwap turuk lit 



2023 

 

 
ALLAH WENE 

© 2018, Indonesian Bible Society. 
 

 
 

 

unuk palimuwap tuhukmu o aru fam henehiyeg toho weregman eneg 
welamuhup. 
16Isingan umalik ag mondotuk lit foroho hag toho ap enele winon urukon 
onowesi menen hit fet henesug lamuhup. Ari roho fet henesug lit weregma 
An fahet NINIKNI Allah let neneptukon wereg ulug honoluk aruhu. ’Nunumba 
Yakub Ikni Allah ineyon inowen windat neneptisi,’ uruk lamuhup. 
17Anden tembaga we tot ili rurukon ubalmangge emas mondabi umbagpag 
turukon og hisahuk. Besi ili ruruk elehon ubalma ili ruruk angge perak og 
hisahuk. E ubalma tembaga ineyon, helep ubalma besi mondabi wirikon og 
hisahuk. Atam hit sen henesug inaben apmayap heneptuk latusa ane eleg 
aruhumu Anden it milal eneptuk laruhuk halug iren alem fano roho hale 
feruk lit weregma hinindi yuwag toho welamuhup. 
18Israel inap enengginang fam onolok ane turuk lit inibam halog toho 
siyahap turukon fahet aben urukmu holuhup fug. Elehet o pumbuk 
walinggoho ohowon inowen hit walinggoho kilap henesugmu hinindi yuwag 
toho welamuhup. Elehet ohowon fam sok wirihon arimano aben yet haruk 
lit wel heneptuk lamuhup. 
19 Hit fahet unukoho mo yabuk fug angge weregma hubanggo oho pikalem 
yatuk laruhu fug. An HINIKNI Allah umbagpag turuk lahiyon ino hit fahet 
seleg fanowon wereg lit hit hunubam yatukmen eneg welaruhuk. 
20Mo ubuk uruk lit pikalem hik atuk angge famen An HINIKNI Allah seleg 
fanowon wereg lit hit hunubam yatukmen eneg mondabi welaruhuk. Hiren 
uba yatuk lahebon eleg aruhu. 
21Hit Israel hinap arimano obog tohowen Allahn peruk ane eneg turuk lit 
henengginang aru ngi reg lit senegman eneg welamuhup. Ap obog tohowen 
An wel naptuk lamag ulug ninggareg ninggiken wal heneptik iyareg yag 
heneptikikmu hit welahep. 

22Ap ununggul unuk toron aben apmayap eneptukon arimano su amuhupteg 
inine roho welamuhup. An HINIKNI Allahn tu sambil timin puhuk sul horog 
aruhumu Anden alem ihiyon tu folo-folo hale fuhuk,” uruk. 

Yesaya 61 

Allahn o Yerusalem nin fanowap tuhuk ibag ane 

1   NINIKNI suwon Allah ahime fanowon ino an nubam wereg lit nineyap 
naptuk. NINIKNI Allahn mumal naptisireg hiyag nutuk lit, ”Ap inine elehon 
An nawene fanowon hiyag isaruk lit ap inindi ouk toho werehon fanowap 
eneptuk laruhun,” ulug mon naptisi. Hininggik pug toho welahebon fililak 
heneptuk lit ap hele waroho kilaptuk ambeg hag toho welahebon lol 
henebuhup ulug hiyag isaruk laruhuken monde nubaharisi. 
2 ”NINIKNI Allahn umalikisi obog toho indi enesug lit it men seli roho wereg 
inap arimano hebeloho unusuhu li horog teg ulug hiyag isaruk lit ap uba 
yatukon obog toho onggon eneptuk laruhun,” ulug hiyag nitisi. 
3”O Yerusalemen ap inindi anggin toho werehon inindi seyap eneptuk 
laruhun,” irisi. Iren fesi lahaptusa angge famen ketiya niren yunggultul ulug 
eneliliyangge lahaptuk lit wam ahaluwe enebene are ruruk lamuhup. Inine 
eleg atisiyon arimano ketiya enehiyeg toho wereg lit sini yunggultuk 
lamuhup. It arimano e NINIKNI Allah inggiken yatukon hag toho wereg lit 
Allahn fano peruk ane eneg turuk lamuhup. Ari turuk 
lamuhupmu NINIKNI Allahn fano ane tehek ulug aben At wel turuk lamuhup. 
4O pumbuk indam halog toho lin isibahon arimano nin hebeloho wituk 
lamuhup. 
5Ap enele winon urukon arimano hit henemingmingangge wereg lit 
henembohom foroho lamuhup. It arimanowen hele anggur yatuk ambeg men 
hiniyabuk winon men wit hisaruk lamuhup. 
6Ari roho turukmu hit NINIKNI Allah amingmingangge weregma aben hit 
hunubahet ”At olohotma unduhuk inap imam” uruk lamuhup. Ap enele wal 

taneg urukon enenggengge hit ngi amuhupteg aben angge anggolo nit atukuk 
ulug henehiyeg toho welamuhup. 
7Aben ininggaliyap enebul ulug hit honolohotma anggoloenam wasubag sup 
hisaruk lit apmayap heneptuk latusa angge famen ketiya hiren kinang 
anggolo ngi amuhupteg henehiyeg toho weregman eneg welamuhup. 
8 NINIKNI Allahn ele urukon tu, ”Ap let-ler atukon fahet Anden nindi reg lit 
onolok ane turukon men yoholiyangge hilarukon men fahet nirim peruk lahi. 
An numalikisi ninggik kobog isamin fug ulug hit siyag toho welahebon fahet 
ayeg waroho onggo fanowon og hisaruk laruhuk. Anden hit fet henesugmen 
eneg welaruhuk ulug sali hunubam umbuhuk. 
9Hit hunumalikisiyen endebuhubon arimano ununuk o kema-keman onoluk 
teg lit it fahet fano peruk lamuhup. Ap winonen yet isahupteg it fahet 
’INIKNI Allahn inineyap eneptuk inap,’ ulug fag toho uruk lamuhup.” 
10 Yerusalem inaben enele uruk lit, ”NINIKNI Allahn fano ane nunubam 
turukon fahet ninindimu nenehiyeg toho wereg lit At wel turuk lahe. Aben 
enebe sum hililip toho wan teg hag toho Allahn nit ninibil atuk lit windat 
neneptukon inowen hililip toho fet nenesug lit wereg. Ap men hiyap men og-
og amul ulug enehiyehen eneliliyangge lahaptukon hag toho nit nenehiyeg 
toho welahe. 
11Aben eiyangge yatukmu kinangman wilip atlug su atuk hag toho 
NINIKNI suwon Allahn umalikisi windat eneptuk ane inam aruhumu ap o 
kema-kema werehonen At wel turuk lamuhup,” uruk. 

Yesaya 62 

O Yerusalem fano aruhu ibag ane 

1O pumbuk Yerusalem, hat fahet nindi angginen nele uk fug angge welahi 
ha fug teg. Anden Allah ubam nele urukmen warukmen eneg Allahn windat 
habuhumu seleg fanowon o hil umbagpag turukon hag toho hubam aruhu. 
Nele umbusuk fug angge Allah heng turukmen eneg Aren hat fanowap 
habuhumu iral o hik tegma hundutukon hag toho welaruhun. 

2Allahn ili og habuhuwon fahet ap o pumbuk obog tohowen holuhup. Hat 
umbagpag turuk laruhunon ap suwon o kema-kema werehonen yet hiyahup. 
It arimanowen hat hunuk keron NINIKNI Allahn suwal habuhuwon eneg uruk 
lamuhup. 
3Hat NINIKNI Allah fahet ap suwonen unggulmu lahaptuk angge fanowon hag 
toho welaruhun. 
4Hat hunuk salikap toho ”Ahunen embeserisi he” ulug suwal haptuson uk fug 
angge hangginang unuk ”Ahun elehon” ulug suwaltuson nin uruk lamuhup 
fug angge famen NINIKNI Allahn nin hebeloho indi hasug lit hangginang oho 
ahunen uhe indi reg hag toho indi reg laruhu. Indi reg laruhumu hat hunuk 
”Allahn indi rehon” ulug suwal haptuk lit hangginang unuk ”Ahun werehon” 
uruk lamuhup. 
5Ap kabiniyon ekeyen hiyap tuhumon hilaruk hag toho wal hapfag ahun 
inowen hat og hasug laruhu. Ap inowen nuhe hilamin ulug ahiyeg haruk hag 
toho Ninikni Allahn oho hat fahet ahiyeg haruk laruhu. 
6Elehet o Yerusalem walinggoho ohowon emberimu unduhuk lit sap teg 
lamuhup ulug ap hiyag isarikik. Ap arimanowen NINIKNI Allahn o Yerusalem 
fahet apeleg am nowen ulug hup hunduhuk unukoho hunduhuk At ubam 
enele urukmen eneg welamuhup. Sap teg lahep hinap nori, henele eleg angge 
welamuhup fug! 
7Allah kel tahu rohon henele urukmen warukmen eneg Aren o Yerusalem nin 
hebeloho fanowap tuhumu ap kinang atogman atogma werehonen o 
Yerusalem fog turuk lamuhup. 
8 NINIKNI Allah inggik ineyon inowen ele tem toho uruk lit, ”Ketiya roti 
anggen hiren tohon ap seliyonen nawag ulug nin og isaruk laruhuk fug. 
Anggur anggen hiren lisag toho yatuk lahebon arimano ap o winamonen 
naruk lamuhup fug angge famen 

9anggen tahantukon arimano hininggarehen naruk lamuhup. Roti anggen 
men anggur anggen men arimano An nibam owahalma walug wamuhupteg 
naruk lit An wel naptuk lamuhup,” uruk. 
10O Yerusalem hinap nori, elehet hinibam walinggoho kilabehon sok ele 
keyen wilip atihipteg An numalikisi hik isarusa ambeg pok atuson suhuloho 
inibam wamuhuben kalem yag enebiyok! Enembilan heleben unusuhu ulug 
it wamuhup ke hale feruk lamek! An numalikisi inibam wamuhubon fahet 
ap o pumbuk obog tohowen onoluk amag ulug enehangge eke yaho fiyek! 
11  NINIKNI Allahn kinang atogman atogma ap obog tohowen holukag ulug 
hiyag isil lahup urukon tu, ”Yerusalem inap unubam henele uruk lit, ’Hit 
fano amuhup sambil horog teg. Allahn ap Anden tohon amuhup ulug windat 
eneptisiyon arimano hondog eneplug waharuk,’ iyek!” 
12Ap hondog eneplug waruhuwon arimano ununuk ”NINIKNI Allahn 
anggengge windat eneptisiyon” ulug suwaleg lamuhupmu hat o pumbuk 
Yerusalem hunuk ”Humbaharisiyon famen hebeloho indi hasuhon” ulug 
suwal habuhup. 

Yesaya 63 

Allahn ap seliyon ninggiken ilahal waroho unusirikik ulug hiyag isibag ane 

1 ”O Bozra Edom kinang filen waharukon ari ap sa waharuk? At asum 
fanowon wan tohon ino il hulu regma ebe mondabi ine roho waharuk,” ulug 
elehet o pumbuk walinggoho ohowon sok foroho ahunen ap eke fam kapal 
harukmu ap inowen hiyag utuk lit, ”Ap waharukon ino NINIKNI Allah ap ine 
roho windat eneptukon ino ili og henebuhuk ulug hiyag nisamisiyen 
waharuk,” ulug hiyag utuk. 
2Hiyag utukmu sok foroho ahun inowen ele uruk lit, ”Nungge fahet ap sak 
watukon enesum hulu reg hag toho Hat hasum hulu reg angge waharuk 
lahen?” ulug kapal harukmu 
3  NINIKNI Allahn hiyag utuk lit, ”Aben sak watuk hag toho Anden ap enele 
wal taneg urukon ninggiken ilahal waroho unusirikikteg waharuk lahi. It 

arimano Anden unusurukmu ap misig oho An niraham welatisi fug. Nolok 
anggolo haruk lit ap arimano ninggiken ilahal wat heheg unusurukmen 
enemep sililim toho nasum obog toho hulu atisi. 
4An numalikisi windat enebuhuken it men seli roho wereg inap unusuhuk 
ulug wenggel haruk latikik sambil ino horog atisimu 
5 Anden yet harukmen ap misig oho let naptukon eleg latisi. Eleg latisimu An 
nindi su atuk lit nindimu ahe laharukon ariyen nolokap naptukmu ninggareg 
ninggik fahet An let naptukon wereg perikik. 
6An nolok anggolowen nindi inahan turukmu ap enele wal taneg urukon 
ninggiken ilahal waroho lilibug heheg unusuruk lit it enemep kinangma hilili 
feserikik,” uruk. 

Atam Allahn umalikisi Israel inap fano roho fet enesug latfag ane 

7 NINIKNI Allahn nit indi nisaruk lit fano ane nunubam turuk ane fahet anden 
ap hiyag isaruk lit At wel turuk lahi. Aren umalikisi Israel ninap fahet 
inilaheg ulug indi nenesug lit su roho let neneptuk latisi. 
8-9 NINIKNI Allahn ele uruk lit, ”It arimano we tik-tem toho An numalikisi 
werehen An nubahet awiya waruk lamuhup fug,” irisi. Ari irisireg it arimano 
alem siyahon eke hag eke hag unubam atukmu At inowen windat eneptuk 
latisi. Aren ap eke let enepmihin ulug monde fuk fug angge inggarehen ili og 
eneptisi. Inilaheg ulug indi isarisireg windat eneptisi. Atam Aren wanggi 
waroho fet enesugmen eneg welatisi angge famen 
10it arimanowen At ele ying turuk lit ahime fanowon ino apmayap turuken 
At ino it men seli atisireg tog aptuk lit unusuruk latisi. 
11Ari turukmu it arimanowen NINIKNI Allah amingmingangge Musa welatfag 
li fahet wenggel haruk latusareg enele uruk lit, ”Allah umalikisi fet enesuhon 
Musa ino ik suwon ahummu weregma windatfag ahun ino ketiya kema 
wereg? Ahime fanowon Musa og itfag ahun kema wereg? 

12 At inggik ineyonen Musa hondoholug laruk lit An nunuk ap obog tohowen 
palimuwap turukmen eneg welamuhup ulug Israel inap onolohotman ik 
ahum pul ke minggitfag ahun ino kema wereg? 
13It arimanowen ik ahum yat toho yenggelehon paltukmu hondog enepfag 
ahun eleg latisi ano? Wam kuda anggenma laruk lit salog-malog angge turuk 
eleg hag toho it arimano unuyug kik tuk fug angge laruk latfag. 
14Aben enembohom kinang wawag ulug tonggoma walug laruk hag toho 
NINIKNI Allah ahime fanowon inowen it arimano kel taruk ambeg fanoma 
hondoko embeseruk latfag. An nunuk palimu amag ulug indam At inowen 
umalikisi hondog eneplug laruk latfag,” ulug Israel inaben enele uruk. 
Alpal nenebuhun fug ulug Israel inaben Allah fam sembahyang uruk latfag ane 

15Israel inaben sembahyang uruk lit, ”NINIKNI Allah, Hat umbagpag turuk 
lahenon ap eke hiraham welam fug tegma poholma welahenonen pilap 
nisimin! Hat humalikisi hindi nenesug lahen ane indok ambulpul ulog turuk 
hahon ino eleg atisi ano? Hat hine roho welatikin ane ino longgo irisi ano? 
Inilaheg ulug hindi nisaruk latikin ane ino embeserikin? Haren hinggik 
kobog nisahun fug! 
16Hat nit Ninikni fug? Abraham men Yakub menen nit nunubahet wenggel 
haruk elehen we Hat NINIKNI Allah hamu eneg Ninikni wereg peruk lahe. We 
Haren eneg indamen tulug ketiya oho nininggik pug toho weregma lol 
neneptuk lahen. 
17 NINIKNI Allah, nungge fahet An nabunggalem embeselug un ke lawag ulug 
nunumbaharuk lahen? Nungge fahet An nele holuhup fug ulug ninindi 
hareyap turuk lahen? Nit Hat hamingmingangge welaheyon fahet An 
numalikisi ngi reg lahiyon ulug hebeloho yet nisimin! 
18Ket welatukuk li eneg nit men seli roho wereg inaben nit Hat humalikisi 
yanggal neneptuk lit Hat hunuk wel haptuk ibam unuyuhen sobit-sabar 
isaruk latusa. 



2030 

 

 
ALLAH WENE 

© 2018, Indonesian Bible Society. 
 

 
 

 

19Haren nit nunubahet indamen tulug ketiya oho napma wereg eleg inap 
peruk lit turuk hag toho nit nunubam turuk lahen. Nit Hat humalikisi roho 
wereg eleg inap hag toho welahe. 

Yesaya 64 

1Nungge fahet Hat pohol piya roho wambik waharuk lahen fug? Hat 
halukeman tom obog toho yuk tukag ulug wambik watmihin! 
2Indoken esele naruk lit ik putput turuk hag toho folo-folo watmihinmu ap 
ununggul unuk wal taneg werehon Hat halukeman enekolen unuwag elek 
turuk lamag! Hat men seli roho werehonen Hat hine roho welahenon fahet 
inindi anggar aruhu! 
3Niren Allahn tuhu fug peruk ane Haren turuk lit ap enekolap eneptuk 
laruhun! Hat halukeman tom obog toho yuk tukag ulug wambik watmihin! 
4 Allahn fanowap nenebuhu ulug nangno haptuk inap Haren let eneptuk 
lahen. Haren let eneptuk lahen ane ari hikit toho turukon Hat hahon winon 
eke weregma ap misihen oho indamen tulug ketiya oho isanggo fam holtuk 
lit ilen haruk eleg. 
5Haren peruk ane hikit toho wenggel haruk lit enehiyeg toho fano ane eneg 
turukon unubam Haren oho fano ane eneg turuk lahen angge famen niren 
siyag ane eneg turuk latukuk. Haren nunubam holok haruk latikin angge 
famen nit ninindi anggar am fug angge indamen tulug ketiya oho Hat hele 
ying haptuk lahe. 
6Niren siyag ane turuk lahe ane ariyen nit obog toho Hat holohotma wam 
fug teg ninap welahe. Fano ane tul peruk laheyon oho siyag ane teberuk lahe. 
Inggila lilohon siyeluwen walug laruk hag toho niren nonolok ane turuk 
laheyon ariyen mondabi siyag amuhuk. 
7Hat hunuk uruk lit, ’Nikni, let nabin,’ ulug hubam sembahyang urukon misig 
oho wereg eleg. Hat haluke yig nisa fug angge ininggarehen siyag ane 
turukon fahet siyag amag ulug hambol yig nisaruk latikin angge famen 

8 NINIKNI Allah, Hat eneg nit Ninikni welahen. Kubag wituk ahunen kinang 
fam kubag wituk ane hikit toho nit kinang hag toho welahereg lal neneptuk 
hahun hinggikmu welahe. Nit obog toho Hat hinggiken wal neneptikinon 
welahe. 
9Niren siyag ane turuk laheyon Hat hindimu forohoman eneg holok anggolo 
roho pet neneptuk laruhun fug! Nit obog toho Hat humalikisi welahereg kim 
nisaruk laruhun! 
10O pumbuk Haren ngi reg lahenon arimano fare atisimu o Yerusalem oho 
ap enele teng irisi. 
11Haren ngi reg ibam fanowon nunumbasiyen Hat hunuk wel haptuk latfag 
ambeg ino indoken narisi. Niren ninindi reg latisi ambeg arimano oho halog 
toho lin isarusa. 
12 NINIKNI Allah, Haren obog toho arimano yet haruk lit let enepmin ulug 
wenggel haruk lahen fug? Nungge fahet Haren nit alpal neneptuk lahenma 
asengseng-pasengseng toho welahe?” ulug sembahyang uruk latfag. 

Yesaya 65 

Israel inaben Inikni Allah enembol yig utuk latfag ane 

1  NINIKNI Allahn ele urukon tu, ”Anden numalikisi enele urukon holuhuk 
peruk latikik angge famen iren An nubam sembahyang uruk latusa fug. 
Anden it fano nambeg wamag peruk latikik angge famen iren An yami 
naptuk latusa fug. An nele uruk lit let henepminen An tu welahi ele angge 
famen numalikisiyen An nunuk wol naptuk latusa fug. 
2Numalikisi nambeg wamusa ulug nangno enesugmen eneg welatikik angge 
famen it enemuwen wenggel haruk ane eneg turuk lit kalem fanowon 
embeselug An enembol yig nutuk latusa. 
3Iren An nolohotma siyag ane eneg turuk lit An nindi siyahap naptuk. It 
arimano usama laruk lit ap winonen tu Allah hag toho wereg ulug wel 
eneptukon fahet wam waroho hubu lahaptuk lit usa ahalep fam amben fano 
angge yaltuk. 

4Hubanggo ap warehon sal eneptuk ambeg men owik ele ke men arimano 
lalug ap warehon enehime fam komo nenebiyek ulug heng eneptuk. It 
arimanowen wam Allahn na fug ulug imbibag angge arimano naruk lit usa 
ambohom ahaluwe oho saliyog naruk. 
5Iren ap winon unubam enele uruk lit, ’Niren usa ane turuk lit mondabi fano 
ninap welahereg nenehap sen nisahup tohon nit horogma fug,’ uruk lit 
yanggal eneptuk. Obog toho turuk ane ari indok hubu hag toho An 
nambiyangma lahik waharukon fahet An nolok haruk ane indok ambulpul 
war am fug tohon hag toho mililang turuk,” ulug Allahn ele uruk. 
6-7Iren siyag ane turukon An napeleg am nowen ulug suwesingga fam 
haharoho emberikik. An kel ta fug angge weregman eneg it men iniknisi 
menen An nindi siyahap naptuk latusa ane wirim toho alem angginon 
unubam umbuhuk. Iren punumuwen nunumbasi ulug wel eneptukon fahet 
hubu lahaptuk lit An ninggaliyap naptuk latusa. Indamen tulug ketiya oho 
An nolohotman siyag ane til-wil norukon Anden wirim hahukteg ayeg 
waroho unggum unubam umbuhuk ulug An HINIKNI Allahn uruk lahi. 
8Anden nin iminon tu holeg lamek: Aben anggur anggen we tot siyahon hik 
eselep angge famen ahaluwe fanowon we tor angge elma werehen hik isamin 
fug peruk hag toho Anden oho numalikisi obog toho unusele angge famen it 
sehelimu namingmingangge An wel naptukon werehen unusuhuk fug. 
9Anden hun Yakub men Yehuda menen ondohowonen ondohowon arimano 
inineyap eneptukmu fobik indag amuhubon oho An nangginang fam yug 
toho welamuhup. An namingmingangge welamuhup ulug mumal 
eneptikikon arimanowen An nantom arimano ngi reg lamuhup. 
10 Numalikisi An yami naptukon arimanowen kinang fanoma hiyaleg ambeg 
seneg lamuhup. Enembohom domba o Saron tonggoma endetuk lit o Akhor 
tonggo ke enembohom sapi foroho lamuhup. 
11Hit winonen An HINIKNI Allah henembol yig nutuk lit An nantom fam wel 
nabik waharuk lahep fug. Hiren nunumba Gad ulug wel turuk lahebon fahet 

nungge-nungge fanowon emberuk lit ninikni Meni ulug fog turuk lahebon 
fahet ik anggur ahaluwe hilili feruk lahep. 
12Anden hit wol heneptukmu henele irikip fug. Anden komo heneptukmu 
hiren An nele holoho embeserikip. Hinindiyen Anden telep fug peruk lahiyon 
turuk lit An nindi siyahap naptuk lahep. Ari roho turuk lahepma Anden hit 
ap seliyon ininggikmu hunumbahakukmu hit it onolohotman kunuk toho hur 
atikim karog fam hunusuhup. 
13Ari fahet An HINIKNI Allahn iminon tu holeg lamek: An namingmingangge 
arimanowen suburu naruk lamuhup angge famen hit An fahet hinirim tohon 
suburu hunik welamuhup. It ik naruk lamuhup angge famen hit ik obok 
haruk lamuhup. It enehiyeg toho welamuhup angge famen hit hininggali 
haruk lamuhup. 
14An namingmingangge arimano inindi fano roho sini yunggultuk lamuhup 
angge famen hit hinindi angginen uba yatuk lit mondabi siyag ahe ulug ya 
nga uruk lamuhup. 
15An HINIKNI Allah palimu welahiyonen hit hunusuhukmu numalikisi Anden 
mumal taruk lahiyon arimanowen hit hununuk uruk lit ap seli roho werehon 
huluwap eneptuk lamuhup angge famen namingmingangge An wel naptukon 
arimano Anden ununuk keron fanowon suwal enebuhuk. 
16Ununuk keron suwal enebuhukon arimano An nangginang fam wereg lit 
Allah nit men werehon unuk fam hi haptuk lahi ulug hi-hi atuk lamuhup. 
Enele uruk lamuhubon fahet tem toho ehep ano ulug kapal isaruk 
lamuhupmu iren Allah inggik kobog nisa fug angge werehon unuk fam ihi 
uruk lamuhup. Tam asengseng toho welatusa ane ari Anden elehap tuhukmu 
sat haruk latusa ane fahet wenggel haruk lamuhup fug,” ulug Allahn ele uruk. 

Allahn pohol keron men kinang keron men wal turuk lahi ibag ane 

17  NINIKNI Allahn ele urukon tu, ”Anden pohol keron men kinang keron men 
wal turuk lahi. Indam teko libag ane fahet aben wenggel haruk lamuhup fug. 

18Anden wal turuk lahiyon fahet henehiyeg toho wereg lit wel naptukmen 
eneg welamuhup. Anden o Yerusalem keron wal teberuk lahiyon fam aben 
enehiyehen yunggultuk lamuhup. 
19 O pumbuk Yerusalem men numalikisi men fahet An ninggareg nahiyeg 
haruk laruhuk. O Yerusalem keron fam uba yatukon men let nenebiyek ulug 
enele hi roho urukon men mondabi eleg laruhu. 
20Malik ket indag atlug war atuk ane men ap sabalon hubulu uwan wilip am 
fugmu war atukon men eleg laruhu. Ap mondabi sabal atuk lit simbuk atlug 
war atukon fahet aben, ’Kabiniyon war aha,’ uruk lamuhup. Ap uwan 
mondabi sabal am fugmu war atukon fahet aben, ’Huluwap turusama war 
aha,’ uruk lamuhup. 
21-22Aben o wit taruk lamuhubon arimano ap winonen ngi am fug angge 
weregma ininggareg eneg o arimano fam welamuhup. Iren anggur yatuk 
ambeg men yabuk winon men wit taruk lit weregma ap winonen ebe yahal 
ta fugmu ininggarehen eneg yahal talug naruk lamuhup. An numalikisi 
mumal tarikikon arimano e olukon wereg hag toho amusun toho wereg lit 
ininggareg ininggik fam wit tarukon naruk lamuhup. 
23Iren sat toho yabuk wituk lamuhubon obog toho fano teko laruk laruhu. 
Unumalikisi indag taruk lamuhubon folo-folo war amag ulug indag taruk 
lamuhup fug. It arimano An INIKNI Allah numalikisi weregma it 
unumalikisiyen endebuhubon men Anden inineyap eneptuk laruhuk. 
24Iren An nubam uwan nungge-nungge heng nabuk fugmu Anden tam nele 
hiyag isaruk laruhuk. An nubam sembahyang uruk lit obog toho uk fugmu 
iren wenggel haruk ane obog toho An tam noluk atuk lit let eneptuk laruhuk. 
25 Olomene olokon men wam domba umalik men inggilangge ambiyeg naruk 
lamuhup. Mene singa olokon inowen wam sapiyen naruk hag toho 
hoholangge naruk laruhu. Pisanggowen kinang al eneg naruk lit olok eleg 
toho welaruhu. Tom Anden ngi reg lahiyon fam werehon misihen oho olok 
ane tuk fug angge ori siyahap eneptuk laruhu fug,” ulug Allahn ele uruk. 

Yesaya 66 

Pohol kinang wal tibahon inowen indi isaruk inap fahet ibag ane 

1   NINIKNI Allahn ele urukon tu, ”An lehoma heriyeg ambeg pohol weregma 
An nuyug ahongge kinang wereg. O ke hahon An nubahet wibuhuk peruk 
lahep? Kema hag ambeg An kel ta reg ulug yami ruruk lahep? 
2Pohol men kinang men obog toho An ninggareg ninggiken laltik iyag. Anden 
nindi isaruk lahi inap fahet iminon tu: Ap siyag ane turukonen nenembiken 
turukuk ulug apmayap taruk lit An fahet enekol toho werehen An nele 
holtukon arimano Anden nindi enesug lahi angge famen 
3ap arimanowen iren peruk ane hikit toho alem fanowonet siyahonet mangno 
roho turuk. An fahet wam sapi waroho hubu lahaptuk anggeyen nunumbasi 
ulug wel eneptukon fahet ap waroho emberuk. An fahet wam domba waroho 
yaltuk anggeyen niniknisi ulug fog eneptukon fahet mene anggolop sengge 
roho ware feseruk. An fahet suburu emberuk anggeyen usangge iren tohon 
fahet wam amep hilili feruk. An fahet e ahaluwe amben fanowon yaltuk 
anggeyen usangge alem elehon fahet tu Allah hag toho wereg ulug wel 
eneptuk. Iren An numbahalug ininggarehen lul peruk ke laruk lit An me 
napeyap naptuk angge fahet enehiyeg haruk. 
4Anden wol eneptikikmu enele urusa fug. Anden komo eneptikikmu iren An 
nele holoho embeserusa. Anden telep fug peruk lahiyon turuk lit nindi 
siyahap naptuk ane fahet enehiyeg haruk latusa. Enehiyeg harusama Anden 
oho it siyahap eneptuk ane fahet nahiyeg haruk lit enekolap eneptuk 
laruhuk,” ulug Allahn ele uruk. 
5Hit Allah ele urukon fahet henekol toho welahebonen Aren hiyag 
hisamisiyon tu holeg lamek: ”Hiren An nawene seneg lit nunuk palimuwap 
naptuk lahep ane fahet honori winonen ninirim ulug miyal heneptuk. Iren 
enele uruk lit, ’Niren yet hulen NINIKNI Allah ineyon inowen fano ane 
hunubam turukmu hinindimu henehiyeg toho welamag,’ ulug hininggaliyap 

heneptuk angge famen it ininggareg siyag amuhupteg ininggali haruk 
lamuhup,” ulug Allahn ele uruk. 
6Holiyok! O pumbukmu Allah ibamen enele ngik-ngog turuk. NINIKNI Allahn 
At men seli roho wereg inap ayeg waroho unusuruk ane ariyen aplohok hum 
toho urukon hol hemek! 
7  NINIKNI Allahn ele urukon tu, ”O Yerusalem aru hiyap malik enderik oho 
lit tanggusi uwan na fugmu malik pikit toho indag tarukon hag toho wereg. 
8Ari roho indag taruk ane misihim oho teko larisimu holtikip ano, yet harikip 
ano? Ap o pumbuk suwon enebe anggolo werehon hup misig fam eneg indag 
am teg? Eleg-o, nori! Ap enele teng uruk ambeg misihim eneg ap anggolo 
keleg am fug teg! We o pumbuk Yerusalem aru eneg asengseng haruk ane we 
ket ak turuk li itano unumalikisi anggolo indag enebuhu. 
9 NINIKNI Allahn malik indag amag ulug sok husuruk angge famen hiren te 
indag atmisi fug ulug sok latuk peruk lahep ano? Anden o Yerusalem inap 
winon hik isarusa ambeg pok atuson arimano suhuloho inibam hondog 
eneplug waharuk ane ak tirikikteg ir oho inibam wamag ulug sok laruhuk 
fug. An HINIKNI Allahn nele uruk lahi. 
10Hit o Yerusalem hinindi reg lit at siyag toho welatisi ane fahet hinindi 
anggin haruk latikibon, Anden o Yerusalem aru fanowap enebuhukmu 
henehiyehen henele hi roho uruk lamuhup. 
11Isingan umalik ag mondotukmu ahiyeg toho naruk hag toho o Yerusalem 
umbagpag turuk laruhuwon fahet hinindi henehiyeg haruk lamuhup. 
12An HINIKNI Allahn iminon tu: Iken kinang seiyap turuk hag toho Anden o 
Yerusalem fanowap tuhukmu o Yerusalem inap arimano enebe fano roho 
inindi yuwag toho welamuhup. Ik fu waharuk hag toho ap o pumbuk winon 
arimanowen fano-fano angge forohowon arimano walug waharuk lamuhup. 
Hit malik fuwon isingan indi rehon hag toho welamuhup. Isingan umalik 
inggiken helmako walug laruk lit ahoma walinggig lit weregma ag owe 
toptop narukon hag toho henehiyeg toho welamuhup. 

13Isingan umalik uba yatukmu onggontuk hag toho Anden hit hinindi seyap 
henebuhuk. O Yerusalem fanowap tuhukmu hit hinindi se roho welamuhup. 
14Ari roho teko larukmu yet hahupteg hinindi henehiyeg toho wereg lit 
henebe oho yatuk angge fano wilip atukon hag toho welamuhup. 
An HINIKNI Allah ninggik ineyonen An namingmingangge An wel naptukon 
arimano windat enepmin ulug inam arik waharuk lit An men seli roho wereg 
inap unubam nolok ane tuhuk,” ulug Allahn ele uruk. 
15We tem toho NINIKNI Allahn indok ambulpul unubam pilap isa waruhu. 
Wam kudan lisoho walug laruk angge fam lahalug laruk hag toho siyelu 
sehelimu waruhu. Olok anggolowen indi inahan turukmu ele ululu sipuk 
turuk hag toho uruk lit lebeglu unubam lebeg til waruhu. 
16Ap obog toho kinangma werehon alem unubam werehon kong timin ulug 
unusuhumu ap anggolo roho indok men karog menen waroho lin uruk 
lamuhup. 
17 NINIKNI Allahn ele eke urukon tu, ”Aben usane tulen nunubabut haloho 
welamul ulug puhunap taruk lit usa ahun ombolim usama lalug wam pak ap 
inindimu siyahap eneptuk angge winon Allahn na fug ulug imbibahon 
saliyog naruk inap arimano misihim eneg siyag amuhup. 
18Iren siyag ane wenggeltuk lit Anden telep fug peruk lahi ane turukon An 
noluk teg lahireg it obog toho unusuhuk,” ulug Allahn ele uruk. 

Ap o pumbuk obog tohowen Allah wel turuk lamuhup ibag ane 

Allahn ele uruk lit, ”Anden ap o pumbuk obog toho enele wal-wal urukon 
palu enebuhukon horog teg. It arimano obog toho An nambeg wamuhupteg 
An nine roho wereg lit umbagpag turuk lahiyon yet niyahuben 
19it sehelimu enehane turuk laruhuk. Enehane tuhukteg Anden windat 
enebuhuk inap sehelimuwon hiyag isaruk lit, ’Ap Anden nine roho turuk lahi 
ane yet niya fug anggeyen nawene holtusa fuhon arimanowen An nunuk 
palimu reg lahiyon fahet holukag ulug ap o pumbuk kema-kema werehon 
hiyag isil lahup. O Tarsis Spanyol kinangma, Libia kinangma, Lidia 

kinangma, o Mesekh, o Ros, o Tubal men, Yunani kinangma lahupteg kinang 
atogma ik saho ahik ayeg ke wereg inap oho An nawene hiyag isaruk 
lamuhup,’ ulug mon enebuhuk. 
20Mon enebuhukmu lahupteg suhuloho waharuk lit ap o winon arimanowen 
hit honori oho hondog eneplug wamuhup. Honori obog toho o kema-kema 
yanggaloho pilili-palala isarusa ambehen suhuloho hondog eneplug waharuk 
lit wam kuda keledai unta fam laruk lir oho, e paya roho og eneplug laruk 
lir oho, wam kudan lisoho walug laruk angge fam lahalug laruk lir oho 
waharuk lamuhup. Hit Israel hinaben An nubahet roti anggen umbul ulug 
kubag puhun toho umahowon fam hinanggoho An nibam walug waharuk 
lahep hag toho ap o winon arimanowen honori NINIKNI Allah fahet umbul 
ulug An antom o Yerusalem werehon fam hondog eneplug waharuk 
lamuhup. 
21Wamuhupmu ap o winonen oho An nibamen yabuk wituk lamuhup ulug it 
sehelimuwon imam inap men Lewi inap men in enebuhuk ulug 
An HINIKNI Allahn nele uruk lahi. 
22 Anden pohol kinang keron wal teberuk lahiyon tu An nine welahiyon 
nolohotman eleg am fug angge mondabi welaruhu hag toho hit Israel 
hinaben endebuhubonen endebuhubon oho eleg lamuhup fug. 
23Mo ilig am wirig am turukmu hundig-hundig pikalem keron ebenam atuk 
sambil men o sabit sambil men ap kinang atogman atogma werehon obog 
toho An nolohotma kunuk toho hur atug nubam sembahyang uruk 
lamuhuben nambeg waharuk lamuhup. 
24 Ap arimano nin hebeloho o Yerusalemen wilip amuhupteg ap An enembol 
yig nutuk latuson waroho lin urukmu yet isahup. Waroho lin urukon arimano 
imbalo war atuk elehonen narikim indok war am fuhon fam mondabi 
narukmen eneg welamuhup. Ari roho weregma yet isahupteg ap obog 
tohowen amben mondabi siyag ulug enehap homhombuk turuk lamuhup,” 
ulug Allahn ele uruk. 

Yeremia 

Yeremia 1 

Yeremia welatfag ane fahet hiyag isibag ane 

1 Yeremia hun Hilkia amloho, Allah fahet hubu lahaptuk latfag inap imam o 
Anatot kinang Benyamin fam welatfahonen ondohowon inowen ele uruk 
latfahon suwesingga tu fam haharoho imbibag. 
2Hun Amon amloho ap suwon Yosia inowen kinang Yehuda seneg latfag li 
itano mo nuwalen atfagma NINIKNI Allah ele Yeremia fam uruk ane ak tibag. 
3NINIKNI Allah ele ino Yosia amloho ap suwon Yoyakim kinang Yehuda 
senehon ino wereg latfag li oho urukmen eneg Yosia amloho eke Zedekia ino 
Yehuda inap onowe lahibag li mo nanggoloben atfagma pikalem fuwabon 
fam o Yerusalem inap ininggik hele waroho o Babilonia imbisik libag. 

Allahn Yeremia wol tibag ane 

4 NINIKNI Allah ele an Yeremia nubam hiyag nutuk lit, 
5”Anden hat hisinga ahummu uwan werehap habuk fugmu hat fahet An 
noluk latisi. Hat hisinga ahummuwen uwan indag am fugmu Anden mumal 
haptikikteg ap ununggul unuk o kema-kema werehon unubahet An nawene 
hiyag isaruk laruhu ulug nabi humbaharikik,” irisi. 
6Ari irisimu anden hebeloho uruk lit, ”Yihi, nakolen-e, Allah NIKNI! An nebe 
we tot lit nele angginen uk fug teg lahi,” irikik. 
7Ari irikikmu NINIKNI Allahn, ”An nebe toron nele uk fug teg lahi ehenon ari 
uhun fug,” irisireg, ”Ap sa-o sa-o wereg ambeg lahun ulug mon haptuk 
laruhukmu enembeg laruk laruhun. Laruk laruhunteg nungge-nungge hiyag 
hutuk laruhukon ari haren hiyag isa laruk laruhun. 
8It fahet hakol ha fug! An hat men wereg lit ap ininggikmuwen windat 
haptuk laruhuk,” ulug NINIKNI Allahn hiyag nitisi. 
9Hiyag nitisireg NINIKNI Allahn inggik nambilikmu emberuk lit, ”An nele ap 
hiyag isaruk laruhun ulug hat hambilikmu emberuk lahi. 

10Yoho Anden hat ap ununggul unuk kinang atogman atogma werehon o 
pumbuk obog toho unubahet palimu welaruhun ulug lahap haptukmu 
siyahon heneko hik isaruk lit eleha feseruk laruhun, siyag ane halog toho 
ilkal isaruk lit fanowon yako suwap turuk laruhunen hat hindimu holuk toho 
welamin,” irisi. 

Yeremia inowen fobik teko lahu ane fahet fulu roho yet hibag ane 

11 NINIKNI Allah ele an nubam kapal niyaruk lit, ”Yeremia nare, nungge yet 
haruk lahen?” irisimu anden hebeloho uruk lit, ”Anden yet haruk lahiyon te 
e pak umbahan yet haruk lahi,” irikikmu 
12NINIKNI Allahn an nubam uruk lit, ”We tem yet haruk lahen. Aben e 
umbahanma pak fahet sap teg hag toho Anden hiyag hutuk laruhukon teko 
lawag ulug sap teg laruhuk,” irisi. 
13Irisireg NINIKNI Allahn inggik pireneg angge umung niyaruk lit, ”Nungge 
yet haruk lahen?” irisimu anden, ”Ik eleruk filen ik osohowon kubag fam 
hulug turuk lit kusaloho nit ninibil waharukmu yet haruk lahi,” irikikmu 
14NINIKNI Allahn an nubam ele uruk lit, ”Yet haruk lahenon ari hag toho ik 
eleruk filen alem angginon ap kinang tu fam werehon obog toho unubam 
arik waruhu. 
15Anden ap suwon ik eleruk fil werehon unumalikisi obog toho wol 
enebuhukmu wamuhupteg o Yerusalem walinggoho elehet ohowon sok elma 
wal taneg kahaleg lit o pumbuk kinang Yehuda fam werehon obog toho ngi 
amuhup,” ulug NINIKNI Allahn ele irisireg 
16nin eke uruk lit, ”An numalikisiyen siyag ane eneg anggolo turuken Anden 
alem angginon it unubam umbuhuk. Iren An numbahalug ap winonen tu 
Allah hag toho wereg ulug wel eneptukon fahet hubu lahaptuk lit ap hag 
angge ininggik fam laltukon fahet ninikni ulug wel turuk. 
17Ari ihiyon fahet hindi anggat toho wilit in atmihinteg hiyag hutuk lahiyon 
aruma obog toho it hiyag isa lahun. Anden it enembeg mon eneptuk lit it 
onolohotman hakolap habuhuk tohon hambong se roho welamin. 

18-19Ap suwon Yehuda kinang seneg inap men onowesi suwon men hubu 
lahaptuk inap imam men o pumbuk obog toho werehon arimanowen hat 
hubam siyag ane anggolo turuk lamuhup angge famen An hat hibil 
aruhukmu hat o yaron uwag ineyon wit aruhun, elehet ubule yag aruhun 
ulug o yoho Anden hat hineyap haptuk lahi. Hineyap haptuk lahiyon ariyen 
hebeloho unusuruk laruhunmu iren hat apmayap haptuk lamuhup fug. An 
hat men wereg lit it ininggikmuwen windat haptuk laruhuk,” 
ulug NINIKNI Allahn an nubam hiyag nitisi. 

Yeremia 2 

Atam Israel inaben Allah inindi reg latfag ane 

1 NINIKNI Allah ele an nubam uruk lit, 
2”Lahunteg o Yerusalem inap unubam NINIKNI Allahn ele ti roho irisi ulug 
hiyag isa lahunon tu, ’Hat tuhum wereg lit An hindi nasug latikin. An nahun 
ulug hindi niyaruk latikin. Anggenma suburu eleg ke An nombolim laruk 
latikinon ari obog toho An noluk teg lahi. 
3Itano li Israel inap suburu tamon Allah fahet emberukon hag toho An 
it INIKNI Allah nanggengge welatusa. Ap san An Allah fahet emberukon 
arimano naruk latusa inap arimano siyag ane turukon ariyen alem angginon 
unubam atusa,” ulug NINIKNI Allahn ele nubam irisi. 

Israel inap unumbasiyen Allah enembol yig utuk latfag ane 

4 NINIKNI Allah ele iminon aru Yakub umalikisi welahebon men Israel hinap 
hununggul unuk wal-wal welahebon menen holiyek: 
5”An Allahn siyag ane nungge tirikikmu hiniknisi hunumbusagsiyen yet 
harusa? Iren An numbahalug tu Allah hag toho wereg ulug wel eneptukon 
siyahon arimano onombolim laruk lit ininggareg siyag atusa. 
6Lekma mun angge man angge eleg ambeg punu fanggong teg ke og eneplug 
laruk latikik. Kinang lilog teg ambeg hik teg ke aben unuyug soptuk eleg ke 
ap welam fug teg ke hondog eneptuk latikik angge famen Ninikni Allah nit 

o Mesiren hondog neneplug wilip atisiyon ino kema wereg ulug hinog og 
niyaruk latusa fug. 
7Anden kinang fanoma hondoko hunumbaharikikteg kinang ino famen mun 
angge man angge fanowon wilip atukon hiren nawag ulug og hisaruk latikik 
angge famen hiren kinang Anden og hisarikikon ino fam kik waharikipteg 
itano siyahap tirikip. An nangginang ino pabiyap turuk hag toho tebeserikip. 
8An nolohotma unduhuk inap imam arimanowen oho NINIKNI Allah kema 
wereg ulug hinog og niyaruk eleg. Ap unggum kong turuk inaben oho An 
fahet wenggel haruk elegma ap fet enesug inaben oho An enembol yig nutuk. 
Allah wene hiyag isaruk inap nabi arimanowen oho Baal fahet ninikni ulug 
at unuk fam ap hiyag isaruk lit ap fanowap enebuk fug tohon onombolim 
mug eneplug laruk.” 

Allahn umalikisi lukuram fam pet enepfag ane 

9”Alem hit hunubam werehen Anden hit pet heneptuk lahi ane aru hir oho 
hunumalikisiyen ondohowonen endebuhubon oho pet heneptuk laruhuk 
ulug An Allahn sali uruk lahi. 
10Ik suwon paloho nindig amuhupteg Siprus inap ik ayegma werehon 
arimano pen isa lahup! Kedar inap wereg ambeg oho lalihipteg hinilen fuki 
roho kim isa lalihip ulug ap mon enebuhup! It kim isa lahupteg tuma 
welahep ane aru hag toho ir oho wereg ano ulug hinindi anggar aruhu! 
11Ap o pumbuk winamonen tu Allah hag toho wereg ulug wel eneptukon 
unubalma ap winonen nunumba ulug wel eneptukon alem elehon 
kilaptukmu yet harikip ano? We An numalikisiyen Inikni Allah it palimuwap 
eneptuk lahiyon nubalma ap let enebuk fug tehon fahet tu Allah hag toho 
wereg ulug kilaptusa. 
12Ari fahet numalikisi poholma welahebon arimano henekolen hinindi yuk 
toho hunuwag elek turuk lit welamek! ulug An HINIKNI Allahn uruk lahi. 

13An numalikisiyen pirenam siyag ane turuk lit An ik eleruk mondabi 
werehon ino numbaharusareg it enemuwen ik sene yenggel am fuhon firig 
atukon habul tarusa.” 

Israel hinaben siyag ane turuk lit hininggarehen siyahap taruk lamuhup ibag 
ane 

14”Israel inap ap enemingmingangge men enemingminganggeyen 
ondohowon men wereg eleg. Nungge fahet ap seliyon arimanowen it 
unusuruk lit wereg? 
15Mene singa olokonen ap namin ulug hilak turuk hag toho ap seliyonen 
Israel inap unubam ngik-ngog turuk lit o pumbuk harep pisako unusurukmu 
olun atisireg fare ingga laharisi. 
16Memfis inap men Tahpanes inap menen hunusuruk lit hininggaliyap 
heneptuk latusa. 
17An Allah HINIKNI fanoma hondog heneptuk lahiyon ino numbaharuk 
lahebon ari famen hininggarehen alem angginon aru hunubam umbat taruk 
latikip. 
18Hit o Mesir laruk lahep angge famen sehen seneg inaben windat henebuhup 
fug. We ik Nil nuk oho laruk lahep. Hit o Asyur laruk lahep angge famen let 
henebuhup fug. We ik Efrat nuk oho laruk lahep. 
19Siyag ane turuk lit hininggarehen siyahap taruk lahep. An henembolmayap 
naptuk lahebon ariyen kal oko alem angginon hunubam aruhu. An 
Allah HINIKNI henepeleg atuk lit henekol niyaruk lahep fugmu amben 
siyahon anggolo hunubam atisiyon hinindimu honoluk toho yet haruk 
lamek!” ulug NINIKNI Allah pohol kinang senehonen ele uruk latisi. 

Israel inap fahet wam olombik fitlug larukon fam wirim hibag ane 

20Allah ele uruk lit, ”Anden sum fanowon hunggulmu sukni feruk latikik 
angge famen indamen tulug ketiya oho sum keroho hik isaruk lahen. An hat 
men nininggik ahandip toho wereg lit ahun uhe hag toho welatukuk angge 
famen haren An ninggik kobog isaruk lit, ’Haren an ninggik lisoho apmayap 

nabuhun fug,’ uruk lahen. Punumu usa ane turuk ambeg men e usa ahen 
alma sakoma kulug ying atlug pabi-pabi ane turuk lahen. 
21E anggen fanowon yihik fuhu ulug An ninggiken eneko yag haptikik angge 
famen e anggen loloho wambulug filik turuk lit e ino mondabi siyag ahen 
atuk hag toho hat hubabut oho siyag atikin. 
22Hahap musan fam ho ruruk lit sabun fam anggoloenam umatuk lahen 
angge famen Anden yet hiyaruk lahimu siyag ane hubam somug hag toho 
tag teg lahen ulug An HINIKNI Allahn uruk lahi. 
23-24Haren, ’An ap winon iniknisi Baal onombolim laruk lit ninggarehen 
siyahap tarikik fug,’ uruk lahenon ari nangginoho hele ine roho uk teg lahen? 
Haren kiling elman siyag ane turuk lahenon yet hamihin. Haren turuk lahen 
ane fahet holuk toho welamin: Nare, wam olombik fitlug uwali yami ruruk 
lit elehet halog isalug amben paltil sat toho anggen ke la wam turuk hag toho 
turuk lahen. Wam olombik fitlug larukmu ap san senebuk teg? Wam ino 
inggarehen watmisi ulug wam uwaliyon inowen sat toho yami ruk fug angge 
we wereg. 
25Uwali fahet laruk lit huyug siyag aruhu rohon hubam anggat toho welamin! 
Ap winonen tu Allah hag toho wereg perukon hele ine roho wel eneptukmen 
helemahuwe wilip atuk lit hanggolop halo roho ik obok hehen ha nowen! 
Ari roho hiyag hutuk lahi angge famen haren nele pisan isalug, ’Komo naptuk 
lahenon ari saplangge uruk lahenma anden ap o winamon nindi enesug lit it 
onombolim laruk lahi,’ ulug hiyag nutuk lahen,” ulug NINIKNI Allah ele irisi. 

Israel inaben tu Allah hag toho wereg perukon fahet hiyag isibag ane 

26-27 NINIKNI Allah ele uruk lit, ”Israel hinap ap suwon kinang seneg lahebon 
men onowesi suwon welahebon men An Allah nolohotma unduhuk hinap 
imam oho nawene hiyag isaruk hinap nabi oho hit obog tohowen e fam 
ninikni ulug wel turuk lit helep fam haren indag neneptikin ulug An Allah 
men wirim turuk lahep. Ari turuken ap yoholiyangge waruk inap aben sen 
eneptukmu ininggali atuk hag toho hir oho sen heneptukmu hininggali 
hahup. Hit heneluke yig num fug angge An henembolmayap naptuk lahep 

angge famen alem angginon hunubam atukmu hiren te, ’In atlug let nenebin, 
let nenebin!’ ulug mingming naptuk lahep. 
28Hiniknisi hininggik fam laltuk latikibon arimano kema wereg? Alem 
angginon hunubam atukmu hiniknisi hiren wel eneptuk lahebon in 
amuhupteg windat henebuk teg ano ulug Anden yet hisahuk. Yehuda hinap 
nori, hinibam o pumbuk anggolo weregma hiniknisi hiren wel eneptuk 
lahebon o wal toho anggolo foroho lahep. 
29An HINIKNI Allahn nele uruk lahiyon tu: Alem keyon An nubam weregma 
hiren An nele ying naptuk lahep? Hit obog tohowen An nele sobir isaruk 
lahep. 
30Hit hunumalikisi holukag ulug unusirikik angge famen An nele holtuk 
latusa fug. Mene singa olokon inowen unusuruk hag toho hiren oho 
namingmingangge hit hunubahet mon eneptikikon nabi arimano karog fam 
unusuruk latikip. 
31Hit ap sa umalikisi hag toho welahep? Hit An nele fuki roho holtuk 
lamuhup! Hiren An fahet inggik elehon, mun angge man angge fanowon og 
nisaruk elehon, hik tegma hik nisaruk ahun peruk lahep? Nungge fahet hit 
An numalikisiyen henele uruk lit, ’Nit nenemu in ahereg NINIKNI Allah ambeg 
lul fug,’ uruk lahep? 
32Hiyap misihen sum ambol mapmu eleg angge la reg? Hiyap tuhumonen ap 
enembeg wing kimin ulug sum keron ambol mapmu rohon embeselug ambol 
abiye la reg? Eleg-o nori, we hit An numalikisiyen indamen tulug hup winag 
ha fug angge amusun toho An fahet henepeleg atisireg ketiya oho henepeleg 
toho welahep. 
33Hat lamin peruk ke laruk lit hindimuwen ap hilamin perukon fano roho 
hilahun! Yaying turuk hiyap arimanowen oho haren turuk lahen ane yet 
hiyaruk lit siyag ane milal ta reg. 
34Ari hag toho til-wil larukmu ap enengge elehon siyag ane turusa fuhon 
enemep feteng toho hasum fam tag atuk latisi. Iren ap enenggengge hilarusa 

fug angge famen haren it arimano saplangge sen eneptuk latikinteg enemep 
hinang eneptuk latikin angge famen 
35haren uruk lit, ’Anden siyag ane tirikik fuhon ariyen Allahn olok ane nubam 
tuk fug angge numbaharisi,’ uruk lahen. Haren an siyag ane turuk eleg nahun 
uruk lahenon ari fahet Anden alem hubam umbuhuk. 
36Hat kalem pikiron embeselug hare ke laruk lahen ane fahet hayen peruk 
lahen? Asyur inaben windat nabuhup ulug enembeg laruk lahen angge famen 
windat haptusa fugmu hinggali atisi hag toho Mesir inaben let nabuhup ulug 
enembeg lahun angge famen let habuhup fugmu hinggali aruhu. 
37Haren an nibil amuhup peruk lahen inap arimano Anden nirim ulug 
apmayap eneptikikmu iren hat ili og habuhup fug. Ari fahet o Mesir ariman 
oho wilip atuk lit hindi angginen hinggik mahabol pug toho suhuloho hibam 
waruhun,” ulug Allahn ele irisi. 

Yeremia 3 

Israel inap komo yig isibag ane 

1 NINIKNI Allahn Israel inap unubam ele uruk lit, ”Ap ekeyen uhe 
umbusuhumu lahureg ap winon hilahu angge famen ap tamon inowen hiyap 
ino nin hila hag teg laruhu ano? Hebeloho hilaruk lit kinang obog toho 
siyahap tuhu rohon! Hat yaying turuk lit ap hindimuwen narukon anggolo 
men laruk latikin angge re nungge fahet Allah ambeg hebeloho lamin peruk 
lahen? 
2Punu ke walinggoho werehon arima yet himin! Punu eke famen eke famen 
ap anggolo men ambi atuk latikin. Ap ke norukon ekeyen aben angge 
huhulangge hilamin ulug kema kahaleg hag toho har oho kalemma heriyeg 
lit ap men ambi amul ulug kahal enesug latikin. Ari roho hat yaying turuk 
lit holok ane eneg turuk latikinonen kinang obog toho siyahap tirikin. 
3Ari fahet suburu ei uwan yabuk fugmu osit narisi fug. Yahoma oho wambik 
waharisi fug angge famen hat yaying turuk hiyap indi arikon hag toho wereg 
lit hinggali eleg toho welatikin. 

4Ketiya eneg haren An nubam hele uruk lit, ’Niyon, an nebe totma Haren 
hindi nasugmen eneg welatikin. 
5Haren an fahet holok harukmen eneg welaruhun fug,’ uruk lahen angge 
famen siyag ane til-wil noruk lahen,” irisi. 

Allahn An nambeg hebeloho wamuhup ulug hiyag isibag ane 

6 Ap suwon Yosia inowen Yehuda inap fet enesug latisi li NINIKNI Allahn an 
nubam ele uruk lit, ”He Israel An numbahalug larisiyon inowen turukmu yet 
harikin ano? O kema-kema tom yaron fam lahalug e alma sakoman yaying 
turuk. 
7Yaying turukmu yet harikikteg An nindimuwen wenggel haruk lit, ’Amusun 
toho yaying turukmen eneg indi yuwag aruhumu An nambeg hebeloho 
waruhu,’ perikik angge famen hebeloho waharisi fug. Ari roho turukmu erek 
Yehuda An nele ying naptukon inowen yet haruk latisi. 
8He Israel inowen An numbahalug yaying turuken umbusuhuk perikikteg 
Anden suwesingga fam, ’Hiyap tu imbisihi,’ ulug haharoho hiyap ino og utuk 
lit embeserikik. Embeserikik ane ari oho Yehuda inowen yet harisi angge 
famen akol ha fug anggeyen anden oho ari hag toho timin ulug yaying turuk 
ane ak tirisi. 
9Ak tirisireg helep men e men wel turuk lit yaying til eneg noruk latisi. 
Indimu ahiyehen yaying turuk lit kinang obog toho siyahap tirisi. 
10Ari obog toho turukmu erek Yehuda An nele ying naptukon inowen yet 
harisireg indimu amu ane wenggel haruk anggeyen ambilik fam eneg Allah 
ambeg hebeloho waruhuk irisi,” ulug NINIKNI Allahn hiyag nitisi. 
11Hiyag nitisireg NINIKNI Allahn an nubam nin eke ele uruk lit, ”He Yehuda 
An nele ying naptukon inowen siyag ane hum toho turuk ane men he Israel 
An numbahalug siyag ane turuk latisiyon men wirim teg eleg. 
12Ari fahet lamihinteg ik eleruk fil hele hi roho imihinon tu, ’He Israel Allah 
embeselug larikinonen NINIKNI Allahn ele urukon tu holeg lamin: An nambeg 
hebeloho waruhun! An ap nindi enesug lahiyonen hat fahet nolok harukmen 



2048 

 

 
ALLAH WENE 

© 2018, Indonesian Bible Society. 
 

 
 

 

eneg welam fug teg lahi. An norohole olok toho yet hiyaruk latikik ane 
embeselug hebeloho nindi hiyaruk laruhuk. 
13Siyag ane tirikik ulug hindi anggat toho welamin! Haren An HIKNI Allah 
hambol yig nutuk lit ap winonen nunumbasi ulug wel eneptuk angge 
onombolim laruk lit la wam turuk latikin. O kema-kema e alma sakoman it 
men yaying turuk lit An nele holtuk latikin fug,” ulug NINIKNI Allahn ele irisi. 

Allahn umalikisi hondog eneplug tom Sion fam waruhu ibag ane 

14 NINIKNI Allahn ele uruk lit, ”Numalikisi An numbahalug larikibon, An hit 
Hinikni welahireg nambeg hebeloho wamuhup! Anden hit o kema-kema 
welahebon men hununggul unuk wal-wal welahebon men henesehelimuwon 
ap misig ano piren ano hondog heneplug tom Sion fam waruhuk. 
15Waruhukteg An nambohom fano roho fet enesug lamuhup ulug Anden ap 
tu fano puhukon in enebuhukmu inindi anggat teg lit hit fano roho fet 
henesug lamuhup. 
16Fet henesugmu henebe anggolo amuhupteg hit henengginang atogman 
atogma hondo reg lamuhup halug. Hondo reg lit aben peti elma Wene 
Numen haharehon kilabeg angge fahet henele uruk lamuhup fug. Ap misihen 
oho peti ino kema wereg ulug yami ruruk lit peti keron eke witmin puhu fug 
ulug An HINIKNI Allahn nele uruk lahi. 
17O itano li o Yerusalem unuk keron ”NINIKNI Allah Heriyeg Ambeg” suwaleg 
lamuhup. Suwaleg lamuhupmu NINIKNI Allah unuk palimuwap tul ulug ap o 
pumbuk obog toho o Yerusalem palu arik waharuk lamuhup. Waharukmu 
inindi arik teg lit siyag ane turukon eleg aruhu. 
18Eleg aruhumu Yehuda inap arimano Israel inap men ambiyeg kinang ik 
elerukmu werehon ino famen wilip amuhupteg kinang Anden unumbasi ngi 
reg lamuhup ulug og isiyahon fam wamuhup. 
19Indam An nindimuwen wenggel haruk lit, ’Anden hit numalikisiyap 
henebuhukteg kinang mondabi fanowon o winama angginang men wirim teg 

elehon eke og hisahuk. Og hisahukmu hiren An nubam, ’Niyon,’ uruk lit nin 
hebeloho henembol yig numuhup fug,’ perikik angge famen 
20hiyap eke ap indi rehon embeselug laruk hag toho hit Israel hinaben oho 
An numbahalug larikipmu An HINIKNI Allahn nele uruk lahi. 
21Holiyek! Israel inap arimano INIKNI Allah enepeleg atusareg inindi 
nonghong uruken punu ke la wam turuk lit san let nenebik watmisi ulug ya 
nga uruk. 
22Ya nga urukmu hol isihireg, ’Numalikisi An numbahalug larikibon, An 
nambeg hebeloho watihip. Anden hihit henepminmu hiren nin eke An 
numbahakup fug,’ uruk lahi. Ari urukmu iren enele uruk lit, ’Hat 
nit NINIKNI Allah welahenma wamul. 
23Punumuwen usangge arimano wel eneptuk lit nenehiyehen ngik-ngog 
turuk latukukon ino saplangge uruk latukuk. Nit Israel ninap windat 
neneptukon we Hat NINIKNI Allah eneg welahen. 
24Indam nunumbasiyen lisag toho yabuk turukmu ininggikmu atuk latfag 
angge obog toho usangge nininggaliyap neneptukon inowen narukmen eneg 
ketiya oho nit nenembohom sapi men domba men nunumalikisi ap anggeyet 
hiyap anggeyet obog toho elehap eneptuk latisi. 
25Amben siyahon turuk latukuk aneyen hondo nenesugmu nininggaliyen 
kinangma yinggig lahe. Nit nunumbasiyen hat NINIKNI Allah hele ying 
haptukmen eneg welatfag hag toho ketiya oho niren Hat hele holuk fug 
angge holohotman siyag ane eneg turuk latukuk,’ uruk. 

Yeremia 4 

1An HINIKNI Allahn hebeloho Israel inap unubam nele uruk lahiyon tu: 
Haren NIKNI Allah ambeg hebeloho lamin peruk lahen halug An nambeg 
watmihin. Usangge enemben siyahon arimano An nolohotman hik isamihin 
halug hat hindi handuhal teg lit mulilik la mulilik wam turuk lahen ane eleg 
aruhu. 

2Aben tem toho ehek pukag ulug hele wirik toho hayeg umen NINIKNI Allah 
oluk werehon unuk fam ihi uruk lit fano ane eneg turuk laruhun halug ap o 
pumbuk winonen oho An nunuk wel naptuk lit Allahn nir oho ninineyap 
nenebukag uruk lamuhup. 
3 An HINIKNI Allahn Yehuda inap men Yerusalem inap men unubam nele 
uruk lahiyon tu: Hoholangge sehelimu anggen fok tuk fug! Wen keron wiri 
fiyok! 
4Yehuda hinap men, Yerusalem hinap men, nori, hinindi ambilahap palehon 
hag toho wereg lit An HINIKNI Allah nele holtuk lamuhup! Hiren siyag ane 
til-wil noruk latikibon fahet An nundama ahe laharukon ino indok ambulpul 
hag angge hit hunubam hik isahukmu aben wabuk fug tehonen hit mondabi 
siyahap henebuhu rohon!,” irisi. 

Ik eleruk filen siyahap henebik wamuhup ulug hiyag isibag ane 

5Kinang atogman atogma pinggong ele hum toho watil aliyek! Yerusalem 
inap men Yehuda inap obog toho menen holukag ulug henele hi roho hiyag 
isil lalihibon tu, ”O pumbuk elehet ineyon walinggoho ohowon arimano 
undama hirag arik lulen maniyek! 
6Ap obog toho tom Sion fam lalusan enehangge yaho fiyek! Unduhuk lam 
fug angge pupu angge aliyek! NINIKNI Allahn ik eleruk filen alem mondabi 
siyahon nunubam monde fik waharuk.” 
7Olomene fareman wilip atuk hag toho ap o pumbuk walinggoho siyahap 
enebil laruk ahun ino ibamen wilip atuk. Aren hit henengginang siyahap 
turuk lit hinibam pumbuk obog toho harep pisako oluna fusuhumu ap enele 
teng uhup. 
8Ari fahet fesi lahaboho uba yatuk lit, ”NINIKNI Allahn olok haruk ane 
umbusuk fug angge indok ambulpul hag toho nunubam pilabik waharuk,” 
ulug henele ya nga iyok! 
9 NINIKNI Allahn ele uruk lit, ”O ino sambil ap suwon otsi at iraham werehon 
men inine eleg aruhumu imam inap enekolen enemelmel toho weregma nabi 

Allah ele hiyag isarukon arimano inindi angginen lebe ruk fug angge 
welamuhup,” irisi. 
10Ari irisimu anden nele uruk lit, ”Yihi, NIKNI suwon Allah, Haren Yehuda 
inap men Yerusalem inap men unubam hele si ane irikin. Haren hiyag isaruk 
lit, ’Hinindi yuwag toho welamuhup,’ ulug sali emberikin angge famen ketiya 
ap seliyonen nunusuk oho waharuk,” irikik. 
11Nunusuk oho waharukmu aben Yehuda inap men Yerusalem inap men 
hiyag isaruk lit, ”Siyelu inahanon lek filen hit han wirag henebik waharuk. 
Alinglongangge homhomowen fu isaruk lit walug laruk hag toho wam fug 
angge 
12ine roho fu ruruk lit fuk-fak hisa waharuk. Allahn siyelu ino monde fik 
waharuk lit umalikisiyen siyag ane turuk latuson fahet alem angginon 
unubam emberuk,” ulug hiyag isaruk. 
13Ap seliyon arimano hina singon hag toho waharukmu yet homok! Kereta 
enembohom kudan lisoho walug laruk angge fam lahalug siyelu hag toho 
waharuk. Enembohom kuda folo-folo laruk ane men suwe ngileken laruk ane 
men wirim teg eleg. Yihi, nit siyag amuhuk! 
14O Yerusalem, hat hindimuwen siyag toho wenggel haruk lahenon eleg 
amag ulug hebe puhun toho umag tahun halug eneg siyag aruhun fug. 
Noenam welamuhukteg hat hundaman siyag ane tuhuk ulug wenggel haruk 
lahenon umbusuhun? 
15O Dan kinangman enele ngik-ngog urukmu tom Efraim famen aben nit 
siyag amul urukon holiyok! 
16Ap seliyon waharuk ulug ap o pumbuk walinggoho werehon enele wal-wal 
werehon urukon obog toho hiyag isa aliyek! Ap seliyon yitmi-yatman 
waharuk lit o pumbuk Yehuda kinang fam werehon waling enesug lit siyahap 
enebul ulug enele ngik-ngog urukon fahet o Yerusalem inap hiyag isiyok! 
17 NINIKNI Allahn ele uruk lit, ”Yehuda inap men Yerusalem inap menen An 
nele ying naptuk latusa ane fahet Anden ap seliyon arimano mon enebik 

waharukmu ap yabuk foroho lit walinggoho unduhuk hag toho it inibam 
waling enesug lamuhup. 
18Haren siyag ane til-wil noruk lit hinggarehen alem ari hubamap taruk 
latikinmu ketiya hindimu fit fam ahako folok haptuken asengseng haruk 
lahen,” uruk. 
19Tog abul ulug pinggong ele hum toho watil laruk lit enele ngik-ngog 
urukmu holtuk lahi. Holtuk lit nilonggoma ouk naptuken inel-hanel uruk 
lahi. Nindi pong-pong angge rurukmu nele eleg angge welam fug teg lahi. 
20Kinang obog toho siyahap turuk lit o pumbuk eke halog til eke halog til 
waharuk. Keman wahileg keman wahileg an nibam o sabo wiroho welahi 
ambeg oho siyahap tik waharuk. 
21Noenam welamuhukmu tog abul ulug pinggong ele hum toho uruk ane 
anden hol haruk lahiyon ino eleg aruhu? Nosambil ap seliyon palu atuk 
ambeg enehangge yahowon anden yet haruk lahiyon arimano heneko hik 
isahup? 
22 NINIKNI Allahn ele urukon tu, ”An numalikisi inindi sohu roho wereg lit 
An Inikni fahet enepeleg toho wereg. Malik fuwon hag toho wereg lit inindi 
anggat teg eleg. Siyag ane fahet enehiyeg toho wenggel haruk lit fano ane 
fahet inindi nonghong uruk.” 
23Anden kinang walinggoho yet harukmen kinang pirim-pirim angge ruruk 
lit mondabi s ungguk-sanggak teg latisi. Pohol fil lahap harukmen hik teg 
latisi. 
24Tom fil yet harukmen tom yuk elek turukmu punu reg ambeg obog toho 
yu rik la yu rik wam turuk latusa. 
25Anden yet harukmen ap enele teng urukmu suwe obog toho linggik-longgo 
urusa. 
26Kinang fano fil yet harukmen lekma hag atisimu NINIKNI Allah olok indok 
ambulpul hahon olohotman o pumbuk obog toho halog toho lin-lan urusa. 

27Anden fulu roho yet harikikon ino fahet NINIKNI Allahn ele uruk lit, ”Anden 
kinang ari obog toho siyahap tuhuk angge famen mondabi elehap tuhuk fug,” 
irisi. 
28 NINIKNI Allahn kong toho emberisiyon ari uwag oko hilahu fug. Ari fahet 
kinangen fong watuk hag toho turuk laruhumu pohol hik teg eneg laruhu. 
29Ap seliyon sehen seneg lit wam kuda fam lahalug waharukon arimanowen 
enele ngi urukmu hol isaruk lit ap o pumbuk obog toho enekolen linggik-
longgo uruk. Linggik-longgo ul ulug farema hirag arik laruk lit tom yaron 
fam helep unggulmu laharuk. Ap obog toho inibam embeselug linggik-
longgo urukmu ap misig oho ibam wereg eleg. 
30O Yerusalem, ap seliyonen hat siyahap habik oho waharuk angge famen 
nungge fahet haren sum polu fam palehon wan taruk lit horohole fene wam 
finggi are rebelug haliliyangge emas umbagpag turukon fam wirihon 
lahaptuk lahen? Hat hebe fanowap taruk lahenon ari saplangge turuk lahen. 
Ap inindi hasug latuson arimanowen hat fahet inirimen huwabuk oho reg. 
31Anden hol harukmen hiyap malik tamon indag taruk lit tanggusi naruken 
ele hi roho uruk hag toho urukmu hol hiyaruk lahi. He Yerusalem ino sat 
pong-pong angge ruruk lit akolen inggik leko, ”Yihi, nakolen-e, an nuwabul 
ulug turuk,” uruk. 

Yeremia 5 

Allahn numalikisi unubam alem umbuhuk ibag ane 

1 NINIKNI Allahn ele urukon tu, ”Ele tem toho uruk lit fano ane eneg turuk 
ahun eke wereg ano ulug o Yerusalem pumbukmu owahalem ke men kalem 
laruk ke men yami ril aliyek! Ap ari hahon eke wereg halug siyag ane o 
Yerusalem inaben turuk latuson Anden nambolmaya fesehuk. 
2Yerusalem inap arimanowen aben tem toho ehesa pukag ulug enele uruk lit, 
’NINIKNI Allah oluk werehon unuk fam tem toho ehe,’ uruk angge famen 
enele si ane uruk.” 

3We tem toho Hat NINIKNI Allahn enele wirik toho eneyeg umen uruk inap 
yami eneptuk lahen. Haren Yerusalem inap arimano unusuruk latikin angge 
famen ouk haruk latusa fug. Haren elehap enebuk hag ane unubam turuk 
latikin angge famen it inindi anggar atisi fug. It inindi helep arikon hag toho 
wereg lit Hat hambeg hebeloho waharukon fahet ninirim peruk. 
4Ari roho turukmu an nindimuwen wenggel haruk lit, ”Ap arimano olma inap 
wereg lit inindi anggat teg elehen ari hag toho turuk. Iren NINIKNI Allahn 
fano peruk ane men, tuk teg ane fahet komo nenepfag ane men enepelehen 
sohu ane turuk,” perikik. 
5Ari perikikteg, ”Ap suwon-suwon men nenele ulen enembeg lamin. It 
suwon-suwon arimanowen NINIKNI Allahn fano peruk ane men, tuk teg ane 
fahet komo nenepfag ane men onoluk,” ulug wenggel harikik. Wenggel 
harikik ane hikit toho enembeg larikikteg yet isarukmen it enebe mangno 
roho Allah Wene ari kumbi ilil nenesuhen holtuk lamuhuk fug ulug 
Hat NINIKNI Allah men hiliyap haptuk latusa. 
6Ari fahet ap seliyonen Yerusalem inap arimano siyahap enebik waharuk. 
Wam eli hirahoman wilip atug wam senggel taruk hag toho unusik waharuk. 
Olomeneyen pak namin ulug lekman kahaleg hag toho ap seliyon 
arimanowen o pumbuk Yehuda kinangma werehon selma kahaleg lit ap o 
pumbukmuwen wilip atukon obog toho unusuruk. Yerusalem inap men 
Yehuda inap menen Allah enembol yig utuk lit siyag ane eneg til-wil laruk 
latusa ane fahet alem ari unubam atuk. 
7Ari roho turukmu NINIKNI Allahn ele uruk lit, ”Nungge fahet siyag ane hiren 
turuk latikibon Anden nambolmayap tuhuk? Hit An numbahalug ap winonen 
nunumba ulug wel eneptukon alem elehon onombolim laruk lit it ununuk 
fam tem toho ihi uruk lahep. Anden mun angge man angge og hisarukmen 
eneg henehummu atuk latisi angge famen hiren An numbaharikipteg likiya 
hupmu hiyap yaying turukon inibam laruk lahep. 

8Hit wam olombik fitlug uwali yami rurukon hag toho welahep. Wamen 
uwali yami ruruk lit ele nguk turuk hag toho hit obog tohowen honori 
unuhesi yami eneptuk lahep. 
9Iren ari roho turukon Anden nambolmayap tuhuk ano? Anden ayeg waroho 
alem angginon unubam umbuhuk. An HINIKNI Allahn nele aru uruk lahi. 
10Anggur yabuk iren tohon siyahap tilihiben aliyek! Lalihipteg kinang 
siyahap tuk fug angge hele anggur inggik eneg kong toho hik isalihip. 
11Israel inap men Yehuda inap menen we tem toho An nele ying naptuk ulug 
An HINIKNI Allahn uruk lahi,” irisi. 
12Ap arimanowen NINIKNI Allah fahet awiya waruk lit, ”Hun ariyen nungge-
nungge nunubam tuhu fug. Alem angginon nunubam aruhu fug. Ap seliyon 
tog abul ulug waharuk lamuhup fug. Suburu obok oho haruk lamuhuk fug. 
13Allah ele hiyag nisaruk inap nabi arimano e inggila siyeluwen walug 
larukon hag amuhup. NINIKNI Allahn nungge-nungge hiyag isaruk elegman 
alem angginon hunubam aruhu ulug hiyag nisaruk. Alem hiyag nisarukon 
ino ininggareg unubam aruhu,” uruk latusa. 
14Ari urusama NINIKNI Allah pohol ha kinang ha senehon inowen an nubam 
ele uruk lit, ”Ap arimanowen enele ari roho uruken An nawene indok 
ambulpul hag amag ulug hambilikmu umbuhukmu ap arimano e ilimon hag 
atukmu indoken han nahu,” ulug hiyag nitisi. 
15Ari ulug hiyag nitisireg NINIKNI Allahn Israel inap unubam ele uruk lit, ”Ap 
seliyon aben apmayap enebuk fug tehon hit hunusik wamuhuben yatman 
wol eneptuk lahi. It unumbasi indam angge weregman eneg ketiya oho 
wereg. It enele hit henepelehon urukmu hiren holtuk lahep fug. 
16Enesehen ele hum teg lit ap mag-mag nil laruken enembong se roho tog 
aptuk. 
17It seliyonen mun angge man angge hiren tohon naruk lamuhup. 
Henengginangman wilip atuk angge men naruk angge hinibamen foroho 
lahebon men, hunumalikisi ap angge men hiyap angge men, henembohom 

sapi men domba men, hele anggur men e sawe men obog toho naruk lit 
hinibam pumbuk elehet yaron walinggoho ohowon hiren siyag aruhu fug 
peruk lahep ambeg arimano obog toho pin halog toho hunusil lahup. 
18Itano li hunusil lahup angge famen Anden hit mondabi elehap henebuhuk 
fug. An HINIKNI Allahn nele uruk lahi,” ulug hiyag isarisi. 
19Ari ulug hiyag isarisireg NINIKNI Allahn an nubam ele uruk lit, ”Ap 
arimanowen hat hubam, ’Nungge fahet NINIKNI Allahn alem ari nunubam 
tirisi,’ ulug kapal hiyahup halug haren hiyag isaruk lit, ’Hit henengginangma 
wereg lit Hinikni Allah embeselug ap winonen nunumbasi ulug wel 
eneptukon enemingmingangge atikip hag toho hit fobik o winama wereg lit 
ap o pumbuk winamon enemingmingangge amuhup,’ uhun,” ulug hiyag 
nitisi. 

Allahn umalikisi pet enepfag ane 

20 NINIKNI Allahn ele uruk lit, ”Yakub amloho Yehuda inowen ondohowonen 
ondohowon arimano hiyag isa lalihibon tu, 
21 ’Hit hinindi anggat teg elehen sohu-sohu ane turuk lahebonen Allah ele 
urukon tu holeg lamek! Hinil wereg angge famen fum toho haruk lahep fug, 
hinisanggo wereg angge famen fuki roho holtuk lahep fug. 
22 Hit An HINIKNI Allah nolohotman henekolen elek turuk lalepman fano. 
Anden ik saho ahik suwon inowen kinang obog toho hondo ruhu rohon ulug 
hili imbiyag. Hili ino mondabi welaruhu piyag ane hikit toho ik haglabut 
hum toho watuk lit aplohok tung turuk halug oho hili ino pisan isalug 
laharuk eleg angge famen 
23hit hununggul uwag arik tehen Anden komo heneptuk lahiyon pisan isaruk 
lit An numbahalug larikip. 
24Hit hinindimuwen wenggel haruk lit, ’Suburu ei uwan yabuk fugmu 
nit NINIKNI Allahn osit og nisaruk lit yahoma oho pilabik waharuk. Aren 
imbibag li itano suburu wirik atukmu niren yahal taruk lahe. NINIKNI Allahn 
ari obog toho turuken At fahet nenekol toho welamuhuk,’ perikip fug. 

25Hiren siyag ane turuk latikibon ari famen fano ane eke hag eke hag 
hunubam atukon eleg atisi. 
26We tem toho An numalikisi sehelimu ap onolok ane turukon wereg. Aben 
suwe hinimu sap teg hag toho iren oho ap senebul ulug sap enesug. 
27Suwe watuk inaben waroho walug inibam kilaptukmen eneg keleg atuk 
hag toho onolok inap inibam oho ap enele ying eneptuk lit enenggengge 
hilaruk angge arimanowen keleg teg. Ari roho turuk latusa ane ariyen tung 
inap atusareg 
28enebe fit taruk. Ap inindi enesug lam fug angge onolok ane eneg turuk. 
Alem ekeyon-ekeyon fano haloho umbuk fug angge ap inilaheg toho werehon 
men malik suwarehon men ili og eneptuk eleg. 
29Ap arimanowen ari roho turukon Anden nambolmayap tuhuk ano? Anden 
ayeg waroho alem angginon unubam umbuhuk. An HINIKNI Allahn nele uruk 
lahi. 
30Kinang tu famen aben amben mondabi siyahon eneg turuk. 
31An nele hiyag isaruk inap nabi arimanowen enele si ane urukmu An 
nolohotma unduhuk inap imam arimano ininggarehen fano peruk ane hikit 
toho ap milal eneptuk. Amben siyahon eneg turuk angge famen An 
numalikisiyen fano peruk. Hiren amben siyahon eneg turuk lit weregman 
obog aruhu sambil ino nangginuhup?” irisi. 

Yeremia 6 

O Yerusalemen wilip amuhup ulug hiyag isibag ane 

1Benyamin hinap, nori, o Yerusalem embeselug linggik-longgo iyek! Ap 
seliyon waharuk ulug o Tekoa inowen pinggong ele hum toho wariyek! O 
Bet-Kerem inowen hubu lahabiyek! Ik eleruk filen ap seliyonen o pumbuk 
obog toho pin halog toho unusil waharuk. 
2Tom Sion o Yerusalem werehon ino wam foroho ambeg fanowon hag toho 
wereg angge famen NINIKNI Allahn o ino mondabi siyahap tuhu. 

3Ap o kema-kema werehonen enembohom og eneplug waharuk lit Yerusalem 
walinggoho o sabo wiroho weregma enembohomen kinang wal taneg waruk. 
4It arimano winonen enele uruk lit, ”O unukoho tog abulen luk ohon!” 
urukmu winonen hebeloho, ”Yihi, mo lahareg ubuk uruken la fug teg lahe,” 
uruk. 
5Ari urukmu ekeyen, ”Ari halug, hubanggo in amulteg inibam fanik-fanowon 
arimano halog tik lul,” uruk. 
6Ap seliyon arimano NINIKNI Allah pohol ha kinang ha senehon inowen hiyag 
isarukon tu, ”E o pumbukmu walinggoho werehon obog toho mubuhupteg o 
ino kul ulug elehet fene pila ril lahiyek! O pumbuk ariyen onolok ane eneg 
turuken siyag amag. 
7Ik eleruk wiliptukmen eneg wereg hag toho o pumbuk ariyen oho onolok 
ane wiliptukmen eneg wereg. Anden hol harukmen Yerusalem inaben yik 
aptuk lit ap unusurukmen eneg wereg. Anden yet isarukmen likiya hupmu 
ap yowil toho unusuruken o ino ouk warukonen keleg teg,” uruk. 
8Allahn Yerusalem inap hiyag isarukon tu, ”Anden nambol yig hisaruk lit 
hinibam halog toho oluna fusuhukmu ap enele teng uhup tohon Anden komo 
heneptuk lahi ane holiyok!” uruk. 

Anggur yabuk fam wirim tibag ane 

9 NINIKNI Allah pohol ha kinang ha senehon inowen an nubam ele uruk lit, 
”Anggur anggen tahantuk lit we tor angge yabukmu embeserukon fobik 
tahanik laruk hag toho Israel inap unusuruk lit we tor angge embeseruson 
arimano fobik elehap enebuhuk ulug wamuhup. Uwan wam fugmu aben 
anggur anggen embeserukukon eke wereg ano ulug nin hebeloho yabukmu 
lalug hele inggila sehelimu yami ruruk hag toho haren Israel inap we tor 
angge embeseruson windat enepmin ulug nin hebeloho yet isa lahun,” ulug 
hiyag nitisi. 

10Hiyag nitisimu anden hebeloho At ubam nele uruk lit, ”Ap sa ubam nele 
uruk lit komo rimin? San an nele hol niyahu? Inisanggo lareg lit holuk fug 
teg. Nungge fahet Wene fam pet neneptuk ulug Hat hele fahet ninirim peruk. 
11Haren holok haruk ane an nubam pilabik waharuk lit nundama keleg teg 
angge famen ap unubam nele olok toho imin fug ulug nundama forohoman 
eneg nine eleg atisi,” uruk lahi. Ari urukmu NINIKNI Allahn an nubam ele 
uruk lit, ”An nolok haruk lahi ane hat feneyen ap sabalon war atuk ane horog 
toho werehon men ap kabiniyon palu roho werehon men malik toron 
owahalem ke werehon men unubam aruhu. Abet hiyabet obog toho ininggik 
hele waroho og eneplug o winama imbisik lahup. 
12 Imbisik lahupmu inibam men iniyabuk men unuhesi men ap winon 
ininggikmu amuhup. An ninggik ineyonen we tem toho ap kinang tu fam 
werehon siyahap enebuhuk ulug An HINIKNI Allahn uruk lahi. 
13Ap suwonet toronet nininggikmu anggolo welalep ulug ap enenggengge 
hilil laruk. An namingmingangge nabi men imam menen An numalikisi un 
ane hiyag isaruk. 
14 Numalikisi unusurusama yowil tehon arimano hihit enebuk fug angge it 
unubam, ’Hayen-a, fano amuhup,’ ulug hiyag isaruk angge famen fano 
amuhup fug. 
15Iren amben mondabi siyahon turukon fahet ininggali helep angge famen 
ininggali haruk ane enepeleg atuken enembong se roho wereg. Werehen 
Anden alem unubam umbuhuk sambil onori Israel inap winon men ambiyeg 
mako wambuhup ulug An HINIKNI Allahn uruk lahi,” irisi. 

Israel inaben Allahn kebunggalem fanowon hiyag nisarukon ninirim ibag ane 

16  NINIKNI Allah ele uruk lit, ”Tam laruk latikip ke arimano suhuloho yet ha 
lahup! Yet ha lahupteg la reg halug ke ari lahup! Kebunggalem fanowon ari 
lahup halug hinindi yuwag toho welamuhup ulug hiyag isaruk latikik angge 
famen iren te, ’Nit ke ari lul fug,’ uruk latusa. 

17Nin Anden te alem angginon unubam aruhu rohon fano roho kahaleg 
lamuhup ulug ap in eneptuk latikik. In eneptuk lit Israel inap unubam, ’Ap 
kahaleg inap arimanowen waruk ele hi roho teltuk lamuhup halug fano roho 
holeg lamuhup,’ ulug hiyag isarikik angge famen iren te holtul fug ulug 
wenggel haruk latusa fug. 
18Ari fahet ap o pumbuk obog toho welahebon, alem nunggeyon An 
numalikisi unubam aruhumu holeg lit honoluk toho welamuhup! 
19Kinang aru fam welahebon holeg lamok! Iren An nele sobir isaruk lit hiyag 
isaruk lahiyon embeselug alem eke hag eke hag turukon ari onggoken Anden 
hebeloho alem angginon it unubam umbuhuk. 
20Nungge fahet o Syeba inowen amben fano angge men o winama yatman 
oho saho unduk fanowon An nubahet umbul ulug walug waharuk lahep? Hit 
hunubabut haleg eleg angge An fahet wam yaltuk lahebon ari Anden fano 
peruk lahi fug. Hiren An fahet wam esetuk lahebon ari fam nindi nahiyehap 
naptuk lahep fug. 
21Ari roho turukmu An Allahn nele uruk lahiyon tu: Ap aruma laruk ambeg 
funggalma Anden helep yaho fuhukmu unuyug ahap sultuk turuk lit fuk toho 
unusuhu. Iniknisiyet unumalikisiyet onori walinggoho werehon obog toho 
waroho lin uhup,” irisi. 

Pin hunusuruk inap ik eleruk filen wamuhup ulug hiyag isibag ane 

22 NINIKNI Allah ele uruk lit, ”Ap ununggul unuk eke ik eleruk filen waharuk. 
Ap o pumbuk suwon kinang atog filen enebe anggolo luhaloho henembeg 
aruma waharukon fahet tem toho uruk lahi. 
23It arimano ininggikmu minggin tog men fit men seneko waharuk lit ap 
inindi isa fug angge yuhun angge unusuruk. Ik humon aplohok mi-mi angge 
til wirig atuk hag toho ngik-ngog til waharuk. Tog silimu kul ulug sum, sing, 
sehen wep toho wam kuda fam lahalug hit o Yerusalem welahebon pin 
hunusuk oho waharuk,” irisi. 

24It seliyon waharuk urukon niren holtukukteg nininggik ine eleg atisi. 
Nenekolen nenemelmel toho wereg lit hiyap malik indag tamin ulug ouk 
waruk hag toho nunubam atisi. 
25Aben hiyag nisaruk lit, ”Ap seliyonen karog ayeg ambiyang wiltik-welte 
uruk lit kalem wal toho kahalik waharusareg werehen hit yabukmu sel ke la 
fug,” ulug hiyag nisarusa. 
26 NINIKNI Allahn ele uruk lit, ”Hit An numalikisi enehangge fesi lahaboho 
fong watuk lit ul ke imbil-ambal uruk lamek! Amloho misig enehon war 
atukmu isingan fong watuk hag toho uba yatuk lamek! Hinindi ouken hunu 
sini uruk lamek! Hit henepeleg toho welahepma hunusuruk inap arimano 
horogma waharuk,” irisi. 

Yeremian Israel inap wal isibag ane 

27 NINIKNI Allahn an Yeremia nubam ele uruk lit, ”Haren numalikisi 
unubabut kim isalug wal isaruk laruhun ulug Anden unduhuk hubaharikik,” 
ulug Allahn hiyag nitisi. 
28It obog toho ununggul uwag arik teg lit Allah ele ying tul ulug ap enebug 
il laruk lit amben siyahon eneg turuk. 
29Melei il yanggo amag ulug indok olok anggolowon fam iringguruk angge 
famen siyag angge ine roho tag tehen eleg am fug angge wereg hag toho 
siyag ane turuk inap oho eneko wili fusuk fug teg. 
30NINIKNI Allahn Israel inap indam fano angge hag toho mumal enepfag 
angge famen iren siyag ane turukon fahet hik isarisimu ununuk salikap toho 
”Fano angge Aren hik isarisiyon” suwaluhup! 

Yeremia 7 

Allah ibamen Yeremian wene hiyag isibag ane 

1 NINIKNI Allahn an Yeremia hiyag nutuk lit, 
2-3”An HINIKNI Allah nibam sokolma in arik lamihinteg Yehuda inap 
sembahyang ul ulug sok elma kurukon hiyag isamihin ane tu: Allah pohol ha 
kinang ha senehon Israel ninap NINIKNI inowen ele urukon tu holeg lamok, 

’Hiren siyag ane turuk lahebon embeselug hunubabut hal amuhup halug 
Anden hit fet henesugmu o aruwen hinindi yuwag toho welamuhup. 
4Hinindimu haleg eleg anggeyen henembilik famen eneg, ’NINIKNI Allah ibam 
tu wereg, NINIKNI Allah ibam tu wereg, NINIKNI Allah ibam tu,’ uruk lahep 
ane ariyen fano amuhuk puk fug! 
5Hiren siyag ane turuk lahebon fahet nenembiken turuk latukuk peruk lit 
hunubabut haltuk lamuhup! Hareyon pikirap turuk lit we tem toho honori 
men let-ler atuk lamuhup! 
6Ap pohon, hiyap yuwohon, malik suwarehon arimano men apmayap 
enebuhup fug! O aruwen ap siyag ane turuk eleg inap enemep hinang enebuk 
fug! Alem angginon hit hunubam aruhu rohon ap winonen niniknisi ulug wel 
eneptukon onombolim lahup fug! 
7Anden ihiyon aru holtuk lamuhup halug kinang hunumbasi og isarik iyahon 
aru fam Anden hit fet henesugmu hinindi yuwag toho welamuhup. 
8We hit hinindimu haleg eleg anggeyen henembilik famen eneg uruk lahebon 
ariyen fano amuhuk peruk lahep. 
9Hiren ap enenggengge hilaruk lit ap unusuruk lit hiyap paltuk lit tem toho 
ihi uruk anggeyen henele si ane uruk lit Baal fahet nunumba ulug wam yaltuk 
lit ap winonen niniknisi ulug wel eneptukon henepelehon onombolim laruk 
lahep angge famen 
10An nalukema watlug o An nunuk fam wirig ibam aruwen unduhuk lit, 
’Allahn fet nenesugmu fano welahe,’ uruk lahep anggeyen nin amben siyahon 
til laruk lahep. 
11O An nunuk fam wirig ibam aru fahet hiren perukon te ap enengge hirag 
taruk inap inibam tu peruk lahep? Hiren siyag ane turuk lahebon obog toho 
Anden yet hisaruk lahi ulug An HINIKNI Allahn nele uruk lahi. 

12Indam An nunuk wel naptuk latfag ibam o Silo ino yet ha lalihipteg An 
numaliki Israel inaben siyag ane eneg turuken siyaha fisiyagma olun atfahon 
ino yet ha lalihip! 
13Anden hit hunubam nele irikik warikikmu hiren holuk fug angge ambi ane 
eneg til-wil laruk latikip. Anden wol heneptukmu hiren hebeloho wo uruk 
latikip fugmu 
14ketiya An nibam aruwen fano amuhuk peruk lahep ibam tu oho kinang 
hunumbasi og isiyahon ino oho Anden atam o Silo siyahap tiyag hag toho 
siyaha fusuhuk. 
15An nolohotman honori Israel inap yanggal eneptikik hag toho hir oho ambi 
roho yanggal henebuhuk,’ ehek,” ulug NINIKNI Allahn an Yeremia feneyen 
Israel inap unubam ele hiyag isarisi. 
Nunumba hiyap angge poholma wereg ulug wel turukon fahet hiyag isibag ane 

16 NINIKNI Allah ele an Yeremia nubam uruk lit, ”Haren ap aruma fahet 
nubam sembahyang uk fug! Hele hine roho windat enebin ulug it fahet heng 
nabuhun fug! Haren let enebin, let enebin ulug nubam uhunmu Anden hat 
hele holuhuk fug. 
17Iren o Yehuda pumbuk ele ke men o Yerusalem funggalem ke men turuk 
ane ari haren isaruk lahen fug? 
18Maliken e witil larukmu iniknisiyen indok munggaltikim hiyaben roti tag 
toho wiratukon nunumba hiyap angge poholma wereg perukon fahet 
emberukmu ap arimanowen Allah indi siyahap tul ulug ap winonen 
nunumbasi ulug wel eneptukon onolohotma ik hililtuk. 
19Iren Allah indi siyahap tul ulug turuk angge famen hebeloho ininggareg 
inindi siyahap tarukon ariyen ininggali hahup. 
20Alem ari fahet An HINIKNI suwon Allahn uruk lahiyon tu: An nundama ahe 
laharukon ari indok ambulpul hahon An nunuk wel naptuk ibam tu fam hik 
isahukmu abet wamet e farema werehonet suburu homet obog toho arimano 
indoken narukmen eneg war am fug angge welaruhu,” ulug hiyag nitisi. 

Enembilik fam eneg Allah fam sembahyang urukon fahet hiyag isibag ane 

21Allah pohol ha kinang ha senehon Israel ninap NINIKNI inowen ele uruk lit, 
”Wam yaltukon men esetukon men arimano palu lahabil laharuk lit esetil 
wiratil laruk lit narukmen eneg fano henehum ouk amag! 
22Anden hunumbusagsi o Mesiren hondog eneplug wilip atuk lit An fahet 
wam yaltukon men esetukon men emberuk lamuhup ulug hiyag isarik iyag 
fug. 
23Anden hiyag isarik iyahon te iminon tu fahet eneg hiyag isarik iyag: Hiren 
An nele holeg lit welamuhup halug hit An numalikisi weregma An hit Hinikni 
aruhuk. Kebunggalem fanowon hiyag isaruk lahiyon ino laruk lamuhup 
halug henehiyeg toho welamuhup ulug hiyag isarik iyag angge famen 
24iren At ele holtul fug ulug inisanggo lare felug inindi haro roho wereg lit 
un ane wenggeltukon ino mutug eneg laruk lit An enembolmayap naplug 
eneluke yig nutuk latfag fug. 
25Indam unumbusagsi o Mesiren wilip atfag liyen tulug namingmingangge 
wene hiyag isaruk inap nabi arimano eke sambil eke sambil mon eneptukmen 
eneg ketiya oho mon eneptuk lahi angge famen 
26iren An nele sobir isalug enenduhun yig nutukon ari unumbusagsiyen turuk 
latfahon arimano apma regma iren siyag ane anggolo turukon arimano 
mondabi palimu reg. 
27Anden uruk lahiyon ari obog toho haren it hiyag isahunmu hele holuhup 
fug. Hele ine roho uhunmu oho iren hebeloho hubam enele uhup fugmu 
28haren it unubam uruk lit, ’Allah HINIKNI ele holtuk eleg hinap, Allahn komo 
heneptukon fahet ninirim uruk hinap welahep,’ uhun. An nubam inindimu 
wirik toho wenggeltukon ino eleg atisimu An nawene fahet enele uruk eleg,” 
irisi. 

Tonggo Hinom famen siyag ane turukon fahet hiyag isibag ane 

29 NINIKNI Allah ele uruk lit, ”An HINIKNI nolok haruk lahiyonen hit miyaloho 
hik hisarikikmu welahebon fahet honoruk hununggulmuwon hik isalug punu 
keyen hunu sini fam uba yatuk lamek! 
30Yehuda inaben An nolohotman tuk fug ane turuk lit filik angge amben 
siyahon fahet ninikni ulug o An nunuk fam wirig ibamen unduhuk feruk lit 
nibam siyahap turuk. 
31Tonggo Hinom ino famen helep sengget watil laharusa ambeg unuk Tofet 
ino fam unumalikisi waroho indokma yaltuk. An nindimuwen peruk eleg ane 
hiyag isarikik fuhon it ininggarehen turuk lit indokma yaltuk. 
32Ari fahet fobik ununuk Tofet men Hinom men suwaleg ambeg ino eleg 
aruhumu unuk ”Ap Watuk Ambeg” suwaluhup. Ap warehon saltuk ambeg 
elehen o Tofet ino fam sal enebik kuruk lamuhup. 
33Ap war atukon arimano winon suwe pohol ke larukon men fare mene 
menen suburuwap eneptukmu ap misihen oho yanggal eneptuk laruhu fug. 
34O Yehuda pumbuk ke, Yerusalem funggalem ke aben yunggultukon men 
inda yatukon men aben hiyap ket hilalug enehiyeg toho werehon oho Anden 
eleha fusuhukmu o pumbuk aruma fare ingga lahaku. 

Yeremia 8 

1Ari tuhu sambil Yehuda inap iniknisi raja unuwag oho onowesi suwon 
unuwag oho Allah ibam foroho inap imam unuwag oho wene hiyag isaruk 
inap nabi unuwag oho o Yerusalem inap arimano unuwag men sal enepfag 
ambehen lisoho wahupteg 
2obog toho sal enebuk fug angge umbusuhupmu kinang amug war amag. Mo 
men pikalem men suhal inindi reg lit unubam ninikni ulug mug eneplug 
umung eneptuk lit wel eneptuk latusa ane hikit toho enepma unuwag 
arimano siraloho emberuk lamuhup. 

3Ap onolok inap welamuhubon arimano obog toho Anden o kema-kema hik 
isahukmu fano war ala angge famen nonoluk ninap welahe ulug ya nga uruk 
lamuhup,” ulug NINIKNI Allah pohol ha kinang ha seneg ahun inowen irisi. 

Siyag ane turuk inap unubam alem umbuhuk ulug Allahn ibag ane 

4Ari irisireg NINIKNI Allahn an nubam ele uruk lit, ”HINIKNI Allahn ele ari 
roho irisi ulug An numalikisi hiyag isamihinon tu: Ap sa fuk toho ying atuk 
angge famen nin hebeloho in atuk eleg? Ap sa indi nonghong uruken 
kebunggalem hareyon laruk anggeyen nin suhuloho waharuk eleg? 
5Nungge fahet Yerusalem inap arimano indamen tulug ketiya oho An 
numbahalug laruk lit fobik oho Allah ambeg hebeloho wamuhuk fug ulug 
usangge ap enele ying eneptukon onombolim larukmen eneg wereg? 
6Anden it enele urukon fuki roho hol isarukmu misihen oho nambiken tirikik 
uruk eleg. Iren siyag ane turukon fahet wenggel haruk lit siyag ane tehe ulug 
ininggali haruk eleg. Aben tog abul ulug wam kuda fam lahalug folo-folo tog 
elma laruk hag toho it obog toho An numbahalug unuyug ilaluwe roho 
kebunggalem hareyon laruk. 
7Suwe pohol ke larukon arimanowen Anden imbiyag li hikit toho kuk wilip 
am turuk. Suwe yalma, hilalim, pel menen oho Anden it fahet imbiyag li 
onoluk teg angge famen An numalikisi An HINIKNI Allahn tu men ari men 
turuk lamuhup ulug imbiyahon enepeleg. 
8Hiren henembong se roho, ’Allah Wene seneg lahereg mun ane man ane 
nonoluk,’ uruk lahep angge famen Allah Wene nonoluk teg lahe uruk inaben 
Wene ino hareyap turuk lit un ane hiyag hisaruk. 
9Mun ane man ane nonoluk uruk inap arimano ininggik hele waroho imbisik 
lahup sambil enekol haruk lit ininggaliyen enele uruk lamuhup fug. 
An INIKNI Allahn komo eneptuk lahiyon sobir isaruk inap arimano mun ane 
man ane onoluk teg ane ariyen windat enebuhu ano? 
10 Windat enebuhu fugmu unuhesi eneholani men iniyabuk men Anden ap 
winon og isahuk. It suwonet toronet nininggikmu anggolo welalep ulug ap 

enenggengge hilil laruk. An namingmingangge nabi men imam menen An 
numalikisi un ane hiyag isaruk. 
11 Numalikisi unusurusama yowil tehon arimano hihit enebuk fug angge it 
unubam, ’Hayen-a, fano amuhup,’ ulug hiyag isaruk angge famen fano 
amuhup fug. 
12Iren amben mondabi siyahon turukon fahet ininggali helep angge famen 
ininggali haruk ane enepeleg atuken enembong se roho wereg. Werehen 
Anden alem unubam umbuhuk sambil onori Israel inap winon men ambiyeg 
mako wambuhup ulug An HINIKNI Allahn uruk lahi,” irisi. 
13 NINIKNI Allahn nin ele uruk lit, ”Anggen yihikon tahamin ulug yet 
harukmen anggur anggen men sawe anggen men uk fug angge inggila ilim 
atisi. Ari fahet aben siyahap enebuhup ulug mon enebik waruhuk,” irisi. 
14Ari irisimu Yehuda inaben enele uruk lit, ”Nit nenekolen nungge-nungge 
tuk fug angge heriyeg laheyon ari siyag. Ari fahet nit nenebe mangno roho o 
pumbuk elehet ineyon walinggoho ohowon undama hirag arik lulen 
maniyek. Lul ambehen war amuhuk halug oho fano. Nit NINIKNI Allah 
olohotman siyag ane turuk latukukon fahet ik olokon nalug war atuk ahik 
hinang nisahumu war amuhukon nonoluk. 
15Fano amuhuk perukmen fano atukuk fug. Ouk nunubam werehon eleg 
aruhu perukmen eleg atuk elehen nenekol toho welahe. 
16O Dan famen wam kuda ap seliyonen tohonen hag sararup turukmu hol 
haruk lahe. Enele kat-kar angge urukmu kinang obog toho yuk turuk. Yuk til 
waharuk lit mun angge man angge nenengginangma werehon obog toho 
ninibamet nenebeyet naruk lamuhup,” urusa. 
17Ari urusama NINIKNI Allahn ele uruk lit, ”We tem toho hukalo ap 
unusurukon anggolo henembeg monde fik waruhukmu aben lukuram sipuk 
toho yanggal enebuhup angge famen oho fato heneptuk lamuhup,” irisi. 

Yeremia inowen ori siyag atukon fahet uba yatuk latfag ane 

18An nundama ouk atisimu nindimu anggin toho wenggel haruk lahiyon eleg 
aruhu fug. 
19Kinang atogman atogma an nori Israel inap arimano enekolen enele hi roho 
uruk lit, ”NINIKNI Allah tom Sion fam wereg eleg? Nit fet nenesuhon ino tom 
ino embeselug larisi ano?” urukmu hol isaruk lahi. Ari 
urukmu NINIKNI Allahn hiyag isaruk lit, ”Nungge fahet hit An numbahalug 
ap winonen nunumbasi ulug wel eneptuk angge onombolim laruk lit tu Allah 
hag toho wereg ulug laltuk angge alem elehon wel eneptuk lahep? Wel 
eneptuk lit An nindi siyahap naptuk lahep,” uruk. 
20Urukmu Israel inaben enele uruk lit, ”Let nenebik wamusa ulug nangno 
rurukmen eneg suburu yahaltuk li roti anggen paltuk li obog atisi angge 
famen ap misihen oho let nenebik waharisi fugmu asengseng toho welahe,” 
uruk. 
21Uruk lit an nori asengseng haruk hag toho an oho asengseng haruk lahi. An 
nakolen namelmel toho wereg lit fong watuk lahi. 
22Nungge fahet an nori ouk warukon arimano nin hebeloho fano atuk eleg? 
Ahaluwe ap hihir eneptuk angge o Gilead kinang famen eleg atisi ano? Hal 
ahun ap hihir eneptukon oho o Gilead wereg eleg? 

Yeremia 9 

1An nunggul ik eleruk hag toho wereg lit nil ahaluweyen keleg teg lalepma 
an nori unusuruson fahet hubanggo unukoho kel ta fug angge uba yatukmen 
eneg welale. 
2An nori Israel inap arimanowen Allah fam sali emberuson sobir isalug enebe 
mangno roho yaying-yaying ane ril norukon an nirim. Nirimen it embeselug 
lekma lelereg namu welale peruk lahi. 
3Aben tog pising til laruk hag toho enele si ane il laruk. Enele tem toho uruk 
ane kinang tu famen eleg atisimu un ane eneg uruk. ”An INIKNI Allah fahet 
enepeleg atusareg onolok ane eke til eke til laruk,” ulug NINIKNI Allahn uruk. 

4Hit honoriyen henele ying nenebuhup tohon ulug yet enesug lamuhup! 
Nowe noren enele si ane nunubam uruk eleg puk fug. Ap obog tohowen onori 
lal eneptuk lit owe ot fahet enebug il laruk. 
5It-it enele ying-ying atukmen eneg enele wirik toho uruk ane eleg atisimu 
nenembilikmuwen un ane eneg uruk lamuhuk ulug milal taruk. Onolok ane 
fahet inindi reg lit nin hebeloho kalem pikiron larukon fahet ninirim peruk. 
6Ap ekeyen eke siyahap tulug winon eke siyahap timin ulug laruk. Ap ekeyen 
eke lal halug winon eke lal hamin ulug laruk. Ari roho turuk lit it INIKNI Allah 
onoluk toho wereg ane fahet inirim haruk. 
7Ari fahet NINIKNI Allah pohol ha kinang ha senehonen ele urukon tu, 
”Numalikisi fano amuhup peruk lit mun ane man ane wal harikikteg nin eke 
nangginoho unubam tuhuk? An numalikisi unubabut hal amag ulug wal 
isahuk. Wal isahukon tu: Melei il yanggo amag ulug indokma iringguruk hag 
toho unubam tuhuk. 
8Enembilikanggen tog fam ap unusurukon hag toho wereg. Onori fam nindi 
hasug lahi uruk angge famen inindimuwen nare yebangge fam luhur amag 
ulug kahal enesug. 
9Iren ari roho turukon Anden nambolmayap tuhuk ano? Anden ayeg waroho 
alem angginon unubam umbuhuk ulug An HINIKNI Allahn uruk lahi. 
O Yerusalem men Yehuda pumbuk men siyag atukon fahet uba yatuk latfag ane 

10Allahn ele uruk lit, ”Yabuk punumu tonggoma obog toho lekma hag 
atisiyon fahet piya sini uruk lit uba yatuk lamek! Ap unuyug soptuk elegma 
wam ele oho teng atisi. Suwe pohol ke larukon oho pak mene oho mondabi 
linggik-longgo urusa. 
11O pumbuk Yerusalem oho Anden harep pisako pin unusuruk lit siyaha 
fusuhukmu olomene hirag atuk ambeg aruhu. O Yehuda pumbuk arimano 
oho oluna fusuhukmu ap eleg ambeg aruhu,” irisi. 
12 NINIKNI Allah, nanggintuk latusama o aru siyag atisireg lekma hag atisimu 
ap unuyug soptuk eleg? Ap san indi anggat teg lit nungge fahet o aru fam ari 

hag toho teko larisi ulug oluk atmisi? Ap sa Allah ambilik famen alem tu 
fahet hiyag itisi ahun wereg halug hiyag isa reg ano? 
13 NINIKNI Allah ele uruk lit, ”Anden komo eneptik iyag ane haharehon og 
isarik iyag angge famen iren An nele sobir isaruk latusa. 
14Ununggul uwag arik teg lit unumbusagsiyen turuk latfag ane hikit toho 
Baal arimano unubam nunumbasi ulug wel eneptuk. 
15Ari famen An Allah pohol ha kinang ha seneg lahiyon Israel 
inap INIKNI inowen nele uruk lahiyon tu holeg lamok: Anden ap aruma wam 
amiye sihon men nali humu men nalug war amag ulug og isahuk. 
16Iren oho unumbusagsiyen oho isarusa fug inap wereg ke hik-hak isahukteg 
karog olokon lisoho mug isaruk lit unusuhuk,” irisi. 

Yerusalem inaben let nenebin ulug Allah fam heng tibag ane 

17 NINIKNI Allah pohol ha kinang ha senehon inowen ele uruk lit, ”O aru fam 
teko larisi ane fahet hinindi wenggel hemek! Hiyap hunu sini onolukon 
wamag ulug wol eneplihip! Hunu sini ik wamusa ulug ap mon eneplihip!” 
irisi. 
18Folo wamusareg nit welahe ane fahet hunu sini wilibusama nit uba longgon 
kali-kale uruk lit ubayen ninil hubun atmisi. 
19O Sion famen piya sini wilip atukon holeg lamok: ”Yihi, nit mondabi siyag 
atuk lahe! Nit ninibam aben pin halog toho siyahap turusama nenengginang 
embeselug wilip atuk laheyon fahet nininggali anggolo atuk lahe,” ulug uba 
yatuk lit uruk. 
20Hit hiyap welahebonen NINIKNI Allah ambilik famen wilip atisiyon 
hinisanggoma kukag! Hit wal tanehen heneholani men henehebi men uba 
yatuk ane milal eneptuk lamuhubon tu, 
21”Ap naruk angge sok ele keyen ninibam pumbukmu kik waha! Ap suwon 
inibam oho kehekteg malik toron kebunggalem ke ware feseruk lit kabiniyon 
pumbuk ele ke siyahap enebehek. 

22Yabukmu indok tuluk turuk hag toho ap obog toho waroho pilili isaruk. 
Aben walangge filohon pug tehon umu fil ahamu fil lin isalug ibam larukmu 
wereg hag toho ap arimano ari roho waroho lin uruk,” ulug NINIKNI Allah ele 
irisi. 

Aben inggareg wel tarukon fahet ibag ane 

23 NINIKNI Allahn nin ele uruk lit, ”Ap sa alem oluk tohon wereg halug ap 
inowen, ’An noluk nahun welahi,’ ulug awelwel ta fug! Ap sa ine wereg halug 
ap inowen, ’An nahako lahi,’ ulug suwap ta fug! Ap sa tung ahun wereg halug 
at inowen, ’An tung nahun welahi,’ ulug palimuwap ta fug! 
24 Ap san ninggareg wel tamin peruk halug ap ariyen, ’An Allah noluk teg lit 
Aren perukon fahet nindi anggat teg lahi,’ ulug wel taruk laruhu. Allahn ap 
indi enesug lit enebe wal taneg let eneptuk lit hare ane kinangma werehon 
haloho pikirap turuk ulug ap ariyen An wel naptuk lamag! At inowen ari 
roho wel naptuk halug Anden fano puhuk,” irisi. 
25Ari irisireg NINIKNI Allahn nin ele uruk lit, ”Ap enembilahap palehon obog 
toho alem angginon unubam umbuhuk sambil horog aruhu. 
26Mesir inap, Yehuda inap, Edom inap, Amon inap, Moab inap, ap unuwal 
oruk herehon lekma wereg inap arimano obog toho enembilahap paleg angge 
famen inindimu enembilahap paleg eleg hag toho wereg. Weregma An 
numalikisi Israel inap arimano oho inindimu enembilahap paleg eleg hag 
toho wereg lit An nindi mondabi siyahap naptuk. 

Yeremia 10 

Usangge alem elehon fahet ibag ane 

1Hit Israel hinap welahebonen NINIKNI Allahn ele urukon tu holeg lamek: 
2”Ap o pumbuk winamon onombolim laruk lamuhup fug! Iren enehangge 
poholma inam atukon fahet enekol haruk hag toho hiren henekol haruk 
lamuhup fug. 

3It inikni umban tibag ane hikit toho alem elehon fahet turuk. E sali ruruk 
ahun ekeyen fareman e murik lalug tu Allah hag toho welamag ulug yaha 
fam ap hag toho lale feruk. 
4Ap hag toho laltuk angge ino orohole fano amag ulug aliliyangge perak emas 
umbagpag turukon lahaptuk. Lahabe felug usangge aru yuk tuhu rohon ulug 
posiyemanggen tele feruk. 
5Usangge arimano suwe yanggaltuk angge ap hag toho yabukmu unduhuk 
ferukon hag toho wereg lit enele uruk eleg. Unuyuhen la fug tehen aben ha 
rulug laruk. Iren fano aneyet siyag aneyet tuk fug tehen it fahet henekol 
haruk lamuhup fug.” 
6Hat NINIKNI Allah hahon eke wereg eleg. Hat eneg suwon wereg lit hine 
roho turuk lahenon ariyen hunuk palimu wereg. 
7 Hat ap o pumbuk munon manon Inikni suwon welahenon, ap sa Hat fahet 
akol toho welaruhu fug? Ap obog tohowen Hat wel habuk teg. O pumbuk 
kinang atogman atogma werehon onowesi suwon men inindi anggat tehon 
men enesehelimu Hat hahon eke wereg eleg. 
8Tu Allah hag toho wereg ulug wel eneptuk angge alem elehon e fam wirihon 
arimanowen ap arimano milal eneptukmu inindi nonghong uruken sohu ane 
eneg turuk. 
9Wel eneptuk angge arimano obog toho ap ininggiken laltuk angge wereg. E 
sali ruruk ahunen e fam ap hag toho witukmu ap inggik fanowon ekeyen 
fanowap timin ulug perak ili rurukon o Tarsisen walug waharukon men emas 
umbagpag turukon o Ufasen walug waharukon men topno reberuk. Topno 
rebelug sum wiyuk anggen men mut men fam palehon wan turuk. 
10We NINIKNI Allah Hat eneg tem toho welahen. Hat hebe holukon suwon 
wereg lit ap obog toho fet enesugmen eneg mondabi welaruhun. Haren holok 
haruk lahenma kinang obog toho yuk elek turuk. Hundama ahe laharuk 
halug ap o pumbuk obog toho inine eleg atuk. 

11Usangge arimano fahet hit Israel hinaben ap o pumbuk winon hiyag isaruk 
lit, ”Tu Allah hag toho wereg ulug wel eneptukon lahebonen pohol ha kinang 
ha wal tibag fug angge re kinangman eleg amuhup,” ulug hiyag isaruk 
lamuhup. 
12 NINIKNI Allah ineyonen kinang wal tibag. At eneg indi anggat teg lit kinang 
yuk tuhu rohon ulug ineyap tibag. Aren eneg mun ane man ane oluk teg lit 
pohol leho fibag. 
13At ele urukmu ululu sipuk toho poholman osit wambik waharuk. Kinang 
atog filen hina mondotil waharuk lit osit warik ohoma ilabut lebeg tukag 
ulug monde feruk. Homhomo poholman fu rukag ulug hiyag utuk. 
14Ap kinangmon obog toho inindi anggat teg eleg lit mun ane man ane alem 
obog toho fahet wenggel ha fug teg. Tu Allah hag toho wereg ulug laltuk 
inap arimano ininggali haruk lamuhup. Ininggiken laltuk angge onoluk 
welam fug angge nungge-nungge tuk fug teg. 
15Usangge arimano alem wereg eleg ulug aben inda yag eneptuk. Allahn alem 
obog toho haloho umbuhu sambil mondabi eleg amuhup. 
16Israel inap INIKNI Allah it hag toho wereg eleg. Aren mun angge man angge 
wal tibag. At unuk NINIKNI Allah pohol ha kinang ha senehon suwaleg. Aren 
Israel ninap An numalikisi welamuhup ulug mumal nenepfag. 

Yehuda kinangman ap enele teng uhup ibag ane 

17Hit Yerusalem hinap, nori, hinibam ap seliyonen waling henesug lit 
weregma iren hondog neneplug o winama nunumbahakup ulug 
henenggengge andog toho embelug wep toho welamuhup! 
18 NINIKNI Allahn ele urukon tu, ”Ketiya Anden ap kinang tu fam werehon 
arimano het toho o winama hik isahukmu asengseng anggolo haruk 
lamuhup,” uruk. 
19Ari urukmu Yerusalem inaben enele uruk lit, ”Nit nunusurusama yowil 
nunubam werehon fano amuhuk fug. Atam niren te, ’Alem siyahon nunubam 
atisiyon nenembong se roho ha ruruk lamuhuk,’ perukmen 

20ninibam o sabo wiroho welatukuk ambeg ungga salehonet hele pug tehonet 
angge halog turusa. Halog turusama nunumalikisi kabiniyon obog toho nit 
nunumbahalug larusama o wit nisaruk lit ungga sal nisarukon wereg eleg,” 
uruk. 
21Iniknisi roho werehon arimano inindi anggat teg eleg lit NINIKNI Allahn ele 
hiyag nisamisi ulug yami ruruk eleg. Yami ruruk elehen mun ane man ane 
tul perukon fano teberuk eleg. Ari roho turukmu enembohom obog toho 
pilili-palala rurusa. 
22Holeg lamek! Ik eleruk filen ap mondoko waharuk lit eneplohok hum toho 
til waharuk. O Yehuda pumbuk obog toho olomene eneg welamuhuben 
harep pisako oluna fusuhuk ulug waharuk. 
23 NIKNI Allah, ap kinangmonen kema lamin ulug wenggel haruk angge 
famen o kema-kema laruk ane Hat hinggikmu eneg wereg ulug an noluk atisi. 
24 NIKNI, haren nit fano komo yig nisaruk laruhun angge famen nit mondabi 
siyag amuhuk tohon ulug hahummu het-pet toho nunusuk fug. We niren 
siyag ane turuk latukukon wirim toho nunusuhun. 
25Hat holok haruk lit hundama ahe laharukon ari o pumbuk winon Hat 
hunuk enepeleg inap unubam hik isahun. Olomeneyen wam naruk hag toho 
ap arimanowen Hat humalikisi elehap eneptuk lit enengginang harep pisako 
siyahap turusa ane fahet holok toho unusuhun. 

Yeremia 11 

Allah fam sali imbibahon sobir isibag ane 

1 NINIKNI Allahn an Yeremia nubam ele uruk lit, 
2”Allahn ari roho irisi ulug Yehuda inap men Yerusalem inap men hiyag 
isahunon tu: Anden hit hunumbasi unubam nininggik ahandip toho 
welamuhuk ulug sali emberuk lit komo eneptik iyahon hikit toho turuk 
lamuhup. 

3Ap san ari hikit toho tuhu fug halug siyag aruhu. An hit Israel 
hinap HINIKNI Allahn nele aru uruk lahi. 
4Anden hit hunumbasi o Mesir asengseng toho welatfag ambehen hondog 
eneplug wilip atuk lit hiyag isiyahon tu, ’An nele holtuk lit alem ekeyon-
ekeyon fahet komo heneptuk lahiyon hikit toho turuk lamuhup halug An hit 
Hinikni weregma hit An numalikisi welamuhup. 
5An nele holeg lit welamuhup halug eneg Anden hit hunumbasi kinang ag 
owe men kin ahaluwe men eleg am fug angge mondabi anggolo wereg ambeg 
og hisahuk ulug sali imbiyag ane hikirap tuhuk,’ ulug hiyag isiyag. Hiyag 
isiyahon hikit toho kinang og isiyag ambeg hit ketiya welahep,” irisi. Ari 
irisimu anden, ”Amin! Hat NIKNIYEN ehenon hikit toho teko lawag!” irikik. 
6Irikikmu NINIKNI Allahn an nubam nin ele uruk lit, ”Anden ihiyon hikit toho 
Yehuda pumbuk ele ke men Yerusalem inap inibam owahalem ke men hiyag 
isil lahunon tu, ’Anden hit hunumbasi unubam nininggik ahandip toho 
welamuhuk ulug sali emberuk lit komo eneptik iyahon hikit toho turuk 
lamuhup. 
7Indam Anden hit hunumbasi o Mesiren hondog eneplug wilip atuk lit An 
nele holtuk lamuhup ulug komo eneptik iyag hag toho ketiya oho An 
numalikisi hundig-hundig komo eneptuk latikik angge famen 
8it obog toho inindi arik teg lit An nele holuk fug angge iren peruk ane hikit 
toho siyag ane eneg turuk latusa. Ari roho turukmu Anden hiyag isaruk lit 
sali hit hunubam emberuk lahiyon sobir isahup halug siyag amuhup ulug 
imbiyag ane roho alem siyahon eke hag eke hag unubam emberuk latikik,’ 
ulug hiyag isil lahun,” irisi. 
9Irisireg NINIKNI Allahn an nubam nin ele uruk lit, ”Anden hol harukmen 
Yehuda inap men Yerusalem inap menen it-it enele uruk lit, ’NINIKNI Allah 
fahet ninirim,’ uruk. 
10It enele sahaltuk inap arimanowen unumbasiyen turuk latfag ane hikit toho 
An nele holtukon fahet ninirim peruk lit An numbahalug ap winonen tu Allah 

hag toho wereg ulug wel eneptukon onombolim laruk. Ari roho turuk lit sali 
Anden it unumbasi fam imbiyahon sobir isaruk. 
11Sobir isaruk ane ari fahet Anden alem angginon unubam umbuhukmu fano 
roho wilip amuhup fug. Fano wilip am fug angge enele hi roho An nubam let 
nenebik ma uruk lamuhup halug Anden hol isahuk fug. An HINIKNI Allahn 
nele aru uruk lahi. 
12Anden holuhuk fugmu Yehuda inap men Yerusalem inap men asengseng 
toho wereg lit nunumbasi ulug wam waroho hubu lahaptuk latuson unubam 
windat nenebik maniyek ulug heng enebik lahup angge famen windat 
enebuhup fug. 
13O Yehuda pumbuk anggolo wereg ane hikit toho nunumbasi ulug wel 
eneptukon oho anggolo kilaptuk latusa. Kebunggalem o Yerusalem larukon 
anggolo yaho hag toho ininggali eleg toho nunumba ulug wel turukon Baal 
fahet oho hubu lahaptuk ambeg anggolo wirig latusa. 
14Nunumbasi ulug wel eneptuk angge anggolo arimanowen Yehuda inap men 
Yerusalem inap men windat enebuhup fugmu haren it fahet sembahyang 
uruk lit Hat humalikisi let enepmihin ulug An nubam heng nabuhun fug. Ap 
arimano eneliplip eneptuken enele hi roho nubam uruk lamuhup halug 
Anden we tem toho holuhuk fug,” irisi. 
15Irisireg nin ele uruk lit, ”An numalikisi nindi enesug lahiyon inindimuwen 
nonolok ane tul ulug wenggel haruk lit wereg angge famen nungge fahet An 
nibam waharuk? An nibamen wam waroho hubu lahaptuk lit Allahn alem 
siyahon hunubam umbuhuk irisiyon uwag oko wahumu nin hebeloho 
nenehiyeg toho welamuhuk peruk ano?” uruk. 
16Indam NINIKNI Allahn hit hununuk ”e zaitun anggen fano yihikon” ulug 
suwal heneptisi angge famen ketiya e ino inggik indoken nawag ulug indok 
ambulpul ulog turukon munggale fesehuk peruk. 
17 NINIKNI Allahn hit yag heneptuk lit hununuk ”e zaitun fanowon” ulug 
suwal heneptisi angge famen hit Israel hinap men Yehuda hinap menen Baal 



2077 

 

 
ALLAH WENE 

© 2018, Indonesian Bible Society. 
 

 
 

 

fahet hubu lahaptuk lit At indi siyahap tirikip. Siyahap tirikip ane fahet At 
pohol ha kinang ha senehon inowen e ino muko yale fesehuk ulug kong toho 
emberisi. 

O Anatot inaben Yeremia wabul ulug turuk latfag ane 

18An men seli roho wereg inap inindimuwen wenggel haruk latusa 
ane NINIKNI Allahn hiyag nitisimu an noluk atisi. 
19Ap arimanowen enele sahaltuk lit, ”E anggen yihikon ari mubulen 
maniyek! Ap onolukon wereg ambehen elehap tulmu aben at fahet wenggel 
haruk lamuhup fug,” uruk latusa. Ari uruk latusa ane napeleg toho wereg lit 
wam domba umalik il sahuhon wabul ulug walug larukon hag toho 
welatikik. 
20-21 NIKNI Allah, Hat pohol ha kinang ha seneg lahenonen ap inindimu 
hirako wenggel harukon kim isaruk lit mun ane man ane alem obog toho 
fano haloho emberuk lahen. O Anatot inaben enele uruk lit, ”NINIKNI Allah 
unuk fam hele hiyag nisahun fug! Hiyag nisahun halug huwabuhuk!” uruk. 
Ap an nuwabul perukon arimano Haren hebeloho unusurukmu yet hahuken 
alem an nubam lombohap naptuson ari Hat hinggikmu emberuk lahi 
ulug NINIKNI Allah hiyag itikik. 
22Hiyag itikikmu At pohol ha kinang ha senehon inowen hiyag nutuk lit, 
”Anden alem angginon unubam umbuhukmu ap kabiniyon arimano 
seliyonen unusuhupmu unumalikisi suburu oboken war amuhup. 
23Anden unusuhuk li horog aruhumu o Anatot inap arimano misig oho 
onoluk welam fug angge obog toho war amuhup,” irisi. 

Yeremia 12 

Yeremian nungge fahet ap unubabut siyahon fano wereg ibag ane 

1Anden NINIKNI Allah ubam nele uruk lit, ”NIKNI Allah, Hat fano hahun 
hubam alem lombohap habuk fug teg lahi angge famen alem haloho emberuk 
ane fahet nele iminon tu: Nungge fahet ap onolokon arimano fano wereg? 
Ap hare ane turukon obog toho inindi yuwag toho wereg. 

2Haren yag eneptikinmu unumanggen kinang apma wamburuk lit yat toho 
lahalug anggen fano uruk angge famen enembilik fam eneg wel haptuk lit 
inindiyen Hat hele embeseruk lit un ane peruk. 
3 NIKNI Allah, an nundaman hirako wenggel haruk lahiyon Haren kim 
niyaruk lit nindi piren teg eleg angge Hat hubam eneg ebet haruk lahi ane 
Hat holuk. Ari fahet ap an nuwabul perukon arimano wam domba umalik 
wabul ulug walug laruk hag toho unusuhup ambeg ininggik lisoho imbisik 
lahun. 
4Iren an nabug uruk lit, ’Siyag amuhup irisiyon ino nunubam atukmu aren 
yet hahu fug,’ uruk. Ap aruman siyag ane turukon ariyen nenengginang 
lilohap turukmu wam pak suwe men eleg atuk. Noenam welamuhukmu nit 
nenengginang lilog tegma kinangman wilip atuk angge obog toho ilim atuk 
ane eleg aruhu?” irikik. 
5Irikikmu NINIKNI Allahn ele uruk lit, ”Hat ap unuyug fam larukon men 
ambiyeg larukmen eneg hine eleg atisi angge re wam kuda folo larukon men 
ambiyeg lahen ha reg ano? Kinang fanowon tu fam wereg lir oho hindimu 
hakol toho welahen angge re ik Yordan fuma fil farema welalen halug 
nangginoho welalen? 
6Hat hori men howe ot yuhon menen oho hat siyahap habul ulug turuk. 
Inindi abiranggeyen hat fahet ninirim ulug habug uruk. Iren hat hubam enele 
fano roho uruk lamuhubon fahet oho inindi nasug lit ehesa puhun fug,” irisi. 

Allahn umalikisi fahet indi anggin atfag ane 

7Ari irisireg NINIKNI Allahn nin ele uruk lit, ”Israel inap An numalikisi 
welamuhup ulug mumal eneptik iyag angge famen An men welamuhup fug 
ulug miyaloho hik isarikik. Anden nindi enesug lahiyon arimano ap seliyon 
ininggikmu emberikik. 
8An numalikisi arimano An men seli roho wereg lit olomene olokonen hilak 
turuk hag toho enele hi roho Allah siyag uruk. Ari uruken Anden it fahet 
nirim peruk lahi. 

9It enengginang Anden mumal tiyag ambeg ino suwe ngilek arimanowen 
suwe oruk hesenggengge paleg asuwe misig nul ulug walinggoho sap teg 
ambeg hag atisi. Suwe ari mondabi eleg aruhuwen wam pak mene menen 
oho nalusan wol enebiyek! 
10Ap anggolowen enembohom og eneplug An niyabuk fam kurukmu wam 
neng watil larukmen An nangginang fanoma lekma hag atisi. 
11Lekma hag tebeselug larusa ambeg ino Anden yet harukmen orohole nik-
neng toho weregma ap misihen oho wenggel haruk eleg,” irisi. 
12Ap seliyon arimano lekma punu keyen waharuk lit NINIKNI Allahn hiyag 
isarisi ane hikit toho kinang atogman atogma siyahap til laruk lit ap obog 
toho unusurukmu misig oho wilip aruhu fug. 
13Allah umalikisiyen roti anggen fanowon fok turusa angge famen hinde-
hinde eneg wilip atisi. Lisag toho yabuk witusa angge famen molip eneg atisi. 
NINIKNI Allahn olok haruk ane indok ambulpul hag toho turuk lit mun angge 
man angge siyahap tirisimu Allah umalikisi arimano ininggikmu eleg atuken 
ininggali haruk. 
14 NINIKNI Allahn ele urukon tu, ”Ap o pumbuk winamon Israel kinang 
walinggoho werehon unubabut onolok toho wereg lit An nangginang 
numalikisi Israel inap og isiyahon ino senebuhuk ulug turukon arimano 
Anden it enengginang famen lisoho hik isahuk. It hik isahuk hag toho Yehuda 
inap oho hik isahuk. 
15It hik isahuk ambeg amusun toho welamuhupmu Anden it inilaheg ulug 
hebeloho enengginang wal taneg hondog eneplug waruhuk. 
16Hondog eneplug waruhukmu wereg lit ap arimanowen Allah umalikisiyen 
wenggel haruk ane hikit toho niren oho wenggel haruk lamuhuk ulug milal 
taruk lamuhup. Milal taruk lit iren unumba Baal unuk fam enele tem toho 
uruk ane An numalikisi anggul eneptusa hag toho ketiya hebeloho 
An HINIKNI Allah noluk welahiyon nunuk fam tem toho uruk ane milal taruk 



2080 

 

 
ALLAH WENE 

© 2018, Indonesian Bible Society. 
 

 
 

 

lamuhup. Milal taruk lamuhup halug Anden hiyag isahuk ane hikit toho An 
numalikisi enesehelimu fano welamuhup. 
17Ap o pumbuk ekeyen An nele holtuk lamuhup fug halug Anden ap arimano 
nin hebeloho yanggal enebuhukmu mondabi siyag amuhup ulug 
An HINIKNI Allahn nele uruk lahi,” irisi. 

Yeremia 13 

Pahaluk siyag atukon fam indit toho hiyag isibag ane 

1 NINIKNI Allahn an nubam ele uruk lit, ”Lamihinteg humi pahaluk hekel 
sulumon fam suwalehon onggo paloho hilalug pug toho wan teg lamihin. 
Wan teg li misihim oho ik umatuk laruhun fug,” ulug hiyag nitisi. 
2Hiyag nitisi ane hikit toho larikikteg pahaluk eke onggo paloho walug wan 
tirikik. 
3Wan teg lit weregman NINIKNI Allahn inggik pireneg angge an nubam ele 
uruk lit, 
4”Pahaluk ino walug lamihinteg ik Efrat horogma kiling elma hirahik 
lamihin,” ulug hiyag nitisi. 
5Hiyag nitisi ane hikit toho larikikteg pahaluk ino ik Efrat horogma kiling 
elma hiraho fik larikik. 
6Suhuloho waharikikteg hup wirim toho nohorikikmu NINIKNI Allahn an 
nubam, ”Nin hebeloho lamihinteg pahaluk ik Efrat horogma hiraho ferikinon 
ino wak lamihin,” ulug hiyag nitisi. 
7Hiyag nitisimu nin hebeloho ik Efrat horogma larikikteg pahaluk ino kiling 
elma hiraho ferikik ambehen lisoho warikikteg yet harukmen pahaluk ino 
filik tirisireg mondabi siyag atisi. 
8Ari tirisimu NINIKNI Allahn an nubam ele uruk lit, 
9”Pahaluk mondabi siyag atisi ane hikit toho Yehuda inap men Yerusalem 
inap men inindimu winik-wonog toho hemet til laruk ane ino Anden siyahap 
enebuhuk. An HINIKNI Allahn nele aru uruk lahi. 

10Ap inindi onolokon arimano ununggul uwag haro reg lit Allahn hiyag 
nisaruk ane ninirim ulug ap winonen tu Allah hag toho wereg ulug wel 
eneptukon onombolim laruk lit it unubam sembahyang uruk. Ari roho turuk 
inap arimano pahaluk mondabi siyag atisiyon ari hag toho amuhup. 
11Aben humi pahaluk kong toho hik isaruk eleg hag toho Israel inap oho 
Yehuda inap oho An men nininggik ahandip toho welahe ane kong am fug 
angge welamuhuk perikik. It An numalikisi wereg lit nunuk palimuwap turuk 
lamuhupmu ap o kema-keman wel naptuk lamuhup ulug wenggel harikik 
angge famen iren An nele holtuk latusa fug,” ulug NINIKNI Allahn ele irisi. 

Ik olokon nalug nenek turukon fam indit toho hiyag isibag ane 

12 NINIKNI Allahn an hiyag nutuk lit, ”Israel inap hiyag isamihinon tu: Nit 
Israel ninap NINIKNI Allahn ele urukon tu holeg lamek: ’Kubag ik olokon 
fahet wirihon arimano ololop toho hinanggeg,’ imihin. Imihinmu iren hat 
hubam, ’Ehenon ari nit nonoluk,’ ulusa. 
13Ulusama haren te, ’NINIKNI Allahn ele urukon tu: Ap kinang tu fam wereg 
inap men, ap suwon Daud ubalmangge laharuson men, An 
namingmingangge imam men nabi men, Yerusalem inap obog tohowen ik 
olokon nalug nenek turuk lamag ulug Anden ik olokon ololop toho hinang 
isahuk. 
14Hinang isahukmu nahupteg ik nalug nenek turukmu Anden inilaheg ulug 
nindi isa fug angge ap eke seneko eke fam hik isahukmu ununggul kik-kik 
atuk lit ikniyet amlohowet mangno roho war amuhup imihin,” ulug hiyag 
nitisi. 

Ap palimu werehon Allahn apmayap enebuhuk ibag ane 

15Israel hinap, nori, NINIKNI Allahn ari irisimu hit hininggarehen palimuwap 
ta fug angge At apma welahe ulug ele holeg lamok! 
16Hit HINIKNI Allahn o hikap tuhumu hit punu ke larukmen fuk toho wat 
taruk lit hinindimuwen o seleg amag ulug wenggel haruk lamuhup angge 
famen NINIKNI Allahn seleg ino nin hebeloho hikap tuhu. Ari teko la fugmu 
hit HINIKNI Allah unuk suwap turuk lamuhup! 

17Hiren At ele holtuk lamuhup fug halug hit hemet toho turuk lahebon fahet 
an hirahoman uba yatuk laruhuk. Uba yatuk lit NINIKNI Allah umalikisi 
ininggik hele waroho o winama imbisik lahup ulug uba longgon kil-kal uruk 
lit nil hik aruhu. 
18 NINIKNI Allahn an nubam ele uruk lit, ”Ap suwon raja men isinga men 
hiyag isamihinon tu, ’Heneliliyangge hununggulmu wan teg latikibon mako 
wambirisi angge re hit lehoma heriyeg lahep ambehen wambilihipteg 
kinangma hur amiyek! 
19Hit hunumalikisi Yehuda inap obog toho ininggik hele waroho o winama 
imbisik lahupmu inibam pumbuk Yehuda kinang ik ambut fil werehon elehet 
walinggoho ohowon sok arimano laregman eneg nin hebeloho husuhup fug,’ 
imihin,” ulug hiyag nitisi. 
20O Yerusalem, nehe, ap seliyon ik eleruk filen waharukon yet isimin! 
Waharukmu Yehuda pumbuk wam sei anggolo werehon hag toho foroho 
laruhun ulug og hitfahon arimano nangginuhup? 
21Ap haren hindi enesug latikin inap arimano NINIKNI Allahn hat sen hasug 
lamuhuben mon enebik waruhu halug haren nungge uruk laruhun? Iren hat 
siyahap haptuk lamuhup halug hiyap malik indag tamin ulug ouk waruk hag 
toho hubam aruhu. 
22Hubam aruhumu hat hindimuwen wenggel haruk lit, ”Nungge fahet an 
nasum leg halug siyahap naptusa?” ulug wenggel hahun halug siyag ane hum 
toho turuk latikikon fahet alem ari nubam atisi ulug holuk aruhu. 
23 NINIKNI Allahn ele uruk lit, ”Ap ahap singon famen hulu am teg ano? Wam 
oruk panduhabon famen singon am teg ano? Enehap onoruk nin am fug teg 
hag toho hit henesupmu roho siyag ane turuk lahep hinap nin hebeloho fano 
ane tuk fug teg lahep. 
24Ari fahet alinglongangge homhomowen walug laruk hag toho Anden hit o 
kema-kema pilili-palala hisahuk. 

25Hiren An fahet henepeleg atuk lit ap winonen tu Allah hag toho wereg ulug 
wel eneptuk angge alem elehon onombolim laruk lahebon fahet Anden 
emberikikon hikit toho alem ari hit hunubam aruhu. 
26Anden oho hat hasum hunggulmuwen huyugmu obog toho hog 
tubusuhukmu hat kabiyog weregma ap obog tohowen yet hiyahup. 
27Haren An numbahalug wam olombik fitlug uwali yami ruruk hag toho 
hinggali eleg toho yaying turuk lit ap winonen tu Allah hag toho wereg ulug 
lal eneptuk angge ap inindi siyahap eneptukon arimano punumuwen oho 
tonggoman oho wel eneptuk lahen ane fahet Anden nirim-pirim toho yet 
hiyarikik. Noenam welamuhukteg hat hinggarehen siyahap taruk lahen ane 
ino umbusuhun?” irisi. 

Yeremia 14 

Yehuda kinang fam o hibi lahibag ane 

1O hibi amusun toho laharisiyon fahet NINIKNI Allahn an Yeremia nubam irisi 
ane aru, 
2”Yehuda inap inindi anggin toho wereg lit ninindi sok husoho laha ulug 
kinangma yamba pising uruk. Ngi hum urukmu ap o kema-kema werehonen 
holtuk. 
3Ap suwonen enemingmingangge ik hinanggik lalihip ulug mingming 
eneptukmu enemingmingangge arimano ik habulig ambeg larukmu ik elehen 
kubag ei eneg walug waharuk. Ik yami rurukmen elehen inil ouken 
nininggali ulug ininggiken onorohole saloho waharuk. 
4Osiren kinang filik turuk elehen yabuk wit taruk eleg. Yabuk wituk inap 
inindi anggin toho wereg lit ununggul kik turuk. 
5Wam heyon arimano unumalik ket indag taruk angge famen naruk angge 
elehen unumalik lin isalug laruk. 

6Wam keledai ohimu werehon arimano punumu unduhuk lit ik oboken 
enenggolobag lilog atisimu sat leg-leg uruk lit wereg. Naruk angge elehen 
inil yanggowon inam atuk. 
7Yehuda inaben enele uruk lit, ’NINIKNI, niren anggoloenam nenembol yig 
hutuk lit siyag ane Hat hubam turukuk. Siyag ane turuk latukukon ariyen 
nunubabut siyahon inam atisimu nenele uk fug teg lahe angge famen Haren 
tam sali imbinag ane hikit toho let nenebin ulug heng haptuk lahe. 
8Israel ninap fanowap neneptuk hahun, alem angginon nunubam atukmu 
windat neneptukon we Hat eneg welahen angge famen nungge fahet o 
pumbuk aru ap pohon watug hup misig eneg noholug likiyamon laruk ahun 
hag toho Haren kim nisa fug angge welahen? 
9Nungge fahet ap sohuwon hag toho welahen? Ap ahako ahun hag toho 
welahen angge famen hakolen let nenebuk fug teg lahen? Nit nonolukon te: 
Hat NINIKNI nit sehelimu welahen peruk lahe. Hat hunuk fam suwaleg ninap 
welahe angge re nunumbahalug lahun fug!’ ulug Yehuda inaben urukmu 
10An HINIKNI Allahn nele hebeloho ap arimano fahet uruk lahiyon tu: It 
arimano enehiyehen la wam turuk lit unuyug ouk ha fug angge unuwag 
norukon fahet Anden nambit peruk lahi. Iren siyag ane turuk latuson Anden 
napeleg atisi fugmu ketiya alem siyahon it unubam umbuhuk peruk lahi,” 
irisireg 
11nin an Yeremia nubam hiyag nutuk lit, ”Haren ap aruma let enebin ulug 
An nubam sembahyang uruk lam fug! 
12Iren hiyang angge wereg lit enele ine roho An nubam heng nabuhup halug 
oho holuhuk fug! An fahet wam men suburu men yaltuk lamuhup halug oho 
An nolohotma amben siyag atuk laruhu. Anden karog fam unusil laruk lit 
suburu oboket ouk alem suwonet monde fuhukmu mondabi waroho lin 
uhup,” ulug hiyag nitisi. 
13Hiyag nitisimu anden hebeloho Allah fam nele uruk lit, ”Yihi, Nikni suwon! 
Wene hiyag isaruk inap nabi arimanowen enele uruk lit, ’Tog aptuk ane 

hunubam aruhu fug, suburu obok hahup fug. Allahn fet henesugmu o aru 
hinindi mondabi yuwag toho welamuhup,’ ulug hiyag isaruk ane ari Hat 
holuk,” ulug ari roho hiyag itikikmen 
14NINIKNI Allahn an nubam ele uruk lit, ”Wene hiyag isaruk inap arimanowen 
An nunuk fam un ane uruk. Nawene hiyag isil laruk lamuhup ulug Anden ap 
arimano mon eneptikik fug, An nele it unubam emberikik fug. It arimanowen 
fulu ane turuk nahun ulug enele si ane eneg hiyag isaruk lit fobik teko lahu 
ane fahet tem toho hiyag isarikik uruk anggeyen enembilik fam milaloho 
uruk inap wereg. 
15Ap arimano Anden mon eneptikik fug angge famen iren An nunuk fam uruk 
lit, ’Tog aptuk ane men suburu obok men o aru fam aruhu fug,’ ulug enele si 
ane hiyag isarukon ari fahet Anden it unubahet nele uruk lahiyon tu: Ap 
arimano tog aptuk ane men suburu obok men unubam aruhumu war 
amuhup. 
16Ap arimano enele holtuk inap oho suburu obok fam, sehen fam 
unusurukmu it unuhesiyet unumalikisiyet o Yerusalem kalem keyen waroho 
hik-hak isahupmu aben andog toho kinangma sal enebuk fug teg lamuhup. 
Ari roho unusuruk lit siyag ane it ininggarehen turukon ino Anden hebeloho 
it unubam hilil isahuk,” ulug NINIKNI Allahn nin nubam uruk lit, 
17”Anden iminon te hiyag isa lamihin, ’An nori aben asenggep-pasenggep 
toho unusurusa ke arimano salukangge humon eleg am fug tohon unubam 
atisimu an hubanggo unukoho kel ta fug angge uba yatukmen eneg uban nil 
ahaluwe eleg atisi. 
18An wilip atug yabukmu laruk lit yet harukmen ap karog fam paloho 
unusuruson wereg. Nin eke o pumbukmu kurukmen oho ap suburu oboken 
war am hag toho weregma yet isaruk lahi. Wene hiyag isaruk inap nabiyet 
Allah fahet hubu lahaptuk inap imamet inindi nonghong uruk lit o aru mase 
roho la wam turuk,” ulug hiyag nitisi. 

Israel inaben Allah fam hindi nisimin ibag ane 

19Israel inaben NINIKNI Allah fam enele uruk lit, ”Haren nit Yehuda ninap 
fahet nirim ulug hambol yig nisarikin ano? O Sion fahet me hape ruruk 
lahen? Nungge fahet hine roho nit nunusuruk lahenma fano am fug teg lahe? 
Niren fano welamuhuk peruk latukuk angge famen fanowon nunubam atuk 
eleg. Nit ouk elegma welamuhuk peruk latukuk angge famen ouk nunubam 
werehon ino anggin atisimu lagmag uruk lahe. 
20 NINIKNI, Hat hele nale feserukuk ane men nunumbusagsiyen oho hubam 
siyag ane turuk latusa ane men nit nonoluk. We tik-tem toho niren Hat hindi 
siyahap haptukuk. 
21Anden let henebuhuk ulug sali imbinag ane hikit toho Hat holohotman nit 
hik nisa fug! Nit nunubam sali imbinahon ino elehap tuhun fug! Hat o 
Yerusalem ngi reg lahenon fahet aben fanoma Allah heriyeg ambeg wereg 
uruk angge re Yerusalem ninap nunusuruk lit hinggarehen siyahap tahun 
fug! 
22Ap kema-kema werehonen nunumbasi ulug wel eneptukon misihen oho 
osit kinangma pilabik wam teg ano? Pohol amuwen osit kinangma og isa reg 
ano? We Haren eneg mun ane man ane wal haruk lahenma let nenebuhu 
ahun NINIKNI Allah wereg ulug ninindi Hat hubam eneg wereg,” ulug Israel 
inaben Allah fam enele urusa. 

Yeremia 15 

Allahn Yehuda inap alem angginon unubam umbuhuk ibag ane 

1  NINIKNI Allah ele an nubam hiyag nutuk lit, ”Musa men Samuel menen An 
nolohotman ap aruma fahet fanowap enebin elepma oho An nindimuwen 
hebeloho it fahet wenggel hele fug. Wilip amag ulug An nolohotman yanggal 
enepmihin! 
2 Iren nit kema lul ulug hinog og hiyahupmu haren NINIKNI Allah ele urukon 
tu ulug hiyag isaruk lit, ’Ouk fam war atuk ambeg larukon halug ouk fam 
war atuk ambeg lawag! Karog sap tegma larukon halug karog sap tegma war 
arik lawag! Suburu obok ambeg larukon halug suburu obok ambeg war arik 

lawag! Hik isaruk ambeg larukon halug hik isaruk ambeg linggik-longgo ik 
lawag,’ ulug hiyag isamihin,” 
3il laruk lit, ”Anden alem angginon uhan unubam umbuhukon tu: Tamon tog 
elma it unusurukon fahet, pirenon meneyen ap wareg saluk toho ilig-ilig 
wirig-wirig turukon fahet, hinahanehon te suwe pohol keyen watlug ap 
warehon narukon fahet, uhanehon wam eliyen fuluk mag-mag naruk lit 
elehap eneptukon fahet umbuhuk. 
4Hizkia amloho ap suwon Manasye Yehuda kinang seneg lit o Yerusalem 
welatisiyon inowen siyag ane turuk latisiyon fahet Anden alem angginon 
aruma unubam umbuhukmu ap kinangma werehon obog tohowen yet 
hahupteg enekolen yuk lagmag uhup,” irisi. 
5 NINIKNI Allahn nin ele uruk lit, ”Yerusalem hinap fahet ap san yihi, 
nindiyen-e uhup? Ap san hit uba yatukmu let henebuhup? Ap san henembeg 
kik watlug ke roho welahep ulug kapal hisahup? 
6Hit henemuwen An henembol yig nutug larikip. Ari fahet Anden hit pinggi 
hunusimin ulug ninggik legmeg harikikteg hunusirikik. Hinilaheg ulug nindi 
imbik wamburukmen eneg amusun toho welatikikteg 
7nambilik ahe fu isarikikmu indok abulolo hag toho Yehuda inap o pumbuk 
walinggoho werehon arimano linggik-longgo urusa. An numalikisi unubabut 
hal am fug angge An nambeg suhuloho waharuk elehen iniknisiyet 
unumalikisiyet unusirikik. 
8It obog toho unusirikikmu hiyap yuwog lin isaruson arimano anggolo winag 
isa fug tegma ik yinggi tot teg. Ap kabiniyon unusukag ulug o unukoho pik-
pul ap naruk angge monde ferikik. Keman wahileg keman wahileg 
unumalikisi enesehelimu inam atukmu inisingasi enekolen yuk lagmag 
urusa. 
9Hiyap ekeyen umaliki sabiren itano obog toho war atusama hol haruk lit il 
fulug tirisireg sat eleg atisi. Mo lahik waharisireg unukoho anum pulmu 
weregma hiyap ino uban il hubun atisimu mo ino yet haruk latisi fug. Inggali 



2088 

 

 
ALLAH WENE 

© 2018, Indonesian Bible Society. 
 

 
 

 

atisireg orohole ta umbuk ya umbuk turuk latisi. Lin isaruson arimano ap 
seliyonen karog fam unusukag ulug ininggikmu og isahuk,” irisi. 

Yeremian war ale fano ibag ane 

10Yeremian ele uruk lit, ”Yihi nisinga, nungge fahet haren indag naptikin, 
war ale fano. Ap aruma werehon obog toho men suwahal uruk lit yik 
aptukmen eneg welahireg nirim peruk lahi. An aben angge paleg lahi fug, 
iren oho anden angge paleg eleg angge famen ap obog tohowen huluwap 
naptuk. 
11Allah NIKNI, Hat hiyabuk fano roho wituk latikik. An men seli roho wereg 
inap alem angginon unubam atuk lit war am hag toho turukmu anden let 
enebin ulug Hat hubam heng haptuk latikik angge famen 
12ketiya e mur ineyon ap ininggiken fala ruk fug teg hag toho ik ambut filen 
siyahap nenebik waharuken an nakolen nele uk fug teg lahi,” irikikmu 
13NINIKNI Allah ele nubam uruk lit, ”Israel inap o pumbuk walinggoho 
werehon obog tohowen siyag ane turukon onggo re enengge obog toho ap 
seliyon unubam hininggik tomok helemek ulug Anden hiyag isahuk. 
14Anden it o harusa fug ambeg imbisik lahukmu ap enemingmingangge 
welamuhup. An nundama ahe laharukon ino indok ambulpul hag angge it 
unubam hik isahuk,” irisimu 
15anden Allah fam hiyag utuk lit, ”NIKNI, mun ane man ane Hat holuk teg 
lahen. An fahet hapeleg am fug angge let naptuk laruhun! Hat nibil atuk lit 
an mug naplug waharuk inap arimano ayeg waruhun! An nuwabuk nowen 
iren siyag ane turukon yet isa fug angge hindi imbik wamburukmen eneg 
welaruhun fug! Hat hawene fahet an nele ying naptuken holuk toho 
welamin! 
16Allah NIKNI pohol ha kinang ha seneg lahenon, an Hat hunuk fam suwaleg 
umalik welahi. Hat hele an nubam uruk lahenma nahummu yuhar atuk. Hat 
hele holtuk lit nahiyeg toho welahi. Hat hele nundama kurukmu nindi se 
roho welahi. 

17Misihim oho ap inda yatuk inap sehelimu nahiyeg toho heriyeg lit welatikik 
fug. Haren hinggik ine roho sen nasug lahenma Haren pet eneptuk lahen inap 
men nenehiyeg toho nenele ul fug ulug namu welatikik. 
18Nungge fahet ouk anggolo waruk lit fano am fug angge amusun toho 
welahi? Nungge fahet salukangge aru eleg am fug angge fato naptukmu 
welahi? Ik fanowon famen firig atukon hag toho welahenma an nindi siyag 
atuk,” ulug an Yeremian Allah fam hiyag itikikmu 
19Allahn hebeloho hiyag nutuk lit, ”Haren An nambeg suhuloho watmin 
peruk lahen halug An nolohotma niyabuk wituk laruhun ulug nin eke 
humbahakuk. Hat hele uluwet-fuluwet wilibuk fug angge fano ane eneg uruk 
laruhun halug An nele hat hambilikmu emberuk laruhuk. Ari roho tuhukmu 
hat it onombolim lahun fug, it eneg hat hambeg wamuhup. 
20Iren hat huwabul ulug turuk lamuhup angge famen Anden hat hibil atuk 
lit elehet ubule ineyon ying aruhun ulug hineyap habuhukmu ap seliyonen 
oho apmayap habuhup fug. An hat men wereg lit ap seliyon ininggikmuwen 
windat habuhukteg og habuhuk ulug An Allahn nele uruk lahi. 
21Anden onolok inap ininggikmuwen tel haptuk lit ap inindi enesug eleg inap 
ininggikmu yinggil hasug angge lol habuhuk,” ulug hiyag nitisi. 

Yeremia 16 

Allahn hiyap hilahun fug ulug Yeremia hiyag itfag ane 

1 NINIKNI Allahn an nubam ele uruk lit, 
2”Kinang tu famen hiyap wahunteg malik indag enebuhun fug. 
3Kinang tu famen malik indag atukonet inisingasi iniknisiyet unubam teko 
lahu ane fahet An HINIKNI Allahn nele uruk lahiyon tu: 
4It obog toho ouk alem suwon ekeyon-ekeyon men suburu obok men tog 
aptuk ane men unubam aruhumu war amuhup. War amuhupmu aben it fahet 
piya sini uruk lit kinangma sal enebuk fug angge umbusuhupmu filik turuk 
lit kinang amug war atukmu suwe men wam mene menen naruk lamuhup. 



2090 

 

 
ALLAH WENE 

© 2018, Indonesian Bible Society. 
 

 
 

 

5An HIKNI Allahn nele uruk lahiyon tu: Aben fong watukmu hat it inibam 
laruk laruhun fug. Inindi seyap eneptuk lit it men piya sini uruk laruhun fug. 
Anden ap arimano nindi enesug laruhuk fug ulug embeserikik angge re nin 
hebeloho mangno atuk lit let eneptuk laruhuk fug. An HINIKNI Allahn nele 
aru uruk lahi. 
6Ap suwonet toronet war amuhupmu fong watuk lamuhup fug, inindi 
siyahen enehap ke kiriring heheg wat taruk lamuhup fug, onoruk paloho 
welamuhup fug, kinangma sal enebuhup fug. 
7Inindi yuwahap enebul ulug ap fong watukon fahet seni isag isaruk lamuhup 
fug. Inisingasi iniknisi war amuhup halug oho unumalikisi ik hinang isaruk 
lamuhup fug. 
8Ap enehiyehen seni esetukmu it men ambiyeg heriyeg lit suburu naruk 
laruhun fug. 
9Hit welamuhup li Anden o Yehuda pumbuk ke ap yunggultukon men inda 
yatukon men eleha fusuhukmu aben hiyap ket hilalug enehiyeg toho enele 
urukon oho hol isaruk lamuhup fug. An hit Israel hinap HINIKNI Allah pohol 
ha kinang ha seneg lahiyonen nele aru uruk lahi. 
10Anden ihiyon ari An numalikisi hiyag isahunmu iren hat hubam enele uruk 
lit, ’Nungge fahet NINIKNI Allahn alem angginon arimano obog toho unubam 
umbuhuk irisi? Niren siyag ane nungge turuk lit At ele ying turukuk?’ ulug 
kapal hiyahup halug 
11haren hiyag isahunon tu, ’NINIKNI Allahn ele urukon tu holeg lamek! Hit 
hunumbasiyen Anden tu men ari men turuk lamuhup ulug komo eneptik iyag 
ane holtuk lamuhuk fug ulug An numbahibareg ap winonen tu Allah hag 
toho wereg ulug wel eneptukon onombolim laruk lit it unubam sembahyang 
uruk latfag. 
12Siyag ane iren turuk latfahon men ketiya hiren siyag ane turuk lahebon 
men wirim teg eleg. Hit hununggul uwag haro reg lit Allah ele holuk fug 

angge hinindimuwen henemu-henemu wenggeltuk lahebon hikit toho turuk 
lahep. 
13Ari fahet Anden kinang tu famen o pumbuk hit hunumbasi menen harikip 
fug ambeg hik hisahukmu hiren likiya hupmu ap winonen tu Allah hag toho 
wereg ulug wel eneptukon fahet yabuk lisag toho turuk lamuhup. Ari roho 
turuk lamuhup li Anden hit nindi henesug laruhuk fug. 
14An HINIKNI Allahn nele uruk lahiyon tu: Fobik welamuhup li aben ap sa 
unuk fam tik-tem toho imin peruk halug Allah oluk werehon inowen Israel 
inap o Mesiren hondog eneplug wilip atfahon unuk fam tik-tem toho ihi uruk 
lamuhup fug. 
15Iren uruk lamuhubon tu: Allah oluk werehon inowen Israel ninap ik eleruk 
fil o kema-kema hik-hak nisarisireg nin suhuloho hondog neneplug 
waharisiyon ino unuk fam tik-tem toho ihi uruk lamuhup. We tem toho 
Anden kinang unumbasi og isiyahon fam hondog eneplug waruhuk,” irisi. 
16Irisireg NINIKNI Allahn nin ele uruk lit, ”Aben ikan yami roho watuk hag 
toho Yehuda inap yami roho sen enebukag ulug Anden ikan watuk inap 
anggolo mon enebuhuk. Mon enebuhukteg nin fobik tom fene, punumu, 
kiling ele ke hirahoma welamuhubon arimano oho pak watuk hag toho hiyag 
enebik lalihip ulug ap anggolo mon enebik waruhuk. 
17An numalikisi nolohotman o kema-o kema-o hirag arik lul ulug laruk angge 
famen Anden fuki roho yet isaruk lahi. Siyag ane iren turukon oho Anden 
fag turuk lahi. 
18Iren tu Allah hag toho wereg ulug wel eneptuk angge arimano ap warehon 
hag toho wereg lit An nangginang siyahap turusa. Amben siyahon turuk ane 
ariyen Anden ngi reg lahi ambeg atogman atogma keleg atisi. Ari roho An 
nolohotman siyag ane eneg turuk lit nele ying naptukon fahet Anden alem 
angginon ninggik pirenam unubam umbuhuk,” irisi. 
19 NIKNI Allah, alem angginon nubam atuk halug an Hat hapma hirag arik 
larukmu Haren mapmu nasug lit nineyap naptuk lahen. Fobik ap o pumbuk 

munon-manon kinang atogman atogma Hat hambeg wamuhupteg enele uruk 
lit, ”Nunumbasiyen tu Allah hag toho wereg ulug wel eneptuk angge 
arimanowen ap let enebuk fug angge enele ying eneptuk. 
20Ap ekeyen tu Allah hag toho wereg ulug wit ta reg ano? Wit taruk angge 
arimano alem wereg eleg,” uruk lamuhup. 
21 NINIKNI Allahn ele uruk lit, ”Ari fahet ketiya ap o pumbuk munon-manon 
arimanowen An ninggik ineyonen turuk lahi ane yet niyawag ulug inam 
aruhukmu An nunuk HINIKNI Allah suwaleg lahiyon onoluk aruhu,” uruk. 

Yeremia 17 

Yehuda inaben siyag ane turukon fahet Yeremian indi anggin toho wenggel 
hibag ane 

1 NINIKNI Allahn Yehuda inap unubam ele uruk lit, ”Hiren siyag ane turuk 
latikibon hahatuk angge besi ineyon ambiyang arikon fam hit hinindimu 
hahareg. An nubahet hubu lahaptuk ambeg ambiyang fene oho hahareg. 
2-3Hiren o kema-kema punu ke men hu reg ambeg men tu Allah hag toho 
wereg ulug wel eneptuk lahebon fahet hubu lahaptuk lit e alma sakoman 
ninisinga poholmon wereg perukon unuk Asyera fahet hutuk teg ahen wel 
turuk lahep. Hit henengginang atogman atogma siyag ane eneg turuk 
lahebon fahet henenggengge obog toho men mun angge man angge hubu 
lahaptuk lahep ambeg walinggoho wereg angge men ap seliyonen 
huhulangge hilawag ulug ininggikmu umbuhuk. 
4Hiren turuk lahep ane fahet nolok haruk lahi ane ari indok ambulpul hag 
toho ulog turuk lit fobik oho war aruhu fug. Noloken yanggal henebuhukmu 
kinang seneg lamuhup ulug og hisarik iyahon ino hininggik kobog isalug 
wilip amuhup. Wilip atug kinang harikip fug ambeg lahupteg ap seliyon 
enemingmingangge amag ulug ininggikmu hunumbahakuk,” uruk. 
5 NINIKNI Allahn nin ele uruk lit, ”Ap san An HINIKNI Allah numbahalug ap 
kinangmonen let nabusa ulug wenggel harukon siyag amag. 

6At ino yawe lekma werehon hag toho aruhureg mondabi siyagma ap welam 
fug teg ambeg welaruhu. Welaruhumu fano ane ubam aruhu fug. 
7Ap san An HINIKNI Allahn let napmisi ulug wenggel harukon ino fano aruhu. 
8 At ino ik elerukmu kinang fanoman wilip atuk ahen hag toho welaruhu. 
Umanggen ikma larukmu mowen halo uhu fug. Inggila ilim am fug angge 
weregman eneg o hibi fam oho ubam se roho welaruhu. Ari roho wereg lit 
anggen yihik ferukmen eneg welaruhu. 
9Ap inindi anggat teg angge famen onori enele ying eneptukmen eneg wereg. 
Ap enele ying eneptuk ane ari hahon winon wereg eleg. Ap inindi ari roho 
wereg lit fano am fug teg. Inindi hirako wenggeltuk ane ap san oluk am teg? 
10 An HINIKNI Allahn ap wal isaruk lit inindi inirahe apma werehon noluk teg 
lahi. Noluk teg lit ap wal tanehen siyag ane fano ane turukon hikit toho ayeg 
wat isahuk. 
11Ap san ori enele ying eneptuk lit enenggengge hilarukon arimano suwe 
anggen endebuk fug anggeyen winonen endetukon walingguruk hag toho 
wereg. It arimano sabal am fugmu enenggengge obog toho eleg atuken ap 
obog tohowen inda yako ininggaliyap enebuhup. 
12 NINIKNI Allah wel turuk lahe ibam ino At lehoma hur atuk ambeg mondabi 
fanowon wereg. Amukasi At heriyeg ambeg ino mun angge man angge 
emberimu welatfag hag toho ketiya oho wereg. 
13 NINIKNI Allah, nit Israel ninap fanowap neneptuk lahenon, ap san Hat 
humbahalug larukon arimano siyag amuhup. Hat ik eleruk mondabi 
welahenon ino humbaharuk lit ununuk kinang alinlan fam hahatukmu 
longgo uruk hag toho tuhup. 
14 NIKNI Allah, anden Hat eneg wel haptuk lahireg an fano aruhuken hihit 
napmihin! An siyag ahi ha nowen ulug windat nabik ma! 

15Ap aruman an nubam enele uruk lit, ”NINIKNI Allahn alem angginon 
hunubam umbuhu ulug hiyag nisarikinon nungge fahet teko laruk eleg? Aren 
kong toho emberisiyon ino folo-folo nunubam amag,” uruk. 
16Anden te ap aruma folo-folo siyahap enepmihin ulug heng haptikik fug. 
Siyag amuhup sambil fili-folo horog alep ulug wenggel harikik fug. Anden 
mun ane man ane Hat holohotman ap hiyag isaruk latikikon obog toho Hat 
holuk. 
17Haren an nakolap nabuk fug! Alem angginon nubam atukmu Haren eneg 
nahap hirag naptuk lahen. 
18An ninggaliyap nabul ulug mug naplug laruk inap arimano ininggareg 
ininggali hawag. Nakolap nabul perukon arimano ininggareg enekol hawag. 
It siyag amuhup sambil folo-folo horog aruhumu Haren ilahal waroho 
unusuhun. 

O sabir angge fahet hiyag isibag ane 

19 NINIKNI Allahn an nubam ele uruk lit, ”Lamihinteg elehet o Yerusalem 
walinggoho ohowon sok Yehuda inap onowesiyet kuruk ke lamihinteg nin 
sok winon kuruk ke lalug 
20ap hiyag isamihinon tu, ’Hit Yehuda inap onowesi suwon welahebon men, 
unumalikisi Yehuda hinap men, Yerusalem hinap men, hit sok aruma fene 
kuk wilip am turuk lahebon obog tohowen NINIKNI Allahn ele urukon tu 
holeg lamek! 
21Hit war ahep ha nowen o sabir angge nungge-nungge ha rulug sok aruma 
ele keyen kuruk lamuhup fug. 
22O ino sambil hit hinibamen oho nungge-nungge walug wilip atuk lit yabuk 
wibuk fug angge welamuhup. O sabir angge An wenggel niyaruk lit kel taruk 
lamuhup ulug hit hunumbasi hiyag isarik iyag ane hikit toho turuk lamuhup. 
23Hit hunumbasiyen At ele holtul fug ulug inisanggo lare felug inindi haro 
roho wereg lit Anden komo eneptik iyag ane hikit toho turuk latfag fug. 

24Iren turuk latfag fug ane ino fahet An HINIKNI Allahn nele uruk lahiyon tu: 
Hit it onombolim la fug angge An nele holtuk lit o sabir angge fahet hiyag 
hisarik iyahon hikit toho turuk lamuhup. Anden imbiyag ane roho nungge-
nungge ha rulug sok aruma ele keyen kuk fug angge yabuk oho wituk 
lamuhup fug. 
25Ari roho welamuhup halug fobik oho ap suwon hunumba Daud ubalma 
Yehuda hinap fet henesuhon onotsi suwon-suwon men kereta wam kudan 
lisoho walug laruk angge fam lahalug larukon arimano men hit Yehuda hinap 
men Yerusalem hinap men sok aruma ele keyen kuk wilip am turuk lit o aru 
fam mondabi yug toho welamuhup. 
26Ap o Yehuda pumbuk men o Yerusalem walinggoho werehon men, 
Benyamin inap men, tom fene werehon, punu ke werehon, ik ambut fil lekma 
werehon obog toho waharuk lit wam An nolohotman esetukonet indokma 
yaltukonet An nubahet emberukon suburu men amben fano angge men 
An HINIKNI Allah nibam walug waharuk lamuhup. 
27Hiren An nele sobir isalug o sabir angge fahet imbiyahon hikit toho tuk fug 
angge o ino sambil nungge-nungge ha rulug sok aruma ele keyen kuruk 
lamuhup halug Anden sok aruma harep pisaho fusuhukmu aben wabuk fug 
tehen nil larukmen eneg ap suwon inibam o fanowon obog toho elehap tuhu,’ 
ulug hiyag isamihin,” irisi. 

Yeremia 18 

Yeremia ap kubag kinang fam wituk ahun ambeg libag ane 

1 NINIKNI Allahn an Yeremia nubam ele uruk lit, 
2”Hat lamihinteg ap kinang fam kubag wituk ahun ambeg lamihin. 
Lamihinteg weregma Anden hat hubam nele iminon holmihin!” irisi. 
3Irisimu an larikikteg kubag wituk ahun ibam kurukmen aren kubag eke 
wituk latisi. 
4Kubag kinang puwa fam inggiken tag turukmen fano atisi fugmu nin eke 
fano roho witmin ulug kubag winon eke wituk latisi. 

5Anden kilap harukmen NINIKNI Allah ele Israel inap fahet an nubam hiyag 
nutuk lit, 
6”Israel hinap numalikisi, kinang fam wituk ahun inowen turuk hag toho 
Anden hit hunubam tuk fug teg peruk lahep? Kinang fam kubag wituk ahun 
inggikmu werehon hag toho hir oho An ninggikmu welahepma honoluk toho 
welamek! 
7Misihim sambil o pumbuk eke fahet Anden nele uruk lit, ’Anden hinibam 
pin kuruk lit siyahap henebuhuk,’ uruk lahi angge famen 
8ap unusuhuk peruk lahi inap arimanowen siyag ane turuk latukuk ulug 
inindi yuwag atuk halug Anden alem angginon unubam umbuhuk peruk ane 
embeselug yihi peruk laruhuk. 
9Misihim sambil o pumbuk eke fahet Anden nele uruk lit, ’Umanggen yag 
heneptuk lit suwap henebuhuk,’ uruk lahi angge famen 
10iren An nele holuk fug angge nolohotman siyag ane eneg turuk lamuhup 
halug Anden fano ane it unubam tuhuk ulug sali emberikik ane fahet yihi 
peruk lit umbusuhuk. 
11Ari fahet haren Yehuda inap men Yerusalem inap men fahet iminon tu 
hiyag isa lahun, ’Allah ele urukon tu, ’An nindimuwen alem angginon hit 
hunubam umbuhuk ulug wep toho foroho lahi. Ari fahet hit henebe man-
man kalem hareyon embeselug kalem pikiron laruk lit we fano ane eneg 
turuk lamuhup,’ ulug hiyag isahun angge famen 
12iren hebeloho hiyag hutuk lit, ’Alem elegma nit komo nenebuk fug! Nit 
nenemuwen peruk lahe ane eneg turuk lit nununggul uwag arik toho wereg 
lit siyag ane eneg turuk lamul,’ ulug hiyag humuhup lit teg,” ulug hiyag 
nitisi. 

Israel inap aben wasubag sup isalug ininggaliyap enebuhup ulug Allahn ibag 
ane 

13 NINIKNI Allah ele uruk lit, ”O pumbuk kinangma werehon obog toho 
lalihipteg unubam kapal isaruk lit, ’Israel inaben amben siyahon pabi-pabi 

ane turuk latusa. Ap san o pumbuk winaman ari hahon turukon hol harikip?’ 
ulug hinog og isahup! 
14Hina tom fam hililip tohon eleg am teg? Ik sunon tom famen wilip atukon 
firig am teg? 
15Eleg-o, we An numalikisiyen An fahet enepeleg toho wereg lit usangge alem 
elehon fahet wam yaltuk. It indam funggalem yatfag ke fano roho lelep angge 
famen usangge fam wenggeltuk ane ariyen unuyug kik toho mako 
wamburusareg farema funggalem yaho eleg ke laruk. 
16Iren o aru siyahap turusama ap winonen yet haruk lit me napeyen nahap 
alto ulug wasubag sup isalug ininggaliyap turukmen eneg welamuhup. O 
pumbuk yet hil laruk inaben enekolen homhombuk ilik uruk lit siyag ulug 
ununggul kaya ruruk lit laruk lamuhup. 
17Siyelu ineyon yali filen waharuk lit inggila fu roho walug laruk hag toho 
Anden oho it arimano ap seliyon onolohotma hik-hak isahuk. Siyag amuhup 
sambil ino An nambol yig isaruk lit yet isahuk fug,” irisi. 

Aben Yeremia wabul ulug abug ibag ane 

18Israel inaben enele uruk lit, ”Yeremia wabuhuk ane fahet nenele ulen 
maniyek! At eleg aruhu halug hayen! Allah olohotma unduhuk inap imam 
arimanowen milal neneptukon eleg aruhu fug, alem onoluk inaben komo 
neneptukon oho eleg aruhu fug, Allah wene hiyag nisaruk inap nabi 
arimanowen hiyag nisarukon obog toho eleg aruhu fug. Inggareg Yeremian 
hiyag nisarukon hebeloho hiyag utuk lit wabulen maniyek! Aren urukon 
holtuk lamuhuk fug!” uruk latusama anden Allah fam sembahyang uruk lit, 
19”NIKNI, an kim niyaruk lamin! An fahet ninirim peruk inaben enele nabug 
urukon hol himin! 
20Fano ane turukon fahet siyag ane fam ayeg wabuk teg? Holuk toho 
welamin: Anden it arimano fahet heng haptuk lit, ’Hat holok ane it unubam 
tuhun fug,’ ulug Hat holohotman ili og eneptuk latikik angge famen iren an 
mako wambukag ulug kinang habuloho yebangge yep teberusa. 

21Ari turukon ari fahet it unumalikisi suburu oboken war amag ulug hik 
isahun! Winon karohen kong toho lin ukag ulug umbusuhun! Enehunsi 
unumalikisi men waroho lin uhupmu hiyap yuwog eneg welamuhup. Ap 
arimano ouk alem suwonen war amuhupmu kabiniyon tog elman karog fam 
unusuhup. 
22Haren huhulangge hilaruk inap mon enebuhunmu it enepelegma luhaloho 
enembeg wamuhupteg unusurukmu o ele keyen enele hum toho ya nga ukag! 
Anden uruk lahiyon te alem tu: Iren Yeremia mako wambukag ulug kinang 
habultuk lit an nuyug yebangge elma kukag ulug yep turuk. 
23Iren an nuwabul ulug turuk ane ari Hat holuk toho wereg lit iren siyag ane 
turukon hondo ruhun fug, hare ane turukon ari Hat holohotman eleha 
fusuhun fug! Hat halukeman fuk toho unusukag! Haren puhun sambil holok 
haruk lahen ane unubam tuhun!” ulug heng tirikik. 

Yeremia 19 

Yeremian kubag arap toho hik isibag ane 

1 NINIKNI Allahn an nubam ele uruk lit, ”Hat lamihinteg kubag kinang fam 
wirihon eke onggo palmihinteg Israel inap onowesi winon men An 
nolohotma unduhuk inap imam sabalon winon men wol eneplug 
2elehet pumbuk walinggoho ohowon sok ele unuk Beling keyen Hinom 
tonggoma lalihip! Lalihip ambeg ariman nele hiyag hitminon hikit toho hele 
ine roho hiyag isamihin. 
3Haren hiyag isamihinon tu, ’Hit ap suwon raja Yehuda kinang seneg lahebon 
men o Yerusalem hinap menen Allah ele holeg lamok! Allah pohol ha kinang 
ha senehon Israel ninap NINIKNI inowen ele urukon tu, ’Anden o aru fam alem 
angginon umbuhukmu aben holuhupteg inisanggo tale nge ruhu. 
4Israel inaben An numbahalug o aru ap winonen nunumbasi ulug wel 
eneptukon ininggikmu emberuk latusa. Ap winon unumbasi arimano inilen 
oho harusa fuhon, iniknisiyen oho hibag fuhon, Yehuda kinang seneg inaben 
oho harusa fuhon unubahet hubu lahaptuk latusa. Ari roho til laruk lit o aru 

fam ap siyag ane turusa fuhon enemep saplangge hinanggoho hilil-halal 
isarusama keleg irisi. 
5Iren ap winon unumba Baal fahet nunumalikisi waroho yaltuk lamuhuk 
ulug helep sengget watil laharusa. An nindimuwen ari peruk eleg ane hiyag 
isarikik fuhon it ininggarehen turuk. 
6Ari fahet we tot welamuhupmu o aru fahet ununuk Tofet men tonggo Hinom 
uk fug angge unuk keron ”Ap Watuk Ambeg” suwaluhup. 
7Anden Yehuda inap men Yerusalem inap menen o aru fam ari roho tuhuk 
ulug enele uruson elehap turuk lit ap seliyonen tog elman unusukag ulug 
enehime og enebuhup inap ininggikmu umbusuhuk. Enebe waroho 
umbusuhukmu suwe pohol ke larukon men mene farema werehon menen 
naruk lamuhup. 
8O aru Anden siyahap tuhukmu ap winonen yet haruk lit amben siyag ulug 
enembiyang lat taruk lit ininggaliyap eneptuk lamuhup. O pumbuk aru yet 
hil laruk inaben alem humon-hamon unubam atisiyon yet halug enekolen 
unum yinggiloho laruk lit wasubag sup isalug laruk lamuhup. 
9Anden Yerusalem inap unusukag ulug ap seliyon mon enebuhukmu 
wamuhupteg walinggoho kilap enesugmu Yerusalem inap suburu oboken 
war am hag teg lit onori men unumalikisi men ununu naruk lamuhubon fahet 
hiyag isamihin. 
10Hiyag isamihinteg onggo palmihin anggubag ino hat min lalihibon arimano 
onolohotman arap toho hik isamihin. 
11Hik isamihinteg hat hele hiyag isaruk lit, ’NINIKNI Allah pohol ha kinang ha 
senehon inowen ele urukon tu, ’Kubag tu arap toho hik isarukmu ahandip 
tuk fug teg hag toho Anden oho ap o pumbuk aru werehon men Israel inap 
obog toho unubam ari roho tuhuk. Ari roho turuk lit ap warehon sal eneptuk 
ambeg elehen o Tofet iren fanoma peruk ambeg ino ap warehon sal eneptuk 
ambeg aruhu. 
12O Tofet fam tuhuk hag toho o pumbuk aru fam oho teko lahu. 

13Yerusalem inap men onowesi Yehuda kinang seneg inap arimanowen 
hinawiyen suhal fahet amben fano angge yaltuk lit ap winon nunumbasi ulug 
wel eneptukon unubahet ik anggur ahaluwe hililtuk ambeg arimano fano 
amuhuk ambeg peruk angge famen ap siyag atuk ambeg aruhu,’ imihin,” 
ulug hiyag nitisi. 
14An NINIKNI Allahn o Tofet hiyag isa lamihin ulug mon naptisi ambehen 
suhuloho waharikikteg Allah ibam owahalma ap anggolo luhaloho weregma 
nele hiyag isaruk lit, 
15”Allah pohol ha kinang ha senehon Israel ninap NINIKNIYEN hiyag 
nerehekon tu, ’Ap aruma ununggul uwag arik teg lit nele holtuk elehen 
Anden irikik ane hikit toho o aru men pumbuk walinggoho werehon arimano 
men alem angginon unubam umbuhuk,’ ehek,” ulug hiyag isarikik. 

Yeremia 20 

Paskur inowen Yeremia inggiket uyuhet hele watfag ane 

1Yeremian ele hiyag isarukmu Imer amloho unuk Paskur Allah ibam foroho 
inap onowe inowen hol hibareg, 
2”Yeremia ino yik angge watlihipteg e suwon fo rehon sok Allah ibam ambol 
filon unuk Benyamin iraham werehon fam uyuhet inggiket kila fisil laruk lit 
pug tebelihip,” ulug otsi hiyag isibag. 
3Pug tibisibareg noholug likiyamon Paskur inowen Yeremia hele watfahon 
ino loloho wili fisibagma Yeremia inowen ubam ele uruk lit, ”NINIKNI Allahn 
hat hunuk Paskur uk fug angge salikap toho hunuk ”Ap Enekolap enebil 
Larukon” suwal habuhu. 
4NINIKNI Allahn ele uruk ane tu, ’Anden hat hakolap habuhukmu hat 
hinggareg fahet hakol toho wereg lit hori arimano oho enekolap eneptuk 
laruhun. Hori ap seliyonen karog fam paloho hik isahupmu hat hilen yet 
isahun. Yehuda inap obog toho o Babel inap onowe inggikmu umbusuhukmu 
winon o Babilonia hondoko imbisik lahureg winon pinggi unusuhu. 

5Ap aruma enengge, sat toho witug yatuk angge obog toho, mun angge man 
angge fanowon ap suwon Yehuda kinang senehonen foroho angge arimano 
obog toho Anden ap seliyon ininggikmu og isahukmu ininggik tomok 
hilahupteg abir angge o Babilonia walug lahup. 
6Paskur nare, hat hibam werehon obog toho men hininggik hele waroho 
hondog heneplug o Babilonia hunumbahik lahupmu o Babel war aruhun 
ambeg ariman kinangma sal habuhup. Hat hori obog toho unubam war 
amuhup fug ulug hele si ane uruk latikinon arimano oho o Babilonia war 
amuhup,” ulug hiyag itfag. 

Yeremia ino indi anggin toho wereg lit Allah olohotma ibag ane 

7An Yeremian Allah fam nele uruk lit, ”Allah NIKNI, Haren nenemno naptuk 
latikinmu anden nindi fano og naptisi perikik angge famen inda yag nabukag 
ulug hiyabuk wituk lahi. Haren mako pug toho sen naptuk lit apmayap 
naptuk latikin. Likiya hupmu ap obog tohowen inda yako ninggaliyap 
naptuk. 
8Haren mingming naptuk lahenma misig ane fahet nele urukmen warukmen, 
’Ap siyahap eneptuk hinap, unusul ulug mug eneplug laruk hinap welahep,’ 
ulug nele ine roho pet eneptuk lahi. Anden komo eneptuk lahiyon fahet ap 
obog tohowen likiya hupmu an nabug uruk lit pet naptuk. 
9An nindimuwen ebet haruk lit, ’Hat fahet wenggel hahuk fug, Hat hawene 
ap hiyag isahuk fug,’ perikik angge famen hawene hiyag isarukon embeselug 
welahi halug hawene an nindimu indok ambulpul hag toho ulog turukmu 
nabuhe ele ke fululung turuk. Allah wene hiyag isahuk fug peruk lit amusun 
toho welatikik angge famen nindi ouk naptuken umbusuk fug teg lahi. 
10Anden hol harukmen ap anggolowen enele umung-umung atuk lit, ’Alem 
siyahon eke hag eke hag ap umu filon ahamu filon hit henembeg wamuhup 
ulug hiyag nisaruk ahun ino wabukag ulug nonowesi unubam huruwe lahuk,’ 
urukmu hol harikik. Nori an men suburu ambiyeg kuroho naruk laheyon 
arimanowen oho folo-folo pulema wambukag ulug kahal naptuk lit, ’Niren 
at indi olokap tuhukmu aren uk fug teg ane uhu halug senebuhukteg ele 

hiyag nisarisiyon ino fahet ayeg waroho wabul,’ ulug enele sahaltuk angge 
famen 
11 NIKNI Allah hinggik ine roho turuk hahun hag toho wereg lit nibil atuk 
lahenma an nuwabul ulug mug naplug larukon arimano fuk toho wat 
tahupteg apmayap nabuhup fug. Iren nuwabul peruk ane teko lahu fugmu 
ininggali anggolo amuhupmu iren siyag ane turukon ino somug hag toho 
unubam tag aruhumu aben enepeleg am fug teg laruhu. 
12 NIKNI, pohol ha kinang ha seneg lahenonen Allah anggengge welahe uruk 
inap wal isaruk lit inindi inirahe apma werehon holuk teg lahen! An nilen 
yet isawag ulug ap seliyon arimano unubam hebeloho ayeg waruhun! Alem 
an nubam werehon aru Haren hale fuhunen hinggikmu emberuk lahi. 
13Allah NINIKNI ulug sini fam yunggultuk lit wel turuk lamuhup! Ap inine 
elehon unusuhup tohon Allahn onolok inap ininggikmuwen windat eneptuk. 
14 An indag napfag sambil ari elehap telenma fano! An nisingan nanum pal 
napfag sul nineyap naptuk ane embeselenma fano! 
15Malik ap angge indag herehek ulug nikni fam huruwe laruk lit ahiyehap til 
libag ahun ino war amag ulug huluwap telenma fano! 
16 NIKNI Allah, Haren o pumbuk winon hindi isa fug angge siyahap tinag hag 
toho an indag napfag sambil oho siyahap naplenma fano! Ari sambil hubet 
ap enele ya nga uruk lit ilingge ngik-ngog urukmu aben holtepma fano! 
17O ari sambil an nisinga ahummu weregma an nuwabuk fug angge nisinga 
ahummuwen an waroho sal naptuk ambeg atfag fuhon ari siyag! An nisinga 
ahummu fet nasugmen eneg amusun toho welale peruk lahi. 
18Nungge fahet an nisinga ahummuwen wilip atikik? Yabuk sat toho til-wil 
laruk ane men uba yatuk ane men yet hawag ulug eneg indag naptisi? 
Ninggali haruk lit weregman eneg hup atlug sakan turuk,” ulug Allah 
olohotman irikik. 

Yeremia 21 

Ap suwon Zedekia inggik hele waroho imbisik lahup ibag ane 

1Ap suwon Zedekia inowen hun Malkia amloho Paskur men hun Maaseya 
amloho Allah amingmingangge imam Zefanya men Yeremia ambeg lalihip 
ulug mon eneptisimu nambeg waharusareg hiyag nutuk lit, 
2”O Babilonia inap onowe suwon Nebukadnezar umalikisi menen nit nunusul 
ulug waharusama NINIKNI Allahn nit nunubam teko lahu ane fahet kapal 
hamihin. Nebukadnezar ino nit nunumbahalug ibam lawag 
ulug NINIKNI Allahn indam aben tuk fug teg ane turuk latfag hag toho turuk 
lit windat nenebuhu ano?” ulug hiyag nutusa. 
3Hiyag nutusama anden hebeloho hiyag isaruk lit, ”Honowe Zedekia hiyag 
irik lalihibon tu: 
4Nit Israel ninap NINIKNI Allahn ele urukon tu holeg lamin! Babilonia inap 
onowe suwon umalikisi menen waling henebik waharusama hat humalikisi 
it unusul ulug o pumbukmuwen wilip atusareg ketiya elehet sel ke tog aptuk 
lit wereg angge famen Anden it inine elehap enebuhukmu ap seliyonen 
nunusuk nowen ulug suhuloho elehet undama kik wamuhup. 
5Kik wamuhupmu An nundama ahe laharukmu nindimu indok ambulpul hag 
toho ulog turuken ninggik ineyon fam hit men tog aptuk lit nolok ane 
hunubam tuhuk. 
6Nolok ane hunubam tuhukmu hit o aruma welahebon abet wamet obog toho 
ouk alem suwonen war amuhup. 
7Yerusalem inap ouk men ap seliyon men suburu obok menen hunusurukmu 
we tor angge welamuhubon men hat Zedekia hotsi men Anden 
Nebukadnezar umalikisi men ininggikmu hunumbahakuk. 
Hunumbahakukmu inilaheg ulug inindi hisa fug angge pinggi hunusuhup. 
An HINIKNI Allahn nele aru uruk lahi ilihip,” ulug hiyag isarikik. 
8Hiyag isarikikteg Allahn hiyag nitisi ane hikit toho Yerusalem inap unubam 
nele uruk lit, ”NINIKNI Allahn ele urukon tu holeg lamek: Anden hit fano 
welamuhup ane men war amuhup ane men fahet hiyag hisamin ane hit 
hininggarehen fanowon ke siyahon ke ulug wenggel homok. 

9Ap sa-o sa-o pumbuk aruwen wilip am fug angge pok amuhup halug winon 
ap seliyonen hunusurukmu winon suburu obok men ouk suwon menen war 
atuk lamuhup. Ap sa Babilonia inap enepma aruhuk ulug o aruwen wilip 
amuhup inap arimanowen eneg, ’Nunuselep angge famen nonoluk welahe,’ 
peruk lamuhup. 
10Ari peruk lamuhup angge famen o Yerusalem aru Anden Babilonia inap 
onowe inggikmu umbuhukmu harep pisako oluna fusuhu. Anden o aru nindi 
reg lam fug angge mondabi siyahap tuhuk. An HINIKNI Allahn nele aru uruk 
lahi,” ulug hiyag nitisi ane hikit toho hiyag isarikik. 

Allahn Yehuda inap onowe umalikisi men komo yig isibag ane 

11-12 NINIKNI Allahn an Yeremia hiyag nitisi ane hikit toho Yehuda inap 
onowe umalikisi men unubam nele uruk lit, ”Hit hunumba Dauren 
ondohowonen ondohowon welahebonen NINIKNI Allahn ele urukon tu holeg 
lamek: Hiren likiya hupmu alem obog toho haloho emberuk lit onolok inaben 
siyahap eneptukon arimano it ininggikmuwen tel eneptuk lamuhup. Hiren 
amben siyahon turuk lahebon fahet An nolok haruk lit nindimu indok 
ambulpul aben wabuk fug tohon lahuk nowen. 
13Hit hinibam helep ineyon palimu welahebon, Anden hit siyahap 
henebuhuk ulug waharuk lahi. An HINIKNI Allahn nele aru uruk lahi. Hiren 
henele uruk lit, ’Ap seliyon sa nit ninibam aru kik wam teg?’ uruk lahep 
angge famen 
14hiren amben siyahon eneg turuk lahebon fahet Anden ayeg wat hisaruk lit 
hit hinibam fanowon e ineyon fam wirig lahebon ino harep pisaho 
fusuhukmu mun angge man angge walinggoho werehon obog toho indoken 
nahu. An HINIKNI Allahn nele aru uruk lahi ehek,” ulug hiyag isarikik. 

Yeremia 22 

Yeremian hun Zedekia komo ribag ane 

1 NINIKNI Allahn an nubam ele uruk lit, ”Yehuda hinap honowe suwon ibam 
lamihinteg Anden iminon tu hiyag isamihin: 

2Hat ap suwon humba Daud ubalma wereg lit Yehuda inap fet enesug 
lahenon men, hotsi men, humalikisi Yerusalem inap menen NINIKNI Allahn 
ele urukon tu holeg lamek! 
3Hit hunumalikisi fano roho fet enesug lit alem unubam werehon haltuk 
lamuhup. Ap pohon men malik suwarehon men hiyap yuwohon men unubam 
honolok ane turuk lit apmayap enebuk fug angge onolok inaben siyahap 
eneptukmu it ininggikmuwen tel eneptuk lamuhup. Ap alem unubam elehon 
o aruman unusuhup fug! 
4Hiren Anden ihiyon ari hikit toho turuk lamuhup halug ap suwon hunumba 
Daud ubalma Yehuda hinap fet henesuhon onotsi suwon-suwon men kereta 
wam kudan lisoho walug laruk angge fam lahalug larukon arimano men 
unumalikisi men ap suwon ibam sok aru ele ke kuk wilip am turuk lamuhup. 
5Anden ihiyon ari holuhup fug halug o fanowon aru halog toho lin uhu ulug 
An HINIKNI Allahn nele wirik toho nayeg umen uruk lahi ehek imihin,” ulug 
hiyag nitisi. 
6 NINIKNI Allahn Yehuda inap onowe ibam fanowon fahet ele uruk lit, ”O aru 
kinang fanoma o Gilead men tom Libanon e sahi ineyon wereg ambeg men 
hag toho wereg perikik angge famen Anden olunap tuhukmu lekma hag atuk 
lit ap enele teng uhup. 
7O aru siyahap tukag ulug Anden ap mumal enebuhukon mon enebuhukmu 
yaha unumaloma hubaloho wamuhupteg e sahi fam wirig ibam aru halog 
toho indokma yaluhup. 
8O Yerusalem aru halog toho lin uhumu ap o pumbuk ke aru pisan isalug 
larukonen yet haruk lit ap ekeyen eke fam, ’Nungge fahet NINIKNI Allahn o 
suwon aru siyahap tirisi?’ urukmu 
9aben it hiyag isaruk lit, ’It INIKNI Allahn an numalikisi welamuhup ulug sali 
imbibahon sobir isalug ap winonen wel eneptuk angge fam ninikni uruk lit 
sembahyang uruk latusa ane fahet INIKNI Allahn alem siyahon tu unubam 
emberisi,’ uruk lamuhup,” irisi. 

Ap suwon Salum inggik hele waroho imbisik lahup ibag ane 

10Hit Yehuda hinaben honowe suwon Yosia ware feseruson fahet yi hunu 
roho uba yabuk fug. At amloho inggik hele waroho o winama imbisik larusa 
ambehen fobik suhuloho waharuk lit indag atisi ambeg yet hahu fuhon fahet 
uba yatuk lamek! 
11 Ap suwon Salum ikni Yosia ubalma wereg lit Yehuda inap fet enesuhon o 
aruwen inggik lisoho o winama imbisik laruson fahet NINIKNI Allahn ele 
urukon tu, ”At ino suhuloho waharuk lit 
12o aru nin hebeloho ilen yet ha fug angge imbisik larusa ambehen war 
aruhu.” 

Ap suwon Yoyakim komo yig itfag ane 

13Ap san olok ane turukon palimu o fanowon witukon siyag aruhu! Ap san 
hare ane turukon emberimu hinawi wiri ferukon war aruhu! Ap san are eke 
mingming turuk angge famen onggo og utuk elehon mondabi siyag. 
14Hat ap suwonen hele uruk lit, ”Anden o suwon eke wituk lit hinawi 
hiyaloho wiri fuhuk,” uruk lahen. O ino ubahat fene keyenteg fo rebelug 
hondongge e sahi fam wiroho mut ka lahaptuk lahen. 
15Hat hindimuwen peruk lit, ”E sahi anggolo fam o wituk lahi ane ariyen an 
palimu aruhukmu ap suwon winon apma amuhup,” peruk lahen ano? Hat 
hikniyen suburu men ik men naruk lit ebe fano welatfag fug ano? Aren ap 
let eneptuk lit fano ane eneg turuk latfag. 
16Ap inine elehon men inilaheg toho werehon men alem unubam weregma 
hat hikniyen fano haloho emberuk latfag ane ariyen mun ane man ane fano 
atuk latfag. NINIKNI Allahn ele uruk lit, ”Anden peruk lahi ane onolukon 
arimanowen ari hag toho turuk lamuhup,” uruk. 
17Hat hindimuwen mun angge man angge an ninggikmu welalep ulug 
humalikisi huyuhen sobir-sabar isaruk lit ap siyag ane turuk elehon unusuruk 
lahen. 

18 Ari fahet NINIKNI Allahn ap suwon Yosia amloho Yoyakim o Yehuda inap 
fet enesuhon fahet ele urukon tu, ”At war aruhu halug aben piya sini uruk 
lit, ’Yihi-yehe, ninikni war aha,’ uruk lamuhup fug. 
19Wam keledai wareg angge kinangma saluk fug angge o pumbuk selma hik 
isaruk hag toho Yoyakim wareg angge oho kililim isil lahupteg elehet o 
Yerusalem walinggoho ohowon ambol fil hik isa lahup.” 

O Yerusalem siyag aruhu ibag ane 

20 NINIKNI Allahn ele urukon tu, ”Yerusalem hinap, nori, hit hinibil atuson 
obog toho waroho ilkal isarusama tom Libanon fam lahalug henele hi roho 
ya nga uruk lamek! O Basan punumuwen oho tom Abarim famen oho henele 
hum toho uba yatuk lamek! 
21Hit hinindi henehiyeg toho welatikip li Anden hit komo heneptuk latikik 
angge famen hiren holtul fug uruk latikip. Hit henebe totman angge An nele 
apmayap naptukmen eneg welatikip. 
22Ari fahet hit honowesi fet henesuhon siyeluwen walug laruk hag toho 
longgo uhup. Hit hinibil atuk latuson arimano oho ininggik lisoho o winama 
imbisik lahup. Hiren siyag ane til-wil laruk latikibon fahet alem ari hunubam 
aruhumu hininggali haruk lamuhup. 
23Ketiya e sahi ineyon tom Libanon famen walug watug wirig ibam wereg lit 
hit hinindi henehiyeg toho welahep angge famen fobik hiyaben malik 
endebuk oho lit tanggusi naruken nenek turukon hag toho hunubam 
aruhumu henele ya nga uruk lamuhup.” 

Ap suwon Yoyakhin komo yig itfag ane 

24  NINIKNI Allahn hun Yoyakim amloho Yoyakhin o Yehuda inap fet 
enesuhon fam ele uruk lit, ”Hat sohomangge ninggikmu kilabehon welalen 
halug oho Anden hog toho hik heyele ulug An HIKNI Allah noluk 
welahiyonen nele tem toho uruk lahi. 

25O Babilonia inap onowe suwon Nebukadnezar umalikisi menen an 
nuwabuhup ulug hakol haruk lahen inap ininggikmu Anden hat 
humbahakuk. 
26-27Humbaharuk lit haret hisingat o winama hik hisahuk. Hik hisahuk ambeg 
wereg lit suhuloho ninibam lahuk ulug hinindi ouk toho wenggel haruk 
lamuhup angge famen hinibam la fug angge weregman eneg war amuhup,” 
irisi. 
28Hun Yoyakhin ino kubag lilibug turukmu aben hik usul perukon hag toho 
wereg ano? Nungge fahet at umalikisi men inilen yet harusa fug ambeg hik 
isahup? 
29Hit kinang tu fam welahebonen NINIKNI Allahn ele urukon tu holeg lamek: 
30”Suwesingga fam Yoyakhin unuk haharoho emberuk lit hun ari oluk wereg 
lit alem suwon toron fano roho haluk fug teg latisimu umalikisi oho siyag 
atusa ulug imbiyek! Umalikisiyen ondohowonen endebuhubon misig oho 
Daud ubalmangge ap suwon laharuk lit Yehuda inap fet enesug laruhu fug.” 

Yeremia 23 

Daud ubalmangge ahanuk fanowon wilip aruhu ibag ane 

1Allah Israel ninap NINIKNI inowen ele uruk lit, ”An nambohom foroho 
hinaben wam arimano lin-lan isarukmu linggik-longgo urukon fahet hinindi 
anggin toho welamuhup! 
2Hiren An numalikisi fano roho fet enesug lam fug angge lin-lan isaruk 
latikipmu linggik-longgo urusa. Ari fahet honoluk toho welamuk: Hiren hare 
ane turuk lahebon fahet Anden ayeg waroho alem angginon hunubam 
umbuhuk. 
3Wam Anden o kema-kema hik isarikik ambohom arimano longgo urusareg 
we tot werehon itano Anden o ekeman-ekeman andog enebuhukteg tam 
welatusa ambeg inibam yugmu hondog eneplug lahukmu malik endetil 
larukmen anggolo amuhup. 



2109 

 

 
ALLAH WENE 

© 2018, Indonesian Bible Society. 
 

 
 

 

4An nambohom fano roho fet enesug lamuhup ulug ap in enebuhukmu iren 
fet enesugmu wam arimano enekolen yuk la fug angge misig oho longgo 
uhup fug,” ulug NINIKNI Allahn hiyag isarisireg 
5nin eke uruk lit, ”We tot welamuhupmu Anden Daud ubalmangge ahanuk 
fanowon eke wilip amag uhukmu wilip aruhu. At ap suwon raja in aruhureg 
indi anggat teg lit unggum fano roho haltuk lit ap o pumbuk obog toho let 
eneptuk laruhu. 
6At welaruhu li itano Yehuda inap fano amuhupmu Israel inap oho inindi 
yuwag toho welamuhup. At fahet unuk te ”Allahn ili og neneptukon” 
suwaluhup. 
7Fobik welamuhup li aben ap sa unuk fam tik-tem toho imin peruk halug 
Allah oluk werehon inowen Israel inap o Mesiren hondog eneplug wilip 
atfahon unuk fam tik-tem toho uruk lahi uruk lamuhup fug angge famen 
8Allah oluk werehon inowen Israel inaben ondohowon arimano ik eleruk fil 
o ekema-ekema hik-hak nisarisireg nin suhuloho nenengginang yugmu 
welamag ulug hondog neneplug waharisiyon ino unuk fam tik-tem toho uruk 
lahi uruk lamuhup,” ulug Allahn sali emberisi. 

Yeremian wene hiyag isaruk inap nabi pet enepfag ane 

9An Yeremian Allah wene hiyag isaruk inap fahet nele uruk lahiyon tu: An 
nindi pulung-palang isarukmu nakolen nuwag elek-elek angge turuk lit 
welahi. An NIKNI Allah ebe usa fulu reg ahun olohotma unduhuk lit ele 
ineyon ariyen an ap ik olokon anggolo nalug fanowon wenggeluk fug angge 
turuk ahun hag toho welahi. 
10Allah ele ineyon tu, ”Ap An numbahalug larukon o aru fam keleg toho 
wereg. Iren siyahon eneg mutug laruk lit ap siyahap eneptukon ariyen kal 
oko kinang lilog atikim hoholangge eleg atisimu lekma hag atisi. 
11Wene hiyag isaruk inap nabi oho An nibam foroho inap imamen oho Allah 
eleg peruk lit hare ane turuk. An nibam oho Anden yet harukmen iren onolok 
ane turuk lit wereg. 

12Siyag ane turukon ari famen it laruk abunggalem pi reg ke eneg laruk 
lamuhup. Hik tegma laruk lit enembilan fiyog toho wat tahup. Anden puhuk 
sambil alem angginon unubam umbuhuk ulug An HINIKNI Allahn uruk lahi. 
13Anden yet harukmen nabi o Samaria werehon arimano unubabut we tot 
haleg eleg angge wereg: Iren nunumba Baal unuk fam uruk lahe ulug enele 
hiyag isaruk lit Israel inap unubam kalem hareyon milal eneptuk angge 
famen 
14nabi o Yerusalem werehon arimanowen amben siyahon anggolo roho 
turuk: Iren hiyap paltuk lit enele si ane urukmen warukmen onolok ane turuk 
inap unubam fano turuk lahep ulug inindi enehiyehap enebil larukmu ap 
misihen oho siyag ane tirikik ulug wenggel haruk eleg. It obog toho fahet 
Anden o Sodom Gomora inap welatfag hag toho wereg peruk lahi. 
15An HINIKNI Allah pohol ha kinang ha seneg lahiyonen it fahet uruk lahiyon 
tu: Wene hiyag isaruk inap o Yerusalem werehonen Allah eleg ulug siyag ane 
eneg turukmu o pumbuk kema-kema werehonen wel naptuk eleg. Ari fahet 
Anden wam amiye sihon men nali humu aben nalug war atuk angge nahuben 
og isahuk,” irisi. 
16 NINIKNI Allah pohol ha kinang ha senehon inowen Yerusalem inap unubam 
ele urukon tu, ”An nawene hiyag hisaruk inap nabi enele holtuk lamuhup 
fug! Iren we enele si ane uruk lit fulu roho yet hihi ulug An nambilikmuwen 
wilip atuk elehon inindimuwen wenggel harukon eneg hiyag hisaruk. 
17Aben An nawene sabelepma sobit-sabar isarukon unubam, ’Henehiyeg toho 
welamuhup,’ uruk lit ap inindi arikonen wenggeltuk ane mug eneplug 
larukon unubam, ’Alem siyahon hit hunubam aruhu fug!’ ulug inindi kahal 
eneptuk,” irisi. 
18 NINIKNI Allah otsi poholmon arimano men enele sahaltuk lit palu roho 
weregma nabi arimano ap sa eke it sehelimu wereg lit Allah ele urukon ino 
holtisi ano? It arimano misihen Allahn peruk ane tem toho onolukon wereg 
ano? 

19Yet teg lamok: NINIKNI Allah indimu ahe laharukon ino siyelu humon hag 
toho wilip atuk! Mase ril waharuk lit ap Allah wene fahet ninirim peruk inap 
arimano fuk-fak isaruk lit ilkal isahu. 
20Allah indimu tuhuk perisiyon obog toho arat tibihi puhureg eneg olok ane 
perukon eleg aruhu. Fobik obog arik ohoma alem tu fahet tik-tem toho 
honoluk aruhu. 
21 NINIKNI Allah ele urukon tu, ”Anden nabi arimano unubam An nawene 
hiyag isa lalihip ulug mon eneptikik fug angge famen enemuwen laruk. An 
nele hiyag isarikik fugmen it ininggarehen milal heheg Allah ele ti roho ehek 
ulug hiyag isil laruk. 
22An notsi poholmon men nenele sahaltuk lit palu roho weregma it eke 
welalep halug An nele hikit toho numalikisi hiyag isaruk lit kalem hareyon 
laruk inap fano lawag ulug suhuloho hondog eneplep. 
23Hiren Allah nit men horog toho wereg peruk lahep angge famen An hit 
men hili roho welahi ha reg. 
24Ap misihen mapmumu hirag ahi hama Allahn niyaruk eleg peruk lahep? 
Pohol atogman kinang atogma o kema-kema An welahi. 
25Nabi arimanowen, ’Nei wihi, nei wihi,’ ulug An nunuk fam enele si ane 
urukon Anden holtuk latikik. 
26Hup noenam welaruhukmu it ininggarehen milal heheg hiyag isaruk lit 
enele si ane urukon eleg aruhu? 
27Unumbusagsiyen An nunuk enepeleg atuk lit Baal fam wenggeltuk latfag 
hag toho ketiya oho An numalikisi Allah fahet enepeleg amag ulug nabi 
arimanowen nei waruk ane tintil til laruk. 
28Nabi ekeyen nei waruk halug nei warukon ino fahet eneg hiyag isa reg. We 
Anden nabi eke fam nele hiyag utuk laruhuk halug eneg at inowen An nele 
fuki roho hol halug Allah ele tu ulug ap hiyag isaruk lamag! Ahap men 
anggen men ambi reg ano? 

29An nawene indok ambulpul hag toho wereg, helep simbuk kik angge 
ineyon fam kik turukmu helep humon miyaloho lilibug turuk hag toho turuk. 
30Wene hiyag isaruk inaben it-it onoriyen uruk ane taluk-taluk angge hilaruk 
lit, ’Allah ele ti roho ehek,’ ulug hiyag isaruk ane ari fahet An it men hili roho 
welamuhuk. 
31Enembilik fam yuhun angge Allah wene tu, Allah wene tu ulug hiyag isaruk 
ane fahet suwahal yig isahuk. 
32Iren nei wihi ulug awelwel taruk lit An numalikisi un ane hiyag isarukmu 
kebunggalem hareyon laruk. Alem ari fahet Anden nabi arimano wal isahuk. 
Nawene hiyag isaruk lamuhup ulug Anden mon eneptikik fug. It An 
numalikisi aruma fahet let enebuk fug teg inap wereg,” irisi. 

Allahn alem angginon nunubam umbuhu uhup fug ibag ane 

33 NINIKNI Allahn an nubam ele uruk lit, ”An numalikisi sehelimuwon ekeyen 
ano namingmingangge nabiyen ano imamen ano hat kapal hiyaruk lit, ’Alem 
angginon ke hahon numalikisi unubam umbuhuk ulug NINIKNI Allahn hiyag 
herehek?’ uhup halug haren hebeloho hiyag isaruk lit, ’NINIKNI Allahn ele 
urukon tu: Anggin angge An numaloma ha reg lahiyon hit welahepma Anden 
hik hisahuk. 
34Nabi ano imam ano ap winon san ele uruk lit, ’NINIKNI Allahn angginon 
unubam umbuhuk ehek,’ uhu halug Anden ap ino umalikisi men alem 
siyahon unubam umbuhuk. 
35Ari fahet ap ekeyen eke fam henele fano roho uruk lamuhubon tu, 
’NINIKNI Allahn nungge ane hiyag nesehek? Nungge ulug hebeloho ehek?’ 
uruk lamuhup angge famen, 
36’Angginon unubam umbuhuk ehek,’ uruk lamuhup fug. Ap san ari hag toho 
uruk halug An IKNI Allah noluk wereg lit pohol ha kinang ha seneg lahiyonen 
nele uruk lahi ane indi nonghong uruken hareyap turuk lit inggarehen 
angginon ubamap taruk. 

37Ari fahet hiren nabi arimano eke kapal haruk lit, ”NINIKNI Allahn nungge 
ane hiyag herehek? Nungge ulug hebeloho ehek?” uruk lamuhup. 
38Hiren Anden ihiyon ari sobir isalug, ’Angginon ke hahon NINIKNI Allahn 
numalikisi unubam umbuhuk ehek?’ ulug kapal haruk lamuhup halug 
39Anden hit sen henebuhukteg hiret hinibam hunumbasi og isarik iyahonet 
An nolohotman hik hisahuk. 
40Hik hisahukon fahet hit hininggali roho weregman eneg welamuhupmu 
aben enepeleg amuhup fug,’ ehek imihin,” ulug hiyag nitisi. 

Yeremia 24 

E sawe anggen fahet fulu roho yet hibag ane 

1 O Babilonia inap onowe suwon Nebukadnezar inowen hun Yoyakim 
amloho Yoyakhin o Yehuda inap fet enesuhon ino men otsi ununuk palimu 
rehon men, o wituk inap men, besi ine angge laltuk inap men ininggik hele 
waroho o Yerusalemen og eneplug o Babilonia kinang fam imbisik larisi. 
Imbisik larisimu NINIKNI Allahn an nil fenggen naptisimu yet 
harukmen NINIKNI Allah ibam alukema e sawe anggen sum piren fam fani 
roho weregma yet harikik. 
2Sum misig fam e sawe anggen fanowon ket momi regma tahantuson 
weregma sum pirenehon fam e sawe anggen mondabi filik tehen na fug tehon 
welatusa. 
3Weregma NINIKNI Allahn an nubam ele uruk lit, ”Yeremia, haren nungge yet 
haruk lahen?” ulug kapal niyarisimu anden, ”E sawe anggen yet haruk lahi. 
Winon fano anggolo regma winon mondabi filik tehen na fug tegma yet 
haruk lahi,” irikik. 
4Irikikmu NINIKNI Allahn an nubam ele uruk lit, 
5”Yehuda inap Anden kinang tu famen o Babilonia kinangma yanggal 
eneptikikon arimano An Israel inap INIKNI Allah nilen yet isalug e sawe 
anggen fanowon hag toho wereg peruk lahi. 

6Ari fahet naluke yig isaruk lit Anden it arimano enengginang tu fam 
hebeloho hondog eneplug waruhukteg nin heneko hik isa fug angge yako 
suwap eneptuk laruhuk. 
7An nubahet NINIKNI Allah wereg ulug onoluk aruhuwen inindi keron 
wenggeltuk ane og isahuk. Og isahukmu inindiyen An nambeg hebeloho 
wamuhupteg numalikisi welamuhupmu An it INIKNI aruhuk. 
8Yehuda inap onowe Zedekia men otsi suwon-suwon men ap tor angge o 
Yerusalem pok atusonet o Mesir larusonet arimano e sawe anggen mondabi 
filik tehon hag toho werehen Anden hik isahuk ulug An HINIKNI Allahn uruk 
lahi. 
9Anden yanggaloho pilili-palala isahukmu ap o pumbuk obog toho indit-indit 
werehonen yet isahupteg enekolen unuwag elek turuk lamuhup. O kema-
kema hik-hak isahuk ambeg arimanowen aben wasubag sup toho 
ininggaliyap eneptuk lit ap ekeyen eke huluwap timin peruk halug 
Yerusalem inap mondabi siyag atusa hag toho ar oho siyag amag uruk 
lamuhup. 
10Anden karog fam unusil laruk lit suburu oboket ouk alem suwonet monde 
fuhukmu obog toho war atuk lit kinang Anden unumbasi og isiyag ambehen 
mondabi eleg amuhup,” ulug hiyag nitisi. 

Yeremia 25 

Yehuda inap amusun toho o Babilonia kinangma welamuhup ibag ane 

1 Hun Yosia amloho Yoyakim inowen Yehuda inap fet enesugmen eneg mo 
uhan atisimu hun Nebukadnezar o Babilonia inap onowe suwon ket laharisi 
amo ino fam Allahn o Yehuda inap obog toho fahet an Yeremia At 
amingmingangge nabi welahiyon nubam ele hiyag nitisi. 
2Hiyag nitisi ane ino hikit toho anden Yehuda inap men Yerusalem inap obog 
toho men unubam nele uruk lit, 
3”Hun Amon amloho ap suwon Yosia inowen kinang Yehuda seneg latfag li 
itano mo nuwalen atfagma NINIKNI Allahn an nubam ele urukmen eneg mo 

ilig am wirig am turuk lit fuwap fimahen larisimu ketiya oho ele hiyag nutuk. 
Hiyag nutuk ane ino anden likiya hupmu hit hiyag hisaruk lahi angge famen 
hiren holtuk lahep fug. 
4NINIKNI Allahn amingmingangge nabi hundig-hundig henembeg mon 
eneptuk latisiyon arimanowen oho awene hiyag hisaruk latusa angge famen 
holtuk latikip fug. 
5Nabi arimanowen hiyag hisaruk lit, ’Hit obog toho kebunggalem hareyon 
laruk lit siyag ane turuk lahebon embeselug suhuloho Allah ambeg 
wamuhup! Wamuhup halug kinang NINIKNI Allahn hit hunumbasi og 
isibahon fam weregman eneg welamuhup. 
6Ap winonen tu Allah hag toho wereg ulug wel eneptuk angge hiren oho wel 
eneptuk lit it unubam sembahyang uruk lamuhup fug. Hit hininggiken 
ninikni tu ulug laltuk lahep angge fam An nindi siyahap nabuk fug! Anden 
alem siyahon hit hunubam umbuhuk tohon!’ ulug hiyag hisaruk latusa. 
7Hiyag hisaruk latusa ane ari fahet NINIKNI Allahn ele uruk lit, ’Hiren An nele 
holuk fug angge hit hininggiken laltuk latikip angge wel eneptuk lit An nindi 
siyahap naptuk latikip. Siyahap naptikip ane ariyen hininggareg oho alem 
angginon umbat taruk latikip. 
8Ari fahet An HINIKNI Allah pohol ha kinang ha seneg lahiyonen nele uruk 
lahiyon tu: Hiren An nele holtikip fugmu 
9An namingmingangge Nebukadnezar o Babilonia inap onowe suwon ino 
men ap o pumbuk iliko fil werehon obog toho men wol enebuhukmu 
wamuhupteg hit Yehuda hinap men o pumbuk hit walinggoho werehon men 
elehap heneptuk lit hit henengginanget it enengginanget mondabi siyahap 
tuhup. Siyahap tuhup ambeg arimano aben yet hahupteg enekolen yuk 
lagmag uruk lit wasubag sup isaruk lamuhup. 
10Hit sehelimu aben yunggultuk ane men inda yatuk ane men aben hiyap ket 
hilalug enehiyeg toho wereg ane men roti anggen lilibug turuk lit aplohok 
turuk ane men iral umbagpag fanowon oho eleha fusuhuk. 

11Eleha fusuhukmu kinang aru atogman atogma ohi fare lahakumu hit men 
o pumbuk hit walinggoho werehon menen o Babilonia inap onowe suwon 
apma weregman eneg mo ilig am wirig am turukmu teng pirenman nubam 
hilag nisanggo fimahen 70 aruhu. 
12Aruhumu Nebukadnezar umalikisi menen siyag ane turukon fahet Anden 
ayeg waroho unusuruk lit enengginang mondabi siyahap tuhuk ulug 
An HINIKNI Allahn uruk lahi. 
13Anden o pumbuk wal taneg alem angginon unubam umbuhuk ulug hun 
Yeremia hiyag itikik ane hikit toho aren suwesingga fam haharoho emberisi 
ane Anden o Babilonia kinangman hikirap tuhuk. 
14Babilonia inaben onolok ane turukon fahet Anden ayeg wat isahukmu ir 
oho ap o pumbuk suwon onowesi enemingmingangge amuhup,’ uruk,” ulug 
an Yeremian Yehuda inap men Yerusalem inap obog toho men hiyag isarikik. 

Allahn ap o pumbuk obog toho unusuhu ibag ane 

15Israel ninap NINIKNI Allahn an Yeremia nubam ele uruk lit, ”An nindimu 
nolok haruk lit ik olokon kubag fam hinang isaruk lahiyon tu wamihinteg ap 
o pumbuk Anden mon hapmin ambeg werehon obog toho nawag ulug hinang 
isil lahun. 
16Hinang isil lahunmu nahupteg ap seliyon Anden enembeg mon 
enebuhukon enelukeman nenek turuk lit fuk toho ying atuk lamuhup,” ulug 
hiyag nitisi. 
17Hiyag nitisi ane hikit toho NINIKNI Allahn kubag ino an og nitisimu 
warikikteg ap o pumbuk NIKNIYEN mon naptisi ambeg werehon obog toho 
nawag ulug hinang isil larikik. 
18Hinang isil larikikmu atamtam Yerusalem inap men o Yehuda pumbuk men 
onowesiyet onotsi at let eneptukonet ik olokon ino narusama inibam halog 
turusa ambeg ketiya oho wereg. Halog turusa ambeg arimano iraham ke 
larukon enekolen unum uwag yinggiloho larukmu ap san eke huluwap timin 

peruk halug o Yerusalem men Yehuda pumbuk men mondabi siyag atusa hag 
toho ar oho siyag amag uruk. 
19Yerusalem inap men Yehuda inap menen ik ino narusa hag toho ap o 
pumbuk winamonen naruson tu: O Mesir inap onowe suwon otsi umalikisi 
men, 
20ap pohon it sehelimu werehon men, ap suwon-suwon o Uz kinang senehon 
obog toho men, Filistin inap onowesi suwon obog toho o pumbuk Askelon 
senehon men, Gaza senehon men, Ekron senehon men, o Asdod inap tor 
angge onoluk werehon men, 
21o Edom inap, Moab inap, Amon inap men, 
22o pumbuk Tirus inap onowesi suwon obog toho men, o Sidon inap onowesi 
suwon obog toho men, o pumbuk ik saho ahik fuma fil werehon onowesi 
suwon men, 
23o Dedan inap, Tema inap, Bus inap men, ap unuwal oruk herehon obog 
toho men, 
24Arab inap lekma werehon onowesi suwon obog toho men, 
25o Zimri inap onowesi suwon obog toho men, Elam inap onowesi suwon 
obog toho men, Madai inap onowesi suwon obog toho men, 
26ap suwon inibam iliko fil yatma werehonet horogma werehonet wal 
tanehen ik ino narusa. Ap o pumbuk kinang atogman atogma werehonen 
narusa hag toho fobik o Babilonia inap onowe suwon ino oho ik olokon ino 
nahu. 
27Ik ino hinang isil larikikmu NINIKNI Allahn an nubam ele uruk lit, ”Ap o 
pumbuk obog toho hiyag isamihinon tu: Israel ninap NINIKNI Allah pohol ha 
kinang ha senehon inowen ele urukon tu holeg lamek! Ik olokon aru nalug 
nenek turuk lit me witlihip! Ap seliyon Anden henembeg mon eneptuk 
lahiyon enelukeman fuk toho ying atlihibon nin hebeloho in atihip fug ehek 
imihin. 

28Imihin ane ari holtul fug ulug kubag hinggikmuwen oko walug ik ino 
nalusa fug halug haren it hiyag isamihinon tu: NINIKNI Allah pohol ha kinang 
ha senehon inowen ele urukon tu holeg lamek! Ninirimen nul fug pehep 
angge famen amiyek! 
29Anden o pumbuk kema-kema werehon obog toho siyahap tuhuk ulug o 
pumbuk An nunuk toho suwalehon fam ak tihi angge re hiren te nit siyahap 
nenebuhu fug peruk lahep ano? Anden hir oho siyahap henebuhukmu wilip 
amuhup fug. Ap kinang atogman atogma werehon obog toho unusuhup ulug 
ap seliyon mon enebik waruhuk. An HINIKNI Allah pohol ha kinang ha seneg 
lahiyonen nele aru uruk lahi ehek ulug hiyag isamihin. 
30Ari ulug hiyag isamihinteg ap o pumbuk obog toho nin eke hiyag 
isamihinon tu: NINIKNI Allah lehoman ele ululu sup turuk hag toho uruk. 
Ibam fanowonen ele hum toho uruk. Ap o pumbuk kema-kema werehon obog 
tohowen hol niyawag ulug wiramna waruk inaben enele hi roho uruk hag 
toho ele uruk. 
31Ap kinang atogma werehonen oho ele hum toho uruk ane ino hol haruk. 
NINIKNI Allahn ap o pumbuk obog toho alem unubam werehon haloho 
emberuk lit ap siyag ane turukon karohen unusukag ulug embeseruk. 
32 NINIKNI Allah pohol ha kinang ha senehon inowen ele urukon tu: Siyelu 
humon kinang atog filen waharuk lit o pumbuk ekeyon-ekeyon siyahap 
enebil larukmen eneg ap obog toho siyag amuhup. 
33O itano li ap NINIKNI Allahn unusuhuwon arimano kinang atogman atogma 
lin-lan uruk lamuhupmu aben andog eneptuk lit piya sini ulug kinangma sal 
enebuk fug angge umbusuhupmu kinang amug war aruhu. 
34Hit ap suwon-suwon hunumalikisi fet enesug lahebonen henele hi roho uba 
yatuk lamek! Hit hinine roho turuk lahebon hinindi siyahen sabelep ke 
imbiltuk lamek! Hit hunusuhup sambil horog teg. O ino sambil kubag 
fanowon halog toho lin urukon hag toho hit siyag amuhup. We tor angge 
honoluk welamuhubon o kema-kema hik-hak hisahup. 

35Hit henembohom fet enesug lit henehako roho turuk lahebon, nit 
nunusuhup tohon ulug hirag arik lahup ambeg wereg eleg. 
36-37Ap suwon-suwon enembohom fet enesuhonen enele hum toho ya nga 
urukon hol hemek! Indam ap misihen oho it elel enebuk fug angge weregma 
enembohom indag taruk latusa angge famen NINIKNI Allah undama ahe 
laharukon indok ambulpul hag toho turuk lit enembohom endetuk ambeg 
arimano harep pisako siyahap turuken enembohom mondabi eleg amuhup. 
38Olomene hirahoman wilip atuk hag toho NINIKNI Allah indi inahan toho 
ibamen wilip atuk. Indi olok haruken ap seliyonen umalikisi unusil larukmu 
enengginangma ohi fare lahaku ehek imihin,” ulug hiyag nitisi. 

Yeremia 26 

Yeremia wabuhuk ulug enele sahalfag ane 

1 Yosia amloho Yoyakim Yehuda ninap fahet ap suwon raja ket laharisi 
li NINIKNI Allahn an Yeremia nubam irisi ane tu, 
2”Hat lamihinteg An nibam owahalma unduhuk lit ap o pumbuk Yehuda 
walinggoho werehon sembahyang ul ulug waharukon unubam hiyag hitmin 
ane il misig oho umbusuk fug angge obog toho hiyag isamihin. 
3Iren holuhupteg unubabut siyahon wal taneg haltuk lamuhup lit teg. Haltuk 
lamuhup halug iren siyag ane turukon fahet alem angginon unubam 
umbuhuk perikik ane fahet yihi peruk lit unusuhuk fug. 
4It unubam hiyag isamihin ane tu, ’An Allah nele holtuk lit atam ari-ari turuk 
lamuhup ulug komo heneptik iyag ane suwesingga fam hahatfahon hit 
honolohotma imbiyahon ino hikit toho turuk lamuhup uruk latikik. 
5Nin An namingmingangge nabi hundig-hundig henembeg mon eneptuk 
latikikon arimanowen An nawene hiyag hisarukmu holtuk lamuhup uruk 
latikik angge famen hiren holtuk latikip fug. 
6An nele ying naptukmen eneg welamuhup halug atam An nibam o Silo 
welatfahon ino olunap tiyag hag toho An nibam tuma werehon oho siyaha 
fusuhukmu fobik ap o kema-kema werehon arimanowen ap eke huluwap 

timin peruk halug o Yerusalem mondabi siyag atfag hag toho ar oho siyag 
amag uruk lamuhup,’ ulug hiyag isa lamihin,” irisimu hiyag isa larikik. 
7An Yeremian Allah ibamen ap komo eneptukmu o ino foroho inap imam 
men wene hiyag isaruk inap nabi men Yehuda inap obog tohowen hol harusa. 
8NIKNI Allahn ele hiyag nitisiyon obog toho anden ap arimano hiyag 
isarikikmu itano it arimano obog tohowen an nubam, ”Hat pinggi huwabul,” 
ulug sen naptusa. 
9Iren te, ”Nungge fahet haren NINIKNI Allah unuk fam hiyag nisaruk lit, ’O 
Silo siyag atfag hag toho Allah ibam tu fam oho teko lahumu o pumbuk aru 
halog toho siyag aruhureg ap o pumbuk aru werehon eleg amuhup,’ ehen?” 
ulug walinggoho kilap nasug lit pet naptuk latusa. 
10Yehuda inap onowesi ap suwon ibam wereg lit alem ari fahet hol harusareg 
Allah ibam larusareg sok unuk Keron horogma heriyegma 
11imam inap men nabi inap men arimanowen onowesi men ap welatuson 
obog toho unubam hiyag isaruk lit, ”Ap aruwen o pumbuk aru fahet hiyag 
nisaruk ane hit hininggareg hinisanggo fam holtuk lahep! Ari fahet ware 
fusul ulug kong tilihip!” ulug heng turusa. 
12Heng turusama an Yeremia inowen nele uruk lit, ”NIKNI Allahn mon naptuk 
lit Allah ibam tu men o pumbuk aru men fahet hiyag nerehekon hikit toho 
hiyag hisihimu hiren holehep. 
13Ari fahet kalem hareyon embeselug hunubabut puhun toho wereg lit 
Hinikni Allah ele eneg holtuk lamuhup! Holtuk lamuhup halug Allahn alem 
angginon hunubam umbuhuk irisiyon ari fahet nambiken irikik ulug 
hunusuhu fug. 
14An nebe hit hininggikmu ahi angge re hit hinilmu fano peruk lahebon hiren 
an nubam tilihip. 
15Nuwatlihip halug siyag ane turuk lahi fug nahun namep hililoho hit 
hunubam oho ap o pumbuk aru werehon fene oho feteng toho tag aruhumu 

siyag amuhup. NIKNI Allahn we tik-tem toho mon naptuk lit hiyag nerehek 
ane roho obog toho hiyag hisihi,” ulug hiyag isarikik. 
16Anden ari roho irikikmu ap suwon otsi men ap welatuson obog tohowen 
imam inap men nabi inap men unubam hiyag isaruk lit, ”Hun aruwen ehekon 
ari Allah NINIKNI unuk fam hiyag nesehek. Ari fahet ware fusul ulug alem 
kong tuk fug teg lahe,” ulug an ili og naptusa. 
17Ili og naptuk lit Israel ninap nonowesi winon oho in atusareg ap arimano 
palu roho weregma unubam enele uruk lit, 
18”Hun Hizkia inowen Yehuda kinang seneg latfag li o Moresyet ahun nabi 
Mikha inowen Yehuda inap obog toho unubam hiyag isaruk lit, 
’NINIKNI Allah pohol ha kinang ha wal tibahon inowen ele urukon iminon tu, 
’Aben yabuk wituk lit kinang hebeltuk hag toho o Sion hebel isahupmu olun 
aruhu. O Yerusalem oho harep pisako pin kuruk lit unusuhup. Allah ibam 
wereg ambeg tom aru fam oho fare ingga lahaku,’ ulug hiyag isibag. 
19Mikha inowen hiyag isibag ane ari ap suwon Hizkia men umalikisi obog 
tohowen hol hibareg Mikha ino ware fisibag ano? Eleg-o, Hizkia 
ino NINIKNI Allah fahet akol toho wereg lit hindi nisimin ulug heng turuk 
latfagma NINIKNI Allahn alem angginon unubam umbuhuk pibag ane fahet 
nambiken ulug unusibag fug. Niren alem angginon e kanti lisoho nit 
nunubam umbat taruk lamuhukon ari fano peruk lahep?” ulug ap arimano 
komo eneptusa. 
20Ap eke winon oho o Kiryat-Yearim ahun Semaya amloho Uria inowen an 
Yeremia uruk latikik ane hag toho aren oho NINIKNI Allah unuk fam o 
Yerusalem men pumbuk walinggoho werehon fahet ele olok toho hiyag 
isaruk latisi. 
21Hun inowen Allah ele hiyag isarukmu ap suwon Yoyakim, sehen seneg inap 
onowesi, alem seneg inap arimano menen hol harusareg ap suwon inowen 
Mikha ino ware fusuhuk ulug indimu wenggeltuk latisi. Waruhuk urukon 
oluk atisireg hun Uria ino akol tulug hirag-hirag o Mesir larisi. 

22Larisimu ap suwon Yoyakim inowen Uria yami rik lalihip ulug hun Akhbor 
amloho Elnatan ori winon men o Mesir mon eneptisimu 
23larusareg Uria o Mesiren hondoko ap suwon Yoyakim inggikmu imbik 
waharusa. Imbik waharusama Yoyakim inowen ware feselihipteg olma inap 
warehon sal eneptuk ambeg hik isalihip irisi ane hikit toho ware feserusa 
angge famen 
24an Yeremia ino hun Safan amloho Ahikam inowen ili og naptisireg wat 
tawag ulug Yehuda inap ininggikmu numbaharisi fug. 

Yeremia 27 

Yeremian e paleg angginon ha ribag ane 

1 Ap suwon Yosia amloho Zedekia o Yehuda inap onowe suwon ket 
laharisimu NINIKNI Allahn an Yeremia nubam ele uruk lit, 
2”E paleg angginon hele fam ililoho handuhunmu embemihin! 
3O Edom inap, Moab inap, Amon inap, Tirus inap, Sidon inap onowesiyen 
Yehuda inap onowe Zedekia ambeg o Yerusalem lalihip ulug mon eneptusa 
inap arimano hiyag isaruk lit, 
4’Honowesi enembeg suhuloho lalihipteg hiyag isahubon tu: Israel 
ninap NINIKNI Allah pohol ha kinang ha senehon inowen hit hiyag hisaruk 
lit, 
5’An ninggik ineyonen kinang men ap men wam pak mene men wal eneptik 
iyag. Wal eneptik iyag angge arimano Anden ap fano peruk lahiyon og um 
teg lahi. 
6Ketiya Anden hit henengginang obog toho An namingmingangge o 
Babilonia inap onowe suwon Nebukadnezar og utuk lahi. Og utuk lit pak 
mene farema werehon oho at apma welamuhup ulug inggikmu emberuk lahi. 
7Ap o pumbuk obog toho inggikmu emberuk lahiyon arimano Nebukadnezar 
men amloho men umbusag men enepma weregman eneg Babilonia inap 
arimano ap o pumbuk suwon winon onowesi ininggikmu amuhup. 

8Babilonia inap onowe inowen e paleg angginon o pumbuk eke inap 
enenduhunmu emberukmu nit ha ruruk lamuhuk fug puhup halug Anden 
hun Nebukadnezar ino enembeg monde fuhukmu ap unusil larukmen eneg o 
pumbuk ino tog men suburu obok men ouk alem suwon menen mondabi eleg 
aruhu ulug An HINIKNI Allahn uruk lahi. 
9Hit honori An nawene hiyag hisaruk inap nabi men, nei fulu roho waruk 
inap men, ap warehon enehime wol eneptukon men, pamongge unusuruk 
inap men enele holtuk lamuhup fug. Iren enele uruk lit, ’O Babilonia inap 
onowe suwon apma welamuhup fug,’ ulug hiyag hisaruk. 
10Enele si ane hiyag hisaruk ane ari holtuk lamuhup halug Anden hit 
henengginangman yanggaloho pilili-palala hisahukmu mondabi siyag 
amuhup. 
11Ap o pumbuk san e paleg angginon nenenduhunmu ha ruruk lit 
Nebukadnezar apma welamuhuk puhup halug Anden ap arimano fet 
enesugmu inindi yuwag toho enengginangma wereg lit iniyabuk wit taruk 
lamuhup,’ ehek,’ imihin. An HINIKNI Allahn nele aru onowesi wal taneg hiyag 
isa lahuben hiyag isamihin,” ulug Allahn hiyag nitisi. 
12Allahn hiyag nitisi ane ari hikit toho Yehuda ninap nonowe suwon Zedekia 
fam oho nele uruk lit, ”Hat humalikisi men honoluk welamuhuben e paleg 
angginon henenduhunmu ha reg lit Babilonia inap onowe Nebukadnezar 
apma welamuhup. 
13Ap o pumbuk ekeyen Babilonia inap onowe apma welamuhuk fug puhup 
halug NINIKNI Allahn ap arimano fahet ele uruk lit tog men suburu obok men 
ouk alem suwon menen war amuhup irisi ane unubam aruhu rohon! 
14Allah wene hiyag hisaruk inap nabiyen, ’O Babilonia inap onowe suwon 
apma welamuhup fug,’ ulug hiyag hisarukon fahet enele si ane uruk ulug 
holtuk lamuhup fug. 
15NINIKNI Allahn ele uruk lit, ’Nabi arimano Anden mon enebuk fugmen Allah 
ele tu ulug enele si ane hiyag hisaruk. Hiyag hisaruk ane ari holuhup halug 

Anden hit henengginangman yanggal henebuhukmu hiret nabi enele si ane 
hiyag hisarukonet mondabi siyag amuhup,’ irisi,” ulug hiyag itikik. 
16Hiyag itikikteg Allah olohotma unduhukon imam men Yehuda inap men 
anden hiyag isaruk lit, ”NINIKNI Allahn ele urukon tu holeg lamek: Hit honori 
nabi arimanowen enele uruk lit, ’Olohokangge NINIKNI Allah ibam foroho 
latuson hun Nebukadnezaren huhulangge hilalug o Babel larisiyon arimano 
folo-folo suhuloho walug wamuhup,’ ulug hiyag hisarukmu hiren tem toho 
hiyag nisaruk ulug holtuk lamuhup fug. 
17Nabi arimano enele holuk fug angge Babilonia inap onowe suwon apma 
welamuhup halug eneg honoluk welamuhup. At apma welamuhup fug halug 
hun ariyen o aru olunap tik waruhu ane fahet fano peruk lahep ano? 
18Nabi arimanowen enele si ane uk fug angge An HINIKNI Allahn hiyag isaruk 
lahi ane hikit toho hiyag hisaruk lalep halug iren An pohol ha kinang ha 
seneg lahiyon nubam sembahyang elebon tu, ’Nebukadnezar inowen 
olohokangge Hat hibam men ap suwon ibam men forohowon minggiroho 
winon huhulangge hilalug o Babilonia kinangma walug larisireg nin 
hebeloho waharuk lit olohokangge tot embeserisiyon hilalug lahu rohon let 
nenebik ma,’ ulug heng naplep. 
19-20Nebukadnezaren hun Yoyakim amloho Yoyakhin o Yehuda inap fet 
enesuhon men Yehuda inap onowesi men Yerusalem inap onowesi obog toho 
men ininggik hele waroho og eneplug o Babilonia imbisik larisi sambil ino 
uwag piren An nibam werehon men, kou walu warehon humon unuk Ik 
Ahum men, kereta lisoho walug laruk angge arimano men olohokangge tot 
werehon men embeselug larisimu ketiya oho wereg angge famen 
21An Israel hinap HINIKNI Allah pohol ha kinang ha seneg lahiyonen nele 
uruk lahiyon tu: Olohokangge tot forohowon arimano obog toho 
22ap seliyonen hilalug lahupteg amusun toho forohoman eneg Anden fano 
puhuk sambil horog aruhumu suhuloho walug waruhuk. An HINIKNI Allahn 
nele aru uruk lahi,’ irisi,” ulug hiyag isarikik. 

Yeremia 28 

Yeremia inowen hun Hananya war aruhun ulug komo yig itfag ane 

1 Ap suwon Zedekia Yehuda inap inikni unduhuk ferusa li mo uhan atisimu 
pikalem fuwabon fam ap wene hiyag isarukon o Gibeon ahun Azur amloho 
nabi Hananya inowen Allah ibamen hubu lahaptuk inap imam men ap 
anggolo welatuson onolohotman an Yeremia nubam ele uruk lit, 
2”Israel ninap NINIKNI Allah pohol ha kinang ha senehon inowen ele urukon 
tu, ’Ap suwon o Babel inap inikniyen e paleg angginon henenduhunmu 
emberisiyon ino Anden kong toho hik isaruk lahi. 
3Mo ilig am wirig am turukmen piren eneg lahumu olohokangge An nibam 
welatisiyon Nebukadnezaren huhulangge hilalug o Babel larisiyon arimano 
obog toho Anden suhuloho o aru imbik waruhuk. 
4Yoyakim amloho ap suwon Yoyakhin Yehuda hinap hinikni ino men 
umalikisi ininggik hele waroho o Babel imbisik laruson arimano oho Anden 
suhuloho o aru hondog eneplug waruhuk. Yet homok, ap suwon o Babel 
werehonen e paleg angginon henenduhunmu emberisiyon ino kong toho hik 
isaruk lahi. An HINIKNI Allahn nele aru ihi,’ ” irisi. 
5Irisimu an Yeremian imam inap men ap Allah ibam unduhuk latuson 
arimano obog toho onolohotma nabi Hananya ubam nele uruk lit, 
6”Haren ehenon hikit toho NINIKNI Allahn tukag ulug heng turuk lahi. 
Amin! NINIKNI Allahn olohokangge ibam welatisiyon arimano men ap o 
Babel imbisik laruson obog toho suhuloho o aru hondog eneplug waharuk lit 
sali embehenon hikit toho telep fano. 
7We anden iminon te hat men ap aruma werehon menen fano roho holiyek: 
8Hat men an men elegma indam oho wene hiyag isaruk inap nabi 
arimanowen ap ununggul unuk anggolo men o pumbuk humon men unubam, 
’Tog aptuk ane men alem angginon eke hag eke hag men ouk suwon oho 
hunubam aruhu,’ ulug hiyag isaruk latfag. 

9Nabi misihen hinindi yuwag toho welamuhup ulug sali emberuk ane hikit 
toho teko laruk halug eneg we tem ap aru NINIKNI Allahn monde ferisimu 
hiyag nisarisi puhup,” ulug anden hiyag itikik. 
10Hiyag itikikmu Hananya inowen e paleg angginon an Yeremia 
nanduhunmu enehangge hag toho ha reg latikikon ino warisireg kong toho 
hik isarisi. 
11Hik isarisireg Hananya inowen ap welatuson arimano obog toho 
onolohotman ele uruk lit, ”NINIKNI Allah ele urukon tu, ’Nebukadnezaren e 
paleg angginon ap unubam imbil larisiyon arimano ap o pumbuk obog toho 
enenduhunmuwen wahukteg kong toho hik isahuk,’ ehek,” ulug hiyag 
isarisimu an Yeremia wilip atug larikik. 
12Hananya inowen e paleg angginon ino paloho hik isarisimu NINIKNI Allah 
ele nubam uruk lit, 
13”Hananya ambeg lamihinteg NINIKNI Allah ele ti roho irisi ulug hiyag 
itmihinon tu, ’Haren e paleg angginon ari kong tebeserikinmu Anden e 
ubalma helep simbuk angginon hit hunubam umbuhuk. 
14An Allah Israel hinap HINIKNI pohol ha kinang ha seneg lahiyonen nele 
uruk lahiyon tu: Helep simbuk angginon Anden ap o pumbuk obog toho 
enenduhunmu umbuhukmu ap suwon o Babel werehon Nebukadnezar apma 
wereg lit amingmingangge welamuhup. Mene wam farema werehon oho ngi 
reg lamag ulug at inggikmu umbuhuk,” ulug hiyag nitisimu 
15anden Hananya fam uruk lit, ”Hananya nare, holeg lamin! NINIKNI Allahn 
hat mon haptisi fug angge famen ap arimano unubam hele si ane hiyag isaruk 
lahen ane fahet iren tem toho hiyag nisarisi peruk. 
16Ari fahet NINIKNI Allahn hiyag hutuk lit, ’Anden kinang aru famen wilip 
aruhun ulug yanggal haptuk lahi. Allah ele sobir esemek ulug ap milal 
eneptuk latikinmu mo aru uwan la fugmu war arik lahun,’ ehek,” ulug komo 
yig itikik. 

17Komo yig itikik ane ino hikit toho mo ino uwan la fugmu pikalem sabiron 
fam Hananya ino war atisi. 

Yeremia 29 

Yeremian Yehuda inap o Babel welatfahon fahet suwesingga haharoho imbibag 
ane 

1 Yehuda ninap nonowesi men Allah fahet hubu lahaptuk inap imam oho 
wene hiyag isaruk inap nabi oho ap obog toho Nebukadnezar inowen o 
Yerusalemen hondoko o Babilonia imbisik laruson unubahet an Yeremia o 
Yerusalem wereg lit suwesingga eke haharoho emberikik. 
2Ap suwon Yoyakhin isinga men otsi oho kinang Yehuda seneg inap, 
Yerusalem inap onowesi oho, o wituk inap, besi laltuk inap arimano obog 
toho o Yerusalemen wilip atusa li an Yeremian suwesingga ino haharoho 
emberikikmu 
3hun Safan amloho Elasa men Hilkia amloho Gemarya men ap suwon Yehuda 
ninap ninikni Zedekia inowen ap suwon Nebukadnezar ambeg mon 
eneptuson larikim ininggikmu emberikikmu o Babel walug larusa. 
4Suwesingga ino fam haharoho emberikikon tu, ”Allah Israel 
ninap NINIKNI pohol ha kinang ha senehon inowen ap o Yerusalemen 
hininggik hele waroho o Babilonia hunumbahik laruson hunubam urukon tu, 
5’O Babilonia inowen o wit tahupteg yabuk wiroho yabuhup angge arimano 
naruk lit hinindi yuwag toho welamuhup! 
6Hiyap hilahupteg malik indag tahup! Hunumalikisi fahet oho unuhesi yami 
ruruk lamuhup, heneholani fahet oho enehunsi og isahup! Ap eleg angge 
welamuhup tohon anggolo amag ulug iren oho ap umalik hilani umalik indag 
enebil laruk lamuhup! 
7O pumbuk hik hisarikik ambeg arimano wereg inap fano roho welamag ulug 
let eneptuk lamuhup! Ap o pumbuk arimano fahet An nubam sembahyang 
uruk lamuhup! It fano roho welamuhup halug eneg hir oho fano welamuhup. 

8An pohol ha kinang ha seneg lahiyon Israel hinap HINIKNI inowen nele uruk 
lahiyon tu: Wene hiyag isaruk inap nabi men fulu ane turuk inap hit sehelimu 
werehon arimanowen henele yong henebuhup tohon iren nei waruk ane 
hiyag hisarukmu holuk fug! 
9Anden it mon enebuk fugmen iren Allah ele tu ulug enele si ane hiyag 
hisaruk ulug An HINIKNI Allahn nele aru uruk lahi. 
10 Mo ilig am wirig am turukmen teng pirenman nubam hilag 70 aruhumu 
Babilonia inap inine roho werehon eleg aruhu halug Anden hit fahet wenggel 
hahukteg hiyag hisarikikon hikit toho suhuloho o Yerusalem hondog 
heneplug waruhuk. 
11Anden hit hunubam tuhuk peruk lahi ane An nindi nonghong uk fug angge 
welahi. Alem angginon hit hunubam am fug angge fano roho welamuhup 
ulug wenggeltuk lahimu fobik teko lahu ane fahet hinindi se roho 
welamuhup. 
12Hiren let nenebin ulug An nubam heng nabik waharuk lamuhup halug 
Anden hit henele holtuk laruhuk. 
13Hiren An yami nabik waharuk lamuhup halug hiyag naptuk lamuhup. 
Hinindi handuhal teg eleg angge hira nabuhupmu 
14hit hinilmu inam aruhuk. Anden hit siyag toho welahep ane hebel isaruk 
lit o kema-kema hik-hak hisarikik ambehen andog henebuhukteg hininggik 
lisoho wilip heneptikik ambeg nin suhuloho hondog heneplug waruhuken 
uruk lahi,’ ehek. 
15Hiren henele uruk lit, ’Nit o Babilonia weregma NINIKNI Allahn wene hiyag 
nisaruk inap nabi og nisarisi,’ uruk lahep angge famen iren enele si ane hiyag 
hisaruk. 
16-17Hun Dauren ondohowonen ondohowon ap suwon o Yerusalem werehon 
ino men, honori Yerusalem inap o Babilonia hondog eneplug larusa fuhon 
obog toho fahet NINIKNI Allahn ele urukon tu, ’Anden tog men suburu obok 

men ouk alem suwon men it enesehelimu monde fuhukmu e sawe anggen 
mondabi filik tehen na fug tehon hag toho amuhup. 
18Amuhupmu Anden unusimin ulug mug eneplug laruk lit o pumbuk kema-
kema hik-hak isahuk. Hik-hak isahukmu ap kinangma werehon obog 
tohowen yet isahupteg enekolen yuk lagmag uruk lit wasubag sup isalug 
ininggaliyap eneptuk lamuhup. Ari roho turuk lamuhupmu ap ekeyen eke 
huluwap timin peruk halug o Yerusalem mondabi siyag atisi hag toho ar oho 
siyag amag uruk lamuhup. 
19An namingmingangge nabi hundig-hundig enembeg mon eneptuk latikikon 
arimanowen nawene hiyag isaruk latusa angge famen holtuk latusa fug. 
Holtuk latusa fug ane ino fahet Anden alem angginon unubam umbuhuk ulug 
An HINIKNI Allahn nele uruk lahi. 
20Ari fahet hit o Yerusalemen hininggik lisoho o Babilonia og heneplug 
larikikonen An HINIKNI Allah nele holtuk lamuhup!’ uruk. 
21Nit Israel ninap NINIKNI Allah pohol ha kinang ha senehon inowen hun 
Kolaya amloho Ahab men Maaseya amloho Zedekia men unubahet ele uruk 
lit, ’Iren Allah ele tu ulug enele si ane hiyag hisaruk. Anden it piren itano 
Nebukadnezar inggikmu umbuhukmu aren hit hiniline unusuhu. 
22Unusurukmu fobik hit Yehuda hinap o Babilonia kinangma hondog 
heneplug laruson ekeyen eke huluwap timin peruk laruhu halug ele uruk lit, 
’Babilonia inap onowe suwon inowen hun Zedekia men Ahab men indokma 
wirag eneptisi hag toho NINIKNI Allahn hat hubam tuhu,’ ulug huluwap turuk 
laruhu. 
23It piren itanowen onori unuhesi pal taruk lit Anden nele hiyag isa fugmen 
Allah ele tu ulug Israel inap hiyag isaruk lit it sehelimuwen amben siyahon 
turuk latusa ane An nilen yet isarikikteg noluk teg lahi. An HINIKNI Allahn 
nele aru uruk lahi,’ ehek,” ulug suwesingga fam haharoho emberikik. 

Suwesingga Yeremian hahatfahon fahet hun Semayan siyag pibag ane 

24 NINIKNI Allah pohol ha kinang ha senehon inowen o Nehelam ahun 
Semaya fahet an nubam ele hiyag nitisi. 
25Semaya inowen ap winonen hiyag um fugmu at unuk fam hun Maaseya 
amloho Zefanya Allah amingmingangge imam ino men ori imam winon obog 
toho men Yerusalem inap obog toho fahet suwesingga eke haharoho 
emberuk lit, 
26”Zefanya, nare, NINIKNI Allahn imam Yoyada ubalmangge imam 
welaruhun ulug hat lahap haptisi. Lahap haptisi angge re nenek turuk ahun 
eke Allah ibam waharuk lit nabi welahi ulug ap enele ying eneptuk halug ap 
ino senetug anggolopma hele waroho foroho ane hat hubam wereg. 
27Ari regma ketiya o Anatot ahun Yeremia inowen nabi welahi ulug hit 
hiniline winik-wonog angge ruruk angge famen nungge fahet senetuk lahen 
fug? 
28Hun ariyen nit o Babilonia welaheyon fahet suwesingga eke haharoho 
emberisiyon tu, ’Hit amusun toho o Babilonia welamuhup. Ari fahet o 
Babilonia inowen o wit tahupteg yabuk wiroho yabuhup angge arimano 
naruk lit hinindi yuwag toho welamuhup,’” ulug haharoho emberisi. 
29Suwesingga hun Semaya inowen haharoho emberisiyon ino imam Zefanya 
inowen kim halug hiyag nutukmu holtikik. 
30Holtikikmu NINIKNI Allahn an nubam ele uruk lit, 
31”Ap eke monde feruk lit, ’Lamihinteg ap ininggik hele waroho o Babilonia 
imbisik laruson obog tohowen holukag ulug hiyag isahunon tu, 
’NINIKNI Allahn o Nehelam ahun Semaya fahet kong toho emberisiyon tu 
holeg lamek! Anden hun ari monde ferikik fug angge famen aren Allah ele 
tu ulug ele si ane urukmu hiren tem toho uruk peruk lahep. 
32Aren NINIKNI Allah henembol yig utuk lamuhup ulug hiyag hisaruk latisi 
ane fahet Anden alem angginon ubam umbuhukmu aren ondohowonen 
ondohowon misig oho An numalikisi sehelimu wereg lit Anden it fanowap 

enebuhuk ane yet hahu fug. An HINIKNI Allahn nele aru uruk lahi,’ ulug hiyag 
isa lahuwen monde femihin,” irisi. 

Yeremia 30 

Allahn o Israel fanowap tuhuk ulug sali ibag ane 

1 NINIKNI Allahn an Yeremia nubam ele uruk lit, 
2”Israel hinap HINIKNI Allahn nele iminon tu holeg lamin: Anden hat hiyag 
hutuk latikik ane obog toho suwesingga fam haharoho embemihin. 
3An numalikisi Israel inap men Yehuda inap men hebeloho fanowap 
enebuhuk li horog aruhumu Anden suhuloho kinang unumbasi og isarik 
iyahon fam hondog eneplug waruhukmu yug toho welamuhup. 
An HINIKNI Allahn nele aru uruk lahi,” ulug hiyag nitisi. 
4Hiyag nitisireg NINIKNI Allahn Israel inap men Yehuda inap men unubahet 
ele uruk lit, 
5”An nele iminon tu holeg lamek! Aben ninindi yuwag toho welamuhuk 
perukmen alem angginon unubam atuken enele ya nga urukmu holeg lahi. 
6Nungge fahet ap obog toho onorohole hilik teg lit hiyap malik indag tarukon 
hag toho ininggiken enehum senegma yet isaruk lahi? Ap anggeyen malik 
indag taruk lit enele uruk ano ulug hinilen kim isalug honoluk atmisiyen 
aliyek! 
7Ap asengseng toho welamuhup sambil horog tehen henekolen yuk lagmag 
uruk lamek! O ino sambil teko lahu ane men wina sambil turuk ane men 
wirim teg elehen hun Yakuben ondohowonen ondohowon arimano 
enemelmel toho welamuhup angge famen Anden windat enebuhuk. 
8An HINIKNI Allah pohol ha kinang ha seneg lahiyonen nele uruk lahiyon tu: 
O ino sambil Anden e paleg angginon enenduhunmu ha unubaharuson fala 
roho hik isahukteg hele ininggik pug tehon lol enebuhukmu ap o winamonen 
enemingminganggeyap eneptuk ane eleg aruhu. 

9Eleg aruhumu it arimano An INIKNI Allah men Daud umba Anden ap suwon 
lahabuhukon men nenemingmingangge welamuhup. 
10 Hit Yakuben ondohowonen ondohowon welahebon henekolen yuk la fug! 
An HINIKNI Allahn nele aru uruk lahi. Anden hit hunumalikisi men hininggik 
lisoho o yatma hondog heneplug larusa ambehen hininggik hele loloho wilip 
henebuhukteg henengginangma suhuloho waruhukmu ap misihen oho 
siyahap henebuk fug angge weregman eneg hinindi yuwag toho welamuhup. 
11Hit hik-hak hisarikik ambehen An hit men wereg lit windat henebuhukteg 
it mingming heneptuk inap arimano obog toho elehap enebuhuk. Hit eneg 
elehap henebuk fug angge siyag ane hiren turuk lahebon wirim toho unggum 
angginon hunubam umbuhuk,” irisi. 

Allahn yowilangge hunubam werehon hihit henebuhuk ibag ane 

12 NINIKNI Allahn o Yerusalem inap unubam ele uruk lit, ”Yowilangge 
hunubam werehen ouk warukmen eneg welamuhup. 
13Hit hihit heneptukon misig oho wereg eleg. Yowil ahambut wa fug angge 
weregman eneg fano amuhup fug. 
14Ap hit inindi henesug latuson arimano obog tohowen enepeleg atisimu hit 
fahet wenggel haruk eleg. Hiren siyag ane anggolo turuk latikibon fahet 
Anden hit nindi henesug lam fug angge ap seliyonen ap unusuruk hag toho 
hunusirikik. 
15Yowil angge nunubam werehon ahambut waruk eleg ulug henele ya nga 
uk fug! Hiren siyag ane hum toho turuk latikibon fahet Anden ari obog toho 
hunubam tirikik angge famen 
16olomeneyen pak mag-mag naruk hag toho hit hum heheg hinaruk latusa 
inap arimano obog toho aben nahup. Ap seliyon hit siyahap heneptuson obog 
toho ininggik lisoho og eneplug lahup. Henenggengge huhulangge hilarusa 
inap arimano obog toho Anden ap ininggikmu umbuhukmu mun angge man 
angge iren tohon aben hilahup. 



2133 

 

 
ALLAH WENE 

© 2018, Indonesian Bible Society. 
 

 
 

 

17Aben hit hinibam Yerusalem fahet abug uruk lit, ’IKNI Allahn irimen 
embeserisimu ap misihen oho wenggel haruk eleg,’ uruk angge famen Anden 
yowil hit hunubam werehon tag angge heneptuk lit hihit henebuhuk ulug 
An HINIKNI Allahn uruk lahi. 
18Yakuben ondohowonen ondohowon arimano Anden hebeloho nindi 
isahukmu o Yerusalem halog toho lin isarusa ambeg hebeloho wiri feruk lit 
ap suwon ibam oho nin fanowap tuhup ulug An HINIKNI Allahn uruk lahi. 
19An numalikisi enebe anggolowap enebuhukmu nin hebeloho tor amuhup 
fug. Anden palimuwap enebuhukmu aben nin hebeloho ininggaliyap 
enebuhup fug. An numalikisiyen nin hebeloho enehiyeg haruk lit An wel 
naptuk asini yunggultuk lamuhup. 
20It apmayap eneptuk inap obog toho Anden alem angginon unubam 
umbuhukmu An numalikisi arimano iniknisi tam fano welatfag hag toho 
welamuhup. Anden fet enesugmu inindi yuwag toho welamuhup. 
21An numalikisi sehelimuwen it fet enesuhon eke in aruhureg ine roho sen 
enesug laruhu. Anden at ino wol turukmu akol eleg toho An nolohotma 
waharuk laruhu. Ap sa Anden wol tuk fugmen An nolohotma walep halug 
war alep ulug An HINIKNI Allahn nele uruk lahi. 
22Hit An numalikisi weregma An hit Hinikni aruhuk,” uruk. 
23Yet teg lamok: Allah indimu ahe laharukon ino siyelu humon hag toho 
wilip atuk! Mase ril waharuk lit ap Allah wene fahet ninirim peruk inap 
arimano fuk-fak isaruk lit ilkal isahu. 
24Allah indimu tuhuk perisiyon obog toho mondabi tibihi puhureg eneg olok 
perukon eleg aruhu. Fobik obog arik ohoma alem tu fahet ulug hinindi 
anggar aruhu. 

Yeremia 31 

Israel inap suhuloho inibam yugmu lahup ulug sali imbibag ane 

1 NINIKNI Allah ele urukon tu, ”Obog aruhu li Israel inap ununggul unuk obog 
toho Inikni An aruhukmu it An numalikisi amuhup. 
2Indam Israel inap arimano tog elman unuselep angge famen Anden nindiyen 
ulug ili og eneptuk lit lekman hondog eneptik iyag. Iren kel taruk ambeg 
yami ril larukmen 
3An yatman waharuk lit it onolohotman inam arik waharik iyag. Israel hinap 
nori, Anden indamen tulug ketiya oho hit fahet nindi henesug lahireg 
nindiyen ulug let heneptuk lit eneg welaruhuk. 
4Anden hit Israel hinap suhuloho unduhuk hunubahakukmu henemu in 
amuhup. Hiren heneliliyangge lahaboho waruk tel til laruk lit nin suhuloho 
henehiyeg toho tei alem wiliptuk inap inim kelem sini yunggultuk lamuhup. 
5Nin hebeloho tom o Samaria werehon fene yabuk wit tahupteg 
hininggarehen anggen paloho hilaruk lamuhup. 
6Fobik welamuhup li hit honolohotma unduhuk inaben tom Efraim famen 
enele ine roho uruk lit, ’Nori, o Sion NINIKNI Allah wereg ambeg lahulen 
maniyek!’ ulug wol heneptuk lamuhup. 
7Henehiyehen Yakub umalikisi fahet kelem sini yunggultuk lit o pumbuk 
obog toho palimu werehon arimano enebene suleng uruk lamuhup! Allahn 
umalikisi Israel inap longgo urusama we tot werehon itano fanowap eneptisi 
ulug wel turuk lit ap hiyag isaruk lamuhup! 
8Anden numalikisi arimano kinang atogman wol enebuhukteg ik eleruk filen 
hondog eneplug waruhuk. It arimano sehelimuwon il hupnihon, unuyug 
siyahon men hiyap malik fet taluhon, ket indag tarukon inim enebe su roho 
o aru suhuloho wamuhup. 
9It uba yatil waharukmu Anden enehiyehap eneptuk lit hondog eneplug 
waruhuk. Anden ik eleruk hiyag isil waharuk lit kalem fano halegma salog 
malog angge unusuk fug toho hondog eneplug waruhuk. Israel inap Inikni 
An weregma hit Efraim hinap numalikisi wandabon hag toho welahep. 

10Hit o pumbuk obog tohowen An HINIKNI Allah nele iminon hol halihipteg 
ik ayeg ke yatma werehon arimanowen oho holukag ulug hiyag isa lahubon 
tu, ’Allahn umalikisi hik-hak isarisi angge famen suhuloho palu enebuhureg 
wam domba inikniyen foroho hag toho fet enesug laruhu.’ 
11Anden Yakub umalikisi windat eneptuk lit ap mondabi inine werehon 
ininggikmuwen teloho wilip enebuhuk. 
12Tom Sion fam lahul ulug enehiyehen lem-lem angge ril waharuk lit Allahn 
fanowap neneptisi ulug onorohole seleg toho wamuhup. Anden roti anggen 
men hele anggur anggen men sak tirik men wam sapi domba oho og 
isarukmu it wereg ane ik elerukmu e inggila yum-yam uruk ambeg hag toho 
wereg lit fobik oho siyag toho welamuhup fug. 
13Ari roho tuhu sambil hiyap tuhumon arimanowen enewonog toho si roho 
yunggultukmu ap sabalonet kabiniyonet enehiyeg toho welamuhup. Iren uba 
yatukon eleg amag ulug Anden hebel isahukmu inindi se roho welamuhup. 
Iren fong watuk latusa angge famen Anden inindi yuwahap turuk lit onggon 
enebuhuk. 
14An nolohotma unduhuk inap imam arimano Anden sebe roho og isarukmu 
enehum ouk toho naruk lamuhup. An numalikisi unubam fano ane anggolo 
tuhukmu inindi yuwag aruhu,” irisi. 

Allahn Israel inap fahet nindi narukmu welahi ibag ane 

15  NINIKNI Allahn ele uruk lit, ”O Rama piya sini uruk lit uba lil-lil toho 
yatukon holeg lamok! He Rahel inowen umalikisi indiyen uba anggolo 
yatukmu hindi yuwag toho welamin ulug hiyag utuk angge famen numalikisi 
mondabi longgo ehesa ulug uba embeseruk eleg. 
16Henele uba yatuk lahebon embeselihipteg uba yatukmen hinil filik atisiyon 
sum atlihip! Hunumalikisi fet enesug lit sat haruk latikibon fahet onggo 
hilahubon wep toho wereg. Hunumalikisi ap seliyon wereg ambehen 
suhuloho hinibam wamuhup. 

17Fobik teko lahu ane fahet hinindi anggin toho welamuhup fug, hit 
hunumalikisi inibam yugmu hebeloho wamuhup. 
18Anden hol harukmen Israel inap inindi angginen hunu sini uruk lit, ’Allah, 
nit wam il wareg elehon hag toho welatukukmu fano nunusirikin. Hat 
Allah NINIKNI wereg lit hondog nenebuhunmu hambeg suhuloho wamuhuk. 
19Nit nenembol yig hutuk latukukon fahet nenembiken peruk lahe. Siyag ane 
turuk latukuk ane fahet wenggeltuk lit ninindi wat taruk lahe. Niren 
kabinimu siyag ane turuk latukukon sing angge hag toho nunubam tag tehen 
nininggali roho welahe,’ urukmu 
20An Allahn nele uruk lahiyon tu: Israel hinap An numalikisi nindi henesug 
lahiyon welahepma nindi pulmu welahep. Anden hundig-hundig pet 
heneptuk lahi angge famen nin nindiyen ulug wenggel hisaruk lahi. Hit fahet 
nindi narukmu welahireg nindi hisaruk laruhuk. 
21Israel hinap nori, funggalem laruk lit nonghong uhup tohon ke handuhalma 
enehangge hutuk tubuhup! Kalem hareyon lahep ha nowen siye angge 
emberuk lamuhup! Kalem suwon waharikip ke fuki roho yet halug laruk lit 
hinibam yugmu aruma suhuloho wamuhup! 
22Israel hinap, An nele holtuk lahep fuhon, hup noenam wereg lit lul ano pok 
amul ano ulug hinindi piren-paren uruk lit welamuhup? O aru fam An Allahn 
alem aben yet harusa fuhon wal turuk lahi. Hit Israel hinap hiyap hag toho 
wereg lit An Allah fahet nahun ulug mako pug naptuk lamuhup,” ulug Allahn 
ele irisi. 

Israel inap unubam sali keron umbuhuk ulug Allahn ibag ane 

23Allah pohol ha kinang ha senehon Israel ninap NINIKNI inowen ele urukon 
tu, ”Indam aben enele uruk latfag ane iminon tu, ’Tom fanowon o Yerusalem 
werehon Allahn ili og neneptukon wereg ambeg At inggarehen foroho 
lamag!’ uruk latfag ane ari eleg latfag angge famen fobik Anden Israel inap 
hebeloho fanowap enebuhukmu o Yehuda pumbuk suwon toron fam wereg 
inap arimanowen uruk latfag ane ari nin uruk lamuhup. 

24Ap yabuk wituk inap men wam endetuk lit anggen ke werehon men o 
Yehuda inap obog toho tom Sion walinggoho welamuhup. 
25Ap inine elehon Anden inineyap eneptuk lit inindi siyag toho werehon oho 
enehiyehap eneptuk laruhuk. 
26Ari roho tuhuk li aben likiya in atug enele uruk lit, ’Fano nohokireg nubam 
se roho in ahi,’ uruk lamuhup. 
27An HINIKNI Allahn nele uruk lahiyon tu: Fobik welamuhup li Anden kinang 
Yehuda men Israel men abet wamet anggolowap tuhukmu keleg toho 
welamuhup. 
28Anden atam siyahon it unubam welatisiyon heneko hik isaruk lit siyahap 
eneptuk laruhuk ulug yet enesug latikik angge famen fobik unumanggen yag 
enebuhukteg suwap eneptuk laruhuk ulug yet enesug laruhuk. 
29Ari tuhuk li aben enele uruk ane, ’Iniknisiyen e anggen oluk narukmu 
unumalikisi eneyeg altowen homhombuk turuk lamuhup,’ uruk ane ari uruk 
lamuhup fug angge famen 
30ap san siyag ane turukon ariyen inggareg war aruhu. Ap san e anggen oluk 
nahu halug inggareg ayeg altowen homhombuk turuk laruhu. 
31  An HINIKNI Allahn ari roho uruk lahi: Fobik welamuhup li Anden Israel 
inap men Yehuda inap men unubam let heneptuk laruhuk ulug sali keron 
umbuhuk. 
32Anden Israel inap unumbusagsi ininggik lisoho o Mesiren wilip eneptik 
iyag li An hit Hinikni welaruhuk ulug unubam sali imbiyag angge famen sali 
imbiyahon ino iren pisan isaruk latfag. Ari fahet Anden sali imbiyahon ino 
hag toho nin umbuk fug angge 
33Israel inap unubam sali keron umbuhukon tu: Anden ari-ari turuk lamuhup 
ulug komo eneptuk lahi ane unundama emberuk lit inindi fam hahare fuhuk. 
An it Inikni aruhukmu it An numalikisi welamuhup. 

34Ap misihen oho ori unubam Allah honoluk toho welamuhup ulug hiyag 
isaruk lamuhup fug. Ap suwon toron obog toho ininggarehen Anden peruk 
lahi ane onoluk aruhu. Iren siyag ane turukon elehap turuk lit hare ane 
turukon nambolmayap tebeseruk laruhuk,” irisi. 
35 NINIKNI Allahn o unukoho kinangma seleg teg lamag ulug mo og nisaruk 
lit hubanggo yatukon fahet pikalem men suhal men imbibareg ik fu laruk lit 
aplohok tung turuk lamag ulug monde fik waharuk ahun unuk te Allah pohol 
ha kinang ha senehon suwaleg. 
36Aren ele uruk lit, ”Anden emberikikon mo pikalem laruk ane eleg alep 
halug eneg Israel inaben ondohowon An numalikisi amusun toho welamuhup 
ane eleg alep. 
37Sing pohol emberim fil werehon men helep tuwaliyen kinang ahongge 
apma fil werehon men wirim helep halug eneg Anden oho Israel inaben siyag 
ane anggolo turukon fahet embesele,” irisi. 
38 NINIKNI Allah nin eke ele urukon tu, ”Fobik welamuhup li o Yerusalem 
Anden ngi reg laruhuken suhuloho wituk lit o yaron unuk Hananeel filen hili 
yat toho imbil elehet kurukon sok unuk Ambiyang fam hutuk tebelug 
39pikit laruk lit tom Gareb feneyen tulug o Goa imbik lahup. 
40Tonggo filik angge hik isaruk ke ap warehon sal eneptuk ambeg ino men 
ik Kidron ayegma angginang ino famen tulug sok unuk Kuda ino yali fil 
werehon obog toho arimano An Allahn ngi aruhukmu o Yerusalem ino aben 
harep pisako pin kuruk lit siyahap tuk fug angge mondabi welaruhu,” ulug 
Allahn sali emberisi. 

Yeremia 32 

Yeremia inowen kinang ayeg waroho hilibag ane 

1 Hun Nebukadnezar ino Babilonia inap onowe suwon lahibag sambilen mo 
ilig am wirig am turukmen num fimag atisimu hun Zedekia ino Yehuda inap 
onowe suwon lahibag sambilen mo numenam larisimu NINIKNI Allahn an 
Yeremia nubam ele hiyag nitisi. 

2O itano li Babilonia inap arimanowen o Yerusalem pin kuhuk ulug walinggig 
lit weregma Yehuda inap onowe suwon ibam owahalma an ninggik hele 
waroho fet nasug latusa. 
3Hun Zedekia inowen an ninggik hele waroho fet hasug latmin ulug hiyag 
nutuk lit, ”Nungge fahet haren, ’NINIKNI Allahn ele urukon tu: Anden o aru 
Babilonia inap onowe suwon inggikmu umbuhukmu pin halog toho kuhu. 
4Kuhumu ap suwon Zedekia inowen Babilonia inap enepma aruhuk fug peruk 
angge famen Babilonia inap onowe inggikmu aruhureg onorohole misigmu 
atuk lit enele uhup. 
5Hun inowen Zedekia ino hondoholug o Babilonia kinangma lahumu amusun 
toho weregman eneg war aruhu ulug An HINIKNI Allahn uruk lahi. Ari fahet 
Babilonia inap men tog abuhup fug. Palimu amuhup fug,’ ulug nungge fahet 
hat Yeremian ari roho irikin?” ulug hiyag nitisireg at ibam owahalma ninggik 
hele waroho fet nasug latisi. 
6Fet nasug lit weregma NINIKNI Allahn an nubam ele uruk lit, 
7”Hat hami Salum amloho Hanameel hambeg waruhureg hat hubam, ’Paleg 
angge an nubam werehen an nangginang o Anatot werehon ino ayeg waroho 
ap eke og uruhuk peruk lahi angge famen kinang ino ap winon inggikmu 
aruhu rohon ulug Allahn imbibag ane hikit toho hat an namlohowen hilahun 
ulug wenggel haruk lahi,’ ulug hiyag hirik waruhu,” irisi. 
8Irisi ane ino hikit toho nami Hanameel ino an ap suwon ibam owahalma 
weregma waharisireg hiyag nutuk lit, ”An nangginang Benyamin kinangma 
o Anatot werehon ino ayeg waroho ap eke og uruhuk peruk lahi. Kinang ino 
hilawon we hat eneg welahen angge re hat namlohowen hilahun,” ulug hiyag 
nitisi. Ari ulug hiyag nutukmu NINIKNI Allahn perisi ane hikit toho hiyag 
nerehek ulug noluk atisi. 
9Noluk atisimu anden kinang ino ayeg waroho hilamin ulug Hanameel uang 
anggen ili ruruk angge perak fam wirihon nanggolop fiman og itikik. 

10Ap iniline og itmin ulug ap wol eneptikikteg it onolohotman kinang ino 
hilamin ulug suwesingga fam haharoho embelug tem toho imbihi ulug 
enehangge emberikik. Emberikikteg uang perak ino anggin emberuk angge 
fam embelug winag harikikteg Hanameel og itikik. 
11Og itikikteg kinang ino og nerehek ahun men hilihi nahun menen tu men 
ari men turuk lamuhuk ulug suwesingga fam haharoho emberikikon ino men, 
hahatikik ane ino wirim toho suwesingga eke haharoho emberikikon men 
12Hanameel iline hun Mahseya amloho Neria inowen endetfahon Barukh og 
itikik. Ap anggolo iniline og itmin ulug wol eneptikik inap suwesingga ino 
fam ininggik tum emberuson arimano men, Yehuda inap ap suwon ibam 
owahalma luhaloho welatuson men onolohotman og itikik. 
13Og itikikteg anden ap arimano obog toho enelukeman Barukh hiyag utuk 
lit, 
14”Israel ninap NINIKNI Allah pohol ha kinang ha senehon inowen ele urukon 
tu holeg lamin: Suwesingga piren ariya wamihinteg siyag am fug angge 
welaruhuwen kubag kinang huluwon fam wirihon elma kilapmihin. 
15Hit Israel hinap HINIKNI Allah pohol ha kinang ha seneg lahiyonen nele 
uruk lahiyon tu, ’Fobik ap kinang tu fam werehonen nin hebeloho o men 
suburu yabuk men anggur yabuk men ayeg waroho hilaruk lamuhup,’” ulug 
hiyag itikik. 
16Ari ulug Barukh hiyag utuk lit suwesingga piren itano og itikikteg 
anden NINIKNI Allah ubam sembahyang uruk lit, 
17”Allah NIKNI suwon, Hat hinggik ineyonen pohol ha kinang ha wal tinag. 
Mun ane man ane aben tuk fug tohon Haren tuk hag teg lit welahen. 
18Haren ap teng obog sehelet obog hindi enesugmen eneg welahen angge 
famen aben siyag ane turuk halug iret unumalikisiyet alem angginon unubam 
emberuk lahen. Hat eneg hebe suwon hine reg lit hunuk NINIKNI Allah pohol 
ha kinang ha senehon suwaleg lahen. 

19Haren alem obog toho holuk teg lit hinggik ineyonen su ane turuk lahen. 
Hat hilen mun ane man ane aben turukon kim isaruk lit iren turuk ane hikit 
toho ayeg wat isaruk lahen. 
20Haren o Mesir kinang famen enehangge eke hag eke hag wal haruk lit aben 
tuk fug tohon turuk latnag hag toho ketiya oho nit Israel ninap men ap o 
pumbuk winon men nunubam turuk lahenma Hat hunuk o kema-kema su 
atisi. 
21Haren enehangge aben tuk fug tohon anggolo wal harukmu ap seliyonen 
yet hiyaruk lit enekol anggolo harikim Hat hinggik ineyonen humalikisi 
Israel inap arimano o Mesir kinang famen hondog eneplug wilip atik inag. 
22Wilip atik inareg Haren it unumbasi kinang ag owe men kin ahaluwe men 
eleg am fug angge mondabi anggolo wereg ambeg og hisahuk ulug sali 
imbinag ane hikit toho kinang welahe ambeg tu og isinag. 
23Og isinag angginang ino fam Israel inap arimano ilmig toho kibareg yug 
toho welatfag angge famen Hat hele sobir isaruk lit Haren tu men ari men 
turuk lamuhup ulug komo eneptik inag ane hikit toho turuk latfag fug. Ari 
fahet Haren alem angginon aruma obog toho unubam monde feruk latikin. 
24Monde feruk latikinmu Babilonia inap waharusareg elehet o aru huk toho 
ohowon walinggoho kinang fam hop til lahalug pin kul ulug turuk. Pin kuhup 
halug nit Yerusalem ninap aruma tog men suburu obok men ouk alem suwon 
menen war amuhukmu o pumbuk aru Babilonia inap ininggikmu aruhu. Ari 
obog toho Haren tam irikin ane hikit toho teko larukmu hilen yet haruk 
lahen. 
25NIKNI suwon Allah, Haren te, ’Ap wol enepmihinteg it iniline kinang eke 
ayeg waroho hilamihin,’ ulug hiyag nerehen angge famen o aru Babilonia 
inap ininggikmu arik oho reg!” ulug sembahyang irikik. 
26Irikikmu NINIKNI Allahn an Yeremia nubam ele uruk lit, 
27”Mun angge man angge lebe rurukon INIKNI Allah An welahireg Anden tuk 
fug teg ane eke wereg peruk lahen ano? 

28An HIKNI Allahn nele iminon tu holeg lamin: We tem toho o Yerusalem aru 
Nebukadnezar men umalikisi Babilonia inap men ininggikmu emberuk lahi. 
29Emberuk lahireg Babilonia inap arimano o aru pin halog toho kuhupteg 
harep pisako oluna fusuhup. Yerusalem inaben An nindi siyahap tul ulug o 
unggaman Baal fahet hubu lahaptuk lit nunumbasi ulug wel eneptuk angge 
winon fahet ik hilili feruk latusa ambeg arimano oho siyahap tuhup. 
30Indamen tulug ketiya oho Israel inap men Yehuda inap menen Anden siyag 
peruk lahi ane eneg turuk lit nele ying naptuk ulug An HINIKNI Allahn nele 
uruk lahi. 
31O aru wiri fibag sambilen tulug ketiya oho Yerusalem inaben An nele ying 
naptukmen eneg weregma nundama ahe laharukmu nolok haruk lit An 
nolohotman hik isahuk ulug wenggel haruk lahi. 
32Israel inap men Yehuda inap men onowesi suwon men ap suwon let 
eneptukon men An namingmingangge imam men nabi men Yerusalem inap 
obog tohowen onolok ane eneg turuk lit An nindi siyahap naptusa. 
33It eneluke yig num fug angge An enembolmayap naptuk latusa. Anden it 
unubam nele irikik warikikmu iren holuk fug angge ambi ane eneg til-wil 
laruk latusa. 
34Iren filik angge amben siyahon fahet ninikni ulug o An nunuk fam wirig 
ibamen unduhuk feruk lit nibam siyahap turuk. 
35Tonggo Hinom ino famen unumba Baal fahet helep sengget watil 
laharusareg tu Allah hag toho wereg ulug wel eneptukon Molokh fahet 
unumalikisi ap angge men hiyap angge men waroho indokma yal eneptuk. 
An nindimuwen peruk eleg ane hiyag isa fugmen it ininggarehen peruk ane 
hikit toho ininggali ane ari turukmu Yehuda inap obog toho it onombolim 
laruk lit An numbahalug siyag ane eneg turuk. 
36Ari roho turukmu hiren henele uruk lit, ’Nit Yerusalem ninap aruma tog 
men suburu obok men ouk alem suwon menen war amuhukmu o pumbuk 

aru Babilonia inap ininggikmu aruhu,’ uruk lahep angge famen An hit Israel 
hinap HINIKNIYEN hinibam pumbuk aru fahet nele uruk lahiyon tu: 
37An nundama ahe laharukmu nolok anggolo haruk lit o Yerusalem inap o 
kema-kema hik-hak isahukon arimano andog enebuhukteg hondog eneplug 
suhuloho o tu waruhukmu inindi yuwag toho welamuhup. 
38An Inikni Allah welaruhukmu it An numalikisi welamuhup. 
39Likiya hupmu An nubahet eneg enekol toho welamuhuben inindi misig 
toho wenggel haruk ane og isahuk. Og isahukmu it men iren ondohowonen 
endebuhubon men fano welamuhup. 
40Anden nambol yig isa fug angge fano ane eneg unubam turuk laruhuk ulug 
sali pisan tuk fug tehon umbuhuk. An nubahet enekol haruk ane inindimu 
umbuhukmu fobik hebeloho An numbahalug laruk lamuhup fug. 
41An numalikisi arimano mondabi kinang tu fam welamuhuben yako suwap 
enebuhukteg nahiyehen let eneptuk laruhuk. An nine roho nindi misig toho 
fano ane eneg unubam turuk laruhuk. 
42Anden alem angginon aruma obog toho Yehuda inap unubam emberikik 
hag toho fano ane tuhuk ulug sali imbihi ane hikit toho unubam tuhuk ulug 
An HINIKNI Allahn uruk lahi. 
43Hiren henele uruk lit, ’O aru Babilonia inap ininggikmu aruhumu ap men 
wam men eleg amuhupmu lekma hag aruhu,’ uruk lahep angge famen o aru 
nin hebeloho fano aruhumu aben kinang ayeg waroho hilaruk lamuhup. 
44Ap iniline kinang hulul ulug ap wol eneplug it onolohotman suwesingga 
haharoho embelug ininggik tum emberuk lamuhup. Kinang atogman atogma 
ari roho turuk lamuhup: O Benyamin kinang fam, kinang Yerusalem 
walinggoho werehon fam, Yehuda pumbuk arimano fam, tom fam oho, 
punumu oho, ik ambut fil lekma oho aben uang perak fam kinang hilaruk 
lamuhup. Ari roho turuk lit Anden numalikisi nin hebeloho fanowap 
enebuhuk ulug An HINIKNI Allahn nele uruk lahi,” ulug hiyag nitisi. 

Yeremia 33 

Allahn Yerusalem men Yehuda men nin hebeloho fanowap enebuhuk ibag ane 

1An Yeremia ninggik hele waroho ap suwon ibam owahalma 
weregma NINIKNI Allahn inggik pireneg angge an nubam ele uruk lit, 
2”An kinang wal tiyareg ineyap tiyahon nunuk HINIKNI Allah suwaleg 
lahiyonen nele uruk lahi ane tu holeg lamin: 
3Haren let nabin ulug An nubam heng naptuk laruhun halug Anden hat hele 
holtuk lit alem suwon hapelehon aben wenggel haruk eleg ane hiyag hutuk 
laruhuk. 
4Ap seliyonen o aru pin kuhuk ulug elehet o Yerusalem huk toho ohowon 
walinggoho kinang fam hop til laharusama Yehuda inap onowesi suwon 
inibam men unumalikisi inibam men halog turusa ahalep fam elehet ineyap 
turusa angge famen An hit Israel hinap HINIKNI Allahn nele uruk lahiyon tu: 
5Yerusalem inaben siyag ane eneg turuk latusa ane fahet Anden o pumbuk 
aru yet hamin fug ulug norohole saloho wereg lit noloken Yerusalem inap 
unusuhuk. Iren tog abul ulug turukmen Babilonia inaben unusuhupmu ap 
warehen o aru keleg aruhu. 
6Ari roho tuhu angge famen fobik yowilangge Yerusalem inap unubam 
werehon Anden tag angge roho hihir enebuhukmu mun angge man angge 
enesehet teg angge eleg lam fug angge weregma amusun toho inindi yuwag 
toho welamuhup. 
7Anden Yehuda inap men Israel inap indam welatfag hag toho nin hebeloho 
fanowap enebuhuk. 
8Iren siyag-siyag ane eneg turuk lit An nele ying naptuk latusa ane ari Anden 
nambolmaya feseruk lit puhunap enebuhuk. 
9Allahn o Yerusalem fam fano ane anggolo turuk latisimu ap arimano inindi 
yuwag toho wereg urukmu ap o pumbuk obog tohowen hol haruk lit enekol 
haruk lamuhup. O kema-keman enehiyehen o Yerusalem unuk uruk lit o ino 

fanowap turuk ahun palimu wereg ulug An wel naptuk lamuhup,” ulug hiyag 
nitisi. 
10Hiyag nitisireg NINIKNI Allahn nin ele uruk lit, ”Hiren henele uruk lahebon 
tu, ’O Yerusalem pumbukmu owahalem ke men Yehuda pumbuk kema-
keman ap men wam men eleg amuhupmu lekma hag aruhu,’ uruk lahep. 
11Ari roho uruk lahep ambeg aru fobik ap enehiyehen yunggultukon men 
inda yatukon men aben hiyap ket hilalug enehiyeg toho werehon oho hol 
haruk lamuhup. O itano li aben enele uruk lit, ’NINIKNI Allah pohol ha kinang 
ha senehon ubabut fano regma indi nenesug lit eneg werehen At wel turuk 
lamul,’ ulug An nibam waharuk lamuhup. Anden o aru fano welatfag hag 
toho nin hebeloho fanowap tuhuken An HINIKNI Allahn nele uruk lahi,” irisi. 
12Irisireg NINIKNI Allah pohol ha kinang ha senehon inowen nin ele uruk lit, 
”Kinang aru ap men wam men eleg amuhupmu lekma hag aruhu angge 
famen fobik o Yehuda pumbuk obog toho walinggoho aben enembohom 
indag taruk lamuhup. 
13Kinang atogman atogma wam endetuk lit tom fam oho, punumu oho, ik 
ambut fil lekma oho, o Benyamin kinang fam, kinang Yerusalem walinggoho 
werehon fam, Yehuda pumbuk arimano fam wam anggolo amuhupmu 
iniknisi wal tanehen winag isaruk lamuhup,” ulug NINIKNI Allahn hiyag 
nitisi. 

Allahn Daud men Lewi men unubam sali imbibahon fahet ibag ane 

14  NINIKNI Allahn nin ele uruk lit, ”Anden Israel inap men Yehuda inap men 
unubam sali emberikikon hikirap tuhuk li horog aruhu. 
15Horog aruhumu Anden Daud ubalmangge ahanuk fanowon eke wilip amag 
uhukmu wilip aruhu. At ap suwon in aruhureg unggum fano roho haltuk lit 
ap o pumbuk obog toho let eneptuk laruhu. 
16At welaruhu li itano Yehuda inap fano amuhupmu Yerusalem inap oho 
inindi yuwag toho welamuhup. Ari roho weregma o Yerusalem ino unuk 
’NINIKNI Allahn ili og neneptuk ambeg’ suwaluhup. 



2146 

 

 
ALLAH WENE 

© 2018, Indonesian Bible Society. 
 

 
 

 

17Dauren ondohowonen endebuhubon arimanowen Israel inap fet 
enesugmen eneg welamuhup ulug An HINIKNI Allahn uruk lahi. 
18Hun Lewi inowen ondohowonen endebuhubon arimano oho An nolohotma 
watlug wam esetuk lit wam waroho hubu lahaptuk lit suburu yaltuk lit 
weregman eneg welamuhup,” irisi. 
19Ari irisireg NINIKNI Allahn an Yeremia nin hiyag nutuk lit, 
20”Anden hup aheg sakan teheg turuk laruhu ulug sali imbiyag ane ari hiren 
elehap tuk teg lalep halug 
21Anden namingmingangge Daud ubam sali imbiyahon oho uwag oko helele. 
Helele halug aren ondohowonen endebuhubon arimanowen Israel inap fet 
enesug ane eleg alep. Ari hag toho Lewi inowen ondohowonen endebuhubon 
imam arimanowen oho An niyabuk turuk ane eleg alep. 
22Suhal men ik yinggi men aben wirim toho winag ha fug teg hag toho Anden 
namingmingangge Daud umbasi men Lewi umbasi An niyabuk warukon 
arimano men Anden anggolowap enebuhuk,” ulug hiyag nitisi. 
23Hiyag nitisireg NINIKNI Allahn an Yeremia nubam nin ele uruk lit, 
24”Aben enele urukon tu, ’Yehuda inap men Israel inap men NINIKNI Allahn 
mumal enepfag angge famen ketiya numalikisi welamuhup fug ulug 
embeserisi,’ urukmu holtikin ano? An numalikisi arimano ununggul unuk 
suwon welatusa ane eleg atisi ulug enebug uruk. 
25Ari fahet An HINIKNI Allahn nele uruk lahiyon tu holeg lamin: Anden hup 
aheg sakan teheg turuk laruhu ulug sali emberuk lit mun ane man ane 
poholman kinangman turuk ane imbiyahon ari eleg alep halug eneg 
26Yakuben ondohowonen endebuhubon men namingmingangge Daud 
inowen ondohowonen indag enebuhubon men embesele. Embesele halug 
Daud umbusagsiyen Abraham Ishak Yakub unumbusagsi fet enesug ane eleg 
alep. An numalikisi we tem toho nindi enesug lit nin hebeloho fanowap 
enebuhuk,” ulug hiyag nitisi. 

Yeremia 34 

Yeremian ap suwon Zedekia ubam teko lahuwon hiyag itfag ane 

1 O Yerusalem pumbuk walinggoho werehon men ilmig tahuk ulug Babilonia 
inap onowe suwon Nebukadnezar umalikisi men aren apmayap eneptisiyon 
ap o pumbuk kema-kema werehon onowesi men waharusama NINIKNI Allahn 
an Yeremia nubam ele uruk lit, 
2-3”An Israel hinap HINIKNI Allahn hiyag hitminon tu: Yehuda inap onowe 
suwon Zedekia ambeg lamihinteg hiyag utuk lit, ’NINIKNI Allahn ele urukon 
tu holeg lamin! Haren Babilonia inap enepma welamuhuk fug peruk lahen 
angge famen o Yerusalem aru Babilonia inap onowe suwon inowen harep 
pisako oluna fusukag ulug Anden inggikmu umbuhuk. Umbuhuk sambil ino 
at otsiyen hat sen habuhupmu ininggikmu aruhunteg onowe suwon 
Nebukadnezar men honorohole misigmu atuk lit henele uhup. Uhupmu hat 
og haplug o Babilonia kinangma lahup angge famen 
4hat Zedekia o Yehuda inap onowe suwon welahenonen An HIKNI Allahn 
hiyag hitminon tu holeg lamin: Hat o Babilonia lahunon karohen huwabuk 
fugmen 
5hindi yuwag toho weregman eneg war aruhun. Hat humbasi o Yehuda inap 
onowesi suwon arimano war atuk latfagma unumalikisiyen amben fano 
angge indokma yaltuk latfag hag toho hat fahet oho amben fano angge yaltuk 
lit, ’Ninikni, yihi-yehe,’ ulug hunu sini uruk lamuhup. An HIKNI Allahn nele 
ihi ane ari hiyag irik lamihin,” ulug hiyag nitisi. 
6Hiyag nitisi ane ari hikit toho an Yeremian ap suwon Zedekia o Yerusalem 
weregma hiyag irik larikik. 
7Larikik li itano Babilonia inap onowe suwon umalikisi menen o Yerusalem 
pin kuhuk ulug turuk latusa. Turuk lit o Yehuda pumbuk piren elehet ineyon 
walinggoho ohowon Babilonia inaben apmayap eneptusa fuhon Lakhis men 
Aseka men oho ilmig toho kuhuk ulug waling enesug latusa. 

Yerusalem inaben enemingmingangge enele ying enepfag ane 

8 NINIKNI Allahn an Yeremia nin ele hiyag nitisi. Hiyag nitisi li itano ap 
suwon Zedekia inowen umalikisi Yerusalem inap men enele uruk lit, ”Nit 
nenemingmingangge saplangge lol enebuhuk,” ulug sali emberusa. 
9Sali emberuk lit, ”Ap misihen oho are Yehuda ahun eke 
amingminganggeyap tuhu fug ulug nit obog tohowen nenemingmingangge 
abet hiyabet lol enebuhuk,” ulug enele misig ane urusa. 
10Urusa ane ino hikit toho Yerusalem inap sali ino emberuson obog toho 
onowesi menen enemingmingangge lol eneptusa angge famen 
11fobik nenembiken turukuk peruk lit lol eneptuson arimano nin hebeloho 
ininggik lisoho enemingminganggeyap eneptusa. 
12Ari roho turusama NINIKNI Allahn an Yeremia nubam ele uruk lit, 
13”An Israel hinap HINIKNI Allah welahiyonen nele uruk lahiyon tu: Anden 
hit hunumbasi o Mesir inap enemingmingangge welatfag ambehen hondog 
eneplug wilip atik iyag sambil it unubam sali emberuk lit, 
14’Ap ekeyen are Ibrani ahun eke ayeg waroho amingminganggeyap tahu 
halug amingmingangge inowen yabuk wit utukmen eneg mo ilig am wirig 
am turuk lit falfalikenam lahumu mo sabiron fam ikniyen saplangge lole 
fuhu,’ iyag angge famen hit hunumbasiyen An nele holfag fug. 
15Hunumbasiyen nele holfag fug angge famen hiren Allahn fano perukon tul 
ulug ketiya eneg hit henemingmingangge obog toho lol eneptikip. We tem 
toho lol enebuhuk ulug An nunuk wel naptuk ibamen nolohotman sali 
emberikip. 
16Sali emberikip angge famen fobik nenembiken turukuk peruk lit lol 
eneptikibon arimano nin hebeloho ininggik lisoho henemingminganggeyap 
eneptikip. Ari roho turuk lit An nunuk fanowon ino siyahap tirikip. 
17Siyahap tirikipmu An HINIKNI Allahn nele iminon tu holeg lamek: Hiren An 
nele holtuk lit honori henemingminganggeyap eneptikibon arimano lol 
eneptikip fugmu hit tog men ouk alem suwon men suburu obok menen 

hunusukag ulug hit An ninggikmuwen lol henebuhuk. Lol henebuhukmu 
siyag amuhup ane fahet hol hahupteg ap o pumbuk kinang atogman atogma 
werehonen yuk lagmag uruk lamuhup ulug An HINIKNI Allahn nele uruk lahi. 
18-19Yehuda inap onowesi men, Yerusalem inap onowesi men, ap suwon let 
eneptukon men, An namingmingangge imam arimano men, o pumbuk 
walinggoho werehon onowesi menen An nolohotman sali ino ineyap tul ulug 
wam sapi waroho pul ke pilang turusareg fima-fima embelug pul ke larusa 
angge famen sali ino sobir isarusama Anden it obog toho wam sapi ino fam 
turusa ane hikit toho unubam tuhuk. 
20Anden it arimano ap seliyonen unusukag ulug ininggikmu umbuhukmu it 
enebe wareg angge suwe pohol ke larukon men fare mene menen suburuwap 
enebuhup. 
21Suburuwap eneptukmu Anden Yehuda inap onowe Zedekia otsi men oho it 
unusul ulug turukon Babilonia inap onowe suwon inggikmu umbuhuk. Hun 
ino otsi men ketiya eneg o Yerusalem embeselug larusa angge famen 
22An HINIKNI Allahn hebeloho maniyek ulug wol enebuhukmu wamuhupteg 
o Yerusalem aru pin halog toho kuruk lit harep pisako oluna fusuhup. Oluna 
feserukmu Anden o Yehuda pumbuk arimano oho lekma hag tubuhukmu ap 
enele teng uhup,” ulug hiyag nitisi. 

Yeremia 35 

Rekhab inaben Allah fam tem toho wenggel haruk latfag ane 

1 Hun Yosia amloho Yoyakim inowen Yehuda inap fet enesug latisi 
li NINIKNI Allahn an Yeremia nubam ele uruk lit, 
2”Ununggul unuk Rekhab inap enembeg lamihinteg Allah ibam ambiyeg lul 
ulug hondog eneplug lalug hili An nibam men ahandip toho wirihon fam 
kilihipteg hele anggur ahaluwe olokon nalusan hinang isamihin,” ulug hiyag 
nitisi. 

3Hiyag nitisi ane hikit toho an hun Habazinya amloho Yeremian endetfahon 
Yaazanya ambeg larikikteg at ori umalikisi Rekhab inap arimano obog toho 
hondog eneplug Allah ibam larukuk. 
4Larukukteg hili hun Yigdalya amloho Allah amingmingangge Hanan 
umalikisiyen tohon elma kurukuk. Hili kurukukon ino apma hili hun Salum 
amloho Maaseya Allah ibam sok foroho ahunen tohon wereg, hili ino iraham 
hili ap ununuk suwonen tohon wereg. 
5Hili ino kurukukteg anden anggur ahaluwe olokon kubag fam hinanggowon 
men ik naruk anggubag men Rekhab inap onolohotma emberikikteg nalihip 
ulug hiyag isarikik. 
6Hiyag isarikikmu iren hebeloho hiyag nutuk lit, ”Ik aru nul fug. Nunumba 
Yonadab hun Rekhab amloho inowen hiyag nisaruk lit, ’Hit men hiren 
endebuhubonen endebuhubon arimano menen anggur ahaluwe naruk 
lamuhup fug. 
7O men yabuk men wit taruk lamuhup fug. Anggur yabuk oho wit tahup fug, 
yabuk ari hahon ngi reg lamuhup fug. Hit honoluk wereg lit o sabo wiroho 
welamuhup. Ari roho ap pohon hag toho wereg lit kinang tu fam amusun 
toho welamuhup,’ ulug hiyag nisibag. 
8Nunumban hiyag nisibag ane ari obog toho seneg lit nit nunuhesi 
nunumalikisi ap angge hiyap angge men nonoluk wereg li misihim oho 
anggur ahaluwe olokon naruk lamuhuk fug. 
9-10O won wit ta fug angge o sabo wiroho welatukuk. Anggur yabuk men 
suburu yabuk men ei yatukon men ngi reg latukuk fug. Ari obog toho 
nunumba Yonadab inowen hiyag nisibag ane hikit toho turuk lit il misig oho 
embeserukuk fug. 
11Ketiya eneg Babilonia inap onowe suwon Nebukadnezar men Siria inap 
menen Israel inap men tog abuhuk ulug nit nenengginangma kik 
waharusama nit nunusuhup tohon ulug o Yerusalem hirag arik 
waharukukteg welahe,” ulug hiyag nutusa. 

12Hiyag nutusama NINIKNI Allahn an Yeremia nubam ele uruk lit, 
13”An Israel hinap HINIKNI Allah pohol ha kinang ha seneg lahiyonen nele 
iminon tu holeg lamin! Lamihinteg Yehuda inap men Yerusalem inap men 
hiyag isamihinon tu: NINIKNI Allahn ele uruk lit, ’Hiren An nele sobir 
isarukmen eneg welamuhup ano, hunubabut haltuk lit An nele holtuk lit 
hunubabut haltuk lamuhup ano? 
14Hun Rekhab amloho Yonadab inowen umalikisi hiyag isaruk lit, ’Hele 
anggur ahaluwe olokon naruk lamuhup fug,’ ulug hiyag isibag ane ino aren 
ondohowonen ondohowon arimanowen senegman eneg ketiya oho unumban 
hiyag isibahon holtuk lit anggur ahaluwe naruk eleg angge famen Anden hit 
hunubam nele irikik warikikmu hiren holtuk latikip fug. 
15Anden namingmingangge nabi arimano hundig-hundig hit henembeg mon 
eneptukmu it obog tohowen hiyag hisaruk lit, ’Hiren siyag ane turuk lahebon 
embeselug hunubabut hal amuhup. Ap winonen tu Allah hag toho wereg 
ulug wel eneptuk angge fam wenggel haruk lit it fahet hubu lahaptuk 
lamuhup fug halug hit kinang Anden hit men hunumbasi men og hisiyahon 
fam weregman eneg welamuhup,’ ulug hiyag hisaruk latusa angge famen hit 
hinisanggo laroho wereg lit An nele holtuk latikip fug. 
16Yonadab umbusagsi arimanowen unumban hiyag isibag ane holtuk angge 
famen hiren An nele holtuk lahep fug. 
17Anden hit wol heneptukmu hiren wo uruk latikip fug. Anden komo 
heneptukmu hiren An nele sobir isaruk latikip. Ari fahet hit Israel 
hinap HINIKNI Allah pohol ha kinang ha seneg lahiyonen nele uruk lahiyon 
tu: Anden Yehuda hinap men Yerusalem hinap men alem angginon eke hag 
eke hag hunubam umbuhuk irikik ane ketiya hikirap tuhuk,’ ehek imihin,” 
ulug hiyag nitisi. 
18Ari ulug hiyag nitisimu an Yeremian Rekhab inap hiyag isaruk lit, ”Nit 
Israel ninap NINIKNI Allah pohol ha kinang ha senehon inowen ele urukon tu, 

’Hit hunumba Yonadab inowen hiyag hisibag ane hinine roho seneg lit aren 
komo henepfahon hikit toho turuk lahepma 
19hun Rekhab amloho Yonadab inowen ondohowonen endebuhubon 
arimano An nolohotma unduhuk lit niyabuk turuk ane eleg aruhu fug. An hit 
Israel hinap HINIKNI Allah pohol ha kinang ha seneg lahiyonen nele aru uruk 
lahi,’ ehek,” ulug hiyag isarikik. 

Yeremia 36 

Barukh inowen wene hahatfahon ino Allah ibamen hiyag isibag ane 

1 Yosia amloho Yoyakim ino Yehuda inap fahet ap suwon atfagma mo 
uhanehon fam NINIKNI Allahn Yeremia fam ele uruk lit, 
2”Suwesingga hahareg elehon eke wamihinteg Anden Israel inap, Yehuda 
inap, o pumbuk obog toho fahet indam Yosia welatfag liyen hiyag hitil 
waharukmen ketiya oho hiyag hutuk lahiyon obog toho suwesingga ino fam 
haharoho embemihin. 
3Anden Yehuda inap unubam alem angginon ekeyon-ekeyon umbuhuk peruk 
lahiyon ino iren hol hahupteg enebe wal-wal unubabut siyahon haltuk 
lamuhup ano. Haltuk lamuhup halug iren onolok haruk lit siyag ane turukon 
arimano Anden elehap tuhuk,” ulug hiyag itfag. 
4Hiyag itfagma Yeremia inowen hun Neria amloho Barukh wol 
tibareg NINIKNI Allahn ubam ele uruk latfahon obog toho hiyag utukmu 
Barukh inowen suwesingga fam paloho imbibag. 
5Paloho imbibagma Yeremia inowen Barukh fam hiyag utuk lit, ”Alem an 
nubam werehen Allah ibam la fug teg lahi. 
6Ari fahet aben wene ul ulug suburu na fug angge hiyang welamuhup sambil 
hat Allah ibam lahunteg NINIKNI Allahn uruk ane anden hiyag hutukmu 
suwesingga paloho emberikinon aru ap anggolo onolohotman hiyag isahun. 
Yehuda inap o pumbuk walinggoho werehon wamuhubon arimano oho 
hiyag isahun. 

7Hiyag isahunmu iren holuhupteg enebe wal tanehen onolok ane embeselug 
unubabut haltuk lit NINIKNI fam sembahyang uruk lamuhup 
ano. NINIKNIYEN it fahet ahum ke het haruk lit nolok ane it unubam umbuhuk 
irisi,” ulug hiyag itfag. 
8-9Weregman Yoyakim ino Yehuda inap onowe atfag li mo uhan libagma 
pikalem sohowon fam Allah fam sembahyang ul ulug o Yerusalem inap men 
o Yehuda pumbuk walinggoho wereg inap watfahon men suburu na fug 
angge hiyang angge welatfag. Weregma Yeremian hiyag itfag ane hikit toho 
Barukh ino NINIKNI Allahn uruk ane paloho emberikikon ino ap hiyag isamin 
ulug Allah ibam libag. 
10Libareg Barukh ino Allah ibam ambol fil owahalma sok keron horogma 
suwesingga hahatuk ahun Safan amloho Gemarya wereg ambeg unduhuk lit 
Yeremian hiyag utukmu hahatfahon ino ap obog toho hiyag isibag. 

Suwesingga ino onowesi wereg ambeg walug libag ane 

11Barukh inowen Allah wene suwesingga fam hahatfahon ino obog toho 
hiyag isarukmu Safan amloho Gemaryan endetfahon Mikhaya inowen hol 
hibareg 
12ap suwon ibam suwesingga hahatuk ahun hur atuk fil libag. Onowesi 
suwon obog toho, suwesingga hahatuk ahun Elisama, hun Semaya amloho 
Delaya, Akhbor amloho Elnatan, Safan amloho Gemarya, Hananya amloho 
Zedekia onowesi winon inim heriyegma Mikhaya ino enembeg kibareg 
13Barukh inowen Allah ibamen ibag ane obog toho hiyag isibag. 
14Hiyag isibagma onowesi arimanowen hol hibareg Barukh inowen 
suwesingga ap anggolo onolohotman hiyag esehekon ino walug watmisi ulug 
Kusyi amloho Selemyan endetfahon Netanyan indag tibag ahun Yehudi ino 
Barukh welatfag ambeg monde fibag. Hondohik libagma Barukh inowen 
suwesingga ino walug enembeg watfag. 
15Watfagma iren, ”Nare, hur atmihinteg suwesingga aru fam haharehon 
hiyag nisimin,” ulug mingming tibagma Barukh inowen hiyag isibag. 

16Obog toho hiyag isibagma hol hibareg ap suwon-suwon arimano yuk 
libareg it-it enele sahaltuk lit, ”Hiyag nesehekon fahet folo-folo ap suwon 
hiyag irik lul,” ibareg 
17Barukh fam kapal haruk lit, ”Ke roho suwesingga aru haharoho emberikin? 
Hiyag nisimin!” ulug kapal hibagma 
18Barukh inowen hebeloho hiyag isaruk lit, ”Hiren holehebon obog toho aru 
Yeremia inowen hiyag nutukmu anden hahatuk angge fam suwesingga aru 
paloho emberikik,” irikim itano 
19onowesi arimanowen, ”Lamihinteg hat Yeremia men hirag arik lalihip. It 
kema lahasa ulug ap onoluk amuhup tohon!” ulug hiyag itfag. 

Ap suwonen suwesingga ino indokma yale fisibag ane 

20Hiyag itfareg suwesingga ino hun Elisama welatfag ambeg embelug ap 
suwon hiyag umul ulug owahalma libareg suwesingga ino fahet hiyag itfag. 
21Hiyag itfagma ap suwonen suwesingga ino wak lamihin ulug hun Yehudi 
monde fibagma libareg Elisama welatfag ambehen wibareg walug watfag. 
Walug watfareg Yehudi inowen ap suwon men otsi iraham unduhuk latfahon 
obog toho onolohotman wene suwesingga ino fam hahatfahon hikit toho 
hiyag isibag. 
22Ari sambil pikalem sohowon inam atfagma ap suwon ino sun fahet wirig 
ibam heriyeg lit weregma aluke fil indok munggaltuk ambeg ambulpul turuk 
latfag. 
23Hun Yehudi inowen suwesingga ino inggila misig-misig kim harikim ap 
suwonen fili fam pal heheg indok ambulpul turukon ino fam hik-hak 
isarukmen eneg indoken suwesingga inggila arimano obog toho nibag. 
24Ap suwonen oho otsi arimanowen oho suwesingga ino fam hahatfahon hol 
hibag angge famen enekol ha fug angge nenembiken turukuk ulug enesum 
wan teg latfahon tararag isibag fug. 

25Elnatan men Delaya men Gemarya men itanowen enele ine roho 
suwesingga aru yalmihin fug ulug ap suwon fam heng tibag angge famen 
enele holfag fug. 
26Enele holuk fug angge suwesingga hahatisiyon Barukh men wene hiyag 
isaruk ahun nabi Yeremia men sen enebik lalihip ulug amloho Yerahmeel 
men Azriel amloho Seraya men Abdeel amloho Selemya men mon enepfag 
angge famen NINIKNI Allahn ap piren itano hirag enepfag. 
27Yeremia inowen Barukh hiyag utukmu hahatfahon ino ap suwonen 
indokma yale fisibagma itano NINIKNI Allahn Yeremia fam hiyag utuk lit, 
28”Suwesingga hahareg elehon eke wamihinteg suwesingga ap suwonen yale 
feserisiyon ino ubalmangge ambi roho haharoho embemihin. 
29Yehuda hinap hinikni Yoyakim fahet ari roho hiyag itmihin, ’Haren te 
nungge fahet ap suwon o Babel werehon inowen o aru siyahap turuk lit abet 
wamet elehap nenebuhuwen waruhu ulug hahareg latisi? ulug suwesingga 
tamon ino indokma yale feserikin. 
30Ari fahet An HIKNI Allahn hat ap suwon hubam nele hiyag hitminon tu: Hat 
humalikisiyen ondohowonen endebuhubon misig oho Daud ubalmangge ap 
suwon lahaku fug. Hat wareg angge anggenma hik hiyahupmu unukoho 
inahan hubam atukmu hubanggo sun hubam atuk laruhu. 
31Hiren siyag ane turuk lahebon fahet Anden hat humalikisi men 
hamingmingangge men hunubam alem angginon umbuhuk. Hit men o 
Yerusalem hinap, Yehuda hinap obog toho siyahap henebuhuk irikik ane 
holtikip fug angge famen Anden perikik ane hikit toho tuhuk,’ ulug hiyag 
itmihin,” ibag. 
32Allahn ibag ane roho Yeremia inowen suwesingga hahareg elehon eke 
wibareg suwesingga hahatuk ahun Barukh og itfag. Og itfareg Yeremian 
hiyag utukmu Barukh inowen suwesingga atamon ap suwon Yoyakim 
inowen indokma yalfahon ino ubalmangge haharoho imbibag. Wene atam 

hahatfahon ino wirim toho emberuk lit wene winon eke ari hahon anggolo 
sebe roho paloho imbibag. 

Yeremia 37 

Ap suwon Zedekia inowen nangginuhuk ulug Yeremia hinog og hibag ane 

1 Ap suwon o Babilonia inap inikni Nebukadnezar inowen Yoyakim amloho 
Yoyakhin ubalmangge Yehuda inap onowe raja welaruhun ulug Yosia 
amloho Zedekia lahapfag. 
2Zedekia ino men amingmingangge arimanowet o Yehuda pumbuk 
werehonet NINIKNI Allahn Yeremia feneyen ele hiyag isarukmu holuk fug 
angge welatfag. 
3Misihim ap suwon Zedekia inowen Selemya amloho Yukhal men Maaseya 
amloho Allah ibam foroho ahun Zefanya men unubam, ”Allah NINIKNI fam 
Israel ninap fahet sembahyang imisiyen hiyag irik lalihip,” ulug Yeremia 
wereg ambeg mon enepfag. 
4Ino sambil Yeremia ino uwan inggik hele waroho o penjara fam kilabuk 
fugmu ap seheli ke laruk lit welatfag. 
5Weregman o Babilonia inaben o Yerusalem inap unusul ulug waling enesug 
lit hol harukmen Mesir inaben o Yerusalem inap inibil amuhuk ulug waharuk 
urukmu hol isibareg o Babilonia inap enekolen wilip atfag. 
6Wilip atfagma Israel inap INIKNI Allahn Yeremia hiyag utuk lit, 
7”Zedekia inowen hinog og ha lalihip ulug hambeg mon eneptisi inap 
unubam ari roho hiyag isamihin, ’Suhuloho lalihipteg ap suwon Zedekia 
hiyag itlihibon te tu, ’Sehen seneg inap hinibil amuhuk ulug o Mesiren wilip 
atusa angge famen nin suhuloho inibam lahupmu 
8o Babilonia inap hebeloho waharuk lit o Yerusalem aru pin kuruk lit indok 
unggama hik isahupmu o harep nahu. 

9Hininggareg fahet henele si-si ane uruk lit, ’O Babilonia inap nit 
nunumbahalug mondabi larusa,’ uruk lahep angge famen mondabi larusa 
puk fug! ulug An HINIKNI Allahn uruk lahi. 
10Hiren o Babilonia inap sehen senehon hunusul ulug waharuson obog toho 
unusuhupmu tog warehon tor angge welamuhup halug oho tog warehon 
arimano o saboman wal-wal in amuhupteg o aru harep pisako hunusuhup,’ 
ulusan hiyag isamihin,” ulug Allahn ibag. 

Yeremia hele waroho kilapfag ane 

11Babilonia inap sehen senehonen o Yerusalem inap waling enesug lit hol 
harukmen o Mesir inap sehen senehon waharuk urukmu hol hibareg 
enekolen wilip atfagma 
12Yeremia ino kinang numbusagsiyen lin isaruson ino nori men haloho 
umbuhuken kinang Benyamin fam lamin ulug o Yerusalemen wilip arik oho 
turuk latfag. 
13Wilip arik oho lit o Benyamin larukon sok elma larukmen sok foroho ahun 
Hananya amloho Selemyan endetfahon unuk te Yeria inowen Yeremia 
senetfareg ngi hum uruk lit, ”Babilonia inap inibil aruhuk ulug laruk lahen!” 
irikim 
14Yeremian hebeloho ap ino fam, ”Hele si ane uruk lahen! An o Babilonia 
inap inibil aruhuken laruk lahi fug,” ibag angge famen Yeria inowen holuk 
fug angge Yeremia senetfareg walug onowesi wereg ambeg watfag. 
15Onowesi arimanowen Yeremia fahet onolok hibareg yik waroho 
suwesingga hahatuk ahun Yonatan welatfag ambeg famen ap hele waroho 
kilap eneptuk ambeg atfahon fam kilaptuk lit 
16kinang habuligmu ik yenggeleg ambeg imbisik wambibagma amusun toho 
welatfag. 
17Weregma ap suwon raja Zedekia inowen Yeremia hondoholug watlihip 
ulug ap mon enepfag. Ap suwon ibam hondoholug watfagma ap suwon 
inowen Yeremia hirako hinog og haruk lit, ”NINIKNI Allah ele hiyag 

nitmihinon wereg ano?” ulug kapal hibagma Yeremian, ”Wereg!” il laruk lit, 
”Hat ap suwon Babel inap inikni inggikmu hik hiyahup,” ulug hiyag itfag. 
18Hiyag itfareg nin ap suwon fam ele uruk lit, ”Anden hat men 
hamingmingangge men hunubam oho humalikisi unubam oho siyag ane 
nungge tirikikmu ninggik hele waroho o penjara fam kilap naptikip? 
19Allah amingmingangge nabi arimanowen ap suwon o Babilonia inap inikni 
nunusik oho waruhu fug ulug hiyag hutuson arimano kema wereg? 
20Ketiya nikni, hat ap suwon, anden heng hapminon holeg lamin: An kilap 
naptikip ambeg war aruhuk tohon suhuloho numbahik lalihip fug,” ulug 
heng tibag. 
21Heng tibagma ap suwon Zedekia inowen otsi fam, ”Hun aru an nibam 
owahalma foroho lamuhup,” ulug hiyag isibag. Hiyag isibag ane roho 
Yeremia ino ap suwon ibam owahalma foroho lit roti wiratuk inap enembeg 
roti wak lalug og irik waharukmen eneg o Yerusalem roti ino eleg atfag. 

Yeremia 38 

Yeremia ik fahet habulfag ambeg pilapfag ane 

1-3Yeremia inowen ap anggolo unubam hiyag isaruk lit, ”NINIKNI Allahn ele 
urukon tu, ’O pumbuk aru Babilonia inap sehen senehon ininggikmu 
amuhupmu waroho apmayap henebuhup. Ari fahet ap sa-o sa-o pumbuk 
aruwen wilip am fug angge pok amuhup halug winon ap seliyonen 
hunusurukmu winon suburu oboken oho ouk suwonen oho war atuk 
lamuhup. Ap sa Babilonia inap enepma aruhuk ulug o aruwen wilip amuhup 
inap arimanowen eneg, ’Nunuselep angge famen nonoluk welahe,’ peruk 
lamuhup,” ulug hiyag isaruk latfag. Ari roho hiyag isil larukmu ap suwon-
suwon Matan amloho Sefaca, Paskur amloho Gedalya, Selemya amloho 
Yukhal, Malkia amloho Paskur arimanowen hol hibareg 
4ap suwon hiyag utuk lit, ”Ap ari pinggi ware fisiyek! Hun ariyen ele ari roho 
hiyag isaruk lit sehen seneg inap o pumbuk aru pok atuson men ap aruma 
obog toho inine elehap enebuhu rohon. Hun ariyen o pumbuk aru fano roho 

welamag ulug tuk fug angge siyag toho welamag ulug alem amuwon yami 
ruruk,” ulug hiyag itfag. 
5Hiyag itfagma ap suwon Zedekia inowen it unubam uruk lit, ”Hun ari hit 
hininggikmu amag! Hit henele ine roho uruk lahepma an nele hebeloho uk 
fug teg lahi,” ulug hiyag isibag. 
6Hiyag isibagma iren Yeremia senetfareg hele kumbi ililoho ap suwon ibam 
owahalma ik fahet habulfag ambeg pila fisibag. Habulfag ambeg ino ap 
suwon amloho Malkian tohon ino ik firig atfagma sabelep eneg welatfag 
ambeg pila fisibagma Yeremia ino sabelepma ubuk ibag. 
7-8Ap suwon amingmingangge o Sudan ahun Ebed-Melekh inowen hol 
harukmen Yeremia ik fahet habulfag ambeg pila feserusa urukmu hol hibareg 
ap suwon ibamen wilip atug Zedekia o Benyamin larukon sok elma heriyeg 
lit weregma libareg hiyag utuk lit, 
9”Nikni hat ap suwon, ap arimanowen nabi Yeremia ubam eke hag eke hag 
turukon ari mondabi siyag. Ik fahet habulig ambeg pila feserusama o pumbuk 
aru roti eleg atisimu Yeremia ino suburu oboken war aruhu,” ulug hiyag 
itfag. 
10Hiyag itfagma ap suwonen hun Ebed-Melekh ubam, ”Ap hinahan hondog 
enepmihinteg hun Yeremia ino uwan war am fugmu ik fahet habulig ambeg 
inowen lisoho wili fik lalihip,” ibag. 
11Ibagma Ebed-Melekh inowen ap hinahan hondog enepfareg ap suwon ibam 
sum foroho ambeg kibareg sum siyahon kiririp tohon oko hele fam ililoho ik 
fahet habulig ambeg ino Yeremia pilap itfag. 
12Pilap itfareg Ebed-Melekh inowen Yeremia ubam ele ine roho uruk lit, 
”Sum siyahon tararag tohon arima hahuwal apma kilabe femihinmu niren 
hele kumbi fam lit habul,” ulug hiyag itfagma Yeremian aren ibag ane hikit 
toho tibibagma 

13hele kumbi lisoho ik fahet habulig ambeg inowen Yeremia ilanma imbik 
lahibag. Lahibagma Yeremia ino ap suwon ibam owahalma forohoman 
amusun toho welatfag. 

Zedekia inowen Allah ele hiyag nitmisi ulug nin Yeremia wol tibag ane 

14Ap suwon Zedekia inowen wene hiyag isaruk ahun nabi Yeremia ino 
hondohik lalihip ulug ap mon enepfagma Allah ibam sok ele hinahanehon 
horogma hondoholug watfag. Hondoholug watfagma ap suwon inowen 
Yeremia fam ele uruk lit, ”Nin eke hiyag nitmihinon wereg ano ulug kapal 
hiyaruk lahi. Wereg halug an nolohotman hirahuk fug,” ibagma 
15Yeremia inowen, ”Hat hubam aruhu ane hiyag hitmin halug hindi holoken 
nuwaruhun lit teg. Anden komo hapmin halug an nele holuhun fug,” ibagma 
16ap suwon Zedekia inowen ele orog-orog Yeremia fam sali uruk lit, ”Anden 
huwaruhuk fug. Anden huwabul peruk inap ininggikmu humbahakuk fug 
ulug Allah oluk werehon ino sat fanowon og nisibahon inowen holeg lit 
weregma tem toho uruk lahi,” ulug sali imbibag. 
17Sali imbibagma Yeremia inowen Zedekia hiyag utuk lit, ”Allah pohol ha 
kinang ha senehon Israel ninap NINIKNI inowen ele urukon tu, ’Hat o aruwen 
wilip aruhunteg Babilonia inap sehen senehon onowesi ininggikmu atmin 
ulug lahun halug huwabuk fug angge huhesi humalikisi men o pumbuk aru 
harep pisako hunusuhup fug angge famen 
18haren Babilonia inap enepma aruhuk fug peruk lit wilip aruhun fug halug 
o pumbuk aru Babilonia inap ininggikmu aruhumu o harep pisako 
hunusurukmu it ininggikmuwen wilip aruhun fug,” ulug komo yig itfag. 
19Komo yig itfagma Zedekia inowen, ”An numalikisi Yehuda inap Babilonia 
inap inibil amul ulug enembeg laruson ininggikmu numbahakup halug 
siyahap nabuhup lit teg ulug nakol toho welahi,” ibag. 
20Ibagma Yeremian hebeloho hiyag utuk lit, ”Hayen, ehenon ari hat hubam 
aruhu fug. NINIKNI Allah ele anden uruk lahiyon holuhun halug hebe fano 
wereg lit war aruhun fug. 

21Ap seliyon ininggikmu arik lahuk fug peruk lahen halug NINIKNI Allah ele 
hiyag nutukmu yet harikikon iminon tu hubam aruhu: 
22Anden fulu roho yet harukmen hiyap tor angge hat hibam weregma 
ininggik lisoho hondog eneplug Babilonia inap onowesi onolohotma imbisik 
larukmu iren enele hat habug uruk lit, ’Hori hindi reg lahenonen enele si ane 
hubam uruk lit nenemno haptukmu it onombolim larikinteg ketiya re huyug 
sabelepma yukuk teg lahenma humbahalug it linggik-longgo ehesa,’ urukmu 
yet isarikik. 
23Huhesi humalikisi obog toho ininggik lisoho o Babilonia inap onolohotma 
imbisik lahupteg har oho ap suwon Babilonia inap inikni inowen sen 
habuhumu it ininggikmuwen wilip am fug angge welaruhun. O pumbuk aru 
oho indoken nahumu siyag aruhu,” ulug hiyag itfag. 
24Hiyag itfagma Zedekia inowen Yeremia fam ele uruk lit, ”Niren uruk 
laheyon aru fahet aben holuhup tohon! Ap winonen holuhupteg hat pinggi 
huwabuk nowen! 
25Niren uruk laheyon aru fahet onowesi suwon arimanowen holuhupteg 
hambeg wamuhup lit teg. Wamuhupteg iren kapal hiyaruk lit, ’Ap suwon 
fam nungge ulug hiyag itikinmu aren hat hubam nungge ane hiyag hitisi? 
Irikip ane hirahuk fug angge hiyag nisamihin halug huwabuhuk fug,’ ulug 
hiyag hirik wamuhup halug 
26haren it unubam hiyag isahunon tu, ’An war ahi ha nowen suhuloho 
Yonatan ibam numbahik lalihip fug ulug anden ap suwon fam heng tirikik,’ 
uhun,” ulug Yeremia hiyag itfag. 
27Hiyag itfareg weregma onowesi suwon arimano Yeremia kapal hul ulug 
watfag angge famen Yeremia inowen ap suwonen hiyag itfag ane hikit toho 
hiyag isibagma Yeremia embeselug libag. It pirenen enele ibag ane fahet 
misihen oho hol hibag fug. 
28Holfag fugmu Yeremia ino ap suwon ibam owahalma forohoman eneg o 
Yerusalem inap obog toho ap seliyon ininggikmu atfag. 

Yeremia 39 

Nebukadnezaren o Yerusalem pin watfag ane 
(2Raj 24:20–25:21; 2Taw 36:17-21; Yer 52:3-30) 

1Zedekia ap suwon welatfag li mo sohowen libagma pikalem numon fam 
Babilonia inap onowe suwon Nebukadnezar ino umalikisi sehen senehon 
obog toho men Yerusalem inap unusuhuk ulug watfag. Watfareg o 
pumbukmu pin kuhuk ulug waling enesug latfag. 
2Waling enesugmen eneg Zedekia ap suwon welatfag li mo nanggoloben 
atfagma pikalem uhanehon fam hup sohowenam noholug Babilonia inaben 
elehet ino halog tibareg 
3it milal eneptukon arimano o pumbukmu kik watfareg elehet sok pulmuwon 
iraham welatfag. It sehelimu hun Nergal-Sarezer men, Samgar Nebo men, ap 
suwon ibam forohowon Sarsekim men, Nergal-Sarezer Rabmag men, ap 
ununuk suwon winon men welatfag. 
4Weregma yet hibareg Yehuda inap onowe suwon Zedekia men umalikisi 
sehen senehon obog toho men enekolen hubanggo hirag-hirag ap suwon 
ibam ambol fil elehet altap toho ohoma sok ele keyen o Yerusalemen wilip 
atlug ik Yordan fil libag. 
5Larukmen o Babilonia inap sehen senehon arimanowen it mug eneplug o 
Yerikho horogma laruk lit Zedekia senetfag. Senetfareg Babel inap onowe 
suwon welatfag ambeg Hamat kinang fam o Ribla walug libagma 
Nebukadnezar inowen alem angginon ubam imbibag. 
6Alem angginon ubam imbibareg Nebukadnezar inowen Zedekia umalikisi 
inikni olohotman kong tebeselihip ulug otsi hiyag isibag. Kong tibisibareg 
Yehuda inap onowesi arimano oho o Riblan pinggi unusibag. 
7Pinggi unusibareg Zedekia ilanggen pirenet sog tibisibareg hele ineyon fam 
pug toho o Babel walug libag. 
8Walug larukmu o Babilonia inaben ap suwon Zedekia ibam ino men 
Yerusalem inap inibam men o pumbuk obog toho harep pisako siyaha 

fisibareg elehet o pumbuk walinggoho ohowon obog toho halog toho lin-lan 
isibag. 
9Lin isibareg ap tot o Yerusalem pok atfahon men Babilonia inap inibil 
atfahon men obog toho ininggik hele waroho ap suwon foroho inap onowe 
Nebuzaradan inowen hondog eneplug o Babilonia imbisik libag. 
10Imbisik laruk lit ap ininggikmu elehon pumbuk sel ke welatfahon we tor 
angge arimano eneg suburu yabuk men anggur yabuk men hiyag isibareg 
inibam embeselug libag. 

Nebukadnezar inowen Yeremia ili wibag ane 

11Babilonia inap onowe suwon Nebukadnezar inowen Yeremia fahet ap 
suwon foroho inap onowe Nebuzaradan hiyag utuk lit, 
12”Hun ino hondohik lamihinteg fano foroho laruhun. Siyag ane ubam tuk 
fug angge we aren hat heng haptuk ane hikit toho ubam turuk laruhun,” ulug 
hiyag itfag. 
13Hiyag itfagma Nebuzaradan men, Nebusyazban ap suwon ibam forohowon 
ino men, Nergal-Sarezer ap sehen senehon onowe ino men, ap suwon let 
eneptukon winon menen onotsi mon enepfagma 
14Yeremia ap suwon owahalma foroho ambeg weregma libareg hondoholug 
wilip atug hun Safan amloho Ahikam inowen endetfahon Gedalya fam 
inggareg ibam hondoholug lamihin ulug hiyag itfagma Yeremia ibam 
hondoko imbisik libag. Libagma Yeremia ino Yerusalem inap sehelimu 
inggareg ibam welatfag. 

Allahn hun Ebed-Melekh windaruhu ibag ane 

15Yeremia ap suwon owahalma foroho ambehen uwan wilip am 
fugmu NINIKNI Allahn ubam ele uruk lit, 
16”O Etiopia ahun Ebed-Melekh ambeg lamihinteg hiyag utuk lit, ’Nit Israel 
ninap NINIKNI Allah pohol ha kinang ha senehon inowen ele urukon tu holeg 
lamin! Anden o Yerusalem aru siyahap tuhuk irikikon ino hikirap tuhuk 
sambil horog teg. O aru siyag atukmu hat hilen yet hahun angge famen 

17ap hakol haruk lahen inap ininggikmu aruhun fuhen An HINIKNI Allahn 
windat habuhuk. 
18Haren we tem toho An nubam wenggel niyaruk lahenma hat ap seliyonen 
karog fam huwabuhup fugmu fano wilip aruhunen Anden hat ili og habuhuk 
ulug NINIKNI Allahn ele ehek,’ imihin,” ulug hiyag itfag. 

Yeremia 40 

Yeremia hun Gedalya ibam welatfag ane 

1Babilonia inap arimano o Rama wereg lit Yerusalem inap men Yehuda inap 
men og eneplug o Babilonia kinangma imbisik lul ulug turukmu Yeremia oho 
inggik hele waroho ori sehelimu weregma yet hibareg Babilonia inap inikni 
foroho inap onowe Nebuzaradan inowen hun aru Yeremia ulug oluk atfagma 
Yeremia inggik hele lole fisibareg hibam lamihin ulug hiyag itfag. Hiyag 
itfagma itano NINIKNI Allahn Yeremia ubam ele hiyag itfag. 
2Hiyag um fugmu Nebuzaradan inowen Yeremia wol tibareg ele ubam uruk 
lit, ”O aru siyag am fugmu Hat HIKNI Allahn o aru siyag aruhu irisi. 
3Irisi ane ino ketiya hikirap tirisi. Hiren HINIKNI Allah ele windal isaruk lit 
ele ying turuk latikipmu alem angginon ari hunubam atisi. 
4Ari teko larisimu ketiya anden hat hinggik hele lol hapminmu hat an men 
ambiyeg o Babilonia kinangma lulon fahet fano pemihin halug ambiyeg 
lulteg anden hat fano fet hasug laruhuk. Ambiyeg lul fug pemihin halug 
welatmihin. Kinang aru fam hindimuwen o kema-kema lamin pemihin 
ambeg lamihin,” ulug hiyag itfag. 
5Hiyag itfareg Yeremia uwan la fugmu nin ele uruk lit, ”O Babilonia ninap 
nonowe suwon inowen o Yehuda pumbuk arimano seneg laruhun ulug 
lahaptisiyon hun Safan amloho Ahikam inowen endetfahon Gedalya ambeg 
lamihinteg at men wereg lit hat hori sehelimu welaruhun. Gedalya men 
welaruhuk fug pemihin halug hindimuwen lamin pemihin ambeg lamihin,” 
ulug hiyag itfareg kalemma laruk lit naruk angge men fano-fano angge men 
Yeremia og itfareg lamihin ulug hiyag itfag. 

6Hiyag itfagma Yeremia ino hun Gedalya o Mizpa weregma libareg at men 
wereg lit ori o Babilonia kinangma hondog eneplug libag fuhon sehelimu 
welatfag. 

Gedalya inowen Yehuda kinang seneg latfag ane 

7 Yehuda inap sehen senehon onowesi men kema-kema linggik-longgo ik 
libareg anggenma welatfag. Wereg lit hol harukmen Babilonia inap onowe 
suwon inowen Yehuda kinang seneg lit ap ininggikmu elehon o Babilonia 
hondog eneplug waharukuk fuhon abet hiyabet maliket fet enesug laruhun 
ulug hun Safan umbusag, Ahikam amloho Gedalya lahaptisi urukmu hol 
hibag. 
8Hol hibareg unumalikisi men hun Gedalya o Mizpa weregma libag. Libahon 
arimano ununuk te hun Netanya amloho Ismael men, Kareah amloho 
Yohanan men, Tanhumet amloho Seraya men, o Netofa ahun Efai umalikisi 
men, Maakha amloho Yezanya men Gedalya ambeg libagma 
9Gedalya inowen it unumalikisi men fag toho hiyag isaruk lit, ”Henekol eleg 
toho Babilonia inap enepma welamuhup. Kinang aru fam yuwag toho wereg 
lit Babilonia inap onowe ele urukon holtuk lamuhup halug hit henebe fano 
welamuhuben tem toho uruk lahi. 
10O pumbuk hiren seneg lahebon fam wereg lit hele anggur anggen men e 
anggen men e zaitun anggen men tahanoho hinibam walug watug andog 
toho emberuk lamuhup. An Yehuda hinap honowe roho o Mizpa tuma wereg 
lit Babilonia inap nenembeg waharukmu anden it men nenele uruk 
lamuhuk,” ulug hiyag isibag. 
11Hiyag isibag li itano Yehuda inap o Moab kinang fam, Amon kinang fam, 
Edom kinang fam, o pumbuk winon fam linggik-longgo ibahon arimanowen 
oho hol harukmen Babilonia inap onowe suwon inowen nonori Yehuda inap 
winon enembeg embeselug laruk lit hun Gedalya Yehuda kinang seneg 
laruhun ulug lahaptisi urukmu hol hibag. 
12Hol hibareg Yehuda inap arimano obog toho o kema-kema longgo ibag 
ambehen Yehuda kinangma suhuloho wamul ulug Gedalya o Mizpa weregma 

watfareg hele anggur anggen men e anggen men anggolo tahanoho inibam 
walug watug andog toho emberuk latfag. 

Ismael inowen Gedalya ware fisibag ane 

13Misihim sambil hun Kareah amloho Yohanan men Yehuda inap sehen 
senehon onowesi anggenma welatfahon arimano men hun Gedalya o Mizpa 
weregma watfareg 
14at ubam enele uruk lit, ”O Amon inap onowe suwon Baalis inowen Netanya 
amloho Ismael hiyag utuk lit Gedalya ware fesemihin ulug hambeg monde 
ferisi ane hat holuk?,” ulug hiyag itfag angge famen Gedalya inowen enele 
si ane ehesa pibag. 
15Pibagma Yohanan inowen hirahoman Gedalya hiyag utuk lit, ”Anden 
Ismael ino ware fusuhukmu ap misihen oho san watisi ulug oluk laruhu fug. 
Nungge fahet hun inowen hat huwaruhumu Yehuda inap hat hiraham palu 
arik waharuson arimano obog toho linggik-longgo uruk lamuhup? Yehuda 
inap tor angge werehon arimano mondabi siyag amuhup tohon!” ulug hiyag 
itfag. 
16Hiyag itfagma Gedalya hebeloho hiyag utuk lit, ”Ismael abug uk fug!” ibag. 

Yeremia 41 

1 Ari ibag angge famen mo ino fam pikalem sabiron larukmu hun Elisama 
umbusag, Netanya amloho Ismael inowen ap numen hondog eneplug 
Gedalya o Mizpa weregma watfareg at men ambiyeg suburu naruk latfag. 
(Ismael ino ap suwonen ondohowon wereg lit owe suwon let turuk latfag.) 
2Suburu narukmen Ismael otsi numen men in atfareg Gedalya o Babilonia 
inap onowe inowen Yehuda kinang fahet lahapfahon ino ware fisibag. 
3Ware fisibareg Gedalya iraham o Mizpa welatfahon Yehuda inap men, 
Babilonia inap sehen senehon men oho unusibag. 
4Likiyamon Gedalya ware fisibag ane fahet aben uwan holuk fugmu 

5ap teng hinahan o Sikhem men, Silo men Samaria menen waharuk lit ap 
war atfahon fahet enehangge panisung kong toho, enehap ke fili fam kiriring 
toho, enesum tararag toho suburu men amben fano angge men NINIKNI Allah 
ibam walug lul ulug watfag. 
6Kalemma waharukmu Ismael inowen uba yatil o Mizpan wilip atuk lit ap 
arimano onolohotma libareg hun Ahikam amloho Gedalya ha lalihip ulug 
hiyag isibag. 
7Hiyag isibagma Gedalya ambeg lul ulug o pumbuk pulmu larukmen Ismael 
otsi menen unusibareg enebe wareg angge ik fahet habulig ambeg hik isibag. 
8Ap teng hinahan arimano unusul ulug turukmen it sehelimuwon numen 
itanowen Ismael hiyag utuk lit, ”Niren roti anggen men e zaitun ahaluwe 
men kin ahaluwe men anggenma hirahoma foroho laheyon arimano unug 
huyulen lul,” ulug hiyag itfagma Ismael otsi menen onori winon unusehe hag 
toho it numen aruma oho unusul pibag ane imbisibag. 
9Ik fahet habulig ambeg ino Yehuda inap onowe suwon Asa inowen Israel 
inap onowe Baesa men tog aptuk lit yat toho habulfahon elma Ismael inowen 
ap unusibahon enebe hik isibahonen keleg atfag. 
10O Mizpa inap we tor angge welatfahon men Yehuda inap onowe suwon 
aholani men hun Gedalya inowen fet enesug laruhun ulug Nebukadnezar ebe 
foroho inap onowe Nebuzaradan inowen hiyag itfahon arimano obog toho 
Ismael inowen sen enepfareg ininggik hele waroho Amon inap 
enengginangma og eneplug libag. 
11Larukmu hun Kareah amloho Yohanan men ap sehen senehon onowesi 
winon at iraham welatfahon menen Ismaelen tibag ane fahet hol hibareg 
12unumalikisi obog toho palu eneplug Ismael men tog abul ulug o Gibeon 
laruk lit at ik yenggelehon iraham weregma libag. 
13Libagma ap Ismaelen ininggik hele waroho og eneplug libahon 
arimanowen yet harukmen Yohanan men sehen senehon onowesi winon men 
waharukmu yet isibareg enehiyeg haruk lit 



2168 

 

 
ALLAH WENE 

© 2018, Indonesian Bible Society. 
 

 
 

 

14Ismael embeselug hun Kareah amloho Yohanan iraham libag. 
15Libagma Ismael men otsi likinen men longgo ibareg o Amon kinangma 
libag. 
16Libagma ap hiyap malik men ap sehen senehon men ap suwon let 
eneptukon men Ismaelen Gedalya ware fisibareg ininggik hele waroho og 
eneplug libahon arimano Yohanan men Yehuda inap sehen senehon onowesi 
arimano menen palu enepfag. 
17-18Palu enepfareg hun Gedalya o Babilonia inap onowe inowen Yehuda 
kinang seneg laruhun ulug lahapfahon ino Ismaelen ware fisibagma 
Babilonia inaben ayeg waroho nunusuhuk ulug enekolen Yohanan ori men 
ap palu enepfahon arimano menen o Mesir kinangma longgo ik lahuken 
kalemma nohik lul ulug hun Kimham ibam o Betlehem horogma libag. 

Yeremia 42 

Yeremian o Mesir lahup fug ulug komo enepfag ane 

1O Mesir uwan la fug lit hun Kareah amloho Yohanan men Hosaya amloho 
Azarya men onori ap sehen senehon milal eneptukon arimano men ap obog 
toho it inim welatfahon suwonet toronet 
2Allah amingmingangge nabi Yeremia ambeg libareg hiyag utuk lit, ”Niren 
hat fam heng habulon tu holeg lamin: Nit tor angge welaheyon aruma fahet 
Hat HIKNI Allah fam sembahyang imihin. Nit nenebe anggolo welatukuk 
angge famen ketiya tor angge welahe ane hilen yet nisaruk lahen. 
3Haren nit fahet sembahyang imihinmu hat HIKNI Allahn nit o kema laruk lit 
turuk lamuhukon hiyag nisahu ano,” ulug hiyag itfag. 
4Hiyag itfagma Yeremia inowen hebeloho hiyag isaruk lit, ”Hiren heng 
nabehebon holihireg anden hit HINIKNI Allah fam sembahyang iminmu Aren 
hebeloho hiyag nuruhu ane anden il misig oho hirahuk fug angge fag toho 
hiyag hisahuk,” ibag. 
5Ibagma iren Yeremia fam enele uruk lit, ”NINIKNI Allah olohotman nenele 
tem toho uruk laheyon tu: Hikni ALLAHN hat feneyen nit hiyag nisahu ane 

obog toho turuk lamuhuk fug halug At niren uruk lahe ane holtukon inowen 
alem angginon nunubam umbuhu. 
6NINIKNI Allah ubam sembahyang imihin ulug heng haptuk lahe ahun inowen 
fano ane hiyag nisahu halug oho siyag ane hiyag nisahu halug oho niren 
holtuk lamuhuk. At ele holtuk lamuhuk halug fano welamuhuk,” ulug hiyag 
itfag. 
7Ari ulug hiyag itfagma hup numenam noholug NINIKNI Allahn Yeremia 
ubam ele uruk latfag. 
8Uruk latfagma Yeremia inowen Yohanan men ori sehen senehon milal 
eneptukon arimano men ap obog toho it inim welatfahon suwonet toronet 
wol enepfareg 
9hiyag isaruk lit, ”Hiren te nit fahet Israel ninap NINIKNI Allah fam 
sembahyang imihin ulug heng naptikip ane hikit toho anden sembahyang 
uruk latikik. Urukmu Aren an hebeloho hiyag nitisi ane iminon tu holeg 
lamek: 
10’Anden alem angginon hunubam emberikikon fahet nindi siyag atisi. Ari 
fahet hit kinang aru fam welamuhup halug Anden hit heneko hik isa fug 
angge yako suwap eneptuk laruhuk. 
11Babilonia inap onowe suwon henekol toho welahep ahun ino fahet henekol 
haruk lamuhup fug ulug An HINIKNI Allahn nele uruk lahi. An hit men wereg 
lit at inggikmuwen windat henebuhuk. 
12Anden nin hebeloho nindi henesug lit Babilonia inap onowe indi 
kahaluhukmu aren hinilaheg ulug hinibam lalihip ulug hiyag hisahu,’ ehek. 
13Ari ehek angge famen hiren NINIKNI Allah ele holtuk lamuhuk fug ulug 
henele uruk lit, ’Nit kinang aru embeselug 
14o Mesir kinangma lahukteg tog aptuk ane yet haruk lamuhuk fug, tog elma 
kul ulug pinggong ele watukmu hol haruk lamuhuk fug, suburu obok haruk 
lamuhuk fuhen yug toho welamuhuk,’ uhup halug 

15nit Israel ninap NINIKNI Allahn ele urukon tu holeg lamek: ’Hit Yehuda 
hinap we tor angge welahebonen we tem toho o Mesir kinangma lahukteg 
ap pohon hag toho welamuhuk peruk lahep halug 
16ap karog fam hunusuruk ane men suburu obok haruk ane men hiren 
henekol haruk lahebon ariyen hunusil larukmen eneg hit o Mesir kinangman 
war amuhup. 
17O Mesir lahuk peruk inap obog toho tog men suburu obok men ouk alem 
angginon menen war amuhup. Anden alem angginon unubam monde fik 
waruhukmu ap misig oho wilip atuk lit fano aruhu fug. 
18Hit o Mesir lahup halug An nundama ahe laharukon ari indok ambulpul 
hahon Yerusalem inap unubam hik isarikik hag toho hit hunubam oho hik 
isahuk. Hik isahukmu aben hit yet hisalug enekolen yug lagmag uruk lit 
wasubag sup toho hininggaliyap heneptuk lamuhup. Ap ekeyen eke huluwap 
timin peruk laruhu halug Yehuda inap mondabi siyag atusa hag toho ar oho 
siyag amag uruk laruhu. Hit suhuloho waharuk lit we tem toho o aru hinilen 
yet hahup fug. An Israel hinap HINIKNI Allah pohol ha kinang ha seneg 
lahiyonen nele aru uruk lahi,’ ehek,” ulug hiyag isibag. 
19Ari ulug hiyag isibareg Yeremian nin hiyag isaruk lit, ”Hit Yehuda hinap 
tor angge welahebon, NINIKNI Allahn, ’O Mesir kinangma lahup fug,’ ulug 
hiyag hesehek. Aren hiyag hesehekon hikit toho anden o yoho komo 
henebihi ane fano wenggel homok! 
20Hiren te nit fahet NINIKNI Allah fam sembahyang imihinmu Aren hebeloho 
uhu ane hiyag nisahunon hikit toho turuk lamuhuk uruk latikip. Ari roho 
irikibon ari nit siyahap taruk lamuhukon fahet ehe ulug henepelehen uruk 
lit hininggareg hinindi ninap taruk latikip. 
21O yoho anden hit HINIKNI Allahn an hiyag nitisi ane obog toho hiyag hisihi 
angge famen hiren At ele holtuk lahep fug. 

22Ari fahet hit kinang aru embeselug lahukteg yug toho welamuhuk peruk 
lahep ambehen tog men suburu obok men ouk alem angginon menen war 
amuhup ane honoluk toho welamok!,” ulug hiyag isibag. 

Yeremia 43 

Yeremia o Mesir walug libag ane 

1 NINIKNI Allahn Yehuda inap o Mesir lahuk pibahon fahet hiyag itfag ane 
Yeremia inowen ap arimano hiyag isibagma 
2hun Hosaya amloho Azarya men Kareah amloho Yohanan men ap unubabut 
hemet toho turukon arimano obog toho menen Yeremia hiyag isaruk lit, 
”Hele si ane ehen! Nit NINIKNI Allahn hat hiyag hum fugmen o Mesir 
lahupteg yug toho welamuhup fug ulug hiyag nesehen. 
3Hat hamingmingangge hun Neria amloho Barukh inowen hindi kahal 
haptisimu hele hiyag nesehen. Aren te ap aruma Babilonia inaben winon 
unusuruk lit winon ininggikmu hele waroho o Babel imbisik lahuben 
ininggikmu amuhup peruk,” ulug hiyag isibag. 
4Ari ulug hiyag isibareg Yohanan men ori ap sehen senehon milal eneptukon 
men ap arimano obog toho menen NINIKNI Allahn Yehuda kinangma 
welamuhup ulug hiyag isibag ane holuk fug anggeyen 
5-6o Mesir lahuk ulug wilip atfag. Wilip atfareg laruk lit Yohanan men ap 
sehen senehon onowesi obog toho menen milal eneptukmu Yehuda inap o 
kema-kema laruk latfag ambehen suhuloho enengginangma watfahon abet 
hiyabet maliket men Yehuda inap onowe aholani men hun Gedalya inowen 
fet enesug laruhun ulug Nebukadnezar ebe foroho inap onowe Nebuzaradan 
inowen hiyag itfag inap arimano obog toho it onombolim laruk lit Yeremia 
men amingmingangge Barukh men og eneplug libag. 
7Libareg NINIKNI Allah ele sobir isalug Mesir kinang fam o pumbuk 
Tahpanhes libag. 

O Mesir inap apmayap enebuhup ulug Yeremian hiyag isibag ane 

8Libagma NINIKNI Allahn o Tahpanhes inowen Yeremia hiyag utuk lit, 

9”Helep suwon wamihinteg Yehuda inaben yet hawag ulug it iniline ap 
suwon ibam o Tahpanhes werehon sok kurukon iraham helep arimano 
kinangma salmihin. 
10Salmihinteg Yehuda inap hiyag isamihinon tu: Nit Israel 
ninap NINIKNI Allah pohol ha kinang ha senehon inowen ele urukon tu holeg 
lamek! An namingmingangge o Babilonia inap onowe suwon Nebukadnezar 
hondoholug waruhukteg helep kinangma salehon aruma emberimu at 
lehoma heriyeg laruhu ambeg unduhuk fuhukmu aren o sabo fanowon wit 
tahu. 
11Nebukadnezar inowen o Mesir inap apmayap eneptuk lit winon ininggik 
hele waroho og eneplug lahu, winon karohen unusuhu, winon ouk alem 
suwonen war amuhup. 
12Mesir inaben usangge foroho ibam arimano Anden harep pisako siyahap 
tuhukmu usangge arimano minggiroho winon Nebukadnezar inowen 
indokma yale feseruk lit winon o Babel walug lahu. Usangge o Mesir inaben 
forohowon obog toho Nebukadnezar inowen fi matuk hag toho elehap 
tuhureg ibam larukmu ap misihen oho ele ying tuhu fug. 
13Tuhu fugmu ibam laruk lit usa ahalep o Mesir kinangma o pumbuk Bet-
Syemes hutuk tibahon arimano halog toho siyahap tuhureg Mesir inaben 
usangge foroho ibam obog toho harep pisatil lahu,” ulug hiyag itfag. 

Yeremia 44 

Yeremian Yehuda inap unubam ele obog toho ibag ane 

1 NINIKNI Allahn Yeremia ubam ele uruk lit, ”Yehuda inap o Mesir kinang 
fam o pumbuk Migdol men Tahpanhes men, Memfis men, ik elerukmu 
werehon obog toho men hiyag isamihinon tu, 
2’Israel ninap NINIKNI Allah pohol ha kinang ha senehon inowen ele urukon 
tu holeg lamek! Alem angginon Anden o Yerusalem men o Yehuda pumbuk 
arimano men unubam monde ferikikon obog toho hiren yet harikip. O 

pumbuk halog toho lin isaruson arimano ap eleg atusama o yoho olun eneg 
wereg. 
3Yerusalem inap men Yehuda inap menen siyag ane anggolo turuk lit An 
nindi siyahap naptuk latusa ane fahet alem angginon ari unubam emberikik. 
Iren ap winonen tu Allah hag toho wereg ulug wel eneptuk angge it men hit 
men hunumbasi men henepeleg toho welatikibon arimano unubam 
sembahyang uruk lit it fahet hubu lahaptuk latusa. 
4Anden namingmingangge nabi arimano obog toho hundig-hundig enembeg 
mon enebik waharuk lit, ’Amben siyahon Anden nirim peruk lahiyon ari tuk 
fug,’ ulug hiyag hisaruk latikik angge famen 
5hit hinisanggo laroho wereg lit An nele sobir isalug siyag ane hiren turuk 
latikibon umbusuk fug angge ap winonen nunumbasi ulug wel eneptuk angge 
fahet hubu lahaptuk latikip. 
6Ari roho turuk latikip ane fahet An nundama ahe laharukon ino indok 
ambulpul turuk hag toho o Yerusalem pumbuk owahalem ke men o Yehuda 
pumbuk kema-kema hik isaruk lit harep pisako olunap tirikik ambeg arimano 
ketiya oho wereg. 
7-8Ari fahet o yoho An Israel hinap HINIKNI Allah pohol ha kinang ha seneg 
lahiyonen hit kapal hisaruk lit, ’Nungge fahet o Mesir kinang fam welamuhuk 
ulug waharikipteg Mesir inap unumbasi fahet hubu lahaptuk lit An nindi 
siyahap naptuk lahep? Nungge fahet hininggareg siyahap taruk lahep? 
Hininggarehen turuk lahebon ariyen hit Yehuda hinap ap hiyap malik 
fuwonet eleg amuhupmu ap o pumbuk obog tohowen hol hahupteg ap 
huluwap eneptuk lit, ’Yehuda inap siyag atusa hag toho ar oho siyag amag,’ 
uruk lamuhup ane ariyen hit hininggaliyap heneptuk lamuhup. 
9Hit hunumbasi men Yehuda hinap honowesi unuhesi men hit hininggareg 
hunuhesi menen Yehuda kinangman oho o Yerusalem pumbukmuwen oho 
siyag ane turuk latikibon fahet henepeleg atisi ano? 

10Hit hininggareg hinindi apmayap tarikip fug hag toho o yoho oho 
hunubabut haleg eleg angge welahep. Hit An nubahet henekol eleg toho 
wereg lit Anden tu men ari men turuk lamuhup ulug hit hunumbasi men 
komo heneptik iyag ane hikit toho turuk lahep fug. 
11Ari fahet An norohole nolok toho kim hisaruk lit hit Yehuda hinap mondabi 
eleg amuhuben siyahap henebuhuk. An Israel hinap HINIKNI Allah pohol ha 
kinang ha seneg lahiyonen nele aru uruk lahi. 
12Hit Yehuda hinap we tor angge welahebon o Mesir yug toho welamuhuk 
ulug waharikibon Anden elehap henebuhuk. Hit suwonet toronet o Mesir 
kinang tu famen karog men suburu obok menen hunusuhup ane fahet aben 
hol hahupteg enekolen yug lagmag uruk lit wasubag sup toho hininggaliyap 
heneptuk lamuhup. Ap ekeyen eke huluwap timin peruk laruhu halug 
Yehuda inap mondabi siyag atusa hag toho ar oho siyag amag uruk laruhu. 
13Anden o Yerusalem inap arimano karog men suburu obok men ouk alem 
suwon menen unusirikik hag toho Yehuda hinap o Mesir kinangma 
waharikibon oho hunusuhuk. 
14Hunusuhukmu hit Yehuda hinaben o Yehuda kinangma suhuloho lila ulug 
hinindi ouk toho wenggel haruk lamuhup angge famen ap misig oho wilip 
atug lahu fug. We ap piren hinahan hirag amuhubon eneg o Yehuda 
kinangma suhuloho lahup ehek,’ imihin,” ulug hiyag itfag ane hikit toho 
Yeremian Yehuda inap arimano hiyag isibag. 
15Hiyag isibagma ap nit nunuhesiyen ap winon unumbasi fahet hubu 
lahaptuk ulug onolukon arimano men hiyap anggolo luhaloho welatfahon 
men Israel inap o Mesir kinangma ik eleruk fil welatfahon menen Yeremia 
hiyag utuk lit, 
16”NINIKNI Allahn ele ari roho ehek ulug hiyag nesehen ane ino holtuk lahe 
fug. 
17Niren sali emberuk lit ninisinga poholmon fahet hubu lahaptuk lit ik hilili 
feruk lamuhuk urukukon hikit toho turuk lamuhuk. Nit o Yerusalem men 

Yehuda men wereg lit nunumbasi men nonowesi suwon men it sen 
nenesuhon winon menen turuk ane hikit toho ninisinga poholmon ino wel 
turuk latukuk ane ariyen suburu si roho wilip atukmu nenebe fano welatukuk 
angge famen 
18at wel turuk ane embeserukuk liyen suburu eleg atisimu suburu obok men 
karog men famen war atuk lahe,” ulug hiyag itfag. 
19Hiyag itfareg hiyap arimanowen nin hiyag utuk lit, ”Niren ninisinga 
poholmon fahet hubu lahaptuk lit ik hilili feruk lit roti anggen at ahuhe hag 
toho wiratuk laheyon emberuk lahe ane fahet nenehunsiyen fano peruk,” 
ulug hiyag itfag. 
20Hiyag itfagma Yeremia inowen ap hiyap luhaloho welatfahon arimano 
hebeloho hiyag isaruk lit, 
21”Hit hunumbasi men honowesi suwon men hit sen henesuhon winon 
menen o Yehuda pumbukmu men Yerusalem owahalem ke men ninisinga 
poholma wereg peruk lahebon fahet hubu lahaptuk latikip ane ari 
fahet NINIKNI Allahn indi siyag toho wenggel harisireg alem angginon 
hunubam emberisi fug ano? 
22NINIKNI Allahn hiren amben siyahon eneg turuk latikip ane fahet nirim 
perisireg hit henengginang mondabi siyahap tirisimu ap enele teng uruson 
ketiya oho wereg. Enele teng uruson fahet aben hol halug enekolen yug 
lagmag uruk. Iren ap huluwap eneptuk lit, ’Yerusalem inap men Yehuda inap 
men siyag atusa hag toho ar oho siyag amag,’ uruk. 
23Hiren NINIKNI Allah ele holtuk lit tu men ari men turuk lamuhup ulug komo 
nenepfag ane hikit toho tuk fug angge ninisinga poholma wereg peruk 
lahebon fahet hubu lahaptuk latikip ane ariyen NINIKNI Allah ele ying turuk 
latikip. Ari fahet alem angginon arimano obog toho hunubam atisimu ketiya 
oho siyag toho welahep,” ulug hiyag isibag. 
24-25Hiyag isibareg Yeremian ap hiyap obog toho unubam nin ele uruk lit, 
”Hit Yehuda hinap o Mesir kinangma waharikibon, nit Israel 

ninap NINIKNI Allah pohol ha kinang ha senehonen ele urukon tu holeg 
lamek: Hit hunuhesi menen, ’Ninisinga poholmon fahet hubu lahaptuk lit ik 
hilili feruk lamuhuk,’ ulug sali emberikip ane hikit toho turuk lahep. Ari 
halug hiren sali emberikip ane hikit toho turukmen eneg welamuhup angge 
famen 
26An HINIKNI Allahn hit Yehuda hinap o Mesir kinangma waharikibon obog 
toho hiyag hisaminon tu: An nunuk suwonen nele tem toho uruk lit, ’O Mesir 
kinang tu famen Yehuda ahun misihen oho, ’NINIKNI Allah oluk werehon 
unuk fam ihi,’ uruk laruhu fug,’ ulug hiyag hisaruk lahi. 
27Anden hit fano welamuhup ulug wenggel ha fug angge siyag amuhup ulug 
sap teg lahireg hit Yehuda hinap o Mesir kinang fam welahebon obog toho 
tog men suburu obok menen war amuhupteg mondabi eleg amuhup. 
28Eleg amuhupmu ap we tor angge onoluk welamuhubon o Mesiren suhuloho 
Yehuda kinangma wamuhup. Wamuhubon arimanowen NINIKNI Allahn ele 
irisiyon hikir atisi ano, niren nenele urukukon hikir atisi ano ulug wenggel 
hahupteg inindi anggar aruhu. 
29An HINIKNI Allahn hit o Mesir kinangman siyahap henebuhuk ihiyon ari 
hikirap turuk ulug honoluk aruhuwen enehane Anden tuhukon tu: 
30Anden Yehuda inap onowe suwon Zedekia ino ap seliyonen wabukag ulug 
Babilonia inap onowe suwon Nebukadnezar inggikmu emberikik hag toho 
Mesir inap onowe suwon Hofra oho ap seliyonen wabukag ulug ininggikmu 
umbuhuk ulug An HINIKNI Allahn uruk lahi,” ulug hiyag isibag. 

Yeremia 45 

Yeremian hun Barukh indi seyap tibag ane 

1 Hun Yosia amloho Yoyakim inowen Yehuda inap fet enesugmen eneg mo 
ilig am wirig am turukmu uhan atfagma hun Neria amloho Barukh inowen 
Yeremian hiyag utuk latfag ane hikit toho suwesingga fam haharoho 
emberukmu Yeremian at ubam ele uruk lit, 
2”Nit Israel ninap NINIKNI Allahn hat Barukh hubahet ele urukon tu: 

3Haren hele uruk lit, ’An asengseng toho weregma NINIKNI Allahn let nabuk 
fug angge nin sebe roho nindi angginap naptuk. Nindi angginen ngesekum 
turukmen eneg an nine eleg atisimu nindi yuwag toho welam fug teg lahi,’ 
uruk lahen. 
4Ari uruk lahenma An HINIKNI Allahn hiyag hitminon tu: Anden o kema-
kema yatuk latikikon hebeloho heneko hik isaruk lahi. Anden suwap turuk 
latikikon hebeloho halog tebeseruk lahi. 
5Ari roho turuk lahi angge re hat eneg fano welale peruk lahen ano? Ari puk 
fug! Anden ap obog toho siyahap enebuhuk. We hat eneg o kema-kema laruk 
laruhun ambehen siyag am nowen ulug Anden ili og haptuk laruhuk. 
An HIKNI Allahn nele aru uruk lahi,” ibag. 

Yeremia 46 

Allahn ap o pumbuk wal taneg werehon alem angginon unubam umbuhu ibag 
ane 

(Yer 46–51) 
Allahn Mesir inap fahet ibag ane 

1 NINIKNI Allahn ap o pumbuk wal taneg werehon alem angginon unubam 
umbuhuk ulug an At amingmingangge nabi Yeremia hiyag nitisi. 
2Atamtam o Mesir inap fahet ele hiyag nitisi. Hun Yosia amloho Yoyakim 
inowen Yehuda inap fet enesug latisi li mo ilig am wirig am turukmen eneg 
uhan atisimu Mesir inap onowe suwon Nekho umalikisi menen Babilonia 
inap men tog abuhuk ulug ik Efrat ayegma larusareg o pumbuk Karkemis 
horogma o sabo wiroho weregman Babilonia inap onowe suwon 
Nebukadnezar inowen waroho apmayap eneptisi. Apmayap eneptisi ane 
fahet an Yeremian Allahn hiyag nitisi ane hikit toho nele uruk lahiyon tu, 
3”Anden hol harukmen Mesir inap onowesiyen enele hi roho uruk lit, ’Tog 
silimu lulen tog piyabangge men hununggul asum men lahaboho 
4henembohom kuda kereta lisoho walug laruk angge fam ilili felihipteg 
winon henembohom emberimu lahalug in arik maniyek! Sing wan tebelug 
tog ambiyang morok toho imbiyek!’ uruk. 

5Ari urukmu anden yet isarukmen Mesir inap arimano enekolen tog aptuk 
ambeg embeselug laruk. It enembong se roho turukon arimano ap seliyonen 
apmayap eneptukmu enembol fil yet ha fug angge linggik-longgo uruk. ’Ap 
enekolap enebil larukonen waling enesug,’ ulug NINIKNI Allahn ele uruk. 
6Ap nonoluk welamul ulug folo-folo larukon oho wilip atuk eleg. Ap inine 
roho turukon oho ininggarehen windat ta fug tehen ik Efrat ayegma ik eleruk 
fil fuk toho yingguruk lit war atuk. 
7Ap sa ik Nil fu waharuk lit fima-fima miyaloho laruk hag toho waharuk? 
8Mesir inap arimano ari hag toho waharuk lit, ’Nit lahakukteg kinang obog 
toho hondo ruruk lit o pumbuk obog toho abet inibamet siyahap enebuhuk,’ 
uruk. 
9Wam kuda arimano folo-folo lawag! Wam kudan lisoho walug laruk angge 
kereta fili-folo lalusa! Hit henembong se roho turuk lit tog piyabangge 
lahabeg lahebon Sudan hinap men Libia hinap men, Lidia hinap henesehen 
olokon men tog elma lalihip! 
10 NINIKNI Allah pohol ha kinang ha senehon inowen At men seli roho wereg 
inap hebeloho unusuhu sambil ino karog Aren tohon fene mep eneg aruhu. 
Aben Allah fahet wam waroho emberuk hag toho NINIKNI Allah pohol ha 
kinang ha senehon inowen ik Efrat ayegma ik eleruk filen ap anggolo 
unusuhu. 
11Hit Mesir hinap, nori, ahaluwe ap hihir eneptuk angge hilahuben o Gilead 
kinangma lalihip! Ap hihir eneptuk angge eke hag eke hag andog til laruk 
lahep angge famen fano amuhup fug. 
12Ap seliyonen hit hininggaliyap heneptusa ane fahet ap o pumbuk kema-
kema werehonen hol harusa. Honori tog elma laruson arimano enekolen it-
it miyal-miyal atil laruk lit salog-malog angge roho fuk turuk lit war atusama 
hiren henele ya nga uruk latikip ane ariyen kinang obog toho keleg atisi.” 

13 Babilonia inap onowe suwon Nebukadnezar inowen o Mesir kinang ilmig 
tahuk ulug waharisimu NINIKNI Allahn an At amingmingangge nabi Yeremia 
hiyag nitisi ane hikit toho nele uruk lahiyon tu, 
14”O Mesir inap unubam teko lahu ane fahet hiyag isil lalihip! Hiyag isa 
lalihip ane ari o Migdol inap men, Memfis inap men, Tahpanhes inap menen 
holukag! Hiren it unubam henele uruk lit, ’Hit walinggoho wereg inap 
arimano obog toho ap seliyonen karog fam unusurusama hit in atug sehen 
fam tog sap teg lit welamok!’ ulug hiyag isalihip. 
15Nungge fahet Mesir inap onowe suwon ine roho turuk latisiyon ino 
kinangma fuk tirisi? NINIKNI Allahn miyaloho pilaptisimu mako wambirisi. 
16Onggo fahet o Mesir inap inibil arik waharuson arimano Allahn enekolap 
eneptukmu it-it miyal-miyal atil laruk lit ap anggolo salog-malog angge roho 
fuk turusa. It-it enele uruk lit, ’Tohen nunusuhup tohon ulug nit ninibam 
yugmu wal taneg lul,’ uruk latusa. 
17Mesir inap onowe suwon ino unuk salikap toho ’Ele hemeron ine roho tuk 
teg ane telep li pisantisi ahun’ ulug suwaluhup! 
18 NINIKNI Allah unuk pohol ha kinang ha seneg ahun suwalehon inowen ele 
uruk lit, ’An suwon noluk welahiyonen nele tem toho uruk lahiyon tu: Tom 
yaron Tabor men tom Karmel ik saho ahik famen laharukon men hag toho 
ap suwon obog toho enemberimu wereg ahun ino waruhureg Mesir inap 
onowe suwon apmayap tuhu. 
19Hit Mesir hinap hininggik lisoho og heneplug o winama lahuben henesum 
wep toho emberuk lamek! O pumbuk Memfis halog toho ilkal isahupmu ap 
enele teng uhup. 
20O Mesir kinang wam tuhumon hag toho weregman kin ami ekeyen fato 
rimin ulug ik eleruk filen waharuk. 
21Onggo fahet o Mesir inap inibil arik waharuson oho wam seiyon hag toho 
wereg angge famen Allahn hebeloho unusuhu sambil horog atukmu ir oho 
inine eleg atuken linggik-longgo uruk. 

22E mutuk inaben yaha unumaloma hubaloho laruk hag toho ap seliyon 
arimanowen oho iniyaha hubaleg lit enebe inine roho waharuk. Waharukmu 
yet isalug o Mesir inap arimanowen pisanggo hirag atuk lit aplohok turuk 
hag toho turuk lit longgo uruk. 
23Ap seliyon arimano inini hag toho mondoko waharuk lit o Mesir kinang 
atogman atogma ohi humon obog toho mubuhup ulug An HINIKNI Allahn 
uruk lahi. 
24O Mesir inap arimanowen ap o pumbuk ik eleruk fil werehon ininggikmu 
atukuk ulug ininggali haruk,’ irisi. 
25Israel ninap NINIKNI Allah pohol ha kinang ha senehon inowen nin ele uruk 
lit, ’O Tebe inaben nunumba Amon ulug wel turukon ino Anden apmayap 
turuk lit o Mesir inap onowesiyet tu Allah hag toho wereg ulug wel 
eneptukonet siyahap enebuhuk. Siyahap eneptuk lit onowe suwon men at ele 
holtukon men oho alem angginon unubam umbuhuk. 
26It arimano obog toho Anden it unusuhuk perukon o Babilonia inap onowe 
Nebukadnezar umalikisi men ininggikmu umbuhuk angge famen fobik nin 
hebeloho o Mesir kinangma wamuhupteg tam welatfag hag toho welamuhup 
ulug An HINIKNI Allahn uruk lahi. 
27 Hit An namingmingangge Yakub umbusagsi welahebonen henekol haruk 
lamuhup fug! Hit Israel hinap hininggik lisoho o yatma og heneplug larusa 
ambeg welahebonet hunumalikisiyet Anden windat heneptuk lit hondog 
heneplug henengginangma suhuloho waruhukmu ap misihen oho henele 
ying henebuk fug angge weregma hinindi yuwag toho welamuhup. 
28Ari fahet hit An namingmingangge Yakub umbusagsi welahebon henekol 
eleg toho welamuhup. Hit hik-hak hisarikik ambehen An hit men wereg lit 
windat henebuhukteg it mingming heneptuk inap arimano obog toho elehap 
enebuhuk. Hit eneg elehap henebuk fug angge siyag ane hiren turuk lahebon 
wirim toho unggum angginon hunubam umbuhuk,’” ulug NINIKNI Allahn 
hiyag nitisi. 

Yeremia 47 

Allahn o Filistin inap fahet ibag ane 

1 Mesir inap onowe suwon inowen o pumbuk Gaza ino uwan ilmig toho kuk 
fugmu NINIKNI Allahn o Filistin inap fahet an At amingmingangge nabi 
Yeremia hiyag nitisi ane hikit toho nele uruk lahiyon tu, 
2”NINIKNI Allahn ele urukon tu holeg lamek: ’Ik eleruk filen ik fu lungnu ril 
waharuk lit fima-fima miyaloho laruk laruhu. Laruk lit ik inowen mun angge 
man angge o pumbuk obog toho abet inibamet hondo ruhumu ap obog 
tohowen enele ya nga uruk lamuhup. 
3Ap seliyon enembohom kudan lisoho walug laruk angge kereta fam lahalug 
waharuk lit unuyug kinang folung-folung waharukon men kereta aplohok 
hum toho turukon men hol halug ap ininggik inine eleg aruhumu iniknisiyen 
nunumalikisi windat enebul ulug wenggel haruk lamuhup fug. 
4Filistin inap obog toho siyag amuhup sambil horog teg. O ino sambil Filistin 
inap o Tirus inap men Sidon inap menen ili og eneptuk ane mondabi eleg 
aruhu. We tem An HINIKNI Allahn Filistin inap o Kreta ik alonggenman 
watfahon enebe tor angge werehon arimano siyahap enebuhuk,’ uruk. 
5O Gaza inap inindi siyahen onoruk paltukmu o Askelon inowen ap 
enehiyehen yunggultuk ane eleg atuk. Hit hun Enak inowen ondohowonen 
ondohowon henebe tor angge wereg lahebon, noenam welamuhupteg hiren 
fong watuk lit henehap ke kiriring heheg wat taruk lahebon umbusuhup? 
6Hiren henele uruk lit, ’Nosambil NINIKNI Allahn karog fam nunusuruk ane 
eleg aruhu? Karog ino nin hebeloho ei fam kilaboho nohukag!’ uruk lahep 
angge famen 
7 NINIKNI Allahn karog ino fam ele uruk lit, ’O Askelon inap men ik saho ahik 
ayegma wereg inap men unusukag,’ irisi angge re ke roho ap unusuruk ane 
umbusuk teg?” 

Yeremia 48 

Allahn Moab inap fahet ibag ane 

1 Israel ninap NINIKNI Allah pohol ha kinang ha senehon inowen Moab inap 
fahet ele irisiyon tu, ”O pumbuk Nebo pin halog toho siyahap turusa. O 
Kiryataim ilmig toho kuruson fahet Kiryataim inap ininggali haruk. O Moab 
elehet yaron walinggoho ohowon ino oho halog toho ilkal isarusa. 
2Moab inap ununuk palimu welatusa ane eleg atisi. Ap seliyon o Hesbon 
ilmig toho kurusareg enele sahaltuk lit, ’O Moab inap mondabi elehap 
enebuhuk,’ uruk. Hit o Madmen hinap karog fam hunusul ulug mug heneplug 
wamuhupmu hinibam pumbukmu ap enele teng uhup.” 
3Holeg lamek! O Horonaim inaben enele hi roho pin lilibug toho nunusik 
wahasa uruk. 
4Malik fuwonen oho enele hum toho uba yatuk lit, ”O Moab kinang obog 
toho siyag atisi,” uruk. 
5O Luhit horogma tom fene laharuk lit aben uba yatil laruk. O Horonaim 
horogma tom famen wamburuk lit ap seliyonen mun angge man angge 
siyahap turukon fahet enekolen enele hi roho urukmu hol esemek! 
6Iren te, ”Nonoluk welamuhuken longgo ul! Lekma lulteg yawe siyahon hag 
toho welamuhuk halug oho fano,” uruk. 
7Hit hinindimuwen wenggel haruk lit, ”Elehet ineyon nit ninibam 
walinggoho ohowon arimano men mun angge man angge foroho laheyon 
men famen fano amuhuk,” perukmen ap seliyonen hit hinibam pin kik 
waharuk. Nunumba ulug wel turuk lahebon Kamos men at iyabuk turukon 
imam men ununuk suwon winon men ininggik lisoho o winama imbisik 
lahup. 
8Mun angge man angge siyahap turuk inap arimano o pumbuk misig oho 
pisan toho la fug angge o Moab pumbuk obog toho siyahap til laruk. Yordan 
tonggoma oho tom fene oho laruk lit NINIKNI Allahn tam irisi ane hikit toho 
mun angge man angge lilibug toho ilkal isaruk. 

9O Moab pumbuk arimano oluna fusuhupmu ap welamuhup fug. It obog toho 
unusuhubon fahet enehangge helep eke hutuk tebehup! 
10Ap san NINIKNI Allahn Moab inap arimano obog toho karog fam unusuhup 
ulug hiyag isarisi ane hikit toho turuk eleg halug siyag amag! 
11Indam Moab inap arimano ap seliyonen enele ying eneptuk lit ininggik 
lisoho og eneplug o winama imbisik laruk latusa fug. Inindi yuwag toho 
wereg lit hele anggur ahaluwe amben fanowon aben kubag eke famen eke 
fam hilil isaruk elehon hag toho welatusa angge famen 
12aben hele anggur ahaluwe kubag famen hilil isaruk hag toho Moab inap 
arimano hik-hak isahup ulug Allahn ap mon enebuhu sambil horog aruhu. 
NINIKNI Allahn ele ari uruk. Mon enebuhu inap arimanowen anggur ahaluwe 
kubag fam hinanggoho werehon obog toho hik isahupteg kubag arimano 
arap toho ilkal isahup. 
13Ilkal isarukmu Israel inaben o Betelen tu Allah hag toho wereg ulug wel 
turukon inowen umalikisi let eneptisi fug hag toho Moab inaben nunumba 
ulug wel turukon Kamos inowen oho umalikisi let enebuhu fug. 
14Hiren henele hemet toho uruk lit, ”Nit tog aptuk ane nonoluk ninap wereg 
lit nenembong se roho turuk lamuhuk,” uruk lahep angge famen 
15ap seliyonen o Moab kinang siyahap turuk lit hinibam pin kul ulug turuk. 
Pin kul ulug turukmu Moab hinap kabiniyon hinine roho turuk lahebon it 
enelukeman larukmen wam watuk hag toho hunusuhup. At suwon 
unuk NINIKNI Allah pohol ha kinang ha senehonen ele ari uruk. 
16O Moab kinang siyag aruhu li horog tegma alem siyahon folo-folo hunubam 
aruhu. 
17Hit o Moab kinang walinggoho welahebon men Moab inap ununuk honoluk 
teg lahebon menen it fahet hunu sini uruk lit, ”Inine roho turuk lit wanggun 
ininggikmu seneg latuson fala roho hik isarusa,” uruk lamek. 
18Hit o Dibon hinap, ap seliyon o Moab kinang siyahap tuhuk ulug 
waharuson arimanowen elehet hit hinibam walinggoho ohowon halog tuhuk 

ulug waharukmu hit lehoma heriyeg lahep ambehen wambulug kinangma 
hur amiyek. 
19Hit o Aroer hinap, sa waharuk ulug yet isalihiben kebunggalma unduhuk 
lamek! Unduhukmu ap hirag arik lul ulug henembeg waharukon unubam, 
”Nungge teko larisimu wahep?” ulug kapal isalihip. 
20Kapal isalihipmu iren hebeloho hiyag hisaruk lit, ”O Moab inap waroho 
apmayap eneptusama ininggali roho werehon fahet henele hum toho uba 
yatuk lamek. Ap ik Arnon ayegma werehon oho onoluk amusan, ’O Moab 
siyag atisi,’ ulug hiyag isa lalihip,” ulusa. 
21O Moab kinang fam tom fene werehonen siyag ane turuk latuson fahet alem 
angginon unubam atisiyon ununuk tuma ul: o Holon, Yahas, Mefaat, 
22Dibon, Nebo, Bet-Diblataim, 
23Kiryataim, Bet-Gamul, Bet-Meon, 
24Keriot, Bozra men o Moab pumbuk kema-kema werehon 
men NINIKNI Allahn alem angginon unubam emberisi. 
25 NINIKNI Allahn ele urukon tu, ”O Moab inap ininggik kong tebeserusama 
inine roho turuk ane eleg atisi.” 
26Iren NINIKNI Allah olohotman ininggareg palimuwap taruk ane eleg amag 
ulug ik olokon anggolo hinang isahupmu narukmen eneg nenek turuk 
lamuhup. Nenek turuk lit me wibuhubon fene imbil-ambal uruk lamuhup. 
Imbil-ambal urukmu aben yet isalug inda yag eneptuk lamuhup. 
27Tam it ininggarehen Israel inap inda yag eneptuk latusa. Yoholiyangge 
waruk inap sen eneplug enebug uruk hag toho Israel inap fahet uruk latusa. 
It unubahet ununggul kaya ruruk lit ininggaliyap eneptuk latusa ane fahet 
hebeloho ininggareg ininggali atuk lamuhup. 
28Hit Moab hinap hinibam embeselug lalihipteg kiling elma wereg lit suwe 
yalman pulema ei witukon hag toho welamuhup. 

29Niren hol harukmen Moab inap arimano ininggareg wel taruk lit winik-
wonog toho urukmu hol isarukuk. 
30Holtukukon ino fahet NINIKNI Allahn ele uruk lit, ”Moab inaben hemet til 
laruk lit enele mahayeg toho uruk angge famen iren urukon hikit toho turuk 
eleg ane An HINIKNI Allahn noluk,” uruk. 
31Ari fahet an Yeremian Moab inap obog toho fahet hunu sini uruk lahi. O 
Kir-Heres inap siyag atukon fahet ngesekum turuk lahi. 
32O Yaezer inap fahet nele tor angge uba yatuk lit hit Sibma inap fahet eneg 
nele hi roho uba yatuk lahi. Indam hele anggur hiren yatuk latikibon arimano 
unggum yaluk-faluk isil larukmu asimit sililim-salalam turukon ik Il Warehon 
ilanma oho o pumbuk Yaezer horogma oho laruk latisi. Hiren e anggen men 
anggur anggen men tahantukmen ap seliyonen ngik-ngog til hunusik 
waharusa. 
33O Moab kinang atogman atogma aben yabuk wituk lit enehiyehen sini 
yunggultuk ane eleg atisi. Aben anggur anggen pete roho umatuk ane Anden 
elehap tirikikmu o kema-kema enehiyehen ngik-ngog uruk ane teng irisi. 
34O Hesbon inaben let nenebik maniyek ulug enele ya nga uruk ane o Eleale 
inap men Yahas inap menen hol isaruk. Ik o Nimrim werehon oho firig 
atuken o Zoar inaben enele hum toho uba yatukon o Horonaim inap men 
Eglat-Selisia inap menen oho hol isaruk. 
35 NINIKNI Allahn ele uruk lit, ”Moab inap arimano punumu laharuk lit 
nunumbasi ulug wel eneptukon fahet hubu lahaptuk ane Anden elehap 
tuhuk,” uruk. 
36Ari regma Moab inaben mun angge man angge andog toho emberuk 
latuson obog toho eleg atisimu anden Moab inap unubahet nindi anggin toho 
wenggel haruk lit inibam pumbuk suwon Kir-Heres fahet nindi wat taruk 
lahi. 
37Moab inap obog toho inindi siyahen onoruk paluk fug angge ininggik 
enehap ke kiriring heheg wat taruk lit fesi enemigmu lahaboho wereg. 

38O kema-kema ap obog tohowen fong watuk lit o unggama lahalug hunu 
sini uruk, o silimuwen oho uba eneg yatuk. Ari turukmu NINIKNI Allahn ele 
uruk lit, ”Anden o Moab inap arimano kubag aben hik usul perukon hag toho 
arap toho hik isarikik,” uruk. 
39Nit nenengginang mondabi siyag atisi ulug Moab inap arimano 
ininggaliyen enenduhun ap yig isaruk. Yig isarukmu ap o pumbuk 
walinggoho werehonen inda yag eneptuk lit nungge fahet alem ari unubam 
atisi ulug yuk lagmag uruk lamuhup. 
40 NINIKNI Allahn ele uruk lit, ”Ap seliyon arimanowen o Moab kinang 
siyahap tuhuk ulug suwe tunguni aherabul wiriloho laruk hag toho 
waharuk,” uruk. 
41Iren o pumbuk obog toho pin kuruk lit elehet yaron huk toho kilabeg 
ambeg oho ilmig taruk lamuhup. O ino sambil Moab inap inine roho turukon 
arimanowen hiyaben malik endebuk oho lit enekol haruk hag toho enekolen 
yuk lagmag uruk lamuhup. 
42Moab inaben NINIKNI Allah olohotman ininggareg palimuwap taruk latusa 
ane fahet mondabi eleg amuhup. 
43Hit Moab hinap henekolen yuk lagmag uruk lit kiling elma mako 
wambulug yebangge fam luhur amuhup,” ulug NINIKNI Allahn ele uruk. 
44Ap sa akolen longgo imin puhureg larukmen kiling elma wambuhu. Ap sa 
kiling elma wambulug nin hebeloho lahik waruhu halug yebangge fam kuhu. 
NINIKNI Allahn ele uruk lit, ”Anden puhuk sambil alem angginon ari unubam 
umbuhuk,” uruk. 
45Aben nonoluk welamul ulug hirag arik larukmen inine eleg atuken o 
Hesbon kel taruk lit yet harukmen ap suwon Sihon ibamen indok ambulpul 
wilip atuk. Indok inowen o Hesbon pumbuk men Moab inap enele hemet 
toho urukon enengginang tom atelmat alo keyet obog toho naruk. 

46Hit Moab hinap nunumba Kamos ulug wel turuk lahebon mondabi siyag 
amuhup. Ap seliyonen hit abet hiyabet hininggik hele waroho og heneplug 
o winama hunumbahik lahup angge famen, 
47”Fobik Anden Moab inap arimano nin hebeloho fanowap enebuhuk,” 
ulug NINIKNI Allahn ele uruk. Allahn Moab inap alem angginon unubam 
umbuhuk irisi ane we ita emberuk lahe. 

Yeremia 49 

Allahn Amon inap fahet ibag ane 

1  NINIKNI Allahn o Amon inap fahet irisiyon tu, ”Nungge fahet o Amon 
inaben nunumba ulug wel turukon Milkom inowen o Gad kinang ilmig 
tirisimu umalikisi Amon inap o Gad pumbuk arimano ngi atusa? O Israel 
inap arimano iniknisiyet unumalikisi kinang ngi reg lamonet eleg atusa peruk 
lit ilmig tarusa ano? 
2Ap seliyonen Amon inap inibam pumbuk suwon Raba ino pin kuhuk ulug 
enele ngik-ngog il lahuben Anden mon enebuhuk sambil horog aruhu ulug 
An HINIKNI Allahn uruk lahi. Ap seliyon arimanowen o Raba ino halog toho 
oluna fesehupteg o pumbuk toron walinggoho werehon arimano harep 
pisako siyahap tuhup. Siyahap tuhupmu Israel inaben it enengginang Amon 
inaben ilmig taruson ino hebeloho hilahup. 
3It seliyonen o pumbuk Ai siyahap turusa ane fahet hit Hesbon hinaben 
henele ya nga iyok! Hit Raba hiyaben fesi lahaboho fong watuk lit henele hi 
roho hunu sini ilihip. Hiren nunumba Milkom ulug wel turuk lahebon ino ap 
seliyonen ha roho walug lahup. Laruk lit at amingmingangge nabi men at 
iyabuk turukon ununuk suwon winon men ininggik lisoho og eneplug o 
winama imbisik lahup ane fahet hinindi nonghong uruken anggen ke la wam 
turuk latihip. 
4Hit An nele ying naptuk lahebonen nungge fahet hiren, ’Tonggoma kinang 
seiyon fam welahe,’ uruk lahep? Nungge fahet hiren te, ’Mun angge man 

angge foroho lit ninine roho welahereg ap san nit apmayap nenebuhu?’ ulug 
hininggarehen wel taruk lahep? 
5Ari uruk lahepma Anden o kema-keman ap seliyon henembeg mon enebik 
waruhukmu hit yuk lagmag uruk lamuhup. Ap seliyon arimanowen hit 
yanggaloho ilkal hisarukmu hit misig-misig linggik-longgo uhup halug ap 
misihen oho hit hiyako palu henebuhu fug. 
6Fobik eneg Anden Amon inap arimano nin hebeloho fanowap enebuhuk 
ulug An HINIKNI Allahn nele uruk lahi.” 

Allahn Edom inap fahet ibag ane 

7  NINIKNI Allah pohol ha kinang ha senehon inowen Edom inap unubam teko 
lahu ane fahet ele irisiyon tu, ”O Edom inaben inindi anggat toho wenggeltuk 
ane eleg atisi ano? Mun ane man ane alem onoluk teg inaben komo eneptuk 
ane longgo irisi ano? 
8Anden Edom inap hun Esau umbusagsi arimano unggum unubam werehon 
kong turuk lit angginon unubam umbuhuk. Ari fahet hit o Dedan hinap, nori, 
hit hunumbali Edom inap men ambiyeg siyag amuhup tohon folo-folo 
lalihipteg kiling elma hirag arik lalihip. 
9Ap seliyon Edom inap iniyabuk anggur yatuk ambeg kuhupteg anggen tahan 
taruk lit misig oho umbusuk fug angge obog toho hilahup. Hubanggo 
yoholiyangge hilaruk inap enembeg waharuk lit mun angge man angge hulul 
peruk ane hikit toho wahup. 
10Esau umbusagsi arimano hirag arik lahup angge famen Anden ap seliyon 
ininggikmu embemin ulug enehap inamap tuhukmu longgo uk fug teg 
lamuhup. Longgo uk fug tehen Edom inap obog toho unumalikisiyet onoriyet 
unumbaliyet ap seliyonen unusuhup. 
11Edom hinap nori, hit obog toho war amuhup angge re hunuhesi 
hunumalikisi lin isahubon arimano Anden fet enesug laruhuken ninggikmu 
umbuhup. 

12An HINIKNI Allahn hit hunubam nele uruk lahiyon tu: Ap winon alem 
unubam elegman ik olokon Anden hinang isarikikon narusa angge famen 
nungge fahet hit alem hunubam weregman nul fug peruk lahep? Anden hit 
fahet nolok haruk lahireg hiren oho nahup. 
13Anden nele tem toho uruk lit sali emberuk lahiyon tu: Hit hinibam pumbuk 
suwon Bozra ino halog toho lin uhumu aben yet halug enekolen homhombuk 
turuk lamuhup. Iren ap huluwap eneptuk lit, ’O Bozra siyag atisiyon hag 
amuhup,’ uruk lamuhup ane ariyen hit hininggaliyap heneptuk lamuhup. O 
pumbuk Bozra walinggoho werehon oho olun amuhupmu nin hebeloho 
wibuhup fug,” ulug NINIKNI Allahn ele irisi. 
14Allahn nin ele urukmu holtikikon tu, ”Anden namingmingangge eke hiyag 
utuk lit, ’Edom inap men tog abuhuken palu arik wamuhup ulug ap o 
pumbuk obog toho hiyag isa lamihin,’ ulug monde ferikik. 
15Hit Edom hinap nori, Anden o pumbuk obog toho palimuwap enebuhukteg 
hit enepma welamag ulug apmayap henebuhukmu ap obog tohowen hit 
hininggaliyap heneptuk lamuhup. 
16Hit hinibam tom fam helep pun elma welahebon hinindimuwen, ’Nit tom 
yaron seneg laheyon fahet ap obog toho enekol haruk,’ ulug palimuwap taruk 
lit henele ying taruk lahep. Hit hinibam suwe tunguni inowen ei wituk hag 
toho tom ayegma wirigmu welahep angge famen Anden hit lisoho pilap 
henebik waruhuk,” ulug NINIKNI Allahn ele uruk. 
17”Ap seliyonen o Edom kinang siyahap enebuhupmu ap kinang ari iraham 
ke larukonen amben siyag ulug enembiyang lat taruk lit ininggaliyap 
eneptuk lamuhup. 
18 Indam o Sodom Gomora men o pumbuk walinggoho welatfahon men 
siyahap enepfagma olun atfag hag toho o Edom kinang oho olun aruhu,” 
ulug NINIKNI Allahn ele il laruk lit, 
19”Olomene olokon ohi ik Yordan horogman wilip atug wam endetuk ambeg 
kuruk hag toho An oho Edom inap arimano enepeleg toho weregman 

waharuk lit enengginangman yanggal enebuhukteg ap suwon Anden mumal 
tahukon ekeyen kinang ari seneg laruhun ulug lahabe fuhuk. Anden ari roho 
tuhuk hag toho ap ari rohon turukon eke wereg ano? Ap san alem nubam 
embemin perukon wereg ano? Ap suwon An apmayap nabukon kema wereg? 
20Ari fahet Anden Edom inap fahet kong toho emberuk lahiyon tu holeg 
lamek: Wam kumbi fam ililoho lit-lar isaruk hag toho it maliket inine eleg 
inabet ininggik lit-lar isil lahupmu ap obog toho yuk lagmag uhup. 
21Edom inap arimano mako wamburuk lit tulungum turuken kinang yuk elek 
turuk laruhu. Iren siyag amul ulug enele ya nga uhubon ap ik Longgop 
ayegma werehonen oho hol hahup. 
22Ap seliyon arimano suwe tunguni aherabul wiriloho laruk hag toho 
wamuhupteg o pumbuk suwon Bozra siyahap turukmu Edom inap enehako 
roho turukon arimano hiyaben malik endebuk oho lit enekol haruk hag toho 
enekol haruk lamuhup.” 

Allahn o Damsyik inap fahet ibag ane 

23  NINIKNI Allahn o Damsyik inap fahet ele irisiyon tu, ”Ap seliyon waharuk 
urukmu hol halug o Hamat inap men Arpad inap men enekolen enemelmel 
toho wereg. Ap ik saho ahik ayegma werehon oho yuk lagmag uruk lit inindi 
yuwag am fug teg. 
24O Damsyik inap arimano hiyap maliken ahum narukmu akol haruk hag 
toho enekolen unuwag elek turuk. Eneliplip eneptuken inine eleg atukmu ap 
seliyon onolohotman linggik-longgo ul ulug inibam embeselug laruk. 
25O pumbuk suwon aben wel turukmu Anden oho nahiyeg toho wenggel 
haruk latikik ambeg ino ap enele teng uhup. 
26O Damsyik inap kabiniyon arimano unusuhupmu inibam owahalem ke 
waroho lin-lan uruk lamuhup. O ino sambil it sehen senehon misig oho oluk 
welaruhu fug ulug An HINIKNI Allah pohol ha kinang ha seneg lahiyonen nele 
uruk lahi. 

27Elehet o Damsyik walinggoho ohowon ino Anden harep pisaho fusuhukmu 
ap suwon Benhadad ibam o fanowon ino han nahu.” 

Allahn o Arab inap fahet ibag ane 

28O Kedar inap men Hazor inap onowesi suwon wal taneg werehon 
unumalikisi men Babilonia inap onowe suwon Nebukadnezar inowen 
apmayap enebuk fugmu NINIKNI Allahn it unubahet ele irisiyon tu, 
”Babilonia hinap, nori, o Kedar inap yali fil lekma werehon arimano siyahap 
enebuhuben lahup! 
29Lahupteg henele hi roho, ’Siyahap henebul ulug waling henesug lahe,’ 
uhupteg inibam o sabo wirihon men enembohom kambing domba unta men 
mun angge man angge iren tohon hilahup,” ulug NINIKNI Allahn ele uruk. 
30”Babilonia inap onowe suwon inowen Hazor hinap apmayap enebik lahuk 
ulug kong toho emberisimu hit hinibam embeselug folo-folo lalihipteg 
owikmu hirag arik lalihip! 
31Anden Babilonia inap hiyag isarikikon tu: Hazor inap arimano ap seliyonen 
siyahap nenebik waharuk eleg ulug elehet wa fug angge inindi yuwag toho 
weregman pikit inibam kuhupteg 
32enembohom unta kambing domba anggolo forohowon arimano hilahup. 
Hilahupmu ap unuwal oruk herehon arimano Anden yali fil, hubula fil, ik 
eleruk fil, ambut fil hik-hak isahukteg alem angginon eke hag eke hag o 
kema-keman unubam arik wamag ulug wol tuhuk ulug An HINIKNI Allahn 
uruk lahi. 
33O Hazor ino mondabi lekma hag aruhumu ap misig oho elegma olomene 
onolokon eneg welamuhup.” 

Allahn Elam inap fahet ibag ane 

34-35Yehuda inap onowe Zedekia ket laharisi li NINIKNI Allah pohol ha kinang 
ha senehon inowen o Elam inap fahet an At amingmingangge nabi nubam 
ele irisiyon tu, ”O Elam inaben sehen seneg lit inine roho turuk angge famen 
Anden enesehen eneminggin tog fala rebesuhukmu inine eleg amuhup. 

36Inine eleg amuhupmu Anden yali filen, hubula filen, ik eleruk filen, ambut 
filen siyelu humon unubam monde fik waharuk lit Elam inap arimano mun 
ke man ke hik-hak isahuk. Hik-hak isahukmu Elam inap arimano o pumbuk 
munon-manon indit-indit werehon fam welamuhupmu o pumbuk Elam inap 
elehon eke welaruhu fug. 
37Anden Elam inap inine elehap enebuhukmu ap seliyon unusul ulug 
waharukon onolohotman enekol haruk lamuhup. Enekol harukmu An 
nundama ahe laharukon ari indok ambulpul hahon Elam inap arimano 
unubam hik isahukmu alem angginon eke hag eke hag unubam aruhu. Anden 
ap seliyon enembeg mon enebuhukmu karog fam unusul ulug mug eneplug 
larukmen eneg Elam inap obog toho unusuhup ulug An HINIKNI Allahn nele 
uruk lahi. 
38Elam inap onowe suwon men at let turukon ununuk suwon men Anden 
unusuhukteg it unubalma An ninggarehen o Elam kinang ino seneg 
laruhuken An lehoma heriyeg laruhuk ambeg o Elam kinangma unduhuk 
fuhuk. 
39Fobik Anden Elam inap arimano nin hebeloho fanowap enebuhuk ulug 
An HINIKNI Allahn nele uruk lahi.” 

Yeremia 50 

Allahn Babilonia inap fahet ibag ane 

1  NINIKNI Allahn Babilonia inap men inibam o pumbuk suwon Babel men 
fahet an At amingmingangge nabi Yeremia feneyen ele irisiyon tu, 
2”O Babel pin kurusa ulug ap o pumbuk obog toho hiyag isalihip! Babel 
inaben ninikni ulug wel turukon Merodakh inowen umalikisi windat eneptisi 
fugmu tu Allah hag toho wereg ulug wel eneptuk angge ap inindi siyahap 
eneptukon arimano obog toho halog toho lin-lan uruk ane ari hirahuk fug 
angge o kema-kema hiyag isil aliyek! Alem ari ap obog tohowen onoluk amag 
ulug enehangge yaho fiyek! 

3Ap o pumbuk ik eleruk fil werehon wamuhupteg Babilonia kinang lekma 
hag tebehupmu abet wamet obog toho embeselug lahup ambeg ino ap misig 
oho welaruhu fug. 
4O itano li Israel inap men Yehuda inap men ambiyeg inibam suhuloho 
waharuk lit NINIKNI Allah horogma welamuhuk ulug inindi ouk toho uba 
yatil waharuk lamuhup,” ulug NINIKNI Allahn ele uruk. 
5”Tom Sion fam lul ulug kalemma laruk lit ke keyen lul ulug ap kapal isil 
laruk lamuhup. It-it enele uruk lit, ’NINIKNI Allah ambeg hebeloho lahuken 
maniyek! Aren te An men hit men nininggik ahandip toho mondabi 
welamuhuk ulug sali imbibahon ino nenepeleg am fug angge senegman eneg 
welamuhuk,’ il laruk. 
6An numalikisi wam domba longgo urukon hag toho welatusa. It fet enesug 
inaben kalem hareyon hondog eneplug laruk lit tom eke famen eke fam 
larukmen it inibam enepeleg atisi. 
7Wam longgo uruson arimano hiyag taruk latusa inaben sen eneptug naruk 
latusa. An numalikisi siyahap eneptuk inap arimanowen enele uruk lit, ’It 
unumbasiyen NINIKNI Allahn eneg ili og neneptuk ulug wenggel haruk latfag 
ahun inowen mun angge man angge eneseher angge og isaruk latisi angge 
famen iren At fahet ninirim ulug enembol yig utuk lit ininggarehen alem 
angginon unubamap taruk angge re niren unusuruk laheyon ari re siyag ane 
turuk lahe fug,’ uruk latusa. 
8 Hit ap pohon welahebon, o Babilonia kinangman linggik-longgo uhup! Hit 
wam kambing yuhambukon tam atukmu heyon unumalik ombolim laruk hag 
toho hit tam amuhupmu winon honombolim laruk lit ambiyeg wilip amuhup. 
9Babilonia inap arimano unusukag ulug Anden ap o pumbuk anggolo ik 
eleruk fil werehon arimano wol enebuhukmu luhaloho waharuk lit o pumbuk 
Babel pin kuhup. Pin kuruk lit tog pising tik larukon hil tubuk fug angge 
unusul peruk inap obog toho unusuhup. 

10Unusurukmu ap seliyon inindimuwen mun angge man angge Babilonia 
inaben tohon hulul puhubon huhulangge hilahup ulug An HINIKNI Allahn 
nele uruk lahi. 
11Hit Babilonia hinaben An numalikisi enenggengge huhulangge hilarikip 
ane fahet henehiyehen wam sapi umaliken hemet turuk hag toho hiren oho 
hemet turuk latikip. Wamen enele kat turuk hag toho henele henehiyeg toho 
uruk latikip. 
12Ari turuk latikip angge famen henengginang hinisinga hahon mondabi lilog 
atuk lit lekma hag aruhumu hit o pumbuk winon enepma welamuhup. 
13An nolok haruk lit kinang ino lilohap tuhukmu ap obog toho eleg amuhup. 
Eleg amuhupmu ap kinang ari iraham ke larukonen amben siyag ulug 
enembiyang lat taruk lit ininggaliyap eneptuk lamuhup. 
14Hit sehen seneg lahebonen o pumbuk Babel pin halog toho unusuhuben 
waling enesug lamiyek! Babel inap arimanowen An HINIKNI Allah nele ying 
naptuk latusa ane fahet enebe anggolo unusilihiben hiren tog winon 
minggiroho umbuk fug angge pising-pasang isalihip! 
15O Babel ino walinggoho kilap enesug lit ngik-ngog tiyek! Elehet o pumbuk 
ari huk toho ohowon men o yaron ap seliyon yet enesug ambeg arimano men 
halog toho wamburukmu Babel inap arimanowen nit ap seliyon ininggikmu 
ahe uruk. Iren siyag ane turuk latusa ane fahet NINIKNI Allahn hebeloho 
unusuhuk peruk ane hikir amag ulug hinindi isa fug angge unusiyek! Babel 
inap ininggarehen onolok ane ap unubam turuk latusa hag toho hiren oho it 
unubam tiyek! 
16Ap suburu yatukon men yahaltukon men Babilonia kinangman elehap 
enebuhup! Hit ap pohon welahebon, nir oho nunusuhup tohon ulug kinang 
ari embeselug hinibam wal taneg aliyek! 
17An numalikisi Israel inap arimano wam olomeneyen mug eneplug larukmu 
linggik-longgo urukon hag toho welatusa. Ari roho weregma tam Asyur inap 

onowe suwon inowen sen eneptisireg narisimu fobik Babilonia inap onowe 
suwon Nebukadnezar inowen unuwag kehebo roho narisi. 
18Ari fahet An Israel inap INIKNI Allah pohol ha kinang ha seneg lahiyonen 
nele uruk lahiyon tu: Anden Asyur inap onowe suwon ino ayeg ware ferikik 
hag toho Babilonia inap onowe suwon men angginang men oho ayeg waroho 
siyahap tuhuk. 
19Ari tuhukteg Anden Israel inap arimano aben enembohom og eneplug laruk 
hag toho kinang fanoma kel tawag ulug hondog eneplug lahukmu 
hoholangge anggolo wereg ambeg tom Karmel fam, kinang Basan fam, tom 
Efraim fam oho kinang Gilead fam oho wereg lit enehum ouk toho naruk 
lamuhup. 
20O itano li numalikisi Anden unusuruk lit enebe we tor angge embeserikikon 
arimano alem unubam werehon nambolmaya fesehuk. Nambolmaya 
fesehukmu aben Israel inap men Yehuda inap men unggum unubam wereg 
ano ulug yami ruruk lamuhup angge famen hiyahakup fug,” 
ulug NINIKNI Allahn ele irisi. 
21Ari irisireg NINIKNI Allahn nin ele uruk lit, ”Kinang Merataim ilmig tahuben 
wilip amek! O pumbuk Pekod inap men tog abuhuben aliyek! Ap arimano 
obog toho unusuhupmu mondabi eleg amuhup! Anden hiyag hisaruk lahiyon 
ari suhan isa fug angge hikit toho eneg tuhup!” ulug NINIKNI Allahn ele irisi. 
22Aben tog aptuk lit enele ngik-ngog urukon hol hemek! Mun angge man 
angge kinang tu fam werehon halog toho siyag atuk. 
23Hit Babilonia hinap welahebon helep simbuk ineyon hag toho wereg lit ap 
o pumbuk obog toho arap toho ilkal tebeseruk latikip angge famen ketiya hit 
hininggareg arap toho hunusuruk. Hit arap toho hunusuruson yet hisaruk lit 
ap o pumbuk kema-kema werehon enekolen yug lagmag uruk. 
24 NINIKNI Allahn ele urukon tu, ”Hit Babilonia hinap yebangge elma kukag 
ulug yep tirikikmu henepeleg toho larukmen elma huhur atikip. Huhur 

atikipmu Anden sen heneptikikteg nungge fahet An HINIKNI Allah nele ying 
naptuk latikip ulug alem hunubam emberuk lahi. 
25An HINIKNI Allah pohol ha kinang ha seneg lahiyonen nindimu nolok haruk 
lahireg ap unusuruk angge foroho lahi ambehen An nasehen warikikteg 
sehen tu fam o Babilonia inap unusuhuken wep toho seneg lahi. 
26Hit o kema-kema yat ke welahebon oho Babilonia inap unusuhuben 
wamuhup! Wamuhupteg mun angge man angge Babilonia inaben tohon 
foroho ambehen wili felug andog toho umbuhupteg obog toho elehap 
tuhupmu tor angge oho welaruhu fug. 
27Babilonia inaben siyag ane turuk latuson fahet ayeg waroho unusuruk 
sambil inam ahama wam unusuruk hag toho obog toho unusilihip.” 
28Holeg lamek! Ap nonoluk welamulen linggik-longgo ul ulug Babilonia 
kinang embeselug laruk lit tom Sion fam wahasareg ap hiyag isaruk lit, 
”Babilonia inaben Allah ibam siyahap turusa ane fahet nit NINIKNI Allahn 
hebeloho unusuruk,” ulug hiyag isaruk. 
29 Ap sehen senehon obog toho wamuhuben wol enebiyok! O pumbuk Babel 
famen ap misig oho koloweg wilip aruhu rohon ulug walinggoho kilap 
enebuhup. Babel inap ininggarehen onolok ane ap unubam turuk latusa hag 
toho hiren oho it unubam tuhup! Iren winik-wonog angge ruruk lit Israel 
ninap NINIKNI Allah ebe usa fulu rehon ele ying turuk latusa ane fahet 
hebeloho unusuhup! 
30 NINIKNI Allahn ele urukon tu, ”O ino sambil Babel inap kabiniyon arimano 
obog toho inibam owahalem ke waroho lin-lan uruk lamuhup. 
31Hit hunubabut hemet til laruk lahebon, Anden hit men seliyap heneptuk 
lahi ulug An HINIKNI Allah pohol ha kinang ha seneg lahiyonen nele uruk 
lahi. Anden hit hunubam alem angginon umbuhuk perikik sambil inam aha. 
32Hit winik-wonog angge ruruk lahebon fuk toho kinangma ying amuhupmu 
ap let heneptukon elehen henemu in am fug teg lamuhup. O pumbuk hit 

hinibam Babel walinggoho werehon arimano Anden harep pisaho 
fusuhukmu kinang walinggoho werehon obog toho nahu. 
33An HINIKNI Allah pohol ha kinang ha seneg lahiyonen nele uruk lahiyon tu: 
Israel inap men Yehuda inap men ap seliyonen apmayap eneptusareg 
ininggik hele waroho hondog eneplug o winama imbisik larusareg hinibam 
lalihip ulug hiyag isa fug angge inine roho sen enesug angge famen 
34An nunuk NINIKNI Allah pohol ha kinang ha seneg nahun suwaleg 
lahiyonen nine roho turuk lit numalikisi windat enebuhuk. Anden ili og 
eneptuk lit alem unubam emberuson haloho umbuhuk. Ari roho turuk lit ap 
kinang atogman atogma werehon inindi yuwahap enebuhuk, we Babilonia 
inap eneg Anden enekolap eneptuk laruhuk. 
35An HINIKNI Allahn nele uruk lahiyon tu: Babilonia inap onowesiyet ap 
inindi anggat tehonet karohen unusukag! 
36Babilonia inap unubam teko lahu ane fahet fulu roho hiyag isaruk inap war 
amag! Unusul ulug turukmu yet isaruk anggeyen sohu-sohu ane turukon 
arimano siyag amag! It enembong se roho turukon sehenen unusukag! 
Unusurukmu yuk lagmag ulug war amag! 
37Enembohom kuda oho unusuruk lit wam kudan lisoho walug laruk angge 
kereta halog toho siyahap tukag! Ap pohon onggo fahet it men tog aptukon 
yahayen unusukag! Unusurukmu hiyaben enekol haruk hag toho enemelmel 
toho wereg lit war amag! Mun angge man angge forohowon arimano ap 
seliyonen huhulangge hilawag! 
38Babilonia kinang ino tu Allah hag toho wereg ulug laltuk anggeyen keleg 
teg. Laltuk angge amben siyahon turukon arimanowen ap inindi sohuwap 
eneptuk. Ari fahet ik obog toho firig amag! Babilonia kinang atogman 
atogma lilog amag! 
39 Babilonia kinangma ap welamuhup fugmu fobik oho olomene men suwe 
kohoni men eneg welamuhup. 

40 Indam Anden o Sodom Gomora men o pumbuk walinggoho welatfahon 
men siyahap tiyagma olun atfag hag toho o Babilonia kinang oho olun eneg 
aruhu ulug An HINIKNI Allahn uruk lahi. 
41Yet homok! Ap ununggul unuk eke ik eleruk filen waharuk. Ap o pumbuk 
suwon onowesi men kinang atog filen enebe luhaloho waharuk. 
42It arimano ininggikmu minggin tog men fit men seneko waharuk lit ap 
inindi isa fug angge yuhun angge unusuruk. Ik humon aplohok mi-mi angge 
ril wirig atuk hag toho ngik-ngog til waharuk. Tog silimu kul ulug sum, sing, 
sehen wep toho wam kuda fam lahalug hit o Babel hinap welahebon pin 
hunusuk oho waharuk. 
43It seliyon waharuk urukon Babel inap onowe suwon inowen holtisireg 
inggik ine eleg atisi. Akolen amelmel toho wereg lit hiyap malik indag tamin 
ulug tanggusi narukmu ouk waruk hag toho ubam atisi. 
44Olomene olokon eke ohi ik Yordan horogman wilip atug wam endetuk 
ambeg kuruk hag toho An oho Babilonia inap arimano enepeleg toho 
weregman waharuk lit enengginangman yanggal enebuhukteg ap suwon 
Anden mumal tahukon ekeyen kinang ari seneg laruhun ulug lahabe fuhuk. 
Anden ari roho tuhuk hag toho ap ari rohon turukon eke wereg ano? Ap san 
alem nubam embemin perukon wereg ano? Ap suwon An apmayap nabukon 
kema wereg? 
45Ari fahet An HINIKNI Allahn Babilonia inap fahet kong toho emberuk 
lahiyon tu holeg lamek: Wam kumbi fam ililoho lit-lar isaruk hag toho 
maliket inine eleg inabet ininggik lit-lar isil lahupmu ap obog toho lagmag 
uhup. 
46O Babel aben pin hi halog ane unusurusa ulug aben enele hi roho uhup ane 
ariyen kinang yuk elek turuk laruhu. Iren siyag amul ulug enele ya nga 
uhubon ap o pumbuk kema-kema werehonen hol isahup.” 

Yeremia 51 

Allahn Babel inap alem angginon unubam umbuhuk ibag ane 

1 NINIKNI Allahn ele urukon tu, ”An nele ying naptukon Babel inap arimano 
siyahap enebukag ulug Anden siyelu humon eke monde fuhuk. 
2Ap o winamon Anden mon enebuhukmu wamuhupteg Babel inap obog toho 
yanggal enebuhupmu homhomowen indok abulolo fu isarukmu longgo uruk 
hag toho longgo uhup. O Babel siyag aruhu sambil horog aruhumu ap seliyon 
arimanowen pin halog toho unusul ulug walinggoho kilap enesug lamuhup. 
3Kilap enesugmu Anden hiyag isaruk lit, ’Babel inaben tohen nunusuhup 
tohon ulug henemumuwen yet teg lamok! Sing wan toho tog aptuk lit hit 
apmayap henebuhup tohon ulug hunubam anggat toho welamuhup! Ap 
kabiniyon sehen senehon hinindi isa fug angge obog toho unusilihip,’ ulug 
hiyag isahuk. 
4Babel inap pinggi unusuhubon arimano o Babilonia kinangma lin-lan uruk 
lamuhup. Tog sinat unusuhubon arimano kalemma yinggig lamuhup. 
5An Israel inap INIKNI Allah nebe usa fulu reg lahiyon nele ying naptuk ane 
ariyen Babilonia kinang keleg tehen alem angginon ari unubam aruhu. We 
tem toho An pohol ha kinang ha seneg lahi nahun Israel inap Yehuda 
inap INIKNI welahiyonen numalikisi ulug umbusuhuk fug. 
6Ari fahet hit Israel hinap, Yehuda hinap welahebon, nori, Babilonia inaben 
siyag ane turuk latuson fahet hebeloho aben unusuruk lamuhup halug hit it 
men ambiyeg war amuhuk tohon ulug it enengginang embeselug linggik-
longgo uhup! Iren onolok ane turuk latuson fahet An HINIKNI Allahn ayeg 
wat isahuk sambil horog teg. 
7 O Babel ino ikag ik olokon kubag emas umbagpag turukon fam 
hinanggohon hag toho weregma An HINIKNI Allah ninggiken seneg latikik. Ik 
olokon ino ap obog tohowen nawag ulug o Babel inap arimanowen hinang 
isil larusama ap kinang atogman atogma werehon arimano narusareg nenek 
turuk latusa. 
8Ari roho turukmen keman wahileg keman wahileg o Babel ino pin halog 
toho siyahap turusa. Siyahap turuson fahet hunu sini iyek! Nin hebeloho fano 

aruhu ano ulug ouk hihituk angge walug maniyek ulug Anden ap wol 
eneptikik angge famen 
9 iren enele uruk lit, ’Niren o Babel ino hihibul ulug wal harukuk angge 
famen fano atisi fug. Alem angginon eke hag eke hag unubam atuk latisiyon 
arimano kinangman keleg il poholma laharisimu nin hebeloho fano amuhup 
fug. Fano am fug tehen nit o Babel embeselug ninibam wal taneg lul,’ uruk. 
10Ari urukmu hol hahupteg An numalikisiyen enele uruk lit, ’NINIKNI Allahn 
alem nunubam werehon ino haloho emberisimu NINIKNIYEN nunubam tirisi 
ane ari tom Sion famen ap hiyag isahuken lul,’ uruk lamuhup.” 
11Babilonia inaben An nibam siyahap turusa ane fahet An HINIKNI Allahn 
hebeloho unusuhuk perisi ane hikit toho o Babel pin halog toho unusuhup 
ulug o Media inap onowesi inindi kahal eneptuk latisi. Kahal eneptuk 
latisimu Media inap onowesi arimanowen unumalikisi hiyag isaruk lit, ”Sing 
wan turuk lit tog ambiyang mohok toho emberuk lamek! 
12Elehet o Babel walinggoho ohowon halog toho kulen enehangge leho fiyek! 
Ap anggolowen elehet aru walinggoho kilabeg lamusan hiyag esemek! Ap 
seliyon sap enesug ambeg lalihip iyek! Huhelma kahal enebik lalusan ap 
hiyag isalihip,” uruk. We tem toho NINIKNI Allahn o Babel inap unusuhuk 
perisi ane hikirap turuk. 
13 Hit Babel hinap hinibam ik eleruk fulok-falok toho wilip atuk ambeg 
weregma mun angge man angge hilaruk lit tung atikip angge famen hit 
mondabi eleg amuhup li horog teg! 
14Horog tegma NINIKNI Allah pohol ha kinang ha senehon inowen ele uruk 
lit, ”An noluk welahiyonen nele tem toho uruk lahiyon tu: Anden ap seliyon 
inini hag toho mon enebuhukmu henembeg wamuhupteg apmayap heneptuk 
lit, ’Palimu ahe,’ ulug enele ngik-ngog uruk lamuhup,” uruk. 
15 NINIKNI Allah ineyon inowen kinang obog toho wal tibag. At eneg indi 
anggat teg lit kinang yuk tuhu rohon ulug ineyap tibag. At eneg mun ane 
man ane oluk teg lit pohol leho fibag. 

16At ele urukmu ululu sipuk toho poholman osit wambik waharuk. Kinang 
atogman hina hondoko lahik waharuk lit lebeglu osit warik ohoma lebeg 
tukag ulug monde feruk. Homhomo poholman fu rukag ulug hiyag utuk. 
17Ap kinangmon obog toho inindi anggat teg eleg lit mun ane man ane alem 
obog toho fahet wenggel ha fug teg. Tu Allah hag toho wereg ulug laltuk 
inap arimanowen ininggali haruk lamuhup. Ininggiken laltuk angge sat 
elehen nungge-nungge tuk fug teg. 
18Usangge arimano alem wereg eleg ulug aben inda yag eneptuk. Allahn alem 
obog toho haloho umbuhu sambil mondabi eleg amuhup. 
19Israel inap INIKNI Allah ari hag toho wereg eleg. Aren mun angge man 
angge wal tibag. At unuk NINIKNI Allah pohol ha kinang ha senehon suwaleg. 
Aren Israel inap An numalikisi welamuhup ulug mumal enepfag. 
20 NINIKNI Allah inowen ele uruk lit, ”Hit Babilonia hinap helep simbuk 
ineyon hag toho wereg lit An fahet o kema-kema tog abik laruk lamuhup 
ulug hunumbaharikik. Hit feneyen Anden ap ununggul unuk wal taneg 
werehon onowesi men arap toho ilkal isaruk latikik. 
21Hit feneyen Anden wam kuda men wam kuda fam lahalug laruk inap men 
arap toho ilkal isaruk latikik. Hit feneyen Anden wam kudan lisoho walug 
laruk angge kereta men ap kereta fam lahalug larukon men arap toho ilkal 
isaruk latikik. 
22Hit feneyen Anden ap men hiyap men arap toho ilkal isaruk latikik. Hit 
feneyen Anden ap sabalon men malik fuwon men arap toho ilkal isaruk 
latikik. Hit feneyen Anden ap kabiniyon men hiyap tuhumon men arap toho 
ilkal isaruk latikik. 
23Hit feneyen Anden wam foroho inap men enembohom men arap toho ilkal 
isaruk latikik. Hit feneyen Anden yabuk wituk inap men enembohom kinang 
habultuk angge lisoho walug larukon men arap toho ilkal isaruk latikik. Hit 
feneyen Anden ap fet enesuhon men onowesi roho werehon men arap toho 

ilkal isaruk latikik angge famen ketiya An HINIKNI Allahn nele uruk lahiyon 
tu: 
24Babilonia inaben o Yerusalem siyahap turusama Anden hit Israel hinap 
hiniline it arimano ayeg waroho unusuhuk. 
25Hit Babel hinap tom yaron hag toho wereg lit kinang hit henepma werehon 
obog toho siyahap tirikipmu Anden hit men seliyap heneptuk lahi ulug 
An HINIKNI Allahn uruk lahi. An ninggik ineyonen hit hininggik lisoho tom 
atelman hik hisa wambuhuk. Kinangma wambuhupmu Anden hit indokma 
yal henebuhuk ambeg ul ino tom yaron hag toho lahaku. 
26Mun angge man angge hit henengginangma werehon arimano ul hag 
aruhumu elehet waruk inaben helep yami ril larukmen hit henengginangma 
misig oho weregma hiyahakup fug ulug An HINIKNI Allahn uruk lahi. 
27Ap o pumbuk kema-kema werehonen holukag ulug pinggong ele hum toho 
watil aliyek! Babel inap men tog abuhuk ulug ap obog tohowen onoluk 
aruhuwen enehangge yaho fiyek! Allah fahet tog abuhuben hunubabut 
haloho welamuhup ulug o kema-kema hiyag isil lalihip! O Ararat inap, Mini 
inap, Askenas inap onowesi suwon men hit men ambiyeg lahuben wol 
enebiyok! Ap sehen senehon milal eneptuk lamuhup inap in eneplihip! Heren 
sunggabi ayeg olokon winag isa fug teg hag toho wam kuda fam lahalug 
laruk inap anggolo roho palu enebiyok! 
28Allah unuk fam tog abik lahuk ulug Media inap onowesi suwon men, it let 
eneptuk inap ununuk suwon men, unumalikisi milal eneptuk inap men wol 
enebik lalihip! Ap o pumbuk obog toho Media inaben sen enesuhon arimano 
oho tog elma wamag! 
29An HINIKNI Allah nindimuwen wenggel haruk lit Babilonia kinang obog 
toho lekma hag aruhumu ap misig oho welaruhu fug perikik ane ketiya 
hikirap turuk lahi. Ari fahet o mek turuk lit kinang obog toho yuk turuk. 
30Babel inap enehako roho turuk latuson arimano hiyap inine elehon hag 
toho atusareg tog aptuk ane embeselug elehet yaron huk toho kilabeg ambeg 

hirag arik larusa. It inibam pumbuk arimano ap seliyonen pin halog toho 
kuruk lit harep pisako siyahap turusa. 
31Babilonia inap onowe suwon ambeg ap eke wam eke wam turuk lit, ’Ap 
seliyon yali filen, hubula filen, ik eleruk filen, ambut filen o Babel 
walinggoho pik kik wahasa. 
32Ik paloho nindig atuk ambeg arimano oho ilmig tehesa. Elehet yaron wirig 
ambeg arimano harep pisako siyahap tehesama nonori sehen senehon 
arimano enekolen hirimuruk turuk,’ ulug hiyag utuk. 
33An Israel hinap HINIKNI Allah pohol ha kinang ha seneg lahiyonen nele 
uruk lahiyon tu: O Babel ino aben roti anggen waruk ambeg kinang ine amag 
ulug unuyuhen soptukon hag toho wereg. We tot welamuhupmu ap 
seliyonen Babel inap arimano unuyuhen sobit-sabar isalug apmayap 
enebuhup.” 
34Yerusalem inaben enele uruk lit, ”Babilonia inap onowe suwon 
Nebukadnezar inowen pisanggo mulan naruk hag toho nit mag-mag pil 
nisarisi. Aren unduk fano angge niren foroho latukukon ahum ouk toho 
narisi. Obog toho narisireg aben hali inggila tuwaloho suburu emberukon 
obog toho nalug inggila hik isaruk hag toho nit miyaloho hik nisarisi. 
35Aren nit nunusurukmu nenemep wambirisiyon ino o Babilonia inap 
unubam amag!” uruk. 
36Ari fahet NINIKNI Allahn Yerusalem inap unubam ele urukon tu, ”Anden 
alem hunubam werehon ino haloho umbuhuk. Babilonia inaben hit siyahap 
heneptusa ane fahet Anden ayeg wat isaruk lit enehik suwon oho ik eleruk 
fululuk-falalak wilip atuk ambeg oho firihap tuhuk. 
37O Babel ino halog toho oluna fesehupmu ap eleg amuhup ambeg ino 
olomene ibam aruhu. O ino ap winonen yet halug enekolen yuk lagmag uruk 
lit wasubag sup toho ininggaliyap eneptuk lamuhup. 
38Ketiya Babilonia inaben olomene olokonen hilak turuk hag toho enele hum 
toho uruk. 

39Iren suburu oboken nila puhup li Anden seni isag isahukteg it nenek turuk 
lamag ulug ik olokon hinang isahukmu iren nalug enehiyehen inda yatukmen 
eneg noho inilen nohoruk lamuhup. Nohoruk lit weregman eneg nin 
hebeloho in atuk lamuhup fug ulug An HINIKNI Allahn nele uruk lahi. 
40Anden Babilonia inap arimano wam domba umalik wabul ulug walug laruk 
hag toho unusuhup ambeg ininggik lisoho imbisik lahuk. 
41Indam o pumbuk Babel unuk ino kinang atogman atogma aben palimuwap 
turuk latusa angge famen ketiya ap seliyonen pin hi halog ane unusurusama 
yet isarukmen ap o pumbuk kema-kema werehonen enekolen yug lagmag 
uruk. 
42Ik haglabut hum toho watil waharuk lit kinang ahakoma lahalug o pumbuk 
Babel obog toho hondo ririsi. 
43O pumbuk walinggoho werehon arimano oho aben halog toho oluna 
feserusama lekma hag atisi. Lekma hag atisimu ap enele teng urusa ambeg 
ino ap misig oho laruk eleg. 
44Babel inaben ninikni ulug wel turukon Bel inowen pil-pil naruk latisi angge 
arimano Anden ambilikmuwen taluk toho hilahukteg At wel turuk ane 
elehap tuhuk. Elehap tuhukmu ap o pumbuk kema-kema werehonen Bel wel 
tul ulug ambeg waharuk lamuhup fug. O Babel walinggoho elehet oko 
kilabehon ino oho ap seliyonen halog turusama 
45hit An numalikisi welahebon o pumbuk ariyen wilip amiyek! Anden nolok 
haruk lit o Babel ino siyahap timin peruk lahireg nir oho war ahe ha nowen 
ulug o ari embeselug linggik-longgo ilihip! 
46Hit Israel hinap henekol ha fug! Aben enele uruk lit o Babilonia kinang aru 
fam alem angginon tu men ari men teko laha ulug it-it enele urukmu hol 
hahup halug yuk lagmag uhup fug. Mo ilig am wirig am turukmu aben 
sibiling-sibiling ane eke hag eke hag uruk. Aben onolok ane til-wil larukon 
men ap suwon it-it wat-war atukon men fahet enele urukmu holtuk lamuhup 
angge famen hit hinindi anggin toho welamuhup fug! 

47We tem toho Anden Babilonia inaben nunumbasi ulug laltusa angge 
arimano siyahap tuhuk sambil horog aruhu. O ino sambil Babilonia kinang 
obog toho siyag aruhumu o kema-kema ap waroho lin-lan uruk lamuhup. 
48Ap o pumbuk suwon ik eleruk fil werehon arimanowen o Babilonia kinang 
siyahap tik waharuk ulug poholma werehon men kinangma werehon menen 
sini yunggultuk lamuhup. An HINIKNI Allahn nele aru uruk lahi. 
49Babilonia inaben kinang atogman atogma ap anggolo unusuruk latusa hag 
toho ketiya Israel inap unusuruson fahet ap seliyonen Babilonia inap 
mulangge unusuruk lamuhup. 
50Hit Israel hinap honoluk welahebon, aben hunusul ulug turukmu koloweg 
wilip atikibon, hit hinibam Yerusalem yatma wereg angge famen 
An HINIKNI Allah fam wenggel haruk lit Yerusalem fahet henepeleg am fug 
angge welamuhup! Ari fahet musun tuk fug angge folo-folo Babilonia kinang 
embeselug hinibam lalihip! 
51Hiren henele uruk lit, ’NINIKNI Allah ibam ap saplangge kuk fug teg angge 
famen o winama inap kurusama ap o pumbuk kema-kema werehonen hol 
harusareg nit nininggaliyap neneptuken kunuk atuk lahe,’ uruk lahep angge 
famen 
52we tem toho Anden Babilonia inaben nunumbasi ulug laltusa angge 
arimano siyahap tuhuk sambil horog aruhu. O ino sambil aben unusurukmu 
war atuk lahe ulug enele ya nga uruk ane ariyen kinang obog toho hondo 
reg laruhu. 
53O Babel ino poholma ap lahuk fug teg ambeg hirag arik lahalep halug oho 
ap seliyon Anden wol enepleyon at ambeg lahalepteg siyahap telep ulug 
An HINIKNI Allahn uruk lahi. 
54Holeg lamek! Mun angge man angge Babilonia kinangma werehon halog 
toho siyag atuken aben enele ya nga uruk. 

55An HINIKNI Allahn o Babel siyahap turuk lit enele hi-hemet toho uruk ane 
elehap turuk lahi. Ik haglabut ine roho watil waharuk lit aplohok hum toho 
turuk hag toho 
56ap seliyon wamuhupteg o Babel pin halog toho oluna fesehup. Oluna 
feseruk lit Babel inap sehen senehon arimano sen enebuhupteg enesehen fala 
roho hik isahup. We tem toho An HINIKNI Allah aben siyag ane turukon fahet 
ayeg wat eneptuk lahi nahunen Babel inap arimano hebeloho unusuhuk. 
57Babel inap onowesi inindi anggat tehon men, it let eneptukon ununuk 
suwon men, sehen senehon men, it milal eneptukon menen nenek turuk 
lamag ulug Anden ik olokon hinang isahukmu iren nahupteg noho inilen 
nohoruk lamuhup. Nohoruk lit weregman eneg nin hebeloho in amuhup fug. 
An suwon HINIKNI Allah pohol ha kinang ha seneg nahun suwaleg lahiyonen 
nele aru uruk lahi. 
58Elehet ineyon o Babel walinggoho ohowon ino ap seliyonen lilibug-lalabug 
toho lin isahup. Ap o pumbuk kema-kema werehonen lisag toho yabuk eke 
hag eke hag turukon ambiyangma mun angge man angge iren witukon 
indoken nahu. Iniyabuk saplangge witukmen eneg inine eleg atuk.” 
Anden haharoho emberikikon o Babel walug lahun ulug Yeremian Seraya hiyag 

itfag ane 

59-60Hun Zedekia inowen Yehuda inap fet enesugmen eneg mo uhan atisimu 
o Babel larisi. Kalemma laruk lit suburu naruk ane men nohoruk ane men 
hun Mahseya umbusag, Neria amloho Seraya inowen haltuk latisi. It uwan 
la fugmu an Allah amingmingangge nabi Yeremian o Babel alem angginon 
ubam aruhu irikik ane obog toho suwesingga fam haharoho emberikik. 
Haharoho emberikikon ino anden hun Seraya og itmin ulug hiyag utuk lit, 
61”Hat o Babel lahunteg aben holukag ulug suwesingga aru kim halug anden 
haharoho emberikik ane obog toho hiyag isahun. 
62Hiyag isahunteg nin hele uruk lit, ’NINIKNI Allah, Haren hele uruk lit Anden 
o pumbuk aru siyahap tuhukmu abet wamet obog toho eleg amuhupmu 
lekma hag toho weregman eneg welaruhu irikin,’ uhun. 

63Ari obog toho uhunteg helep eke hele pug toho suwesingga aru fam ilili 
fuhunteg ik Efrat ikma hik isahun. 
64Hik isahunteg hele uruk lit, ’Suwesingga aru ik ahummu ubuk ehek hag 
toho o Babel aru oho ik ahummu ubuk uhureg nin hebeloho lahik waruhu 
fug. NINIKNI Allahn o Babel aru alem angginon ubam monde fik waruhumu 
mondabi siyag aruhu,’ uhun,” ulug hiyag itikik. An Yeremian nele uruk 
latikikon we ita. 

Yeremia 52 

Nebukadnezaren o Yerusalem pin watfag ane 
(2Raj 24:18–25:7; 2Taw 36:11-17) 

1Zedekia indag tibag sambilen mo ilig am wirig am turukmen eneg sabit 
fiman 21 atfagma suwon raja lahapfag. Lahapfagma o Yerusalem wereg lit 
Yehuda inap fet enesugmen eneg mo nanggoloben atfag. Zedekia isinga re o 
Libna hiyap, Yeremia ap amuwon ahaloho unuk te Hamutal welatfag. 
2Ap suwon Yoyakim inowen siyag ane anggolo turuk latfag hag toho Zedekia 
inowen oho NINIKNI Allah olohotma siyag ane eneg turuk latfag. 
3Siyag ane turuk latfagma NINIKNI Allahn olok haruk lit Yerusalem inap men 
Yehuda inap men At olohotman yanggal enepfag. Yanggal enepfareg 
weregma Zedekia inowen ap suwon o Babel werehon inggikmu welaruhuk 
fug ulug inggik kobog isibag. 
4Zedekia ap suwon welatfag li mo sohowen libagma pikalem numon fam hup 
numenam noholug ap suwon Babilonia inap inikni Nebukadnezar ino men 
umalikisi sehen senehon obog toho men Yerusalem inap unusuhuk ulug 
watfag. Watfareg o pumbuk Yerusalem walinggoho o sabo witfareg o 
pumbukmu kul ulug elehet o Yerusalem walinggoho kilapfahon ino fene pila 
ruruk latfag. 
5Ari roho turuk lit waling enesugmen eneg Zedekia ap suwon welatfag li mo 
nanggoloben atfag. 

6Pikalem uhanehon fam hup sohowenam noholug suburu obok humon 
lahibareg suburu elehen ap obog toho simbuk lanag uruk latfag. 
7Ari reg lit weregma Babilonia inaben elehet ino halog tibagma yet hibareg 
ap suwon Zedekia umalikisi sehen senehon obog toho men enekolen 
hubanggo hirag-hirag ap suwon ibam ambol fil elehet altap toho ohoma sok 
ele keyen o Yerusalemen wilip atlug Babel inap waling enesuhon seheli 
keyen ik Yordan fil libag. 
8Larukmen o Babilonia inap sehen senehon arimanowen ap suwon Zedekia 
muko o Yerikho horogma laruk lit Zedekia senetfag. At umalikisi sehen 
senehon obog toho Zedekia uwan senebuk fugmu at embeselug enekolen 
linggik-longgo ibag. 
9Zedekia senetfareg ap suwon Babilonia inap inikni welatfag ambeg o Ribla 
kinang Hamat fam walug libagma Nebukadnezar inowen alem angginon 
ubam imbibag. 
10Alem angginon ubam imbibareg Nebukadnezar inowen Zedekia umalikisi 
inikni olohotman kong tebeselihip ulug otsi hiyag isibag. Kong tibisibareg 
Yehuda inap onowesi arimano oho o Riblan pinggi unusibag. 
11Pinggi unusibareg Zedekia ilanggen pirenet sog tibisibareg hele ineyon fam 
pug tibisibag. Pug tibisibagma Nebukadnezar inowen o Babel walug libareg 
ap siyag ane turukon kilap eneptuk ambeg kila fisibareg weregman war 
atfag. 

Allah ibam siyahap tibag ane 
(2Raj 25:8-17; 2Taw 36:18-21) 

12Ap suwon Babilonia inap inikni Nebukadnezar welatfag li mo ilig am wirig 
am turukmu soho fiman 19 atfagma pikalem fuwabon fam hup numenam 
noholug sehen senehon onowe Nebukadnezar forohowon unuk Nebuzaradan 
ino o Yerusalem watfag. 
13Watfareg Allah ibam men ap suwon ibam oho onowesi suwon inibamet o 
Yerusalem pumbuk obog toho harep pisako siyaha fisibag. 

14Harep pisako siyaha fisibareg Nebuzaradan umalikisi sehen senehon 
arimanowen elehet o Yerusalem pumbuk walinggoho ohowon obog toho ino 
halog toho lin-lan isibag. 
15Lin isibareg ap o Yerusalem pok atfahon arimano mun angge man angge 
wituk ane onoluk inap tot welatfahon men Babel inap inibil atfahon men 
ininggik hele waroho Nebuzaradan inowen o Babilonia imbisik libag. 
16Imbisik laruk lit ap ininggikmu elehon pumbuk sel ke welatfahon we tor 
angge arimano eneg suburu yabuk men anggur yabuk men wit taruk lamag 
ulug Nebuzaradan inowen inibam embeselug libag. 
17 Embeselug laruk lit uwag ineyon Allah ibam olohotma hutuk tibibahon 
itano men kou humon, ik ahum tuwaleg hag angge men umbagpag turuk 
angge fam wirihon Allah ibam foroho latfahon arimano halog toho walug 
libag. 
18Walug laruk lit kubag, ikag, habo, kou wam amep hinangguruk angge, 
tebuwag, Allah wene uruk sambil wan turuk angge umbagpag turuk angge 
fam lalfahon oho, 
19solu ruruk angge, hubu lahaptuk angge, ik hililtuk angge winon oho, esetuk 
angge, hindali emberuk angge, anggur ahaluwe hinangguruk angge arimano 
ili ruruk angge emas perak fam lalfahon obog toho sehen seneg inap 
onoweyen o Babilonia hilalug libag. 
20Uwag ineyon piren itano men wam sapi nisanggowen ik ahum tuwaleg hag 
angge ino ha reg latfahon itano men kou humon itano oho ap suwon Salomo 
inowen Allah ibam fahet umbagpag turuk angge angginon leg ha fug tohon 
fam wiri fibahon arimano obog toho walug libag. 
21Uwag piren itano wirim haruk lit lahabeg wirim turukon il likinen, 
nunggulig wirim turukon il fuwaben, undama kolo regma ubahat ayuhuk 
inggik uhan wirim toho, 
22-23uwag ambiyangma inale tomuk tohon wirim turukon il piren wereg lit 
inale walinggoho sohomangge keleg toho yanggila anggen hahon teng uhan 

100 atogma ililoho aliliyangge lahapfag angge arimano umbagpag turuk 
angge fam lalfahon obog toho hilibag. 

Yehuda inap o Babilonia imbisik libag ane 
(2Raj 25:18-21) 

24Babilonia inap sehen senehon onowe inowen Allah olohotma unduhuk inap 
imam onowe Seraya men, at iraham werehon Zefanya men, sok Allah ibam 
kurukon foroho inap hinahan itano men sen enepfareg 
25Yerusalem inap enesehelimuwen ap suwonen sehen senehon onowe 
lahapfahon ino men, ap suwon iraham welatfahon sabiren o Yerusalem pok 
atfahon men, tog abul ulug ap wol eneptuk latfag ahun men, ap suwon-
suwon Yehuda inap teng piren 60 arimano obog toho 
26Nebuzaradan inowen sen enepfareg hondog eneplug ap suwon Babilonia 
inap inikni Nebukadnezar welatfag ambeg o Ribla kinang Hamat fam imbisik 
libagma 
27Nebukadnezar inowen otsi hiyag isibagma yik waroho pinggi unusibag. Ari 
roho turuk lit Yehuda inap enengginang famen ininggik hele waroho imbisik 
libag. 
28Ininggik lisoho o Babilonia imbisik libahon arimano winag harukmen 
Nebukadnezar ap suwon welatfag li mo sabiren atfagma Yehuda inap teng-
teng angge teng hinahan 3.023 og eneplug libag. 
29Mo nunggul luharoho num fimag 18 atfagma Yerusalem inap teng-teng 
angge anggolo 832 imbisik libag. 
30Mo nunggul luharoho fuwap fimag 23 atfagma Yehuda inap teng-teng 
angge 745 Nebuzaradan inowen hondog eneplug libag. O Babilonia imbisik 
libag inap arimano obog toho teng obog sehelet obog aben winag isa fug 
toho 4.600 welatfag. 

Ap suwon Yoyakhin o penjara inowen wili fisibag ane 
(2Raj 25:27-30) 

31Ap suwon Yehuda inap inikni Yoyakhin ino o Babel imbisik libagma mo 
ilig am wirig am turukmu teng misig nubam hilag numen 37 atfagma hun 

Ewil-Merodakh Babilonia inap onowe lahapfahon pikalem nisanggowon fam 
hup hinahaneg fimag 25 noholug Ewil-Merodakh inowen nindiyen ulug ap 
suwon Yoyakhin ino inggik hele loloho o penjara inowen wili fisibag. 
32Wili fisibareg Ewil-Merodakh inowen at ubam ele fano roho uruk lit ap 
suwon raja nenembeg hondog eneplug waharuk latukukon obog toho palimu 
hat welaruhun ulug palimuwap tibag. 
33Palimuwap tibareg Yoyakhin ino sum hele waroho wereg lit wan teg 
latikinon embesemihinteg sum fanowon wan toho likiya hupmu an men 
suburu ambiyeg naruk lamuhuk ulug hiyag itfagma amusun toho welatfag. 
34Asehet teg angge winon hilarukon fahet likiya hupmu uang og utukmen 
eneg Yoyakhin war atfag. 

Ratapan 

Ratapan 1 

O Yerusalem ino hiyap yuwohon hag atisi ibag ane 

1Yihi, indam o pumbuk aru ap anggolo welatfag angge famen ketiya ap enele 
teng atisi. O pumbuk winon ununuk apma regma at unuk eneg palimu 
welatfag ambeg ino hiyap yuwohon hag atisi. O pumbuk anggolo sen enesug 
latfahon ino ap enemingmingangge atisi. 
2O hubanggo indi siyahen uba yatukmen eneg uba ik hag toho 
oroholeanggen fene wamburuk. At inindi haruk latuson arimanowen indi 
seyap tik waharuk eleg. Ori obog tohowen at men seli roho wereg lit ele ying 
turuk. 
3Yehuda ino ap seliyonen siyahap turukmu asengseng toho weregman nin 
inggik hele waroho o winama hondoholug larusa. Larusama o kema-kema ap 
o pumbuk winamon sehelimu wereg lit indi yuwag toho wereg eleg. Ap 
seliyonen walinggigmu hirane roho wereg. 
4Allah wel turuk sambil arimano ap waharuk elehen kalem tom Sion fil 
larukon abir atisi. Hiyap tuhumon indam enehiyehen yunggultuk latuson 
arimano ketiya inindi anggin toho weregma Allah ibam foroho inaben sat fo 
uruk. O Yerusalem elehet walinggoho ohowon sok arimano ap kuk wilip am 
turuk elegma o ino oboluk atisi. 
5Yerusalem inowen NINIKNI Allahn nirim perukon anggolo turuk latisiyon 
fahet alem angginon ubam emberuk latisi. Ap seliyon arimano palimu 
atusareg enembong se roho turuk lit he Yerusalem umalikisi ininggik hele 
waroho og eneplug larusa. 
6He Yerusalem unuk mondabi palimu welatisiyon ino mondabi siyag atisi. O 
ino seneg inap arimano wam eliyen naruk angge yami ril larukmen 
hiyaharuk elehon hag atusa. Aben unusul ulug mug eneplug larukmen inine 
eleg atuk latusa. 

7Ibam halog toho lin irisimu he Yerusalem ino indam mun angge man angge 
fanowon seneg latikik ulug indi anggin toho wereg. Ap seliyon ininggikmu 
atisimu ap misihen oho windarik waharisi fug. Waharisi fugmu mondabi 
siyag atisi ane yet haruk lit it seliyonen inda yatuk latusa. 
8He Yerusalem inowen tuk fug teg ane anggolo turuk lit inggarehen siyahap 
taruk latisi. Abiye weregma it indam wel turuk latusa inap obog tohowen yet 
haruk lit ninirim peruk. Inggaliyen orohole saltuk lit indi siyahen sat fo uruk. 
9Siyag angge asum fam tag tegma ap obog tohowen yet haruk latusa angge 
famen inggareg ubam teg ane fahet wenggel haruk latisi fug. Wenggel ha 
fugmen mako wamburuk latisimu ap misihen oho fet tik waharisi fug. 
Waharisi fugmu ele hi roho uruk lit, ”NIKNI Allah, ap seliyon arimanowen 
winik-wonog angge ruruken an asengseng toho weregma yet niyimin. 
10Haren ap o winamon An nibam kuruk lamuhup fug ulug imbinag angge 
famen it seliyon arimano kurusareg fano-fano angge obog toho huhulangge 
hilarusa,” uruk. 
11Yerusalem inap obog tohowen suburu yami rurukmu elehen ngesekum 
turuk. War amuhuk tohon suburu og numag ulug mun angge man angge 
fanowon ininggikmu werehon ap og isaruk. Enele hi roho, ”NINIKNI Allah, nit 
ninilaheg toho weregma yet nisa ma!” uruk. 
12He Yerusalem iraham ke laruk inap unubam ele uruk lit, ”Yet niya 
maniyek! Ouk an nubam werehon tu hahon ap winon unubam weregma yet 
harikip ano? NIKNI Allah undaman indok asingsingnag paluk laharuk hag 
toho turuk lit alem ari an nubam emberisi. Ari hahon hit hunubam umbuhu 
rohon! 
13Aren poholman indok pilabik waharisimu an nuwag narisi. Luhur amag 
ulug norohole fil yebangge reg latisimu lamin peruk latikik ke la fug teg 
latikik. NIKNI Allahn numbaharisimu ouk eneg waruk lahi. 

14Siyag ane anden turuk latikikon arimano Nikni Allahn hele fam ha roho 
numaloma imbik laharisimu talo roho ying atikik. Nikni Allahn ap seliyon 
ininggikmu numbaharisimu anden windat ta fug teg latikik. 
15An numalikisi kabiniyon obog al sahaloho unusukag ulug Nikni Allahn ap 
seliyon mon enebik waharisimu an fahet enehako roho tog aptukon arimano 
obog toho apmayap eneptuk lit aben sak umatuk hag toho hulmako 
unusurusa. 
16Unusurusama an uba longgon kali-kale uruk lit weregma onggon naptukon 
eke niraham waharisi fug. Ap seliyonen an numalikisi apmayap eneptusama 
inindi sohu-saha uruk latusa. 
17Let nabik maniyek ulug an ninggik leho lit welahi angge famen ap misihen 
oho nindi seyap naptuk eleg. NIKNI Allahn numalikisi Israel inap unusukag 
ulug ap o kema-kema walinggoho werehon arimano wol eneptisimu an 
Yerusalem welahiyon aru fahet me nenepe ulug siyahap nabik waharusa. 
18Anden NINIKNI Allah ele holtuk latikik fugmu At mun ane man ane fano 
haltuk ahun inowen fano nuwatisi. Hit ap o pumbuk kema-kema 
welahebonen an nele uruk lahi ane aru holiyok! An numalikisi abet hiyabet 
ininggik hele waroho o winama og eneplug larusama nindi ouk toho 
welahiyon aru yet neyemek! 
19An indam inindi nasug latuson arimano wol eneptikik angge famen 
waharusa fug. Allah ibam foroho inap imam arimano men ap onowesi roho 
werehon menen suburu yami rul ulug o pumbuk walinggoho larukmen 
suburu elehen war atuk latusa. 
20 NIKNI Allah, an nakolen namelmel toho welahiyon aru yet niyimin! 
Nungge fahet Allah ele ilahal watuk latikik ulug nindi wat taruk lahi. Ap 
seliyonen numalikisi fareman unusurukmu abet hiyabet olman ouken war 
atusa. 
21An nindi siyahen nele nilaheg toho urukmu ap seliyonen hol niyaruk latusa 
angge famen ap misihen oho an nindi nahiyehap nabik waharisi fug. Alem 

angginon an nubam atisiyon fahet it seliyon arimanowen hol halug 
inindimuwen wenggel haruk lit Ikni Allahn watisi ulug enehiyeg haruk. Ari 
fahet Haren unusuhuk inag sambil horog aruhumu alem angginon an nubam 
atisi hag toho it unubam oho aruhu. 
22Iren siyag ane turuk latuson arimano obog toho Hat holohotma 
embemihin! Anden Hat hele suhan isarikikon fahet alem angginon nubam 
emberikin hag toho it unubam oho umbuhun. An nindi siyahen sat lahuk 
wambuk turukmen eneg nindi ouk naptuk,” uruk. 

Ratapan 2 

Allahn tom Sion fahet olok haruk ibag ane 

1Yihi, Nikni Allahn indi olok haruk lit tom Sion ino hina singonen hililip 
tirisi. Olok harisi sambil ino uyug ahongge Sion fahet nindi ulug wenggel ha 
fug angge Israel inap eneliliyangge welatisiyon o pumbuk Yerusalem ino 
poholman kinangma hik isa wambirisi. 
2Nikni Allah undama ahe laharisimu indi isa fug angge Yehuda inap inibam 
elehet yaron walinggoho ohowon obog toho halog turuk lit onowe suwonet 
at let turukonet siyahap eneptisi. 
3Olok anggolo haruk lit Israel inap ininggik kong tebeserisimu inine roho 
turuk ane eleg atisi. Ap seliyonen unusul ulug turukmu ili og enepmin fug 
ulug inggik kobog isarisi. Aben harep pisatukmu mun angge man angge nil 
laruk hag toho Nikni Allahn o Israel kinang aru siyahap tirisi. 
4Ap seliyonen hag toho turuk lit inggik ineyonen tog sehen inggilama kilabeg 
lit an numalikisi nindi enesug latikikon unusirisireg undama ahe laharukon 
ari indok ambulpul hahon o Yerusalem fam hik isarisi. 
5Nikni Allahn umalikisi Israel inap seliyap eneptisireg mondabi siyahap 
enepmin ulug inibam fanowon obog toho men o elehet yaron walinggoho 
ohowon men halog toho lin isarisimu Yehuda inaben enele ya nga urukmen 
eneg wereg. 

6Yabukmu o sabo wirihon halog turuk hag toho NINIKNI Allahn inggareg 
ibam At wel tul ulug laruk latukuk ambeg ino halog tirisimu 
umalikisiyen NINIKNI Allah olohotman yunggultul ulug palu atuk sambil men 
o sabiren angge kel taruk sambil men enepeleg atusa. At olok haruk lit indi 
inahan turukmu Israel inap onowe suwon men Allah ibam foroho inap imam 
arimano men embeserisi. 
7Nikni Allahn an nubahet nungge-nungge imbik waharuk ambeg nirim ulug 
ibam ambol yig utuk lit ubahat ineyon halog toho lin ukag ulug ap seliyon 
ininggikmu emberisimu aben Allah olohotman yunggultuk sambil 
enehiyehen enele hi roho uruk hag toho ap seliyonen Allah ibam ele keyen 
enele ngik-ngog uruk latusa. 
8 NINIKNI Allahn elehet o Yerusalem walinggoho ohowon halog tuhuk ulug 
kong toho emberisireg tor angge oho umbuk fug angge obog toho halog 
tuhuk ulug hele fam wirim til laruk lit misihim eneg elehet selmonet 
undamonet fiyok toho siyaha feserisi. 
9Elehet sok hembir angge fala roho hik isarisimu sok umbangguwag halog 
toho lin-lan uruk. Yehuda inap onowe suwon men at let turukon men 
ininggik hele waroho o winama og eneplug larusama NINIKNI Allahn tuk teg 
ane fahet komo enepfahon ap misihen toho milal eneptuk eleg. Ele 
amingmingangge nabi hiyag isaruk elehen fulu roho yet halug ap hiyag 
isaruk ane eleg atisi. 
10Yerusalem inap onowesi arimanowen fesi lahaboho fong watuk lit enele uk 
fug angge kinangma heriyegma hiyap tuhumon inindi siyahen onorohole han 
kinangma sahung teg. 
11An nakolen namelmel toho wereg lit uba longgon kali-kale uruk lahi. 
Anden yet harukmen numalikisi war atukmu malik fuwon suburu oboken 
inil fulug turuk lit o sili ke yinggigmu yet isaruk latikikteg an nine ik kililoho 
laruk hag toho longgo irisi. 
12Malik arimanowen inisingasi unubam, ”Nungge fahet ik men suburu men 
og nutuk lahep fug?” urukmen aben unusurukon hag toho o silimuwen fuk 

toho ying-pising urukmu inisingasiyen mako pug toho sen enesug lit 
weregman war atuk. 
13Yerusalem, nehe, hat asengseng haruk lahen hag toho o pumbuk winon eke 
welatisi fug angge re anden nungge uruk lit hindi seyap hapmin? Saho ahik 
hum teg hag toho alem siyahon hat hubam atisiyon ino oho mondabi su 
rehen ap san hat hihit habuhu? 
14Allah wene hiyag isaruk inap nabi arimanowen hat hubam teko lahu ane 
fahet enele si ane uruk latusa. Aben elehet siyag toho waruk lit fano pukag 
ulug mur ka lahaptuk hag toho ap enele ying eneptuk. O Yerusalem aru 
hebeloho fano aruhu rohon ulug siyag ane haren turuk latikinon fag turuk 
latusa fug angge famen siyag ane nin sebe roho turuk lamag ulug enele si 
ane uruk lit hindi og haptuk latusa. 
15Ap o Yerusalem iraham ke larukonen kim haruk lit wasubag sup isalug 
ununggul kani ruruk. Enembilik putuk turuk lit, ”O Yerusalem mondabi fano 
reg ulug o pumbuk kema-kema werehonen enehiyeg haruk latuson ino ketiya 
nangginoho wereg?” ulug hinggaliyap haptuk. 
16Hat huwatuk inap obog tohowen enembilik mul-mul hat habug uruk. 
Eneyeg kilit matuk lit, ”Niren amusun toho nangno ruruk latukuk sambil 
horog atisimu ap arimano hum-hum pil isarukuk,” uruk. 
17 NINIKNI Allahn indam o Yerusalem halog tuhuk ulug kong toho imbibahon 
hikirap turuk lit hat indi hiya fug angge siyahap haptisi. Ap seliyonen hat 
Yerusalem siyahap haptukon fahet enehiyeg hawag ulug it ininggikmu 
humbaharisi. 
18Elehet hat Yerusalem walinggoho kilap hasuhonen Ninikni Allah ubam ele 
hi roho let nabik watmihin ukag. Likiya hupmu uba yatukmu ik wirig atukon 
hag lamag. Kel ta fug angge uba liloho pilaptuk laruhu. 
19Yerusalem, haren hup-hup angge Ninikni Allah ubam nele hi roho imin 
ulug in aheg ying aheg turukmen eneg welaruhun. Aben ik hililtuk hag toho 
hat hundaman peruk lahenon Ninikni Allah hiyag itmihin. Humalikisi suburu 

oboken ke ilanma ying-pising uruken war amuhup tohon let enebik ma ulug 
At ubam sembahyang imihin. 
20 NIKNI Allah, yet niya ma! Haren an fahet sa hag toho wereg ulug wenggel 
haruk lit nuwatuk lahen? Inisingasiyen unumalikisi inindi enesuhon waroho 
fano naruk lamag peruk lahen ano? An nibamen namingmingangge imam 
men nabi men fano unusukag ulug wenggel haruk lahen ano? 
21Ap kabiniyonet hiyap tuhumonet karohen unusurusa. Ap sabalonet malik 
toronet kalem ilan ke waroho lin-lan uruk. Hat holok harikin sambil ino hindi 
isa fug angge wam watuk hag toho it obog toho unusirikin. 
22Hat holohotman palu atuk lit yunggultuk sambil ap wol eneptuk lahen hag 
toho ap seliyon walinggoho welahebonen o Yerusalem inap unusik maniyek 
ulug wol eneptikin. Hat NINIKNI Allahn holok harikin sambil ino ap misig oho 
koloweg wilip atisi fug. Numalikisi kul eneptuk latikikon arimano ap 
seliyonen elehap eneptusa. 

Ratapan 3 

Allahn nin hebeloho fanowap nenebuhu ibag ane 

1An suwesingga aru hahatuk lahi nahun NINIKNI Allahn olok haruk lit 
nuwatukmu asengseng toho welatikik. 
2O seleg yet haruk laruhu fug ulug Allahn hik teg ambeg og naplug larisi. 
3Likiya hupmu numbahuk fug angge inggik ineyonen nuwatuk latisi. 
4An nunuwet nahabet fungguli feselug nuwag fala rebeserisi. 
5Lisa-masa roho welamag ulug Allahn walinggoho kilap nasug lit hele 
ahaluwe sihon hinang nutuk. 
6Hik teg ambeg og naplug larisimu ap indam war atfahon hag toho welahi. 
7Nin hebeloho wilip aruhu rohon ulug an ninggik hele ineyon fam wat 
naptisireg elehet huk toho kilabeg ambeg numbaharisi. 

8An nele hi roho let nabik watmihin ulug sembahyang urukmu Aren hol 
niyaruk eleg. 
9O kema-kema lahu rohon ulug an nabunggalem helep elehet oko siye ririsi. 
10Olomene olokon hag toho hirahoma wereg lit an kahal nasug latisi. 
11An kalemma larukmen miyaloho hik niyarisireg nunu pindil-pindil hik 
isalug larisi. 
12An nuwatmin ulug tog pising timin perisi ambeg unduhuk nubaharisireg 
tog lit fang uruk latisi. 
13Tog sele roho nuwatukmu an nindi ahako folok toho kirisi. 
14Likiya hupmu nori obog tohowen an nubahet kelem sini uruk lit inda yako 
ninggaliyap naptuk. 
15Wam amiye men hele ahaluwe sihon men nalug ahum fibukag ulug Allahn 
hinang nutuk latisi. 
16Helep anggen sahal-sahal nawag ulug inggiken an hondo nasugmu 
norohole han kinangma sahung teg latikik. 
17An nindi yuwag toho welahi ane apeleg amag ulug NINIKNI Allahn inggik 
kobog niyarisimu fano roho wereg ane napeleg atisi. 
18Hebeloho fano noluk welaruhuk fug. NINIKNI Allahn fanowap nabuhu 
peruk latikik ane eleg atisi. 
19An nindi yuwag am fug angge asengseng haruk lahiyon fahet wenggel 
haruk lahi ane ari wam amiye sihon men nali humu men nalug war atukon 
hag toho wereg. 
20An siyag toho welahi ulug wenggel harukmen eneg nindi anggin atisi angge 
famen 
21-22nin hebeloho wenggel haruk lit NINIKNI Allahn umalikisi umbusuk fug 
angge indi enesugmen eneg wereg peruk lahi halug Allahn an oho fanowap 
nabuhu ulug nindi yuwag atuk. 

23O sakan turukmu mo lahik waharuk hag toho likiya hupmu Allahn 
umalikisi indi isaruk. We tem toho inggik kobog isaruk laruhu fug. 
24An nindimuwen wenggel haruk lit, ”NIKNI Allah ubam welahireg Aren tem 
toho let nabik waruhu,” peruk lahi. 
25Ap san NINIKNI Allah yami ruruk lit tem toho let nabik waruhu ulug nangno 
ruruk halug Aren fano ane unubam turuk laruhu. 
26Ap inindi yuwag toho wereg lit NIKNI Allahn tem toho windat nabuhu ulug 
yet teg ane ari fano. 
27Ap enebe totman inindi imbik wamburuk lit anggin angge ha roho walug 
laruk ane ari fano. 
28Ap sa NINIKNI Allahn anggin angge ubam emberuk halug ele uk fug angge 
amumu welaruhu. 
29Allahn nin hebeloho fanowap nabuhu ano ulug indi apma roho orohole han 
kinangma sahung teg lit welaruhu. 
30Aben wabul ulug waharuk halug oroholeanggen unug isaruk laruhu. Aben 
pet turuk halug fano pet naptuk peruk laruhu. 
31Ninikni Allahn nit fahet nirim ulug ambol yig nisarukmen eneg welaruhu 
fug. 
32Aren umalikisi unusuruk halug oho inilaheg ulug indi isaruk lit wereg. 
33Alem siyahon ap unubam emberuk lit apmayap eneptuk ane fahet ahiyeg 
haruk eleg. 
34O kema-kema ap ininggik hele waroho kilap eneptuk ambeg werehon 
arimano unuyuhen sobir isarukmu Ninikni Allahn yet isaruk. 
35Allah palimu werehonen iren tohon wal taneg og isaruk lamuhup ulug 
imbibahon sobir isalug og isaruk elegma Aren yet isaruk. 
36Alem haloho emberuk ambehen ap un ane unubam lombohap eneptukmu 
Ninikni Allahn yet isaruk. 

37Ap ekeyen tu men ari men teko lawag uruk halug teko la reg ano? Ninikni 
Allahn teko lawag uruk ane eneg hikir atuk. 
38At palimu werehon ambilik famen alem siyahon men fanowon men wereg 
atuk eleg ano? 
39Ap ekeyen siyag ane turukon fahet Allahn alem angginon ubam emberuk 
halug nungge fahet aren Allah ubam suwahal uruk? 
40Nit kalem fanowon laruk lahe ano ulug fuki roho wenggel halug 
NINIKNI Allah ambeg hebeloho lahuk. 
41Ninindi wirik toho Allah poholmon ubam wenggel haruk lit nininggik At 
ibil leko sembahyang uruk lamuhukon tu: 
42Niren siyag ane turuk lit Hat hele ying haptuk latukukon ari hambolmaya 
feseruk latikin fug. 
43Hat hundama ahe laharukon ariyen hindi obog toho hililip turukmu hindi 
nisa fug angge muko-siko nunusuruk latikin. 
44Hinan mapmu raruk lit niren sembahyang uruk laheyon holtuk latikin fug. 
45Haren ari roho nunubam turuk latikinmu ap o pumbuk kema-kema 
werehonen yet nisaruk lit nit fahet siyag angge aben hik isarukon hag toho 
wereg peruk. 
46Nit nunusuruk inap obog tohowen enembilik putuk toho inda yag 
neneptuk. 
47Nit fahet yebangge yep turuken war amul ulug nenekol anggolo haruk lahe. 
48Nori obog toho mako tung-tang wamburukmu anden yet isaruk lit uba 
yatukmen eneg ik wirig atukon hag toho welahi. 
49Likiya hupmu an kel ta fug angge uba yatukmen eneg 
50 NINIKNI Allahn poholman pilap nisahu. 
51O Yerusalem hiyap asengseng toho turukmu yet isaruk lit an nindi ouk 
naptuk. 

52Alem nubam elegman an men seli roho werehon arimanowen suwe muko 
laruk hag toho mug naplug waharuk latusa. 
53An noluk weregma kiling elma tamako pilap naptusareg helep nubam hik 
isa wamburusa. 
54Ik yenggeltil laharuk lit hondo naptukmu ubuk imin perikik. 
55Kiling ele yaron famen anden Hat NIKNI Allah hunuk uruk lit, 
56”Nele hi roho let nabik ma urukmu Hat hisanggo labuk fug angge hol 
niyimin!” irikikmu hol niyarikin. 
57An nele hi roho hubam irikik sambil ino Hat an niraham waharikinteg, 
”Hakol ha fug!” ulug hiyag nitikin. 
58Aben alem nubam lombog turusama Hat Nikni Allahn an ili og naptuk lit 
windat naptuk latikin. 
59Aben siyag ane an nubam turuk latusa ane fahet holuk teg lit alem nubam 
lombog turuson hal nabin! 
60Iren an fahet ninirimen wabul ulug turuk ane obog toho Haren yet isaruk 
latikin. 
61Iren an huluwap naptuk lit siyahap tul ulug enele sahaltuk ane obog toho 
Hat NIKNI Allahn hol isaruk latikin. 
62Likiya hupmu an nabug urukmen warukmen eneg wereg. 
63Hubet in atuk lir oho hupmu nohul ulug ying atuk lir oho an inda yako 
ninggaliyap naptukon yet isimin! 
64 NIKNI Allah, iren siyag ane turukon fahet Haren ayeg waroho alem 
angginon unubam umbuhun. 
65Inindi nonghong uruk lamag ulug lukuram yig isimin! 
66 NIKNI Allah, hahummu het-pet toho mug eneplug laruk lit kinangman 
mondabi elehap enebuhun. 

Ratapan 4 

Ap seliyonen o Yerusalem kilap enesug latusa ibag ane 

1Yihi, emas indam umbagpag turuk latisiyon ino il hik atisireg orohole 
mondabi fanowon ino siyag atisi. Allah ibam witfag ahalep arimano ap 
seliyonen halog toho hik isarusama ilan ke lin-lan uruk. 
2Yihi, o Yerusalem inap kabiniyon arimano unubabut emas fanowon hag 
toho welatusa angge famen kubag kinang huluwon fam wiratukon hag atusa. 
3Olomeneyen umalik ag mondotuk angge famen an naholani arimano huhubi 
anggen walinggig lam fug angge embeselug larukon hag atusa. 
4Malik fuwon ik oboken enembilikanggen lam-lamma topno reg. Winonen 
suburu og nesemek ulug ap unubam heng eneptuk angge famen misihen oho 
og isaruk eleg. 
5Indam unduk fano angge eneg naruk latusa inap arimano ketiya suburu 
oboken inil fulug turuk lit o sili ke yi-yingna uruk. Polu sum tuwalegma 
heriyeg latusa inap arimano sabelepma imbil-ambal uruk. 
6 An noriyen amben mondabi siyahon turuk latuson palimu regma o Sodom 
inaben siyag ane turuk latfahon ari apma reg angge famen o Sodom ino ap 
misihen oho siyahap tuk fugmen il misihim halog toho lin ibag. 
7Yerusalem inap onowesi welatuson arimano siyag angge unubam tag teg 
elehen hina yanggowon men wam sapi ag owe il yanggowon men hag toho 
welatusa. Enehap umbagpag turuk latuson men fek wentin huluwon men 
wirim teg elegma enebe helep ili faya urukon hag toho welatusa. 
8Ketiya onorohole usanduk singon hag atisimu enehap e ilimon hag toho 
weregma unuwag eneg wereg lit kalemman onori men salkal urukmu tu sa 
waharuk ulug inindi nonghong uruk. 
9Tog elman war amuhup halug fano, suburu oboken war amuhup halug 
siyag. Suburu elehen asengseng haruk lit amusun toho weregman eneg war 
amuhup tohon. 

10 Nori Israel inap arimano tin-tan urukmu hiyap inindi lombuk toho 
welatuson arimanowen ininggareg ininggiken unumalik waroho isag taruk 
latusa. 
11 NINIKNI Allah undama ahe laharukmu olok haruk ane indok ambulpul 
turukon hag toho o pumbuk Sion fene hik isarisimu indoken o pumbuk 
ubuleyet naruk lit oluna feserisi. 
12Ap o kema-kema werehonet onowesi suwon kinang atogman atogma 
werehonet inindimuwen wenggel haruk lit, ”Ap seliyon o pumbuk Yerusalem 
elehet yaron walinggoho ohowon pin kul ulug sok ele keyen kuk fug teg,” 
perukmen kuruk latusa. 
13Kuruk latusa ane ari Allah amingmingangge nabi men At ibam foroho inap 
imam menen Allahn nirim peruk ane turuk latuson fahet teko larisi. It 
arimanowen o Yerusalem pumbukmuwen alem unubam eleg inap unusuruk 
latusa. 
14Unusurukmu enemep it enesum fam are atisiyon wan tegma aben sen isa 
fug tehen iniraham waharuk latusa fug. Ap inil hupnihon laruk hag toho 
talog-falog angge ril laruk latusa. 
15Aben it unubam enele hi roho, ”Siyahon hit hunubam tag tehen henebe! 
Nit sen nenebuk fug!” uruk latusama it inibam embeselug o winama 
larusama iren oho, ”Nit men welamuhuk fug,” uruken o ekema la ekema 
wam turuk latusa. 
16 NINIKNI Allahn An nolohotma weregma yet isaruk laruhuk fug ulug 
yanggal eneptisimu aben imam inap hi eneptuk ane men onowesi inindi 
isaruk ane men ninirim ulug embeseruk latusa. 
17O yaron palimu unduhuk lit ap o pumbuk ekeyen nit ninibil wamusa ano 
ulug yet enesugmen eneg welatukuk angge famen waharusa fug. 
18Ap seliyonen kahal nenesuhen nit ninibamen wilip atuk elegman eneg war 
amuhukon horog atisi. 

19Suwe kut folo-folo pohol ke laruk ane apma regma ap seliyon unuyug 
ilaluwe roho laruk ane palimu reg lit punumuwen mug neneplug 
waharusareg lekma hirag atuk ambeg kahal nenesug latusa. 
20Nonowe suwon apma welahe ane ariyen nonoluk wereg lit o pumbuk nit 
walinggoho werehon sehelimu ninindi yuwag toho welahe peruk latukuk 
angge famen ap seliyonen ap suwon NINIKNI Allahn mumal tarisiyon ino 
fahet yebangge yep turusareg senetusa. 
21He Edom o Us kinangma welahenon, nehe, ik ahaluwe sihon Israel inaben 
narusa hag toho anden oho naruk laruhuk ulug hahiyeg toho welamok! Ik 
ino nalug nenek turuk lit hasum nonggoloho hik isalug kabiyog welaruhun. 
22Hat Yerusalem, nehe, siyag ane haren turuk latikinon fahet NINIKNI Allahn 
alem angginon hubam emberuk ane obog aruhumu hat nin hebeloho hinggik 
hele waroho o winama og haplug lahu fug angge famen hat Edomen siyag 
ane turuk latikinon NINIKNI Allahn inamap turuk lit alem angginon hubam 
umbuhu. 

Ratapan 5 

Allah ambeg hebeloho wamuhuk ibag ane 

1 NINIKNI Allah, alem eke hag eke hag nunubam atisiyon fahet hapeleg aruhu 
fug. Nit aben apmayap neneptukmu nininggali haruk laheyon yet nisimin! 
2Kinang Haren og nisarik inahon ino ap o winamon ininggikmu atisimu ap 
pohonen ninibam seneg lit wereg. 
3Niniknisi unusurusama ninisingasi yuwog wereg, nit malik suwarehon hag 
toho welahe. 
4Ik narukon onggo paloho waruk lit e indokma yaltukon ayeg waroho hilaruk 
lahe. 
5Ap seliyonen mug neneplug waharuk lit sen nenebul ulug turukmu nit wilip 
amul ulug kel ta fug angge larukmen eneg ninine eleg atisi. 

6Suburu og nisaruk lamuhup ulug Mesir inap men Asyur inap men unubam 
heng enebik larukuk. 
7Nit niniknisiyen siyag ane turuk latfareg war atfag angge re alem it unubam 
alebon nit nunubam atisi. 
8Ap seliyon enemingminganggeyen nit sen nenesugmu it ininggikmuwen 
windat neneptuk ahun eke wereg eleg. 
9Ap seliyonen kalemma kahal neneptuken nit suburumu laruk lit nunusulusa 
ano ulug nenekol nim-nim laruk lahe. 
10Suburu oboken nenehap indoken wikal eneptukon hag toho welahe. 
11Hiyap tuhumon o Yerusalem werehon men o Yehuda pumbukmu werehon 
men ap seliyonen siyahap enebil laruk latusa. 
12Nit nonowesi e fam ililoho song enesug lit unusurusareg ap sabalon 
wasubag onolohotma sup isalug ininggaliyap eneptuk latusa. 
13Nonori kabiniyon arimano ininggik lisoho mingming eneptukmu it 
winonen roti anggen lisag toho warikim winonen e angginon ha rulug 
larukmen salog-malog angge roho wat taruk. 
14Ap sabalon o pumbuk elehet walinggoho ohowon sokolma palu arik 
waharuk ane eleg atisimu ap kabiniyonen pinggong watuk ane embeserusa. 
15Si roho yunggultuk latukukon ubalma ninindi siyahen uba yatuk lahe. 
Nenehiyeg toho welatukuk ane ari mondabi eleg atisi. 
16Neneliliyangge nununggulmu lahaptukukon arimano mako wamburusa. 
Niren siyag ane turuk latukukon fahet war amuhuk. 
17-18Tom Sion fam Allah ibam halog toho lin urusa ambeg olomene la wam 
turukmu yet haruk lit nit ninindi ouk neneptukmu uban ninil hik atuk. 
19 NINIKNI Allah, Hat lehoma heriyeg lit mun angge man angge senegman 
eneg welaruhun. 
20Hat nit fahet hapeleg toho weregman eneg mondabi nunumbahakun ano? 

21 NINIKNI Allah, nit Hat hambeg suhuloho wamuhuken hondog nenebik 
waruhun! Tem toho hambeg wamuhuk. Nit indam fano welatukuk hag toho 
welamuhuken nin hebeloho fanowap nenebuhun. 
22Nit let nenebik waruhuk peruk lahen ano? Nit fahet holok haruk lit hambol 
yig nisarikinteg mondabi nunumbahakun ano? 

Yehezkiel 

Yehezkiel 1 

Hun Yehezkiel inowen Allah umbagpag turukon yet hibag ane 

1-3  Mo ilig am wirig am turukmen teng misigmen nubam hilag hinahan 30 
atfahon fam Yehuda inap onowe suwon Yoyakhin ino inggik hele waroho 
walug libahon ino o Babel weregman eneg mo fuwaben atfag. Mo ino fam 
pikalem uhanehon inam atfagma hup fuwabenam noholug an hun Busi 
amloho Allah fahet hubu lahaptuk lahi nahun imam Yehezkiel ino nori 
Yehuda inap ininggik hele waroho o Babilonia imbisik libahon winon men 
ik Kebar ayegma welatukuk. Wereg lit anden yet harukmen pohol husigmu 
Allah fahet fulu roho yet harikik. Yet harukmen NINIKNI Allahn ele an nubam 
uruk lit At inggik ineyonen sen naptisi. 
4Anden yet harukmen ik eleruk filen siyelu waharuk lit hina humon walug 
waharuk latisi. Hina ino walinggoho umbagpag turukmu lebeglu turuk latisi. 
Lebeglu ino undama ine angge mondabi umbagpag turukon hahon inam atuk 
latisi. 
5Hina ino undama onoluk wereg angge ap unubabut hahon uhan weregma 
yet harikik. 
6It itano enebe wal taneg onorohole uhan weregma eneherabul oho uhan 
welatusa. 
7It unuyug holu reg eleg angge pikit wereg lit yaha aben ket umatukmu 
umbagpag turuk hag toho umbagpag turuk latusa. It unuyug ahap arimano 
wam sapi uyug ahap hag latusa. 
8-9It eneherabul uhan apma ap ininggik hag angge wal taneg welatusa. 
Eneherabul wirili feruk lit onoluk wereg angge arimano eke aherabulen eke 
aherabul fam ahandip atuk latusa. It itano wal taneg enebe hebel am fug 
angge onorohole fil pikit laruk latusa. 

10 It uhan itano enebe wal taneg eneluke fil ap orohole hahon, ininggik pikit 
fil mene singa orohole hahon, ininggik hare fil wam sapi orohole hahon, 
enembol fil suwe kut orohole hahon welatusa. 
11Eneherabul piren-piren pali fil wirili feruk lit eneherabul atohen onoluk 
wereg angge iniraham werehon itano eneherabul fam ahandip atuk latusa. It 
wal taneg eneherabul piren winonen enebe hililip teg latusa. 
12It enebe uhan wal taneg onorohole uhan weregma lul peruk ambeg laruk 
lit enebe hebel am fug angge onorohole fil pikit la reg latusa. 
13 Onoluk wereg angge itano sehelimu indok anggen ano iral ano umbagpag 
turukon hahon ulog turuk latisi. Indok ino umbagpag turuk lit lebeglu lebeg 
turuk latisi. 
14Onoluk wereg angge uhan itano lebeglu turuk hag toho folo-folo la wam 
turuk latusa. 
15 Anden yet harukmen onoluk wereg angge itano enebe uhan wal taneg 
iniraham roda singgonggo hag toho imbiloho laruk angge misig-misig 
welatusa. 
16Imbiloho laruk angge uhan itano ambi reg lit helep ili rurukon hag toho ili 
ruruk latusa. Ari turuk lit imbiloho laruk angge uhan itano wal taneg 
imbiloho laruk angge nin amuwon eke men lombog atuk latusa. 
17Imbiloho laruk angge uhan itano laruk lit aluke fil, ambol fil, inggik pikit 
fil, hare fil hebel am fug angge pikit toho la reg latusa. 
18Imbiloho laruk angge itano enebene walinggoho inilanggen anggolowen 
keleg teg latisi. 
19-21Imbiloho laruk angge itano enemu la fug angge onoluk wereg angge 
uhanen peruk ane hikit toho turuk lit iren lul peruk ambeg larukmu it oho 
ambiyeg eneg laruk latusa. Ari roho turuk lit onoluk wereg angge itano 
fililoho larukmu oho kel tarukmu oho imbiloho laruk angge itanowen ari hag 
toho eneg turuk latusa. 

22 Onoluk wereg angge itano ununggulmu heniye ine angge fam wirihon hag 
angge tuwaleg latisi. Heniye hag angge ino helep mondabi yanggowon hag 
toho umbagpag turuk latisi. 
23Heniye hag angge ino apma onoluk wereg angge itanowen eneherabul pog 
toho iniraham werehon fil wirili feruk lit it wal taneg eneherabul pirenen 
enebe hililip teg latusa. 
24It itano larukmu eneherabul aplohok ik suwon ele tung turukon ano, ap 
sehen senehon luhaleg lit enebe obog tohowen enele urukon ano hag toho 
urukmu holtikik. Eneherabul aplohok ino Allah mondabi ineyon ele hi roho 
uruk hag toho uruk latisi. Onoluk wereg angge itano kel tarukmu eneherabul 
yinggil atuk latisi. 
25Heniye hag angge ununggulmu tuwalehon ino pali filen oho aplohok 
turukmu holtikik. 
26 Heniye hag angge ino palimu ap suwon hur atukon hag angge helep 
piyanu palehon hahon fam wirihon unduhuk latisi. Hur atukon hag angge 
ino fam ap kinangmon hahon misig heriyeg latisi. 
27-28At heriyeg latisiyon ino alunggu pali fil ine angge indok ambulpul elma 
wereg lit mondabi umbagpag turukon hag toho umbagpag turukmu alunggu 
apma fil indok ambulpul hag toho umbagpag turuk latisi. Osit nalug hibi 
atukmu kaliye ahikal hina sehelimu mase reg hag toho At heriyeg latisiyon 
ino walinggoho mondabi seleg toho umbagpag turuk latisi. Ari roho 
umbagpag turuk lit NINIKNI Allah suwon umbagpag turukon ino ahuhe inam 
atukmu yet harikik. Yet harikikteg an norohole han kinangma sahung atuk 
lit Ap ekeyen an nubam ele urukon holtikik. 

Yehezkiel 2 

Allahn hun Yehezkiel wol tibag ane 

1Ap ekeyen an nubam ele uruk lit, ”Nare, hat ap kinangmon welahenon, 
Anden hat hubam nele iminen in atmihin,” ulug hiyag nitisi. 

2Hiyag nutukmu Allah ahime fanowon an nubam atuk lit unduhuk 
nubaharisi. Unduhuk nubaharisimu anden hol harukmen Ap inowen an 
nubam ele uruk lit, 
3”Hat ap kinangmon, Israel inap An nele ying naptukon enembeg lahunen 
mon haptuk lahi. Unumbasi men it enebe menen indamen tulug ketiya oho 
An enembol yig nutuk. 
4It ununggul haro reg lit An nele sobir isaruken An it INIKNI suwon Allah 
inowen hiyag isahuk ane haren hiyag isahunen mon haptuk lahi. 
5’Nele holuhup ano, holuhup fug ano,’ ulug wenggel haruk laruhun fug. It 
An nele holtuk eleg inap arimanowen, ’Allah wene hiyag nisarukon nabi 
misig nit sehelimu wereg,’ ulug onoluk aruhuwen fag toho hiyag isaruk 
laruhun. 
6Hat ap kinangmon welahenon, it An nele ying naptuk inap arimanowen 
enele urukon men enebe men fahet hakol toho welaruhun fug. Iren hat hindi 
siyahap haptukmu kirimbul onolokon sehelimu wereg hag toho welaruhun 
angge famen hakol haruk laruhun fug. 
7’Nele holuhup ano, holuhup fug ano,’ ulug wenggel ha fug angge An nele 
hiyag isaruk laruhun. It arimanowen Allah ele ying turuk inap wereg ulug 
hat holuk. 
8Hat ap kinangmon welahenon, it arimanowen An nele ying naptuk hag toho 
haren oho nele ying nabuk fug angge Anden urukon eneg holtuk laruhun. 
Ketiya Anden og hitmin angge namihinen hambilik ila ribin,” ulug hiyag 
nitisimu 
9anden yet harukmen ap inggik hag anggeyen suwesingga yinggilohon seneg 
lit an nibil inggik pog tegma yet harikik. 
10Inggik inowen suwesingga ino wirili ferisimu uba yatuk ane men, yihi ulug 
inindi watuk lit kul angge uruk ane men suwesingga ino fimag-fimag 
haharegma yet harikik. 

Yehezkiel 3 

1 Yet harikikmu Allahn an nubam ele uruk lit, ”Ap kinangmon welahenon, 
suwesingga yet haruk lahenon aru namihinteg Israel inap unubam hele hiyag 
isahunen lamihin!” ulug hiyag nitisi. 
2Hiyag nitisireg an nambilik ila regma suwesingga ino nawag ulug og nitisi. 
3Og nutuk lit, ”Ap kinangmon welahenon, suwesingga yinggilohon og hutuk 
lahiyon aru namihinmu hahummu welaruhu,” irisimu anden suwesingga ino 
narukmu kin ahaluwe unduk fano hag latisi. 
4Unduk fano latisimu Allahn nin eke ele uruk lit, ”Ap kinangmon welahenon, 
lamihinteg Israel inap unubam An nele hiyag isaruk laruhun. 
5-6Hat hinggareg hori wereg ambeg mon haptuk lahi. Ap o winamon 
enembilik anggen anggin toho wereg lit enele enemu ane urukmu holehen 
ha fug teg ambeg mon haptuk lahi fug. Anden it enembeg mon haplema hat 
hele holtep angge famen 
7Israel inap arimano ununggul haro rehen Allah ele holuhuk fug peruk lit hat 
hele oho holtuk lamuhup fug. 
8Ketiya it ununggul haro reg hag toho Anden hat hunggul harowap tuhukmu 
hat hindi wirik toho wereg lit it arimano apmayap enebuk teg laruhun. 
9Aben helep sili fahet ine peruk angge famen ine elegma Anden hat hindi 
wirikap habuhukmu hat hindi mondabi ine aruhumu An nele ying naptuk 
inap arimano fahet hakolen hindi yuk turuk laruhun fug,” ulug hiyag 
nitisireg 
10nin eke hiyag nutuk lit, ”Ap kinangmon welahenon, Anden hiyag hutuk 
laruhukon fuki roho holtuk lit hindimu fano roho foroho laruhun! 
11Hori ininggik hele waroho hik isaruson wereg ambeg lamihinteg 
An HINIKNI suwon Allah nele haren it hiyag isaruk laruhun. ’Nele holuhup 
ano, holuhup fug ano,’ ulug wenggel haruk laruhun fug!” ulug hiyag nitisi. 

12Hiyag nitisimu Allah ahime fanowon inowen an kinangman leho 
nubaharukmu itano anden nambol filen hol harukmen Allah umbagpag 
turukon ino inam atisi ambehen poholma laharuk lit aplohok hum toho 
urukon holtikik. 
13Aplohok ino onoluk wereg angge itano eneherabul ekeyen eke fam ahandip 
atukon men, imbiloho laruk angge itano menen o mek turukmu ele humon 
uruk hag toho eneplohok turuk latusa. 
14Ari turukmu Allah ahime fanowon inowen an leko og naptuk latisi. Og 
naptukmu Allah inggiken ine roho an sen naptuken an nindi yuwag toho 
welam fug angge nal ke sig turuk latisi. 
15Ari turukmu Yehuda inap ininggik hele waroho hik isarusa ambeg ik Kebar 
ayegma o Tel-Abib waharikik. Waharikikteg nindi angginen lebe ruk fug 
angge it sehelimu weregman eneg o sabirenam atisi. 
Israel inap fahet kahal enesug laruhun ulug Allahn Yehezkiel unduhuk fibag ane 

(Yeh 33:1-9) 

16 O sabirenam welatikikmu NINIKNI Allahn ele nubam uruk lit, 
17”Nare, hat ap kinangmon welahenon, Israel inap fahet kahal enesug 
laruhun ulug unduhuk hubaharuk lahi. Anden it siyag amuhup tohon ulug 
hiyag hutuk laruhukon haren An nunuk fam hiyag isaruk laruhun. 
18Anden ap misig siyag ane turukon fahet war amag ulug nele uruk 
laruhukmu haren ap ino ubam, ’War aruhun tohon siyag ane turuk lahenon 
umbusuhun,’ ulug komo ruruk laruhun. Komo ruruk laruhun fug halug ap 
ino inggarehen siyag ane turukon ariyen war aruhu angge famen Anden, 
’Nungge fahet komo ririkin fug?’ ulug hat hubam alem angginon emberuk 
laruhuk. 
19Haren ap ino komo ruruk laruhunmu aren hele holuk fug angge siyag ane 
turukon ino umbusuhu fug halug inggarehen siyag ane turukon inowen war 
aruhu angge famen hat hinggareg windat taruk laruhun. 
20Ap ubabut fanowon misihen fano ane turukon embeselug siyag ane 
turukmu Anden ap ino siyag amag ulug yebangge reberuk laruhukmu haren 

at ino komo ruruk laruhun fug halug war aruhu. Ap inowen tam fano ane 
turukon fahet Anden wenggel haruk laruhuk fugmu at ino inggarehen siyag 
ane turukon ariyen war aruhu angge famen Anden, ’Nungge fahet komo 
ririkin fug,’ ulug hat hubam alem angginon emberuk laruhuk. 
21Haren ap ino ubam, ’Siyag ane turuk lahenon umbusuhun,’ ulug komo 
ruruk laruhunmu hele holuhureg fobik siyag ane turuk laruhu fug halug at 
ino war aruhu fugmu hat oho hinggarehen windat taruk laruhun,” ulug 
Allahn hiyag nitisi. 

Hun Yehezkiel ino ele uk fug teg latfag ane 

22 NINIKNI Allah inggik ineyonen sen naptisireg Aren hiyag nutuk lit, ”In atug 
lamihinteg hat hubam nele hiyag hitminen tonggoma wambimihin,” ulug 
hiyag nitisimu 
23an in atug tonggoma wambirikikteg yet harukmen NINIKNI Allah umbagpag 
turukon ino atam ik Kebar ayegma inam atukmu yet harikik hag toho 
tonggoma inowen oho inam atisi. Inam atukmu norohole sahung toho ying 
atikik. 
24Ying atikikmu Allah ahime fanowon an nubam atuk lit unduhuk 
nubaharisireg NINIKNI Allahn an nubam ele uruk lit, ”Hibam lamihinteg sok 
laroho olma welaruhun. 
25Hat ap kinangmon welahenon hinggik hele waroho hibam wereg lit wilip 
atug ap sehelimu welam fug teg laruhun. 
26Anden hat hambilikanggen hele lam-lamma topno tubuhukmu hat hele uk 
fug tehen it An nele ying naptukon arimano komo eneptuk laruhun fug. 
27Ari roho welaruhunmu fobik Anden hat hubam nele uruk lit hambilik husi 
fuhukmu An HINIKNI suwonen uruk laruhukon haren it arimano hiyag isaruk 
laruhun. It arimanowen An nele ying naptuk lit werehen san Allah ele holmin 
peruk halug holtuk laruhu, san holmin fug peruk halug holtuk laruhu fug,” 
ulug Allahn ele irisi. 

Yehezkiel 4 

Ap seliyonen Yerusalem waling enesug lamuhup ibag ane 

1 NINIKNI Allahn an nubam ele uruk lit, ”Hat ap kinangmon welahenonen 
kinang huluwon fam tag toho wirig ahalep eke wamihinteg hat holohotma 
embelug helep ino fene o pumbuk Yerusalem wirim toho pale femihin. 
2Pale femihinteg ap seliyonen pin kuhuk ulug turuk hag toho o ino huk toho 
kilabehon walinggoho kinang hop til lahalug elehet halog toho siyahap turuk 
angge walinggoho imbik lamihinteg ap seliyon o sabo wit isamihin. 
3Wit isamihinteg ine angge tuwaloho wirihon wamihinteg hat men o pumbuk 
ino men honggolegma elehet hag toho oho felug o ino pin halog toho kuhuk 
ulug waling enesug lit horohole o ino fil kilaboho laruhun. Ari roho enehane 
turuk laruhunmu Israel inaben yet hiyahupteg it unubam teko lahu ane fahet 
inindi anggar aruhu,” irisi. 
4-5Irisireg Allahn nin ele uruk lit, ”Haren Israel inap ik elerukmu werehonen 
siyag ane turukon ha ruruk lit humbantu hare fil kinangma yinggig lit 
welaruhun. Israel inaben siyag ane turukmen eneg mo ilig am wirig am 
turukmu teng nunggul huriken nubam hilag nisanggowen 390 atisiyon wirim 
toho har oho yinggig lit weregman eneg hup teng nunggul huriken nubam 
hilag nisanggowen aruhuwen hat hubam emberuk lahi. 
6Hup teng nunggul huriken nubam hilag nisanggowen aruhumu Yehuda 
inaben siyag ane turukon ha ruruk lit humbantu pikit fil yinggig lit 
welaruhun. Yehuda inap alem angginon unubam aruhuwon ha rurukmen 
eneg mo ilig am wirig am turukmu teng misigmen nubam hilag nuwalen 40 
lahuwon wirim toho har oho humbantu pikit fil yinggig lit weregman eneg 
hup teng misigmen nubam hilag nuwalen aruhu. 
7Kinangma yinggig laruhun li haren o Yerusalem waling enesug lit horohole 
o ino fil kilaboho laruhun ane umbusuk fug angge hunusuhuk ulug hinggik 
leho lit welaruhun. Hinggik leho lit hit Allah unuk fam siyag amuhup ulug 
hiyag isaruk laruhun. 

8Hat hebe hebel am fug angge humbantu roho yinggig lit weregman eneg o 
Yerusalem walinggig laruhun li obog aruhuwen Anden hat hebe hele wat 
hapmin. 
9Hat humbantu hare fil yinggig lit naruk laruhunon roti anggen gandum jelai 
jawan sekoi men nali men sinali men wamihinteg kubag fam mangno roho 
wirag tamihin. 
10Wirag tamihin angge arimano likiya hupmu tot-tot naruk lit hup misig fam 
narukon ulug anggin wirim turukon we itik angge 230 gram wirim toho 
wirim haruk laruhunon arimano hup misig-misig naruk laruhun. 
11Roti anggen arimano naruk lit hup wal-wal ik fili toron fam eneg naruk 
laruhun,” irisi. 
12Ari irisireg Allahn nin ele uruk lit, ”Aben yet halusan it enelukeman roti 
anggen arimano ap yog lilohon fam indok munggalug wiratmihin. 
13Haren timihin hag toho Israel inap arimanowen oho o kema-kema Anden 
hik-hak isahuk ambehen roti anggen wirag taruk lit Anden na fug ulug 
usayap tiyahon saliyog naruk lamuhup,” ulug hiyag nitisi. 
14Hiyag nitisimu anden nele uruk lit, ”Yihi, Allah NIKNI, an nebe totman wam 
pak suwe wareg angge ano olomeneyen watukon ano naruk lit siyahap 
tarikik fug. Na fug ulug usayap tinahon misihim oho an nambilik elma kirisi 
fug,” irikik. 
15Irikikmu Allahn, ”Ari halug ap yog ubalma wam sapi yog wamihinteg indok 
munggaltug roti anggen wirag tamihin,” irisi. 
16Irisireg nin ele uruk lit, ”Ap kinangmon welahenon, roti anggen o 
Yerusalem inaben forohowon arimano Anden elehap tuhukmu inindi fit 
aruhumu roti anggen anggin wirim turuk angge fam embelug we itik angge 
wirim haruk lamuhubon naruk lit ik oho fili toron eneg naruk lamuhup. 
17Iren siyag ane turukon fahet ik men suburu men eleg atukmu ap obog toho 
inine elehen siyag amuhup,” irisi. 



2237 

 

 
ALLAH WENE 

© 2018, Indonesian Bible Society. 
 

 
 

 

Yehezkiel 5 

O Yerusalem inap alem angginon unubam aruhu ibag ane 

1Allahn an nubam ele uruk lit, ”Hat ap kinangmon welahenon, karog ayeg 
olokon eke wahunteg horuk men humbanisung men pale fuhun. Paluhunon 
arimano anggin wirim turuk angge fam embelug minggiri fuhunmu hinahan 
aruhu. 
2O Yerusalem waling enesug laruhun ane obog aruhumu horuk palehon 
hinahan aruhuwon misig ino wahunteg o pumbuk pulmuwen indokma yale 
fuhun. Yale fuhunteg pirenehon ino wahunteg o pumbuk selman karog fam 
pal-pal hik isahun. Hik isahunteg hinahanehon ino wahunteg homhomowen 
walug lawag ulug hik isahun. Hik isahunmu Anden mug eneplug laruk lit 
karog fam unusil lahuk. 
3Horuk palehon hik isahunon arimano we tor angge wahunteg hasum wan 
teg lahenon atogma hililip tahun. 
4We tor angge wahunon minggiroho han nawag ulug indokma hik isahun. 
Hik isahunmu harep ulog-ulog nil laruk lit Israel inap obog toho nahu. 
5Ari roho tuhumu haren Israel inap unubam hele uruk lit, 
’Allah NINIKNI inowen ele ehek ane iminon tu holeg lamek: O pumbuk helep 
fam palehon tu Yerusalem wereg ulug honoluk toho welamek! Anden o 
pumbuk winon obog toho walinggoho weregma Yerusalem aru kinang pik-
pulmu welamag ulug unduhuk fiyag. 
6Unduhuk fiyag angge famen o pumbuk winon arimanowen An nele ying 
naptukon apma regma o Yerusalem inap aruman enembol yig nutukon 
palimu reg. Anden tu men ari men turuk lamuhup ulug komo eneptik iyag 
ane sobir isalug tuk teg ane fahet hiyag isarik iyahon hikit toho turuk eleg. 
7Ari fahet hit Yerusalem hinaben An Allah HINIKNI inowen nele iminon tu 
holeg lamek: O pumbuk winonen An nele we tor angge ying naptukmu hiren 
nele su roho ying naptuk lit Anden tu men ari men turuk lamuhup ulug komo 
heneptik iyag ane sobir isalug tuk teg ane fahet hiyag hisarik iyahon hikit 

toho tuk fug angge o pumbuk winon hit walinggoho werehonen tuk teg ane 
fahet imbibahon oho windal isaruk lahep. 
8Ari fahet ketiya Anden hit seliyap heneptuk lit o pumbuk winonen yet 
hisawag ulug it iniline alem hit hunubam werehon haloho umbuhuk. 
9Hiren ap inindi siyahap eneptuk ane eneg turuk lahebon fahet Anden 
misihim oho turuk latik iyag fug ane hit hunubam turuk lit alem angginon 
fobik ap unubam umbuhuk fuhon ketiya eneg hit hunubam umbuhuk. 
10Umbuhukmu hit sehelimu iniknisiyen unumalikisi yuhon waroho narukmu 
unumalikisiyen iniknisi naruk lamuhup. Anden hit siyahap henebuhukteg we 
tor angge welamuhubon arimano homhomowen walug lawag ulug hik-hak 
hisahuk. 
11Hiren amben siyahon til-wil laruk lit tu Allah hag toho wereg ulug wel 
eneptuk angge unduhuk felug An nibam siyahap tirikip ane fahet An 
mondabi noluk welahiyonen hit nindi hisa fug angge ap oruk paltuk hag toho 
pal henebuhuk. 
12Pal henebuhukmu hit minggiroho hinahan amuhubon misig arimano o 
pumbuk pulmuwen ouk alem angginon men suburu obok menen war 
amuhup. Hit pirenehon arimano o pumbuk selma larukmen karog fam 
hunusuhup. Hit hinahanehon arimano o kema-kema hik hisahukmu 
larukmen Anden mug heneplug laruk lit karog fam hunusil lahuk. 
13An nolok peruk lahi ane indok ambulpul hag toho hit hunubam aruhumu 
eneg nindi yuwag aruhu. Ari roho tuhukmu yet niyahupteg 
niren NINIKNI Allah nenembol yig utuk latukuk ane fahet nirim peruk lit indi 
olok toho komo neneptisi ulug honoluk aruhu. 
14-15Anden hit hinibam halog tuhukmu ap o winamon hit hinibam iraham ke 
laruk lit yet hisahupteg henebug uruk lit wasubag sup hisarukmu o pumbuk 
walinggoho werehonen hit hininggaliyap heneptuk lamuhup. It arimanowen 
enekol nim-nim wenggel haruk lit, ’INIKNI Allahn alem angginon unubam 

emberuk lit indi irimen olok peruk ane indok ambulpul hag toho unubam 
tirisi,’ peruk lamuhup ulug An HINIKNI Allahn nele uruk lahi. 
16-17Anden tog pising turuk hag toho suburu obok humon men hit hunusuruk 
inap men ouk alem suwon men hunubam monde fik waharuk lit 
hunumalikisi nawag ulug olomene onolokon mon enebuhukmu hit obog toho 
siyag amuhup. An HINIKNI Allahn nele aru uruk lahi,’ imihin,” ulug hiyag 
nitisi. 

Yehezkiel 6 

Allahn Israel kinang siyahap tuhuk ibag ane 

1 NINIKNI Allahn an nubam nin ele uruk lit, 
2”Hat ap kinangmon welahenon, haren tom Israel kinangma werehon fil 
horohole leko yet haruk lit tom arimano alem angginon unubam aruhu ane 
fahet hiyag isamihinon tu, 
3’Hit Israel kinangma tom men punu men welahebon, NINIKNI suwon Allahn 
hit pule fanggong emberimu welahebon hunubam ele urukon tu holeg lamek: 
An palimu welahiyonen ap seliyon mon enebik waruhukmu punumuwen tu 
Allah hag toho wereg ulug wel eneptuk lahep ambeg arimano siyahap tibisil 
lahup. 
4-5Siyahap tibisil laruk lit hubu lahaptuk lahep ambeg men amben fano angge 
yaltuk lahep ambeg men halog toho lin-lan isahup. Lin-lan isahupteg hit 
henebe waroho hunumbasi wel eneptuk lahebon enelukema hik hisaruk lit 
hunuwag hiren hubu lahaptuk lahep ambeg arimano walinggoho hik-hak 
isahup. 
6Hit hinibam pumbuk obog toho pin halog toho lin isalug punumu usangge 
wel eneptuk lahep ambeg siyahap turuk lit usangge hit hininggiken laltikibon 
arimano lilibug tuhupmu hubu lahaptuk lahep ambeg arimano ap enele teng 
uhup. 

7Teng uhupmu ap wareg angge lin-lan isahubon sal enebuk fug angge 
umbusuhupmu Israel hinap honoluk welamuhubonen yet isahupteg, 
’NINIKNI Allah wereg,’ ulug honoluk aruhu. 
8-9Anden hit Israel hinap hunusuruk lit we tor angge umbusuhukon arimano 
ininggik hele waroho o wina ke hik-hak isahuk. Hik-hak isahuk ambehen 
inindimuwen wenggel haruk lit, ’NINIKNI Allah embeselug usangge wel 
eneptuk latukuk ane fahet NINIKNI Allahn siyahap neneptisimu ketiya ambeg 
hebeloho lul,’ ulug An nubahet wenggel niyaruk lamuhup. Wenggel niyaruk 
lit niren amben siyahon eneg turuk latukuk ulug me enepe enebuhu. 
10Ininggali haruk lit NINIKNI Allahn alem angginon hunubam umbuhuk irisi 
ane ari ele si ane hiyag nisarisi fug ulug onoluk aruhu,’ ehek imihin,” ulug 
hiyag nitisi. 
11Hiyag nitisireg NINIKNI suwon Allahn nin ele uruk lit, ”Hat hinggik tag toho 
huyug kinangma telim haruk lit hele hi roho imihinon tu, ’Yihi, Israel inaben 
amben siyahon eneg turuken siyag amuhup! It winon tog elman, winon 
suburu oboken, winon ouk alem angginonen war amuhup. 
12It yatma werehon ouken war amuhup, horogma werehon karohen 
unusuhup, onoluk welamuhubon arimano suburu oboken war amuhup. Obog 
toho war amuhupmu Anden it unubahet nolok haruk lahi ane eleg aruhu. 
13It enebe wareg angge o kema-kema tom yaron famen oho punumuwen oho 
e alman oho nunumbasiyen amben fano pukag ulug hubu lahaptuk ambeg 
arimano walinggoho usangge iren wel eneptukon eneseheli ke lin-lan uruk 
lamuhup. Ari teko lahumu yet hahupteg NINIKNI Allah wereg ulug honoluk 
aruhu. 
14An ninggik leho lit it enengginang atogman atogma lekman tulug o Ribla 
fam siyahap til lahuk. It obog tohowen NINIKNI Allah wereg ulug onoluk 
aruhu!’ ehek imihin,” ulug hiyag nitisi. 

Yehezkiel 7 

Kinang obog toho siyag aruhu ibag ane 

1 NINIKNI Allahn an nubam nin ele uruk lit, 
2”Hat ap kinangmon welahenon, An HINIKNI suwon Allah inowen kinang 
Israel fam nele uruk lahiyon tu: Hat atogman atogma welahenon mondabi 
siyag aruhun! 
3Hat siyag aruhun li horog teg! Haren siyag-siyag ane eneg turuk lahenon 
fahet An nindi inahan turuken huwaruhuk. Haren amben siyahon turuk 
lahenon ari hebeloho hat hinggareg hubam umbuhuk. 
4Anden hat nindi hiya fug angge siyahap habuhuk. Haren turuk lahenon 
Anden hebeloho hubam umbuhukmu amben siyahon haren turuk lahenon 
ambiyangma hat hinggareg siyag aruhun. Ari roho tuhukmu yet 
niyahunteg NINIKNI Allah wereg ulug holuk aruhu. 
5Alem siyahon eke hag eke hag hubam arik oho reg ulug An HIKNI suwon 
Allahn uruk lahi. 
6Hat mondabi siyag aruhunon horog teg. Hat elehap haptuk angge huwarik 
oho lit waharukmu yet himin! 
7Hit kinang aru fam welahebon, hit eleg amuhubon warik oho reg. Tom 
famen enehiyehen enele hi roho urukon eleg aruhumu inindi yuk lagmag 
uhup sambil horog aha. 
8Anden hat Israel kinang hubahet nolok haruk lahireg huwarik oho lahi. 
Amben siyahon haren turuk lahenon fahet alem angginon hubam 
umbuhukmu An nindimu inahan naptuk ane eleg aruhu. 
9An nindi hiya fug angge siyag ane haren turuk lahenon fahet ayeg waroho 
huwaruhukmu amben siyahon haren turuk lahenon ambiyangma hat 
hinggareg siyag aruhun. Ari hubam teko lahumu NIKNI Allahn nuwatisi ulug 
holuk aruhu. 
10-11Ap inindimu winik-wonog toho wereg lit onolok turukon saho ril 
larukmen eneg palimu atisi angge famen it arimano mako wamburuk lit 

inindi yuk lagmag uhup sambil horog aha! Nit tung ninap welahe ulug enele 
hemet toho uruk ane eleg aruhu. 
12It siyag amuhup sambil horog teg. Aben tohon ayeg waroho hilaruk inap 
enehiyeg ha fug! Iren tohon ayeg waroho og isaruk inap inindi siyag am fug! 
Allahn olok haruk lit mun angge man angge ap ininggikmu seneg angge 
siyahap tuhu. 
13Mun angge man angge aben foroho ane fahet olok harukon eleg aruhu fug. 
Eleg aruhu fugmu ap fam ayeg waroho og isarukon onoluk welamuhubon 
arimanowen oho enenggengge hebeloho hilaruk lamuhup fug. Ap obog 
tohowen siyag ane turuken misig oho oluk welaruhu fug. 
14Tog abul ulug pinggong ele hum toho urukmu hol halug ap obog tohowen 
wep turuk lit ngik-ngog turuk angge famen Allahn olok ane unubam turuken 
ap misig oho tog elma laruk eleg. 
15Ap o pumbuk selma werehon arimano karohen unusuhup, o pumbukmu 
werehon arimano suburu oboken oho ouk alem angginonen oho war 
amuhup. 
16We tor angge welamuhubon arimano tom fam hirag arik lahakupteg siyag 
ane turukuk ulug inindi siyahen yalma ele tot toho uruk hag toho nginuk 
paltuk lit 
17enekolen miye si rurukmu inine roho tuk ane eleg aruhu. 
18Eleg aruhumu unuwag enekolen elek-elek turuk lit fesi lahaboho onoruk 
kong toho ininggaliyen onorohole sumen saleg lamuhup. 
19-20Ap suwon welahe ulug eneliliyangge perak emas fam wirihon wan teg 
angge famen NINIKNI Allahn olok ane tuhu sambil ino perak men emas 
menen nit windat nenebuk fug teg ulug hik isahup. Emas perak arimano 
narukmen eneg welalep halug oho enehum ouk alep fug. Ili ruruk angge 
arimano fam nunumbasi ulug wel eneptuk angge enemben siyahon laltuk lit 
An nele ying naptuk latusa ane fahet Anden emas perak iren tohon siyahap 
tuhuk. 

21Siyahap turuk lit ap o winamon An Allah enepelehonen huhulangge 
hilawag ulug ininggikmu umbuhukmu wamuhupteg hilaruk lit emas perak 
fam wirig angge nunumbasi ulug wel eneptukon arimano siyahap tuhup. 
22An nindi isa fug angge nambol yig isahukmu ap huhulangge hilarukon 
arimano An nibam nindi reg lahiyon fam kuruk lit siyahap tuhup. 
23Ap kinang aru fam werehon arimano ininggik hele waroho o winama 
imbisik lahuben hele wep toho imbiyok! Kinang aru Israel inaben onolok 
toho turuk aneyen keleg teg, o Yerusalem aru ap unusuruk aneyen hondo 
reg. 
24Ari fahet Anden o pumbuk winamon onolok anggolo inap arimano wol 
enebuhukmu o Yerusalem inap inibam ilmig ta wamuhupteg nunumbasi ulug 
wel eneptuk ambeg arimano siyahap tuhup. Ari roho turuk lit Anden 
Yerusalem inap enebe hemet til laruk lit inine roho turuk ane ari elehap 
tuhuk. 
25Elehap tuhukmu enemelmel turuken san windat nenepmisi ulug yami 
ruruk lamuhup angge famen ap misihen oho windat enebuhu fug. 
26Alem siyahon eke hag eke hag unubam atukmu aben sono eke ane ha eke 
ane hiyag isa waharuk lamuhup. Ari roho turukmu Allahn ele hiyag nisamisi 
ane wereg ano ulug Allah amingmingangge nabi inap enembeg laruk 
lamuhup angge famen Allah ele eleg ulug hiyag isaruk lamuhup. Allah ibam 
foroho inap imam inaben oho milal eneptuk ane eleg aruhumu alem onoluk 
inaben oho komo eneptuk ane eleg aruhu. 
27Ap suwon inowen fong watuk lit weregma amloho akolen hirimuruk 
turukmu unumalikisi unuwag elek-elek angge ruruk lamuhup. Siyag ane iren 
turukon fahet Anden it ininggarehen alem haltuk ane hikit toho alem 
angginon unubam umbuhuk. Umbuhukmu NINIKNI Allah wereg ulug onoluk 
aruhu,’ ehek imihin,” ulug hiyag nitisi. 

Yehezkiel 8 

Yehuda inaben unumbasi wel eneptuk ane fahet ibag ane 

1Nit o Babilonia kinang fam weregman eneg mo ilig am wirig am turukmu 
falfalikenam larisimu pikalem falfalikon fam hup fuwabenam noholug 
Yehuda inap onowesi nibam waharusareg an nalukema heriyeg lit 
weregman NINIKNI suwon Allah inggiken sen naptisi. 
2Sen naptisimu anden fulu roho yet harukmen ap hahon eke weregma yet 
harikik. Ap hahon ino alunggu apma fil indok ambulpul hag toho inam 
atukmu pali fil ine angge mondabi umbagpag turukon hahon umbagpag 
turuk latisi. 
3Ari regma ap hahon inowen inggik hag anggeyen an noruk seneg latisi. 
Seneg latisimu anden fulu roho yet harukmen Allah ahime inowen an 
kinangman ha naplug pohol keyen o Yerusalem larisireg sok ik eleruk filen 
kurukon horogma pilabe nubaharisi. Sok ino iraham nunumba ulug wel 
turuk angge Allah indi olokap turukon ino unduhuk latisi. 
4An sok horogma wereg lit yet harukmen indam tonggoman yet harikik hag 
toho Israel ninap Ninikni Allah ebe umbagpag toho weregma yet harikik. 
5Yet harukmen Allahn an nubam ele uruk lit, ”Hat ap kinangmon 
welahenonen ik eleruk fil yet himin!” ulug hiyag nitisimu anden ik eleruk fil 
yet harukmen sok ino iraham nunumba ulug wel turuk angge unduhuk lit 
weregma sok ino sel fil hubu lahaptuk ambeg eke welatisi. 
6Weregma Allahn nin ele uruk lit, ”Hat ap kinangmon welahenon, Israel 
inaben alem nungge turukmu yet isaruk lahen? Iren amben siyag 
anggolowon turuk lit An nibamen yanggaloho wilip naptuk. Ari turukon we 
tot apma regma nin sebe roho amben siyahon su roho turukmu fobik yet 
isamihin,” ulug hiyag nitisi. 
7Hiyag nitisireg Allah ibam elehet walinggoho owohon sok kurukon iraham 
hondog naptug larisimu elehet ino fo regma yet harikik. 
8Yet harikikmu Allahn ele uruk lit, ”Hat ap kinangmon welahenonen fo reg 
ambeg aru ele suwap tin,” irisimu suwap tirikikteg yet harukmen sok eke 
wirig latisi. 

9Wirig latisimu Allahn, ”Sok aru ele keyen kimihinteg ap ariman amben 
mondabi siyahon turukmu yet isa lamihin,” irisi. 
10Irisimu an kirikikteg yet harukmen Israel inaben nunumbasi ulug wel 
eneptukon lebe ruruk angge ahum sap fam larukon men Allahn saliyog 
nahup fug ibahon winon men wirim toho elehet fam ilit teg latisi. 
11Ilit teg angge arimano onolohotma Israel inap onowesi teng hinahan 70 
unduhukmu it sehelimu hun Safan amloho Yaazanya welatisi. It wal tanehen 
kou hubu lahaptuk angge ininggikmu seneg lit amben fano angge yaloho 
hubu lahaptuk latusa. 
12Lahaptukmu Allahn ele uruk lit, ”Hat ap kinangmon welahenon, Israel inap 
onowesi aruman o hik tegman nanggintukmu yet isaruk lahen? Tuma turuk 
hag toho inibam wal-wal sang famen unumbasi wel eneptuk. It inindimuwen 
wenggel haruk lit, ’NINIKNI Allah nit nenengginang embeselug larisireg nit 
yet nisaruk eleg,’ peruk,” irisi. 
13Irisireg nin ele uruk lit, ”Iren ari roho turukon we tot apma regma nin sebe 
roho amben siyahon su roho turukmu fobik yet isamihin,” irisi. 
14Ari irisireg Allahn elehet pirenehon At ibam horogma walinggoho ohowon 
sok kurukon ik eleruk filon iraham hondog naptug larisi. Hondog naptug 
larisimu hiyaben sabalhe Tamus fahet piya sini urukmu yet isarikik. 
15Yet isarikikmu Allahn, ”Hat ap kinangmon welahenon, hiyap aruman 
nanggintukmu yet isaruk lahen? Iren ari roho turukon we tot apma regma 
nin sebe roho amben siyahon su roho turukmu fobik yet isamihin,” irisi. 
16Irisireg NINIKNI Allahn an At ibam owahalma elehet huk toho kilabeg 
ambeg hondog naplug larisimu anden yet harukmen ap hinahaneg fimahen 
Allah ibam sok kurukon men hubu lahaptuk ambeg alukema wirihon men 
honggolegma unduhukmu yet isarikik. Ap arimano Allah ibam enembol yig 
utug onorohole mo lahik waharuk fil leko yet haruk lit enelenggen fam hur 
atug mo wel turuk latusa. 

17Wel turukmu Allahn an nubam ele uruk lit, ”Hat ap kinangmon welahenon, 
ap aruman nanggintukmu yet isaruk lahen? Yehuda inaben ap inindi siyahap 
eneptuk angge wel turuk lit kinang atogman atogma onolok ane til-wil 
norukon fahet hayen peruk lit Allah indimu inahan tukag ulug An nele ying 
naptukmen eneg wereg. An nibam owahalman turuk ane aruwen we tem-
toho An apmayap naptuk. 
18Ari fahet Anden it nindi isa fug angge nolok ane unubam tuhuk. Ari roho 
tuhukmu iren An nubam enele hi roho hindi nisimin uhup halug oho Anden 
hol isahuk fug,” irisi. 

Yehezkiel 9 

Allahn o Yerusalem siyahap tuhuk ibag ane 

1Ari irisimu anden hol harukmen Allahn ele hi roho uruk lit, ”Hit o 
Yerusalem aru siyahap tuhup ulug wol heneptikik hinap, henesehen seneko 
maniyek!” irisi. 
2Irisimu ap falfaliken sehen seneko elehet Allah ibam walinggoho ohowon 
sok ik eleruk filon ele keyen waharukmu yet isarikik. Waharuk lit ap eke sum 
sulumon wan teg lit suwesingga hahatuk angge alunggu ke pug toho it men 
ambiyeg waharusareg hubu lahaptuk ambeg ine angge tembaga fam wirihon 
ino iraham in arik larusa. 
3Larusama Israel ninap Ninikni Allah umbagpag turukon seleg ino malaikat 
hag angge emberimu welatisi ambehen lahalug Allah ibam sok kembilikmu 
in arik larisi. In arik larisireg NINIKNI Allahn ap sum sulumon wan teg lit 
suwesingga hahatuk angge alunggu ke pug tehon ino fil ele hi roho uruk lit, 
4”O Yerusalem aruwen aben An numbahalug amben siyahon turukon fahet 
onori we tor anggeyen eneg ninirim peruk lit inindi anggin toho wereg. It 
inilahuwagma enehangge embemihinen o Yerusalem walinggoho yami 
enebik lamihin,” ulug hiyag itisi. 

5Hiyag itisireg an holegman ap falfaliken itano unubam ele uruk lit, ”At 
ombolim o pumbuk walinggoho lalihipteg ap obog toho hinindi isa fug angge 
unusil lalihip! 
6Ap sabalonet kabiniyonet hiyap tuhumon men hiyap malik men obog toho 
pinggi unusilihip angge famen ap enehangge inilahuwagma werehon 
arimano sen enebuk fug. Ap winon arimano unusilihip ane An nibam tuwen 
ak tilihip,” ulug hiyag isarisi. Hiyag isarisimu ap unusuruk ane ak turuk lit 
Israel inap onowesi Allah ibam owahalma unduhukon arimano unusurusa. 
7Unusurukmu itano Allahn hiyag isaruk lit, ”An nibam aru siyahap tuhuk 
tohon puk fug angge owahalma ap waroho emberukmen eneg keleg 
atmisiyen unusiyek!” irisimu ap obog toho unusurusareg ap winon o 
Yerusalem werehon arimano oho unusul ulug Allah ibam owahalman wilip 
atug larusa. 
8It arimanowen ap Allah ibam owahalma welatuson obog toho unusuruk lit 
an namu eneg numbaharusama an nelenggen fam hur atug nele hi roho uruk 
lit, ”Yihi, NINIKNI suwon Allah welahenon, o Yerusalem aru fahet Hat 
hindimu inahan turuk lit Israel inap we tor angge onoluk werehon obog toho 
elehap enepmin peruk lahen ano?” irikik. 
9Irikikmu Allahn hebeloho hiyag nutuk lit, ”Israel inap men Yehuda inap 
menen siyag ane til-wil norukmen eneg kinang aru ap unusuruk aneyen keleg 
atisi hag toho o pumbuk aru oho onolok ane turukonen keleg teg. Ap aruman, 
’NINIKNI Allah nit nenengginang embeselug larisireg nit yet nisaruk eleg,’ 
ulug An nabug uruk. 
10Ari fahet iren siyag ane turukon Anden hebeloho it unubam emberuk lit 
nindi isa fug angge siyahap enebuhuk,” irisi. 
11Irisimu ap sum sulumon wan teg lit suwesingga hahatuk angge alunggu ke 
pug tehon ino o pumbukmu larisireg suhuloho waharuk lit, ”Haren hiyag 
nerehenon ino tibihireg wahi,” ulug Allah hiyag itisi. 

Yehezkiel 10 

Allah umbagpag turukon inam atfag ane 
(Yeh 1:1-28) 

1 Hiyag itisimu anden yet harukmen malaikat itano palimu heniye hag angge 
emberimu ap suwon hur atukon hag angge helep piyanu palehon hahon fam 
wirihon unduhuk latisi. 
2Hur atukon hag angge ino fam heriyeg latisi ahun inowen ap sum sulumon 
wan tehon ubam ele uruk lit, ”Roda singgonggo hag toho imbiloho laruk 
angge malaikat enepma werehon arima fima-fima weregma lamihinteg indok 
anggen fil turukon hinggik indanggenma ololop toho wamihin. Wamihinteg 
wilip atug o pumbuk aru fam hik isa lamihin,” ulug hiyag itisi ane hikit toho 
roda itano fima-fima weregma pulmu kurukmu yet harikik. 
3Ap ino malaikat itano Allah ibam pikit fil weregma larukmu Allah ibam 
owahalma elehet huk toho kilabeg ambeg obog toho hinan hondo reg latisi. 
4Ari regma Israel inap NINIKNI Allah umbagpag turukon seleg ino malaikat 
hag angge emberimu welatisi ambehen lahalug Allah ibam sok kembilikmu 
in arik larisi. In arik larisimu Allah ibam hinan keleg teg latisimu owahalma 
Allah umbagpag turukon seleg inowen seleg teg eneg latisi. 
5Malaikat eneherabul aplohok ino Allah mondabi ineyon ele hi roho uruk 
hag toho urukmu Allah ibam elehet selmon walinggoho oho ambehen oho 
holeg latusa. 
6Holeg lit weregma ap sum sulumon wan tehon inowen Allahn hiyag itisi ane 
hikit toho malaikat itano fima-fima weregma pulmu kirisimu 
7malaikat misihen inggik pog tirisireg indok yaltuk ambeg malaikat itano 
honggolegma werehon famen indok anggen oko walug ap sum sulumon wan 
tehon inggikmu emberisi. Emberisimu ap ino Allah ibam owahalman wilip 
atisi. 
8Wilip atisimu anden yet harukmen malaikat eneherabul apma ap ininggik 
hag angge wal taneg wilibig latusa. 
9-10 Wilibigmu malaikat enebe uhan itano wal taneg iniraham roda imbiloho 
laruk angge misig-misig welatusa. Imbiloho laruk angge uhan itano ambi reg 

lit helep ili rurukon hag toho ili ruruk latusa. Ari turuk lit imbiloho laruk 
angge uhan itano wal taneg imbiloho laruk angge nin amuwon eke men 
lombog atuk latusa. 
11Imbiloho laruk angge uhan itano laruk lit aluke fil, ambol fil, inggik pikit 
fil, hare fil hebel am fug angge pikit toho la reg latusa. 
12Imbiloho laruk angge itano enebene walinggoho inilanggen anggolowen 
keleg teg latisi hag toho malaikat uhan enebe men enembol men ininggik 
men eneherabul men fene inilanggenen eneg keleg latisi. 
13Keleg tegma yet harikikteg anden hol harukmen imbiloho laruk angge 
itano ununuk ”Folo-folo Larukon” suwal eneptukmu holtikik. 
14Malaikat uhan itano enebe wal taneg onorohole uhan teg lit tamon 
malaikat orohole, pirenehon ap orohole hahon, hinahanehon mene singa 
orohole hahon, uhanehon suwe kut orohole hahon welatusa. 
15Weregma malaikat indam ik Kebar ayegma yet isarikikon itano pohol fil 
lahul ulug turuk latusa. 
16-17Malaikat itano lul peruk ambeg larukmu imbiloho laruk angge itano 
enemu la fug angge malaikat itanowen peruk ane hikit toho turuk lit iren lul 
peruk ambeg larukmu ir oho ambiyeg eneg laruk latusa. Ari roho turuk lit 
malaikat itano fililoho larukmu oho kel tarukmu oho imbiloho laruk angge 
itanowen ari hag toho eneg turuk latusa. 
18Weregma NINIKNI Allah umbagpag turukon seleg ino Allah ibam sok 
kembilikmu embeselug malaikat itano enemberimu laharisi. 
19Laharisimu malaikat itanowen eneherabul leho lit pohol fil 
lahalug NINIKNI Allah ibam embeselug lul ulug elehet walinggoho ohowon 
sok yali filon iraham larukmu yet isarikik. Larukmu imbiloho laruk angge 
uhan itano it men ambiyeg larusa. Ambiyeg larukmu Israel ninap Ninikni 
Allah umbagpag turukon seleg ino malaikat itano enemberimu wereg lit 
Allah ibam embeselug larisi. 

20Larukmu yet isarikikteg an nindi anggar atuk lit malaikat Allah hondoholug 
larukon uhan aruman indam ik Kebar ayegman Israel ninap Ninikni Allah ha 
roho walug larukmu yet isarikikon wereg ulug noluk atisi. 
21It enebe uhan wal taneg onorohole uhan men eneherabul uhan men 
weregma eneherabul apma ap ininggik hag angge wilibig latusa. 
22Malaikat itano lul peruk ambeg laruk lit enebe hebel am fug angge 
onorohole fil eneg pikit la reg latusa. It onorohole anden indam ik Kebar 
ayegma yet isarikik. 

Yehezkiel 11 

Allahn Yerusalem inap onowesi siyahap enebuhuk ibag ane 

1Welatikikmu Allah ahime inowen an kinangman ha naplug NINIKNI Allah 
ibam sok yali filon iraham numbahik larisi. Larisimu anden yet harukmen 
sok ino selma ap hinahaneg fimahen luhaloho weregma Yerusalem inap 
onowesi hun Azur amloho Yaazanya men hun Benaya amloho Pelaca men it 
sehelimu weregma yet isarikik. 
2Yet isarikikmu Allahn an nubam ele uruk lit, ”Hat ap kinangmon 
welahenon, ap aruma inindimuwen onolok ane wenggeltuk lit o Yerusalem 
aruwen siyag ane su amag ulug komo eneptukon wereg. 
3Iren enele uruk lit, ’O Yerusalem aru seni ahabiyele hag toho weregma nit 
wam unu hag toho welahe. Ari fahet nenembong se roho wereg lit ninibam 
ap seliyonen halog turuson arimano nin hebeloho wit tahuk,” uruk. 
4Ari uruken hat ap kinangmon welahenonen An nunuk fam alem siyahon 
hunubam aruhu ulug hiyag isamihin,” ulug hiyag nitisi. 
5Hiyag nitisimu NINIKNI Allah ahime An nubam pilabik waharukmu 
itano NINIKNI Allahn ele uruk lit, ”Israel inap hiyag isamihinon 
tu: NINIKNI Allahn ele urukon holeg lamok! Hiren henele uruk lahep ane men 
hinindimuwen wenggel haruk lahep ane men An noluk. 

6Hiren ap anggolo alem unubam elegman unusuruk latikip. Unusuruk 
latikibon o pumbuk aru fam lin-lan uruken kalem obog toho ap warehen 
keleg atisi. 
7Ari fahet An HINIKNI suwon Allahn nele uruk lahiyon tu: O Yerusalem aru 
seni ahabiyele weregma it hiren unusuruk latikibon arimano wam unu hag 
toho wereg. Ari fahet Anden hit hininggik lisoho selma hondog heneplug 
lahukteg 
8hunusuhuk. Karog fahet henekol toho welahepma Anden karog fam 
hunusuhubon mon enebik waruhuk ulug An HINIKNI suwon Allah 
welahiyonen nele uruk lahi. 
9Anden hit o pumbuk aruwen hondog heneplug wilip aruhukteg ap o 
winamon ininggikmu hunumbahakuk. Ari roho turuk lit alem hunubam 
werehon haloho umbuhuk. 
10Alem ari hunubam werehen Anden hit henengginang hili-hilimu hondog 
heneplug lahukteg ap seliyonen hunusuhuben mon enebik waruhuk. Ari roho 
tuhukmu yet niyahupteg NINIKNI Allah wereg ulug honoluk aruhu. 
11O Yerusalem aru seni ahabiyele weregma hit wam unu hag toho 
welamuhup fug angge famen alem hunubam werehen Anden o Israel kinang 
hilimuwen hunusuhuk. 
12Anden tu men ari men turuk lamuhup ulug komo heneptik iyag ane sobir 
isalug tuk teg ane fahet hiyag hisarik iyahon hikit toho tuk fug angge o 
pumbuk winon hit walinggoho werehonen tuk teg ane fahet imbibahon hikit 
toho turuk lahep. Ari roho turuk lahebon fahet Anden hunusuhukmu hit 
hinindi anggar atuk lit NINIKNI Allah wereg ulug honoluk aruhu,” ulug hiyag 
nitisi. 
13Anden Allahn hiyag nitisi ane hikit toho ap hiyag isarukmen hun Benaya 
amloho Pelaca war atisi. War atisimu yet harikikteg an nelenggen fam hur 
atug nele hi roho uruk lit, ”NIKNI suwon Allah welahenon, Israel inap we tor 
angge werehon aruma mondabi elehap tuhuk peruk lahen ano?” irikik. 

Israel inap hebeloho fano amuhup ibag ane 

14Ari irikikmu NINIKNI Allahn an nubam ele uruk lit, 
15”Hat ap kinangmon welahenon, o Yerusalem pok atuson arimanowen hat 
hori Israel hinap o Babilonia kinang fam welahebon hunubahet enele uruk 
lit, ’It arimano NINIKNI Allah yatma wereg ambeg werehen kinang aru obog 
toho nit ngi atukuk,’ uruk. 
16Ari uruken haren hiyag isaruk lit, ’NINIKNI suwon Allahn ele urukon tu 
holeg lamek: Anden it arimano ininggik lisoho yatma hondog eneplug o 
kema-kema hik-hak isarikikmu ap o pumbuk winamon sehelimu wereg 
angge famen An it iniraham welahi. 
17An HINIKNI suwon Allah welahiyonen it o wina ke kema-o kema-o werehon 
arimano palu enebuhukteg suhuloho hondog eneplug waharuk lit kinang 
Israel hebeloho ngi amuhuben og isahuk. 
18Og isahuk ambeg wereg lit tu Allah hag toho wereg ulug wel eneptuk lahep 
angge enemben siyahon arimano obog toho elehap tuhup. 
19An nele holtuk lamuhuben it inindi helep arikon hag toho werehon lisoho 
wili fusuhukteg ubalmangge inindi keron wenggeltuk ane og isahuk. 
20Og isahukmu Anden tuk teg ane fahet kong toho imbiyahon seneg lit tu 
men ari men turuk lamuhup ulug komo eneptik iyag ane hikit toho turuk 
lamuhup. Ari roho turuk lit it An numalikisi welamuhupmu An it Inikni 
aruhuk. 
21Aben tu Allah hag toho wereg ulug wel eneptuk angge fahet eneg wenggel 
haruk lit ap inindi siyahap eneptuk ane til-wil noruk ane Anden hebeloho it 
unubam umbuhukmu siyag amuhup ulug An HINIKNI suwon Allah 
welahiyonen nele uruk lahi,’ ehek imihin,” ulug hiyag nitisi. 
22 Ari ulug hiyag nitisimu malaikat itanowen eneherabul leho lit pohol fil 
laharusa. Laharukmu imbiloho laruk angge uhan itano it men ambiyeg 
laharusa. Ambiyeg laharukmu Israel ninap Ninikni Allah umbagpag turukon 
seleg ino malaikat itano enemberimu wereg lit 

23o Yerusalem embeselug larisireg tom o Yerusalem yali fil werehon 
emberimu in arik larisi. 
24In arik larisimu anden fulu roho yet harukmen Allah ahime inowen an 
kinangman ha naplug Israel inap o Babilonia kinang fam imbisik laruson 
enembeg suhuloho numbahik larisi. Larisimu anden fulu roho yet haruk 
latikik ane ari eleg atisi. 
25Eleg atisimu anden NINIKNI Allahn unug nutukmu yet harikik ane obog 
toho Israel inap o Babilonia kinangma werehon unubam hiyag isarikik. 

Yehezkiel 12 

Israel inap imbisik larukon fahet enehane tibag ane 

1 NINIKNI Allahn an nubam ele uruk lit, 
2”Ap kinangmon welahenon, hat ap An nele ying naptukon enesehelimu 
welahen. Inil wereg angge famen fum toho haruk eleg, inisanggo wereg 
angge famen fuki roho holtuk eleg. 
3-6Ari fahet hat ap kinangmon welahenon, ap ininggik hele waroho imbisik 
lul ulug turukmu eneseher angge enesum fam yunggat taruk hag toho haren 
oho o unukoho hat haseher angge sum fam fani rimihinteg mo uwan ubuk 
uk fugmu hori iniline elehet o pumbuk walinggoho ohowon halog timihinteg 
hat hasum hilalug halog teg keyen wilip atmihin. Wilip atmihinteg ap 
ininggik hele waroho inibam embeselug o winama laruk hag toho haren oho 
o hupmu it iniline hasum humaloma ha roho walug o winama lamihin. Laruk 
lit kinang embeselug laruk lahiyon yet hamin fug ulug horohole saloho 
lamihin. Anden hiyag hutuk lahiyon hikit toho enehane aru timihin halug 
hori Israel inap An nele ying naptukon arimanowen yet hiyaruk lit inindi 
anggar atmisi ano,” ulug hiyag nitisi. 
7Allahn an hiyag nitisi ane hikit toho turuk lit ap ininggik hele waroho 
imbisik lul ulug turukmu eneseher angge sum fam yunggat taruk hag toho 
anden o unukoho naseher angge sum fam fani roho emberikik. Emberikikteg 
mo uwan ubuk uk fugmu an ninggiken elehet o pumbuk walinggoho ohowon 

halog tirikikteg o hup atisimu an nasum walug halog tirikik keyen wilip 
atikik. Wilip atikikteg lamin ulug it iniline nasum numaloma ha rarikik. 
8Ha rarikikmu likiyamon NINIKNI Allahn an nubam ele uruk lit, 
9”Hat ap kinangmon welahenon, Israel inap An nele ying naptukon 
arimanowen hat hubam, ’Haren nanggintuk lahen?’ ulug kapal hiyarusa ano? 
10Kapal hiyarusa halug haren hiyag isaruk lit, ’Anden tirikikon 
ari NINIKNI suwon Allahn an nubam ele irisiyon hikit toho tirikik. Aren ap 
suwon men umalikisi Israel inap o Yerusalem werehon obog toho men 
unubam teko lahu ane fahet hiyag nitisi. 
11Hiyag nitisi ane hikit toho tirikikon ari anden hit fahet enehangge tirikik. 
Enehangge tirikikon ari hag toho Yerusalem inap unubam teko lahu: It 
ininggik hele waroho o winama imbisik lahup,’ imihin. 
12Israel inap onowe suwon inowen o hubanggo asum umaloma ha roho ibam 
embeselug wilip aruhu. Otsiyen elehet o pumbuk walinggoho ohowon halog 
tuhupteg enesum hilalug halog teg keyen wilip amuhup. Ambiyeg wilip 
amuhupteg ap suwon inowen kinang embeselug laruk lahiyon yet hamin fug 
ulug orohole saloho lahu. 
13Larukmen Anden yebangge rebelug ap suwon ino seneruhukteg o Babilonia 
kinangma imbisik lahuk. Imbisik lahuk ambeg il siyahen yet ha fug teg lit 
weregman war aruhu. 
14Otsi at let turukon men sehen senehon men Anden unusimin ulug nantog 
sap teg lit yanggaloho pilili-palala isahuk. 
15O ekema-ekema pilili-palala isahukmu it inindi anggar atuk 
lit NINIKNI Allah wereg ulug onoluk aruhu. 
16It onoluk welamuhubon arimano Anden ili og enebuhukmu tohen ano ouk 
alem angginonen ano suburu oboken ano war amuhup fug. We tor angge 
welamuhubon arimano o kema-kema ap o pumbuk winamon sehelimu wereg 
lit nininggarehen amben siyahon turuk latukukon fahet alem ari nunubamap 

taruk latukuk ulug ap winon hiyag isaruk lamuhup. Hiyag isaruk 
lamuhupmu NINIKNI Allah wereg ulug onoluk aruhu,” irisi. 
17Ari irisireg NINIKNI Allahn an nubam nin ele uruk lit, 
18”Hat ap kinangmon welahenon, hat hindi angginen huwag elek turukmu 
suburu namihin. 
19Naruk lit hat hori ininggik lisoho o Babilonia kinang fam hondog eneplug 
waharuson unubam An HINIKNI suwon Allah inowen nele iminon tu hiyag 
isamihin: Honori o Babilonia inaben kinang tu fam hondog eneplug wam fug 
angge o Yerusalem welamuhup ulug embeseruson arimano enemelmel toho 
werehen unuwag elek-elek angge ruruk lit suburu naruk lamuhup. It 
enengginang onolok aneyen hondo reg lit werehen mondabi siyag aruhu. 
20O pumbuk ketiya ap anggolo wereg ambeg arimano halog toho lin uhupmu 
kinang obog toho lekma hag aruhu. Ari teko lahumu hinindi anggar atuk 
lit NINIKNI Allah wereg ulug honoluk aruhu ehek imihin,” ulug hiyag nitisi. 
21Hiyag nitisireg NINIKNI Allahn nin ele uruk lit, 
22”Hat ap kinangmon welahenon, Israel inaben enele uruk lit, ’Aben fulu 
roho hiyag nisaruk ane hikir aruhu ulug amusun toho nangno ruruk latukuk 
angge famen teko larisi fug,’ urukon ari alem nungge fahet uruk? 
23Ari uruken haren an HINIKNI suwon Allah nele iminon tu hiyag isaruk lit, 
’Israel inaben enele uruk ane ari Anden elehap tuhuk. An nunuk fam fulu 
roho hiyag isaruk ane obog toho hikir aruhu li horog teg. 
24Enele si ane uruk lit teko lahu ane fahet fulu roho yet harukuk ulug ap 
inindi kahal eneptukon Israel inap sehelimu welamuhup fug. 
25An HINIKNI Allahn teko lahu ane fahet nele tem toho uruk lahiyon amusun 
tuk fug angge hikirap tuhuk. Hit An nele ying naptuk lahebon uwan war am 
fugmu Anden nele uruk lahiyon hikit toho tuhuk. An HINIKNI suwon Allahn 
nele ari uruk lahi,’ ehek imihin,” ulug hiyag nitisi. 
26Ari ulug hiyag nitisireg NINIKNI Allahn nin ele uruk lit, 

27”Hat ap kinangmon welahenon, Israel inaben hat hubahet enele uruk lit, 
’Ap ariyen fulu roho hiyag nisaruk ane folo-folo hikir aruhu fug. Amusun 
toho welamuhupmu eneg teko lahu,’ ulug habug uruk. 
28Habug uruken haren it unubam hele uruk lit, ’NINIKNI suwon Allah inowen 
ele iminon tu holeg lamek: Anden teko lahu ane fahet nele uruk latikikon 
obog toho amusun tuk fug angge hikir aruhu. Anden nele uruk lahiyon obog 
toho teko lahu. An HINIKNI suwon Allah inowen nele ari uruk lahi,’ ehek 
imihin,” ulug hiyag nitisi. 

Yehezkiel 13 

Allah unuk fam enele si ane uruk inap fahet ibag ane 

1 NINIKNI Allahn an nubam ele uruk lit, 
2”Hat ap kinangmon welahenon, Israel inap sehelimuwonen, ’NINIKNI Allah 
ele holiyok!’ ulug ap hiyag isil laruk. Iren enele si ane uruk lit nit Allah ele 
hiyag hisaruk ninap nabi welahe ulug it inindimuwen wenggeltuk ane hiyag 
isaruk. Ari ulug hiyag isaruken haren alem angginon hunubam aruhu ulug 
hiyag isamihin. 
3An HINIKNI suwon Allah inowen nele uruk lahiyon tu: Ap inindi sohuwonen 
enele si ane uruk lit nit Allah wene hiyag hisaruk ninap nabi welahe ulug 
nungge-nungge fulu roho yet ha fug angge inindimuwen wenggel haruk ane 
hiyag isarukon arimano siyag amuhup. 
4Hit honori nit Allah amingmingangge nabi welahe urukon arimano olomene 
o pumbuk halog toho lin urukon sehelimu larukon hag toho wereg. 
5An HINIKNI Allahn alem haloho umbuhuk sambil Israel inap arimano siyag 
amuhup tohon it elehet walinggohon hag toho welalep angge famen ap 
seliyon elehet halog teg keyen kuhup ulug abituk eleg. 
6-7Iren alem eleg ane fulu roho yet halug enele si ane ap hiyag isaruk. 
An HINIKNI Allahn ap hiyag isa lalihip ulug mon enebuk fugmen iren te, 
’NINIKNI Allahn ele urukon hiyag hisaruk lahe,’ uruk. Niren uruk laheyon ari 
Allahn hikirap tuhu peruk. 

8Ari fahet An HINIKNI suwon Allah inowen nele uruk lahiyon tu: Hiren alem 
eleg ane yet halug ap henele si ane hiyag isaruk lahebon fahet Anden alem 
angginon hunubam umbuhuk. 
9An ninggik leho lit hit henele si ane uruk lahep hinap An numalikisi Israel 
inaben enele sahaltuk ambehen yanggal henebuhuk. Yanggal heneptuk lit hit 
hununuk suwesingga Israel inap ununggul unuk haharoho imbibahon famen 
elehap henebuhuk. Elehap henebuhukmu hit o Israel kinang fam suhuloho 
lahup fug. Ari roho hunubam tuhukmu hit hinindi anggar atuk 
lit NINIKNI suwon Allah ino wereg ulug honoluk aruhu. 
10An numalikisi Israel inap siyag amuk oho angge fahet hiren hinindi yuwag 
toho welamok ulug inindi hareya feseruk lahep. Iren elehet siyag toho 
warukmu hiren aben fano pukag ulug mur ka lahaptuk lahep. 
11-12Mur ka lahaboho weregman siyelu fu ririkim osit soho anggen hahon 
pilabik waharukmu ik fu waharuk lit elehet ino halog toho wambuhu. 
Wambuhu halug aben hit hunubam, ’Mur ka fanowon lahaptikibon ino kema 
wereg?’ ulug hit hininggaliyap henebuhup. 
13Ari fahet An HINIKNI suwon Allah inowen nele uruk lahiyon tu: Elehet ari 
siyag amag ulug An nundama ahe laharukmu nindimu nolok haruk lit siyelu 
men osit humon soho anggen hahon men monde fik waruhuk. 
14Monde fik waharuk lit elehet hiren mur ka lahaptikibon halog toho lin 
isahukmu helep ubule kinangma yahowon inam aruhu. Elehet ino halog toho 
wamburuk lit hir oho himbisoho hunusuhu. Anden ari tuhukmu yet 
niyahupteg NINIKNI Allah wereg ulug honoluk aruhu. 
15Anden elehet ariyet mur ka lahaptuk lahep hinabet siyahap henebuhukmu 
An nolok haruk lahi ane eleg aruhu. Eleg aruhumu Anden, ’Eleheret mur ka 
lahaptukonet mangno roho eleg atusa,’ uhuk. 
16Hit nabi welahe uruk lahebonen henele si ane uruk lit o Yerusalem inap 
siyag amuk oho angge fahet hiren hinindi yuwag toho welamok ulug hiyag 

isaruk lahebon arimano obog toho eleg amuhup. An HINIKNI Allahn nele ari 
uruk lahi,” irisi. 

Allah unuk fam enele si ane uruk hiyap unubahet ibag ane 

17 NINIKNI Allahn an nubam ele uruk lit, ”Hat ap kinangmon welahenon, 
Israel hiyap sehelimuwonen enele si ane uruk lit nit Allah ele hiyag hisaruk 
hiyap nabi welahe ulug it inindimuwen wenggeltuk ane ap hiyag isaruk. Ari 
ulug hiyag isaruken haren alem angginon hunubam aruhu ulug hiyag 
isamihin. 
18Hiyag isaruk lit, ’NINIKNI suwon Allah inowen ele urukon tu: Hiren ap 
pamongge fam unusul perukon fahet sohomangge men ununggul asum men 
uruk lahep hiyap siyag amuhup. An numalikisi Israel inap onoluk 
welamuhup ane men war atuk lamuhup ane men nininggikmu wereg peruk 
lahep anggeyen hit hininggareg fahet nonoluk welamuhuk peruk lahep ano? 
19Hiren te aben roti anggen we tor angge og nisawag ulug ap alem unubam 
elehon unusuruk lit alem unubam werehon ili og eneptuk lahep. Ari roho 
turuk lit An numalikisi sehelimuwen An nunuk siyahap turuk lahep. Hiren 
An numalikisi henele si ane hiyag isaruk lahepma tem toho ehesa ulug henele 
holtukmen siyag atuk. 
20-21Ari fahet An HINIKNI suwon Allah inowen nele uruk lahiyon tu: 
Sohomangge ap pamongge unusuruk angge arimano Anden hit 
hininggikmuwen lisoho waruk lit hununggul asum oho tararag tuhukteg An 
numalikisi enehime hiren sen eneptuk lahebon hit hininggikmuwen taluk 
enebuhuk. Ari roho tuhukmu yet niyahupteg hit hinindi anggar atuk 
lit NINIKNI Allah wereg ulug honoluk aruhu. 
22Ap fano ane turukon An nolohotma inindi anggin eleg toho welamuhup 
peruk lahiyon arimano hiren henele si ane unubam uruk lit inindi angginap 
eneptuk lahep. Ap onolok ane turukon arimano fano welamuhup ulug komo 
enebuk angge famen onolok ane eneg turuk lamuhup ulug inineyap eneptuk 
lahep. 

23Ari fahet hiren alem eleg ane fulu roho yet halug ap henele si ane hiyag 
isaruk lahebon ari eleg aruhu. An numalikisi hit hininggikmuwen windat 
enebuhukmu hit hinindi anggar atuk lit NINIKNI Allah wereg ulug honoluk 
aruhu ehek,’ imihin,” ulug hiyag nitisi. 

Yehezkiel 14 

Tu Allah hag toho wereg ulug wel eneptuk inap fahet ibag ane 

1Welatikikmu Israel inap onowesi an nambeg waharusareg nalukema heriyeg 
lit weregman 
2NINIKNI Allahn an nubam ele uruk lit, 
3”Hat ap kinangmon welahenon, ap aruma inindimuwen nunumbasi ulug wel 
eneptuk angge fahet eneg wenggel haruk lit yebangge rarukon arimano fahet 
enehiyeg haruk. Ari roho turuk inap aruman nungge fahet An kapal niya 
wahasa? 
4Haren it hiyag isaruk lit, ’NINIKNI suwon Allah inowen ele urukon tu holiyek: 
Israel inap sehelimuwon eke indimuwen numbasi ulug wel eneptuk angge 
fahet eneg wenggel haruk lit yebangge rarukon arimano fahet ahiyeg 
harukon inowen Allahn ele hiyag nitmisi ulug An namingmingangge nabi 
wereg ambeg waharuk halug An HINIKNI Allah ninggarehen usangge anggolo 
foroho ahun aru nungge fahet kapal niya waha ulug nele olok toho hiyag 
utuk laruhuk. 
5Hiyag utuk laruhukon ariyen Israel inap usangge forohowon arimano obog 
toho An nambeg suhuloho wamuhup ulug inindi og enebuhuk ehek,’ imihin. 
6Ari imihinteg Israel inap unubam hele uruk lit, ’NINIKNI suwon Allahn ele 
urukon tu holiyek: Usangge hiren wel eneptuk lahebon arimano men amben 
siyahon turuk lahebon men umbusuhup. 
7Israel inap ekeyen ano ap pohonen ano An numbahalug indimuwen numbasi 
ulug wel eneptuk angge fahet eneg wenggel haruk lit yebangge rarukon 
arimano fahet ahiyeg harukon inowen Allahn ele hiyag nitmisi ulug An 
namingmingangge nabi wereg ambeg waharuk halug An HINIKNI Allah 

ninggarehen usangge anggolo foroho ahun aru nungge fahet kapal niya waha 
ulug nele olok toho hiyag utuk laruhuk. 
8An ninggarehen at aru An numalikisi enesehelimuwen elehap tuhuk. Elehap 
turukmu aben yet niyahupteg nit fahet enehangge tehek ulug enele uruk lit, 
’Allahn ap ari hahon unubam ari hag toho tuhu,’ uruk lamuhup. Anden ari 
roho tuhukmu hit hinindi anggar atuk lit NINIKNI Allah wereg ulug honoluk 
aruhu. 
9Ap usangge forohowon eke nabi ambeg waruhumu Anden nabi ino indi 
sohuwap tubusuhukmu aren un ane ap ino hiyag uruhu halug Anden nabi 
ari An numalikisi Israel inap enesehelimuwen elehap tuhuk. 
10Ari roho ap usangge forohowonet nabiyet alem unubam werehen siyag 
amuhup. 
11Siyag atukmu Israel inap arimanowen yet isahupteg inindi anggar aruhu 
ano. Inindi anggar aruhu halug An numbahalug tuk fug ane turukon ariyen 
siyag angge unubam tag atukon eleg aruhu. Eleg aruhu halug it An 
numalikisi amuhupmu An it Inikni aruhuk ulug An HINIKNI suwon Allah 
inowen nele uruk lahi ehek,’ imihin,” ulug hiyag nitisi. 

Allah fam wenggel harukon eneg fano amuhup ibag ane 

12 NINIKNI Allahn an nubam ele uruk lit, 
13”Hat ap kinangmon welahenon, ap o pumbuk ekeyen An enembol yig nutuk 
lit Anden siyag peruk ane turuk halug Anden abet wamet obog toho war 
amag ulug suburu obok monde fik waruhuk. 
14Monde fik waharukmu hun Nuh, Daniel, Ayub men ap arimano 
enesehelimu welalep halug ap obog toho war atep angge famen it enebe 
hinahan Allah men ininggik ahandip toho wereg ane ariyen onoluk welalep 
ulug HINIKNI suwon Allah inowen nele uruk lahi. 
15Anden olomene onolokon enembeg mon eneplema ap obog toho elehap 
eneplep. Elehap eneplepma ap misig oho olomene fahet akolen kinang ino 
fam lelep fug. 

16Ari roho turukmu it hinahan itano ap arimano enesehelimu welalep halug 
iren unumalikisi windat enebuk fug angge we ininggareg eneg windat 
telepma kinang obog toho ap enele teng elep ulug An HINIKNI suwon Allah 
noluk welahiyon inowen nele uruk lahi. 
17Anden ap seliyon enembeg mon eneplema abet wamet obog toho unuselep. 
18Unusurukmu it hinahan itano ap arimano enesehelimu welalep halug iren 
unumalikisi windat enebuk fug angge we ininggareg eneg windat telep ulug 
An HINIKNI suwon Allah noluk welahiyon inowen nele uruk lahi. 
19An nundama ahe laharukmu ouk alem suwon monde fik waharuk lit abet 
wamet obog toho unusele. 
20Unusurukmu hun Nuh, Daniel, Ayub men ap arimano enesehelimu welalep 
halug iren unumalikisi windat enebuk fug angge it enebe hinahan itano eneg 
Allah men ininggik ahandip toho wereg ane ariyen onoluk welalep ulug 
An HINIKNI suwon Allah noluk welahiyon inowen nele uruk lahi,” irisi. 
21 Irisireg NINIKNI suwon Allah inowen nin ele uruk lit, ”Anden ihiyon hikit 
toho o Yerusalem inap unggum unubam werehon kong timin ulug alem 
angginon uhan unubam monde fuhuk. Alem monde fuhukon tog men, suburu 
obok men, olomene onolokon men, ouk alem suwon men feneyen abet 
wamet obog toho unusuhuk. 
22Unusuruk lit ap we tor angge ili og enebuhukmu unumalikisi ap angge 
hiyap angge men o Yerusalemen hondog eneplug wilip amuhupteg 
henembeg wamuhup. Wamuhupmu hiren yet isarukmen unubabut siyag 
toho weregma yet isahupteg hit hinindi anggar atuk lit ap unubabut ari 
hahon unubahet Ninikni Allahn olok haruk lit inibam Yerusalem fam alem 
angginon eke hag eke hag emberisi ulug honoluk aruhumu o Yerusalem siyag 
atukon fahet hinindi anggin toho wenggel haruk lamuhup ane eleg aruhu. 
23O Yerusalem inap henembeg wamuhubon unubabut siyahon yet isahupteg 
Ninikni Allahn alem werehen inibam siyahap tirisi ulug honoluk teg 
lamuhup. An HINIKNI suwon Allah inowen nele ari uruk lahi,” irisi. 

Yehezkiel 15 

O Yerusalem hele anggur siyahon hag toho wereg ibag ane 

1 NINIKNI Allahn an nubam ele uruk lit, 
2”Hat ap kinangmon welahenon, hele anggur ino men farema ahele men 
ambi reg. Hele pirenet inine elehen we tot siyag teg. 
3Ap san hele anggur siyahon ino wahureg sum suknurukon fahet e 
handuhalon ubalma hele ino ilili fuhu? Ap san winon-winon witmin ulug 
hele wiyihon ari fam wibuk teg ano? Wiruhu fug! 
4Hele ari indokma hik isarukmu ambiyang pirenet indoken han nalug pul 
eneg weregma ap san hele ari indokman lisoho walug nungge-nungge 
wiruhu? 
5Hele ari indoken naruk elegma oho narukmu oho wiyig tehen aben nungge-
nungge wibuk fug teg. 
6Ari fahet An HIKNI suwon Allah inowen nele uruk lahiyon tu: Hele anggur 
ino men farema ahele men wirim tehen aben indokma hik isaruk hag toho 
Anden o Yerusalem inap arimano oho hik isahuk. 
7An norohole nolok toho kim isahukmu hele indoken narukmu ambiyang 
lisoho warukmen hebeloho indokma kuruk hag toho Anden ir oho indokma 
kilap enebuhukmu indoken han nahu. Han narukmu yet 
isahupteg NINIKNI Allah wereg ulug honoluk aruhu. 
8O Yerusalem inaben An enembol yig nutuk latusa ane ari fahet Anden it 
enengginang siyahap tuhukmu lekma hag aruhu ulug An HINIKNI suwon 
Allah inowen nele uruk lahi,” irisi. 

Yehezkiel 16 

Allahn o Yerusalem hiyap hag toho hilarikik ibag ane 

1 NINIKNI Allahn an nubam ele uruk lit, 

2”Hat ap kinangmon welahenon, haren o pumbuk Yerusalem inap unubam 
amben siyahon turuk lahep ulug seleg toho hiyag isamihin,” ulug hiyag 
nitisireg, 
3”It unubam hele uruk lit, ’NINIKNI suwon Allahn o Yerusalem fahet ele 
urukon tu: Hat hikni o Amori ahunen hisinga o Heti hiyap hilibareg hat o 
Kanaan kinang famen indag hapfag. 
4Indag hapfag sambil hat hanum palfag fug, hahap ik umag hapfag fug, saho 
fam oho umag hapfag fug, sum fam yinggil hapfag fug. 
5Ap misihen oho nindiyen-e ulug indi hiyaruk lit hal habuk fug angge nirim 
ulug anggenma hik hiyarik ibag. Hat indag atik inag sambil ari hag toho hat 
hubam turuk latfag. 
6Ari roho turukmu An hat welatik inag keyen laruk lit yet hiyarukmen hat 
hebe meben keleg teg lit libik-lebe rurukmu yet hiyarik iyag. Yet hiyarik 
iyareg hat holuk wereg lit 
7e owil yat toho laharukon hag toho su aruhun ulug hiyag hitik iyag. Hiyag 
hitik iyag ane hikit toho hat hebe su atuk lit tuhum anggolo atik inagma hag 
wilip atukmu hamenderuk fano wilibig latfag angge famen habiye welatik 
inag. 
8Habiye weregma An hiraham laruk lit yet hiyarukmen aben hat og haptukon 
horog atfagma yet hiyarik iyareg Anden hat og hasug latmin ulug nasum atog 
wiriloho hebe hondo hasug lit hahap mapmu haptik iyag. Mapmu haptik 
iyareg Anden hat we tem toho og hasug lahi ulug sali hubam imbiyagma 
Anden tohon atik inag ulug An HIKNI suwon Allah inowen nele uruk lahi. 
9Anden tohon atik inagma Anden hat hahap ik umag haptuk lit hamep elehap 
tiyareg hat hahap e ahaluwe amben fanowon fam are haptik iyag. 
10Are haptik iyareg sum hundamon fanowon hesenggengge palehon men 
huyug hililip angge inag ahap hag angge fam wirihon men sum hunggulmu 
hililip toho wan turukon il sakowon hik toho yihikon men sum hebemon ele 
tot yendehon men wan haptik iyag. 

11Wan haptik iyareg haliliyangge lahap haptuk lit sehene hinggikmu kila 
felug ilembani hanggolopma pug tebelug 
12hambiyangmangge men hisanggomangge men hunggulmu lahaptuk angge 
ili rurukon men lahabe fiyag. 
13Lahabe fiyagma haren haliliyangge ili ruruk angge emas perak fam wirihon 
men sum il sakowon hik toho yihikon men ele tot yendehon men 
hesenggengge palehon men wan taruk lit roti anggen fano roho lilibug tehon 
men kin altap men e zaitun ahaluwe men narukmen eneg tuhum anggolo 
atuk lit hiyap suwon lahinag. 
14Lahinagma haliliyangge Anden hat hubam lahaptik iyahon ariyen hat hebe 
tuhum fano anggolo atuken ap o pumbuk kema-kema werehonen hat hunuk 
suwap til laruk latfag ulug An HIKNI suwon Allah inowen nele uruk lahi 
ehek,’ imihin,” ulug hiyag nitisi. 

O Yerusalem inowen hiyap yaying turukon hag toho turuk latfag ane 

15 NINIKNI Allahn o pumbuk Yerusalem fahet nin ele uruk lit, ”Haren tuhum 
anggolo welahi ulug hawelwel tubat taruk lit An hapeleg atisimu an nunuk 
su atisi ulug winik-wonog angge ruruk lit ap kalemma larukon obog toho 
men yaying til noruk latikin. 
16Yaying turuk ane ari hahon indam oho hiyaben turuk latfag fugmu fobik 
oho turuk lamuhup fug ane haren turuk lit hasum hesenggengge palehon oko 
walug lahabil laharuk latikin ambeg arimanowen ap sa-o sa-o men ambi atuk 
latikin. 
17Ari roho turuk lit haliliyangge emas perak fam wirihon Anden og hitik 
iyahon arimano fam numbasi ulug wel eneptuk angge lale ferikinteg An 
numbahalug humbasi arimano men yaying turuk latikin. 
18Yaying turuk lit hasum hesenggengge palehon arimano numbasi ulug wel 
eneptuk angge enebene wan eneplug e zaitun ahaluwe men amben fano 
angge men Anden og hitik iyahon arimano it onolohotma emberuk latikin. 

19Emberuk lit Anden og hitik iyahon roti anggen fano roho lilibug tehon men 
e ahaluwe men kin altap men amben fano pukag ulug humbasi enelukema 
imbik laruk latikin. An HIKNI suwon Allah inowen nele aru uruk lahi. 
20Hat humalikisi ap angge hiyap angge men haren An nubahet indag nutuk 
latikinon arimano numbasi ulug wel eneptuk lahenon arimanowen nawag 
ulug og isaruk latikin. Haren wenggel haruk lit anden yaying turuk latikikon 
we tot apma regma ketiya siyag ane sebe roho timin perikinteg 
21humalikisi yuhon waroho numbasi ulug wel eneptuk lahenon fahet 
indokma yal eneptuk latikin. 
22Haren yaying turuk lit amben siyahon til-wil laruk latikin li hat 
hindimuwen, ’An nebe totma nahap meben keleg tegma nabiye wereg lit 
libik-lebe rurukmu Allahn let nabik waharisi,’ ulug wenggel harikin fug. 
23Ari turuk latikinon ino fahet siyag aruhun ulug An HIKNI suwon Allah 
inowen nele uruk lahi. Haren alem siyahon arimano obog toho turuk 
latikinteg 
24-25haren yaying turuk lahen ane suwap turuk lit o ekema-ekema silimuwen 
oho kalem handuhal teg ambehen oho lehoma yaying turuk ambeg witil 
laruk latikin. Lehoma wituk latikin ambeg arimanowen haren ap kalemma 
larukon obog toho fahet huyug ila ruruk lit hebe tuhumon siyahap taruk 
latikin. 
26Allah indi siyag amag ulug hat hiraham werehon o Mesir inap eneye humon 
arimano men oho yaying turuk latikin. 
27Ari roho turuk latikinon fahet Anden kinang hat og hitik iyahon 
minggiroho winon uwag oko hilarikik. Hilarikikteg hat fahet ninirim 
perukon o Filistin hiyaben hat hele ying haptuk lamuhup ulug ininggikmu 
humbaharikik. Filistin hiyap arimano haren hinggali eleg toho turuk lahenon 
fahet it ininggali haruk latusa. 

28Haren yaying turukmen eneg hindi yuwag atisi fugmu o Asyur inap men 
yaying tuhuk ulug enembeg larikin angge famen it men yaying turuk latikin 
ane ariyen oho hindi yuwag atisi fug. 
29Yuwag atisi fugmu nin sebe roho yaying turuk laruhuk ulug onggo paloho 
hilarukon o Babilonia inap men oho yaying turuk latikin angge famen hat 
hindi yuwag atisi fug. 
30Haren ap sa-o sa-o men ambi atla ulug hindi inahan haptuken yaying eneg 
til laruk latikin ulug An HIKNI suwon Allah inowen nele uruk lahi. 
31Haren o ekema-ekema silimuwen oho kalem handuhal teg ambehen oho 
lehoma yaying turuk ambeg witil laruk lit hiyap yaying turukon winonen 
turuk hag toho tuk fug angge onggo heng enebuk fug angge ap men ambi 
atuk latikin. 
32Hat hahun hambol yig utuk lit ap hapelehon hindi isaruk latikin. 
33Hiyap yaying turukon winonen onggo hilaruk angge famen haren te ap o 
pumbuk walinggoho werehon arimano an nambeg wamag ulug onggo heg 
toho og isaruk latikin. 
34Hiyap yaying turukon winon enembeg ap waharuk lit onggo og isaruk 
angge famen hat hambeg ap inindiyen waharuk lit onggo og hutuk elegman 
haren hebeloho it onggo og isaruk lahen. 
35Ari fahet hat yaying turuk hiyap welahenon, An HIKNI Allahn nele iminon 
tu holeg lamin: 
36Haren ap hindi isaruk lahenon men numbasi ulug wel eneptuk lahen angge 
enemben siyahon arimano men onolohotman hasum nonggoloho habiye 
wereg lit yaying turuk latikin. Yaying turuk lit numbasi ulug wel eneptuk 
lahen angge arimano fahet humalikisi indokma yal eneptuk latikin. 
37Ari turuk latikinon fahet Anden ap hat men ambi atuk latuson haren hindi 
enesug lahenonet nirim peruk lahenonet obog toho wol enebuhukmu hat 

walinggoho palu arik wamuhupmu iren hat hinggaliyangge yet hawag ulug 
Anden hasum nonggoluhuk. 
38Nonggoluhukteg hiyap ap enehunsi pal tarukon men ap unusurukon men 
alem unubam werehon haltuk ane hikit toho Anden unggum hat hubam 
werehon kong turuk lit An numbahalug larikin ane fahet nirimen nolok toho 
hubam tuhuk. 
39Anden ap wol enebuhukon arimano ininggikmu humbahakukmu ap 
arimanowen haren lehoma yaying turuk latikin ambeg arimano halog 
tebehupteg haliliyangge wan teg lahenon hilalug hat hasum hog toho hik 
isahupmu habiye wereg lit kinangma yinggigmu humbahalug lahup. 
40Lahupteg ap wol enebuhupmu wamuhupteg helep fam huwatuk lit hebe 
karog fam pal-pal hik hiyahup. 
41Hik hiyahupteg o haren tohon arimano harep pisaho fesehup. Ari roho 
hiyap anggolo iniline alem hubam werehon kong turuk lit siyahap habuhup. 
Anden peruk lahi ane hikit toho hat mondabi siyahap habuhupmu haren ap 
an men ambi amul ulug onggo og isaruk lit yaying turuk lahen ane eleg 
aruhu. 
42Eleg aruhu halug hat An numbahalug larikin ane fahet nindi siyahen nolok 
haruk lahi ane oho eleg aruhumu nindi yuwag toho welaruhuk. 
43Hat hebe totman Anden let haptuk latikik ane fahet wenggel ha fug angge 
hinggali ane turuk lit An nindi nolokap naptikin. Haren amben siyahon turuk 
latikinon ambiyangma nin sebe roho siyag ane turuk latikin ane ino Anden 
hebeloho hat hubam umbuhuk. An HIKNI suwon Allah inowen nele aru uruk 
lahi. 
44Hat o pumbuk Yerusalem welahenon fahet aben enele uruk lit, ’Isinga 
ubabut men ahaloho ubabut men ambi reg,’ ulug hinggaliyap haptuk 
lamuhup. 
45Hisingan ahun men umalikisi men nirim peruk latisi hag toho hat 
ahalohowen oho hahun humalikisi men nirim peruk lahen. Hehebisiyen 

enehunsi malik men ninirim peruk hag toho haren oho nirim peruk lahen. 
Hit hunubabut ari men hit indag henepfahon unubabut men ambi reg. Hit 
hinisinga o Heti hiyap weregma hit hinikni o Amori ahun welatfag. 
46Ik eleruk fil o pumbuk suwon Samaria ino hat howe weregma ik ambut fil 
o pumbuk suwon Sodom ino hat hot wereg. 
47It piren itanowen amben siyahon turuk latfahon hikit toho haren oho turuk 
lit nin sebe roho siyag ane hum toho turuk latikin. 
48Hat haholani menen hininggali ane turuk latikip hag toho hat hot o Sodom 
aholani menen turuk latfag fug ulug An HINIKNI suwon Allah noluk 
welahiyonen nele uruk lahi. 
49Hot Sodom aholani menen siyag ane turuk latfahon tu: Iren winik-wonog 
angge ruruk lit suburu anggolo roho narukmen eneg inindi se rehen nungge-
nungge wenggel ha fug angge ap inine elehon inilaheg toho werehon let 
eneptuk latfag fug. 
50Let enebuk fug anggeyen nit palimu welahe ulug wel taruk lit An 
nolohotman amben siyahon eneg turuk latfag. Ari roho turukmu yet isarik 
iyareg Anden it elehap eneptik iyag. 
51-52Howe Samaria inowen oho siyag ane tirisi angge famen aren siyag ane 
turuk latisiyon men haren siyag ane hum toho turuk latikinon pul ke 
minggiroho men wirim teg eleg. Haren siyag-siyag ane til-wil noruk latikinon 
ari mondabi anggin tegma hehebisi pirenen siyag ane turuk latuson we tot 
se reg. Ari regma hat hubabut mondabi siyag teg lahenon holohotma it piren 
unubabut haloho werehon hag toho wereg. Alem ari haren amben siyahon 
eneg turuk latikinon ari feneyen inam atisi. Haren ari roho turuk lit unggum 
hat hehebisi unubam werehon ino seyap eneptikin. Seyap eneptikin ane ari 
fahet hinggali haruk lit alem hubam werehon ino ha reg lamin!” irisi. 

Allahn sali keron hunubam umbuhuk ibag ane 

53Ari irisireg NINIKNI Allahn o pumbuk Yerusalem fahet nin ele uruk lit, ”O 
Sodom aholani men Samaria aholani men Anden hebeloho fanowap 
enebuhuk hag toho hat o Yerusalem welahenon oho fanowap habuhuk. 
54Fanowap habuhukmu hindi anggar atuk lit anden amben siyahon turuk 
latikikon ino feneyen unggum o Sodom men Samaria men unubam werehon 
seyap eneptikik ulug holuk aruhumu hinggali haruk laruhun. 
55Hehebisi Sodom men Samaria men eneholani tam fano welatfag hag toho 
nin hebeloho fano amuhup. Ari hag toho hat haholani men nin hebeloho fano 
amuhup. 
56Indam haren hele hemet toho hot Sodom ino fahet abug uruk latikin angge 
famen 
57ketiya hat hubabut siyahon ino inam atisimu hat walinggoho werehon 
Edom hiyap men Filistin hiyap menen hat habug uruk. 
58Ari fahet haren amben siyahon turuk lit alem hubamap tarikinon ino ha 
reg laruhun ulug An HIKNI Allahn nele uruk lahi. 
59An HIKNI suwon Allah inowen nin nele iminon tu: Haren an nubam turuk 
latikin ane hikit toho Anden oho hat hubam turuk laruhuk. Haren te Hat 
hanggengge welaruhuk ulug An nubam sali emberik inag angge famen hele 
tem toho inahon ari pisan isaruk latikin. 
60Ari roho haren tirikin angge famen Anden hat hebe totma hubam sali 
emberik iyahon fahet wenggel haruk lit hat mondabi fano weregman eneg 
welaruhun ulug sali umbuhuk. 
61Sali umbuhukon hikirap turuk lit Anden hehebisi Samaria men Sodom men 
hat hapma haholani hag toho welamuhuben og huruhuk. Og huruhuk halug 
hat hindi anggar atuk lit an siyag ane anggolo turuk latikik angge famen 
Allahn indi niyaruk ulug hinggali haruk laruhun. Anden ari hag toho hubam 
turuk laruhuk ulug indam sali emberik iyag fug angge famen ketiya hat 
nindiyen hubam turuk laruhuk. 

62Ari roho turuk lit An men hat men nininggik ahandip toho welamuhuk ulug 
sali emberik iyahon ineyap tuhukmu hat hindi anggar atuk lit NINIKNI Allah 
wereg ulug holuk aruhu. 
63An Allahn haren siyag ane turuk latikinon obog toho elehap tuhuk halug 
haren alem hubamap tarikinon fahet wenggel haruk lit hinggaliyen hele eleg 
angge welaruhun ulug An HIKNI suwon Allah inowen nele uruk lahi,” irisi. 

Yehezkiel 17 

Suwe kut fahet indit toho hiyag isibag ane 

1 NINIKNI Allahn an nubam ele uruk lit, 
2”Hat ap kinangmon welahenon, haren Israel inap unubam wirim angge fam 
indit toho hiyag isaruk lit, 
3’An HINIKNI suwon Allah inowen nele iminon tu: Suwe kut aherabul yaron 
ineyon oruk halhalam tohon eke tom Libanon fam waharisireg e sahi ondomi 
kuluk waroho hilalug 
4Babilonia kinang fam o pumbuk aben angge ayeg waroho hilaruk inap 
wereg ambeg imbik larisi. 
5Imbik larisireg hele anggur ei o Israel kinangman heneko kinang simu ik 
wereg ambeg yaho ferisi. 
6Yaho ferisimu hele anggur ino umanggen apma wamburuk lit suwe kut ino 
hondo rehen ebe we tor eneg laharisi angge famen asimit eneg anggolo 
sililim tirisi. Asimit arimano suwe kut fil hayu reg latusa. 
7Ari regma suwe kut aherabul yaron oruk anggolo wilibihon eke welatisimu 
hele anggur inowen an yag nasug ambeg ik tot tehen suwe kut ariyen ik og 
nutuk laruhu ulug umanggen suwe kut pirenehon ino fil larukmu asimir oho 
at ibil hebel atisi. 
8Hele ari fano lahalug asimit anggolo wilibig lit anggen ukag ulug kinang 
fanoma ik wereg ambeg yaho latisi angge famen nungge fahet ari hag toho 
tirisi,’ ehek imihin. 

9Ari imihinteg Israel inap nin hiyag isaruk lit, ’NINIKNI suwon Allah inowen 
ele urukon tu: Hiren te hele ari fano aruhu peruk lahep ano? Suwe kut tamon 
ino waruhureg hele anggen paloho hik isalug umanggen kinangman hene 
fusuhumu inggila obog toho halo uhup. Hele ino umanggen kinang apma 
wambirisi fugmu ap we tor anggeyen heneko hik isa wamuhup. 
10Hene fusuhupmu hele ari mondabi siyag aruhu! Kinang fanoma yaho lit 
weregman siyelu olokon yali filen waruhumu ilim aruhu ehek,’ imihin,” ulug 
hiyag nitisi. 
11Ari ulug hiyag nitisireg NINIKNI Allahn an nubam nin ele uruk lit, 
12”Haren An nele ying naptuk inap unubam hiyag isamihinon tu, ’Anden nele 
indit toho hiyag hisihiyon fahet hinindi anggar aha fug ano? Babilonia inap 
onowe suwon o Yerusalem waharisireg Yerusalem hinap hinikni men 
honowesi men ininggik hele waroho og eneplug o Babilonia kinang fam 
imbisik larisi ane fahet hiyag hisihi,’ imihin. 
13-14Babilonia inap onowe suwon inowen Yerusalem inap onowe hondoko 
imbisik laruk lahiyon ubalma ap suwon welaruhu ulug o Yerusalem inap 
onowesi suwonen ondohowon eke lahaptisi. Lahaptuk lit an napma 
welaruhunen hele tem toho imihin ulug hiyag itisimu sali emberisi. Sali 
emberisi ane ino hikit toho Yehuda inap arimano an napma welamuhuben 
inine eleg amag ulug onowesi inine rehon ininggik lisoho og eneplug larisi. 
15Og eneplug larisimu ap suwon welaruhun ulug lahaptisiyon ino o Babilonia 
inap enepma welaruhuk ulug sali emberisiyon sobir isarisireg o Mesir inap 
nit ninibil atuk lit wam kuda men ap sehen senehon anggolo men mon enebik 
wamuhuben heng enebik lalihip ulug otsi mon eneptisi. Ari turuk lit fano 
aruhuk peruk ane ari hikir aruhu ano? Sali emberisi ane sobir isaruk ahun 
ino alem ubam aruhu fug ano? 
16An HINIKNI suwon Allah noluk welahiyonen nele tem toho iminon tu: Ap 
suwon o Babel werehonen hat ap suwon welaruhun ulug lahaptisimu hapma 

welaruhuk ulug sali emberisi ane apmayap tirisi ahun ino ikni ibam o Babel 
inowen war aruhu. 
17Ap seliyonen o Yerusalem waling enebik wamuhupteg elehet walinggoho 
ohowon fene pila rurukmu Mesir inap onowe suwon otsi inineyonen ili og 
enebik wamuhup fugmu ap seliyonen Yerusalem inap anggolo unusuruk 
lamuhup. 
18Yerusalem inap onowe suwon inowen nele tik-tem toho ihi ulug sali 
emberisiyon sobir isarisi ane ari fahet fano aruhu fug. 
19Ari fahet An HINIKNI suwon Allah noluk welahiyonen nele tem toho iminon 
tu: Aren An nolohotman sali emberisi ane ino apmayap tirisimu alem ubam 
umbuhuk. 
20Anden yebangge rebelug ap suwon ino seneruhukteg o Babilonia kinangma 
imbisik lahuk. Imbisik lahukteg An ambol yig nutuk latisiyon fahet unggum 
ubam umbuhuk. 
21Umbuhukmu otsi sehen senehon arimano enekolen linggik-longgo urukmu 
unusuhup. Unusurukmu wilip amuhubon arimano o kema-kema pilili-palala 
isahup. Ari roho turukmu yet isahupteg NINIKNI Allahn ele tem toho irisi ulug 
honoluk aruhu ehek,’ imihin,” ulug hiyag nitisi. 
22-23 NINIKNI suwon Allah inowen nin ele uruk lit, ”Anden e sahi yaron 
ondomi ket wilip atuk lit wiyig toho werehon kuluk waroho hilalug tom 
yaron o Israel kinang pulmu werehon fam yaho fuhuk. Yaho fuhukmu ine 
atuk lit inggik tuwalik lahureg anggen yihik fuhu. Yihik fuhumu suwe obog 
toho inggikmu ei wirik waharuk lamuhup. 
24An HINIKNI Allahn ari roho turukmu yet niyahupteg e kinang tu fam 
werehon obog toho inindi anggar aruhumu NINIKNI Allahn e yaron apmayap 
turuk lit e toron palimuwap turuk, e inggila anggolo wilibihon lilohap turuk 
lit e lilohon ineyap turuk ulug onoluk aruhu. An HINIKNI Allahn tuhuk ihiyon 
ari hikit toho tebehuk,” irisi. 



2273 

 

 
ALLAH WENE 

© 2018, Indonesian Bible Society. 
 

 
 

 

Yehezkiel 18 

Ap ekeyen siyag ane turukon ap winon unubam aruhu fug ulug hiyag isibag 
ane 

1 NINIKNI Allahn an nubam ele uruk lit, 
2”Nungge fahet Israel kinang famen aben enele uruk lit, ’Iniknisiyen e anggen 
oluk narukmu unumalikisi eneyeg altowen homhombuk turuk,’ uruk ane aru 
urukmen warukmen eneg welahep? 
3An HINIKNI suwon Allahn nele tik-tem toho iminon tu: Hit Israel hinap 
misihen oho aben enele uruk ane aru uruk laruhu fug. 
4Ap obog toho enehime Anden ngi reg lahi. Iniknisi enehime Anden ngi reg 
lahi, unumalikisi enehime oho Anden seneg lahi. Ap san siyag ane turuk 
halug at ino eneg war atuk laruhu. 
5Ap misig ubabut fanowonen ap let eneptuk lit fano ane eneg turukon fahet 
wirim angge wamin: 
6At inowen usangge Israel inaben tohon wel tuk fug angge usaman aben 
nunumba ulug wel eneptukon fahet wam emberukon arimano naruk eleg. At 
inowen ori unuhesi siyahap enebuk fug angge hiyap pikalem sap turukmu 
ambiyeg nohoruk eleg. 
7Aren ap winon uyuhen hondo isa fug angge enenggengge huhulangge 
hilaruk eleg. Aren angge ilamna foroho laruhun ulug ap eke og utuk lit fobik 
hebeloho og nuruhuwen anden oho at anggengge misig foroho laruhuk ulug 
hilaruk angge aren fobik hebeloho og utuk. Suburu obok toho werehon 
suburu og isaruk lit ap enesum eleg angge werehon sum oho og isaruk. 
8Aren ap uang og isarukon unubam, ’Hiren hebeloho og nutuk lit unon sebe 
roho og numuhup,’ ulug hiyag isaruk eleg. Aren olok ane tuk fug angge ap 
unubam alem weregma ap inowen fano roho hale feruk. 
9Ap ino indi wirik toho wereg lit Anden numalikisi komo eneptik iyahon ino 
wenggel haruk lit fano ane eneg turuk. Ap ari hag toho turukon ino ubabut 

fano reg lit oluk eneg welaruhu,” ulug An HINIKNI suwon Allahn nele uruk 
lahi. 
10-11Ap ihiyon aru amloho fahet wirim angge eke imin: Malik aruwen 
huhulangge hilaruk lit ap unusil laruk lit ikniyen turuk latisi fug ane at 
inowen olok ane anggolo turuk. At inowen usaman aben nunumba ulug wel 
eneptukon fahet wam emberukon arimano naruk lit ori unuhesi siyahap 
eneptuk. 
12Inine elehon men enenggengge elehon men uyuhen hondo isaruk lit ap 
enenggengge yoholiyangge hilaruk. Aren angge ilamna foroho laruhun ulug 
ap eke og utuk lit fobik hebeloho og nuruhuwen anden oho at anggengge 
misig foroho laruhuk ulug hilaruk angge aren fobik hebeloho og utuk eleg. 
Aren usangge fahet il fano roho kim haruk lit amben siyahon eneg turuk. 
13Aren ap uang og isarukon unubam, ’Hiren hebeloho og nutuk lit sebe roho 
og numuhup,’ ulug hiyag isaruk. Ap ari hag toho turukon ino oluk welaruhu 
fug. At inowen amben siyahon eneg turuken war aruhu. Inggarehen turuk 
ane ariyen at ino war aruhu. 
14Wirim angge hinahanehon tu eke imin: Ap siyag ane anggolo turukon 
inowen amloho misig indag taruk halug malik inowen ikniyen turuk ane yet 
haruk lit indi anggat atuken ikniyen turuk ane hikit toho turuk eleg. 
15At inowen usangge Israel inaben tohon wel tuk fug angge usaman aben 
nunumba ulug wel eneptukon fahet wam emberukon arimano naruk eleg. At 
inowen ori unuhesi siyahap eneptuk eleg. 
16Aren ap winon uyuhen hondo isa fug angge enenggengge huhulangge 
hilaruk eleg. Aren angge ilamna foroho laruhun ulug ap eke og utuk lit fobik 
hebeloho og nuruhun ulug anden oho hat hanggengge misig foroho laruhuk 
ulug heng uruk eleg. Suburu obok toho werehon suburu og isaruk lit ap 
enesum eleg angge werehon sum oho og isaruk. 
17Aren olok ane tuk fug angge ap uang og isarukon unubam, ’Hiren hebeloho 
og nutuk lit sebe roho og numuhup,’ ulug hiyag isaruk eleg. At inowen Anden 



2275 

 

 
ALLAH WENE 

© 2018, Indonesian Bible Society. 
 

 
 

 

numalikisi komo eneptik iyahon ino wenggel haruk lit fano ane eneg turuk. 
Ap ari hag toho turukon ino ikniyen siyag ane turukon ariyen war am fug 
angge oluk eneg welaruhu angge famen 
18ikni amuwen aben angge ele ine roho heng taruk lit ap enenggengge 
huhulangge hilaruk lit ori sehelimuwen olok ane anggolo turuken ikni amu 
eneg war aruhu. At inggarehen siyag ane turukon fam war aruhu. 
19Ari reg angge famen hiren henele uruk lit, ’Nungge fahet ikniyen siyag ane 
turukmu amloho ubam ikniyen alem turukon ino wereg eleg?’ uruk lahep. 
Anden hebeloho hiyag hisaruk lahiyon tu: Malik inowen Anden numalikisi 
komo eneptik iyahon wenggel haruk lit ap fano roho let eneptuk lit fano ane 
eneg turuken oluk eneg welaruhu. 
20Ap siyag ane turukon ino eneg war aruhu. Ikniyen siyag ane turukon 
amloho fam welaruhu fug, amlohowen siyag ane turukon ikni fam welaruhu 
fug. Ap unubabut fanowon arimano iren fano ane turukon fahet onggo 
fanowon hilaruk lamuhup. Allah eleg peruk lit siyag ane turukon arimano 
ininggarehen turukon fam siyag atuk lamuhup. 
21 Ap Allah eleg perukon misihen siyag ane turukon embeselug Anden 
numalikisi komo eneptik iyahon wenggel haruk lit ap fano roho let eneptuk 
lit fano ane eneg turuk laruhu halug at ino war am fug angge oluk eneg 
welaruhu. 
22Aren atam An Allah ambol yig nutuk ane An Allahn nambolmayap turukmu 
at ino fano ane turukon ariyen oluk eneg welaruhu. 
23Allah eleg peruk inap war atukon fahet An HINIKNI suwon Allahn ahiyeg 
haruk peruk lahep? Ari fahet Anden nahiyeg haruk lahi fug. It arimanowen 
siyag ane turukon embeselug onoluk welamuhubon fahet eneg nahiyeg 
haruk lahi. 
24Ap ubabut fanowon ekeyen fano ane turukon embeselug ap Allah eleg 
peruk inaben turuk ane hikit toho amben siyahon anggolo roho turuk halug 
at ino oluk welam teg ano? Aren atam fano ane turukon fahet An Allahn 

wenggel hahuk fugmu ap ino war aruhu. Aren an Allah ambol yig nutuk lit 
siyag ane turuk ane ariyen war aruhu angge famen 
25hiren henele uruk lit, ’NINIKNI Allahn hare ane turuk,’ uruk lahep. Ari uruk 
lahepma hit Israel hinap holeg lamok! Anden hare ane turuk lahi ano, hit 
hininggarehen hare ane turuk lahep ano? 
26Ap ubabut fanowon ekeyen fano ane turukon embeselug olok ane turuk 
laruhu halug inggarehen turuk ane ariyen war aruhu angge famen 
27ap Allah eleg perukon ekeyen siyag ane turukon embeselug ap fano roho 
let eneptuk lit fano ane eneg turuk laruhu halug at inggarehen windat taruk 
laruhu ane ariyen oluk welaruhu. 
28At inowen siyag ane turukon fahet nambiken tirikik ulug olok ane 
umbusuhu halug war am fug angge oluk eneg welaruhu. 
29Ari regman hit Israel hinaben henele uruk lit, ’NINIKNI Allahn hare ane 
turuk,’ uruk lahep angge famen Anden hare ane turuk lahi ano? Eleg-o nori, 
hit hininggarehen hare ane turuk lahep. 
30Ari fahet hit Israel hinap nori, An HINIKNI suwon Allahn hit henebe wal 
tanehen turuk lahep ane hikit toho alem wal taneg hunubam emberuk 
laruhuk. Hiren siyag ane turuk lahebon ariyen hit hininggarehen mondabi 
siyahap taruk lamuhup tohon An henembol yig nutuk lahebon embeselug 
heneluke yig nutuk lamuhup! 
31Hiren An nele ying naptuk lit siyag ane turuk lahebon arimano hik isaruk 
lamuhup. Hunubabut men hinindi men keron amag ulug yami ruruk 
lamuhup! Hit Israel hinaben nungge fahet war ala peruk lahep? 
32Anden ap misig inggarehen siyahap taruk lit war atukon fahet nirim peruk 
lahi. Ari fahet hit honoluk welamuhuben An nalukema hebeloho waharuk 
lamuhup!” ulug NINIKNI suwon Allahn hiyag nitisi. 

Yehezkiel 19 

Israel inap onowe suwon fahet piya sini ibag ane 

1 NINIKNI Allahn an hiyag nutuk lit, ”Israel inap onowe suwon fahet piya sini 
imihin! 
2Imihinon tu, ’Hisinga olomene ineyon hag toho wereg lit olomene winon 
sehelimu welatisi. Olomene tuhumon men ambiyeg wereg lit umalikisi kul 
eneptuk latisi. 
3Kul eneptisiyon misig kabini atuk lit pak watuk ane milal tarisireg ap oho 
waroho naruk latisi. 
4Ari turuken senebul ulug ap o pumbuk anggolo waharuk lit kinang 
habultusa ambeg mako wambirisimu ayeg angge fam lisoho walug o Mesir 
kinang fam imbisik larusa. 
5Imbisik larusama isingan numalik ari saplangge kul tarikik ulug oluk 
atisimu kul eneptisiyon eke mumal taruk lit ine amag ulug fano foroho latisi. 
6Forohoman umalik ino olomene kabiniyon winon sehelimu wereg lit pak 
watuk ane milal tarisireg ap oho waroho naruk latisi. 
7Waroho naruk lit inibam o pumbuk pin halog toho olunap turuk latisi. Ele 
hum toho urukmu ap kinang atogman atogma werehon obog tohowen hol 
haruk lit enekol haruk latusa. 
8Ari roho turuken senebul ulug ap o pumbuk walinggoho werehon wol 
eneptusama waharuk lit yebangge yep turusa ambeg luhur atisi. 
9Luhur atisimu anggolopma e fo rehon fam kila felug ambiyangma ayeg 
angge hak toho o Babilonia inap onowe suwon olohotma hondoholug larusa. 
Hondoholug larusama tom Israel kinangma werehon fene at ele hum toho 
uruk ane ari eleg amag ulug ap ininggik hele waroho kilap eneptuk ambeg 
kilaptusa. 
10Hit hinisinga hele anggur ik ayegma yahowon asimit anggolo sililim turuk 
lit anggen urukon hag toho welatisi. 

11Inggik inine atuk lit enehangge ap suwon ininggiken seneg ahen atusa. Hele 
ari yat atug hina sehelimu laharuk lit asimit anggolo tuwalik larukmu ap 
obog tohowen fog turuk latusa. 
12Fog turuk lit weregman hele ino ap inindimu het-pet tehonen sanog toho 
embeserusama siyelu humon yali filen waharukmu anggen lilog atisiyon 
aben tahanoho hik isarusa. Inggik ineyon ino ilim atisimu indoken narisi. 
13Ketiya hele ari lekma ik eleg ambeg yaho lit wereg. 
14Indok ino hele inggik ineyon famen wilip atuk lit asimit men anggen men 
han narisi. Han narisimu inggik ineyon ap suwonen enehangge senehon eleg 
atisi,’ imihin,” ulug hiyag nitisi. Ap suwon ino oluk weregman at fahet piya 
sini imihin ulug Allahn hiyag nitisi. Hiyag nitisi ane ari hikit toho war 
atisimu oho piya sini ari uruk lahe. 

Yehezkiel 20 

Israel inaben Allah ele ying turuk latfag ane 

1Nit o Babilonia kinang fam nunumbahik waharusa sambilen mo ilig am 
wirig am turukmen sabiren atisimu pikalem fuwabon fam hup numenam 
welatukukmu Israel inap onowesi an nambeg waharusareg NINIKNI Allahn 
hiyag nisamisi ane wereg ano ulug nalukema heriyeg latusa. 
2Heriyegman NINIKNI Allahn an nubam ele uruk lit, 
3”Hat ap kinangmon welahenon, haren Israel inap onowesi hiyag isaruk lit, 
’NINIKNI suwon Allah inowen ele urukon tu holiyek: Hiren An kapal niya 
wahep ano? Kapal niya wahebon fahet nirim peruk lahi ulug An noluk 
welahiyonen nele tem toho uruk lahi ehek,’ imihin. 
4Ari imihinteg hat ap kinangmon welahenonen unggum unubam werehon 
haloho embemihin. It unumbasiyen amben siyahon turuk latfahon fahet 
inindimuwen wenggel hawag ulug fag toho hiyag isamihin. 
5Hiyag isaruk lit, ’NINIKNI suwon Allah inowen ele urukon tu holiyek: Hit 
hunumbasi o Mesir kinang fam weregma An numalikisi welamuhup ulug 

mumal tarik iyag. Mumal tarik iyag sambil ino An fahet onoluk amag ulug, 
’HINIKNI Allah An tu welahi,’ ulug sali unubam imbiyag. 
6O ino sambil Anden hit o Mesir kinang famen hondog heneplug wilip 
aruhukteg kinang hit fahet mumaltikikon fam hunumbahik lahuk ulug sali 
imbiyag. Kinang ari ag owe men kin ahaluwe men eleg am fug angge 
mondabi anggolo werehen kinang walinggoho werehon obog toho men 
wirim teg eleg. Ari reg ambeg hunumbahik lahuk iyareg 
7nin hiyag isaruk lit, ’Hit obog tohowen usangge enemben siyahon famen 
hinindi reg lahebon arimano hik esemek! Mesir inaben tu Allah hag toho 
wereg ulug wel eneptuk angge arimano hiren oho wel eneptuk lit siyahap 
tahup tohon ulug An Allah HINIKNI inowen nele uruk lahi,’ iyag. 
8Ari iyahon fahet holtul fug ulug enembol yig nutuk lit ap misihen oho 
usasum Mesir inaben tohon hik isa fug angge nunumba ulug wel eneptuk ane 
oho imbisibag fug. Imbisibag fugmu An nundama ahe lahibagma nindi 
oloken o Mesir kinang famen unusuhuk piyag. 
9Ari piyag angge famen Anden ap o pumbuk walinggoho werehon obog 
tohowen holegma An numalikisi o Mesir kinang famen hondog eneplug wilip 
aruhuk irikik anggeyen unusuhuk halug it walinggoho werehonen An nunuk 
siyahap nabuhup tohon ulug unusuhuk piyag ane ino imbisiyag. 
10Imbisiyareg An numalikisi arimano o Mesir kinang famen wiliboho hondog 
eneplug lekma liyag. 
11Lekma liyareg Anden alem tuk teg ane eke hag eke hag hiyag isarik iyag. 
Ap san Anden hiyag isarik iyag ane ari hikit toho turuk laruhu halug ebe fano 
oluk welaruhu. 
12O sabir angge An kel tarik iyag sambil ino hir oho kel taruk lamuhup ulug 
komo eneptik iyag. O sabir angge kel taruk lamuhup ane ino An men hit men 
sebe roho welahe ane fahet enehangge wereg. Enehangge ariyen 
An HINIKNI Allahn hit An numalikisi mumal taruk lahi ane ap obog toho 
onoluk aruhu ulug hiyag isarik iyag. 

13Hiyag isarik iyag ane ari hunumbasi lekma wereg lit holtuk lamuhuk fug 
ulug enembol yig nutuk latfag. Allahn tuk teg ane fahet komo neneptisiyon 
hikit toho turuk lamuhuk halug nenebe fano roho welamuhuk ulug wenggel 
helep angge famen Anden komo eneptik iyahon hondo isaruk lit tu men ari 
men hiyag isarik iyag ane hikit toho turuk latfag fug. O sabir angge kel taruk 
lamuhup ulug hiyag isarik iyag sambil oho saliyohap turuk latfagma An 
nindimu ahe lahibagma lekman unusuhuk piyag. 
14Ari piyag angge famen Anden ap o pumbuk walinggoho werehon iniline 
An numalikisi o Mesir kinang famen hondog eneplug wilip atikik anggeyen 
unusuhuk halug it walinggoho werehonen An nunuk siyahap nabuhup tohon 
ulug unusuhuk piyag ane ino imbisiyag. 
15 Imbisiyag angge famen kinang Anden og hisahuk perikik angginang ino 
fam hondog heneplug lahuk fug ulug sali unubam imbiyag. Kinang ari ag 
owe men kin ahaluwe men eleg am fug angge mondabi anggolo werehen 
kinang walinggoho werehon obog toho men wirim teg eleg ambeg ino og 
isahuk piyag. 
16Ari piyag angge famen tu Allah hag toho wereg ulug wel eneptuk angge 
inindi enesug lit Anden tuk teg ane fahet komo eneptik iyag ane sobir isalug 
o sabir angge kel taruk lamuhup ulug hiyag isarik iyag ane hikit toho turuk 
latfag fugmu kinang ino og isahuk piyag ane ari imbisiyag. 
17Imbisiyag ane roho it obog toho elehap eneple angge famen Anden it yet 
isaruk lit nindiyen ulug lekman unusiyag fug. 
18Unusiyag fureg lekman it unumalikisi unubam nele uruk lit, ’Hit 
hunumbasiyen inindimuwen wenggel haruk ane roho tuk teg ane fahet kong 
toho imbibahon hikit toho turuk lamuhup fug. Iren nunumba ulug wel 
eneptuk angge hiren oho wel eneptuk lit siyahap taruk lamuhup fug,’ iyag. 
19Ari iyareg, ’Hit HINIKNI Allah An tu welahi. Anden tu men ari men turuk 
lamuhup ulug komo heneptik iyag ane seneg lit tuk teg ane fahet hiyag 
hisiyag ane hikit toho turuk lamuhup. 

20O sabir angge An kel tarik iyag sambil ino hir oho kel taruk lamuhup. O 
sabir angge kel taruk lamuhup ane ino An men hit men sebe roho welahe 
ane fahet enehangge wereg. Enehangge ariyen An HINIKNI Allahn hit An 
numalikisi mumal taruk lahi ane ap obog toho onoluk aruhu,’ iyag. 
21Ari roho hunumbasi unumalikisi komo eneptik iyag angge famen iren 
holtuk lamuhuk fug ulug An enembol yig nutuk latfag. Allahn tuk teg ane 
fahet komo neneptisiyon hikit toho turukon arimano enebe fano roho 
welamuhup ulug wenggel helep angge famen Anden komo eneptik iyahon 
hondo isaruk lit tu men ari men hiyag isarik iyag ane hikit toho turuk latfag 
fug. O sabir angge kel taruk lamuhup ulug hiyag isarik iyag sambil oho 
saliyohap turuk latfagma An nindimu ahe lahibagma lekman unusuhuk 
piyag. 
22Ari piyag angge famen Anden ap o pumbuk walinggoho werehon iniline 
An numalikisi o Mesir kinang famen hondog eneplug wilip atikik anggeyen 
unusuhuk halug it walinggoho werehonen An nunuk siyahap nabuhup tohon 
ulug unusuhuk piyag ane ari imbisiyag. 
23Imbisiyag angge famen Anden hit fobik hinibam welamuhup ambehen 
yanggaloho o kema-kema pilili-palala hisahuk ulug sali unubam imbiyag. 
24It iniknisiyen tu Allah hag toho wereg ulug wel eneptuk angge inindi 
enesug lit Anden tuk teg ane fahet komo eneptik iyag ane sobir isalug o sabir 
angge kel taruk lamuhup ulug hiyag isarik iyag ane hikit toho turuk latfag 
fugmu Anden o kema-kema hik-hak isahukon fahet sali imbiyag. 
25Imbiyareg Anden it obog toho siyag amag ulug alem siyahon eke hag eke 
hag tuk hahon hiyag isarik iyag. Ap san Anden siyag toho komo eneptik iyag 
ane ari hikit toho turuk laruhu halug ebe oluk welaruhu fug ulug hiyag 
isiyag. 
26An numalikisi arimano nolohotma inindiyet enebeyet puhun toho welalep 
angge famen An nubahet nungge-nungge emberuk lit ininggarehen siyahap 
tawag ulug Anden inindi sohuwap eneptik iyagma unumalikisi wandabon 
nunumbasi fahet umbul ulug indokma yal eneptuk latfag. Iren nungge fahet 

siyag ane turuk lahe ulug inindi enekol haruk lamuhupteg NINIKNI Allah 
wereg ulug onoluk aruhuwen ari hag toho unubam turuk latik iyag ehek,’ 
imihin. 
27Ari imihinteg hat ap kinangmon welahenonen Israel inap nin hiyag 
isamihinon tu, ’NINIKNI suwon Allah inowen ele urukon tu holeg lamek: Hit 
hunumbasiyen An enembol yig nutuk lit nunuk nin sebe roho siyahap naptuk 
latfag ane iminon tu: 
28Anden kinang og hisahuk ulug sali imbiyag ambeg hondog eneplug larik 
iyagma punu obog toho famen oho e usa ahen alman oho wam waroho hubu 
lahaptuk lit amben fano angge yaloho ik hinangguruk lit An nindi nolokap 
naptuk latfag. 
29Nindi nolokap naptukmu Anden nele unubam uruk lit, ’Punu arimano fahet 
nungge peruk lit laharuk lahep?’ iyag ane hikit toho punu ununuk 
Bama suwalfag ambeg arimano ketiya oho wereg.’ 
30Ari fahet haren Israel inap arimano hiyag isaruk lit, ’NINIKNI suwon Allah 
inowen ele urukon tu holeg lamek: Hit An nolohotma hinindiyet henebeyet 
puhun toho welalep angge famen hunumbasiyen An numbahalug tu Allah 
hag toho wereg ulug wel eneptuk angge enemben siyahon hiren oho wel 
eneptuk lit siyahap taruk lahebon fahet fano peruk lahep ano? 
31Indamen tulug ketiya oho nunumbasi wel tul ulug nungge-nungge imbik 
laruk lit hunumalikisi oho indokma yal eneptuk lahep ane inowen siyag 
angge hunubam tag teg. Tag teg lit weregman hit Israel hinap Allahn ele 
hiyag nisamisiyen kapal hul ulug nambeg wahep ano? An HINIKNI suwon 
Allah noluk welahiyonen nele tem toho uruk lit, ’Hiren An kapal niya wahep 
angge famen Anden nele hiyag hisamin fug,’ uruk lahi. 
32Uruk lahimu hit hinindimuwen wenggel haruk lit, ’Ap o pumbuk winonen 
usa ahen men usa ahalep men wel eneptuk hag toho niren oho wel eneptuk 
lamuhuk,’ peruk lahep ane hikir aruhu fug. 

33-34An HINIKNI suwon Allah noluk welahiyonen nele tem toho iminon tu: An 
nolok haruk lahireg ap suwonen unumalikisi sen enesug hag toho ninggik 
ineyonen hit sen henesug lit o pumbuk kema-kema hik-hak hisarusa 
ambehen palu roho hondog heneplug wilip aruhuk. 
35Wilip aruhukteg o pumbuk arimano honggolegma lekman hit men 
nonorohole ambimu amuhukteg nenele uruk lit alem hunubam werehon 
haloho umbuhuk. 
36Anden hit hunumbasi o Mesir lekma hondog eneplug larik iyareg alem 
unubam werehon haloho imbiyag hag toho hit hunubam tuhuk ulug 
An HINIKNI suwon Allah inowen nele uruk lahi. 
37Wam ngi inaben enembohom domba winag isaruk lit inibam kilap eneptuk 
hag toho Anden hit henebe winag hisahukteg An numalikisi wereg lit nele 
holtuk lamuhuben hondog heneplug lahuk. 
38Hit sehelimuwonen An enenduhun yig nutuk lit nele ying naptukon 
arimano en heheg enemumu umbuhukteg ap pohon wereg ambehen 
wiliboho hondog eneplug lahuk angge famen Israel kinang fam kuhup fug. 
Kuhup fugmu hiren yet isahupteg NINIKNI Allah wereg ulug honoluk aruhu. 
39Hit Israel hinaben An HINIKNI suwon Allah inowen nele iminon tu holeg 
lamek: Hiren fano peruk lahep halug nunumbasi ulug wel eneptuk lahep 
angge onombolim laruk lamuhup! Fobik hiren nin hebeloho An nele hol 
niyaruk lamuhup halug usangge hiren foroho lahebon fahet nungge-nungge 
emberuk lit An nunuk siyahap naptuk lahep ane umbusuhup. 
40Umbusuhupteg hit Israel hinap obog toho Allah wel tul ulug tom yaron 
Anden mumal tiyahon Israel kinang pulmu werehon ino fam waharuk 
lamuhup. Waharuk lit Anden hiyag hisarik iyag ane hikit toho roti anggen 
tam paltuk lamuhubon men nungge-nungge Allah og umul peruk lamuhubon 
men imbik waharuk lamuhup halug Anden fano peruk laruhuk. 
41Hiren An nolohotma hubu lahaptuk lamuhubon fahet nahiyeg haruk lit 
nindi henesug laruhuk. Ari roho Anden ap o pumbuk obog toho iniline hit o 

pumbuk kema-kema hik-hak hisarusa ambehen palu roho hondog heneplug 
wilip aruhukmu ap obog tohowen An nubahet Allah ebe usa fulu rehon 
wereg ulug onoluk aruhu. 
42Onoluk aruhumu Anden kinang og hisahuk ulug hunumbasi unubam sali 
imbiyag ambeg hondog heneplug kuhuk halug hiren oho An 
nubahet NINIKNI Allah wereg ulug hinindi anggar aruhu. 
43Hinindi anggar aruhumu hiren siyag ane eneg turuk lahebon fahet wenggel 
haruk lit niren amben siyahon turukmen eneg siyag angge nunubam tag teg 
latisi ulug hininggareg fahet me henepe henebuhu. 
44Hit Israel hinaben amben siyahon turuk lit ap siyahap enebil laruk lahebon 
fahet Anden ayeg waroho hunusele angge famen Anden tam sali imbiyag ane 
hikit toho onoluk welamag ulug hunumbahakukmu hiren An 
nubahet NINIKNI Allah wereg ulug honoluk aruhu. An HINIKNI suwon Allah 
inowen nele aru uruk lahi ehek,’ imihin,” ulug hiyag nitisi. 

Indoken ohi obog toho han nahu ibag ane 

45 NINIKNI Allahn nin an nubam ele uruk lit, 
46”Hat ap kinangmon welahenon, haren ik ambut fil horohole leko yet haruk 
lit ohi obog toho siyag aruhu ulug komo yig itmihin. 
47Yig utuk lit, ’NINIKNI suwon Allah inowen ele urukon tu holeg lamin: Anden 
indok munggaluhukmu e olukonet ilimonet obog toho nahu. Indok ino war 
am fug angge ik ambut filen tulug lahareg ik eleruk fil fululung toho nil 
larukmen eneg ap onorohole obog toho indoken wiyal eneptuk laruhu. 
48Ari roho turukmu ap obog tohowen yet hahupteg An HINIKNI Allahn indok 
war am fug angge fululung toho nil larukon ari munggalehek ulug onoluk 
aruhu ehek,’ imihin,” ulug hiyag nitisi. 
49Ari ulug hiyag nitisimu anden nele uruk lit, ”Yihi, NIKNI Allah hat palimu 
welahenon, ap arimanowen te, ’Hun ariyen ele indit toho urukmen 
warukmen eneg wereg,’ ulug nabug uruk lamuhup,” irikik. 

Yehezkiel 21 

Allahn karog fam Yerusalem inap unusuhuk ibag ane 

1 NINIKNI Allahn an nubam ele uruk lit, 
2”Hat ap kinangmon welahenonen Yerusalem fil horohole leko yet haruk lit 
An Allah nibam men Israel kinang obog toho men siyag aruhu ane fahet 
hiyag isamihinon tu: 
3-4Kinang Israel fahet NINIKNI Allahn ele urukon tu holeg lamek! Anden hat 
siyahap habuhuk ulug karog lisoho wahukteg ik eleruk filen tulug ambutmu 
ap fanowonet siyahonet obog toho unusuhuk. 
5Unusurukmu ap obog tohowen An yet niyahupteg INIKNI Allahn karog fam 
unusuruk ulug onoluk aruhumu Anden unusurukmen eneg Israel inap obog 
toho eleg amuhup ehek imihin. 
6Imihinteg hat ap kinangmon welahenon, ap iniline hine elehen kinangma 
fuk timihinteg ouken hele nga ruruk latmihin. 
7Nga rurukmu aben hol hiyalusareg hat hubam, ’Nungge fahet hele nga ruruk 
lahen?’ ulug kapal hiyalusa halug haren, ’Siyag amuhup urukmu holihiyon 
fahet nga ruruk lahi,’ imihin. Imihin ane ari hol halusareg ap obog toho 
enekolen miye si ruruk lit unuwag elek turuken inine roho tuk teg ane eleg 
aruhu. Anden ihiyon hikit toho we tem toho teko lahu ulug 
An HINIKNI suwon Allah inowen nele uruk lahi,” irisi. 
8Irisireg NINIKNI Allahn an nubam nin ele uruk lit, 
9”Hat ap kinangmon welahenon, teko lahu ane fahet ap hiyag isamihinon 
tu: NINIKNI Allahn ele urukon tu holeg lamek! Karog ayeg olokon wep toho 
wereg. 
10-11Karog inowen ap unusukag ulug ayeg fano umaho lit il umbagpag turuk. 
Il umbagpag turukmu An numalikisi hak toho unusukag ulug karog ino ap 
unusurukon inggikmu umbuhup! Umbuhupmu numalikisiyen Anden komo 

eneptikik ane holtuk elehen enehiyeg toho wereg ane karog ino fam elehap 
tuhu. 
12An numalikisi Israel inap onowesiyet unumalikisiyet obog toho karog 
inowen elehap enebuhu ane fahet hat ap kinangmon welahenonen uba nim-
nim nga ruruk lit hamig wat tamihin. 
13Numalikisiyen Anden komo eneptikik ane holtuk ano ulug wal isarikikmu 
iren An nele holtuk elehen siyag amuhup ihi ane tem toho hikir aruhu ulug 
An HINIKNI suwon Allahn uruk lahi. 
14Hat ap kinangmon welahenonen hinggik tag turuk lit teko lahu ane fahet 
ap hiyag isamihinon tu: Karog humon ino ine anggolo aruhureg ap lebeg-
lebeg hik-hak isamin ulug waling enebik waruhu. 
15Anden karog ap o pumbuk kema-kema werehon unusil laruk laruhuwen 
monde fik waruhukmu yet hahupteg ap anggolo enekolen kinangma fuk 
turuk lamuhup. Yihi, karog ayeg umahowon umbagpag turuk lit ap elehap 
enebil waharuk! 
16Karog inowen ap tu imbisik, tu warik puk fug angge inggik pikit filet hare 
filet unusukag. 
17Unusukag ulug Anden oho ninggik tag tuhukmu nindimu nolok peruk lahi 
ane yuwag aruhu ulug An HINIKNI Allahn uruk lahi,” irisi. 
18Irisireg NINIKNI Allahn nin ele nubam uruk lit, 
19-20”Hat ap kinangmon welahenon, o Babilonia inap onowe suwon inowen 
karog seneko Amon inap inibam pumbuk suwon Raba ano, Yehuda kinang 
fam o pumbuk Yerusalem elehet ineyon walinggoho ohowon ano pin halog 
toho unusik lahuwen kebunggalem handuhal teg ambeg ilit toho hahare 
femihin. Hahare feruk lit o Raba laruk ke tu, Yerusalem laruk ke tu ulug 
haharoho embemihin. 

21Yet hemek! Babilonia inap onowe suwon ino wahareg kebunggalem 
handuhal teg ambeg unduhuk lit o kema lamin ulug wam indi kim halug 
minggin tog toleleng isaruk lit sabalhe aren wel eneptukon kapal esehek. 
22Kapal isarukmen enehangge o Yerusalem fam ahama Babilonia inap onowe 
inowen oko walug inggik pikironen seneg lit wereg. Enehangge ino hikit toho 
Babilonia inap onowe umalikisi men o Yerusalem pin kuhuk ulug lahupteg 
enele ngik-ngog uruk lit elehet o ino walinggoho ohowon fene kinang hop til 
laharuk lamuhup. 
23Ari roho turuk lamuhup ane fahet enehangge ino o Yerusalem fam aha 
angge famen Yerusalem inap inindimuwen Babilonia inap men nininggik 
ahandip toho welamuhuk ulug sali emberukuk angge re enehangge ino ele si 
eneg aha peruk. Ari peruk angge famen Babilonia inap onowe inowen 
Yerusalem inaben siyag ane turuk latuson inamap tuhureg siyahap enebuhu. 
24Ari fahet An HINIKNI suwon Allah inowen Yerusalem inap unubam nele 
uruk lahiyon tu: Hiren mun ane man ane siyahon turuk lahebon inam 
aruhumu alem angginon hunubam aruhu. 
25Hat Yehuda inap onowe suwon welahenon, hat hubabut siyahonen sali 
emberikin ane uwag oko hilarikinon fahet alem angginon hubam aruhumu 
war aruhunon horog aha. 
26Horog ahama haren ap suwonen lahaptuk angge hunggulmu wan teg 
lahenon ho roho hik isamihin! Mun ane man ane hebel atuk lit apma 
werehon palimu aruhumu palimuwon apma aruhu ulug An HINIKNI suwon 
Allah inowen nele uruk lahi. 
27Yerusalem inaben siyag ane turukon fahet Anden ap tuwen alem angginon 
unubam umbuhu peruk lahiyon monde fik waharuk lit inibam pumbuk 
Yerusalem halog toho siyahap tuhukmu lilibug toho lin uhu,” irisi. 

Allahn karog fam Amon inap unusuhuk ibag ane 

28 Irisireg NINIKNI Allahn nin ele uruk lit, ”Hat ap kinangmon welahenon, 
Amon inaben An nabug uruk latuson fahet siyahap enebuhuk ulug 

An HINIKNI suwon Allah inowen nele uruk lahi ane haren hiyag isamihin. 
Hiyag isamihinon tu: Karog ayeg umahowon umbagpag turuk lit hit 
hunusimin ulug sap teg lit wereg. 
29Weregma aben fulu ane yet halug hit siyag amuhup fug ulug enele si ane 
hiyag hisarukmen karog inowen hit henenggolop pal henebik oho reg. Ari 
regma hit amben siyahon eneg turuk lahebon alem angginon hunubam 
umbuhupmu eleg amuhup sambil horog aha. 
30Horog ahama karog inowen ap anggolo unusuhureg ibam suhuloho lahu. 
Lahumu An Allahn karog ino laltusa ambehen elehap tuhuk. 
31Elehap timin ulug An nolok haruk lahi ane indok ambulpul hag toho ubam 
hik isaruk lit ap inindi sohuwonen siyahap tukag ulug ininggikmu umbuhuk. 
32Umbuhukmu indokma hik isahupmu indoken naruk lit amep kinangma 
wambuhu. Wambuhumu fobik ap misihen oho at fahet wenggel haruk laruhu 
fug ulug An HINIKNI Allahn nele uruk lahi,” irisi. 

Yehezkiel 22 

Yerusalem inap unubabut siyahon fahet ibag ane 

1 NINIKNI Allahn nin ele uruk lit, 
2”Hat ap kinangmon welahenonen o Yerusalem inap hiyag isaruk lit, 
’Honolok ane eneg turuk lit ap unusil laruk lahep,’ ulug alem unubam 
werehon haloho embemihin. 
3-4Emberuk lit imihinon tu: NINIKNI suwon Allah inowen ele urukon tu holeg 
lamek! Hit hinibam pumbuk pulmuwen honori unusuruk lit alem angginon 
hunubamap taruk latikip. Nunumbasi ulug wel eneptuk lahep angge laltuk 
lit hinibam siyahap taruk latikip. Ari roho turuk latikibon fahet alem 
angginon hunubam umbuhupmu eleg amuhup sambil horog aha. O ino 
sambil Anden siyahap henebuhukmu ap o pumbuk obog tohowen hit 
hininggaliyap heneptuk lit wasubag sup heneptuk lamuhup. 

5Sup heneptuk lit ap horogma werehonen yatma werehonen hit fahet, ’It 
ununuk suwonen onolok ane su roho turuk lit siyahap taruk latusa,’ ulug 
inda yag heneptuk lamuhup. 
6Israel hinap honowesi arimanowen nit ninine reg lahe ulug wenggel haruk 
lit ap unusil laruk. 
7Hiniknisi hinisingasi apmayap eneptuk lit ap pohon siyahap eneptuk lahep. 
Hiyap yuwohon men malik suwarehon men enele ying eneptuk lahep. 
8An nubahet emberuk angge siyahap turuk lahep. O sabir angge kel taruk 
lamuhup ulug hiyag isarik iyag sambil oho saliyohap turuk lahep. 
9War amag ulug aben onori enebug uruk. Punumuwen nunumbasi ulug wel 
eneptuk angge fahet wam emberukon naruk lit hit sehelimuwen ininggali 
ane turuk. 
10Misihen ikni uhe men ambi atuk, ekeyen hiyap pikalem sap turukmu 
ambiyeg nohoruk. 
11Ekeyen are uhe pal taruk, ekeyen iyamalhumi senetuk, ekeyen erek ikniyen 
indag tarukon siyahap turuk. 
12Alem haltuk inap ninibil amag ulug fano-fano angge og isarukmu hilaruk 
lit ap siyag ane turuk elehon unusuruk. Hiren honori uang og isaruk lahebon 
unubam, ’Hiren hebeloho og nisaruk it unon sebe roho og nisahup,’ ulug 
hiyag isaruk lit enele ying eneptuk lahep. Hit obog tohowen An nubahet 
henepeleg atisi ulug An HINIKNI suwon Allah inowen nele uruk lahi. 
13Hit honori winon enele ying eneptuk lit winon unusuruk lahebon fahet An 
ninggik ineyonen alem angginon hunubam umbuhuk. 
14Umbuhukmu hiren te nininggik ine rehen nenekol eleg toho welamuhuk 
peruk lahep ano? An HINIKNI Allahn nele aru uruk lahiyon hikit toho tuhuk. 
15Hiren siyag ane eneg turuk lahebon eleg amag ulug Anden hit o pumbuk 
kema-kema hik-hak hisahuk. 

16Hik-hak hisahuk ambeg welamuhupmu ap o pumbuk winonen hit fahet 
ininggarehen siyahap taruson wereg ulug wenggel haruk lamuhup. Ari roho 
wenggel haruk lamuhupmu hiren An fahet NINIKNI Allah wereg ulug honoluk 
aruhu,” irisi. 

Allah indimu indok ambulpul hag toho turuk ibag ane 

17Irisireg NINIKNI Allahn nin ele uruk lit, 
18”Hat ap kinangmon welahenon, Israel inap arimano An nolohotma melei 
orohole fanowon hag toho welalep angge famen melei orohole siyahon hag 
atusa. 
19-22Ari fahet An HINIKNI suwon Allahn nele uruk lahiyon tu: Anden hit 
hunubahet nolok haruk lahireg hit obog toho o Yerusalem palu 
henebuhukteg aben melei orohole fano amag ulug indokma iringguruk hag 
toho nambilik ahe indok ambulpul turukon hunubam fu isahuk. Siyag angge 
melei fam tag tehon indok olokonen elehap turuk hag toho Anden hir oho 
mondabi elehap henebuhuk. Ari roho hunubam tuhukmu hiren NINIKNI Allah 
indimu indok ambulpul turuk hag toho olok haruk lit siyahap neneptisi ulug 
honoluk aruhu,” irisi. 

Israel inap milal eneptukon unubabut fahet ibag ane 

23 NINIKNI Allahn an nubam ele uruk lit, 
24”Hat ap kinangmon welahenon, Israel inap hiyag isamihinon tu: Hit 
henengginang siyahap tirikibon fahet An Allahn nolok haruk lit osit pilabik 
waruhuk fug. 
25Hit milal heneptuk inap arimano olomene pak watuk lit hilak turukon hag 
toho wereg. Wereg lit fano-fano angge aben tohon hilalug ap unusil larukmu 
hit sehelimu hiyap yuwohon anggolo atuk. 
26An namingmingangge imam arimanowen nawene suwesingga fam 
haharehon ino sobir isalug An nubahet emberuk angge siyahap turuk lit tu 
Allah men wirim teg, tu wirim teg eleg ulug haluk fug angge ap fanowap 
eneptuk angge tu, siyahap eneptuk angge tu ulug ap hiyag isaruk eleg. Hiyag 
isa fug angge o sabir angge kel taruk lamuhup ulug hiyag isarik iyag ane 

hondo rebeseruk. Ari roho turuken hit Israel hinaben An apmayap naptuk 
lahep. 
27Israel hinap honowesi arimano wam eliyen pak wisal heheg narukon hag 
toho wereg. Aben tohon yoholiyangge hilaruk lit ap unusil laruk. 
28Ari roho siyag ane eneg turukon fahet aben fano pukag ulug hit honori nabi 
arimanowen mur ka lahaptuk hag toho turuk lit fulu roho yet hehe ulug 
enenggelem ane eneg uruk. NINIKNI Allahn ele hiyag isaruk 
elegman NINIKNI suwon Allah inowen ele urukon tu holeg lamek uruk. 
29Tung inap arimanowen aben angge enele inine roho heng taruk lit ap 
enenggengge huhulangge hilaruk. Hilaruk lit inine elehon men enenggengge 
elehon men unuyuhen sobir isaruk. Sobir isaruk lit ap pohon unubam turuk 
lamuhup ulug haharoho imbibag ane tuk fug angge apmayap eneptuk. 
30Ari roho turuk ane fahet Anden ayeg waroho siyahap enebuhuk tohon ap 
eke elehet inibam walinggoho wa hahon yami ririkik angge famen 
hiyaharikik fug. Ap misig oho elehet halog teg keyen pin kuhup ulug ke 
paltukon welatisi fug. 
31Welatisi fugmu iren siyag ane eneg turukon fahet nindi indok ambulpul 
hag toho nolok haruk lit ayeg waroho siyahap enebuhuk,” 
ulug NINIKNI suwon Allah inowen ele irisi. 

Yehezkiel 23 

He Ohola men Oholiba men fahet indit toho hiyag isibag ane 

1 NINIKNI Allahn an nubam ele uruk lit, 
2”Hat ap kinangmon welahenon, hiyap piren inisinga misihen indag 
eneptisiyon welatusa. 
3It piren enebe tuhummu o Mesir wereg lit yaying turukmu aben inag sen 
eneptuk latusa. 
4Owe unuk Ohola, ot unuk Oholiba suwaleg latusa. Ohola ino o Samaria 
pumbuk salikap toho suwalegma Oholiba ino o Yerusalem pumbuk salikap 

toho suwalehon wereg. It piren Anden og enesug latikikmu ap umalik men 
hilani malik men indag nutusa. 
5Indag nutusareg Ohola ino Asyur inap enembong se roho tog aptukon 
arimano fahet indi naruk lit An numbahalug it men yaying turuk latisi. 
6It kabiniyon enebe fanowon arimano Asyur inap onowesi men sehen seneg 
inap milal eneptukon men wereg lit sum mut fam palehon wan teg lit wam 
kuda fam lahalug laruk latusa. 
7It suwon-suwon men Ohola inowen yaying turuk lit unumbasi iren wel 
eneptukon aren oho wel eneptuk lit siyahap taruk latisi. 
8Siyahap taruk lit ebe tuhummu Mesir inap an men ambi atuk lit nag sen 
niyawag ulug yaying til laruk latisi ane embeserisi fug. 
9Ari roho til noruken Anden Asyur inap at indi narukon ininggikmu 
emberikik. 
10Emberikikmu Asyur inap arimanowen at asum hog toho hik isarusareg 
kabiyog weregma karohen ware feserusa. Watusareg umalikisi abet hiyabet 
og eneplug larusa. Ari roho ubam turuk lit inggarehen siyag ane tirisiyon 
fahet ayeg waroho ware feserusa ulug hiyap obog tohowen at abug uruk. 
11Ohola inowen yaying til eneg larukmen aben ware feserusama ot Oholiba 
inowen yet harisi angge famen indi anggar am fug angge ap unubahet indi 
naruk lit su roho yaying turuk latisi ane men owe Ohola inowen yaying turuk 
latisiyon men wirim teg eleg. 
12Wirim teg elegma Oholiba ino Asyur inap enembong se roho tog aptukon 
fahet indi naruk latisi. It kabiniyon enebe fanowon arimano Asyur inap 
onowesi men sehen seneg inap milal eneptukon men wereg lit sum fanowon 
wan teg lit wam kuda fam lahalug laruk latusa. It fahet indi naruk latisimu 
13Anden yet harukmen Oholiba inowen it men yaying turuk lit oweyen 
siyahap taruk latisi hag toho aren oho siyahap taruk latisi. 

14Asyur inap men ambi atuk lit siyahap taruk latisireg nin sebe roho yaying 
turuk latisi ane tu: Oholiba inowen Babilonia inap enehuhe ubahat fene mut 
lahabegma yet isarisi. 
15Yet isarukmen Babilonia inap enehuhe arimano enehako roho tog aptuk 
inap hag toho wereg lit pahaluk fanowon enelunggu ke pug tebelug ununggul 
asum po ril larukon langguk tegma yet isarisi. 
16Yet isarisireg itano it fahet indi naruk lit an nambeg wamuhuben hiyag isa 
lalihip ulug otsi mon eneptisimu o Babilonia kinangma hiyag isa larusa. 
17Hiyag isa larusama Babilonia inap arimano ambeg waharusareg at men 
ambi atuk lit siyahap turuk latusa. Siyahap turusama Oholiba inowen it fahet 
nirim ulug ambol yig isaruk latisi. 
18Yig isarisimu Anden te nungge fahet ap iniline abiye wereg lit yaying turuk 
ulug owe nambol yig itikik hag toho or oho nambol yig itikik. 
19Nambol yig itikik angge famen Oholiba inowen at ebe tuhummu o Mesir 
wereg lit yaying turuk latisi ane fahet wenggel haruk lit nin sebe roho yaying 
turuk laruhuk peruk latisi. 
20Peruk lit an nindi naruk latisi inap arimano eneye wam keledai eneye 
humon hag toho weregma eneyenggol wam kuda ayenggol hum toho wilip 
atukon hag toho wilip atuk latisi ulug indi ouk toho wenggel haruk latisi. 
21Wenggel haruk lit nebe tuhummu o Mesir wereg lit yaying turukmu aben 
an nag sen naptuk latusa hag toho nin hebeloho an nubam telep peruk latisi,” 
irisi. 
22-23Irisireg NINIKNI suwon Allah inowen Oholiba hiyag utuk lit, ”Nahaloho, 
Babel inap, Kasdim inap, Pekod inap, Soa inap, Koa inap, Asyur inap enebe 
kabiniyon, ap onowesi roho werehon ununuk suwon wam kuda fam lahalug 
larukon onotsi milal eneptuk lit enehako roho tog aptukon arimano hat hindi 
enesug latikin angge famen hambol yig isarikin. Yig isarikin inap 
arimanowen hat huwabukag ulug walinggoho wamuhuben Anden wol 
enebuhuk. 

24Wol enebuhukmu ap enebe mondoko tog piyabangge men ununggul asum 
men wan teg lit kereta wam kudan lisoho walug laruk angge fam lahalug 
laruk lit hat waling habik wamuhup. Wamuhupmu Anden hat ininggikmu 
humbahakukmu iren unggum haloho emberuk ane hikit toho alem angginon 
hubam umbuhup. 
25Haren An HIKNI Allah hambol yig nutuk latikin ane fahet nolok haruk lit 
ap arimanowen hat siyahap habukag peruk lahi ane hikit toho inindi onolok 
haruk lit hat hambiyang men hisanggo men paloho hik isaruk lit hat hori 
onoluk welamuhubon karog fam unusuhup. Unusuhupteg hat humalikisi 
abet hiyabet o pumbukmuwen hondog eneplug wilip amuhupteg mun angge 
man angge haren tohon harep pisako siyaha fusuhup. 
26Siyaha fusuhupteg hat hasum wan teg lahenon hog toho hik isalug 
haliliyangge lisoho hilahup. 
27Haren o Mesir kinangman ak turuk lit hinggali eleg toho yaying turukmen 
eneg welatikin ane Anden elehap tuhukmu Mesir inap men ambi ala ulug 
wenggel haruk laruhun fug. 
28An HIKNI suwon Allah inowen nele uruk lahiyon tu: Ap hat hirimen hambol 
yig isaruk latikinon ininggikmu Anden hat humbahakuk. 
29Humbahakukmu iren hat fahet inirimen mun angge man angge haren lisag 
toho umbat taruk latikinon obog toho huhulangge hilahupteg hat hasum hog 
toho hik isahupmu hat habiye wereg lit kinangma yinggigmu humbahalug 
lahup. Lahupmu aben hat hahap yet hiyarukmen hinggali eleg toho yaying 
turuk lahen ane inam aruhu. 
30Haren ap o pumbuk anggolo men yaying turuk lit iren nunumbasi ulug wel 
eneptuk angge haren oho wel eneptuk lit siyahap taruk latikin ane ariyen 
alem angginon aru hubam aruhu. 
31Hat howeyen siyag ane turuk latisi ane hikit toho turuk latikinmu howe ik 
olokon nawag ulug Anden kubag fam hinang itikik hag toho har oho hinang 
huruhuk. 

32Kubag humon yaron ololop toho hinang huruhukmu haren obog toho 
nahunmu aben yet hiyaruk lit inda yako hinggaliyap haptuk lamuhup ulug 
An HIKNI suwon Allah inowen nele uruk lahi. 
33Kubag howe Samarian tohon fam Anden ap mondabi enekolap eneptuk 
ahik hinang huruhukmu haren obog toho nahunteg nenek turuk lit mondabi 
siyag atmin puhun. 
34Ari puhunteg kubag lilibug toho lin uhuwon asenggep fam ik tor angge 
welaruhuwon milang toho naruk lit hat hag kiriring tahun ulug 
An HIKNI suwon Allah inowen nele uruk lahi. 
35Nin nele uruk lahiyon tu holeg lamin: Haren An fahet hapeleg atuk lit 
hambol yig nutug hinggali eleg toho yaying turuk latikin ane ariyen alem 
angginon hubamap tarikinon ha reg laruhun,” irisi. 
36Irisireg NINIKNI Allahn an Yehezkiel nubam nin ele hiyag nutuk lit, ”Hat ap 
kinangmon, Ohola men Oholiba menen ininggali ane turuk latuson fahet 
alem unubam werehon haloho embemihin. 
37Iren An numbahalug nunumbasi ulug wel eneptuk angge fahet eneg 
wenggel haruk lit ap unusil laruk latusa. Unusil laruk lit unumalikisi An 
indag nutuson arimano unumbasiyen nawag ulug unusuruk lit og isaruk 
latusa. 
38-39Og isaruk lit nin sebe roho An nele ying naptusa ane tu: Unumalikisi 
arimano unumbasi og isaruk latusa sambil ino An nibam kuruk lit siyahap 
turuk latusa. O sabir angge kel taruk lamuhup ulug hiyag isarik iyag sambil 
oho saliyohap turuk latusa. 
40Ari roho turuk lit nin sebe roho ap o pumbuk yatma werehon nit nenembeg 
wamuhuben wol enebik lalihip ulug onot eke monde ferusa. Monde ferusareg 
ap arimano wamusama ambi amul ulug enebe ik umaho felug onorohole ke 
wam finggi are roho eneliliyangge lahaptusa. 

41Lahaptusareg Anden og isarikikon amben fano angge men e zaitun ahaluwe 
men e tuwalehon emberimu emberusareg iraham heniye fanowon tuwale 
felug heriyeg latusa. 
42Heriyeg lit hol harukmen ap wol eneptuson lekman waharukmu ap 
mondoko enehiyehen yunggultil onolohotma larusa. Larusama ap wol 
eneptuson arimano Ohola men Oholiba men iniraham larusareg sohomangge 
ininggikmu kila felug ununggulmu lahaptuk angge ili rurukon lahaptusa. 
43Lahaptukmu yet isarikikteg Anden wenggel haruk lit, ’Hiyap aruma sabal 
atusa angge famen yaying turukmen eneg wereg,’ perikik. 
44Perikikteg yet isarukmen ap arimano hiyap yaying turukon enembeg kuk 
wilip am turuk hag toho Ohola men Oholiba men enembeg larusama it piren 
itano ininggali eleg toho ap arimano men ambi atusa. 
45Ari roho turuk latusa ane fahet ap unubabut fanowonen Ohola men Oholiba 
men unggum unubam werehon haloho umbuhup. Emberuk lit, ’It piren 
aruman yaying turuk lit ap unusil laruk,’ ulug hiyap ap enehunsi pal tarukon 
men ap unusurukon men alem unubam werehon kong turuk ane hikit toho 
alem unubam umbuhup. 
46Ari fahet An HINIKNI suwon Allah inowen nele uruk lahiyon tu holeg lamek: 
Ap wol enebuhupmu wamuhupteg hiyap piren aruma siyahap eneptuk lit 
enenggengge huhulangge hilahup. 
47Hilahupteg helep fam unusulug enebe karog fam pal-pal hik isahup. Hik 
isahupteg unumalikisi ap angge hiyap angge unusuhupteg inibam harep 
pisako siyaha fusuhup. 
48Ari roho turuk lit Anden ininggali eleg toho turuk ane kinang tu famen 
elehap tuhuk. Elehap tuhukmu hiyap obog toho inindi anggar aruhumu 
Ohola men Oholiba menen turuk latusa ane hikit toho turuk lamuhup fug. 
49Hit Ohola men Oholiba menen hininggali ane turuk latikibon fahet aben 
alem angginon hunubam umbuhup. Umbuhupmu nunumbasi ulug wel 
eneptuk lit siyag ane turuk latukuk ane ariyen alem ari nunubamap tarukuk 

ulug ha ruruk lamuhup. Ha reg lit hit hinindi anggar aruhumu An 
fahet NINIKNI Allah wereg ulug honoluk aruhu,” irisi. 

Yehezkiel 24 

Kubag siyag atisiyon fahet indit toho hiyag isibag ane 

1Nit o Babilonia kinang fam weregma mo ilig am wirig am turukmen 
sohowenam libagma pikalem numon fam hup numen atfagma NINIKNI Allahn 
an nubam ele uruk lit, 
2”Hat ap kinangmon, o yoho Babilonia inap onowe suwon otsi menen o 
pumbuk Yerusalem pin kuhuk ulug waling enebik lahasa. O yoho waling 
enebik lahasa ulug haren suwesingga fam hahare femihin. 
3Hahare femihinteg hat hori An nele ying naptukon arimano indit toho uruk 
ane fam komo eneptuk lit, ’NINIKNI suwon Allah inowen ele ehekon tu: Ik 
kubag elma hinanggo felug indok emberimu imbiyek! 
4-5Embelihipteg wam domba fanowon eneko walihipteg waroho senggele 
felug inggik fanowon, uyug fanowon, uwag fanowon men kubag elma kila 
felihip. Kila felihipteg ik wituk lit uwag arimano osoho fukag ulug indok 
pisariyek,’ ehek. 
6Ehekteg NINIKNI Allahn nin ele uruk lit, ’O pumbuk aru ap unusuruk aneyen 
keleg tehen siyag amag! O aru kubag ip orohole eneg tehon hag toho 
werehen fanowap tuk fug teg. Wam unu elma werehon tu fanowon tu 
siyahon puk fug angge misig-misig lisoho waruk lit obog toho wili fisiyek! 
7O pumbuk tu famen ap siyag ane turuk elehon helep palimuwen unusuruk 
lit enemep kinangma saluk fug angge embeseruk latusa. 
8Ari turuk latuson fahet ayeg waroho unusukag ulug Anden perikik ane hikit 
toho unusurusareg enemep kinangma saluk fug angge embeserusa. 
9Ari fahet An HINIKNI suwon Allahn nele uruk lahiyon tu: O pumbuk aru ap 
unusurukonen keleg tehen siyag amag! Ari fahet e indok yaltukon lahabil 
lahiyek! 

10E anggolo walug watug indok munggaliyek! Wam unu osoko imbiyek! Ik 
kubag elman hilil isiyek! Uwag han nawag! 
11Kubag ahuri rehon ino indok yanggoma imbisiyek! Embeselihipmu indok 
inahanen yanggo atuk lit ip orohole rehon ho roho wambimisi angge famen 
12ip orohole eneg tehen mondabi ho roho la fug teg. La fug tegman fanowap 
tul ulug saplangge wal ha fug! 
13Hit Yerusalem hinaben hininggali ane turuk latikibon ariyen siyag angge 
hunubam tag tehon ino Anden elehap timin ulug wal harikik angge famen 
siyag angge hunubam tag tegman eneg wereg. Tag tehen hat puhun teg eleg 
angge weregman eneg An nolok peruk lahi ane indok ambulpul hag toho 
hunubam aruhumu eneg nindi yuwag aruhu. 
14An HINIKNI Allahn tuhuk ihiyon ari hikit toho we tem toho hunubam teko 
lahu. Hiren siyag ane turuk latikip ane fahet napeleg aruhu fug. Anden 
nungge fahet siyahap enepmin ulug nindi wat ta fug angge hiren siyag ane 
turuk latikip ane wirim toho alem angginon hunubam umbuhuk. 
An HINIKNI suwon Allah inowen nele uruk lahi,” irisi. 

Yehezkiel uhe war atfag ane 

15Irisireg NINIKNI Allahn an nubam nin ele uruk lit, 
16”Hat ap kinangmon, Anden hat huhe hindi reg lahenon taluk habuhukmu 
welahi ulug turukmen war aruhu. War aruhumu haren uba yako piya sini 
uruk lit fong watuk laruhun fug. 
17Aben fong watuk li ununggul asum men unuyug hililip angge men 
nonggoloho onorohole saloho wereg lit seni naruk hag toho haren turuk 
laruhun fug, we hebe lebe ruk fug angge heriyeg lit ngesekum turuk 
laruhun,” ulug hiyag nitisi. 
18Hiyag nitisimu likiya anden ap nele hiyag isarikikmu o hupmu an nuhe war 
atisi. War atisimu likiyamon Allahn hiyag nitisi ane hikit toho aben fong 
watuk lit turuk hag toho tuk fug angge welatikik. 

19Fong wabuk fug angge weregma yet niyarusareg aben an nubam enele uruk 
lit, ”Nungge fahet ari hag toho turuk lahen, hiyag nisimin,” urusa. 
20Urusama anden hiyag isaruk lit, ”NINIKNI Allahn an nubam ele uruk lit, 
21’Israel inap hiyag isamihinon tu: NINIKNI suwon Allah inowen ele ehekon 
holeg lamek: An nibam ineyon ino hinindi reg lit henehiyeg toho kik 
waharuk lahep. O aru hahon winama eleg ulug henewelwel taruk lahep 
angge famen Anden siyahap tuhuk. Siyahap tuhukmu hit hunumalikisi ap 
angge hiyap angge o Yerusalem embeselug larikibon arimano ap seliyonen 
unusuhup. 
22-23Unusuhupmu hol hahupteg Yehezkielen tehekon hikit toho hiren oho 
uba yako piya sini uruk lit fong watuk lamuhup fug. Aben fong watuk li 
ununggul asum men unuyug hililip angge men nonggoloho onorohole saloho 
wereg lit seni naruk hag toho hiren turuk lamuhup fug. Tuk fug angge wereg 
lit hinindi anggin toho siyag ane turukuk ulug wenggel harukmen eneg 
hinine eleg aruhumu hit-hit kim-kim atuk lit ngesekum turuk lamuhup. 
24Yehezkiel aruwen hit fahet enehangge tehekon hikit toho hiren oho turuk 
lamuhup. Anden ihiyon teko lahumu hit hinindi anggar atuk 
lit NINIKNI suwon Allah wereg ulug honoluk aruhu,’ ehek,” ulug hiyag 
isarikik. 
25Ari ulug hiyag isarikikmu Allahn nin an hiyag nutuk lit, ”Hat ap kinangmon 
welahenon, ap aruma An nibam ineyon ino inindi reg lit enehiyeg toho kik 
waharuk angge famen An nibam men it unumalikisi men Anden taluk 
enebuhuk. 
26Taluk enebuhuk sambil ino ap misig o Yerusalemen koloweg wilip 
aruhureg hat hiyag hirik waruhu. 
27Hiyag hirik waruhumu hat hambilik larehen hele uk fug teg laruhunon 
hebeloho husuhumu ap ino men henele uhup. Hat hubam teko lahu ane 
ariyen Israel inap inindi anggar amag ulug enehangge ari hubam aruhumu 

iren hat yet hiyahupteg An fahet NINIKNI Allah wereg ulug onoluk aruhu,” 
irisi. 

Yehezkiel 25 

Allahn ap o pumbuk wal taneg werehon alem angginon unubam umbuhu ibag 
ane 

(Yeh 25–32) 
Allahn Amon inap fahet ibag ane 

1  NINIKNI Allahn an nubam ele uruk lit, 
2”Hat ap kinangmon welahenon, haren Amon inap enengginang fil horohole 
leko yet hamihinteg alem angginon unubam aruhu ane fahet hiyag 
isamihinon tu: 
3NINIKNI suwon Allah inowen ele urukon tu holeg lamek! An nibam saliyohap 
turuson men Israel kinang siyahap turuson men Yehuda inap ininggik hele 
waroho o winama hondog eneplug laruson men fahet henehiyeg haruk lit 
henele hemet toho uruk lahep. 
4Ari fahet Anden hit yali fil inap ininggikmu hunumbahakukmu lekman 
wamuhupteg hit sehelimu o sabo wiroho wereg lit henesuburu men 
henembohom ag owe men naruk lamuhup. 
5Anden hiyag isahuk ane hikit toho ap arimanowen hinibam pumbuk suwon 
Raba inowen enembohom unta foroho lit o pumbuk toron walinggoho 
werehon arimanowen enembohom kambing domba endetuk lamuhup. 
Endetukmu yet isahupteg hit hinindi anggar atuk lit An fahet NINIKNI Allah 
ulug suwaleg ahun ino wereg ulug honoluk aruhu. 
6An HINIKNI suwon Allah inowen nele uruk lahiyon tu: Israel kinang siyahap 
turuson fahet hit Amon hinaben henehiyeg haruk lit wasubag sup isalug 
hininggik tag toho hunuyuhen telim turuk latikip. 
7Ari fahet Anden hit siyahap henepmin ulug ninggik leho lit ap o pumbuk 
winon ininggikmu hunumbahakukmu wamuhupteg hit mondabi elehap 
henebuhup. Elehap henebik waharukmu yet isahupteg hit hinindi anggar 

atuk lit An fahet NINIKNI Allah ulug suwaleg ahun ino wereg ulug honoluk 
aruhu,” irisi. 

Allahn Moab inap fahet ibag ane 

8  NINIKNI suwon Allah inowen ele urukon tu, ”Moab inaben enele uruk lit, 
’Yehuda inap arimano o pumbuk winon hag atusa,’ ulug apmayap eneptuk. 
9Ari fahet Moab inap inibam pumbuk fanowon tom fene werehon ununuk 
Bet-Yesimot men Baal-Meon men Kiryataim men ap seliyon ininggikmu 
umbuhukmu 
10yali fil inap wamuhupteg Amon inap inibam ilmig tahup hag toho Moab 
inap inibam arimano oho ilmig til kuhup. Kuhupmu ap misihen oho Amon 
inap ununuk fahet wenggel haruk laruhu fug. 
11Moab inap alem unubam werehon Anden haloho emberuk lit unusuhukmu 
inindi anggar atuk lit An fahet NINIKNI Allah ulug suwaleg ahun ino wereg 
ulug onoluk aruhu,” irisi. 

Allahn Edom inap fahet ibag ane 

12  NINIKNI suwon Allah inowen ele urukon tu, ”Edom inap arimanowen 
Yehuda inap ayeg waroho unusul ulug onolok ane anggolo unubam turuk lit 
alem angginon unubamap tarusa. 
13Ari fahet Anden Edom inap mondabi elehap enebuhuk ulug ninggik leho 
lit o pumbuk Teman famen tulug o Dedan fam abet wamet karog fam elehap 
enebil laruk lit inibam obog toho halog tuhuk ulug An HINIKNI suwon Allah 
inowen nele uruk lahi. 
14Anden Edom inap ayeg waroho unusimin ulug numalikisi Israel inap mon 
enebik waruhukmu iren An nindimu inahan turuk lit nolok haruk lahi ane 
hikit toho unubam turuk lamuhup. Ari roho tuhupmu Edom inap arimano 
inindi anggar atuk lit Allahn nit ayeg waroho nunusuruk ulug onoluk aruhu. 
An HINIKNI suwon Allah inowen nele aru uruk lahi,” irisi. 

Allahn Filistin inap fahet ibag ane 

15  NINIKNI suwon Allah inowen ele urukon tu, ”Filistin inap arimanowen 
Yehuda inap men indamet angge tog aptukmen eneg inirim anggolo haruk 
lit ayeg waroho siyahap enebul ulug onolok toho unusuruk latusa. 
16Ari fahet An HINIKNI palimu welahiyonen nele uruk lahiyon tu: Anden 
Filistin inap ik saho ahik ayegma werehon arimano siyahap enepmin ulug 
ninggik leho lit it ik alonggenma o Kretan watfag inap arimano obog toho 
elehap enebuhukmu misig oho welaruhu fug. 
17Iren An numalikisi unusuruk latusa ane fahet nahummu het haruk lit 
hebeloho unusuhuk. Hebeloho unusuhuk halug Filistin inap inindi anggar 
atuk lit Yehuda inap INIKNI Allah we tem toho wereg ulug onoluk aruhu,” 
irisi. 

Yehezkiel 26 

Allahn Tirus inap fahet ibag ane 

1 Nit o Babilonia kinang fam nunumbahik waharusa sambilen mo ilig am 
wirig am turukmen nanggolobenam larisimu pikalem keron inam atisi 
sambil NINIKNI Allahn an nubam ele irisiyon tu, 
2”Hat ap kinangmon welahenon, o Yerusalem siyahap turusa ane fahet o 
Tirus inaben enehiyeg haruk lit, ’O unuk salikap toho sok ap o pumbuk obog 
toho kurukon suwaleg ambeg ino halog toho siyahap turusama at anggengge 
nit amuhuk. Nit amuhukteg tung ninap welamuhuk angge famen o 
Yerusalem ino halog toho lin uhu,’ ulug abug uruk. 
3Ari fahet An HINIKNI suwon Allah inowen nele uruk lahiyon tu: Anden hit 
Tirus hinap men seliyap heneptuk lit ap o pumbuk anggolo henembeg mon 
enebik waruhukmu ik haglabut warik waharuk hag toho hunusik wamuhup. 
4Wamuhupteg elehet o Tirus walinggoho ohowonet o yaron wirihonet halog 
tuhupmu Anden kinang obog toho sabog toho hik isahukmu helep eneg 
welaruhu. 

5Helep eneg werehen ikan watuk inaben ikan watuk asum le ruruk ambeg 
hag aruhu ulug An HINIKNI suwon Allah inowen nele uruk lahi. O Tirus inap 
enenggengge arimano ap o pumbuk anggolowen huhulangge hilahupteg 
6ap o pumbuk toron walinggoho werehon pinggi unusuhup. Unusurukmu yet 
isahupteg Tirus inap arimano An HINIKNI Allah fahet inindi anggar aruhu,” 
irisi. 
7Irisireg NINIKNI suwon Allah inowen nin ele uruk lit, ”O Tirus siyahap tik 
lahun ulug ik eleruk filen Babilonia inap onowe Nebukadnezar ap suwon 
obog toho enemberimu werehon ino monde fuhukmu otsi anggolo men 
wamuhup. Otsi minggiroho winon enembohom kuda fam lahalug waharuk 
lit winon kereta wam kudan lisoho laruk angge fam lahalug wamuhup. 
8Wamuhupteg o pumbuk toron walinggoho werehon pin halog toho siyahap 
tuhupteg o Tirus walinggoho kilap enebik lalug elehet o ino huk toho 
kilabehon fene kinang hop til lahakup. Laharukmen ap seliyonen nunusuhup 
tohon ulug ununggulmu tog piyabangge langguk toho laharuk lit 
9halog turuk angge fam elehet ino halog tuhupteg kik turuk angge fam o 
yaron arimano oho fiyog tuhup. 
10Fiyog tuhupteg enembohom kuda anggolo emberimu lahalug waharuk lit 
unuyuhen kinang sobil waharukmu aheyen hit hondo heneptuk laruhu. 
Hondo henesugmu ap seliyon arimano elehet fam sok wirihon halog toho pin 
kurukmu enembohom unuyug men kereta menen eneplohok hum toho 
tuhuben elehet yuk tuhu. 
11Yuk tuhumu kebunggalem obog toho wam unuyuhen sabelebap 
tubusuhup. Tubusuhupmu hit Tirus hinap pinggi hunusuhupmu helep uwag 
hit hinindi winik-wonog angge ruruk lit witil laharikibon arimano fele roho 
lin isahup. 
12Lin isahupmu henenggengge men aben tohon ayeg waroho hilalug 
waharuk latikip angge men huhulangge hilaruk lit hinibam fanowon men 

elehet walinggoho ohowon men halog tuhup. Halog tuhup angge helebet 
eyet ikma hik isahup. 
13Hik isarukmu hit henehiyehen pinggong watuk lit henele hi roho sini 
yunggultuk lahebon Anden elehap tuhuk. 
14Elehap tuhukteg hit hinibam pumbuk ino siyahap tuhukmu helep eneg 
welaruhu. Helep eneg werehen ikan watuk inaben ikan watuk asum le ruruk 
lamuhup ambeg ino aben nin hebeloho wiri fuhup fug ulug 
An HINIKNI suwon Allah inowen nele uruk lahi,” irisi. 
15Irisireg NINIKNI suwon Allah inowen Tirus inap unubam nin ele uruk lit, 
”Ap seliyonen hunusurukmu hiren ya nga ulug mako wamburuk lit 
heneplohok tulungum tuhupmu ap yatma ik alonggenma werehonen hol 
hisahupteg enekolen unuwag elek turuk lamuhup. 
16Ari roho turukmu ap suwon-suwon ik saho ahik walinggoho werehon 
arimano lehoma hur atuk ambehen wambuhupteg enesum selmon men 
hesenggengge palehon men nonggole fuhupteg inindi yuwag am fug angge 
hit hunubam teko lahuwon fahet enekolen elek-elek angge ruruk lit 
kinangma heriyeg lamuhup. 
17Heriyeg lit hit hunubahet piya sini uhubon tu, ’Hit hinibam pumbuk ino ik 
saho ahik sehelimu ine roho wirig latisimu aben o Tirus unuk palimuwap 
turuk latusa. O ino mondabi siyag atisi! Indam o Tirus fahet ap ik ayegma 
werehon obog tohowen enekol haruk latusa. 
18Ketiya hit hinibam ino mako wamburuk lit eleg atisi ane fahet ap ikanggen 
fam werehon arimano enekolen elek-elek angge ruruk,’” irisi. 
19Irisireg NINIKNI suwon Allah inowen o pumbuk Tirus fahet nin ele uruk lit, 
”Anden hat siyahap habuhukmu ap enele teng uhup. Ik humon yenggeltil 
laharuk lit hondo habukag ulug Anden monde fik waruhuk. 
20Monde fik waruhukteg hat ap atam war atfahon enembeg welaruhunen 
kinang apma pilap habuhukmu ap warehon men o pumbuk indam halog toho 
lin uruk latfahon men iniraham welaruhun. Ap onolukon wereg ambeg 

suhuloho lahuk fug angge kinang apma weregman eneg fobik oho aben hat 
hundama inibam wit taruk lit welamuhup fug. 
21Anden hat siyahap habuhukon fahet aben hol hahupteg enekol anggolo 
haruk lamuhup. Iren hat yami habuhup angge famen hat mondabi eleg 
laruhunmu hiyag habuhup fug,” ulug NINIKNI suwon Allah inowen ele irisi. 

Yehezkiel 27 

O Tirus fahet piya sini ibag ane 

1  NINIKNI Allahn an nubam ele uruk lit, 
2”Hat ap kinangmon welahenon, o pumbuk Tirus fahet piya sini imihin! 
3O Tirus saho ahik ahum ke larukon fahet sok hag toho wereg lit o pumbuk 
ik ayegma werehon anggolo enenggengge ayeg waroho hilarukon fam 
imihinon tu: NINIKNI suwon Allah inowen ele urukon tu holeg lamin! Haren 
hele hemet toho uruk lit, ’An nebe mondabi tuhum welahi,’ uruk latikin. 
4Hat kou ik ahum pali ke laruk angge fano anggolowon hag toho wit 
haptusama iken waling hasug latisi. 
5Hat hebe e mur ineyon tom Hermon famen walug waharuson fam wiri 
hubahalug e sahi yaron tom Libanon famen walug waharuson kou pulmu 
hutuk teberusa. 
6E wali o Basan werehon fam kou waruk angge wituk lit e wali ikanggen 
Siprus famen walug waharuson fam pila witusa. Pila ino fene hesenggengge 
melei fam warusa. 
7Kou ino homhomowen walug laruk laruhu ulug sum il hik toho yihikon o 
Mesiren hilaruson e kou pulmu hutuk teberuson famen tuhuloho pilabeg 
latisi. Sum ino fene hesenggengge ohoma aben yet haruk lit Tirus inaben 
tohon ulug onoluk atusa. Sum wiyuk anggen men mut men palehon ikanggen 
Elisa famen walug waharuson fam kou ino ungga saltusa. 
8Hat humalikisi Tirus inap inindi anggat teg lit kou ino senegma o Sidon inap 
men Arwad inap menen e fam ik il watuk lit kou ino waruk latusa. 



2306 

 

 
ALLAH WENE 

© 2018, Indonesian Bible Society. 
 

 
 

 

9O Gebal inap onowesi roho werehon men inindi anggat tehon menen ik kou 
elma kuhu rohon ulug e siyag atuk ambeg haltuk latusa. Hat ari hag toho 
weregma ap o kema-kema werehonen nungge-nungge onggo paloho ayeg 
waroho hulul ulug kou fam ik saho ahik keyen hambeg waharuk latusa. 
10O Persia inap, Lud inap, Put inap menen hat fahet tog aptuk latusa. Tog 
aplug sum ununggulmu langguk turukonet enesing wan turukonet 
nonggoloho aben eneliliyangge lahaptuk hag toho hat hibam ubahat fene 
sukni ferusa. 
11O Arwad inap men hat humalikisi sehen senehon men ambiyeg elehet 
hibam walinggoho ohowon fene unduhukmu o Gamad inap arimano o yaron 
fam lahalug ap seliyon yet enesug latusa. It arimanowen enesing wan 
turukon nonggoloho elehet fene po ril laharuk lit o Tirus ino mondabi 
fanowap turuk latusa. 
12Haren fano-fano angge anggolo foroho latikinmu o Tarsis inaben haren 
angge ayeg waroho hilaruk lit ili ruruk angge perak men, ine angge besi men, 
anggin angge timah huluwon singon men og hutuk latusa. 
13O Yunani inap, Tubal inap, Mesekh inap menen haren angge ayeg waroho 
hilaruk lit tembaga ineyon fam wirig angge men hamingmingangge 
welamuhubon ulug ap men og hutuk latusa. 
14O Bet-Togarma inaben haren angge ayeg waroho hilaruk lit wam kuda ap 
lahalug larukon men, wam kuda kereta lisoho walug larukon men, wam 
bagal men og hutuk latusa. 
15O Rodos inap men o kema-kema ik ayegma werehon menen haren angge 
ayeg waroho hilaruk lit melei men e sahi men og hutuk latusa. 
16Haren fano-fano angge anggolo foroho latikinon winon o Edom inaben 
ayeg waroho hilaruk lit helep il mut palehon hahon men, helep ili faya 
rurukon winon men, melei men, hekel polu fam palehon men, sum wiyuk 
anggen, mut, polu men fam palehon men, sum il sulumon kindik hein fam 
yihikon men og hutuk latusa. 

17O Yehuda inap men Israel inap men haren angge ayeg waroho hilaruk lit 
roti anggen men, amben fano angge men, kin ahaluwe men, e zaitun ahaluwe 
men, e ahaluwe ap hihir eneptuk angge men og hutuk latusa. 
18Haren fano-fano angge anggolo foroho latikinon winon o Damsyik inaben 
ayeg waroho hilaruk lit ik anggur o Helbon yahowon ahaluwe men, wam 
domba o Sakhar forohowon onoruk men og hutuk latusa. 
19O Uzal kinangma werehon Wedan inap men Yawan inap menen haren 
angge ayeg waroho hilaruk lit besi ineyon fam wirig angge men amben fano 
angge men og hutuk latusa. 
20O Dedan inaben haren angge ayeg waroho hilaruk lit wam kuda fam 
lahalug heriyeg ambeg fahet sum fanowon og hutuk latusa. 
21O Arab inap men o Kedar kinang seneg inap menen haren angge ayeg 
waroho hilaruk lit wam kambing domba yuhambukon unumaliket og hutuk 
latusa. 
22O Syeba inap men Raema inap menen haren angge ayeg waroho hilaruk lit 
e ahaluwe amben fano anggolowon men helep ili faya rurukon eke hag eke 
hag men emas ili rurukon men og hutuk latusa. 
23O Haran inap, Kane inap, Eden inap, Asyur inap, Kilmad inap menen oho 
haren angge ayeg waroho hilaruk lit 
24sum fanowon wan turukon men, sum wiyuk anggen fam palehon men, sum 
il yinggirik-yenggereng urukon men, sum pilama tuwaltukon men, kumbi 
ineyon men og hutuk latusa. 
25It obog tohowen ayeg waroho og hutuk latusa angge arimano kou humon 
ik ahum pali keyen laruk angge fam hambeg walug waharuk latusa. Walug 
waharukmen eneg hat ik saho ahiken waling hasugmu kou ik ahum pali ke 
laruk angge hag toho welatikinon hundama hanggengge anggolowen keleg 
atisi. 

26Keleg atisimu hotsiyen e fam ik il watuk lit ik saho ahik pulmu og haplug 
larusa. Larukmen siyelu yali filen waharuk lit hat halog haptisi. 
27Halog haptisimu hat ik ahummu wambirikinmu mun angge man angge 
haren tohonet aben ayeg waroho og hutuk latusa anggeyet hotsi kou ino 
senehon men, e siyag atuk ambeg haltukon men, hanggengge ap ayeg 
waroho og isarukon men, sehen senehon hat windat haplebon men 
humalikisi obog toho men ik ahummu ubuk irikip. 
28Ubuk uruk lit hotsi kou senehon arimano enekolen enele ngik-ngog 
urusama kinang ik walinggoho werehon yuk-yuk angge ruruk latisi. 
29Yuk-yuk angge rurukmu kou seneg inabet e fam ik il watuk inabet obog 
toho hat humbahalug ik ilanma larusareg 
30-31hat fahet inindi siyahen onoruk paloho ununggul ahap eneg tebelug fesi 
enebene lahaptusareg enele hi roho uba yatuk lit ul ke imbil-ambal uruk. 
32It arimanowen hat fahet piya sini uruk lit, ’O Tirus iken walinggig ambeg 
inowen ap enele teng urusa hag toho o winon wereg ano? 
33Indam haren mun angge man angge foroho latikinon ik ahum pali ke walug 
laruk lit ap ayeg waroho og isaruk latikin. Og isaruk latikin angge 
arimanowen o pumbuk anggolo keleg atusama onowesi suwon tung atusa. 
34Ketiya hat halog haptusama hat hebeyet mun angge man angge haren 
foroho latikinonet humalikisi obog tohowet ik ahummu ubuk irikip. 
35Ubuk urukmu ap ik ayegma werehon obog toho inil heneko yet hiyaruk 
latusa. Onowesi enekolen enemenderuk ambo misig-misig angge ririsimu 
homhombuk turuk latusa. 
36Hubam tirisi ane fahet hol hahupteg aben angge ayeg waroho hilaruk inap 
o kema-kema werehonen wasubag sup isaruk lit hinggaliyap haptuk 
lamuhup. Hat mondabi eleg atikin ane fahet hol haruk lit aben yuk lagmag 
uruk lamuhup,’ ulug piya sini uruk,” irisi. 

Yehezkiel 28 

Tirus inap onowe suwon komo ribag ane 

1 NINIKNI Allahn an nubam ele uruk lit, 
2”Hat ap kinangmon welahenonen o Tirus inap onowe suwon hiyag 
itmihinon tu: NINIKNI suwon Allah inowen ele urukon tu holeg lamin! Hat 
Allah hag toho welahen fug, we ap kinangmon welahen angge famen 
hinggarehen palimuwap taruk lit, ’An Allah welahireg aben nunumbasi ulug 
wel eneptukon arimano lehoma heriyeg hag toho an oho ik ahum pulmu 
heriyeg lahi,’ uruk lahen. 
3Daniel indi anggat teg latfag fugmu hat eneg hindi anggat toho wereg lit 
alem hirahowon oho holuk teg lahen. 
4-5Mun ane man ane fuki roho wenggel haruk lit umbagpag turuk angge emas 
men perak men haren angge winon foroho lahen ambeg imbik kurukmen 
eneg tung atikin. Mun angge man angge onggo paloho ayeg waroho hilaruk 
lit tung atikinteg nine roho welahi ulug winik-wonog angge ruruk lahen. 
6Ari fahet NINIKNI suwon Allah inowen ele urukon tu: Haren Allah hag toho 
welahi ulug palimuwap taruk lahenma 
7Anden ap o winamon onolok anggolowon henembeg mon enebik 
waruhukmu karog ininggikmu seneko wamuhupteg hat indi anggat teg lit 
fano-fano angge ayeg waroho hilarikin angge obog toho siyahap tuhupmu 
umbagpag turuk lahen ane eleg aruhu. 
8Eleg aruhumu hat ik pulmu welahenon huwabuhupmu kinang apma ap 
warehon wereg ambeg wambuhun. 
9Huwabul ulug wamuhubon onolohotman haren Allah hag toho welahi uhun 
ano? Hat huwabuhubon ininggikmu welaruhunmu ap kinangmon welahen 
ane ino inam aruhu. 
10Ap o winamon arimanowen huwabuhupmu hat ap enembilahap paleg 
elehon war atuk hag toho war aruhun. An HINIKNI suwon Allah inowen nele 
aru uruk lahi,” irisi. 

O Tirus inap onowe fahet piya sini ibag ane 

11 NINIKNI Allahn an nubam ele uruk lit, 
12”Hat ap kinangmon welahenonen o Tirus inap onowe suwon fahet piya sini 
imihinon tu, ’NINIKNI suwon Allah inowen ele urukon tu holeg lamin! Hat 
hindi anggat teg lit hebe fano rehen aliliyangge mondabi fanowon hag toho 
welatikin. 
13Indam haren sum fanowon wan teg lit Allah angginang Eden fam welatikin. 
Sum ino fam helep ili faya rurukon eke hag eke hag topno reg latusa. Helep 
itano il ip orohole hahon, il puhulik palehon hahon, il ik wirik anggolowon 
hahon, il polu palehon hahon, il singon yanggowon altap tohon, sili 
umbagpag turukon, il piyanu palehon hahon, il mut palehon hahon, il sing 
pohol hahon men topno reg latusa. Sum inowet aliliyangge emas umbagpag 
turukonet Anden wal haptikik sambil ino hat fahet emberusa. 
14Emberusama Anden hat hiyag hutuk lit not malaikat An nangginang 
forohowon ino iraham welaruhun ulug hiyag hitikikmu hat An nantom fam 
wereg lit helep indok ambulpul turuk hahon sehelimu la wam turuk latikin. 
15Hat wal haptikik sambilen tulug siyag ane tuk fug angge fano roho 
welatikin angge famen fobik siyag ane turukon ak tirikin. 
16Haren aben angge ayeg waroho hilamin ulug holok ane unubam turuk lit 
siyag ane anggolo turuk latikin. Ari fahet An nantom embeselug wilip amin 
ulug hiyag hitikikmu malaikat inowen hat helep indok ambulpul turuk 
hahon sehelimuwen yanggal haptisi. 
17Hat hebe fano welatikin ane ariyen norohole fano ulug winik-wonog angge 
ruruk latikin. Tung atikin ane ariyen hat hindi nin atisi. Nin atisimu Anden 
hat siyahap haptukmu ap suwon-suwon arimanowen yet hiyawag ulug hat 
kinangma hik hiya wambirikik. 
18Haren mun angge man angge aben tohon ayeg waroho hilamin ulug siyag 
ane til-wil noruk lit o fanowon sembahyang uruk latikin ibam arimano 
siyahap turuk latikin. Siyahap tirikin ane ari fahet Anden hat hibam pumbuk 

pulmuwen indok hum toho munggaltikikmu hat hinarisi. Hat hinarisimu ap 
hat hambeg waharuk lit yet harukmen ul eneg weregma yet haruk. 
19Ap o pumbuk walinggoho werehon hat indam welatikin ane onoluk atuson 
arimanowen hat mondabi eleg atikin ane yet haruk lit alem ari hahon 
nunubam aruhu rohon ulug enekol haruk,’ imihin,” ulug hiyag nitisi. 

Allahn o Sidon inap fahet ibag ane 

20  NINIKNI Allahn an nubam ele uruk lit, 
21”Hat ap kinangmon welahenon, haren o pumbuk Sidon fil horohole leko 
yet hamihinteg alem angginon ubam aruhu ane fahet hiyag itmihinon tu, 
22’NINIKNI suwon Allah inowen ele urukon tu holeg lamin! Hit o Sidon hinap 
An men seli roho welamuhuk. Hiren siyag ane turuk latikipmu An nebe usa 
fulu reg lahiyonen alem angginon hunubam emberukmu aben yet niyahupteg 
An nubahet NINIKNI Allah wereg ulug onoluk aruhumu An nunuk palimuwap 
naptuk lamuhup. 
23Anden ouk alem suwon men ap seliyon men hunubam monde fik 
waruhukmu o kema-keman wamuhupteg karohen hunusuhubon hinibam 
pumbuk ke lin-lan urukmu kalem laruk ke ap warehen eneg keleg aruhu. 
Anden ari roho hunubam turukmu yet niyahupteg An nubahet NINIKNI Allah 
wereg ulug honoluk aruhu. 
24Ari obog toho teko lahumu ap seliyon Israel inap walinggoho werehonen 
inda yako apmayap eneptuk lit alohen hak eneptuk ane eleg aruhu. Eleg 
aruhu ane ariyen Israel inap arimano NINIKNI Allah wereg ulug onoluk aruhu. 
25An HINIKNI suwon Allah inowen nele uruk lahiyon tu: An nebe usa fulu reg 
lahiyon ap o pumbuk obog toho iniline inam atuk lit An numalikisi Israel 
inap arimano o pumbuk kema-kema hik-hak isarusa ambehen palu 
enebuhukteg hondog eneplug waruhukmu inindi yuwag toho kinang An 
namingmingangge Yakub og itik iyahon fam wereg lit 
26inibam men anggur yabuk men wit taruk lamuhup angge famen ap o 
pumbuk walinggoho werehon it inda yako apmayap eneptukon arimano 

Anden alem angginon unubam umbuhuk. Umbuhuk ane ariyen Israel inap 
arimano Allah NINIKNI wereg ulug onoluk aruhu,’ imihin,” irisi. 

Yehezkiel 29 

Allahn o Mesir inap fahet ibag ane 

1Nit o Babilonia kinangma weregman eneg mo ilig am wirig am turukmu 
numenam larisimu pikalem numenon fam hup nisanggowen 
atisimu NINIKNI Allahn an nubam ele uruk lit, 
2”Hat ap kinangmon welahenon, haren o Mesir inap onowe suwon wereg fil 
horohole leko yet hamihinteg at men umalikisi obog toho men alem 
angginon unubam aruhu ane fahet hiyag itmihinon tu, 
3’NINIKNI suwon Allahn ele urukon tu holeg lamin! Hat Mesir inap onowe 
suwon welahenon An men seli roho welamuhuk. Hat manu humon hahik 
ahum pulmu yinggig lahenonen hele uruk lit, ’Ik Nil aru anden wal tiyag 
angge re an ngi reg lahi,’ uruk lahen. 
4Ari uruk lahenma Anden hat hiyahundema ayeg angge fam hak toho lit 
haplug hat hebeyet ik ahummu wereg angge hahapma topno rehonet hahik 
ahum pulmuwen wilip habik waruhuk. 
5Wilip habuhukteg hat hebeyet ik ahummu wereg anggeyet lekma hik 
hiyahukmu aben hat kinangma sal habuhup fugmu Anden olomene men 
suwe menen hinawag ulug og isahuk. 
6Og isahuk ane ariyen Mesir inap obog tohowen An HINIKNI Allah nubahet 
we tem toho wereg ulug onoluk aruhu. Israel inaben hat fahet wenggel haruk 
lit nit fahet fili tomuk toho larukon hag toho wereg peruk latusa angge famen 
7fili ino tomuk toho larukmen si ruruk lit unumaloma hak eneptukmu fuk 
toho wat tarukon hag atikin. 
8Ari fahet An HINIKNI suwon Allah inowen nele uruk lahiyon tu: Anden hat 
ap seliyon ininggikmu humbahakukmu humalikisiyet hambohomet obog 
toho unusuruk lit 

9o Mesir kinang atogman atogma siyahap tuhupmu ap enele teng uhup. Ari 
roho teko lahu ane ariyen Mesir inap An HINIKNI Allah nubahet we tem toho 
wereg ulug onoluk aruhu. Haren hele uruk lit, ’Anden ik Nil wal tiyag angge 
re an ngi reg lahi,’ uruk lahenma 
10Anden hat hebeyet hahiket hangginanget siyahap habuhukmu o Migdol 
famen tulug o Siene fam o Etiopia kinang hili-hilimu oho lekma hag aruhu. 
11-12Lekma hag aruhumu Anden Mesir inap arimano o kema-kema hik-hak 
isahuk. Hik isahukmu o Mesir kinanget pumbuket Anden siyahap tuhukon 
arimano o pumbuk walinggoho werehon men enengginang men siyahap 
turuk lamuhubon hag toho welamuhup. O arimano abet wamet laruk 
lamuhup fugmu ap misihen oho ibam wit ta fug angge weregman eneg mo 
ilig am wirig am turukmu teng misigmen nubam hilag nuwalen 40 aruhu. 
13An HINIKNI suwon Allah inowen nele uruk lahiyon tu: Mo teng misigmen 
nubam hilag nuwalenam lahumu Anden Mesir inap arimano o pumbuk 
kema-kema hik isahuk ambehen palu enebuhuk. 
14-15Palu enebuhukteg ap aruma hebeloho fanowap enebuhuk ulug indam 
yug toho welatfag ambeg o Patros kinang fam hondog eneplug waruhukmu 
hinibam yugmu welamuhup. Iren o pumbuk winon apmayap enebuhup 
tohon ulug Anden inine elehap enebuhukmu inine mondabi elehen o pumbuk 
winon onowesiyen sen enesuhon men wirim teg lamuhup fug. 
16Wirim teg lamuhup fugmu yet isahupteg Israel inap inindi anggar atuk lit 
o Mesir inaben ili og nenebik wamuhup ulug saplangge wenggel haruk 
latukuk ulug onoluk aruhumu Mesir inaben oho An nubahet NINIKNI suwon 
Allah wereg ulug wenggel haruk lamuhup,’ imihin,” irisi. 

Allahn o Mesir kinang hun Nebukadnezar og uruhuk ibag ane 

17Nit o Babilonia kinang fam weregman eneg mo ilig am wirig am turukmu 
teng misig atisimu pikalem tamon ket inam atisi sambil ino NINIKNI Allahn 
an nubam ele uruk lit, 

18”Hat ap kinangmon welahenon, Babilonia inap onowe suwon 
Nebukadnezar inowen o Tirus inap apmayap enebuhup ulug umalikisi hiyag 
isarisimu o Tirus pin kuhuk ulug lisag toho wal harukmen ununggul oruk 
het-het larisimu unumalo hokum turuk latisi angge famen saplangge turuk 
latusa. 
19-20Ari fahet An HINIKNI suwon Allah inowen nele uruk lahiyon tu: 
Nebukadnezar umalikisi menen Anden hiyag isarikik ane hikit toho o Tirus 
pin kuhuk ulug wal harusa. Wal harusa ane ino fahet onggo og isamin ulug 
o Mesir kinang ino Nebukadnezar inggikmu emberuk lahi. Emberuk lahimu 
aren mun angge man angge fanowon Mesir inaben tohon wahureg umalikisi 
onggo og isahu. An HINIKNI suwon Allahn nele aru uruk lahi. 
21Ari roho tuhuk li Anden Israel inap arimano nin hebeloho inineyap eneptuk 
lit haren oho hakol eleg toho hele hiyag isaruk laruhunen let habuhuk. Let 
habuhuk ane ariyen Israel inap inindi anggar atuk lit NINIKNI Allah wereg 
ulug onoluk aruhu,” irisi. 

Yehezkiel 30 

Allahn Mesir inap alem unubam umbuhuk ibag ane 

1 NINIKNI Allahn an nubam ele uruk lit, 
2”Hat ap kinangmon welahenonen An nunuk fam Mesir inap hiyag 
isamihinon tu: NINIKNI suwon Allah inowen ele uruk lit, ’Henekolen henele 
ya nga uruk lamek! NINIKNI Allahn alem obog toho kong tuhu sambil horog 
teg. 
3O ino sambil hina singonen eneg hondo reg laruhumu NINIKNI Allahn o 
pumbuk kinang atogman atogma werehon alem unubam umbuhu. 
4Umbuhu ane hikit toho ap seliyon wamuhupteg o Mesir inap unusuruk lit 
enenggengge fanowon hilalug inibam halog toho olunap tubusuhupmu 
Etiopia inap arimanowen hol haruk lit enekol haruk lamuhup. 



2315 

 

 
ALLAH WENE 

© 2018, Indonesian Bible Society. 
 

 
 

 

5O ino sambil Mesir inaben onggo fahet nit men tog abik laruk lamuhuk ulug 
mingming enebuhubon Etiopia inap, Put inap, Lud inap, Arab inap, An 
numalikisi Israel inap men oho ap seliyon arimanowen unusuhup,’ uruk. 
6 NINIKNI suwon Allah inowen nin ele urukon tu: O Mesir inap inibil atukon 
arimano obog toho unusuhupmu o Migdol famen tulug Siene fam kinang 
obog toho ap warehen keleg aruhumu Mesir inap enebe hemet til laruk lit 
inine roho turuk ane eleg aruhu. 
7O Mesir pumbuket kinanget siyahap tuhubon arimano o pumbuk 
walinggoho werehon men enengginang men siyahap tuhubon hag toho 
welamuhup. 
8Anden o Mesir kinang harep pisako siyahap turuk lit Mesir inap inibil 
atukon obog toho elehap enebuhuk ane ariyen Mesir inap An HINIKNI Allah 
nubahet Allah tem toho wereg ulug onoluk aruhu. 
9O ino sambil o Etiopia inap inindi yuwag toho weregman enekolap enebik 
lalihip ulug Anden ap mon enebuhukmu kou fam ik Nil ahum pali keyen 
enembeg lahupteg o Mesir mondabi siyag atisi ulug hiyag isahupmu 
enekolen elek turuk lamuhup. O Mesir siyag aruhu sambil ino we tem toho 
horog teg! 
10An HINIKNI suwon Allah inowen nele uruk lahiyon tu: O Mesir inap enebe 
hemet til laruk lit inine roho turuk ane elehap tik lahun ulug Anden o 
Babilonia inap onowe suwon Nebukadnezar hiyag uruhuk. 
11Hiyag uruhuk ane hikit toho Nebukadnezar inowen umalikisi men o 
pumbuk winamon onolok inap men hondog eneplug waruhureg o Mesir 
kinang harep pisako siyahap turuk lit Mesir inap unusuhup. Unusuhubon 
arimano lin-lan uhupmu kinang obog toho ap warehen keleg aruhu. 
12Keleg aruhumu Anden ik Nil ino firihap tuhukteg Mesir kinang seiyon ino 
siyahap tukag ulug ap o winamon unubabut onolokon ininggikmu umbuhuk 
ulug An HINIKNI Allahn uruk lahi,” irisi. 

13 NINIKNI suwon Allah inowen nin ele uruk lit, ”Mesir inaben tu Allah hag 
toho wereg ulug wel eneptuk anggeyet usangge o Memfis werehonet Anden 
halog toho siyahap tuhukteg onowesi obog toho elehap enebuhukmu 
unumalikisiyen enekol haruk lamuhup. 
14Anden o pumbuk Patros olunap tuhukteg o Soan harep pisako siyahap 
turuk lit o Tebe alem angginon ubam umbuhuk. 
15O Sin elehet ineyon walinggoho ohowon ino ubam nolok ane turuk lit o 
Tebe inap inibam fanowon elehap tuhuk. 
16O Mesir kinangma indok ambulpul turukon munggale fuhukmu o Sin ouken 
inel-hanel uruk laruhu. O No elehet walinggoho ohowon ino pin halog toho 
kuhupmu o Tebe inap arimano likiya hupmu ap seliyonen enekolap eneptuk 
lamuhup. 
17Ap kabiniyon o On men Pi-Beset men werehon pinggi unusuhupmu hiyap 
arimano hele waroho hondog eneplug lahup. 
18Mesir inaben enebe hemet til laruk lit inine roho turuk ane Anden o 
Tahpanhes inowen elehap turukmu mo anum pulmu weregman famen hina 
singon eneg keleg atuk lit o hik kuruwag teng uhu. O hik tegma hiyap hele 
waroho o winama imbisik lahup. 
19Ari roho o Mesir inaben siyag ane turuk latuson fahet ayeg waroho alem 
angginon unubam umbuhuk. Umbuhuk ane ariyen An HINIKNI Allah nubahet 
Allah tem toho wereg ulug onoluk aruhu,” irisi. 

Mesir inaben inine roho turuk ane eleg aruhu ibag ane 

20Nit o Babilonia kinangma weregman eneg mo ilig am wirig am turukmu 
nanggolobenam larisimu pikalem tamon fam hup sabirenam 
atisimu NINIKNI Allahn an nubam ele uruk lit, 
21”Hat ap kinangmon welahenon, Anden Mesir inap onowe suwon inggik 
ineyon fala ririkikmu fano aruhu rohon ulug tahangge rubuhup fugmu nin 
hebeloho ine atuk lit karog seneg laruhu fug. 

22Ari fahet An HINIKNI suwon Allah inowen nele uruk lahiyon tu: An Mesir 
inap onowe suwon men seli roho wereg lit inggik fuma oho fala ruhukmu 
karog inggikmuwen kobog toho wambuhu. 
23Wambuhumu Anden Mesir inap arimano o pumbuk kema-kema hik-hak 
isahuk. 
24Hik isahukteg o Babilonia inap onowe suwon inggik ineyap turuk lit karog 
Anden tohon og uruhukmu Mesir inap onowe suwon inggik piren sengge 
regma Babilonia inap onowe suwon alukeman ap karohen watukmu ouken 
ngi hum uruk hag toho uruk laruhu. 
25Anden we tem toho Babilonia inap onowe suwon inggik ineyap tuhukmu 
Mesir inap onowe suwon inggik ine elehen imbik wamburuk laruhu. Anden 
Babilonia inap onowe suwon ino karog Anden tohon og uruhukmu Mesir 
inap unusik lahu halug Mesir inap inindi anggar atuk lit An HINIKNI Allah 
fahet Allah tem toho wereg ulug onoluk aruhu. 
26We tik-tem toho onoluk aruhuwen Anden Mesir inap arimano o pumbuk 
kema-kema hik-hak isahuk,” irisi. 

Yehezkiel 31 

Mesir inap onowe suwon e fam wirim tibag ane 

1Nit o Babilonia kinang fam weregman eneg mo ilig am wirig am turukmen 
nanggolobenam larisimu pikalem hinahanehon ket inam atisi 
sambil NINIKNI Allahn an nubam ele uruk lit, 
2”Hat ap kinangmon welahenon, o Mesir inap onowe suwon umalikisi 
anggolo sen enesuhon ino ubam hele imihinon tu, ’Hat hine roho welahenon 
nungge fam wirim timin? 
3Hat e sahi yaron tom Libanon fam werehon hag toho welahen. E ino ondomi 
hina sehelimu laharukmu inggik fano tuwalik laruk lit nungge-nungge alma 
werehon sakowap turuk. 

4Ik kinangman lahalug e ino walinggoho laruk lit umanggen ineyap turukmu 
yat toho laharisi. Ik inowen e walinggoho werehon obog toho ahaluweyap 
turuk. 
5Ik inowen ahaluweyap turukmu e inggik anggolo atuk lit yat toho wilibig 
larukmu ondomi yat toho laharisiyon men e obog toho winon men wirim teg 
latisi fug. 
6Suwe obog toho inggikmu ei wirik waharukmu e ino alman wam pak mene 
menen umalik indag taruk latusa. Ap o pumbuk suwon kema-kema werehon 
arimano e ino alma sakoma kik waharuk latusa. 
7Ik anggolowen umanggen ahaluweyap turuken ondomi yat toho 
laharisiyonet inggik yat toho wilibihonet fano reg latusa. 
8 E ino mondabi fano regma e sahi Allah iyabukmu werehon arimano e ino 
men wirim teg eleg. E mur inggik men e suwon eke inggik men at inggik hag 
toho wereg eleg. E An niyabukmu werehon obog toho e ino men wirim teg 
elegma e ino eneg fano reg latisi. 
9Anden e ino ineyap tirikikmu e An niyabuk Eden fam werehon obog 
tohowen e ino yet haruk lit e fanowon ari hahon nit welahe fug ulug inindi 
siyag atisi. 
10Ari fahet An HINIKNI suwon Allah inowen nele uruk lahiyon tu: E ino yat 
toho laharisireg ondomi pohol men hunduhuken indimuwen su reg lahi ulug 
palimuwap taruk. 
11Palimuwap taruken Anden e ino fahet nirim haruk lit ap suwon ine roho 
turukon ekeyen e inowen siyag ane turuk latisi ane wirim toho ubam turuk 
lamag ulug inggikmu umbuhuk. 
12Umbuhukmu ap o pumbuk winamon unubabut mondabi onolokon 
wamuhupteg e ino muhuk fusuhup. Muhuk fusuhupmu inggik kuluk waroho 
punu ke pule ke fanggong ke lin-lan uruk lamuhup. Lin-lan urukmu ap o 
pumbuk obog toho e ino alma sakoma kuruk latusa ambeg embeselug lahup. 

13Lahupmu suwe obog toho e muhuk fusuhubon ino onggokma hur arik 
waharukmu wam pak mene menen e inggik kuluk waroho lin-lan uhubon 
arimano sobir isalug laruk lamuhup. 
14Ari fahet e ik ayegma werehon misig oho pohol men hunduhuk laruhuk 
ulug yat toho lahaku fug. E iken ahaluweyap turukon misihen oho nine roho 
welahi ulug palimuwap tahu fug. E yaron arimano obog toho aben mutuk 
lamuhup. Mutuk lamuhupmu ap war atukon hag toho kinang apma 
wamburuk lamuhup. 
15An HINIKNI suwon Allah inowen nele uruk lahiyon tu: Anden e sahi ino ap 
warehon wereg ambeg pilabuhukon fahet aben fong watuk hag toho ik 
kinang apmon firig atukmu ik wirig atukon oho eleg aruhu. Eleg aruhumu 
tom Libanon inowen oho fong watukmu e obog toho ilim aruhu. 
16Anden e ino pilabuhukmu ap warehon wereg ambeg wamburuk lit aplohok 
tulungum turukmu hol hahupteg ap o pumbuk obog toho enekolen unuwag 
elek-elek angge ruruk lamuhup angge famen e fanowon Allah iyabuk Eden 
fam welatusonet tom Libanon fam welatusonet ik ayegma welatusonet ap 
warehon wereg ambeg tam wamburuson arimanowen e sahi ino men 
ambiyeg welamuhuk ulug enehiyeg haruk lamuhup. 
17It obog toho ap karohen unusuruson men ambiyeg weregma ap o pumbuk 
ekeyon-ekeyon e sahi ino alma welatuson arimano oho enembeg wambik 
wamuhup. 
18E sahi ino fam wirim toho uruk ane ari Mesir inap onowe suwon umalikisi 
men enebe hemet til larukon fahet uruk. E sahi fanowon yat toho laharisiyon 
ino hahon Allah iyabuk Eden fam e winon wereg eleg angge famen e inowet 
Allah iyabukmu wereg ahen arimanowet ambiyeg ap warehon wereg ambeg 
pilap enebuhupmu Allah enepeleg inap men karohen unusuruson men 
enesehelimu yinggig lamuhup ulug An HINIKNI suwon Allah inowen nele 
uruk lahi,” irisi. 

Yehezkiel 32 

Mesir inap onowe fahet piya sini ibag ane 

1Nit o Babilonia kinang fam nunumbahik waharusa sambilen mo ilig am 
wirig am turukmen nisanggowen larisimu pikalem nisanggowon ket inam 
atisi sambil NINIKNI Allahn an nubam ele uruk lit, 
2”Hat ap kinangmon welahenon, haren Mesir inap onowe suwon fahet piya 
sini imihin! Imihinon tu: O pumbuk obog toho sehelimu hat eneg hine roho 
wereg lit olomene kabiniyon hag toho welahi perikin angge famen manu ik 
ahummu werehon hag toho welatikin. Hat hambiyangman ik sililim toho 
wiliptuk lit ik il kul amag ulug huyuhen sabelepma sobir isil laruk latikin. 
3 NINIKNI suwon Allah inowen ele urukon tu holeg lamin: Anden nasum ikan 
watukon ino ik ahummu pilabuhukmu hat yuhar aruhunmu Anden hiyag 
isahuk ane hikit toho ap o pumbuk anggolowen hat ik ahummuwen lisoho 
wilip habik wamuhup. 
4Wilip habuhupmu Anden hat anggenma hik hiyahukteg suwe wam pak 
mene menen hat hinawag ulug og isahuk. 
5Anden hat hunu wisal-wisal tom fene imbil laruk lit tonggoma oho 
humbahakukmu keleg aruhu. 
6Hat hamep kinangen nawag ulug Anden hik isahukmu tom famen ik hul hag 
toho wambuhu. 
7 Anden hat siyahap habik oho lit pohol hina singonen hondo ruhukmu mo 
pikalem suhal il hik aruhu. 
8Asinandi turukon obog toho Anden hikap tuhukmu hat hangginang atogman 
atogma hik kuruwag teng uhu. An HINIKNI suwon Allah inowen nele aru uruk 
lahi. 
9Anden hat humalikisi men o kema-kema pumbuk hiren yet haruk latikip 
fuhon fam hik-hak hisahuk. Hik hisahuk ane fahet ap o pumbuk anggolowen 
hol hahupteg inindi anggin toho welamuhup. 

10Anden huwatmin ulug karog leg harukmu yet niyahupteg o pumbuk 
anggolo ap wal tanehen siyag aruhuk ulug enemelmel eneptukmu onowesi 
inindi angginen lebe ruk fug angge welamuhup. 
11An HINIKNI suwon Allah inowen nele uruk lahiyon tu: O Babilonia inap 
onowe suwon inowen hunusimin ulug karog seneko henembeg waruhu. 
12Waruhumu ap o pumbuk winamon onolok anggolowon at ombolim 
lahubon arimanowen Anden hiyag isahuk ane hikit toho tog enembong se 
roho aptuk lit hat humalikisi mondoko werehon unusuhup. Unusuhupmu 
Mesir inap enebe hemet til laruk lit inine roho turuk ane eleg aruhu. 
13Eleg aruhumu Anden Mesir inap enembohom obog toho elehap 
enebuhukmu ap unuyug men wam unuyug menen ik naruk ambeg sobir 
isarukmu ik il kul teg laruhu fug angge famen 
14ik Nil ino il wirik teg lit e zaitun ahaluwe hag toho fano laruk laruhu. 
An HINIKNI suwon Allah inowen nele aru uruk lahi. 
15Anden o Mesir inap elehap eneptuk lit enengginang siyahap tuhukmu 
lekma hag aruhumu Mesir inap arimano inindi anggar atuk lit 
An HINIKNI Allah nubahet tem toho wereg ulug onoluk aruhu. 
16Ari ulug hiyap o pumbuk kema-kema werehon arimanowen Mesir inap 
onowe men umalikisi enebe hemet til larukon men unubahet piya sini uruk 
lamuhup. An HINIKNI suwon Allah inowen nele aru uruk lahi,” irisi. 

Mesir inap ap warehon wereg ambeg wambuhup ibag ane 

17Nit o Babilonia kinang fam nunumbahik waharusa sambilen mo ilig am 
wirig am turukmen nisanggowen larisimu pikalem tamon fam hup nuwal 
fimahen atisimu NINIKNI Allahn an nubam ele uruk lit, 
18”Hat ap kinangmon welahenon, haren Mesir inap onowe suwon umalikisi 
men enebe hemet til larukon unubahet hunu sini imihin! Ap o pumbuk 
inineyon ap warehon wereg ambeg luhaloho weregma Mesir inap enembeg 
wambuhupteg it warehon men ambiyeg welamuhup ane fahet imihin! 
Imihinon tu: 

19An nebe eneg fano welahi peruk lahen ano? Ari peruk lahenon ap warehon 
wereg ambeg wambuhunteg Allah enepeleg inap iniraham yinggig laruhun. 
20Yinggig lit haret humalikisi enebe hemet til larukonet ap karohen 
unusuruson men ambiyeg welamuhup. 
21Weregma ap enehako roho turukon arimano ap warehon wereg ambeg 
luhaloho wereg lit hit men hinibil atuson men fahet enele uruk lit, ’Ap aruma 
wambik wahasareg Allah enepeleg inap men karohen unusuruson men 
ambiyeg yinggig lit weregma yet esemek!’ uhup. 
22-23Hit yinggig lamuhup ambeg horogma o Asyur inap onowe wareg angge 
yinggigmu umalikisi sehen senehon obog toho walinggoho yinggig lit wereg. 
It arimano onoluk wereg li ap o pumbuk obog toho enekolap eneptuk latusa 
angge famen aben karog fam unusurusama ap warehon wereg ambeg 
wamburukmu apma yinggig lamuhup ulug hiyag isarusa. 
24-25Asyur inap horogma o Elam inap onowe wareg angge yinggigmu 
umalikisi sehen senehon obog toho walinggoho yinggig lit wereg. It arimano 
onoluk wereg li Allah enepelehen enembilahap paleg eleg angge wereg lit ap 
o pumbuk obog toho enekolap eneptuk latusa. Ari fahet aben karog fam 
unusurusama ap warehon wereg ambeg wamburukmu apma yinggig 
lamuhup ulug hiyag isarusa. Hiyag isarusama ap warehon wereg ambeg 
welahe ulug ininggali haruk lit ap karohen unusuruson sehelimu wereg. 
26Elam inap horogma o Mesekh-Tubal inap onowe wareg angge yinggigmu 
umalikisi sehen senehon obog toho walinggoho yinggig lit wereg. It arimano 
onoluk wereg li Allah enepelehen enembilahap paleg eleg angge wereg lit ap 
o pumbuk obog toho enekolap eneptuk latusa. Ari fahet aben karog fam 
unusurusa. 
27Unusurusama ap warehon wereg ambeg wamburukmu ap enehako roho 
turukon indam unusibahon iniraham yinggig lamuhup ulug hiyag isa fug 
angge enemumu yinggi fisibag. Ap enehako roho turukon arimanowen ap o 
pumbuk obog toho enekolap eneptuk latfag ane fahet ir oho tog elman 
unusibag. Unusibagma enesing wan teg lit minggin tog seneg lit ap warehon 

wereg ambeg wambibag. Wambibagma tog piyabanggeyen enebe hondo 
regma karog iren tohon ununggul apma embelug yinggi fibag. 
28Hit Mesir hinap oho ap warehon wereg ambeg wambuhupmu ap 
enembilahap paleg elehon men karohen unusuruson men enesehelimu yinggi 
hunubahakup. 
29Hit yinggig lamuhup ambeg horogma o Edom inap onowesi suwon wareg 
angge men onotsi milal eneptukon wareg angge men yinggi fuhup. It 
arimano onoluk wereg li enehako roho tog aptuk inap wereg angge famen 
ap warehon wereg ambeg wambuhupteg ap enembilahap paleg elehon men 
karohen unusuruson men iniraham yinggig lamuhup. 
30Yinggig lamuhup ambeg horogma ap suwon-suwon ik elerukmu werehon 
wareg angge men o Sidon inap wareg angge men yinggi fuhup. It arimano 
onoluk wereg li enehako roho tog aptuk lit ap enekolap enebil laruk latusa 
angge famen Allah enepelehen enembilahap paleg eleg angge wereg lit ap 
warehon wereg ambeg wambuhupmu ap karohen unusuruson iniraham 
yinggi fuhupmu ap warehon wereg ambeg welahe ulug ininggali haruk 
lamuhup. 
31Mesir inap onowe suwon men umalikisi sehen senehon obog toho men 
karog fam unusuhupmu ap suwon inowen umalikisi unusuhup ane fahet indi 
anggin toho wenggel haruk lit ap warehon wereg ambeg wambuhu angge 
famen ap o pumbuk ekemon-ekemon wareg angge arimano obog toho 
yinggigmu yet isahureg an numalikisi men it men ambi roho welahe ulug 
indi se aruhu. An HINIKNI suwon Allah inowen nele aru uruk lahi. 
32Anden Mesir inap onowe suwon ino ineyap tirikikmu ap enekolap enebil 
laruk latisi angge famen aben aret umalikisi enebe hemet til larukonet 
unusuhupmu Allah enepeleg inap men karohen unusuruson men iniraham 
yinggi fuhup. An HINIKNI suwon Allah inowen nele aru uruk lahi,” irisi. 

Yehezkiel 33 

Allahn Israel inap fahet kahal enesug laruhun ulug Yehezkiel unduhuk fibag ane 
(Yeh 3:16-21) 

1  NINIKNI Allahn an nubam ele uruk lit, 
2”Hat ap kinangmon welahenon, hat hori unubam komo enepmihinon tu: 
Anden kinang eke fam tog monde fik waharuk laruhuk halug ap arimanowen 
it sehelimuwon eke fam, ’Ap seliyonen nunusuhup tohon kahal enesug 
laruhun,’ ulug unduhuk feruk lamuhup. 
3Unduhuk ferukon inowen kahal enesug lit weregman ap seliyon waharukmu 
at inowen yet isaruk lit ap seliyon waharuken hinindi anggat toho welamek 
ulug waruk ele ine roho teltuk laruhu. 
4-5Teltukmu hol haruk ahun ekeyen, ’Hayen, war atmin fug,’ perukmu ap ino 
tog fam watuk lamuhup halug inggareg ubaburen war aha uruk lamuhup. At 
inowen waruk ele holtuk lit, ’Ap seliyon waharuken an kahal talug latmin,’ 
pelepteg fano welalep. 
6Kahaleg ahun inowen yet harukmen ap seliyon waharukmu yet isaruk 
laruhu angge famen nori inindi anggat toho welamag ulug waruk ele teltuk 
laruhu fugmu ap seliyon arimano waharuk lit ap eke ware feseruk lamuhup 
halug ap ino siyag ane tirisimu war aha uruk lamuhup angge famen An 
Allahn kahaleg ahun ubam, ’Nungge fahet waruk ele teltikin fug?’ ulug alem 
angginon ubam umbuhuk. 
7Nare, hat ap kinangmon welahenon, Israel inap fahet kahal enesug laruhun 
ulug unduhuk hubaharuk lahi. Anden it siyag amuhup tohon ulug hiyag 
hutuk laruhukon haren An nunuk fam hiyag isaruk laruhun. 
8Anden ap misig siyag ane turukon fahet war amag ulug nele uruk laruhukmu 
haren ap ino ubam, ’War aruhun tohon siyag ane turuk lahenon umbusuhun,’ 
ulug komo ruruk laruhun. Komo ruruk laruhun fug halug ap ino inggarehen 
siyag ane turukon ariyen war aruhu angge famen Anden, ’Nungge fahet komo 
ririkin fug?’ ulug hat hubam alem angginon emberuk laruhuk. 
9Haren ap ino komo ruruk laruhunmu aren hele holuk fug angge siyag ane 
turukon ino umbusuhu fug halug inggarehen siyag ane turukon inowen war 

aruhu angge famen hat hinggareg windat taruk laruhun,” 
ulug NINIKNI Allahn ele an nubam irisi. 

Aben Allah enembol yig utukon men hebeloho ambeg waharukon men fahet 
ibag ane 

10  NINIKNI Allahn ele an nubam uruk lit, ”Nare hat ap kinangmon, Israel inap 
unubam hiyag isamihin ane tu: Hiren henele uruk lit, ’Niren Allah ele pisan 
isaruk lit siyag ane turuk laheyon ariyen angginon nunubam atukmu war am 
hag toho welahe. Ari roho welahereg nangginoho nit nonoluk welamuhuk?’ 
uruk lahep. 
11Hiren ari uruk lahepma NINIKNI suwon Allahn tik-tem toho urukon tu holeg 
lamek, ’An enembol yig nutuk inap war atukon fahet Anden nahiyeg haruk 
lahi fug. Iren siyag ane turukon embeselug onoluk welamuhubon fahet eneg 
nahiyeg haruk lahi. Ari fahet hiren honolok ane turuk lahebon embeselug An 
nalukema hebeloho waharuk lamuhup! Israel hinap nori, nungge fahet war 
ala peruk lahep?’ ehek ulug hiyag isamihin. 
12Hat ap kinangmon welahenon, hat hori unubam nin eke hiyag isamihinon 
tu: Ap ubabut fanowon ekeyen fano ane turukon embeselug Allah ele pisan 
isaruk halug aren fano ane tam turukon inowen fanowap turuk laruhu fug. 
Ap olok ane turukon ekeyen aren turuk ane ino embeseruk halug aren tam 
siyag ane turukon ino fahet alem angginon ubam aruhu fug. Ap tam fano ane 
turukon inowen fobik siyag ane turuk halug tam fano ane turukon inowen 
fano welaruhu fug. 
13Allahn wirim angge eke urukon tu, ’Anden ap fano ane turukon eke fam 
nele uruk lit, ’Holuk eneg welaruhun,’ ulug hiyag uruhuk angge famen at 
inowen, ’Tam fano ane turuk latikikon ariyen siyag am fug teg lahi,’ peruk 
lit siyag ane turuk laruhu. Ari roho turuk halug tam fano ane turukon 
arimano obog toho Anden nambolmayap tubusuhukmu at ino siyag ane 
turukon inowen war aruhu. 

14Wirim angge eke iminon tu: Anden ap siyag ane turukon eke fam nele uruk 
lit, ’War aruhun,’ ulug hiyag uruhuk angge famen at inowen siyag ane 
turukon embeselug ap fano roho let eneptuk lit fano ane eneg turuk laruhu. 
15Aren angge ilamna foroho laruhun ulug ap eke og utuk lit fobik hebeloho 
og nuruhuwen anden oho at anggengge misig foroho laruhuk ulug hilaruk 
angge aren fobik hebeloho og uruhu. Aben tohon yoholiyangge hilarukon 
arimano hebeloho og isaruk laruhu. Anden numalikisi fano roho onoluk 
welamuhup ulug komo eneptik iyahon hikit toho turuk lit siyag ane turuk 
laruhu fug. Ap ari roho turukon ino war am fug angge oluk eneg welaruhu. 
16Aren siyag ane tam turukon obog toho Anden nambolmayap tubusuhukmu 
fobik aren ap fano roho let eneptuk lit fano ane eneg turuk laruhu ane ariyen 
oluk eneg welaruhu,’ ulug hiyag isamihin. 
17Hat hori arimanowen enele uruk lit, ’NINIKNI Allahn hare ane turuk,’ uruk 
angge famen it ininggarehen eneg hare ane turuk. 
18Ap fano ane turukon ekeyen aren turuk ane embeselug siyag ane turuk 
halug inggarehen siyag ane turukon inowen war atuk laruhu. 
19An ambol yig nutuk ahun ekeyen siyag ane turukon embeselug ap fano 
roho let eneptuk lit fano ane eneg turuk halug aren fano ane turukon ariyen 
fano welaruhu angge famen 
20Israel hinap nori, hiren henele uruk lit, ’NINIKNI Allahn hare ane turuk,’ 
uruk lahep. Anden hit henebe wal tanehen turuk lahep ane hikit toho alem 
wal taneg hunubam emberuk laruhuk,” ulug Allahn ele irisi. 

O Yerusalem pin kurusa ulug ap misihen Yehezkiel hiyag itfag ane 

21 Nit Yehuda ninap nininggik hele waroho hik nisarusama o Babilonia 
kinang fam weregman mo nanggoloben atisiyon fam pikalem numon inam 
atisimu hup fuwabenam welatukukmu ap misig aben watusa fuhon o 
Yerusalemen nambeg waharisireg an nubam ele uruk lit, ”Babilonia inaben 
o Yerusalem pin kurusa,” ulug hiyag nitisi. 

22Ap ino uwan waharuk elegma hubanggo NINIKNI Allah inggik ineyonen an 
sen naptisi. Sen naptisireg weregman likiya ap ino waharukmu an nambilik 
larehen nele uk fug tohon ino NINIKNI Allahn husi ferisimu nele uk teg latikik. 

Israel inaben siyag ane turuk latfahon fahet ibag ane 

23 NINIKNI Allahn ele an nubam uruk lit, 
24”Hat ap kinangmon welahenon, Israel kinang fam o pumbuk halog toho lin 
isarusa ambeg werehon arimanowen enele urukon tu, ’Abraham ebe misig 
eneg weregma Allahn kinang tu obog toho hiyag itfag. Nit nenebe anggolo 
roho welahereg kinang aru ngi reg lamuhuk,’ uruk. 
25Iren ari uruken An HINIKNI suwon nele haren hiyag isahunon tu: Hiren wam 
unu mep angge naruk lit usangge fahet hinil fano roho kim haruk lit ap unusil 
laruk lahep angge famen kinang tu nangginoho ngi reg lamuhuk peruk 
lahep? 
26Alem weregma henesehen folo-folo senerik laruk lit honori unuhesi siyahap 
eneptuk lit amben siyahon eneg turuk lahep angge famen kinang tu 
nangginoho ngi reg lamuhuk peruk lahep? 
27 NINIKNI suwon Allahn tik-tem toho urukon tu holeg lamek, ’O Israel 
pumbuk halog toho lin isarusa ambeg wereg inap arimano tog elman 
unusuruk lamuhup. Ap anggen ke werehon arimano olomene olokonen 
nawag ulug Anden og isaruk laruhuk. Tom fene men owik ele ke men hirag 
atuson arimano ouk alem siyahon unubam atukmu war atuk lamuhup. 
28Kinang tu Anden siyahap turuk laruhukmu ap enele teng uhup. Nit ninine 
wereg ulug hemet toho uruk ane ino eleg aruhu. Israel kinang fam tom 
werehon arimano oho oruk angge mondabi elehen ap misihen oho laharuk 
laruhu fug. 
29Iren amben siyahon anggolo roho turukon ari fahet Anden kinang tu 
siyahap turuk laruhuk. Ari roho turukmu iren yet niyahupteg An 
fahet NINIKNI Allah At wereg ulug inindi anggar aruhu,” ulug Allahn ele irisi. 

Israel inaben Yehezkiel ele embeseruk ibag ane 

30 NINIKNI Allahn an nubam ele uruk lit, ”Hat ap kinangmon welahenon hori 
arimano inibam iraham ke heriyeg lit hat habug uruk. It-it enele sahaltuk lit, 
’NINIKNI Allahn hiyag nisaruk ane holik lulen maniyek!’ uruk. 
31Ari uruk lit it arimano mondoko hambeg watlug, ’Nit Allah umalikisi 
welahe,’ ulug hat halukema palu roho hur atuk. It arimano heriyeg lit haren 
hele uruk lahenon holtuk angge famen haren uruk lahenon hikit toho turuk 
eleg. It enembilik fam, ’Ap ninindi enesug lahe,’ uruk angge famen 
inindimuwen, ’Nenenggengge anggolo welalep,’ ulug wenggel haruk. 
32It arimanowen hat fahet kelem sini ele fano roho uruk ahun hag toho wereg 
peruk lit hat hele holik waharuk angge famen haren uruk lahenon hikit toho 
turuk eleg. 
33Iren ari roho turuk angge famen haren uruk lahenon obog toho teko lahu. 
Teko lahumu iren yet hahupteg, ’Allah wene hiyag isaruk ahun nabi eke nit 
sehelimu wereg lit tam hiyag nisarisi,’ ulug inindi anggar aruhu,” ulug Allahn 
an nubam irisi. 

Yehezkiel 34 

Israel inap fet enesuhon arimanowen ininggareg fahet eneg wenggel haruk ibag 
ane 

1 NINIKNI Allahn an nubam ele uruk lit, 
2”Hat ap kinangmon welahenon, An nunuk fam hele uruk lit Israel inap fet 
enesuhon arimano komo enepmihin! An HINIKNI suwon nele haren hiyag 
isamihinon tu, ’Hit Israel inap fet enesug lahebon arimanowen henembohom 
fuki roho fet enesug lam fug angge hininggareg fahet eneg wenggel haruk 
lahepma siyag amuhup! 
3Hiren henembohom domba inag owe naruk lit onoruk fam sum yig taruk lit 
wam seiyon paltuk lahep angge famen henembohom enebe fano roho foroho 
lahep fug. 
4Wam inine elehon fano roho let enebuk fug angge ouk atukon arimano hihit 
eneptuk latikip fug. Yowil angge unubam werehon tag angge enebuk fug 

angge anggenma longgo urukon yami roho hiyahalug inibam hebeloho 
walug waharuk latikip fug angge famen hunuyuhen honolok toho sobir 
eneptuk latikip. 
5Henembohom iniknisi fet enesuhon elehen linggik-longgo urukmu wam 
mene farema werehonen inaruk latusa. 
6An nambohom arimano tom yaron fene oho punu toron fene oho 
walinggoho la wam turuk lit kinang atogman atogma linggik-longgo urukmu 
ap misihen oho it fahet wenggel haruk lit yami eneptuk latisi fug. 
7Ari fahet fet enesug hinap welahebonen An HINIKNI Allah nele holeg lamek! 
8An HINIKNI suwonen nele tik-tem toho iminon tu: An nambohom arimano 
iniknisi fet enesuhon elehen olomene olokonen wat heheg naruk latusa. ’An 
nambohom fet enesug lamuhup,’ ulug in heneptikik hinap arimanowen fano 
roho fet enesug latikip fug. Hiren An nambohom fahet wenggel ha fug angge 
hininggareg fahet eneg wenggel haruk lahep. 
9-10Ari fahet fet enesug hinap welahebonen An HINIKNI suwonen nele iminon 
tu holeg lamek: An ninggarehen hit men hiliyap turuk lit An nambohom hit 
hininggikmuwen hebeloho hilaruk lahi. Nin fobik nambohom foroho 
lamuhup fug ulug hiyag hisaruk lahi. Hiren hininggareg fahet eneg wenggel 
haruk lit An nambohom nahup tohon ulug henembilikmuwen taluk toho 
hilaruk lahi,” ulug Allahn ele irisi. 

Wam fano roho fet enesug ahun fahet hiyag isibag ane 

11 NINIKNI suwon Allah ele urukon tu, ”An ninggarehen nambohom yami 
eneptuk lit fuki roho kim isaruk laruhuk. 
12Wam foroho ahun misihen ambohom longgo urukon yami eneptuk hag 
toho nambohom o hik teg sambil o kema-kema linggik-longgo rebeseruson 
arimano Anden yami roho hiyag enebuhukteg inibam hebeloho og eneplug 
waharuk laruhuk. 
13-14Ap o pumbuk winama wereg ambeg arimanowen nambohom arimano og 
eneplug wilip aruhukteg palu eneplug enengginang Israel fam hondog 

eneplug waruhuk. Hondog eneplug waruhukteg tom fene men tonggo ke men 
hoholangge fanowon anggolo roho wereg ambeg naruk lit inindi yuwag toho 
welamuhuben Anden fet enesug laruhuk. 
15An ninggarehen fet enesugmu kel taruk lamuhup. An HINIKNI suwon Allahn 
nele tu uruk lahi. 
16It longgo urukon yami roho hiyag eneptuk laruhukteg inibam og eneplug 
waharuk laruhuk. Yowilangge rehon tag angge eneptuk lit ouk warukon hihir 
eneptuk laruhuk. Sei reg lit inine rehon arimano Anden yet enesug laruhuk. 
Ari roho turuk lit Anden fano roho fet enesug laruhuk. 
17Hit An nambohom welahebonen An HINIKNI suwonen nele iminon tu holeg 
lamek: Wam kambing domba welahebon henesehelimu winonen winon 
siyahap eneptukmu Anden alem haloho emberuk laruhuk. 
18Nungge fahet hoholangge fanowon wereg ambeg hiren anggolo roho naruk 
lahep angge famen, ’Niren peruk ane wirim atuk elehen nungge ane eke tul,’ 
ulug winon embeseruk lahebon hunuyuhen sobir isaruk lahep? Nungge fahet 
hiren ik yenggelehon il wirikon anggolo nalug embeseruk lahebon 
hunuyuhen il kula feseruk lahep? 
19Nambohom domba winonen hoholangge hunuyuhen sobir isaruk lahebon 
eneg naruk lit ik hiren il kula feseruk lahebon arimano naruk. 
20Ari fahet An HINIKNI suwonen hit hunubam nele urukon tu: Sei rehon 
arimanowen sei reg elehon onolok ane unubam turukmu Anden sei reg 
elehon ili og eneptuk laruhuk. 
21Inine elehon obog toho hit henebe suwonen miyal eneptuk lit henendimbuk 
fam hit henesehelimuwen yanggal eneptuk latikip. 
22Yanggal eneptuk latikipmu nambohom siyahap enebuhup tohon ulug let 
eneptuk lit it sehelimu alem weregma Anden haloho emberuk laruhuk. 
23Ari fahet atam An namingmingangge hun Daud Israel inap fano roho fet 
enesug latfahon hahon ap eke unduhuk fuhuk. At ino unduhuk feruk lit, ’Hat 

hamuwen eneg An nambohom fet enesug laruhun,’ ulug hiyag uruhukmu 
fano roho let eneptuk laruhu. 
24Fobik An Allah it INIKNI weregma ap suwon An namingmingangge Daud 
hahon inowen fet enesug laruhu ulug An HINIKNI Allahn uruk lahi. 
25Hit An napma wereg lit fano roho welamuhup ulug sali emberuk laruhuk. 
Anden olomene onolokon kinang tu fam werehon arimano yanggal 
enebuhukmu An nambohom arimano inindi yuwag toho o kema-kema laruk 
lit fare ke enekol eleg toho nohoruk lamuhup. 
26It arimano Anden wanggi wat enesug lit kinang An nantom walinggoho 
werehon ino seiyap turuk laruhuk. Iren osit pilabik walep peruk li Anden osit 
pilabik waharukmu kinang ahaluweyap turuk laruhu. 
27Ahaluweyap turukmu e yabukmu werehon arimano anggen fano yihik 
ferukmu kinang ino famen mun angge man angge fano wilip atuk laruhu. Ari 
roho turukmu it arimano inindi yuwag toho enengginang fam fano 
welamuhup. Aben An numalikisi ininggik hele wat eneptuk latuson arimano 
Anden lol eneptuk lit nenemingmingangge welamuhup ulug hiyag isaruk 
latusa inap arimano ininggikmuwen windat eneptukmu iren yet niyahupteg 
An fahet, ’NINIKNI Allah At wereg,’ ulug inindi anggar aruhu. 
28Ap o winamon arimanowen An nambohom huhulangge hila fug angge 
weregma olomene onolokonen oho inaruk lamuhup fug. Ap it inindi yukap 
eneptukon misig oho wereg elehen inindi yuwag toho welamuhup. 
29Anden it enengginang seiyap turuk laruhukmu ap misig oho kinang ino 
famen suburu oboken war am fug angge weregma ap o winamonen it 
ininggaliyap eneptuk lamuhup fug. 
30Ari roho weregma Israel inaben, ’NINIKNI Allah nit men werehen At 
umalikisi welahe,’ ulug inindi anggar aruhu. An HINIKNI suwonen nele tu 
uruk lahi. 
31An hit Hinikni Allah welahireg hit An nambohom fet henesug lahiyon 
welahep,” ulug NINIKNI suwon Allahn ele irisi. 

Yehezkiel 35 

Allahn tom Edom fam nolok ane tuhuk ibag ane 

1  NINIKNI Allahn an nubam ele uruk lit, 
2”Hat ap kinangmon welahenon, haren tom Edom fil horohole leko yet 
hamihinteg alem angginon ubam aruhu ane fahet hiyag itmihinon tu: 
3NINIKNI suwon Allah inowen ele urukon tu holeg lamin! Hat tom Edom 
welahenon, An men hat men seli roho wereg lit ninggik ineyonen mondabi 
siyahap habuhuk. 
4O pumbuk haren tohon obog toho halog tuhukmu ap enele teng uhup. Ari 
roho tuhuk ane ariyen haren An HINIKNI Allah fahet Allah tem toho wereg 
ulug holuk aruhu. 
5Hat indam Israel inap men seli roho welatikin hag toho ketiya oho Anden 
alem it unubam werehon mondabi kong toho umbuhuk perikik sambil it 
inibil am fug angge ap seliyonen unusukag ulug embeserikin. 
6Ari fahet An HINIKNI suwon Allah noluk welahiyonen nele tem toho uruk 
lahiyon tu: Haren ap unusil laruk lit siyag ane hum toho turuk latikinmu har 
oho huwabul ulug mug haplug laruk lit pinggi huwabuhup. 
7Huwabuhupmu tom Edom fam ap misig oho laruk laruhu fug ulug Anden 
mondabi siyahap tuhuk. 
8Siyahap tuhukteg Anden hat humalikisi unusuhubon wareg angge kinang 
atogman atogma hik isil larukmen eneg tom famen tulug tonggoma obog 
toho keleg aruhu. 
9Keleg aruhumu Anden hat hangginang mondabi siyahap tuhukon ino lekma 
hag aruhumu fobik oho o pumbuk halog toho lin uhubon fam ap misihen 
oho ibam wit taruk laruhu fug. Ari roho teko larukmu yet hahupteg hit Edom 
hinap An HINIKNI Allah nubahet tem toho wereg ulug honoluk aruhu. 

10Haren hele uruk lit, ’O Israel kinang men Yehuda kinang men an aruhuken 
ilmig ta lahuk,’ uruk lahen. Ari uruk lahen angge famen kinang itano 
An HINIKNI Allah ngi reg lahiyon hapeleg? 
11Ari fahet An HINIKNI suwon Allah noluk welahiyonen nele tem toho uruk 
lahiyon tu: Haren An numalikisi fahet nirim peruk lit hindimu inahan 
turukmu holok ane unubam turuk latikin hag toho Anden hat hubam tuhuk. 
Anden alem angginon hubam umbuhuk ane ariyen hat hindimuwen Allah sa 
hahon wereg ulug holuk aruhu. 
12Haren hele uruk lit, ’O Israel punu reg ambeg arimano mondabi siyag 
atusama an namin,’ ulug inda yako apmayap tirikinmu An HINIKNI Allahn 
holtikik. Holtikik ane fahet nirimen hat hubam tuhukon haren yet hahun. 
13Haren hele hemet toho An nabug uruk lit apmayap naptuk latikinon An we 
tem toho holtikik. 
14Ari fahet An HINIKNI suwon Allah inowen nele uruk lahiyon tu: Hat tom 
Edom welahenon, Anden hat mondabi siyahap habuhuk ane fahet ap kinang 
atogman atogma werehon arimanowen enehiyeg haruk lamuhup. 
15Hat tom Edom welahenonen Anden Israel inap og isiyag angginang siyag 
atisi ane fahet hahiyeg haruk latikin hag toho An oho nahiyehen haret 
hangginanget mondabi siyahap tuhukmu lekma hag aruhu. Ari roho teko 
larukmu yet hahupteg Edom inap An HINIKNI Allah nubahet tem toho wereg 
ulug onoluk aruhu,” irisi. 

Yehezkiel 36 

Allahn tom Israel kinangma werehon hebeloho fanowap tuhuk ibag ane 

1 NINIKNI Allahn an nubam ele uruk lit, ”Hat ap kinangmon welahenon, 
Anden tom o Israel kinangma werehon unubam tuhuk ane fahet hiyag 
isamihin. Hiyag isamihinon tu: Hit tom obog toho welahebon, NINIKNI Allahn 
ele urukon tu holeg lamek! 
2Ap seliyonen enele uruk lit, ’Fano, tom Israel inaben mondabi ngi reg 
lamuhup ulug og isibahon arimano ketiya nit atukuk,’ ulug henebug uruk. 

3Henebug uruken An HINIKNI suwon Allah inowen uruk lahi ane hikit toho 
haren tom arimano unubam hiyag isamihinon tu: Ap seliyon o kema-kema 
werehonen hit huk heneptuk lit henengginang mondabi siyahap turusa. 
Siyahap turusareg hiren angge obog toho fibir eneptuk lit inda yako apmayap 
heneptuk latusa. 
4Ari fahet hit tom Israel kinangma welahebonen NINIKNI Allahn ele urukon 
holeg lamek! At palimu werehon inowen ele urukmu obog tohowen holukag! 
Tom, punu, fanggong, tonggo men, o pumbuk halog toho lin isaruson men, 
ap enenggengge seliyonen hilaruson men, inda yag eneptuson menen 
holiyek! 
5Ele urukon tu: Edom inap men o pumbuk winon tor angge werehon menen 
Israel kinang fam wam foroho ambeg anggolo werehen nit amuhuk ulug 
enehiyehen An nangginang ino fibir atuk lit mun angge man angge kinang 
ino fam werehon huhulangge hilaruk lit hit inda yako apmayap heneptuk 
latusa. Ari roho turuk latusa ane fahet An noloken nahummu het-pet haruk 
lit ap arimano huluwap eneptuk lahi. 
6-7Ari fahet haren Israel kinang men, tom, punu, fanggong, tonggo men 
unubam hiyag isamihinon tu: NINIKNI suwon Allah inowen ele urukon tu 
holeg lamek! Ap seliyonen hit hininggaliyap heneptusama An nolok 
anggolowen nindi inahan turukmu ninggik leho lit nele tem toho uruk 
lahiyon tu: O pumbuk hit walinggoho werehon arimano alem angginon 
unubam aruhumu ininggaliyen kunuk uruk lamuhup angge famen 
8An numalikisi Israel inap o winama hik isaruson arimano nin suhuloho 
inibam wamuhup li horog aha. Horog ahama hit henehan arimano it 
suhuloho wamuhubon fahet nin hebeloho inggik wilip atuk lit anggen uruk 
lamuhup. 
9An naluke hit fil yig hisarukmu hit fene nin hebeloho yabuk wituk lamuhup. 

10An numalikisi Israel obog toho hit henebene welamuhuben anggolowap 
enebuhukmu o pumbuk halog toho lin isaruson nin hebeloho wit tahupteg 
yug toho welamuhup. 
11It enebeyet enembohomet anggolo welamuhuben Anden inineyap 
enebuhukmu it famen ap anggolo endebuhubonen ondoko laruk lamuhup. 
Indam Anden hit hunubam fano ane turuk latik iyahon tot tegma fobik fano 
ane su roho hunubam turuk laruhuk. Turuk laruhukmu indam hit henebene 
ap anggolo welatfag hag toho nin hebeloho anggolo welamuhup. Ari roho 
teko larukmu yet hahupteg hiren An fahet NINIKNI Allah wereg ulug honoluk 
aruhu. 
12An numalikisi Israel inap arimano hondog eneplug waruhukmu iren hit 
hebeloho ngi roho sen henesugmu iren endebuhubonen endebuhubon 
arimanowen oho seneg lamuhup. Ari roho weregma hiren anggen narukon 
anggolo og isarukmen eneg welamuhupmu malik suburu oboken war atuk 
ane mondabi eleg aruhu. 
13An HINIKNI suwon Allah inowen Israel kinang fam nele uruk lahiyon tu: 
Aben hat fahet enele uruk lit, ’Kinang inowen ap naruk lit Israel inap obog 
toho elehap eneptuk,’ ulug habug uruk. 
14Ari uruk angge famen haren ketiya ap naruk lit Israel inap elehap eneptuk 
laruhun fug ulug An HINIKNI suwon Allah inowen uruk lahi. 
15Ap o pumbuk kema-kema werehonen hat inda yako apmayap haptuk ane 
Anden elehap tuhuk. Iren hat hinggaliyap haptukmu kunuk toho welahen 
ane eleg aruhu. Anden hat hineyap haptukmu we tem toho ketiya famen 
tulug fobik oho Israel inap elehap eneptuk laruhun fug. An HINIKNI suwon 
Allah inowen nele aru uruk lahi,” irisi. 

Allahn Israel hinap nin fanowap henebuhuk ulug hiyag isibag ane 

16 NINIKNI Allahn an nubam ele uruk lit, 
17”Hat ap kinangmon welahenon, Israel inap arimano hondog eneplug 
imbisik la fugmu siyag ane til-wil noruk lit enengginang siyahap turuk latusa. 

Ari roho turuken it arimano An nolohotma hiyap pikalem sap turukon siyag 
angge ubam tag tehon hag atusa. 
18Iren ap unusuruk lit usangge wel turuk lit enengginang siyahap turusa ane 
fahet An nindimu inahan haruk lit nolok ane unubam tirikik. 
19Iren siyag ane turuk latuson fahet alem angginon unubam emberuk lit o 
kema-kema yanggaloho pilili-palala isarikik. 
20Pilili-palala isarikik ambeg wereg lit Israel inap arimanowen An nunuk 
fanowon siyahap naptuk latusa. It fahet aben enele uruk lit, ’Ap 
aruma INIKNI Allah umalikisi wereg angge famen nungge fahet At angginang 
embeselug waharusa,’ ulug An nabug uruk latusa. 
21Nabug urukmu hol haruk lit Israel inaben ap o pumbuk kema-kema 
werehon onolohotman An nunuk siyahap naptuk ulug nindi siyag atisi. 
22-23Allahn ele hiyag nutuk lit, ”Israel inaben siyag ane turukon fahet 
An HINIKNI suwon Allah nele haren hiyag isamihinon tu: Anden let 
henebuhuk angge famen Allahn indi nisaruk lit ninibil atisi puhup fug. An 
nunuk mondabi palimu rehon hit ap o pumbuk winon eneseheli ke wereg lit 
siyahap turuk latikibon ari fanowap tuhuk ulug hit hunubam alem su ane 
eke tuhuk. Ari turukmu ap o kema-kema werehonen yet niyahupteg An fahet 
it INIKNI Allah we tem toho wereg ulug onoluk aruhu. An HINIKNI suwon 
Allah nele tu uruk lahi. 
24Anden hit o kema-kema weregma palu henebuhukteg henengginang fam 
hondog heneplug waruhuk. 
25Anden ik il wirikon hit henebene hilili feruk lit hiren siyag ane turuk 
latikibon men usangge wel turuk lahebon ariyen hunubam sing angge tag 
tehon arimano men puhun toho umag henebuhuk. 
26An nele holtuk lamuhuben hit hinindi helep arikon hag toho werehon 
lisoho wili fusuhukteg ubalmangge hinindi keron wenggeltuk ane og 
hisahuk. 

27An nahime fanowon hunundama umbuhukmu hiren ari-ari turuk lamuhup 
ulug imbiyahon seneg lit Anden komo heneptuk lahi ane hikit toho eneg 
turuk lamuhup. 
28Ari roho turuk lit hit kinang Anden hunumbasi hiyag isiyahon fam wereg 
lit An hit Hinikni weregma hit An numalikisi roho welamuhup. 
29Siyag ane hit hunubam werehen An men ambiyeg welam fug teg lahep 
angge famen Anden hit fanowap henebuhuk. Nin suburu obok haruk 
lamuhup fug ulug kinang seiyap tuhukmu suburu roti anggen men 
30e anggen narukon men anggolo wilip aruhumu o wina keyen, ’Israel inap 
suburu obok toho eneg wereg,’ ulug hininggaliyap heneptuk ane umbusuhup. 
31Umbusuhupmu hiren ke hareyon laruk lit honolok ane turuk latikibon fahet 
wenggel hahupteg nenemben siyag toho welatukuk ulug hininggali aruhu. 
32Anden let henebuhuk angge famen Allahn indi nisaruk lit nit ninibil atisi 
puk fug. Niren siyag ane turuk latukuk ulug hininggali hahup ulug 
An HINIKNI suwon Allahn nele uruk lahi. 
33Hit hunubam siyag angge werehon obog toho Anden puhunap 
henebuhukmu o pumbuk hiren tohon halog toho siyahap turuson nin keron 
wit tahupteg welamuhup. 
34Ketiya ap yabuk hiren tohon iraham ke laruk lit yet harukmen ohi humon 
laharisi ulug yet haruk angge famen hit fobik nin suhuloho kuhupteg wit 
taruk lamuhup. 
35Witukmu aben yet hisahupteg enele uruk lit, ’Yabuk ohi humon laharisi 
ambeg arimano Eden yabuk hag toho atisi, o pumbuk halog toho lin 
isarusama olun atisi ambeg arimano nin witusareg elehet oko ap undama 
wereg,’ uruk lamuhup. 
36Ap o pumbuk winon hit walinggoho werehon Anden unusuruk lit tot 
umbusuhukon arimanowen yet hahupteg Israel inap INIKNI Allahn o pumbuk 
siyahap turuson nin witisireg yabuk ohi laharisiyon oho wituk ulug onoluk 



2338 

 

 
ALLAH WENE 

© 2018, Indonesian Bible Society. 
 

 
 

 

aruhu. An HINIKNIYEN nele uruk lahiyon aru we tem toho tuhuk ane fahet 
uruk lahi. 
37Israel hinap nori, hiren An nubam heng naptuk lamuhup halug Anden sebe 
roho let heneptuk lit henebe anggolowap heneptukmu wam domba luhaloho 
wereg hag toho welamuhup. 
38Indam Israel inaben An wel naptuk sambil hubu lahabul ulug wam domba 
walug waharuk latuson arimanowen o Yerusalem pumbuk keleg uruk latisi 
hag toho fobik o pumbuk halog teberuson arimano wibuhup halug ap 
anggolowen keleg uruk lamuhup. Ari teko larukmu yet hahupteg hiren 
nit NINIKNI Allah wereg ulug honoluk teg lamuhup,” ulug hiyag nitisi. 

Yehezkiel 37 

Allahn Israel inap ap warehon hag toho weregma nin onolukap enebuhuk ibag 
ane 

1Welatikikmu NINIKNI Allah inggik ineyonen an sen naptisireg ahime 
fanowonen og naplug tonggo ap warehon unuwag anggolo keleg teg ambeg 
larisi. 
2Walinggoho hondog naplug larukmu anden yet harukmen ap unuwag 
lilohon anggolo lin-lan urukmu yet harikik. 
3Yet harukmu itano Allahn an nubam ele uruk lit, ”Hat ap kinangmon, ap 
warehon unuwag aruma hebeloho onoluk am teg?” ulug kapal niyarisimu 
anden te, ”NIKNI Hat suwon, Hat eneg holuk teg lahen,” irikik. 
4Ari irikikmu Aren te, ”An nunuk fam ap unuwag aruma fam hele imihinon 
tu: Hit ap warehon unuwag lilohon aruman NINIKNI Allah ele iminon tu holeg 
lamek, 
5’An HINIKNI suwonen suhuloho honoluk amuhup ulug sat og hisaruk lahi. 
6Hunumanggen men hununu men og hisalug henehap selma hililip 
henepminteg sat kilap henepminmu hebeloho honoluk 
atlihipteg NINIKNI Allah wereg ulug hinindi anggar aruhu,’ imihin,” ulug 
hiyag nitisi. 

7Aren nubam irisi ane hikit toho ap unuwag unubam nele hiyag isarukmen 
ap unuwag arimano ahandip atuk lit eneplohok kilinting-kolonteng turukmu 
holtikik. 
8Anden kim enesugmen unumanggen men ununu men inam atukmu enehap 
fam hililip atusa angge famen sat leg uruk latusa fug. 
9Sat leg uruk latusa fugmu Allahn ele nubam uruk lit, ”Hat ap kinangmon, 
An HINIKNI suwon Allah nunuk fam homhomo wol timihinmu yali filen, 
hubula filen, ik eleruk filen, ambut filen wamusareg it warehon aruma 
unubam sat fu roho kilap enebusama onoluk amusa,” ulug hiyag nitisi. 
10 Ari ulug hiyag nitisi ane hikit toho anden irikikmen sat unubam kirisimu 
onoluk atuk lit in atusareg anggolo mondeg latusa. 
11Mondeg latusama Allahn ele uruk lit, ”Hat ap kinangmon, Israel inap ap 
warehon unuwag aruma hag toho wereg. Iren te, ’Nit nunuwag lilog atisi, 
mondabi siyag atukuk angge re nin hebeloho ninine amuhuk fug,’ uruk. 
12Ari fahet haren An HINIKNI suwon nunuk fam it unubam hiyag isamihinon 
tu, ’Numalikisi, ap warehon sal eneptuk ambeg sal heneptusama 
An HINIKNIYEN sok husoho wilip heneplug honolukap henebuhukteg 
suhuloho Israel kinangma og heneplug lahuk. 
13Anden hunubam tuhuk ane yet hahupteg NINIKNI Allah we At eneg wereg 
ulug honoluk aruhu. 
14An nambilik fam sat fu roho kilap henebuhukmu hit honoluk amuhup 
halug henengginangma suhuloho hunumbahik lahuk. Lahukmu hiren An 
fahet NINIKNI Allah At eneg wereg ulug hinindi anggar aruhu. 
An HINIKNI Allahn hunubam tuhukon fahet tem toho uruk lahi,’ imihin,” ulug 
hiyag nitisi. 

Israel inap men Yehuda inap men misihap enebuhuk ulug Allahn ibag ane 

15 NINIKNI Allahn an nubam ele uruk lit, 

16”Hat ap kinangmonen wanggun eke wamihinteg wanggun ino fam tu 
Yehuda inaben tohon ulug hahare femihinteg nin wanggun eke fam tu Israel 
inaben tohon ulug haharoho embemihin. 
17Embemihinteg wanggun piren itano enembiyang ahandip toho 
senetmihinmu misig hag latmisi. 
18Misig hag latmisimu hori Israel inaben yet hahupteg nungge fahet tebehen 
ulug umung hiyaruk halug 
19haren hiyag isaruk lit, ’NINIKNI suwon Allah inowen wanggun Israel inaben 
tohon men Yehuda inaben tohon men misigmu ahandip tuhumu At inggik 
fam misig aruhu,’ ulug hiyag isamihin. 
20Iren yet hawag ulug wanggun piren itano hinggikmu seneg lit 
21it unubam An nele hiyag isamihinon tu, ’An HINIKNI Allah suwonen hit 
numalikisi o kema-kema larikip ambehen andog heneplug henengginang 
yuhon fam suhuloho hunumbahik waruhuk. 
22Hunumbahik waruhukteg hit o Israel punu fene welamuhubon misihap 
henebuhukmu ap we misihen eneg fet henesug laruhu. Fobik oho nin 
minggiroho pirenma welamuhup fug. 
23Hiren usasum amben siyahon fahet sembahyang uruk lit siyag ane eneg 
turuk latikibon ariyen An niraham welam fug teg latikip ane eleg aruhu. An 
henembol yig nutuk lit nele sobir isaruk latikip angge famen Anden 
hunubabut puhun toho welamuhup ulug fanowap henebuhukmu hit An 
numalikisi roho weregma An Hinikni welaruhuk. 
24-25Ketiya hit fet henesuhon ap pirenen sen henesug angge famen fobik we 
ap misig ubabut An namingmingangge Daud welatfag hahon ekeyen hit fet 
henesugmen eneg mondabi welaruhu. Aren sen henesugmu hiren An nele 
imbiyahon hikit toho turuk lamuhup. Ari roho turuk lit kinang Anden Yakub 
hiyag itik iyagma hunumbasi welatfag ambeg ino hiren senegman eneg fobik 
hunumalikisiyen endebuhubonen oho seneg lamuhup. 

26Hit mondabi hinindi yuwag toho welamuhuben sali hunubam emberuk lit 
henebe anggolowap henebuhuk. Kinang hit welamuhubon fam An nibam 
wiri fuhukon mondabi welaruhu. 
27Weregma An hit henesehelimu Hinikni roho welaruhukmu hit An 
numalikisi welamuhup. 
28An nibam ino hit sehelimu mondabi welaruhumu ap o pumbuk winonen 
yet hahupteg Israel inap INIKNI Allahn umalikisiyap tarisi ulug onoluk 
aruhu,’ imihin,” ulug hiyag nitisi. 

Yehezkiel 38 

O Magog ahun Gog fahet ibag ane 

1 NINIKNI Allahn an nubam ele uruk lit, 
2”Hat ap kinangmon welahenon, haren kinang Magog fil horohole leko yet 
hamihinteg o Mesekh inap men Tubal inap men onowe palimuwon Gog alem 
angginon ubam aruhu ane fahet hiyag itmihin. 
3Hiyag itmihinon tu: NINIKNI suwon Allah ele holeg lamin! Hun Gog o 
Mesekh inap men Tubal inap men onowe palimuwon welahenon, An men 
hat men seli roho welamuhuk. 
4Anden hat hiyahundema ayeg angge fam hak toho lit haplug waruhuk. 
Waruhukmu hat men humalikisi obog toho sum fanowon wan teg lit tog 
piyabangge eke hag eke hag lahaplug karog ininggikmu seneko wam kuda 
fam lahalug wamuhup. 
5-6Waharuk lit onggo fahet hat men ambiyeg tog abik lahuk ulug o Persia 
inap, Etiopia inap, Put inap, Gomer inap, Bet-Togarma inap ik elerukmu 
werehon menen sing men ununggul asum men wan teg lit wamuhup. 
7Haret humalikisiyet tog abik lahuben palu roho wereg lit hotsi fano milal 
eneptuk laruhun! 
8Hit yet tegman eneg mo ilig am wirig am turukmen amusun toho 
welamuhupmu Anden hit wol henebuhuk halug o Israel kinangma wamuhup. 

Kinang ino ap seliyonen siyahap turuk lit o pumbuk halog toho lin-lan 
isarusa. Lin-lan isaruk lit Israel inap arimano ininggik lisoho o kema-kema 
imbisik larusa. Imbisik larusa ambeg arimano amusun toho weregman Anden 
inibam suhuloho hondog eneplug waruhukmu it obog toho inindi yuwag 
toho tom fene welamuhup. 
9Weregman hat humalikisi men siyelu hag toho enembeg wamuhupteg 
humalikisi mondoko werehon men o pumbuk anggolo hat let haptukon 
menen kinang ino hondo reg lamuhup. 
10An HINIKNI suwon Allahn uruk lahiyon tu: O itano li hat hindimuwen nolok 
ane tuhuk ulug wenggel haruk laruhun. 
11-12Wenggel haruk lit, ’Israel inap arimano o kema-kema hik-hak isarusa 
ambehen hondog eneplug waharusareg inibam halog toho lin uruson 
hebeloho wiri felug kinang unuk anum suwaleg ambeg weregman eneg 
enengge men enembohom men anggolo ininggikmu atisi. Atisimu inibam 
pumbuk walinggoho elehet wa fug angge inindi yuwag toho weregman an 
enembeg lahukteg elehet oho elehen pikit toho inibam kuruk lit enenggengge 
hilahuk,’ puhun. 
13Ari puhun ane ino fahet aben angge ayeg waroho hilarukon o Syeba inap, 
Dedan inap, Tarsis inap menen hat hubam enele uruk lit, ’Haren ap enengge 
huhulangge hilahuk ulug ap anggolo aruma hondog eneplug lahuk peruk 
lahen ano? Hat lahunteg mun angge man angge wam men, perak ili rurukon 
men, emas umbagpag turukon men huhulangge hilahun,’ uruk lamuhup. 
14Ari fahet hat ap kinangmon welahenonen An HINIKNI suwon Allah nele hun 
Gog hiyag itmihinon tu: Fobik An numalikisi Israel inap arimano inindi 
yuwag toho inibam weregman 
15hat keman wahileg keman wahileg enembeg waruhun. Hibam yitmi-yatma 
ik elerukmu werehon famen waharuk lit ap o pumbuk anggolo wam kuda 
fam lahalug larukon hondog eneplug waruhun. 

16Waruhunteg Allah umalikisi Israel inap unusuhuk ulug hit henebe 
mondoko wamuhubon arimanowen hinan kinang hondo reg hag toho Israel 
kinang atogman atogma hondo reg lamuhup. Alem ari teko lahu li horog 
aruhu halug haren An nangginang siyahap tuhun ulug Anden hondog haplug 
waruhuk. Waruhukteg Anden hat hubam tuhuk ane ari ap o pumbuk obog 
tohowen yet niyahupteg An nubahet Allah ebe usa fulu rehon tem toho wereg 
ulug onoluk aruhu. 
17An HINIKNI suwon Allahn nele uruk lahiyon tu: Anden indam 
namingmingangge nabi arimano feneyen hat fahet Israel inap hiyag isaruk 
lit, ’An numalikisi siyahap enebuhun ulug ap eke monde fik waruhuk,’ iyag. 
18Iyag ane hikit toho hun Gog inowen Israel kinang siyahap tuhuk ulug 
waruhu sambil ino An nolok anggolowen nundama ahe lahaku ulug 
An HINIKNI suwon Allahn uruk lahi. 
19An nindimu indok ambulpul hag toho turukmu nele tem toho uruk lahiyon 
tu: O ino sambil Israel kinang o mek humon tuhumu 
20An nolohotman ap obog toho men, suwe pohol ke larukon men, ikan ik 
ahummu werehon men, wam pak mene farema werehon men, ahum sap fam 
larukon men enekolen elek-elek angge rurukmu masag waruk lit tom yaron 
kusoho wambuhupmu elehet o kema-kema ohowon obog toho halog toho 
lin-lan uhup. 
21Lin uhupmu Anden alem siyahon eke hag eke hag hun Gog ubam monde 
fik waruhukmu umalikisi ekeyen eke karog fam wat-war atuk lamuhup ulug 
An HINIKNI suwon Allahn uruk lahi. 
22It winon ap seliyonen unusuhupmu winon ouk alem suwonen war amuhup. 
War amuhupmu Anden osit humon ik hul wamburuk hag toho pilabik 
waharuk lit osit soho anggen hahon oho, indok ambulpul turukon oho Gog 
men ap o pumbuk anggolo at let turukon men unubam monde fuhuk. 

23Ari roho tuhukmu yet niyahupteg ap o pumbuk obog toho inindi anggar 
atuk lit Allah ebe usa fulu ahun suwon inowen alem ari turuk ulug onoluk 
aruhumu NINIKNI Allah tem toho wereg ulug wenggel haruk lamuhup,” irisi. 

Yehezkiel 39 

1Ari irisireg nin ele an nubam uruk lit, ”Hat ap kinangmon welahenon, haren 
hun Gog alem angginon ubam aruhu ane fahet nin sebe roho hiyag itmihin. 
Hiyag itmihinon tu: NINIKNI suwon Allahn ele urukon tu holeg lamin! Hat o 
Mesekh inap men Tubal inap men onowe palimu welahenon, An men hat 
men seli roho welamuhuk. 
2Anden hat hibam yitmi-yatma ik elerukmu werehon famen tom Israel 
kinangma werehon fam lit haplug waruhuk. 
3Waruhuk ambehen Anden hasehen teloho kinangma pila fesemin ulug 
hinggik hareyon ware feseruk lit minggin tog teloho kinangma pila fesemin 
ulug hinggik pikiron ware fusuhuk. 
4Ware fusuhukmu haret humalikisiyet ap o pumbuk anggolo hat let 
haptukonet tom Israel kinangma werehon fene war amuhup. War amuhupmu 
Anden hit henebe wareg angge suwe tunguni men olomene menen hinawag 
ulug og isahuk. 
5An HINIKNI suwon Allahn uruk lahi ane hikit toho hat anggenman war 
aruhun. 
6War aruhunmu Anden o pumbuk kinang Magog fam werehon harep pisako 
siyaha feseruk lit ap ik saho ahik ilanma werehon inindi yuwag toho 
weregman inibam oho harep pisako oluna fusuhuk. Oluna feserukmu An yet 
niyahupteg ap arimano An nubahet NINIKNI Allah tem toho wereg ulug 
onoluk aruhu. 
7An numalikisi Israel inap sehelimuwen An nunuk fanowon inamap tuhuk. 
Ap o pumbuk kema-kema werehonen An nunuk fanowon siyahap nabuhup 

tohon ulug yet teg laruhuk. Iren An nubahet Israel inap INIKNI Allah ebe usa 
fulu rehon wereg ulug onoluk aruhu. 
8Ari obog toho teko lahu sambil Anden ihiyon hikit toho we tem toho teko 
lahu. An HINIKNI suwon Allahn nele aru uruk lahi. 
9O ino sambil Israel inap arimano inibam pumbukmuwen wilip atug minggin 
tog ap seliyonen lin isahubon indokma yaltukon ulug andog til lahup. Andog 
til lahubon sehen minggin tog men, piyabangge suwon toron men, fit men 
indokma yaltukmen eneg mo ilig am wirig am turukmu sabiren aruhu. 
10Tog aptuk angge arimano obog toho yaltuk lamuhup li Israel inap 
arimanowen farema e wirik laruk lamuhup fug. Ari roho hun Gog umalikisi 
menen Israel inap enengge hulul ulug waharukmen Israel inaben hebeloho 
it enenggengge hilahup. An HINIKNI suwon Allahn nele aru uruk lahi. 
11O ino sambil hun Gog wareg angge o Israel kinangma saluhup ambeg ulug 
Anden tonggo unuk ’Ap Luharoho Laruk Sili’ suwalehon ino hiyag isahuk. 
Hiyag isahuk ambeg ino ik Il Warehon yali fil weregma Gog umalikisi 
mondoko werehon men kinangma sal enebuhup. Sal enebuhup ambeg ino su 
rehen ap luharoho la fug teg lamuhupmu tonggo ino unuk keron ’Gog 
Umalikisi Sili’ suwaleg laruhu. 
12-13Ap seliyon wareg angge arimanowen kinang obog toho siyahap tuhup 
tohon ulug Israel inap ap angge obog tohowen wareg angge arimano 
kinangma sal eneptukmen eneg pikalem sabiren aruhu. Fobik An palimu 
welahiyon inam aruhuk sambil ino it sal enebuhubon ununuk palimuwap 
enebuhuk. An HINIKNI suwon Allahn nele aru uruk lahi. 
14Pikalem sabiren aruhumu Israel inaben it sehelimuwon en eneptuk lit ap 
waroho lin-lan urukon arimanowen nit nenengginang siyahap tuk nowen 
ulug likiya hupmu Israel kinang walinggoho yami enebil laruk lamuhup ulug 
mon enebuhup. 
15Mon enebuhubon arimanowen kinang atogman atogma yami ril larukmen 
ap warehon uwag hiyahaku halug hiyahaku ambeg enehangge eke hutuk 

tebelug lahu. Lahureg weregma ap sal eneptukon arimano wamuhupteg ap 
uwag ino oko walug ’Gog Umalikisi Silimu’ salik lahup. 
16Ari roho turuk lit kinang siyag aruhu rohon ulug ap waroho lin urukon 
obog toho sal eneptuk lamuhup. Sal eneptuk ambeg unuk ’Gog Umalikisi Sili’ 
suwaleg laruhu hag toho o pumbuk eke unuk ’Gog Umalikisi Ibam’ 
suwaluhup,” ulug hiyag nitisi. 
17 Hiyag nitisireg NINIKNI suwon Allahn nin ele an nubam uruk lit, ”Hat ap 
kinangmon welahenonen suwe eke hag eke hag werehon men wam pak mene 
farema werehon men hiyag isaruk lit, ’O kema-kema welahep ambehen tom 
Israel kinangma werehon fene palu arik maniyek! Aben An Allah nolohotman 
wam waroho esetuk hag toho Anden hit fahet ap warehon arimano isag 
hisahukmu hiren ununu men enemep men nahup. 
18Aben wam domba, wam kambing, wam sapi seiyon ununu men enemep 
men naruk hag toho hiren ap enehako roho turuk inap ununu men ap suwon-
suwon enemep men nahup. 
19Ari obog toho Anden isag hisahukmu hiren ap ununu sei werehon 
narukmen eneg henehum ouk atukmu enemep narukmen eneg nenek turuk 
lamuhup. 
20Hiren wam kudayet ap enemberimu lahalug larukonet ap sehen senehonet 
ununu enemep men henehum ouk toho nahuben maniyek!’ imihin,” 
ulug NINIKNI suwon Allahn hiyag nitisi. 
21Hiyag nitisireg nin ele uruk lit, ”Anden Gog umalikisi men alem angginon 
unubam umbuhukmu ap o pumbuk obog tohowen An nebe umbagpag turuk 
lit nine roho turuk lahiyon yet niyahup. 
22Yet niyahup sambil ino Israel inaben nit NINIKNI Allah wereg ulug onoluk 
aruhureg fobik oho enepeleg aruhu fug. 
23O ino sambil ap o pumbuk kema-kema werehon inindi anggar atuk lit Israel 
inaben Inikni Allah enembol yig utuk lit siyag ane turuk latuson fahet Allahn 
anduhun yig isaruk lit ap seliyon ininggikmu emberisimu Israel inap sehen 

senehon obog toho unusuruk lit winon ininggik hele waroho imbisik larusa 
ulug onoluk aruhu. 
24Israel inaben An nele ying naptuk lit ininggareg siyahap taruk latusama 
Anden nambol yig isarikik angge famen 
25ketiya An nunuk fanowon palimuwap naptuk lamuhup ulug Israel inap hun 
Yakuben ondohowonen ondohowon arimano nin hebeloho nindi isaruk lit 
fanowap enebuhuk. An HINIKNI suwon Allahn nele aru uruk lahi. 
26-27An nebe usa fulu reg lahiyon ap o pumbuk obog toho iniline inam atuk 
lit An numalikisi Israel inap arimano o pumbuk kema-kema ap seliyon 
inibam hik-hak isarusa ambehen palu enebuhukteg hondog eneplug 
waruhukmu ap seliyonen elel eneptuk elehen inindi yuwag toho 
enengginang fam welamuhup. Wereg lit iren An nele ying naptuk latusa ane 
inowen alem unubamap taruson fahet wenggel haruk lit ininggali haruk 
lamuhup. 
28Anden it o pumbuk kema-kema hik isarikik nahun inowen nin hebeloho 
palu enebuhukteg ap misig oho umbusuk fug angge it obog toho suhuloho 
inibam hondog eneplug waruhuk. Hondog eneplug waruhuk ane ariyen 
nit NINIKNI Allah wereg ulug onoluk aruhu. 
29Onoluk aruhumu Anden nahime fanowon Israel inap enebene pilabik 
waruhukteg nanduhun yig isa fug angge welaruhuk,” ulug NINIKNI suwon 
Allahn irisi. 

Yehezkiel 40 

Allahn Israel kinang keronap tuhu ulug fulu roho yet hibag ane 
(Yeh 40–48) 

Yehezkiel inowen Allah ibam keron walinggoho libag ane 

1Nit o Babilonia kinang fam weregma mo ilig am wirig am turukmen 
hinahaneg fimahenam larisimu o Yerusalem pin halog toho kurusa sambilen 
mo nunggul huriken larisi. Mo ino fam pikalem tamon inam atisimu hup 
numenam nohorukukmu NINIKNI Allah inggik ineyonen sen naptisimu 

2anden fulu roho yet harukmen Allah inggik inowen an Israel kinangma og 
naptug larisireg tom yaron fam pilap naptisi. Pilap naptisimu anden yet 
harukmen tom ino ik wiriko fil o pumbuk hahon eke wirigmu yet harikik. 
3O pumbuk elehet walinggoho ohowon sokolma ap ebe tembaga umbagpag 
turuk hag toho umbagpag turuk lit unduhuk latisi. Unduhuk lit inggiken hele 
eke men e yat toho wirim turuk angge eke men seneg latisi. 
4Ap inowen an nubam ele uruk lit, ”Hat ap kinangmon welahenon, anden 
mun angge man angge hat hubam unug hiyaminen At inggik inowen hat 
tuma og haptug waha. Ari fahet anden unug hiyaminon obog toho hilen fuki 
roho kim haruk lit hisanggowen fano holmihinteg hindimuwen wenggel 
hamihin. Mun angge man angge haren yet hamihinon fahet Israel inap hiyag 
isahun,” ulug hiyag nitisi. 
5 Hiyag nitisimu anden yet harukmen Allah ibam elehet walinggoho ohoma 
yet harikik. Elehet ino ap inowen e inggiken seneg latisiyon fam wirim 
harukmen lahabeg wirim tirisiyon men ayuhuk fil wirim tirisiyon men ambi 
reg lit il hinahan tegma wirim tirisi. 
6Wirim tirisireg elehet walinggoho ohowon sok yali fil werehon iraham lalug 
yal laharisireg sok kembilik wirim harukmen ayuhuk fil wirim tirisiyon il 
hinahan teg latisi. 
7-10Ari regma sok foroho inap unduhuk ambeg ulug sok ino ambolma inggik 
pikit fil hare fil wal taneg hili hinahan wirig latisi. Hili itano ilihig wirim 
turukon men nunggulig wirim turukon men ambi reg lit il hinahan teg latisi. 
Ubahat hili roho wirihon wal taneg ayuhuk wirim turukon il piren teg latusa. 
Hili itano iniraham Allah ibam fil sok eke wirigmu kembilik ayuhuk fil wirim 
turukon il hinahan teg latisi. Sok ino ambol fil o sema eke ahandip toho 
wirigmu ap inowen wirim harukmen ilihig wirim tirisiyon il uhan teg latisi. 
O sema ubahat Allah ibam fil wirihon ayuhuk fil wirim tirisiyon il misig 
wirim teg latisi. 

11Sok hili itano enelukema wirihon ino ele ilihig wirim turukon il falfaliken 
tegma fihilangge il fuwaben teg latisi. 
12Hili falfaliken itano wal taneg enelukema elehet lahabeg wirim turukon we 
tot teg il misig pul ke minggiroho heg teg latisi. 
13Hili itano ubahat sel fil wirihon famen tulug hili fuma fil wirihon ubahat 
fam wirim til larukmen yat toho wirim turukon il nisanggowen teg latisi. 
14O sema inowen Allah ibam owahalma kurukon sok eke wirigmu uwag 
lahabeg wirim turukon il numen tegma sok ino fuma-fuma elehet Allah ibam 
huk toho kilabehon men ahandip teg latisi. 
15Sok sel fil wirihon ino famen tulug sok Allah ibam owahalma kurukon fam 
wirim harukmen yat toho wirim turukon il teng misig teg latisi. 
16Hili falfaliken itano ubahat sel fil wirihon men o sema ubahat men fene 
keyenteg fo reg latisi. Uwag hili falfaliken itano honggolegma pilabehon fene 
hesenggengge uluwa hahon paleg latisi. 
17Ari obog toho unug niyarisireg ap inowen an hondog naplug sok ele keyen 
elehet selmon huk toho kilabeg ambeg larisi. Larisimu anden walinggoho yet 
harukmen elehet alma hili teng misigmen nubam hilag hinahan 30 ahandip 
toho wirigmu alukema pila helep iya roho wirig latisi. 
18Pila ino elehet alem ke eneg wirigmu elehet huk toho kilabeg ambeg pulmu 
kolo reg latisi. Elehet selmon apma regma elehet undamon emberimu 
welatisi. 
19Ari regma ap inowen elehet selmon sok yali fil werehon famen elehet 
undamon sokolma yat toho larukon wirim harukmen il teng piren teg latisi. 
Wirim harisireg an hondog naplug elehet sok ik eleruk fil werehon iraham 
larisi. 
20-21Sok ino sok yali fil wirihon ino hag toho wirigmu ap inowen wirim 
harukmen ilihig wirim tirisiyon il teng misig tegma nunggulig wirim tirisiyon 
il nisanggowen teg latisi. 

22O sema men keyenteg fo rehon men hesenggengge uluwa hahon palehon 
men sok yali fil werehon fam wirig hag toho wirigmu yal il sabiren pog teg 
latisi. 
23Sok yali fil werehon ino men sok elehet undamon kuruk ambeg eke men 
onorohole kilabeg wirig latisi hag toho sok ik eleruk fil werehon ino men sok 
elehet undamon kuruk ambeg eke men onorohole kilabeg wirig latisi. Ap 
inowen sok elehet selmon kuruk ambehen elehet undamon kuruk ambeg yat 
toho larukon wirim harukmen il teng piren teg latisi. 
24-26Ari obog toho wirim harisireg ap inowen an hondog naplug sok ik ambut 
fil werehon iraham larisi. Sok ino sok yali fil wirihon men ik eleruk fil 
wirihon men hag toho wirig latisi. 
27Ap inowen sok ik ambut fil werehon famen elehet undamon kuruk ambeg 
yat toho laruk ane wirim harukmen il teng piren teg latisi. 
28Ari regma ap inowen an hondog naplug sok elehet undamon ik ambut filen 
kuruk keyen Allah ibam owahalma larisireg sok ino wirim harukmen sok tam 
wirim harisiyon hag teg latisi. 
29-30Hili men ubahat men keyenteg fo rehon men sok elehet selmon kurukon 
fam wirig hag toho wirigmu 
31o sema eke elehet sel filen sok ino fam ahandip toho wirig latisi. Uwag o 
sema sok fuma-fuma pilabehon fam hesenggengge uluwa hahon paleg latisi. 
Sok kembilikmu yal il likinen pog teg latisi. 
32-37Sok ino wirim harisireg ap inowen an hondog naplug sok elehet 
undamon yali filen kuruk ambeg lalug sok ino wirim harisireg sok ik eleruk 
fil werehon oho wirim tik larisi. Sok piren itano sok ik ambut fil wirihon hag 
toho wirigmu o sema wal taneg elehet sel filen sok itano fam ahandip toho 
wirigmu sok itano kembilikmu yal il likinen pog teg latusa. 
38Wam Allah fahet waroho yaltukon ik umatuk ambeg ulug hili eke o sema 
ik eleruk fil werehon fam ahandip toho wirig latisi. 

39Wam arimano men, aben siyag ane tirikik ulug wam walug waharukon 
men, Allah anggengge paleg lahiyon fahet og itmin ulug wam walug 
waharukon men watuk ambeg ulug o sema ik eleruk fil werehon elma fuma-
fuma wal toho e piren wiroho tuwaleg latisi. 
40O sema ino sok inggik pikit fil oho hare fil oho elehet alma wal toho e piren 
wiroho tuwaleg latisi. 
41E tuwalehon itano wam watuk ambeg ulug o sema undama tuwalehonet 
selma tuwalehonet mangno roho likinen welatusa. 
42-43E uhan o sema undama wiroho tuwalehon itano enemberimu wam watuk 
angge men wam unu men emberuk ambeg ulug helep fele rehon fam wirigmu 
e itano wirim harukmen lahabeg wirim turukon il misigmen minggiroho 
weregma ilihig wirim turukon men nunggulig wirim turukon men ambi reg 
lit il misig teg latisi. E itano walinggoho hondongge fene nungge-nungge 
suknoho foroho ambeg ulug ayeg angge horohon hak teg latusa. 
44Ap inowen an hondog naplug elehet undamon huk toho kilabeg ambeg 
kirisimu anden yet harukmen sok ik eleruk fil werehon iraham hili eke 
wirigmu sok ik ambut fil werehon iraham oho hili eke wirig latisi. 
45Wirigmu ap inowen an hiyag nutuk lit, ”Sok ik eleruk fil werehon iraham 
hili ari imam Allah ibamen yabuk eke hag eke hag turukon fahet wereg. 
46Sok ik ambut fil werehon iraham hili ari imam hubu lahaptuk ambeg 
haltukon fahet wereg. It arimano hun Lewi inowen ondohowonen 
ondohowon Zadoken endetfahon wereg. It arimano eneg NINIKNI Allah 
olohotma laruk lit hubu lahabuk teg,” irisi. 
47Ari irisireg ap inowen elehet undamon huk toho kilabeg ambeg wirim 
harukmen ilihig wirim tirisiyon men nunggulig wirim tirisiyon men ambi reg 
lit il teng piren teg latisi. Elehet huk toho kilabeg ambeg ilanma Allah ibam 
alukema hubu lahaptuk ambeg wereg latisi. 

Yehezkiel ino Allah ibam keron elma kibag ane 

48-49 Ari regma ap inowen an hondog naplug yal il numen lahalug o sema 
Allah ibam sokolma wirihon elma larisireg o ele ke wirim harukmen ilihig 
wirim tirisiyon il numen tegma nunggulig wirim tirisiyon il falfaliken teg 
latisi. Sok kurukon wirim harukmen yat toho wirim tirisiyon il sabiren teg 
latisimu ubahat sok inggik pikit fil wirihon men hare fil wirihon men yat 
toho wirim tirisiyon wal toho il piren tegma ayuhuk fil wirim tirisiyon il 
pirenen minggiroho wirig latisi. Sok kurukon alukema inggik pikit fil oho 
hare fil oho uwag piren pilabeg latusa. 

Yehezkiel 41 

1-2Ari regma ap inowen an hondog naplug Allah ibam hili pulmuwon elma 
kirisireg sok kembilik ino wirim harukmen yat toho wirim tirisiyon il 
fuwaben teg latisi. Ubahat sok fuma-fuma wirihon yat toho wirim tirisiyon 
wal toho il piren tegma ayuhuk fil wirim tirisiyon il hinahan teg latisi. Ari 
obog toho wirim harisireg hili pulmuwon ino wirim harukmen ilihig wirim 
tirisiyon il likin fimahen, nunggulig wirim tirisiyon il numen wirim tirisi. 
3Wirim tirisireg ap ino amu hili undamon elma kirisireg sok kembilik ino 
wirim harukmen yat toho wirim tirisiyon il hinahan teg latisi. Ubahat sok 
fuma-fuma wirihon yat toho wirim tirisiyon wal toho il hinahanen 
minggiroho wirim tegma ayuhuk fil wirim tirisiyon il misig welatisi. 
4Weregma hili undamon ilihig wirim tirisiyon il numen tegma nunggulig 
wirim tirisiyon oho hili pulmuwon nunggulig wirim tirisiyon hag toho il 
numen teg latisi. Ari obog toho wirim tirisireg ap inowen an nubam ele uruk 
lit, ”Hili aru Mondabi Fanoma wereg,” ulug hiyag nitisi. 
5Hiyag nitisireg ap inowen Allah ibam ubahat wirim harukmen ayuhuk fil 
wirim tirisiyon il hinahan teg latisi. O suwon fuma fil eke, fuma fil eke, ambol 
fil oho o toron silmiya roho wirig latisi. O toron itano wirim harukmen 
nunggulig wirim tirisiyon il piren teg latisi. 
6O toron itano altap toho wirig lit altap apmon, pulmuwon, palimuwon fam 
wal taneg hili teng misigmen nubam hilag hinahan 30 welatusa. O toron ino 

wituk lit pila o suwon fam keyenteg teg laruhu rohon fano roho ahandip teg 
lamag ulug o suwon ubahat sel ke humbat wareg latisi. 
7Humbat warehen altap apmon wirim angge nunggulig wirim turukon il we 
tor angge, pulmuwon nunggulig wirim turukon we tot yat teg, palimuwon 
nunggulig wirim turukon yat teg latisi. Altap apmon famen palimu laharukon 
fahet yal eke pog teg latisi. 
8-11O toron sok kurukon misig ik eleruk fil weregma misig ik ambut fil 
welatisi. O ino ubahat selmon ayuhuk fil wirim turukon il piren abirangge 
misig minggiroho wirim teg latisi. Allah ibamet o toron walinggoho 
wirihonet ubule emberimu wirig latisi. Ubule ino wirim harukmen lahabeg 
wirim turukon il hinahan teg latisi. Nunggulig wirim harukmen ubule ino 
Allah ibam fuma-fuma pisan toho il pirenen minggiroho wirim teg latisi. 
Ubule ino walinggoho sili hilinggig latisi. Sili ino wirim harukmen nunggulig 
wirim turukon il numen teg latisi. 
12Allah ibam hubula fil sili ino ilanma o eke wirig latisi. O ino wirim 
harukmen nunggulig wirim turukon il teng misigmen nubam hilag num 
fimahen 45 meter, ilihig wirim turukon il teng misigmen nubam hilag likinen 
35 meter wirim tegma o ino ubahat ayuhuk fil wirim turukon il pirenen 
minggiroho wirim teg latisi. 
13-15Ap inowen Allah ibam obog toho wirim harukmen Allah ibamet o toron 
fuma-fuma ahandip heheg wirihonet yat toho wirim turukon il teng piren, 
Allah ibamet sili walinggoho werehonet nunggulig wirim turukon il teng 
piren, o Allah ibam ambolma wirihon nunggulig wirim turukon il teng piren, 
o inowet sili alukema werehonet ilihig wirim turukon il teng piren wirim teg 
latisi. Allah ibam hili pulmuwon men undamon men o sema silmiya roho 
wirihon men 
16hondongge pilaman keyenteg fo regma e kahalehon fam wirig latisi. 
Keyenteg fo reg ambeg arimano labuk teg latusa. 
17-20O elma pila famen tulug sok emberimu hondongge obog toho fene 
walinggoho hesenggengge malaikat enerehabul wilibihon hahon men uluwa 

hahon men irar heheg paleg latisi. Malaikat arimano wal taneg onorohole 
piren tegma onorohole misig ap orohole hahon ino uluwa fuma werehon fil, 
eke olomene orohole hahon uluwa fuma werehon fil yihik latusa. 
21Allah ibam sok uwag itano indit uhan teg latusa. Hili unuk Mondabi 
Fanoma suwalehon alukema 
22hubu lahaptuk ambeg hahon unduhuk latisi. Hubu lahaptuk ambeg ino 
ambiyang fuma-fuma weregma uyug men umbangguwag men e fam wirigmu 
lahabeg wirim turukon il misigmen minggiroho regma ilihig wirim turukon 
men nunggulig wirim turukon men ambi reg lit il misig teg latisi. Ari regma 
ap inowen an nubam ele uruk lit, ”E tuwalehon aru NINIKNI Allah olohotma 
tuwaleg,” ulug hiyag nitisi. 
23Allah ibam hili suwon sok kurukon men hili Mondabi Fanoma kurukon 
men wal taneg piren teg latusa. 
24Sok ele misihon famen piren wirihon itano aben husurukmu yinggil atuk 
lamag ulug pul ke ahandip toho wirig latusa. 
25Sok itano fene hesenggengge hondongge fam palehon hag toho malaikat 
men uluwa men wirim toho hesenggengge oho latisi. Allah ibam alukema o 
sema silmiya roho wirihon ino ungga e fam saleg latisi. 
26O sema ubahat fuma-fuma werehon keyenteg fo regma hesenggengge 
uluwa hahon ebene paleg latisi. 

Yehezkiel 42 

Hili imam inaben tohon fahet ibag ane 

1Ap inowen an hondog naplug Allah ibam irahamen ik eleruk fil laruk lit 
elehet selmon huk toho ambeg kirisireg o Allah ibam ambolma wirihon ino 
fuma fil weregma o eke iraham larisi. 
2O ino umbantu yaron ik eleruk fil weregma yat toho wirim turukon il teng 
piren wirim tegma nunggulig wirim turukon il teng misig teg latisi. 

3Ari regma sili fuma, pila helep iya roho wirig ambeg fuma weregma o ino 
pulmu wereg lit altap toho wiri fik laharusa. 
4O ino iraham ik eleruk fil kalem eke yaho latisi. Kalem ino yat toho wirim 
turukon il teng piren wirim tegma nunggulig wirim turukon il fuwaben teg 
latisi. Sok olma kurukon itano ik eleruk fil welatusa. 
5-6O ino altap toho wirigmu ubahat sel ke humbat warehen altap apmon su 
regma pulmuwon we tot su regma palimuwon tot teg latisi. Hili elehet alma 
walinggoho wirihon ubahat elegman uwag eneg pilabeg latusa hag toho o 
ino fam pilabeg latusa fug. 
7-8Kalem o ino iraham yahowon ilanma elehet oho latisi. Elehet ino yat toho 
wirim turukon men o ino yat toho wirig ane men wirim teg lit il teng piren 
teg latisi. Elehet ino pul keyen fuma o ik eleruk fil wirihon fam kilabegma 
fuma sili hilinggig latisi. 
9Ap yali filen elehet huk toho oho keyen waharuk lit kalem inowen o ino fam 
kuruk. 
10Ik ambut fil oho o Allah ibam ambolma wirihon ino fuma weregma o eke 
wirig latisi. O ino elehet walinggoho ohowon fam ahandip toho wirigmu 
11o ino iraham kalem eke yaho latisi. O ino wirig ane men o ik eleruk fil 
werehon wirig ane men ambi reg latisi. 
12Ambi regma ap yali filen waharuk lit kalem elehet ilanma ohowon feneyen 
o ino iraham lalug sok ik ambut fil werehon ele keyen o ino fam kuruk. 
13O ino iraham larukukteg ap inowen an nubam ele uruk lit, ”O ik ambut fil 
wirihon tu men ik eleruk fil wirihon indi men mondabi fano rehen ap 
saplangge kuk fug teg. Imam NINIKNI Allah horogma la rehon arimano eneg 
o aruma kuruk lit Allah fahet emberuk angge mondabi fanowon arimano 
minggiroho naruk lit mondabi fano angge winon imbik waharuk. Imbik 
waharukon tu: suburu Allah fahet emberukon men, aben siyag ane tirikik 
ulug wam walug waharukon men, Allah anggengge paleg lahiyon fahet og 

itmin ulug wam walug waharukon men minggiroho o fanoma tiya imbik 
waharuk. 
14Imam o aruma kurukon arimanowen nin hebeloho wilip amul ulug turuk 
halug NINIKNI Allah olohotman niniyabuk turuk lit nenesum wan teg laheyon 
mondabi fano rehen aben saplangge seneg lam fug ulug nonggoloho embelug 
sum winon wan taruk lit o aruma embeselug Allah umalikisi elehet huk toho 
kilabeg ambeg luhaloho weregma laruk,” ulug hiyag nitisi. 

Allah ibam walinggoho wirim til libag ane 

15Ap inowen Allah ibamet elehet huk toho kilabeg ambeg itanowet obog toho 
wirim angge fam wirim tirisireg an hondog naplug sok yali fil werehon ele 
keyen wilip atug elehet ohowon walinggoho wirim til larisi. 
16E yat toho wirim angge fam wirim til laruk lit atam elehet yali fil ohowon 
ino wirim turukmen il teng sohowen teg latisi. 
17-20Ari wirim tirisireg ap inowen elehet ik eleruk fil ohowon men, hubula fil 
ohowon men, ik ambut fil ohowon men wirim til larukmen wal taneg yat 
toho wirim tirisiyon il teng sohowen teg latisi. Elehet ino Allah ebe usa fulu 
ahun angginang men kinang yuhunon men honggolegma hili reg latisi. 

Yehezkiel 43 

Allah suhuloho ibam waharukmu yet hibag ane 

1Ap inowen an hondog naplug elehet Allah ibam walinggoho ohowon sok 
yali fil werehon iraham larisi. 
2Larukukteg yet harukmen Israel ninap Ninikni Allah ebe umbagpag turukon 
yali filen waharukmu yet harukuk. Waharuk lit ik fu waharuk hag toho 
aplohok tung turukmu At umbagpag turukonen kinang walinggoho werehon 
obog toho seleg atisi. 
3Ari hag toho Allah atam ik Kebar ayegma inam atukmu yet harikikmu fobik 
o Yerusalem siyahap timin ulug inam arik waharisi. Ari hag toho At ibam 
horogman oho inam atukmu yet haruk lit norohole sahung toho ying atikik. 

4Ying atukmu NINIKNI Allah umbagpag turukon ino sok yali fil werehon ino 
ele keyen ibam kirisi. 
5Kirisimu Allah hime fanowon inowen an kinangman unduhuk nubahalug 
elehet undamon huk toho kilabeg ambeg og naplug larisimu anden yet 
harukmen NINIKNI Allah umbagpag turukon inowen ibam o ele ke mondabi 
seleg teg latisi. 
6Seleg tegma ap an hondog naplug waharisiyon ino an niraham unduhukmu 
anden hol harukmen At ino ibamen ele nubam urukmu hol harikik. 
7Hol harukmu hiyag nutuk lit, ”Hat ap kinangmon welahenon, An lehoma 
heriyeg lahi ambeg tu wereg. An nuyug emberuk lahi ambeg o tuma wereg. 
An tuma heriyeg lit Israel inap enesehelimu mondabi welaruhuk. 
Welaruhukmu Israel inap onowesi menen An numbahalug unumbasi wel 
eneptuk lit onowesi suwon wareg angge o tu horogman kinangma sal 
eneptuk lit An nunuk fanowon siyahap nabuhup fug. 
8Onowesi arimanowen it inibam An nibam iraham wituk lamuhup fug. Sok 
iren tohon sok Anden tohon iraham ke yendebuhup fug. Israel inaben 
ininggali ane eneg turuk lit An nunuk siyahap naptuk latusa ane fahet An 
nindimu nolok haruk lit siyahap eneptikik angge famen 
9iren nin hebeloho An nubam wenggel niyaruk lit onowesi wareg angge An 
niraham emberuk ane umbusuhup halug An it sehelimu mondabi welaruhuk. 
10Hat ap kinangmon welahenonen An Allah nibam aru fahet Israel inap hiyag 
isahun. Hiyag isahunmu iren o tu fano roho wirig ane fahet wenggel haruk 
lit nungge fahet o aru ngi ahun ele ying turuk latukuk ulug ininggali haruk 
lamuhup. 
11Ininggali haruk lamuhup halug haren An nibam walinggoho wereg 
anggeyet kuruk ambehet wilip atuk ambehet iniline ilit toho hahare fuhunteg 
Allahn An nibamen tu men ari men turuk lamuhup ulug komo neneptisiyon 
hinine roho seneg lit Aren emberisiyon hikit toho turuk lamuhup ulug hiyag 
isahun. 

12An nibam fahet emberuk lahiyon tu: Nibam tom tu atelma werehon men 
elehet huk toho kilabeg ambeg men obog toho mondabi fano rehen ap 
saplangge kuruk lamuhup fug ulug komo heneptuk lahi,” irisi. 

Hubu lahaptuk ambeg fahet imbibag ane 

13 Allah fahet hubu lahaptuk ambeg wirim harukmen samaling walinggoho 
palehon pilabeg wirim turukon men nunggulig wirim turukon men il 
misigmen minggiroho wirim teg latisi. Samaling ino ilan ke elehet il horog 
toho oho latisi. 
14Hubu lahaptuk ambeg ino altap toho wirig lit ubahat humbat wareg 
latisimu samaling famen altap tamon fam lahabeg wirim turukon il misig teg 
latisi. Altap pirenehon humbat wareg ambeg nunggulig wirim turukon il 
misig minggiroho wirim tegma altap pirenehon lahabeg wirim turukon il 
piren teg latisi. Altap hinahanehon humbat wareg ambeg nunggulig wirim 
turukon oho il misig minggiroho wirim tegma 
15lahabeg wirim turukon il piren teg latisi. Altap hinahanehon ino emberimu 
hubu lahaptuk ambeg wirig. Hubu lahaptuk ambeg fuma-fuma ambiyang 
uhan wilibig latisi. 
16Altap hinahanehon ino ilihig wirim turukon men nunggulig wirim turukon 
men ambi roho il falfaliken teg latisi. 
17Altap pirenehon ino ilihig wirim turukon men nunggulig wirim turukon 
men ambi roho il sabiren teg latisi. Samaling walinggoho palehon nunggulig 
wirim turukon il misig minggiroho wirim teg latisi. Samaling ino ilanma 
elehet horog toho ohowon nunggulig wirim turukon il horog toho wirim teg 
latisi. Hubu lahaptuk ambeg yali filen yal eke pog teg latisi. 
18 Ari regma NINIKNI suwon Allah inowen an nubam ele uruk lit, ”Hat ap 
kinangmon welahenon, Anden hiyag hitminon tu holeg lamin! Hubu 
lahaptuk ambeg aru obog toho wiri fuhupteg hubu lahaptuk lamuhup ane 
men mep hilili feruk lamuhup ane men fahet emberuk lahiyon tu: 

19Hun Lewi inowen ondohowonen ondohowon Zadoken endetfahon imam 
Allah olohotman yabuk turukon arimanowen hubu lahaptuk ambeg siyag 
angge ubam tag tehon wam amep fam elehap tukag ulug haren wam sapi eke 
og isahun. 
20Og isahunmu iren wabuhupmu haren hubu lahaptuk ambeg ino fanowap 
timin ulug mep tor angge oko walug hubu lahaptuk ambeg ambiyang uhan 
fima-fima werehon fene men altap hinahanehon indit uhan fene men elehet 
samaling ilanma ohowon fene men are rebehun. 
21Are rebehunteg wam sapi eke ap og isahunmu Allah ibam walinggoho 
elehet oho ambeg embeselug walug lahupteg wam waroho yaltuk lamuhup 
ulug umbuhup ambehen indokma yale fusuhup. 
22Likiyamon wam kambing hunon siyag teg elehon eke wahunteg imam inap 
arimano og isahunmu sono turukuk hag toho tul ulug wam ino amep fam 
siyag angge hubu lahaptuk ambeg tag tehon elehap tuhup. 
23-24Elehap tuhupmu wam sapi kabiniyon siyag teg elehon eke men wam 
domba hunon siyag teg elehon men An HINIKNI Allah nolohotma walug 
waruhunmu imam arimanowen wabuhupteg saho foloho indokma yaltuk lit 
hubu lahabuhup. 
25Ari turuk lamuhup ane hikit toho haren siyag angge hubu lahaptuk ambeg 
tag tehon eleg amag ulug likiya hupmu wam siyag teg elehon kambing eke, 
sapi kabiniyon eke, domba eke waroho hubu lahaptuk laruhun. Ari roho 
turukmen eneg hup sabirenam aruhu. 
26Ari hag toho imam inap arimanowen oho siyag angge hubu lahaptuk 
ambeg tag tehon elehap turukmen eneg hup sabirenam aruhumu fanowap 
turukuk ulug 
27o likin famen tulug likiya hupmu hubu lahaptuk ambeg ino emberimu wam 
hiren walug waharuk lamuhubon waroho hubu lahaptuk lit wam winon An 
nolohotman esetuk lamuhupmu Anden amben fano peruk laruhuk ulug 
An HINIKNI suwon Allahn uruk lahi,” irisi. 

Yehezkiel 44 

Allah ibam sok yali fil werehon lareg latfag ane 

1Ari irisimu ap inowen an hondog naplug suhuloho Allah ibam elehet selmon 
huk toho kilabeg ambeg sok yali fil werehon iraham larisimu anden yet 
harukmen sok ino lareg latisi. 
2Laregma NINIKNI Allahn an nubam ele uruk lit, ”An Israel 
hinap HINIKNI Allah sok aru ele keyen hebeloho nibam kik wahi angge re 
laregman eneg welaruhumu ap misihen oho husoho kuhu fug. 
3We ap suwon inowen Allah olohotman wam namin ulug sok aru irahamen 
heriyeg laruhu. Hur arik lamin ulug elehet huk toho kilabeg keyen sok kuruk 
ambeg o sema wirihon elma kuhu,” ulug hiyag nitisi. 

Allah wel turuk ane fahet hiyag isibag ane 

4Hiyag nitisimu ap inowen an hondog naplug sok ik eleruk fil werehon ele 
keyen Allah ibam alukema larisimu anden yet harukmen NINIKNI Allah 
umbagpag turukon inowen ibam o ele ke mondabi seleg tegma yet harikikteg 
norohole sahung toho ying atikik. 
5Ying atikikmu NINIKNI Allahn an nubam ele uruk lit, ”Hat ap kinangmon 
welahenon, hilen yet hamihinon men hisanggowen holmihinon men 
hindimuwen fuki roho wenggel hamihin. Ap sa An nibam kurukon men kuk 
fug tehon men nibamen tuk teg ane men fahet hiyag hitmin. 
6Hiyag hitminmu haren Israel inap An nele ying naptukon arimano hiyag 
isahunon tu: NINIKNI suwon Allahn ele urukon tu holeg lamek! Hit Israel 
hinaben hininggali ane til-wil noruk lahebon umbusuhup! 
7Ap pohon enembilahap paleg eleg lit inindimuwen oho enembilahap paleg 
elehon arimano hiren hondog eneplug An nibam kirikipteg it weregma wam 
sei men amep men Allahn namisi ulug An nolohotma emberuk latikip. It 
iniline emberuk latikip ane ariyen Allah men nininggik ahandip toho 
welamuhuk ulug sali imbibahon sobir isalug amben siyahon turuk lit An 
nibam siyahap tirikip. 

8Hit hininggarehen An nibamen niyabuk turuk lam angge famen ap pohonen 
turuk lamuhup ulug mingming eneptuk latikip. 
9Ari fahet An HINIKNI suwon Allahn uruk lahiyon tu: Ap pohon enembilahap 
paleg eleg lit inindimuwen oho enembilahap paleg elehon hit sehelimu 
werehon misig oho An nibam fanowon fam kuruk lamuhup fug. 
10Kuhup fugmu Lewi inaben it unubalma An nibamen iniyabuk turuk 
lamuhup. Israel inaben An numbahalug unumbasi wel eneptuk latusama 
Lewi inap arimanowen oho enembol yig nutusa. Yig nutusa ane ariyen alem 
unubamap taruson ino ha ruruk lit 
11ap pohon arimano unubalma An nibamen yabuk eke hag eke hag turuk lit 
sok kurukon foroho lamuhup. Foroho lit wam aben An Allah nubahet walug 
waharukon ware felug it let eneptukmen eneg welamuhup. 
12Lewi inap arimanowen Israel inap unubahet nunumbasi ulug wel 
eneptukon fahet hubu lahaptukmu Israel inap it onombolim laruk lit siyag 
ane anggolo turuk latusama An ninggik leho lit tem toho uruk lahiyon tu: 
Lewi inap ininggarehen alem angginon unubamap taruk latuson ha ruruk 
lamuhup. 
13Iren An nolohotma unduhuk lit imamen turuk ane turuk lamuhup fug, 
Anden angge mondabi fanowon arimano senetuk lamuhup fug. Iren amben 
siyahon eneg turuk latuson ambiyangma ininggali haruk lamuhuben 
14An nibamen yabuk eke hag eke hag turuk lamuhup ulug emberuk lahi. 
15Israel inaben An numbahalug siyag ane til-wil norukmu hun Lewi inowen 
ondohowonen ondohowon Zadoken endetfahon imam arimanowen enembol 
yig num fug angge An nibamen yabuk turuk latusa. Ari fahet iren eneg 
imamen turuk ane turuk lit An horogma watlug wam sei men mep men 
nolohotma emberuk lamuhup ulug An HINIKNI suwon Allahn uruk lahi. 
16Iren eneg An nolohotma hubu lahaptuk lit nibam elma kulug niyabuk turuk 
lamuhup. 

17 Imam arimanowen sum sulumon eneg wan teg lit elehet undamon huk 
toho kilabeg ambeg kuruk lamuhup. Sum wam domba oruk fam yihikon wan 
turuk lit elehet huk toho kilabeg ambeg men Allah ibam menen yabuk turuk 
lamuhup fug. 
18Sum inahan turuk asum wan teg eleg angge sum sulumon ununggulmu 
langguk tarukon men unuyugmuwon men wan turuk lit yabuk turuk 
lamuhup. 
19Imam arimanowen nin hebeloho wilip amul ulug turuk halug NINIKNI Allah 
olohotman yabuk turuk lit nenesum wan teg laheyon mondabi fano rehen 
aben saplangge seneg lit siyahap tahup tohon ulug nonggoloho embelug sum 
winon wan taruk lit o aruma embeselug Allah umalikisi elehet huk toho 
kilabeg ambeg luhaloho weregma laruk lamuhup. 
20Onoruk paleg eleg angge welamuhup fug, fili fam oho heroho paleg lam 
fug angge hundig-hundig onoruk atog eneg paltuk lamuhup. 
21Ik olokon nalug Allah ibam elehet undamon huk toho kilabeg ambeg kuruk 
lamuhup fug. 
22Hiyap yuwohon men ahunen embeserukon men hila fug angge Israel hiyap 
tuhumon ano hiyap imamen lin isarukon ano hilaruk lamuhup. 
23Imam arimanowen tu Allah men wirim teg, ari wirim teg eleg ulug haltuk 
lit ap fanowap eneptuk angge tu, ap siyahap eneptuk angge tu ulug onoluk 
aruhuwen An numalikisi hiyag isaruk lamuhup. 
24Anden tu men ari men turuk lamuhup ulug komo heneptik iyahon hikit 
toho alem haloho emberuk lamuhup. Numalikisiyen An wel naptuk sambil 
fahet imbiyahon inine roho seneg lit o sabir angge fahet hiyag isarik iyag ane 
hikit toho turuk lamuhuben yet enesug lamuhup. 
25Siyag angge nunubam tag aruhu rohon ulug ap waregma lahup fug. We 
inikni, inisinga, enemloho, enehaloho, enere, enerek ahun elehon eneg war 
atuk lamuhup halug iniraham laruk lit sen eneptuk lamuhup. 

26Sen eneptukmu siyag angge unubam tag atukon elehap tuhupteg ininggik 
winag harukmen o sabirenam aruhu. 
27O sabirenam aruhumu nin hebeloho Allah iyabuk timinen siyag angge 
nubam tag atisiyon mondabi eleg amag ulug wam waroho hubu lahabuhu 
halug eneg Allah ibam elehet undamon huk toho kilabeg ambeg kuhu. 
An HINIKNI suwon Allahn nele aru uruk lahi. 
28 Imam arimano kinang ngi roho welam fug angge we An nubam eneg 
welamuhuben Israel kinang fibir isaruk lamuhup fug. 
29Aben roti anggen An nubahet imbik waharukon men, aben siyag ane tirikik 
ulug wam walug waharukon men, Allah anggengge paleg lahiyon fahet og 
itmin ulug wam walug waharukon men Israel inaben Allah fahet embemin 
ulug sali emberuk angge arimano obog toho minggiroho imam naruk 
lamuhup. 
30Suburu fanowon tam yahaltukon men, An nubahet imbik waharuk angge 
fanowon men, roti anggen fanowon tam paltukon men imamen naruk 
lamuhuben og isaruk lamuhupmu Allahn hit hinibam fano foroho laruhu. 
31Suwe wam pak mene wareg angge men olomeneyen waroho senggeltukon 
men imam arimanowen naruk lamuhup fug,” ulug hiyag nitisi. 

Yehezkiel 45 

Kinang fanoma fibir amuhup ibag ane 

1Hiyag nitisireg NINIKNI Allahn an nubam nin ele uruk lit, ”Hiren enehangge 
hik turuk lit Israel kinang nin hebeloho fibir amuhup halug NINIKNI Allah 
fahet ulug kinang yat toho wirim tuhubon il teng obog sehelet obog 12 
kilometer, horog toho wirim tuhubon il teng-teng angge 10 kilometer wirim 
tuhup. Kinang wirim tuhubon obog toho An aruhuk. 
2-3Kinang ino pulmu An nibam mondabi fanowon ino wiroho wereg. An 
nibam elehet walinggoho ohowon ilihig wirim turukon men nunggulig wirim 
turukon men ambi reg lit il teng sohowen 250 meter wirim teg. Elehet 
walinggoho anggen fil nunggulig wirim turukon il teng misig wirim teg. An 

nangginang su roho wirim tuhubon ino pul ke minggiri felug wirim 
turukmen yat toho wirim tuhubon il teng obog sehelet obog 12 kilometer, 
horog toho wirim tuhubon il teng-teng angge 5 kilometer wirim tuhup. 
4Kinang fanoma ino imam An nibamen nolohotma yabuk turukon arimano 
hiyag isahupmu An nibam walinggoho inibam wit taruk lamuhup. 
5Kinang minggiroho winon ino Lewi inap An nibamen yabuk eke hag eke hag 
turukon arimano hiyag isahupmu inibam pumbuk wit taruk lamuhup. 
6Kinang An nubahet umbuhup ambeg iraham kinang eke umbuhup. Kinang 
umbuhubon ino wirim turukmen yat toho wirim tuhubon il teng obog sehelet 
obog 12 kilometer, horog toho wirim tuhubon il teng-teng angge 5 kilometer 
wirim tuhup. Wirim tuhup ambeg ino Israel inap sa-o sa-o inibam wit taruk 
lamuhup. 
7Israel hinap honowe suwon fahet kinang An nubahet umbuhubon fuma-
fuma og umuhup. Kinang og umuhubon ino hili emberuk lit Israel inap 
ununggul unuk wal taneg ngi reg ambeg hili umbuhup ane hikit toho hubula 
fil ik saho ahik ayegma, yali fil Israel kinang hili-hilimu umbuhup. 
8Hili umbuhup ambeg eneg ap suwon ino ngi reg laruhu. Ngi rehen aret at 
ubalma An numalikisi fet enesug lamuhubonet kinang Israel inap ununggul 
unuk wal tanehen tohon ilmig taruk lit An numalikisi enele ying eneptuk 
lamuhup fug,” ulug hiyag nitisi. 

Israel inap onowe men komo enepfag ane 

9Hiyag nitisireg NINIKNI suwon Allahn nin ele uruk lit, ”Hit Israel inap 
onowesi suwon welahebon, hiren ap enele ying eneptuk lit unusil laruk 
lahebon umbusuhup! Ap let eneptuk lit fano ane eneg turuk lamuhup! An 
numalikisi enengginang famen yanggal eneptuk lahep ane imbisiyek! 
An HINIKNI suwon Allahn nele aru uruk lahi. 
10 Anggin wirim turuk angge fam fano roho wirim turuk lamuhup. 
11Suburu anggin wirim haruk ane men ik anggin wirim haruk ane men ambi 
reg laruhu. Ik anggin wirim haruk angge fam emberukon unuk efa men bat 

men ambi regma homer misig men efa numen men wirim teg hag toho bat 
numen men wirim teg laruhu. 
12Anggin wirim turuk angge fam wirim tulug anggin eleg angge famen 
anggin ulug henele si uruk lamuhup fug. Anggin wirim haruk angge fam 
emberukon unuk gera likin fimahen 20 men syikal misig 11 gram men wirim 
teg laruhu, syikal teng piren men mina misig men wirim teg laruhu. 
13Hit hininggikmu atukon minggiroho An nibam imbik waharuk lamuhubon 
tu: Roti anggen paltuk lamuhubon palu teng pirenman nubam hilag 
falfaliken tebelug palu misig imbik waharuk lamuhup. 
14E zaitun ahaluwe kubag teng uhan fam hinanggo felug kubag misig imbik 
waharuk lamuhup. 
15Wam domba umalik teng sabiren endetuk lamuhup halug misig imbik 
waharuk lamuhup. Walug waharuk lamuhup angge arimano minggiroho 
winon An fahet emberuk lit winon indokma yaltuk lit winon An nolohotman 
naruk lamuhup. Ari roho turuk lamuhup halug siyag ane hiren turuk lahebon 
Anden hondo rebeseruk laruhuk. An HINIKNI suwon Allahn nele aru uruk 
lahi. 
16Hit Israel hinap obog tohowen hininggikmu atukon minggiroho An fahet 
umbuhup ulug imbiyag angge arimano hit honowe suwon og irik waharuk 
lamuhup. 
17Og utuk lamuhupmu o sabit sambil men pikalem keron inam atuk sambil 
men An nubam sembahyang uruk sambil winon men An nolohotma suburu 
emberuk lit ik hilili feruk lit wam winon esetuk lit winon waroho hubu 
lahaptuk lamuhuben ap suwon inowen hiren og irik waharuk lamuhup angge 
arimano An nibam imbik kuruk laruhu. Imbik kuruk laruhu angge arimano 
imam arimanowen minggiroho winon An nolohotma emberuk lit winon 
indokma yaltuk lamuhup halug siyag ane hiren turuk lahebon Anden hondo 
rebeseruk laruhuk,” irisi. 

Allah ibam imbik waharuk angge fahet hiyag isibag ane 

18Ari irisireg NINIKNI suwon Allahn nin ele uruk lit, ”Hundig-hundig siyag 
angge An nibam fam tag tehon elehap turuk lamuhuben hiren pikalem tamon 
ket inam atuk sambil wam sapi hunon siyag teg elehon eke oko walug 
19imam og utuk lamuhupmu imam inowen wam ino ware felug amep tor 
angge oko walug Allah ibam sok uwag men elehet horohon hubu lahaptuk 
ambeg walinggoho ohowon indit uhan men elehet undamon sok yali fil 
werehon uwag fene men are reberuk laruhu. 
20O sabirenam aruhumu pikalem ket inam atuk sambil turuk lamuhup hag 
toho turuk lamuhup. Ari roho turuk lit hinindi pikit toho siyag ane tul puk 
fug anggeyen siyag ane turuk lamuhubon fahet nin hebeloho An nibam 
fanowap turuk lamuhup. 
21 Pikalem misihon fam hup nunggul hurikenam atuk sambil wam Paskah 
esetuk lit henehiyehen yunggultuk lamuhup. Yunggultuk lit roti anggen 
suwap turuk angge embeselug wiratukon narukmen eneg hup sabirenam 
atuk laruhu. 
22O Paskah sambil ino Israel inap onowe suwon menen siyag ane turukon 
Allahn elehap tukag ulug ap suwon inowen wam sapi eke waroho hubu 
lahaptuk laruhu. 
23Yunggultuk li itano ap suwon inowen likiya hupmu An fahet wam sapi 
hunon siyag teg elehon sabiren men wam domba hunon siyag teg elehon 
sabiren men waroho hubu lahaptuk laruhu. Hubu lahaptuk lit siyag ane niren 
turukukon Allahn elehap tukag ulug wam kambing hunon eke watuk laruhu. 
Ari roho turukmen eneg o sabirenam aruhu. 
24Wam sapi arimano men wam domba arimano men waroho hubu lahaptuk 
lit wam misig-misig fahet roti anggen fano roho lilibug tehon anggin wirim 
turukon 12 kilogram men e zaitun ahaluwe kubag hinahan men An nubahet 
emberuk lamuhup. 
25Pikalem sabiron fam hup nuwal fimahen atuk sambil henebe mangno atuk 
lit henehiyehen yunggultuk lamuhup. Yunggultuk li itano ap suwon inowen 

wam Paskah esetuk li turuk laruhu hag toho likiya hupmu wam waroho hubu 
lahaptuk laruhu. Ari roho turukmen eneg o sabirenam aruhu,” irisi. 

Yehezkiel 46 

Allah fahet hubu lahaptuk ane fahet hiyag isibag ane 

1Ari irisireg NINIKNI suwon Allahn nin ele uruk lit, ”Elehet undamon An 
nibam walinggoho ohowon sok yali fil werehon ino laregman eneg hup 
falfalikenam aruhumu o sabit sambil men pikalem ket inam atuk sambil men 
husuruk lamuhup. 
2Husuruk lamuhup sambil arimano ap suwon ino elehet selmon huk toho oho 
ambehen sok ele keyen kulug sok uwag iraham in arik lahu. Unduhukmu at 
iline imam arimanowen at fahet wam esetuk lit wam winon waroho hubu 
lahaptuk lamuhup. Hubu lahaptuk lamuhupmu ap suwon inowen Allah fam 
sembahyang imin ulug sok kembilikmu orohole han kinangma sahung 
aruhureg sok ino embeselug wilip atuk laruhu. Ari roho turuk laruhu sambil 
arimano sok ino husoho weregman eneg mo ubuk urukmu nin hebeloho latuk 
lamuhup. 
3O sabit sambil men pikalem ket inam atuk sambil men Israel inap arimano 
elehet selmon huk toho kilabeg ambeg sokolma luhal arik waharuk 
lit NINIKNI Allah ubam sembahyang ul ulug onorohole han kinangma sahung 
atuk lamuhup. 
4O sabit sambil ap suwon inowen wam domba heyon falfaliken siyag teg 
elehon men wam domba hunon siyag teg elehon misig men An HINIKNI Allah 
fahet waroho hubu lahaptuk laruhu. 
5Wam arimano waroho hubu lahaptuk lit wam domba hunon ino fahet roti 
anggen fano roho lilibug tehon anggin wirim turukon 12 kilogram, wam 
domba heyon fahet roti anggen anggin wirim turukon aren peruk ane hikit 
toho An fahet emberuk laruhu. Emberuk lit roti anggen anggin wirim 
turukon 12 kilogram fahet e zaitun ahaluwe kubag hinahan emberuk laruhu. 

6Pikalem keron inam atuk sambil ap suwon inowen wam sapi hunon siyag 
teg elehon misig men wam domba umalik falfaliken siyag teg elehon men 
wam domba hunon siyag teg elehon misig men An HINIKNI Allah fahet 
waroho hubu lahaptuk laruhu. 
7Wam arimano waroho hubu lahaptuk lit wam sapi ino men wam domba 
hunon ino men fahet roti anggen fano roho lilibug tehon anggin wirim 
turukon 12 kilogram, wam domba umalik fahet roti anggen anggin wirim 
turukon aren peruk ane hikit toho An fahet emberuk laruhu. Emberuk lit roti 
anggen anggin wirim turukon 12 kilogram fahet e zaitun ahaluwe kubag 
hinahan emberuk laruhu. 
8Ap suwon inowen Allah ibam sembahyang imin puhu halug elehet sok 
kuruk ambeg o sema wirig keyen kuruk laruhu. Nin hebeloho wilip atuk lit 
kik waharuk keyen laruk laruhu. 
9Israel inap arimanowen NINIKNI Allah fam sembahyang uruk lit enehiyehen 
yunggultuk sambil arimano elehet selmon An nibam huk toho kilabeg ambeg 
luhal arik waharuk lamuhup halug elehet selmon sok ik eleruk fil werehon 
ele keyen kik waharuk lamuhubon arimano sok ik ambut fil werehon ele 
keyen wilip atuk lamuhup, sok ambut fil werehon ele keyen kik wamuhubon 
arimano sok ik eleruk fil werehon ele keyen wilip atuk lamuhup. 
10It obog toho waharuk lir oho wilip atuk lir oho ap suwon ino it men 
ambiyeg laruk lamuhup. 
11An wel naptuk lit henehiyehen yunggultuk lamuhup ulug imbiyag sambil 
arimano wam waroho hubu lahaptuk lamuhup halug wam sapi misig men 
wam domba hunon misig men fahet roti anggen fano roho lilibug tehon 
anggin wirim turukon 12 kilogram, wam domba umalik fahet roti anggen 
anggin wirim turukon aren peruk ane hikit toho An fahet emberuk lamuhup. 
Emberuk lit roti anggen anggin wirim turukon 12 kilogram fahet e zaitun 
ahaluwe kubag hinahan emberuk lamuhup. 
12Ap suwon indiyen sebe roho NINIKNI Allah fahet wam waroho hubu 
lahapmin ano, At olohotman wam eke esetmin ano peruk laruhu halug elehet 

undamon sok yali fil werehon ino hut umuhupmu o sabit sambil turuk 
lamuhup ane hikit toho imam arimanowen at fahet wam ino waroho hubu 
lahaptuk lamuhup ano wam esetuk lamuhup ano. Ari turuk lamuhupmu ap 
suwon ino nin hebeloho wilip aruhumu sok ino latuk lamuhup,” irisi. 
13Irisireg NINIKNI Allahn nin ele uruk lit, ”Eke sambil eke sambil likiya eneg 
subangge roho wam domba mo misig atukon eke An nubahet waroho hubu 
lahaptuk lamuhup. 
14Wam arimano waroho hubu lahaptuk lit sebe roho roti anggen lilibug tehon 
anggin wirim turukon 2 kilogram embelug e zaitun ahaluwe kubag misig 
emberimu hilili feruk lamuhup. Ari hag toho hiren endebuhubonen 
endebuhubon arimanowen oho An nubahet sebe roho roti anggen men e 
zaitun ahaluwe men emberuk lamuhup. 
15Eke sambil eke sambil likiya eneg wam domba inowet roti anggenet e 
zaitun ahaluwet An fahet indokma yaltuk lamuhup,” irisi. 
16Irisireg NINIKNI suwon Allahn nin ele uruk lit, ”Ap suwon inowen at 
angginang winon amloho eke og uruhu halug amloho ino ngi regman eneg 
aren endebuhubonen endebuhubon arimano oho ngi roho welamuhup. 
17Ap suwon inowen at angginang winon amingmingangge eke og uruhu 
halug amingminganggeyen kinang ino senegman eneg Israel hinap obog toho 
kinang hunumbasiyen lin isibahon ap winonen onggo paltukon hebeloho 
hilahubon sali horog aruhu. Horog aruhumu kinang ino hebeloho ap suwon 
ngi reg laruhu. Umalikisi at angginang minggiroho og isahu halug eneg it 
mondabi ngi regman eneg welamuhup. 
18Ap suwon inowen umalikisi Israel inap yanggal eneptuk lit enengginang 
hilalug amloho eke og uruhu fug. An numalikisi Israel inap arimano 
enengginang famen yanggaloho pilili-palala isahup tohon ulug at angginang 
eneg umalikisi og isaruk laruhu,” irisi. 

Allah ibam owahalman wam esetukon fahet hiyag isibag ane 

19Ari irisimu ap an men larukukon inowen an hondog naplug elehet 
undamon Allah ibam huk toho kilabehon sok ik eleruk fil werehon ele keyen 
laruk lit Allah ibam ambolma kebunggalem ik eleruk fil werehon ino keyen 
o imam inap fahet wirig ibam iraham larisi. Larisimu anden yet harukmen o 
suwon ino hubula fil hili eke weregma yet harikik. 
20Yet harikikmu ap inowen an nubam ele uruk lit, ”Hili ari elman imam 
arimanowen wam aben siyag ane tirikik ulug walug waharukon men, Allah 
anggengge paleg lahiyon fahet og itmin ulug walug waharukon men 
minggiroho it atukon arimano esetuk. Esetuk ambeg ariyen roti anggen aben 
Allah fahet walug waharukon minggiroho it atukon arimano oho wiratuk. 
Allah fahet walug waharuk angge arimano mondabi fano werehen selma 
walug la fug angge o tuwen eneg naruk lamuhup. Selma walug lahup halug 
ap elehet selmon huk toho kilabeg ambeg luhaloho werehon arimanowen 
senetuk lit siyahap tahup tohon!” ulug hiyag nitisi. 
21Hiyag nitisireg ap inowen an hondog naplug elehet selmon huk toho 
kilabeg ambeg larisireg indit uhan itano yet hil larukmen indit wal taneg 
elehet huk toho kilabeg ambeg toron eke weregma yet harikik. 
22Elehet huk toho kilabeg ambeg uhan itano wirim harukmen yat toho wirim 
turukon wal taneg il likin fimahen 20, horog toho wirim turukon wal taneg 
il nuwal fimahen 15 wirim teg latisi. 
23Elehet itano helep fam ohoma unda fil elehet alma wam esetuk ambeg 
wirig latusa. 
24Anden esetuk ambeg itano yet harukmu ap inowen an nubam ele uruk lit, 
”Ap Allah ibamen yabuk turukon arimanowen wam Israel 
inaben NINIKNI Allah olohotman narukon isag isaruk ambeg tiya wereg,” 
ulug hiyag nitisi. 

Yehezkiel 47 

Allah ibamen ik wilip atukmu yet hibag ane 

1 Ari ulug hiyag nitisireg ap inowen an hondog naplug hebeloho Allah ibam 
sok yali fil weregma larisi. Larisimu anden yet harukmen sok kembilik apman 
ik wilip atisi. Wilip atug Allah ibam ubahat yali fil werehon iraham keyen 
wiriko fil lalug hebeloho hubu lahaptuk ambeg iraham keyen yali fil 
nunggulig laruk latisi. 
2Nunggulig larukmu ap inowen an hondog naplug elehet sok ik eleruk fil 
werehon ele keyen wilip atug elehet walinggoho laruk lit sok yali fil werehon 
iraham larisi. Larisimu anden yet harukmen ik toron ino sok wiriko filen 
wilip atukmu yet harikik. 
3Yet harikikmu ap inowen hele wirim turuk angge seneko yali fil laruk lit ik 
laruk ane wirim til larukmen il teng num fimahen 500 meter wirim teg latisi 
ambeg larisi. Larisireg ikma kin ulug hiyag nitisi ane hikit toho ikma sobit 
harukmen nuyug emberim ke atisi. 
4Atisimu ap ino nin ik som laruk lit wirim til larukmen il teng num fimahen 
wirim teg latisi ambeg larisi. Larisireg nin eke ikma kin ulug hiyag nitisi ane 
hikit toho an ikma kurukmen ik ino il tot yat teg lit nelenggen ke atisi. 
Atisimu ap ino nin ik som laruk lit il teng num fimahen wirim teg latisi ambeg 
larisireg ik kin ulug hiyag nitisi ane roho an ikma kurukmen ik il yat teg lit 
nalunggu ke atisi. 
5Atisimu nin sebe roho il teng num fimahen wirim hil larukukteg an nindig 
atmin ulug wal harukmen ik ahum yat tehen nuyug fam ik paloho la fug teg 
latikik. 
6Nindig am fug tehen ap inowen an nubam ele uruk lit, ”Hat ap kinangmon 
welahenonen fano yet hehen?” irisireg an ik pulmuwen lit naplug ik ilanma 
numbahik waharisi. 
7Numbahik waharisimu anden yet harukmen ik fuma-fuma e anggolo 
weregma yet harikik. 

8Yet harikikmu ap inowen hiyag nutuk lit, ”Ik aru yali fil larukmen eneg 
Yordan tonggo keyen ik Il Warehon fam kilaptuk lit saho ahik ino fanowap 
turuk. 
9Ik ino kema-kema laruk ambeg obog tohowen mun angge man angge 
warehon olukap turukmu lebe ruruk angge obog toho ine atuk. Ik inowen ik 
Il Warehon ino oho fanowap turuken ikan anggolowen keleg atuk. 
10Ikan eke hag eke hag ik saho ahik humon ahummu wereg hag toho ketiya 
oho ik Il Warehon ahummu oho wereg. Werehen ikan watuk inap ik Il 
Warehon walinggoho unduhuk lit o pumbuk En-Gedi famen tulug En-Eglaim 
fam enesum ikan watukon arimano le ruruk. 
11We ik sene men sabelep wereg ambeg men ik Il Warehon walinggoho 
werehon fam fobik oho saho welaruhumu aben saho windalik laruk 
lamuhup. 
12E eke hag eke hag ik ino fuma-fuma werehon arimano ik Allah ibamen 
wilip atukon inowen ahaluweyap turukmu inggila halo uk fug angge 
weregma pikalem eke fam eke fam anggen yihik ferukmen eneg welaruhu. 
Anggen arimano aben naruk lit inggila fam ap hihir eneptuk lamuhup,” ulug 
hiyag nitisi. 

Israel kinang hili fahet hiyag isibag ane 

13-14 NINIKNI suwon Allahn an nubam ele uruk lit, ”Hit Israel hinap 
hununggul unuk nisanggowen welahebon nin hebeloho Israel kinang ino 
seneg lamuhuben ununggul unuk wal taneg ambi roho minggir isahup. We 
Yusuf inap arimano eneg kinang minggiri fuhubon piren og isahup. Kinang 
ino Anden og hisahuk ulug hunumbasi unubam sali imbiyag ambeg ino hit 
mondabi ngi regman eneg welamuhup. 
15Kinang fibir amuhubon hili iliko fil imbil lahubon tu: Ik saho ahik ayegman 
tulug o pumbuk Hetlon, Lebo-Hamat, Zedad, 
16Berota, pumbuk Sibraim o Damsyik men Hamat men honggolegma wereg 
keyen kinang Hauran hili-hilimu o pumbuk Hazar-Enon fam hili imbik lahup. 

17Hili ino ik saho ahik famen o Hazar-Enon fam imbik lahupteg ik eleruk fil 
o Hamat men Damsyik men hili-hilimu ahandip tibik lahup. 
18Hili yali fil imbik lahubon tu: Kinang Hauran hili-hilimu o pumbuk Hazar-
Enon famen tulug ik Yordan o Israel kinang men Gilead kinang men hili reg 
ahik ino wirig atug ik Il Warehon ayegma o pumbuk Tamar fam imbik lahup. 
19Hili wiriko fil imbik lahubon tu: O pumbuk Tamar famen tulug o Kades 
horogma ik eleruk Meriba keyen o Mesir kinang hili-hilimuwen ik som 
wirihig ik saho ahik ayegma imbik lahup. 
20Israel kinang hili hubula fil o Mesir kinang hili-hilimuwen ik saho ahik 
ayeg keyen o pumbuk Lebo-Hamat fam imbik lahup,” irisi. 

Israel inap nin hebeloho kinang fibir amuhup ibag ane 

21Irisireg NINIKNI Allahn nin ele uruk lit, ”Israel kinang obog toho hununggul 
unuk welahebon wal taneg fibir enebuhup. 
22Fibir eneptuk lit ap pohon hit sehelimu werehon oho kinang og isahup. It 
pohon hit sehelimuwen unumalik indag tarukon arimano fahet Israel ninap 
yuhon hag toho wereg ulug kinang og isahupmu Israel hinap hununggul 
unuk wal taneg welahebon sehelimu welamuhup. 
23Ari fahet hit hununggul unuk wal taneg welahebon henemu-henemu 
welamuhup ambeg ap pohon eke welaruhu halug hit henengginang eke og 
umuhup. An HINIKNI suwon Allahn nele aru uruk lahi. 

Yehezkiel 48 

1-7Israel kinang iliko fil hili ik saho ahik ayegman tulug yali fil o pumbuk 
Hetlon, Lebo-Hamat keyen o pumbuk Hazar-Enon fam imbik lahup. Hili ino 
famen wiriko fil Israel inap ununggul unuk obog toho kinang wal taneg ngi 
reg lamuhubon tu: Dan inap, Asyer inap, Naftali inap, Manasye inap, Efraim 
inap, Ruben inap, Yehuda inap men wal taneg ik saho ahik ayegman tulug 
yali fil Israel kinang hili-hilimu ngi reg lamuhup. 
8Kinang Yehuda inaben tohon wiriko fil hiren kinang winon eke An nubahet 
umbuhup. Kinang ino oho ik saho ahik ayegman tulug yali fil Israel kinang 

hili-hilimu hiyalegma iliko filen wiriko fil yat toho wirim tuhubon il teng 
obog sehelet obog 12 kilometer wirim tuhup. Kinang ino pulmu An nibam 
wereg. 
9Kinang ino minggiri felug NINIKNI Allah fahet ulug kinang yali filen hubula 
fil wirim tuhubon il teng obog sehelet obog 12 kilometer, iliko filen wiriko 
fil wirim tuhubon il teng-teng angge 10 kilometer wirim tuhup. 
10-12Kinang fanowon ino pul ke minggiroho imam Allah iyabuk turuk 
lamuhup ulug in eneptuson arimano hiyag isahup. Kinang ino wirim 
harukmen yali filen hubula fil wirim tuhubon il teng obog sehelet obog 12 
kilometer, iliko filen wiriko fil wirim tuhubon il teng-teng angge 5 kilometer 
wirim tuhup. Wirim tuhup ambeg pulmu An nibam werehen kinang ino 
mondabi fano wereg. Israel inaben An numbahalug siyag ane til-wil norukmu 
hun Lewi inowen ondohowonen ondohowon Zadoken endetfahon imam 
arimanowen Lewi inaben turuk latusa ane hikit toho tuk fug angge An men 
ininggik ahandip toho wereg lit niyabuk turuk latusa. Ari roho turuk 
latusama kinang Lewi inaben tohon iraham imam arimano kinang mondabi 
fanowon ino hiyag isahup. 
13Kinang imam hiyag isahubon iliko fil Lewi inap arimano kinang fanowon 
ino minggiroho hiyag isahup. Kinang imam hiyag isahubon men Lewi inap 
hiyag isahubon men ambi regma yali filen hubula fil wirim tuhubon il teng 
obog sehelet obog 12 kilometer, iliko filen wiriko fil wirim tuhubon il teng-
teng angge 5 kilometer wirim tuhup. 
14Kinang ino Israel inaben An INIKNI Allah fahet umbuhup angge re Lewi inap 
men imam inap menen tor angge oho ayeg waroho ap og isahup fug. Kinang 
fanowon ino ap winon ininggikmu aruhu fug. 
15Kinang fanowon ino wiriko fil yali filen hubula fil wirim tuhubon il teng 
obog sehelet obog 12 kilometer, iliko filen wiriko fil wirim tuhubon il teng-
teng angge 2 kilometer men misig minggiroho men wirim tuhup. Wirim 
tuhup ambeg ino kinang yuhunon wereg ulug aben inibam wit taruk lit 
enembohom foroho lamuhup. Kinang ino pulmu o pumbuk Yerusalem wereg. 

16O Yerusalem ino yat toho wirim turukon men horog toho wirim turukon 
men ambi reg lit il teng-teng angge 2 kilometer teg laruhu. 
17O Yerusalem walinggoho wam foroho ambeg nunggulig wirim turukon il 
teng fuwaben 125 teg laruhu. 
18Wam foroho ambeg fuma-fuma kinang yali filen hubula fil wirim turukon 
il teng-teng angge 5 kilometer wirim tuhup. Wirim tuhup ambeg piren itano 
kinang fanowon ino wiriko fil weregma o Yerusalem inaben iniyabuk wit 
taruk lamuhup. 
19Israel inap ununggul unuk wal toho sehelimuwon o Yerusalem 
wamuhupteg welamuhubon arimanowen kinang ino fam iniyabuk wit taruk 
lamuhup. 
20Kinang imam hiyag isahubon men Lewi inap hiyag isahubon men o 
pumbuk Yerusalem kinang walinggoho men mangno roho wirim harukmen 
yat toho wirim turukon men horog toho wirim turukon men ambi reg lit il 
teng obog sehelet obog 12 kilometer teg laruhu. 
21-22Kinang ino fuma-fuma Israel inap onowe suwon kinang hiyag umuhup. 
Kinang ino hili emberuk lit Israel inap ununggul unuk wal taneg ngi reg 
ambeg hili umbuhup ane hikit toho hubula fil ik saho ahik ayegma, yali fil 
Israel kinang hili-hilimu umbuhup. Kinang piren itano honggolegma An 
nibam men kinang fanowon imam inap hiyag isahubon men Lewi inap hiyag 
isahubon men o pumbuk Yerusalem men welaruhu. Kinang piren itano iliko 
fil Yehuda inap enengginang weregma 
23-27wiriko fil Israel inap ununggul unuk winonen kinang wal taneg ngi reg 
lamuhubon tu: Benyamin inap, Simeon inap, Isakhar inap, Zebulon inap, Gad 
inap men wal taneg ik saho ahik ayegman tulug yali fil Israel kinang hili-
hilimu ngi reg lamuhup. 
28Gad inap enengginang hili wiriko fil o pumbuk Tamar famen tulug o Kades 
horogma ik eleruk Meriba keyen o Mesir kinang hili-hilimu ik som wirig atug 
ik saho ahik ayegma imbik lahup. 

29Kinang ino obog toho Israel inap ngi regman eneg welamuhuben Anden 
ihiyon hikit toho kinang ino minggiri felug ununggul unuk wal taneg 
werehon fibir enebuhup. An HINIKNI suwon Allahn nele aru uruk lahi,” irisi. 

O Yerusalem unuk keron suwaleg laruhu ibag ane 

30-34 Elehet o pumbuk Yerusalem huk toho kilabehon indit uhan toho ohoma 
iliko fil, yali fil, wiriko fil, hubula fil ambi reg. Ambi roho oho ambeg itano 
wal taneg wirim harukmen yat toho wirim turukon il teng-teng angge 2 
kilometer wirim teg. Ari roho oho ambeg wal taneg sok kurukon hinahan 
wereg. Sok itano ununuk Israel inap ununggul unuk nisanggowen hikit toho 
suwalehon tu: Sok iliko fil werehon ununuk Ruben men, Yehuda men, Lewi 
men suwaleg. Sok yali fil werehon ununuk Yusuf men, Benyamin men, Dan 
men suwaleg. Sok wiriko fil werehon ununuk Simeon men, Isakhar men, 
Zebulon men suwaleg. Sok hubula fil werehon ununuk Gad men, Asyer men, 
Naftali men suwaleg. 
35Elehet o Yerusalem huk toho kilabehon walinggoho wirim til larukmen yat 
toho wirim turukon il teng obog sehelet obog 9 kilometer wirim teg. Ketiya 
famen o Yerusalem unuk keron ”NINIKNI Allah Wereg Ambeg” suwaleg 
laruhu. 

Daniel 

Daniel 1 

Daniel ori men welatfag ane 
(1:1–6:28) 

Daniel ori men o Babilonia inap onowe Nebukadnezar ambeg welatfag ane 

1 Ap suwon unuk Yoyakim inowen Yehuda inap fet enesugmen mo hinahan 
atfagma ap suwon Babel inap fet enesug latfahon unuk Nebukadnezar ino o 
Yerusalem watfareg unusimin ulug waling enesug latfag. 
2Waling enesugmu Yehuda inap onowe Yoyakim ino umalikisi winon men 
umbagpag turuk angge Allah ibam forohowon minggiroho winon 
men NINIKNI Allahn Nebukadnezar inggikmu og itfag. Og itfagma kinang 
Babilonia fam hilalug libareg usa angge wel turuk ibam walug ili ruruk angge 
foroho ambeg imbisik libag. 
3Imbisik libareg ap suwon Nebukadnezar inowen hun Aspenas ap suwon 
ibam foroho ahun ino fam ele uruk lit, ”Israel inap sehelimuwon ap suwon 
men alem seneg inap menen indag enesuhon winako og enebuhun. 
4Og enebuhunon arimano ap kabiniyon enehap siyag teg elehon, onorohole 
fanowon, alem obog toho onolukon, inindi anggat teg lit mun ane man ane 
fuki roho wenggel harukon, yabuk ap suwon wereg ambeg wa hag tohon og 
enebuhunteg Babilonia ninaben hahatuk ane men nenele men hiyag isaruk 
laruhun. 
5Hiyag isarukmu likiya hupmu fano-fano angge suburu men ik anggur 
ahaluwe men anden naruk lahiyon minggiroho it og isaruk lamuhup. Mo 
hinahan milal eneptuk lamuhupmu onoluk atuk halug an ap suwon 
namingmingangge wereg lit let naptuk lamuhup,” ulug Nebukadnezar 
inowen hun Aspenas hiyag itfag. 
6Aspenas inowen Israel inap og enepfahon arimano sehelimuwon Yehuda 
inap ununuk te Daniel, Hananya, Misael, Azarya enebe uhan og enepfag. 

7Og enepfareg it uhan itano Babilonia inap enele roho ununuk keron suwal 
eneptuk lit Daniel unuk te Beltsazar, Hananya unuk Sadrakh, Misael unuk 
Mesakh, Azarya unuk Abednego suwal enepfag. 
8Suwal enepfagma Danielen Allahn hili imbibahon pisan timin fuhen fano-
fano angge ap suwonen narukon arimano saliyog naruk laruhuk fug ulug 
kong toho imbibareg Aspenas fam hiyag utuk lit, ”An ninggareg siyahap 
tahuk tohon ap suwonen naruk angge og nutuk laruhun fug,” ulug heng 
tibag. 
9Heng tibagma Allahn pibag ane roho Aspenas inowen Daniel indi reg 
latfareg 
10at ubam ele uruk lit, ”Nikni ap suwonen, ’Suburu men ik men ihi ane hikit 
toho og isaruk lamuhup,’ ulug emberisimu an nakol toho welahi. Fobik aren 
honori ap winon kabiniyon enebe fano regman hit henebe uhan siyag tegma 
yet hisahu halug ap suwonen an siyahap nabuk nowen,” ibag. 
11Ari ibagma Daniel inowen hun Aspenas ot it enebe uhan itano fet enesug 
latfahon ino fam ele uruk lit, 
12”Hup numenam fano-fano angge ap suwonen narukon og nisa fug angge 
we suburu suwan ik men eneg og nisaruk lit wal nisahun. 
13Hup numenam wal nisahunteg nit nenebe men nonori winon suburu ik ap 
suwonen tohon narukon enebe men wirim nisahunteg nit hamingmingangge 
yet nisahun ane hikit toho nunubam tuhun,” ibag. 
14Danielen heng tibag ane hol hibareg o numenam wal isaruk latfag. 
15Hup numenam atfagma Daniel ori men fano wereg lit enebe fit tarukmu ap 
kabiniyon winon fano-fano angge ap suwonen tohon naruk latfahon obog 
toho arimano it men ambi reg elegma yet isibag. 
16Ari regma yet isibareg fet enesug ahun inowen fano-fano angge ap suwonen 
tohon embeseruk lit we suburu men suwan men eneg og isaruk latfag. 

17Og isarukmu Allahn ap uhan itano let eneptukmu inindi anggat atuk lit 
suwesingga andog toho emberuk latfahon ekeyon-ekeyon men alem obog 
toho men fahet onoluk atuk latfag. Danielen oho fulu roho yet haruk ane 
men nei og haruk ane men fahet seleg toho hiyag isa reg latfag. 
18Ari roho weregman ap suwon inowen ap kabiniyon arimano nambeg 
hondog eneplug wamuhup ulug sali imbibahon obog atfag sambil ino 
Aspenas inowen Nebukadnezar ambeg hondog eneplug libag. 
19Hondog eneplug libagma ap suwon inowen it men enele uruk lit it 
sehelimuwon misig oho Daniel, Hananya, Misael, Azarya hahon weregma yet 
isibag fug. Ari reg latfagma it enebe uhan itano ap suwon amingmingangge 
atfag. 
20Weregma ap suwon inowen alem angginon obog toho fahet it uhan itano 
unubam seleg toho hiyag nemek ulug umung isaruk latfag. Umung isarukmu 
ap winon inindi anggat teg inap men hal inap men o Babilonia kinang fam 
welatfahon arimanowen seleg toho hiyag um fugmu it uhan itano mun ane 
man ane obog toho onoluk teg lit mondabi palimu weregma yet isaruk latfag. 
21Daniel ap suwon Nebukadnezar men weregman eneg o Persia ahun Kores 
inowen Babilonia inap apmayap eneptuk lit onowe in atfag. 

Daniel 2 

Hun Nebukadnezar inowen nei tamon wibag ane 

1Hun Nebukadnezar ap suwon weregman mo piren libagma Nebukadnezar 
inowen nei wibareg indi anggin atfagma fano roho nohoruk latfag fug. 
2Indi anggin toho wereg lit nei wihi ane fahet seleg toho hiyag numusan 
inindi anggat teg inap men hal inap men usa inap men fulu roho turuk inap 
men hondog enebik lalihip ulug ap mon enepfagma watfareg ap suwon 
olohotma in arik watfag. 
3In arik watfagma ap suwon inowen ap arimano unubam hiyag isaruk lit, 
”Anden nei wihi ane fahet nindimu anggin toho wereg lit hiren seleg toho 
hiyag nitlihipmu holmin ulug wol henebihi,” ibag. 

4Ibagma ap watfahon arimanowen ap suwon fam Aram inap enele roho hiyag 
utuk lit, ”Ninikni ap suwon, hat mondabi welaruhun ulug hi haptuk lahe! 
Haren nei wehenon nit hamingmingangge nunubam hiyag nisamihinmu 
niren alem ti roho ulug seleg toho hiyag humul,” ibag angge famen 
5ap suwon inowen hiyag isaruk lit, ”Hiren nei wihi ane tam ilihipteg alem tu 
fahet nei wehen ulug hiyag nitlihip. Hiyag nitlihip fug halug hit henebe pal-
pal hik hisaruk lit hinibam harep pisako hunusuhubon fahet kong toho 
imbihi. 
6Fuki roho hiyag nitlihip halug anden onggo anggolo og hisaruk lit 
palimuwap henebuhuk. Ari fahet nei wihi ane ilihipteg alem tu fahet wehen 
ulug hiyag nitlihip,” ibag. 
7Ibagma iren hebeloho uruk lit, ”Ninikni ap suwon, haren nei og hehen ane 
nit hamingmingangge nunubam tam hiyag nisamihinmu hol hulteg eneg 
alem tu fahet og hehen ulug hiyag humul,” ibag. 
8-9Ibagma ap suwon inowen ele uruk lit, ”Henele anggolo il wil larukmen 
amusunap naptuk lahep ane ari an noluk. Hiren nei wihi ane fahet fag toho 
hiyag nitlihip fug halug alem angginon misig henebe wal taneg hunubam 
aruhuwon fahet kong toho imbihiyon honoluk aha. Honoluk teg lit nenele si 
ane amusun toho hiyag umulmu nit welamul ane fano atmisi ano pehepteg 
uruk lahep ane ari an noluk. Ari fahet nei wihiyon tam hiyag nitlihip. Hiyag 
nutukmu hol haminteg eneg nei alem tu fahet wehen ulug tem toho hiyag 
num teg lahep ulug noluk atmisi,” ibag. 
10Ari ibagma ap arimanowen, ”Ap kinangmon misihen oho ninikni ap suwon 
haren heng ehen ane ari hiyag hum fug teg. Ap suwon palimuwon winonen 
oho ap inindi anggat teg inap men hal inap men fulu roho turuk inap men 
unubam ari roho heng eneptuson yet isarukuk fug. 
11Ninikni suwon haren heng ehenon ari anggin anggolowen ap misihen oho 
ti roho ulug ninikni suwon hubam hiyag hum fug teg. We ap enehime 

fanowon ap iniraham wereg elehon yatma werehonen eneg hiyag hum teg 
lalep,” ibag. 
12Ari ibagma ap suwon ino indimu het atfagma oloken alem onoluk inap o 
Babel werehon obog toho unusuhup ulug otsi hiyag isibag. 
13Hiyag isibag ane ari o kema-kema hiyag isil libareg Daniel ori men oho 
unusuhuk ulug yami enebik laruk latfag. 

Nei wibag ane fahet Allahn Daniel hiyag itfag ane 

14Hun Ariokh ap suwon foroho inap milal eneptukon ino alem onoluk inap o 
Babel werehon arimano unusimin ulug larukmu Daniel ambeg libareg indi 
anggat toho wenggel haruk lit 
15hun Ariokh ino fam, ”Nungge fahet ap suwonen unusuhuk ulug ele olok 
toho irisi?” ulug kapal hibag. Kapal hibagma Ariokh inowen ap suwonen ibag 
ane fahet Daniel hiyag itfag. 
16Hiyag itfagma Daniel ino ap suwon ambeg libareg heng turuk lit, ”Haren 
nei warikin ane fahet alem tu ulug fobik anden hiyag huruhuk. Ari fahet tot 
welaruhunteg waruhun ulug hiyag nimin,” ibag. 
17Ari ibareg Daniel ino ori Hananya, Misael, Azarya inibam weregma libareg 
ap suwon fam ibag ane hiyag isaruk lit, 
18”Ap alem onoluk inap o Babel werehon arimano unusuruk lit nir oho 
nunusuhup tohon Allah poholmon fam hinine roho heng turuk lamuhupmu 
Aren indi nenesug lit ap suwonen nei warisi ane alem hirahowon tu ulug 
seleg toho hiyag nisahu,” ulug hiyag isibag. 
19Hiyag isibareg Daniel hubanggo fulu roho yet harukmen alem hirahowon 
ino fag atukmu yet hibag. Yet hibareg Danielen Allah poholmon wel turuk 
lit, 
20”Ketiya famen tulug fobik oho mondabi Allah unuk eneg wel turuk 
lamuhup! Allah eneg alem obog toho oluk teg lit ine roho wereg! 
21Hup atuk ane men sakan turuk ane men Allah famen eneg teko laruk. Mun 
angge man angge anggen urukon li waharuk ane Allah famen eneg waharuk. 

Ap suwon eke lahap eneptuk lit eke pilap eneptuk ane Allahn eneg turuk. At 
famen eneg ap onoluk atuk lit inindi anggar atuk. 
22Aren eneg alem undama hirahowon inamap turuk. Hik tegma werehon oho 
At oluk, seleg oho At ubam eneg wereg. 
23Nikni Allah, an numbasi Inikni Hat welahen, anden Hat eneg palimu 
welahen ulug wel Haptuk lahi. Haren nindi anggarap naptuk lit nineyap 
naptuk lahen. Ketiya niren Hat hubam heng Haptuk latukukon hikit toho 
hiyag nerehen. Ap suwonen alem ari fahet hiyag netlep peruk ane Haren 
seleg toho hiyag nerehen,” ulug Danielen Allah wel tibag. 

Ap suwonen nei wibag ane Danielen selehap tibag ane 

24Allah wel tibareg Daniel ino hun Ariokh ap suwonen alem onoluk inap o 
Babel werehon unusuhun ulug hiyag itfahon ino ambeg libareg ele uruk lit, 
”Nare, alem onoluk inap o Babel werehon arimano unusuhun fug! An ap 
suwon ambeg hondog naplug lamihinmu anden nei warikin ane alem tu ulug 
ap suwon ubam hiyag itmin,” ibag. 
25Ibagma Ariokh inowen folo-folo Daniel ap suwon ambeg hondoholug 
libareg ap suwon ino fam hiyag utuk lit, ”Yehuda inap famen ininggik lisoho 
hondog eneplug watfahon sehelimuwon misig nei warikin ane fahet hiyag 
hitmisiyen hiyahalug wahi,” ibag. 
26Ibagma ap suwon inowen Daniel unuk keron Beltsazar fam kapal haruk lit, 
”Anden nei warikik ane tam imihinteg alem tu fahet warikin ulug hiyag 
nerehen ha reg lahen?” ulug umung hibagma 
27Danielen, ”Inindi anggat teg inap, hal inap, alem nonoluk teg peruk inap, 
suhal alem onoluk inap misihen oho haren nei warikin ane undama 
hirahowon fahet hat ap suwon hubam hiyag hum fug teg angge famen 
28-29Allah alem mapmu rehon selehap turukon poholma wereg. Aren fobik 
teko lahu ane fahet hat hubam hiyag hitisi. Nikni, hat nohorukmu Aren alem 
hirahowon seleg toho hiyag isarukon inowen nei fam teko lahu ane ari hiyag 
hitisi. 



2383 

 

 
ALLAH WENE 

© 2018, Indonesian Bible Society. 
 

 
 

 

30Nei warikin ane undama hirahowon fahet an nubam eneg seleg toho hiyag 
nitisi angge famen ap obog toho inindi anggat teg elegma we hun aru eneg 
indi anggat tehen alem hirahowon ino oluk atisi puk fug! Nei warikinteg 
wenggel haruk lahenon fahet hat ap suwon hindi anggar amag ulug Allahn 
hiyag nitisimu ketiya anden hiyag hitmin. 
31Nikni, hat ap suwonen fulu roho yet harukmen ap hag toho wirihon humon 
yet harikin. Ap hag angge yaron umbagpag turukon hat ap suwon holohotma 
unduhuk latisiyon ino fahet ap obog toho enekol haruk latusa. 
32Ap hag angge ino unggul emas umbagpag turuk angge mondabi fanowon 
fam, amig men inggik men perak ili ruruk angge fanowon fam, ahum men 
alunggu men tembaga we tot ili rurukon fam, 
33uyug besi ineyon ili ruruk elehon fam, uyug indanggen besi ineyonet 
kinang huluwon wirahowonet fam mangno roho wirigmu yet harikin. 
34Nikni, haren yet harukmen helep misig aben elel ha fugmen amu kobog 
tulug imbil-imbil wamburuk lit ap hag angge ino uyug besiyet kinang 
huluwon wirahowonet fam wirihon ino helep inowen kik turuk lit halog toho 
lin irisi. 
35Lin uruk lit besiyet kinang huluwonet tembaga we tot ili rurukonet perak 
fanowonet emas mondabi fanowonet obog toho misihim heleben siyahap 
tirisimu indok abulolo hag atisireg homhomowen fu isarisimu eleg atisi 
angge famen helep ap hag angge kik tirisiyon ino tom humon atisireg kinang 
obog toho hondo reg latisimu yet harikin. 
36Nikni, haren nei warikinon fahet ari hiyag hirihireg ketiya alem tu fahet 
warikin ulug anden hiyag hitmin: 
37Nikni hat ap suwon, ap suwon obog toho onowe welahenon, Allah 
poholmonen kinang tu hine roho seneg lit ap fet enesug laruhun ulug 
palimuwap haptisi. 
38Ap kinangmon obog toho o kema-kema werehon men wam mene pak 
farema werehon men suwe pohol ke larukon obog toho fet enesug laruhun 

ulug Allahn hat hinggikmu emberisi angge re nikni, hat ap hag angge unggul 
emas fam wirihon ino hag toho welahen. 
39Ari roho welahen angge famen ap suwon kinang o winama senehon 
wamuhupteg apmayap haptuk lit kinang tu it ngi amuhup angge famen hat 
ap suwonen seneg lahen hag toho inine roho seneg lamuhup fug. It eleg 
amuhupmu hinahanehon ap suwon winon eke wamuhupteg kinang obog 
toho walinggoho seneg lamuhup. Haren nei fam ahum men alunggu men 
tembaga fam wirihon ino it fahet yet harikin. 
40It hinahanehon arimano eleg amuhupmu uhanehon kinang tu seneg inap 
lahakup. Lahakupteg yaha besi fam wirihonen mun angge man angge kong 
toho elehap turukon hag toho it lahakubon arimano besi ineyon hag toho 
wereg lit kinang tu fam werehon obog toho halog toho siyahap turuk 
lamuhup. 
41Hat ap suwonen nei fam uyug amlo men winon kinang huluwon siyahon 
fam, winon besi fam wirigmu yet harikinon hikit toho it lahakubon arimano 
minggiroho winon besi ineyon hag toho inine roho welamuhupmu 
42winon inine eleg aruhu. 
43Hat ap suwon besi men kinang men mangno roho wirigmu yet harikinon 
ari hikit toho ap arimanowen hiyap o winamon hilaruk lamuhup angge 
famen besi men kinang men mangno ruk fug teg hag toho ir oho unuhesi 
men mangno roho welam fug teg lamuhup. 
44It ap suwon lahakubon arimano welamuhup li Allah poholmonen ap fet 
enesug ane keron inamap tuhu. At inggarehen ap fet enesugmen eneg 
weregma ap winonen mun angge man angge Aren senehon arimano wa fug 
teg lamuhup. At fet enesug laruhuwon inowen ap suwon kinang seneg inap 
obog toho apmayap eneptuk lit elehap enebuhureg ap fet enesug ane keron 
ino amu mondabi welaruhu. 
45Hiyag hirihi ane ari obog toho nikni haren yet harukmen helep misig aben 
elel ha fugmen amu kobog tulug imbil-imbil wamburuk lit ap hag angge besi 

tembaga kinang perak emas fam wirihon ino halog toho siyahap turukmu 
yet harikinon hikit toho teko lahu. Fobik teko lahu ane ari Allah palimu 
werehon inowen nikni hat ap suwon hiyag hitisi. Nei warikinon tem toho 
warikinmu alem hiyag hirihiyon ari fano roho hiyag nerehek ulug wenggel 
haruk laruhun,” ulug Danielen ap suwon Nebukadnezar hiyag itfag. 

Ap suwonen Daniel onggo og itfag ane 

46Hiyag itfagma ap suwon Nebukadnezar ino orohole han kinangma ying 
atuk lit Daniel hi ribareg at fahet amben fano-fano angge yaltuk lit naruk 
angge embelihip ulug otsi hiyag isibag. 
47Hiyag isibareg hun Nebukadnezar inowen Daniel ubam ele uruk lit, ”Haren 
nei warikikon undama hirahowon seleg toho hiyag nerehen. Hiyag 
nerehenon ariyen an nindimuwen we tik-tem toho aben niniknisi ulug wel 
eneptukon obog toho we tot tegma Allah haren tohon mondabi palimu wereg 
ulug noluk aha. At inowen ap suwon obog toho sen enesug lit alem 
hirahowon oho inamap turuk,” ibag. 
48Ari ibareg ap suwon inowen Daniel onggo anggolo og itfareg alem onoluk 
inap o Babel werehon obog toho inikni hag toho hat wereg lit o Babilonia 
kinang obog toho seneg laruhun ulug lahapfag. 
49Lahapfareg Danielen heng tibag ane hikit toho ap suwon inowen Daniel ori 
Sadrakh men Mesakh men Abednego menen o Babilonia pumbuk wal-wal 
seneg lamuhup ulug in enepfagma Daniel inggareg te ap suwon wereg ambeg 
welatfag. 

Daniel 3 

Nebukadnezaren ap hag angge wiruhukmu wel tuhup ulug hiyag isibag ane 

1Welatfagma ap suwon Nebukadnezar inowen ap hag angge emas umbagpag 
turuk angge fam ebe hum toho 3 meter il yat toho 27 meter witil lahibareg 
Dura tonggoma o Babilonia kinang fam wiroho unduhuk fibag. 
2Unduhuk fibareg Nebukadnezar inowen seni esetuk lit ap hag angge wiri 
ferikikon ino hi ruhuken wamuhup ulug otsi at iraham welatfahon, kinang 

ngi inap, ap sen enesug inap, ap komo eneptuk inap, uang foroho inap, 
unggum haltuk inap, alem onoluk inap, ap suwon arimano obog toho wol 
enepfag. 
3Wol enepfagma ap suwon arimano obog toho ap hag angge Nebukadnezaren 
witfahon ino hi ruhuk ulug luhal arik watfag. 
4Luhal arik watfagma ap suwon amingmingangge ekeyen ele ine roho hiyag 
isaruk lit, ”Nori, hit o pumbuk obog toho famon wahebon, hununggul unuk 
wal-wal welahebon, henele henemu-henemu uruk lahebon hunubam ap 
suwon ele ehekon tu holeg lamek, 
5’Puhuli men pinggong men waruk men ele uruk angge winon oho enele 
urukmu holtihipteg ap hag angge ap suwon Nebukadnezaren emas fam 
wiroho unduhuk ferisiyon tu olohotma henelenggen fam hur atihipteg wel 
tilihip. 
6Ap san elenggen fam hur atlug wel timisi fug halug we itano li at ino lisoho 
indok ambulpul turukon fam hik isalusa,’ ehek,” ulug hiyag isibag. 
7Hiyag isibagma puhuli, pinggong, waruk, ele uruk angge winon oho enele 
urukmu holfareg itano ap o pumbuk obog toho watfahon, ununggul unuk 
wal-wal werehon, enele enemu-enemu urukon arimano enelenggen fam hur 
atfareg ap hag angge Nebukadnezaren emas fam witfahon ino wel turuk 
latfag. 

Daniel ori hinahan itanowen ap suwon ele imbisibag ane 

8O ino sambil Babilonia inap winonen Yahudi inap fahet huruwe watfareg 
9ap suwon Nebukadnezar fam hiyag utuk lit, ”Ninikni hat ap suwon, 
mondabi holuk welaruhun ulug hi haptuk lahe! 
10Haren ap hiyag isaruk lit, ’Ap san puhuli, pinggong, waruk, ele uruk angge 
winon oho enele urukmu hol hamisi halug ap hag angge emas fam witikikon 
ino olohotma elenggen fam hur atuk lit wel timisi. 
11Ap san elenggen fam hur atlug wel timisi fug halug indok ambulpul turukon 
fam hik isalusa,’ ulug hiyag isarikinon holtukuk. 

12Yahudi inap winon haren o Babilonia pumbuk wal-wal seneg lamuhup ulug 
in eneptikinon ununuk te Sadrakh, Mesakh, Abednego itanowen hat ap 
suwonen irikin ane sobir isaruk lit haren numba ulug wel turuk lahenon fam 
sembahyang uk fug angge ap hag angge haren emas fam wiroho unduhuk 
ferikinon ino hi ruruk eleg,” ulug hiyag irik watfag. 
13Hiyag itfagma Nebukadnezar ino ahummu het atfagma ele olok toho otsi 
hiyag isaruk lit, ”Sadrakh, Mesakh, Abednego hondog enebik lalihip,” ulug 
mon enepfag. Mon enepfagma ap hinahan itano ap suwon wereg ambeg 
hondog eneplug watfagma 
14hun Nebukadnezar inowen kapal isaruk lit, ”Sadrakh, Mesakh, Abednego 
nori, anden numba ulug wel turuk lahiyon fam hiren sembahyang uk fug 
angge ap hag angge emas fam wiroho unduhuk ferikikon ino hi ruruk lahep 
fuhon fahet hiyag nutusa ane ari we tem ano? 
15Ketiya puhuli, pinggong, waruk, ele uruk angge winon oho enele urukmu 
hol halihipteg ap hag angge wiri ferikikon olohotma henelenggen fam hur 
atlug hi rilihip! Hi rul pelihip halug ari fano. Hi rilihip fug halug we ketiya 
eneg indok ambulpul turukon fam hik hisalusa. Hik hisalusama aben Allah 
hag toho wereg ulug wel eneptukon san an ninggikmuwen windat henebuk 
teg?” ulug per enepfag. 
16Per enepfagma Sadrakh, Mesakh, Abednego itanowen hebeloho 
Nebukadnezar hiyag utuk lit, ”Alem ari fahet nit nininggarehen ili hulul fug. 
17Allah niren tohon ubam sembahyang uruk laheyonen nit windat nenebuk 
teg lit halug Aren indok ambulpul turuk ambehen nit windat nenepmisireg 
hat ap suwon hinggikmuwen oho tel nenepmisi. 
18Windat nenepmisi fug halug oho haren numba ulug wel turuk lahenon fam 
niren sembahyang uk fug angge ap hag angge ninikni haren emas fam wiroho 
unduhuk ferikinon hi ruruk lamuhuk fug angge re hat ninikni ap suwon 
holuk toho welamin!” ulug hiyag itfag. 

Daniel ori hinahan itano indok ambulpul turukon elma hik isibag ane 

19Hiyag itfagma Nebukadnezar ino Sadrakh, Mesakh, Abednego unubahet 
undama ahe laharuk lit orohole olok atfareg e yahatil lahalihipteg indok hum 
toho yaltihip ulug otsi hiyag isibag. 
20Hiyag isibareg ap sehen seneg inap arimano eneko inine werehon unubam 
Sadrakh, Mesakh, Abednego ininggik unuyug hele wat eneplihipteg lisoho 
indok ambulpul turukon fam hik isalihip ibag. 
21Ibagma ap hinahan itano hele war enepfareg enesum enebemon men 
unuyugmuwon men ununggul asumet it enesum winonet wan teg angge 
indok ambulpul turukmu hik isibag. 
22Ap suwonen ine roho hiyag isibag ane hikit toho indok hum toho yalfagma 
ambulpul turuk lit narukmu sehen seneg inap itanowen Sadrakh, Mesakh, 
Abednego indok palimu hik isa larukmen inahan anggolowen sehen seneg 
inap itano war atfag. 
23War atfagma Sadrakh, Mesakh, Abednego itano hele wareg angge indok 
ambulpul turukon elma wambibag. 
24Wambibagma ap suwon Nebukadnezar ino yuk libareg folo-folo in atfareg 
at let turuk inap unubam ele uruk lit, ”Ap hele waroho indokma hik eseheyon 
enebe hinahan hik esehe ano?” ulug kapal isibagma iren, ”Ninikni, we tem 
ehen,” ibag. 
25Ibagma aren te, ”Ap enebe uhan indok pul ke hele loleg angge larukmu 
indoken enenggek fugmu anden yet isarukmen uhanehon ino ubabut niren 
tu Allah hag toho wereg ulug wel eneptuk laheyon enemloho hag toho it 
inim weregma yet haruk lahi,” ibag. 

Daniel ori hinahan indok elman windat enepfag ane 

26Ari ibareg hun Nebukadnezar ino indok ambulpul turukon horogma 
libareg, ”Sadrakh, Mesakh, Abednego nori, Allah palimu werehon 
amingmingangge welahebon wilip atlug nambeg maniyek!” ibagma Sadrakh, 
Mesakh, Abednego indokman wilip atlug watfag. 

27Wilip atlug watfagma Nebukadnezar otsi at iraham welatfahon, kinang ngi 
inap, ap sen enesug inap, ap suwon let turuk inap arimano Daniel ori wereg 
ambeg luhal arik watfareg ap itano enebe kim isarukmen enehap oho onoruk 
oho indoken nibag fug, enesum oho siyag atfag fug, enemben oho indoken 
narukon amben hag toho turuk latfag fugmu kim isibag. 
28Ari reg latfagma Nebukadnezaren ele uruk lit, ”Sadrakh, Mesakh, 
Abednego it Inikni Allah anden oho wel turuk lahi! Aren amingmingangge 
malaikat misihen let enebukag ulug monde fehekma wahareg At umalikisi 
windat enebehek. At umalikisiyen we At ubam wenggel haruk lit an ap 
suwonen hiyag isihi ane embesehesareg nenebe fano war amul ulug hiyag 
nerehesa. Iren ap winonen niniknisi ulug wel eneptukon fam sembahyang 
uruk lit wel tuk fug angge we Allah iren tohon eneg wel turuk. 
29Ari fahet, ’Ap o pumbuk obog toho werehon, ununggul unuk wal-wal 
werehon, enele enemu-enemu uruk inap misihen oho Sadrakh, Mesakh, 
Abednego Inikni Allah abug uhu halug kong-kong hik isaruk lit inibam harep 
pisako eleha fusuhup,’ ulug an notsiyen ap hiyag isil lahuben uruk lahi. Aben 
niniknisi ulug wel eneptukon misihen oho ari roho unumalikisi windat 
enebuk fug teg!” ibag. 
30Ibareg ap suwon inowen Sadrakh, Mesakh, Abednego itano unubam o 
Babilonia pumbuk seneg lamuhup ulug nin palimuwap enepfag. 

Daniel 4 

Hun Nebukadnezar inowen inggik pireneg angge nei wibag ane 

1Ap suwon Nebukadnezar inowen ap o pumbuk obog toho, ununggul unuk 
wal taneg werehon, enele enemu-enemu uruk inap kinang atogman atogma 
werehon unubam ele uruk lit, ”Numalikisi, likiya hupmu henehiyeg toho 
welamuhup ulug hi heneptuk lahi. 
2Allah palimu werehonen An wel nabukag ulug enehangge an nubam tirisi 
ane nahiyehen hiyag hisaruk lahi. 

3We tem toho Allahn enehangge suwon wal haruk lit fano ane aben fog 
turukon turuk. Kinang Aren ngi roho seneg lit ap enebe oho Aren fet 
enesugmen eneg mondabi welaruhu!” ibag. 
4Ibareg nin eke hiyag isaruk lit, ”An nunuk Nebukadnezar nindi yuwag toho 
wereg lit nibam fanowon fam nahiyeg toho weregman 
5Nei waruk lit nakol atisi. Nohoruk ambehen nei fam yet harikik ane fahet 
nindi anggin atisi. 
6Ari fahet alem onoluk inap obog toho o Babel walinggoho werehon an 
nolohotma wamuhupteg nei warikik ane fahet alem tu ulug hiyag nirik 
wamuhuben wol enebik lalihip ulug notsi hiyag isarikik. 
7Hiyag isarikikmu inindi anggat teg inap men hal inap men fulu roho turuk 
inap men suhal alem nonoluk teg peruk inap arimano nolohotma 
waharusama anden nei warikik ane hiyag isarikik angge famen alem tu fahet 
warikin ulug iren seleg toho hiyag num fug teg latusa. 
8Hiyag nutusa fugmu it onombolim Daniel unuk keron numba anden wel 
turuk lahiyon unuk hag toho Beltsazar suwaltuson ino an nalukema waharisi. 
At ino nunumbasi ulug wel turuk laheyon enehime ubam werehon 
ino nambeg waharisimu nei warikik ane hiyag itikikon te tu, 
9’Beltsazar nare, alem onoluk inap inikni hat welahenon hi haptuk lahi! 
Nunumbasi ulug wel eneptuk laheyon enehime hubam weregma alem 
hirahowon misig oho anggin teg peruk lahen fuhon an noluk. Ari fahet anden 
nei fam yet harikik ane hiyag hitminmu haren alem tu fahet warikin ulug fag 
toho hiyag nitmihin. 
10An nibalma nohoruk lit yet harukmen kinang pik-pulmu e yaron weregma 
yet harikik. 
11E ino yat toho laharisireg ine atisi. Ondomi pohol men hunduhukmu ap 
kinang atogman atogma werehon arimanowen yet haruk latusa. 
12E ino inggila fano reg lit anggen anggolo yihik ferukmu onoluk wereg 
angge obog tohowen anggen tahanoho na waharuk latusa. E ino alma wam 

pak mene farema werehon sakoma kurukmu suwe pohol ke larukonen e 
inggikmu ei wirik waharuk latusama lebe ruruk angge obog tohowen e ino 
anggen narukmu yet harikik. 
13Nohoruk lit nin yet harukmen malaikat ap pen isil norukon misig poholman 
wambik waharukmu yet harikik. 
14Malaikat inowen ele ine roho uruk lit, ’E aru muhuk felug inggik kong-kong 
laha feselug inggila lebeg-lebeg embeseruk lit anggen tahanoho hik-hak 
isahup. Hik-hak isahupmu wam pak mene alma werehon wilip-walap ukag, 
suwe inggikmu nohorukon oho wilip amag! 
15E irat ari hele ineyon besi men tembaga men fam wirihonen pug toho 
kinangma umbusuhupmu anggenma welaruhu. Ap ubabut hag toho wereg 
ahen ino hibilil poholman ubam wamburukmu filik turuk lit wam pak mene 
men mangno roho hoholangge sehelimu welamag! 
16Ap ubabut ino nin atuk lit wam pak unubabut hag amag! Ari roho 
weregman eneg mo sabirenam lahu,’ ulug ap poholmon inowen hiyag nitisi. 
17Hiyag nitisireg nin eke nubam ele uruk lit, ’Alem hiyag hirihiyon ino nit ap 
pen isil noruk ninaben kong toho emberukuk ane hikit toho teko lahu. Teko 
lahu ane alem ari: Allah palimu werehon inowen ap kinang seneg inap obog 
toho sen enesug lit ap tu men tu menen kinang seneg lamuhup ulug 
mumalehon eneg lahap eneptuk lit ap toron oho lahabuk teg angge re ap 
obog tohowen onoluk aruhu,’ ulug ap poholmon inowen hiyag nitisi. 
18Nei fam hiyag nitisiyon tu an suwon, Nebukadnezar inowen hiyag hirihimu 
hat Beltsazaren alem tu fahet warikin ulug hiyag nimin. Alem onoluk inap 
obog toho an nangginang fam werehonen hiyag num fug tegma nunumbasi 
ulug wel eneptuk laheyon enehime hat hubam weregma alem tu ulug fag 
toho hiyag num teg lahen,’ ulug an Nebukadnezaren Daniel fam hiyag itikik.” 

Danielen nei pirenon fahet Nebukadnezar seleg toho hiyag itfag ane 

19”Hiyag itikikmu Daniel unuk keron Beltsazar suwaltuson ino in atisireg yihi 
peruk lit tot indi anggin toho weregman an Nebukadnezaren ubam nele uruk 

lit, ’Beltsazar nare, nei warikik ane alem nungge fahet warisi ulug hat hindi 
anggin toho welam fug!’ irikikmu Beltsazar inowen hebeloho nubam ele uruk 
lit, ’Nikni, teko lahu ane nei fam warikinon hat nikni men seli roho werehon 
unubam teko lelep halug ari fano peruk lahi. 
20Haren yet harikinon ari: E misig yat toho laharisireg ine atisi. Ondomi 
pohol men hunduhukmu ap kinang atogman atogma werehon arimanowen 
yet haruk latusa. 
21E ino inggila fano reg lit anggen anggolo yihik ferukmu kinangma onoluk 
wereg angge obog tohowen anggen tahanoho na waharuk latusa. E ino alma 
wam pak mene farema werehon sakoma kurukmu suwe pohol ke larukonen 
inggikmu ei wirik waharuk latusa ahen ino 
22nikni hat ap suwon hinggareg fahet warikin. E ari hag toho nikni har oho 
hebe su atuk lit hine atisimu hebe yat toho poholma laharikinteg kinang 
atogman atogma seneg lahen. 
23Nin eke nikni hat suwonen yet harikinon te tu: Malaikat pen isil norukon 
misig poholman wambik waharisireg ele uruk lit, ’E aru muhuk felug siyahap 
tuhupteg irat hele ineyon besi men tembaga men fam wirihonen pug toho 
kinangma umbusuhupmu anggenma wereg lit hibilil poholman ubam 
waharukmu filik turuk lit wam pak mene farema werehon men mangno roho 
welamag. Ari roho weregman eneg mo sabirenam lahu,’ irisiyon ari obog 
toho haren nei fam yet harikin. 
24Nikni hat ap suwonen yet harikinon ino alem Allah palimu werehon 
inowen hat hubam aruhu ulug kong toho emberisiyon fahet tu imin: 
25Hat ap wereg ambehen yanggal habuhupmu pak mene farema werehon 
sehelimu welaruhun. Hat naruk angge wam sapi og isaruk hag toho 
inggilangge og hutukmu hibilil poholman hubam wambik waharukmu filik 
turuk laruhun. Ari roho weregman eneg mo sabirenam lahu. Lahumu itano 
Allah palimu werehon inowen ap kinang seneg inap obog toho sen enesug lit 

ap tu men tu menen kinang seneg lamuhup ulug mumalehon eneg lahap 
eneptuk ulug holuk aruhu. 
26E irat kinangma umbusuhup irisi ane ari alem tu fahet irisi: Allah poholma 
werehon inowen mun ane man ane seneg lit wereg ulug nikni haren fag toho 
uhun sambil ino haren tam ap sen enesug latikin hag toho hebeloho sen 
enesug laruhun. 
27Nikni, hat ap suwon, komo hapmin ane hindimu hahiyeg toho holeg lamin: 
Ap let eneptuk laruhun ane ariyen siyag angge nikni hubam werehon ari eleg 
aruhu. Siyahon hambolma embeselug ap inine elehon hindi enesug laruhun 
halug likiya hupmu hahiyeg toho welaruhun,’ ulug Daniel inowen komo 
naptisi. 
28Danielen hiyag nitisi ane ari hikit toho an ap suwon Nebukadnezar nubam 
atisiyon ari: 
29Pikalem nisanggowen larisimu an nibam o Babel werehon ino unggama 
laharikikteg 
30nele uruk lit, ’Yihi, o Babel pumbuk suwon ari anden nine roho seneg lit 
nibam mondabi suwon amag ulug suwap tirikik angge re at ino mondabi 
palimu wereg ulug aben wel naptuk lamuhup,’ irikik. 
31Anden nele obog toho uk fugmen ap ekeyen poholman ele uruk lit, 
’Nebukadnezar, hat ap suwon welahen ane obog atisi ulug hiyag hutuk lahi. 
32Hat ap wereg ambehen yanggal habuhupmu pak mene farema werehon 
sehelimu welaruhun. Hat naruk angge wam sapi og isaruk hag toho 
inggilangge og hutuk lamuhup. Ari roho weregman eneg mo sabirenam lahu. 
Lahumu Allah palimu werehon inowen ap kinang seneg inap sen enesug lit 
ap tu men tu menen kinang seneg lamuhup ulug mumalehon eneg lahap 
eneptuk ane fahet haren fag toho uhun,’ irisimu 
33an Nebukadnezaren hol harikik. Irisi ane ari hikit toho nubam atukmu ap 
wereg ambehen yanggal naptusama wam sapi hag toho inggilangge naruk lit 
hibilil poholman nubam wambik waharukmu nebe filik turuk lit noruk suwe 

kut oruk yaron hag atisireg ninggik nuyug ahap suwe uyug ahap hag atisi,” 
ulug Nebukadnezar inowen ibag. 

Hun Nebukadnezar inowen Allah wel tibag ane 

34Nebukadnezaren nin ele uruk lit, ”Malaikat inowen sali emberisi ane hikit 
toho mo sabirenam atisimu an Nebukadnezaren poholma lahap harukmen 
aben fano wenggeltuk ane hebeloho nubam waharisi. Waharisimu anden 
Allah palimu werehon ino wel turuk lit At mondabi oluk werehon ino eneg 
suwon ulug emberimuwap tirikik. Aren kinang tu mondabi seneg lit ap oho 
fet enesugmen eneg welaruhu. 
35Ap kinangma werehon obog toho fahet Aren te toron eneg wereg peruk. 
Otsi poholma werehon men ap kinangma werehon men fahet Allahn peruk 
ane eneg unubam turukmu ap misihen oho At ubam kapal haruk lit, 
’Nangginoho turuk lahen?’ ulug At inggiken turuk ane miyaluk fug teg. 
36Aben fano wenggeltuk ane hebeloho an nubam waharisimu nin ap suwon 
laharuk lit aben we at eneg ine wereg ulug wel nabuhuben palimu atikik. Ap 
let naptukon men ap suwon-suwon winon arimano menen hondog naplug 
waharusareg nin ninikni suwon welaruhun ulug lahap naptusama tam tot 
apma welatikik angge re ketiya mondabi palimu atikik. 
37Ari fahet ketiya an Nebukadnezaren Allah suwon poholma werehon ino 
wel turuk lit At eneg suwon ulug palimuwap turuk lahi. Yabuk Aren witil 
larukon obog toho tem toho fano teko larukmu ap ininggareg wel taruk inap 
Aren apmayap enebuk teg,” ulug Nebukadnezaren Allah wel tibag. 

Daniel 5 

Ap suwon ibam ubahat fam haharegma hibag ane 

1Ap suwon raja Belsyazar inowen otsi ununuk suwon enebe teng numen 1.000 
fahet seni humon esetfag. Esetuk lit ap teng numen itano inim wereg lit ik 
olokon nibag. 
2Ik olokon nibareg nenek turuk lit Belsyazar inowen, ”Kubag umbagpag 
turukon emas men perak men fam wirihon Allah ibam o Yerusalem 

forohoman nikni Nebukadnezaren o Babel hilalug watfahon arimano walug 
watlihipmu an nori men nuhesi yuhon men hiyap winon an men werehon 
ninim kubag arimano fam ik nulen wak lalihip,” ulug ap mon enepfag. 
3Mon enepfagma kubag emas men perak men fam wirihon Allah ibam o 
Yerusalem forohoman huhulangge wibahon arimano walug watfagma ap 
suwon ori, uhesi yuhon, hiyap winon at men welatfahon arimanowen kubag 
arimano fam ik olokon hinanggoho nibag. 
4Ik olokon naruk lit usangge iren tohon lebe ruruk eleg angge emas, perak, 
tembaga, besi men e men helep men fam wirihon arimano wel eneptuk 
latfag. 
5Wel eneptuk lit yet harukmen ap inggik amlo hag anggeyen ap suwon ibam 
ubahatma iral umbagpag fam hahatuk latfag. Inggik emberim inam atukmu 
ap suwonen seleg toho yet hibareg 
6akolen orohole hisilfareg indi anggin toho wenggeltuk lit uwag elek-elek 
angge turuk latfag. 
7Ari roho turuk lit ap suwon inowen ele ine roho uruk lit, ”Hal inap men fulu 
roho turuk inap men suhal alem onoluk inap men an nolohotma wamusan 
hondog enebik lalihip,” ulug ap mon enepfag. Watfagma ap suwon inowen 
alem onoluk inap o Babilonia werehon arimano unubam ele uruk lit, ”Ap san 
haharehon aru imisireg alem tu fahet hahareg ulug hiyag nitmisi halug ap 
suwonen wan turuk asum lahabeg lit aliliyangge umbagpag turukon 
anggolopma wan teg lit kinang tu seneg laruhuwen an men ap let naptukon 
ino men nit niniraham welaruhu,” ulug hiyag isibag. 
8Hiyag isibagma ap watfahon arimano misihen oho haharehon ino kim halug 
alem tu fahet hahareg ulug ap suwon fam hiyag um fug teg latfag. 
9Hiyag um fug teg latfagma ap suwon Belsyazar ino indi anggin atfareg 
akolen orohole amu atukmu ori arimano oho inindi su atfag. 
10Enekolen enele anggolo urukmu ap suwon ino isingan hol hibareg seni 
esetuk ambeg kik watfareg amloho fam ele uruk lit, ”Hat ap suwon mondabi 

holuk welaruhun ulug hi haptuk lahi. Hindimu anggolo wenggeltuk lit 
hakolen horohole hisiluk fug! 
11Kinang haren tohon aru fam ap niren nunumbasi ulug wel eneptuk laheyon 
enehime indimu werehon misig an noluk. Indam hat hikni oluk weregma ap 
ariyen nunumbasi ulug wel eneptuk laheyon arimano inindi anggat teg hag 
toho ap ino oho indi anggat teg lit alem obog toho fahet seleg toho hiyag isa 
reg latfag. Hikni ap suwon Nebukadnezaren ap ino ubam, ’Hat ap inindi 
anggat teg inap, hal inap, alem onoluk inap, suhal alem onoluk inap fahet 
inikni welaruhun,’ ulug lahapfag. 
12Ap ino unuk te Daniel hat hikniyen unuk keron Beltsazar suwalfahon ino 
hime fanowon undama weregma mun ane man ane oluk teg lit indi anggat 
tehen nei waruk ane fahet fag toho hiyag isa reg, alem hirahowon oho 
inamap tuk teg, alem anggin tohon oho selehap tuk teg lit wereg. Ari fahet 
Daniel ino hondohik lalusama at watmisireg haharehon alem tu fahet 
hahareg ulug seleg toho hiyag hitmisi,” ulug isingan Belsyazar hiyag itfag. 

Danielen ubahat fam haharehon selehap tibag ane 

13Hiyag itfagma Daniel ap suwon olohotma hondoholug watfagma ap suwon 
inowen Daniel fam umung haruk lit, ”Hit Yehuda hinap famen an nikni ap 
suwon Nebukadnezar inowen hininggik lisoho hunumbahik watfahon 
arimano sehelimuwon hat Daniel aru welahen ano?” ulug kapal hibareg, 
14”Aben hat fahet niren nunumbasi ulug wel eneptuk laheyon enehime 
undama weregma mun ane man ane oluk teg lit indi anggat tehen alem obog 
toho fahet seleg toho hiyag isa reg lit wereg urukmu holtikik. 
15Ap alem onoluk inap men hal inap menen haharehon aru kim halusareg 
alem tu fahet hahareg ulug hiyag nirik wamusa ulug wol eneptikikmu 
nambeg waharusa angge famen ap arimano misihen oho seleg toho hiyag 
num fug teg latusa. 
16Hiyag num fug teg latusama anden hat fahet aren eneg alem mapmu rehon 
fag toho hiyag isa reg lit alem anggin tohon selehap tuk teg lit wereg urukmu 
holtikik. Ari fahet haharehon aru kim hamihinteg alem tu fahet hahareg ulug 

an nubam seleg toho imihin halug anden sum ap suwonen tohon lahap 
habuhukteg ilembani hag angge emas fam wirihon hanggolop ke wan 
habuhukmu kinang tu seneg lit an men ap let naptukon ino men nit 
niniraham welaruhun,” ulug hiyag itfag. 
17Hiyag itfagma Danielen ele uruk lit, ”Onggo nikni haren an nubam og 
hitmin ehenon ari ap winon og isahun. An te haharehon aru we saplangge 
hat hiline kim haminteg tu fahet hahareg ulug seleg toho hiyag hitmin. 
18Nikni hat ap suwon, Allah palimu werehon inowen hat hikni Nebukadnezar 
ap suwon welaruhun ulug lahapfareg at unuk palimuwap tibagma aben at 
suwon ulug wel turuk latfag. 
19Allahn palimuwap tibagma at fahet ap o pumbuk obog toho werehon, 
ununggul unuk wal-wal wereg lit enele enemu-enemu urukon arimano 
enekolen inindi elek turuk lit welatfag. Weregma aren ap tu watmin perukon 
watuk lit tu oluk welamag perukon embeseruk latfag. Ap tu suwon welaruhu 
perukon lahaptuk lit tu toron welamag perukon apmayap turuk latfag. 
20Ari roho eneg turuk lit an eneg palimu welahi ulug wel taruk lit aren olok 
peruk ane eneg ine roho turuk latfagma ap suwon welaruhun fug ulug ap 
suwon heriyeg ambehen pilapfagma palimu welatfag ane eleg atfag. 
21Hat hikni Nebukadnezar ino ap wereg ambehen yanggalfagma ubabut wam 
pak unubabut hag toho atuk lit mene farema werehon sehelimu welatfag. 
Weregma wam sapi naruk angge og isaruk hag toho inggilangge og utukmu 
hibilil poholman ubam wambik waharukmu ebe filik turuk latfag. Ari turuk 
latfareg itano Allah palimu werehon inowen ap kinang seneg inap ki enesug 
lit ap tu men tu menen kinang seneg lamuhup ulug mumalehon eneg lahap 
eneptukon fahet hat hikniyen oluk atfag. 
22Hat hikniyen turuk latfag ane obog toho holuk angge famen nungge fahet 
hat hinggareg hindi apmayap taruk lahen fug? 
23Nikni, hat hinggarehen NINIKNI poholma werehon olohotma palimuwap 
taruk lahen: Kubag umbagpag turukon Allah ibamen foroho latfahon 

arimano hat hambeg walug wahasama hat hori men huhesi yuhon men hiyap 
winon hat men werehonet kubag arimano fam ik olokon hinanggoho naruk 
lit usangge perak, emas, tembaga, besi men e men helep men fam wirihon 
inilen yet haruk elehon, inisanggowen holtuk elehon, nungge-nungge 
enepelehon arimano nunumbasi ulug wel eneptuk lahep angge famen Allah 
sat haren tohon seneg lit mun ane man ane hat hubam atukon At inggikmu 
werehon ino hambolmayap tebesehen. 
24Ari fahet Allahn peruk ane roho haharehon tu inggik yet hehenon fam 
hahar aha. 
25Haharehon ari ’mene, mene, tekel, peres’ uruk. 
26Aram inap enele roho urukon ari alem seleg toho uruk ane tu: ’Mene’ 
urukon te tu fahet uruk: Hat ap suwon welaruhun ane hili noenam welaruhun 
ane fahet Allahn winag harisireg hat pilap habuhuwon horog teg. 
27’Tekel’ urukon te tu fahet uruk: Aben suburu suwon eneg eneko hilaruk lit 
toron embeseruk hag toho hat hubabut siyagma hiyarusareg humbahakup. 
28’Peres’ urukon te tu fahet uruk: Kinang haren seneg lahenon aru 
minggiroho pirenap tuhupteg Media inap men Persia inap menen seneg 
lamuhuben og isahup,” ulug Danielen ap suwon ino hiyag itfag. 
29Hiyag itfagma Belsyazar inowen ibag ane hikit toho Daniel ino ap suwonen 
wan turuk asum lahabe fisibareg ilembani hag angge emas fam wirihon 
anggolop ke wan tibisibag. Wan tibisibagma Daniel an men ap let naptukon 
men nit niniraham wereg lit kinang tu seneg laruhu ulug ap hiyag isibag. 
30Hiyag isibag sambil ino hup atfagma Babilonia inap inikni Belsyazar ino 
aben ware fisibag. 

Daniel 6 

Daniel mene singa onolokon wereg ambeg kiling elma pilapfag ane 

1O Media ahun unuk te Darius ino indag tibag sali mo ilig am wirig am 
turukmen teng pirenman nubam hilag 62 atfagma ap suwon lahibag. 

2Ap suwon lahibareg Darius inowen o pumbuk wal-wal seneg lamuhup ulug 
onowesi teng-teng angge 120 in enepfag. 
3Onowesi in enepfahon arimano milal eneptukon ap hinahan lahap enepfag. 
It hinahan itano misig hun Daniel welatfag. Ap suwon yabuk anggolo ubam 
aruhu rohon ulug onowesi arimanowen alem weregma it hinahan itano 
unubam hiyag isaruk latfag. 
4Ari roho weregma hime fanowonen let tirikim Daniel ino indi anggat teg lit 
yabuk fano roho turukmu onowesi arimano men milal eneptukon piren itano 
menen at nim ambi roho turuk latfag fug. Danielen yabuk fano roho 
warukmu ap suwonen yet hibareg kinang obog toho aren seneg laruhu peruk 
latfag. 
5Ari peruk latfagma onowesi suwon arimano men milal eneptukon menen 
Daniel fahet yabuk fano roho turuk eleg ulug un ane ubam lombog tul peruk 
latfag angge famen Danielen likiya hupmu yabuk fano roho waruk lit siyag 
ane tibahon eleg latfagma alem misig oho hiyahibag fureg un ane lombohap 
tuk fug teg latfag. 
6Lombohap tuk fug teg latfagma ap arimanowen enele sahaltuk lit, ”Alem 
misig oho hiyahake ha fug tehen we at Ikni Allah fam sembahyang uruk ane 
fam un ane lombohap tehe ha reg,” uruk latfag. 
7Enele sahalfareg ap suwon-suwon arimanowen Daniel siyahap tuhuk peruk 
lit ap suwon Darius ambeg libareg at ubam enele uruk lit, ”Darius, hat ap 
suwon mondabi holuk welaruhun ulug hi haptuk lahe! 
8Ap san pikalem misig fam hat ap suwon hubam nungge-nungge heng habuk 
fug angge iren tu Allah hag toho wereg perukon men ap amuwon men 
unubam eneg heng eneptuk halug ap ino mene singa onolokon wereg ambeg 
kiling elma hik isahup ulug kong toho umbuhun peruk lahe. Alem ari fahet 
nit hat hamingmingangge welaheyon obog toho, kinang ngi ninap, ap milal 
eneptuk ninap, hat let haptuk ninap, nit ap suwon-suwon hat hapma 
welaheyon arimanowen nenele sahaltukukteg hiyag hirik wahe. 

9Ari fahet ninikni hat ap suwonen we an nubam eneg heng naptuk lamuhup 
ulug suwesingga eke wilibuhun. Suwesingga ino Media inap men Persia inap 
menen imbibahon hikit toho nin am fug angge weregma ap misihen oho 
peneloho hik isahup fug,” ulug hiyag itfag. 
10Hiyag itfagma ap suwon Darius inowen suwesingga iren ibag ane hikit toho 
haharoho wilipfag. 
11Suwesingga ino haharoho imbibag ane Danielen hol hibareg at ibam libag. 
Hinawimu lahibareg o Yerusalem fil keyenteg fo regma hup misihim inggik 
hinahanam fam elenggen fam hur atuk lit wina sambil turuk latfag hag toho 
sembahyang uruk lit at Ikni Allah wel turuk latfag. 
12Wel turukmu ap suwon-suwon arimanowen Daniel aluwat hul ulug ambeg 
libareg yet harukmen Daniel inowen Ikni Allah fam sembahyang uruk lit 
heng turukmu yet hibag. 
13Yet hibareg ap suwon-suwon arimanowen Daniel fahet huruwe lul ulug ap 
suwon Darius ambeg libareg at ubam enele uruk lit, ”Ninikni, ap san pikalem 
misig fam an ap suwon nubam nungge-nungge heng nabuk fug angge iren tu 
Allah hag toho wereg perukon men ap amuwon men unubam heng eneptuk 
halug ap ino mene singa wereg ambeg kiling elma hik isahup ulug ninikni 
haren suwesingga haharoho wiliptikin fug?” ulug kapal hibag. Kapal 
hibagma ap suwon inowen it unubam hebeloho hiyag isaruk lit, ”Alem ari 
Media inap men Persia inap menen imbibahon hikit toho anden haharoho 
emberikikon ari ap misihen oho peneloho hik isahup fug,” ibag. 
14Ibagma iren te, ”Hun Daniel Yehuda inap famen ininggik lisoho imbisik 
watfahon arimano sehelimuwon inowen nikni hat suwon ambolmayap 
haptuk lit suwesingga haren emberikinon ino sobir isalug hup misihim inggik 
hinahanam fam Allah aren tohon fam sembahyang uruk,” ulug hiyag itfag. 
15Hiyag itfagma hol hibareg ap suwon ino indi anggin atfagma nangginoho 
Daniel ahap siye rimin ulug wenggeltukmen mo ubuk ibag. 

16Mo ubuk ibagma ap suwon-suwon arimano nin eke ap suwon olohotma 
watfareg at ubam, ”Hat ap suwon, Media inap men Persia inap menen 
imbibahon hikit toho haren suwesingga haharoho emberuk lahenon misig 
oho aben apmayap tuk fug teg ane holuk toho welamin!” ulug hiyag itfag. 
17Iren ibag ane hol hibareg ap suwonen Daniel wak lalihipteg mene singa 
wereg ambeg hik isalihip ulug otsi hiyag isibag ane hikit toho Daniel ino hik 
isa libag. Hik isa libagma itano ap suwon inowen Daniel fam ele uruk lit, 
”Nare, Hikni Allah likiya hupmu ubam wel turuk lahenon inowen hat windat 
hapmisi,” ibag. 
18Ibagma otsiyen helep misig wak libareg kiling ambilikmu lare fisibag. Lare 
fisibagma ap suwon men ori winon menen helep ino palimu enehangge 
ininggik tum imbibag. Enehangge imbibahon ino ap misihen oho Daniel ibil 
atuk lit lisoho wilibuhup fug ulug siyengge imbibag. 
19Siyengge embelug ap suwon ino ibam libareg hup ino sambil suburu na fug 
angge welatfag. Ap indi seyap turuk inap oho wol enepfag fureg nohibag fug. 
20Nohuk fug angge weregman eneg o sakan tirikim itano ap suwon ino in 
atfareg pupu angge mene singa wereg ambeg kiling ambilikmu ino libag. 
21Kiling ambilik horogma libareg ele akol nim-nim Daniel ubam uruk lit, 
”Daniel nare, Allah oluk werehon amingmingangge wereg lit haren likiya 
hupmu wel turuk lahenon inowen let habehekma mene singa arimanowen 
huwarehesa fug ano?” ulug umung hibag. 
22Umung hibagma Daniel inowen ele uruk lit, ”Nikni, hat ap suwon mondabi 
holuk welaruhun ulug hi haptuk lahi! 
23Nikni Allah inowen ot malaikat eke monde fehekma wahareg mene singa 
onolokon enembilik lar enebehekma an nuwarehesa fug. Anden Nikni Allah 
olohotma siyag ane tuk fug angge hat ap suwon hubam oho siyag ane turuk 
latikik fugmu Allahn an fahet oluk toho wereg lit windat nabehek,” ibag. 
24Danielen ari roho hiyag itfagma hol hibareg ap suwon inowen ahiyeg 
anggolo hibareg Daniel kiling elman lisoho wilibig maniyek ulug otsi hiyag 

isibag. Hiyag isibagma Daniel ino kiling elman lisoho ilanma imbik lahibareg 
ebe kim harukmen ubam yowil misig oho welatfag fug. Danielen Allah fam 
we tem toho wenggel haruk latfagma Allahn let tibag. 
25Allahn let tibagma yet hibareg ap suwon inowen hun Daniel wabuhuk ulug 
huruwe waharusa inap arimano og enebik lalihipteg mene singa wereg 
ambeg kiling elma hik isahup ulug otsi hiyag isibag. Hiyag isibagma ap 
arimano unuhesi maliket kiling elma pilap eneptukmu uwan kinangma 
wambuk fugmu mene singa arimanowen koloman sen enepfareg unuwag 
lilibug heheg lahap eneptuk latfag. 
26Ari roho tibagma ap suwon Darius inowen o pumbuk obog toho, ununggul 
unuk wal-wal werehon, enele enemu-enemu urukon kinang atogman atogma 
werehon obog toho unubahet suwesingga emberuk lit, ”Likiya hupmu 
henehiyeg toho welamuhup ulug hi heneptuk lahi. 
27O pumbuk anden sen henesug lahiyon obog tohowen Daniel Ikni Allah 
fahet hinindi henekol toho wereg lit wel turuk lamuhup ulug hiyag hisaruk 
lahi. We At eneg war am fug angge mondabi oluk welaruhu. Aren kinang ine 
roho seneg lit ap fet enesuhon eleg aruhu fug. 
28Aren eneg siyahon inggikmuwen ap teloho let eneptuk lit poholma oho 
kinangma oho enehangge aben wel turuk ane turuk. At inowen hun Daniel 
ino mene singa eneyegman windatisi,” ulug suwesingga haharoho imbibag. 
29Hun Daniel ino palimu weregman eneg ap suwon Darius ino war atfagma 
ubalmangge o Persia ahun Kores ino ap suwon lahibag li oho Daniel palimu 
welatfag. 

Daniel 7 

Danielen fulu roho yet haruk latfag ane 
(7:1–12:4) 

Wam hag angge uhan ik humon famen wilip atukmu fulu roho yet hibag ane 

1Hun Belsyazar o Babilonia inap inikni lahapfahon mo ino fam Daniel ino 
nohoruk lit nei fam fulu roho yet hibag ane ino at inggarehen haharoho 
imbibahon te tu, 

2”Anden hubanggo nei fam yet harukmen siyelu yali filen, hubula filen, ik 
eleruk filen, ik ambut filen waharuk lit ik humon fam haglabut watukmu yet 
harikik. 
3Anden yet harukmen wam hag angge humon uhan onoruk amu-amu rohon 
ik humon famen wilip atusa. 
4Wilip atuson arimano tamon te mene singa famen suwe kut aherabul hagma 
yet harikik. Anden yet harukmen ap ekeyen aherabul heneko embeserisireg 
kinangma unduhuk ferisimu uyug piren fam ap hag toho unduhuk lit ubabut 
oho ap hag atisi. 
5Wilip atuson arimano pirenehon beruang wam eli olokon hahon inam atisi. 
Beruang ino inggik hek toho unduhuk lit ibal uwag hinahan ayehen saluk teg 
lit weregma ap enele ubam uruk lit, ’Nare, unu anggolo roho namihinmu 
hahum ouk amag!’ ulug hiyag utusa. 
6Nin eke anden yet harukmen wilip atuson arimano hinahanehon macan 
tutul olomene olok anggolowon hahon weregma yet harikik. Macan tutul ino 
ambolma suwe aherabul uhan wilibigmu unggul uhan weregma ap ekeyen 
ine roho welamag ulug ine og itisi. 
7 Nin eke anden yet harukmen ik humon famen wilip atuson arimano 
uhanehon ino mondabi ine roho wereg lit olok anggolowen ap obog toho 
enekolap eneptukmu yet harikik. Uhanehon ino ayeg humon besi famon 
wilibig lit mun angge man angge lilibug heheg mag-mag pil isalug winon 
uyuhen sobit-sabar isaruk latisi. Andimbuk numen teg lit ebe oho it tamon 
hinahan itano men ambi reg latisi fug. 
8Andimbuk itano anden kim harukmen sehelimu toron eke wilibigmu 
andimbuk tam welatuson enesehelimuwon hinahan heneko wamburusa. 
Andimbuk toron wilip atisiyon ino fam ap inil hag teg lit ambilik fam ele 
hemet toho urukmu yet harikik.” 

Ap kinangmon hahon hinan hililip toho waharukmu fulu roho yet hibag ane 

9 ”Nin eke anden yet harukmen ap suwon hur atuk angge anggolo unduhuk 
ferusama Ap amusun toho werehon ino asum yanggowon hina hahon wan 
teg lit oruk te wam domba oruk hahon fanowon hur arik waharisi. At hur 
atuk angge la rehon ino indok hag toho weregma uyug laruk angge roda oho 
indok ambulpul turukon hag toho welatisi. 
10Ap amusun toho werehon ino heriyeg ambehen indok ambulpul ik laruk 
hag tohon wilip atug larukmu amingmingangge teng-teng angge teng num 
fiman let turukmu nin winon teng obog sehelet obog aben winag isa fug 
tohon At olohotma unduhuk latusa. Ari roho weregma alem kong turuk inap 
arimano hur arik waharusama aben turuk ane fahet haharehon imbik 
waharusa. 
11Nin eke anden yet harukmen andimbuk toron inowen ele hemet toho eneg 
urukmu kim harikik. Anden kim harukmen wam hag angge olok anggolowon 
ino ware feserusareg ebe siyaha feselug indok ambulpul turukon fam hik 
isarusa. 
12Hik isarusama wam hag angge winonen inine roho turuk latuson oho eleg 
atisimu onoluk welamuhup ane hili noenam welamuhup ulug winako 
emberusa. 
13 Anden nin eke hubanggo fulu roho yet harukmen ap kinangmon hahon 
eke o hinan hililip toho pohol keyen waharukmu yet harikik. Ap hahon ino 
Ap amusun toho werehon ambeg waharisimu At olohotma hondoholug 
waharusa. 
14Hondoholug waharusama hat hine roho wereg lit ap fet enesug laruhun 
ulug ap kinangmon hahon ino palimuwap turusama o pumbuk obog toho, 
ununggul unuk wal taneg werehon, enele enemu-enemu urukon arimanowen 
wel turukmu yet isarikik. Ap kinangmon hahon ino ine eleg am fug angge 
mondabi welaruhu, kinang ngi roho senehon fobik oho eleg aruhu fug.” 

Fulu roho yet hibahon selehap tibag ane 

15”An Danielen fulu roho yet harikik ane fahet nindi fituk lit nakol toho 
welatikik. 
16Nakol toho wereg lit ap lumu unduhuk latuson arimano sehelimuwon misig 
ambeg larikikteg yet harikik ane fahet alem tu ulug seleg toho hiyag nimin 
ulug heng tirikik. Heng tirikikmu aren yet harikik ane fahet hiyag nutuk lit, 
17’Wam humon hag angge enebe uhan yet esehenon itano ap suwon uhan 
kinangman wilip atug in amuhubon fahet yet esehen. 
18In amuhupmu Allah palimu werehon umalikisiyen kinang ngi roho 
welamuhup ulug lahap enebuhupmu iren kinang ngi regman eneg mondabi 
welamuhup,’ ulug ap inowen hiyag nitisi. 
19Hiyag nitisimu wam hag angge uhanehon fahet seleg toho hiyag nimin ulug 
heng tirikik. Wam hag angge uhanehon ino winon itano men ambi reg elehon 
olok anggolo roho wereg lit ayeg besi famon men inggik ahap tembaga 
ineyon famon wilibig lit mun angge man angge lilibug heheg mag-mag pil 
isalug winon uyuhen sobit-sabar isaruk latisi. 
20Andimbuk unggulmu numen wilibigmu andimbuk toron il ubam weregma 
ambiliken ele hemet toho urukon ino wilip atukmu andimbuk tam welatuson 
enesehelimuwon hinahan heneko wamburusa. Andimbuk ket wilip atisiyon 
ino ine reg lit winon men ambi reg elegma yet harikik. 
21 Anden yet harukmen andimbuk inowen Allah umalikisi unusuhuk ulug tog 
aptuk lit apmayap eneptisi. 
22Apmayap eneptisimu Ap amusun toho werehon ino waharisireg Allah 
palimu werehon umalikisi apmayap eneptisiyon arimano alem unubam 
werehon haltuk lit fanowap eneptisi. Kinang ngi roho welamuhup ulug 
palimuwap eneptuk sambil obog atisimu yet harikik. 
23Yet harikikon fahet kapal harikikmu ap inowen hiyag nutuk lit, ’Wam hag 
angge uhanehon ari re ap suwon uhanehon kinangma in amuhubon arimano 
fahet yet hehen. Ap suwon arimano kinang ngi reg inap it winon men ambi 

roho wereg eleg lit ap obog toho kinangma werehon mag-mag naruk lit 
unuyuhen sobit-sabar isaruk lit lilibug heheg lahap eneptuk lamuhup. 
24Andimbuk numen itano ap suwon uhanehon in amuhubon arimano fahet 
yet hehen. It enebe numen itano onombolim ap misig eke in aruhu. Ap ino 
ubabut ap suwon atam welatfahon arimano men ambi roho welam fug angge 
ap suwon arimano sehelimuwon hinahan apmayap enebuhu. 
25Ari roho turuk lit aren Allah palimu werehon ino abug uruk lit umalikisi 
oho unusimin ulug mug eneplug laruk laruhu. Allah wel turuk sambil eleg 
amag ulug hiyag isaruk lit ap komo eneptuk ane haharoho imbibahon oho 
peneloho hik isaruk laruhu. Ari roho eneg turukmu Allah umalikisi at 
inggikmu weregman eneg mo hinahan hunduko misig minggiroho lahu. 
26Lahumu alem kong turuk inap luhal arik waharuk lit ap suwon olokon 
inowen kinang ngi roho senehon elehap tuhupteg ebe ware feselug mondabi 
siyaha fusuhup. 
27Siyaha fusuhupteg ap suwon arimanowen kinang atogman atogma inine 
roho seneg ane ari hilahupteg Allah palimu werehon umalikisi arimano og 
isaruk lit hinine roho seneg lamuhup ulug palimuwap enebuhup. Kinang iren 
inine roho senegman eneg ap suwon obog toho it enemingmingangge 
amuhupteg iren uruk ane eneg turuk lamuhup,’ ulug ap inowen hiyag nitisi. 
28Anden nei fam yet harikik ane fahet ita obog toho imbihi. An Danielen 
anggolo wenggeltuk lit nindi angginen an norohole amu atisi. Anden yet 
harikikon fahet ap winon hiyag isa fug angge nindimuwen wenggeltukmen 
eneg ketiya oho welahi,” ulug haharoho imbibag. 

Daniel 8 

Wam domba fahet fulu roho yet hibag ane 

1Danielen ele uruk lit, ”Hun Belsyazar o Babilonia inap inikni laharisi 
sambilen mo ilig am wirig am turukmen hinahan atisimu ninggik pireneg 
angge fulu roho yet harikikon tu: 

2Anden yet harukmen o Elam kinangma o pumbuk suwon elehet yaron 
walinggoho ohowon Susan ik Ulai ayegma an weregma 
3wam domba yuhambukon eke ik ino horogma unduhuk latisi. Wam ino 
andimbuk piren famen pirenehon ket eneg wilip atisireg we tot yat toho 
laharisiyon ino men tam wilip atisiyon men ambi reg latisi fug. 
4Ari regma anden yet harukmen wam inowen andimbuk fam ap unusimin 
ulug unggul hubula fil tubuk, ik eleruk fil tubuk, ik ambut fil tubuk turuk 
latisi. Ari roho turukmu wam eliyen oho apmayap tuk fug teg latisi, mene 
olokonen oho windat ta fug teg latisi. Wam ino indimuwen wenggel haruk 
ane hikit toho turukmen eneg ine anggolo atisi. 
5Ari roho turukmu yet harikikon fahet wenggel harukmen wam kambing 
yuhambukon eke hubula filen waharuk lit uyug kinangma sobuk fug angge 
ototongge waharisi. Wam ino il piren honggolegman andimbuk suwon misig 
wilibig latisi. 
6-7Wam ino wam domba tam yet harikikon ik ayegma unduhukmu larisireg 
undama ahe laharukmu ware fesemin ulug olok toho turuk lit andimbuk 
piren itano sokup toho siyaha feserisi. Siyaha feserisimu wam domba ino ine 
eleg atuken wam kambing inowen kinangma hik isa wambirisireg uyuhen 
sobir isarukmu ap misihen oho windarik waharisi fug. 
8Wam kambing ino ine anggolo atisireg weregman andimbuk suwon ino pip 
heneko larisimu ubalma andimbuk uhan nik ane roho wilip atuk lit misig 
yali fil, eke hubula fil, eke ik eleruk fil, eke ik ambut fil unug haruk latisi. 
9Andimbuk misig famen asimit eke wilip atisireg fobik ine anggolo atuk lit 
ik ambut fil, yali fil, kinang fanowon Allahn umalikisi og isibahon fil oho 
unug harisi. 
10Ine atisireg suhal wereg ambeg poholma lahalug suhal winon kinangma 
hik isa wambirisireg uyuhen sobir isarisi. 
11Suhal milal eneptuk ahun suwon iraham laharisireg At fahet likiya hupmu 
hubu lahaptuk ane elehap turuk lit ibam mondabi fanowon ino siyahap tirisi. 

12Likiya hupmu hubu lahaptuk ane elehap tirisireg Allahn fano perukon 
apmayap turuk lit windal-wandal isarisi. Sembahyang uruk ane ninap turuk 
lit wene unon hiyag isarukon ineyap tirisi. Indimuwen tuhuk perukon obog 
toho teko laruk latisi. 
13Ari turukmu yet harikikteg anden hol harukmen Allah amingmingangge 
ekeyen eke fam ele uruk lit, ’Ari roho turukmu fulu roho yet hehekon ari 
noenam welamuhukmu obog aruhu? Likiya hupmu hubu lahaptuk ane 
elehap tirisireg ubalma amben mondabi siyahon turuk ane ari nosambil eleg 
aruhu? Allah ibam men it poholma inine roho werehon men uyuhen sobir-
sabar isarukon ino nosambil umbusuhu?’ ulug kapal harisi. 
14Kapal harisimu Allah amingmingangge pirenehon inowen hiyag utuk lit, 
’Likiya hupmu hubu lahabuk fug angge weregman eneg hup teng-teng angge 
2.300 aruhumu Allah ibamen turuk ane nin hebeloho hale fuhup,’ irisi. 
15Ari urukmu hol haruk lit fulu roho yet harikikon fahet wenggel harukmen 
ap hag angge eke an nolohotma unduhukmu yet harikik. 
16Yet harikikteg hol harukmen ap ekeyen ik Ulai palimuwen ele hi roho uruk 
lit, ’Gabriel nare, hun aruwen fulu roho yet hehek ane ari fahet indimu 
selehap tin,’ irisi. 
17Irisimu Gabriel ino an weregma waharukmu nakolen fuk toho kinangma 
ying atikik. Ying atikikmu Gabriel inowen an nubam ele uruk lit, ’Hat ap 
kinangmon, haren fulu roho yet hehenon ino obog aruhu li fahet yet hehen,’ 
ulug hiyag nitisi. 
18Hiyag nutukmu itano an nil fulug teg lit kinangma yinggigmen Gabriel 
inowen an ninggik lisoho unduhuk nubaharisi. 
19Unduhuk nubaharisireg hiyag nutuk lit, ’Allahn mun ane man ane obog 
aruhuwon fahet imbibahon yet hehen. Ari fahet Allahn olok toho tuhuwon 
obog aruhu li fahet hiyag hitmin. 
20Wam domba yuhambukon andimbuk piren itano o Media inap men Persia 
inap men onowesi wereg. 

21Wam kambing oruk yaron ino o Yunani kinang fahet enehangge weregma 
andimbuk suwon il piren honggolegman wilibihon ino Yunani inap onowe 
suwon atamtam lahakuwon wereg. 
22Andimbuk suwon ino pin heneko larisimu ubalma andimbuk uhan nik ane 
roho wilip atuson itano ap suwon atamtam lahakuwon ubalma ap uhan in 
amuhubon fahet yet esehen. Ap uhan itano we tot inine elehen ap suwon 
atamtam lahakuwon men wirim teg lamuhup fug. 
23It uhan itanowen kinang seneg ane obog aruhu li horog tegma aben Allahn 
siyag perukon turukmen warukmen eneg mondabi hum aruhu halug ap 
suwon orohole hik teg lit ap enele ying eneptukon eke in aruhu. 
24At amuwen ine eleg lalep angge famen ap ekeyen ineyap turukmu ine 
anggolo reg laruhu. Ine reg lit indimuwen tuhuk peruk ane obog toho teberuk 
laruhu. Aben yet harusa fug ane teberuk lit mun angge man angge halog 
turuk lit ap inine roho werehonet Allah umalikisiyet siyahap enebuhu. 
25Indi anggat teg lit ap enele ying enepmin peruk ane obog toho teko laruk 
laruhu. An palimu welahi ulug indimu winik-wonog turuk lit ap anggolo 
enepeleg toho weregman unusuruk laruhu. Ari roho turuk lit ap suwon obog 
toho Inikni apmayap tuhuk ulug turukmen ap kinangmonen wabuk fugmen 
siyag aruhu. 
26Haren likiya hupmu hubu lahaptuk ane fahet yet hehenon ari tem toho yet 
hehen angge famen amusun toho welamuhupmu fulu roho yet hehen ane ari 
hikir aruhu angge re ap misig oho hiyag uruhun fug,’ ulug hiyag nitisi. 
27Ari ulug hiyag nitisimu an Daniel ino nine eleg atisimu hup-hup angge ouk 
waruk latikik. Ouk ino eleg atisimu nin hebeloho in atikikteg ap suwon 
iyabuk turuk latikik angge famen anden fulu roho yet harikikon fahet nindi 
anggin toho welatikik. 

Daniel 9 

Danielen ori Israel inap fahet sembahyang ibag ane 

1Danielen ele uruk lit, ”Media inaben ondohowon hun Ahasweros amloho 
Darius ino Babilonia inap fet enesug laruhun ulug ap suwon lahapfahon mo 
ino fam 
2an, Danielen Allah wene haharehon winag harukmen NINIKNI Allahn hun 
Yeremia fam hiyag itfahon tu, ’O Yerusalem halog toho weregman eneg mo 
ilig am wirig am turukmu teng hinahan 70 aruhu,’ ibag ane ari fahet 
wenggeltuk latikik. 
3-4Wenggeltuk lit NINIKNI Allah olohotma siyag ane turukukon ino 
nenembiken turukuk ulug suburu na fug angge fesi lahaboho NINIKNI Allah 
ubam sembahyang fam heng timin ulug At wereg ambeg lahap haruk lit, 
’Nikni Allah, Hat suwon fahet nenekol toho wel Haptuk laheyon inowen sali 
imbinahon hikit toho ap Hat inindi Hasug lit Hele holtuk inap Haren oho 
Hindi enesug lahenma hi Haptuk lahi. 
5Niren Allah eleg ulug siyag ane eneg turuk lit Hele ying Haptuk latukuk, 
Hat hele sobir isaruk lit Haren peruk ane roho turuk latukuk fug. 
6Hat hamingmingangge nabi arimanowen Hat hunuk fam nunumbasi men 
niniknisi ap suwon men nonowesi men nit Israel ninap obog toho nunubam 
enele urukmu holtuk latukuk fug. 
7NIKNI Allah, we Haren eneg fano ane turuk lahen angge famen niren indam 
angge ketiya oho siyag ane eneg turuk lit nininggali roho welahe. Nit Yehuda 
ninap men o pumbuk suwon Yerusalem welaheyon men Israel ninap obog 
toho horogma welaheyonet yatma welaheyonet arimanowen Hat nenembol 
yig Hutusama Haren o ekema-ekema hik nisarikinon arimano obog toho 
siyag ninap welahe. 
8NIKNI Allah, nunumbasi men niniknisi nonowesi fet nenesuhon men nit obog 
tohowen Hat hele apmaya feserukukteg nininggali roho welahe. 
9Haren nit Hindi nisaruk lit niren siyag ane turukon Hambolmayap turuk 
lahenon nonoluk atisi angge famen niren Hele ying Haptuk latukuk. 

10Hat hamingmingangge nabi arimanowen Allahn Israel inap komo enepfag 
ane haharoho imbibahon hikit toho welamuhup ulug Hawene hiyag nisaruk 
latusa angge famen niren Hat hele embeseruk latukuk. 
11Nit Israel ninap obog tohowen Hat hele embeseruk lit Hawene haharoho 
imbibahon hikit toho turuk latukuk fug. Niren Hat hindi siyahap Haptuk 
latukukmu alem angginon it unubam umbuhuk ulug Haren sali imbinagma 
Hamingmingangge Musan hahatfahon ino hikit toho nit nunubam atisi. 
12Haren nit niniknisi fet nenesuhon men nunubahet sali imbinag ane hikit 
toho alem angginon nunubam emberuk lit o Yerusalem halog toho siyahap 
tirikin. Ari hag toho o winama kinang atogman atogma werehon unubam 
atisimu yet harukuk fug. 
13Musan haharoho imbibahon hikit toho nunubam atisi angge famen niren 
sali imbinahon we tem ulug wenggel ha fug angge siyag ane turuk latukukon 
nenembol fil umbusuk fug angge NINIKNI Allah Hindi nisimin ulug Hat 
hambeg hebeloho waharukuk fug. 
14Hat hambeg wam fug angge wereg lit Hele holtuk latukuk fugmu Allah 
Haren alem angginon unubam umbuhuk perikin ane roho nunubam 
atisi. NIKNI Allah, Haren fanowon siyahon turuk lahenon obog toho alem 
werehon hikit toho turuk lahen. 
15Hat hinggik ineyonen Humalikisi o Mesiren og eneplug wilip atukmu Hat 
hunuk palimu atfahon ketiya oho welahen angge famen niren Allah eleg ulug 
Hat holohotma siyag ane eneg turuk latukuk. 
16O Yerusalem Hat wel Haptuk ibam punumu wereg ambeg fahet Hundama 
siyag atisimu Holok toho nunubam turuk latikin angge famen Allah Haren 
indam Hindi nenesug latikin hag toho ketiya oho Hindi nisimin. Nit men 
nunumbasi menen siyag ane turuk latukukmu ap nit walinggoho werehon 
arimanowen Hat humalikisi o Yerusalem ninap welaheyon sabelepma windal 
neneptuk. 

17Ari fahet an Hat hamingminganggeyen sembahyang fam heng Haptuk 
lahiyon Nikni Allah Haren hol hamihinteg Hat hibam welatisi ambeg siyag 
atisiyon aru fano aruhuwen Haren mo ahilhil hahon pilabik waruhunmu 
aben Allah tem toho wereg peruk lamuhup. 
18Nikni Allah, Hisanggo holeg lit Hil ili roho wereg lit pumbuk Allah ngi reg 
ambeg ulug suwaleg latusa ambeg siyag atisimu nit ninilaheg toho 
welaheyon yet nisamihin. Nit fano ane turuk ninap ulug Hat hubam 
sembahyang uruk lahi fug, Haren hindi anggolo nenesug lahen ane an noluk 
teg lit heng Haptuk lahi. 
19NIKNI Allah, anden uruk lahiyon ari holeg lamin! NIKNI Allah, siyag ane 
turuk latukukon elehap timihin! NIKNI Allah, nit asengseng toho welaheyon 
yet nisamihin! O pumbuk Yerusalem men nit nenebe welaheyon men Haren 
tohon welahe angge re aben Allah we tem toho wereg peruk lamuhuben folo-
folo let nenepmihin!” ulug Danielen Allah fam sembahyang uruk latfag. 

Hun Gabriel inowen teko lahu ane fahet hiyag itfag ane 

20Danielen ele uruk lit, ”Anden sembahyang fam an nori Israel inap menen 
siyag ane turuk latukukon NINIKNI Allah fag toho hiyag utuk lit Allah ibam 
fahet oho At ubam heng uruk lit weregman 
21hun Gabriel atam yet harikikon ino pohol keyen fililoho folo-folo nambeg 
waharisi. O hupmu aben Allah fahet hubu lahaptukmu nambeg waharisi. 
22Waharisireg an nubam hiyag nutuk lit, ’Daniel, an wahiyon Allahn Yeremia 
fam hiyag itfahon fahet hindi holukap hapmin ulug wahi. 
23Haren Allah fam heng turuk lit ak tehen ambehen obog toho uwan uk 
fugmu Allahn holehekteg indi anggolo hiyaruk lit ele ehek ane hiyag 
hitminen wahi. Allahn ele urukmu yet hihi ane ari hiyag hitminen fuki roho 
holeg lamin! 
24Mo ilig am wirig am turukmen teng-teng angge 490 lahumu Allah eleg ulug 
enembol yig utuk lit siyag ane eneg turukon Allahn elehap tuhu. Elehap tuhu 
sambil ino hat hori Israel inap men o Yerusalem Allahn mumaltisi ambeg 

werehon men fano amuhup. Fano amuhup li itano alem wereg halug fano 
roho haltukon ak tuhu sambil inowen tulug fobik oho mondabi fano 
welaruhu. Weregma Allah amingmingangge nabi arimanowen sali emberuk 
latfahonet fulu roho yet haruk latfahonet hikit toho teko lahumu Allah ibam 
siyag atisiyon ino oho nin suhuloho Allah wel turuk ambeg aruhu. 
25Holuk toho welatmihinen iminon tu holeg lamin: Allahn o Yerusalem nin 
wiri fuhup ulug Yeremia hiyag itfag sambil ak turuk lit mo ilig am wirig am 
turukmen teng piren 49 lahumu ap suwon Allahn mumaluhuwon eke 
waruhu. Waruhureg o Yerusalem ap laruk ke funggalem yaho feruk lit o wiri 
feruk lit walinggoho elehet oho fuhu angge famen o witukmu alem siyahon 
anggolo unubam atukmen eneg mo teng-teng angge 434 lahu. 
26Mo teng-teng angge lahumu itano ap Allahn monde fuhuwon ino alem 
ubam elegman ware fusuhup. Ware fusuhupmu ap suwon ine werehon eke 
amingmingangge sehen seneg inap arimano Yerusalem inap unusul ulug 
wamuhupteg o Yerusalem men Allah ibam men halog toho siyaha fusuhup. 
Obog aruhu sambil ino horog aruhumu ik humon waharuk lit mun angge 
man angge siyahap turuk hag toho Allahn pibag ane roho aben tog aptukmen 
mun ane man ane mondabi siyag aruhu. 
27Ap suwon waruhuwon inowen ap o pumbuk anggolo werehon unubam, ’An 
men mangno roho welamuhup,’ ulug hiyag isaruk laruhumu mo sabirenam 
mangno roho welamuhup. Mo hinahan lahumu pikalem falfalikon fam ap 
suwon inowen suburu wam men Allah fahet emberuk ane elehap tuhu. 
Elehap tuhureg ap suwon inowen Allah ibam unggama siyag angge mun 
angge man angge siyahap turukon eke imbik lahakureg weregman eneg 
Allahn pibag ane roho ap suwon ino siyag aruhu,’ ulug Gabrielen hiyag 
nitisi,” ibag. 

Daniel 10 

Daniel ik Tigris ayegma wereg lit fulu roho yet hibag ane 

1Hun Kores ino o Persia inap onowe suwon lahibagma mo ilig am wirig am 
turukmen hinahan atfagma Allahn Daniel unuk keron Beltsazar suwalfahon 

ino wene eke hiyag itfag. Wene ari ap asengseng toho welamuhup ane fahet 
tem toho uruk latfag. Wene ari alem nungge fahet uruk ulug Danielen 
wenggel harukmen fulu roho selehap tibagma yet hibareg indi anggar atfag. 
2-3Aren ele uruk lit, ”O itano li an Danielen fong watuk latikik. Fong watuk 
li wam unu men hele anggur ahaluwe men unduk fano angge winon hunik 
wereg lit e zaitun ahaluwe nebene lahabuk fug angge weregman eneg Allahn 
usayap tibag sambil hinahan atisi. 
4Hinahan atisimu pikalem tamon fam hup uhaneg fiman atisi sambil ino an 
ik suwon Tigris ayegma unduhuk lit 
5yet harukmen ap sum hekel sulumon fam yihikon wan teg lit alunggu ke 
namil umbagpag turuk angge emas orohole fanowon fam wirihon pug teg lit 
weregma yet harikik. 
6At ebe helep ili faya rurukon hag toho ili rurukmu orohole lebeglu lebeg 
turuk hag tegma ilanggen indok ambulpul turukon hag toho welatisi. Inggik 
uyug ke yaha aben ket umatukon hag toho umbagpag turukmu ele urukmu 
ap anggolowen ngik-ngog turuk hag toho turuk latisi. 
7Ari roho turukmu an Danielen eneg yet harikikmu ap an men welatusonen 
yet ha fug anggeyen enekolen hirag arik larusama 
8an namu eneg welatikik. Anden alem suwon ino fulu roho yet harukmen 
nine eleg atisimu norohole ap warehon orohole hag atisi. 
9Ari hag atisimu ap inowen ele urukmu hol harikikteg an nil fulug turuk lit 
norohole han kinangma ying atikik. 
10Ying atikikmu ap eke inggiken an seneko unduhuk nubahamin ulug 
turukmen an nuwag elek-elek angge ruruken ninggik kinangma timi roho 
nelenggen fam eneg hur arik laharikik. 
11Hur arik laharikikmu ap inowen an nubam ele uruk lit, ’Daniel nare, Allahn 
hat indi anggolo hasug hahun, Allahn an hambeg mon nabik waha. Ari fahet 

in atmihinteg anden hiyag hitminon fuki roho holeg lamin!’ ulug hiyag nitisi. 
Ari ulug hiyag nitisimu an nuwag elek turuk anggeyen in atikik. 
12In atikikmu ap inowen ele uruk lit, ’Daniel nare, hakol ha fug! Hat 
hindimuwen wenggel haruk lit Nikni Allahn tuhuk perukon fahet nindi 
anggar aruhuwen At olohotma nindi apma roho welaruhuk perikin. Perikin 
sambil ak turuk lit Allahn hat hele urukmu hol hiyaruk latisi. Hol hiyarisireg 
an hambeg mon naptisi angge famen 
13hambeg watmin ulug turukmen o Persia inap onowesi fet enesuhon 
malaikat inowen an sen naptukmen eneg Allahn usayap tibag sambil hinahan 
atisi. Hinahan atisimu Allah amingmingangge malaikat palimu werehon 
sehelimuwon misig unuk Mikhael inowen an nibil arik waharisi. Waharisimu 
an nindimuwen Mikhael eneg o Persia inap onowesi iniraham welaruhu 
peruk lit at embeselug larikikteg hambeg wahi. 
14Hambeg waharukmu yet niyaruk lahenon ari fobik teko lahu ane fahet 
holuk atmisiyen wahi. Obog aruhu li hat hori Israel inap unubam teko lahu 
ane fahet hiyag hitmin,’ ulug hiyag nitisi. 
15Ari ulug hiyag nutukmu an nele uk fug teg lit kunuk toho welatikik. 
16Weregman ap hag angge inowen an nambilikmu tung harikim hebeloho 
nele uk teg lit at ubam, ’Nikni, anden hat waharukmu yet hiyihireg ouk 
nubam atuk lit nine eleg aha. 
17An hat hamingmingangge nebe toronen hat nikni hubam ke roho nele 
imin? An nine oho sar oho mondabi eleg aha,’ irikik. 
18Irikikmu ap hag angge inowen nin hebeloho tung niyarisimu an tot nine 
atikik. 
19Nine atikikmu aren hiyag nutuk lit, ’Allahn hat indi anggolo hiyaruken 
hakol ha fug angge hindi yuwag toho welamin! We tem hindi wirik toho 
welamin!’ irisi. Ari urukmu itano an mondabi nine atisimu hiyag utuk lit, 
’Nikni, haren an nineyap nabehen angge re hele in!’ irikik. 

20-21Irikikmu aren, ’Nungge fahet nambeg waha ulug holuk teg? Tem toho 
teko lahuwon fahet suwesingga fam hahareg ane hiyag hitminen wahi. Obog 
toho hiyag hitminteg hat humbahalug o Persia inap onowesi fet enesug ahun 
men ying abuhuk ulug lamin. Fet enesug ahun ino apmayap tuhukmu o 
Yunani inap fet enesuhon malaikat ino waruhureg an men ying abuhuk. Ying 
aptukmu ap misihen oho let nabuhu fug, we hit Israel inap fet henesuhon 
malaikat Mikhael inowen eneg an nibil arik waruhu. 

Daniel 11 

1Ari hag toho anden oho hun Darius o Media inap onowe suwon lahibahon 
mo ino fam Mikhael ino ibil atuk lit let turuk latik iyag,’ ulug hiyag nitisi,” 
ibag. 

Mesir inap men Siria inap men onowesi fahet ibag ane 

2Danielen ele uruk lit, ”Ap hag angge inowen nin ele irisiyon tu, ’Anden tem 
toho hiyag hitminon tu holeg lamin: O Persia inap onowesi suwon hinahan 
in amuhupmu uhanehon tung ahun aruhu. Tung ahun aruhu ane men it 
hinahan itano men ambi reg lamuhup fug. Uhanehon ino anggengge 
anggolowen mondabi ine aruhureg o Yunani inap onowe suwon apmayap 
tuhuk ulug mun ane man ane wal hahu. 
3Welamuhupmu ap ahako roho turukon eke o Yunani inap onowe suwon 
lahakureg ine anggolo reg lit eke hag eke hag tuhuk peruk ane teberuk laruhu 
angge famen 
4ap seliyon obog toho apmayap enebuhureg weregman kinang aren seneg 
laruhuwon ino uhan minggir aruhu. Kinang uhan itano ap suwon 
umalikisiyen seneg lamuhup fug, ap winon wal tanehen kinang yali fil, 
hubula fil, ik eleruk fil, ik ambut fil werehon seneg lamuhup angge famen at 
tam lahakuwonen ahako roho turuk laruhu ane hikit toho turuk lamuhup 
fug. 

5Ap suwon ik ambut fil o Mesir kinang seneg laruhuwon ino ine aruhu angge 
famen otsi sehen senehon milal eneptuk ahun eke at palimu aruhureg ik 
eleruk fil kinang suwon unuk Siria senerik lahu. 
6Senerik lahureg weregma mo ilig am wirig am turukmen we tot lahumu 
Mesir inap onowe men Siria inap onowe men nininggik ahandip toho 
welamuhuk ulug sali umbuhup. Sali embeheyon ine amag ulug Mesir inap 
onoweyen ahaloho Siria inap onowe og uruhu. Og uruhu angge famen 
ahaloho ino ine eleg lit ikniyen puhu ane hikit toho turuk elehen hiyap 
inowet ikni men ahun men siyag amuhup. 
7O itano li hiyap ino erek eke ikni ubalma o Mesir inap onowe in aruhureg o 
Siria inap onowe pilabuhuk ulug tog aptuk lit Siria inap inibam pumbuk 
suwon elehet yaron walinggoho ohowon pin halog toho unusuhu. 
8Unusuhureg Siria inaben tu Allah hag toho wereg ulug wel eneptuk angge 
men kubag umbagpag turukon perak men emas men fam wirihon arimano 
yoholiyangge wahureg ibam o Mesir kinangma waruhu. Waruhureg o Siria 
inap onowe men tog abuk fug angge weregman eneg mo anggolo lahu. 
9Anggolo lahumu Siria inap onowe inowen o Mesir inap onowe men tog 
abuhuk ulug angginangma kuhu angge famen Mesir inaben yanggaluhupmu 
suhuloho ibam waruhu. 
10Waruhumu otsiyen ap sehen senehon anggolo palu enebuhupteg it 
sehelimuwon misig ik fu waharuk hag toho o Mesir inap arimano apmayap 
enebik lahu. Lahureg suhuloho ibam waruhu. Waruhureg nin hebeloho otsi 
hondog eneplug lahureg Mesir inap inibam elehet yaron huk toho oho ambeg 
pin kuhuk ulug horogma lahu. 
11Lahumu o Mesir inap onowe ino ahummu het-pet toho wilip aruhureg Siria 
inap mondoko wamuhubon arimano mul angge unusuhu. 
12Unusuhureg ap enebe teng-teng angge winag isa fug toho unusirikik ulug 
indimu winik-wonog toho turuk laruhu angge famen we tot welaruhureg ine 
eleg aruhu. 

13Mo ilig am wirig am turukmen we tot lahumu Siria inap onowe inowen 
tam notsi tor angge eneg palu eneptikik angge famen ketiya anggolo palu 
enebuhuk ulug wol enebuhureg sehen yaha karog seneg lit nin hebeloho 
Mesir inap men tog abul ulug lahup. 
14Lahup li ap anggolowen Mesir inap onowe pilabul ulug wal haruk lamuhup. 
Wal haruk lit hat hori Israel hinap sehelimuwon onolok toho turuk inaben 
oho fulu roho yet harukuk ane hikit toho tuhuken Mesir inap onowe ino 
apmayap tuhuk ulug in amuhup angge famen ininggareg siyag amuhup. 
15Ari turukmu Siria inap onowe ino otsi men o Mesir kinangma wamuhupteg 
o pumbuk elehet yaron ohowon eke waling enesug lit kinang fam hop til 
lahakupteg elehet ino suhan toho pin kuhup. Pin kuhupmu Mesir inap tog 
enembong se roho aptukon arimano oho inine elehen yanggal enebuhup fug. 
16Yanggal enebuhup fugmu Siria inap onowe ino ap misihen oho apmayap 
tuk fug tehen indimuwen tuhuk peruk ane hikit toho turuk lit Allahn 
umalikisi kinang fanoma og isibahon fam oho kik waruhureg o pumbuk eke 
men eke men harep pisako siyaha fisil lahu. 
17Welaruhureg Siria inap onowe inowen otsi sehen senehon obog toho 
hondog eneplug nin hebeloho o Mesir kinangma kuhureg Mesir kinang obog 
toho an aruhuk ulug Mesir inap onowe ambeg lalug ubam ele si ane uruk lit 
nininggik ahandip toho welamuhuk ulug sali umbuhu. Sali umbuhuwon ino 
ine amag ulug ahaloho o Mesir inap onowe og uruhu angge famen Mesir 
kinang ino at inggikmu aruhu fug. 
18Inggikmu aruhu fugmu Siria inap onowe ino ik saho ahik ayegma lahureg 
kinang anggolo ilmig til lahu angge famen indimu winik-wonog toho turuk 
lit ap siyahap enebil laruk ane ari hebeloho inggareg ubam amag ulug ap 
seliyon milal eneptuk ahun ekeyen Siria inap onowe ino otsi men apmayap 
enebuhu. 
19Apmayap enebuhumu Siria inap onowe ino otsi men suhuloho inibam 
elehet yaron walinggoho ohowon fam hirag arik wamuhup angge famen ap 

seliyonen mug eneplug wamuhupteg mulangge unusuhupmu ap misihen oho 
ap suwon ino unuk uruk lamuhup fug. 
20At ubalma ap suwon eke in aruhureg numalikisiyen uang og numuhuben 
heng enebil laruk laruhun ulug ot eke monde fuhumu kinang fanoma Allahn 
umalikisi og isibag ambeg lahu. In aruhureg amusun toho welam fugmen tog 
elma ap onolohotman wabuk fug angge aben hirahoman ware fusuhup,’ ulug 
hiyag nitisi. 
21Hiyag nitisireg ap hag angge inowen an nubam nin ele uruk lit, ’Ap suwon 
ware fusuhubon ubalma ap ubabut siyahon eke Siria inap onowe in aruhu. 
At ino fahet aben ap suwon welam fug teg perukmen ap inindi og eneptuk 
lit lahaku. 
22Lahakumu ap seliyon mondoko ambeg wamuhup angge famen aren ik fu 
waharuk lit mun angge man angge hondo ruruk hag toho unusuhureg Allah 
amingmingangge imam onowe eke oho ware fusuhu. 
23Aren ap o pumbuk winamon men nininggik ahandip toho welamuhuk ulug 
sali emberuk laruhu angge famen fobik enele ying eneptuk laruhu. Ari roho 
turuk laruhumu at ibil atukon we tor angge welamuhup angge famen at ine 
atuk lit palimu lahaku. 
24Palimu lahakureg ikni umban turuk latfag fuhon turuk lit ap enepeleg toho 
weregman enengginang mun angge man angge wereg ambeg kuruk laruhu. 
Kuruk lit enenggengge huhul hilaruk lit otsi fibir eneptuk laruhu. Ap 
seliyonen elehet yaron huk toho kilabeg ambeg oho pin halog toho kuhuk 
ulug wenggel haruk laruhu angge famen siyag aruhu sambil horog aruhuwon 
fahet apeleg toho welaruhu. 
25Apeleg toho wereg lit an nine roho welahireg nambong se roho o Mesir 
inap onowe men tog abik lahuk ulug otsi anggolo palu enebuhureg hondog 
eneplug lahu. Larukmu o Mesir inap onowe inowen hol hahureg aren oho 
otsi anggolo inine roho tog abukon andog enebuhu angge famen otsi 
sehelimuwonen ninikni pilabul ulug wal haruk lamuhupmu ine eleg aruhu. 

26Ine eleg aruhumu otsi at men suburu ambiyeg narukonen inikni pilabuhup. 
Pilabuhupmu otsi sehen senehon tog elman unusurukmu enebe teng-teng 
angge ik kililoho larukon hag toho eleg amuhupmu winon obog toho linggik-
longgo uhup. 
27Linggik-longgo uhupmu Mesir inap onowe ino men Siria inap onowe men 
ambi amuhupteg misigmu heriyeg lit enele sahaltuk lamuhup. Enele sahaltuk 
lit it piren inindimuwen wat-war amuhuk ulug wenggel haruk liren enele 
fam fano roho uruk lamuhup angge famen Allahn nit pirenet siyahap 
nenebuhuk peruk sambil horog aha ulug enepeleg toho welamuhup. 
28Welamuhupteg Siria inap onowe inowen huhulangge anggolo hilahureg 
nibam lamin ulug o Mesir kinang embeselug laruk lit Allah Wene mondabi 
eleg amag ulug Wene holtuk inap siyahap enebil ibam o Siria kinangma lahu. 
29Allahn fano puhu li o Siria inap onowe inowen nin o Mesir kinang ilmig ta 
lahuk puhu. Inggik pireneg angge lahu ane men atamtam lahu ane men hikit 
teg laruhu fug. 
30Lahumu ap seliyon hubula fil werehon arimanowen at men tog abuhuk 
ulug kou fam lahalug saho ahik ahum keyen wamuhup. Wamuhup urukmu 
hol hahureg Siria inap onowe inowen ahako roho turuk ane eleg aruhumu 
akolen suhuloho ibam lahu. Lahureg ahummu het-pet toho Allah Wene 
mondabi siyaha fusuhuk ulug Wene embeselug larusa inaben indi kahaltuk 
ane hikit toho turuk laruhu. 
31 Ari roho turuk lit Siria inap onowe inowen otsi sehen senehon mon 
enebuhumu Allah ibam ine roho wirihon ino sangsanga feseruk lit amben 
mondabi siyag perukon eke imbik kuhupteg likiya hupmu Allah olohotma 
hubu lahaptuk ane elehap tuhup. 
32Elehap tuhupmu Siria inap onowe inowen Allah umalikisi unubabut piren 
toho werehon inindi kahal enesug laruhumu Inikni Allah umbusuhup angge 
famen Allah fam tem toho wenggel harukon arimano inindi wirik toho wereg 
lit Siria inap onowe ele holtuk lamuhup fug. 

33Ap inindi anggat tehonen ap anggolo milal eneptuk lamuhup angge famen 
winon tog elman unusuhup, winon indokma yal enebuhup, winon ininggik 
hele wat enebuhup, winon enenggengge yoholiyangge hilahup. Ari roho 
unubam turukmu amusun toho wereg lit asengseng haruk lamuhup. 
34Asengseng harukmu ap tor anggeyen let eneptuk lamuhup, ap winonen 
enembilik fam eneg hit hinibil amul uruk lamuhup. 
35It inindi anggat tehon winon unusuruk lamuhup. Unusuhup ane ari feneyen 
Allahn numalikisi unubabut hal amag ulug wal isaruk laruhu. Ari roho 
turukmen eneg Allahn imbibag ane roho obog aruhu sambil horog aruhu. 
36 O Siria inap onowe ino indimu winik-wonog uruk lit aben nunumbasi ulug 
wel eneptuk angge arimano enemberimu an welahi ulug awelwel taruk 
laruhu. Ket-ker ane uruk lit Allah usangge obog toho enemberimu werehon 
ino abug uruk laruhu. Abug uruk lit inggarehen fano peruk ane hikit toho 
eneg turuk laruhu. Mun ane man ane tuhuk peruk ane teko lahu. Ari roho 
turukmen eneg Allahn olok toho turuk laruhu ane obog tuhu sambil horog 
aruhu. Allahn tu men ari men tuhuk ulug kong toho imbibahon tem toho 
turuk laruhu. 
37Ap suwon inowen umbasiyen tu Allah hag toho wereg ulug wel eneptuk 
latfag angge fam wenggel ha fug angge hiyaben nunumba ulug inindi rehon 
oho, aben ninikni ulug sembahyang urukon obog toho alpal isaruk lit an eneg 
palimu welahi ulug awelwel taruk laruhu. 
38Aben wel eneptuk angge obog toho unubalma umba elehet walinggoho 
senehon wel turuk laruhu. Ikni umban wel turuk latfag fuhon aren wel turuk 
lit umbagpag turuk angge emas perak men helep ili faya rurukon men fano-
fano angge eke hag eke hag ubam emberuk laruhu. 
39O pumbuk elehet yaron huk toho kilabeg ambeg eke ilmig tamin puhu 
halug umba unuk uruk lit elehet pisan toho ilmig taruk laruhu. Ap san at 
umba ino hi ruruk lamuhubon arimano ap suwon inowen oho hi enepmin 

ulug ap anggolo onowesi roho welamuhuben lahap eneptuk lit kinang oho 
og isaruk laruhu. 
40Obog aruhu sambil horog aruhu halug o Mesir inap onowe inowen Siria 
inap onowe men tog abul ulug waruhu. Waruhumu Siria inap onowe ino otsi 
men ik fulugnu ruruk hag toho wilip atuk lit winon kereta wam kudan lisoho 
walug laruk angge fam, winon wam kuda fam, winon kou anggolo fam saho 
ahik ahum keyen lahupteg ik masag fimag-fimag miyaloho laruk hag toho 
kinang anggolo hondo ruruk lamuhup. 
41Hondo ruruk lit Allahn umalikisi kinang fanoma og isibag ambeg oho 
kuhupteg ap teng-teng angge unusuhup. Unusuhup angge famen o Edom 
kinang men Moab kinang men Amon kinang minggiroho fanowon ino men 
siyaha fusuhup fug. 
42Kinang winon oho ilmig ta larukmen eneg Mesir inaben yanggal enebuk 
fug teg lamuhup. 
43Yanggal enebuk fug tehen Siria inap onowe inowen enenggengge emas 
perak men fano-fano angge winon o Mesir kinangma werehon men 
huhulangge hilahu. Hilahureg Libia inap men Etiopia inap men oho apmayap 
enebik lahu. 
44Apmayap enebuhureg hol harukmen ap seliyon ik eleruk filen, yali filen 
oho hat hangginangma kik wahasa urukmu hol hahureg yuk lagmag uruk lit 
indi inahanen it obog toho elehap enepmin ulug angginangma lahu. 
45Laruk lit saho ahik tulug Allah antom fanowon tulug honggolegma o sabo 
fanowon wiroho nohomin ulug turukmen war aruhumu ap misihen oho let 
tuhup fug,’ ulug hiyag nitisi,” ibag. 

Daniel 12 

Obog aruhu ane fahet ibag ane 

1 Allahn ot malaikat misig monde fibagma Daniel ambeg watfareg ubam ele 
uruk lit, ”Obog aruhu sambil horog atukmu Allah ot malaikat suwon hat hori 
Israel inap let eneptukon hun Mikhael ino inam aruhu. Inam aruhu li alem 

angginon indam oho yet haruk latfag fuhon itano li eneg ap unubam aruhu 
angge famen hori Israel inap sehelimuwon ununuk Allahn suwesingga fam 
haharoho forohowon eneg Aren windat enebuhu. 
2Ap windat enebuhu sambil ino ap warehon anggolo nohoruk ambehen in 
amuhup. In amuhubon winon mondabi onoluk welamuhup, winon mondabi 
siyag atuk ambeg kuhupteg enekol toho eneg welamuhup. 
3Ap inindi anggat teg inap arimano pohol umbagpag turuk hag toho enebe 
umbagpag turuk lit ap anggolo kalem fanowon lahuben hondog eneplug 
laruk inap arimano suhal ili rurukon hag toho mondabi welamuhup,” ulug 
ap inowen Daniel hiyag itfag. 
4 Nin eke hiyag utuk lit, ”Hat Danielen Allah wene haharoho emberikinon 
aru hiraho femihinteg obog aruhu sambil horog am fugmu aben kim hahup 
fug ulug enehangge embemihin. Ap anggolowen teko lahu ane fahet yat toho 
wenggel haruk lamuhup angge famen inindi anggar aruhu fug,” ulug ap 
inowen Daniel ubam hiyag itfag. 

Malaikat piren fulu roho yet isibag ane 

5Danielen nin ele uruk lit, ”Anden fulu roho yet harukmen ap piren ik fuma-
fuma unduhukmu yet isarikik. 
6Yet isarukmu it piren itano misihen malaikat sum sulumon wan teg lit iliko 
fil unduhuk latisiyon fam ele uruk lit, ’Noenam welamuhukmu alem aben 
misihim oho yet harusa fuhon arimano teko lahu?’ ulug kapal harisi. 
7Kapal harisimu ap sum sulumon wan tehon inowen inggik pirenet pohol fil 
leho lit irisiyon tu, ’Allah mondabi welaruhuwon inowen holegma tem toho 
iminon tu holeg lamin: Alem arimano obog toho teko larukmen eneg mo 
hinahanman misig minggiroho lahu. Allah umalikisi asengseng haruk 
lamuhubon obog aruhumu alem arimano oho eleg aruhu,’ irisi. 
8Ari irisiyon anden hol harikik angge famen nindi anggar atisi fugmu at ubam 
nele uruk lit, ’Nikni, obog aruhu sambil ari ke roho teko lahu?’ ulug kapal 
harikik. 

9Kapal harikikmu aren hebeloho hiyag nutuk lit, ’Daniel namloho, ketiya 
lamihinteg anden ihi ane ari ap winon hiyag isa fug angge hundama hirako 
forohoman eneg obog aruhu sambil horog aruhu. 
10Allahn ap anggolo unubabut wal isaruk laruhumu inindi puhun toho 
welamuhup angge famen ap unubabut siyahon arimano anden ihi ane fahet 
inindi anggar am fug angge Allahn nirim peruk ane eneg turuk lamuhup. Ap 
fuki roho wenggel harukon arimanowen eneg anden ihi ane ari fahet inindi 
anggar aruhu. 
11Likiya hupmu Allah olohotma hubu lahaptuk ane elehap turuk lit amben 
mondabi siyag perukon Allah ibam unduhuk fuhup sambilen tulug hup teng-
teng angge 1.290 aruhu. 
12Inindi wirik toho wereg lit nangno rurukmen eneg hup teng-teng angge 
1.335 welamuhubon arimano enehiyeg toho welamuhup! 
13Har oho hindi wirik toho weregman eneg war aruhun. War aruhunmu mun 
ane man ane obog aruhu sambil Allahn puhu ane hikit toho welaruhunen in 
aruhun,’ ulug hiyag nitisi,” ibag. 

Hosea 

Hosea 1 

1 Ap suwon Uzia, Yotam, Ahas, Hizkia men wal tanehen Yehuda inap fet 
enesugmu Yoas amloho Yerobeam inowen Israel inap fet enesug latfag 
li NINIKNI Allah ele hun Beeri amloho Hosea fam hiyag utuk latfahon 
suwesingga aru fam haharoho imbibag. 

Hosea uhe men umalikisi men fahet haharoho imbibag ane 

2 NINIKNI Allahn Hosea feneyen Israel inap unubam ele uruk ane ak turuk lit 
Hosea ubam, ”Namloho, hiyap yaying turukon eke hilahunteg humalikisi 
indag eneptuk laruhunmu inisingan turuk hag toho iren oho yaying turuk 
lamuhup. Israel inap obog tohowen hiyap yaying turukon hag toho eneg 
turuk lit An Inikni Allah enembolmayap naptuk,” ulug hiyag itfag. 
3Hiyag itfagma Hosea ino libareg hun Diblaim ahaloho unuk te Gomer 
hilibareg weregma hiyap ino malik fet talug latfareg malik ap angge indag 
itfag. 
4Indag itfagma NINIKNI Allahn Hosea hiyag utuk lit, ”Malik aru unuk te 
Yizreel suwalmihin. Unuk suwalmihinon hikit toho il misig welamuhupmu 
hun Yehu o Yizreel tonggoman ap unusibareg ap suwon atfag ane fahet 
Anden Yehu ondohowonen ondohowon unubam alem angginon umbuhuk. 
Yehu ondohowonen ondohowon arimanowen Israel inap fet enesug lamuhup 
fug ulug umbusuhuk. 
5O ari sambil Anden o Yizreel tonggoman Israel inap enesehen enentog angge 
fala rebesuhukmu inine eleg amuhup,” ibag. 
6Ibagma welatfareg hiyap ino malik eke fet talug latfareg malik hiyap angge 
indag tibag. Indag tibagma NINIKNI Allahn Hosea fam ele uruk lit, ”Malik aru 
unuk te Lo-Ruhama suwalmihin. Unuk suwalmihinon hikit toho Anden fobik 
Israel inap nindi enesug laruhuk fug. Iren siyag ane turukon oho we tem toho 
Anden elehap turuk laruhuk fug. 

7We Yehuda inap eneg numalikisi ulug nindi enesug lit fanowap eneptuk 
laruhuk. An it INIKNIYEN fanowap eneptuk lit sehen karog tog aptuk angge 
men, wam kuda men, ap tog abul ulug wam kuda fam laharukon men 
arimano fam fanowap eneptuk laruhuk fug,” ibag. 
8Ibareg weregma Lo-Ruhama ino su atfareg isinga ag imbisibagma hiyap ino 
malik eke fet talug latfareg ap umalik indag tibag. 
9Indag tibagma NINIKNI Allahn Hosea ele hiyag utuk lit, ”Malik aru unuk Lo-
Ami suwalmihin. Unuk suwalmihinon hikit toho Anden te hit An numaliki 
fug, An hit Hinikni fug uruk lahi,” ibag. 

Israel inap fobik hebeloho fano amuhup ulug sali hiyag isibag ane 

10 Fobik Israel inap anggolo ik yinggi mondeg hag toho weregma aben wirim 
toho winag ha fug teg lamuhup. Ketiya Allahn it unubam ele uruk lit, ”Hit 
An numaliki fug,” uruk angge famen nin fobik ele unubam uruk lit, ”An Allah 
noluk welahiyon numalikisi welahep,” ulug hiyag isahu. 
11Yehuda inap men Israel inap men hebeloho mangno amuhupteg it fet 
enesug ahun misig unduhuk fuhupteg kinang aru ngi roho seneg lamuhup. 
Allahn o Yizreel unuk hikit toho su ane tuhu sambil ino fahet aben mondabi 
wenggel haruk lamuhup. 

Hosea 2 

1Hiren honori unubam Allah umalikisi welahep ulug ununuk Ami suwal 
enebuhup, henerekisi fahet oho Allahn indi henesug ulug ununuk 
Ruhama suwal enebuhup. 
Israel inap unubabut fahet hiyap Gomer yaying turukon ino fam wirim tibag ane 

2 NINIKNI Allahn ele indit toho urukon tu, ”Numalikisi, hit hinisinga men 
suwahal uruk latihip! At an nuhe fug, An at ahun fug! An numbaharuk lit 
yaying turuk ane eleg amag ulug olohotma men amigmu men enehangge ilit 
toho werehon arimano puhun toho eleha fusuhu. 
3Yaying turuk ane umbusuhu fug halug Anden asum nonggoloho hik 
isahukmu at indag atfag sambil welatfag hag toho abiye welaruhu rohon. 

Hiyap ino lekma lilog teg ambeg hag toho tubusuhukmu ik oboken war aruhu 
rohon. 
4Hit at umalikisiyen oho yaying turuk lahebon fahet nindi henesug laruhuk 
fug. 
5Hit hinisingan inggali eleg toho yaying eneg turuk lit malik ahummu atuk 
latisi. At ele uruk lit, ’Ap an nindimuwen mumalehon onombolim laminmu 
suburu roti men ik narukon men wam domba oruk men sum men e ahaluwe 
amben fanowon men ik anggur arimano obog toho og nutuk lamuhup,’ uruk 
latisi. 
6Ari fahet we tem toho Anden alog angge fam at laruk abunggalem siye 
ruhukteg elehet oko kilabe fusuhukmu kebunggalem hiyahuk fug teg laruhu. 
7Ap nindimuwen mumalehon mug eneplug lamin ulug laruk laruhu angge 
famen isahu fug. Ap arimano yami eneptuk laruhu angge famen hiyag 
eneptuk laruhu fug. Ari roho eneg turuk lit fobik at ele uruk lit, ’An nahun 
tamon ambeg suhuloho lamin. At men wereg lit fano roho welatikik angge 
famen ketiya siyag toho welahi,’ uhu. 
8Roti anggen, ik anggur, e ahaluwe amben fanowon, fano-fano angge perak 
men ili ruruk angge emas ino men anggolo roho Anden og utuk latikikon at 
indi sohuwen apeleg toho wereg lit perak men emas men arimano fam ap 
hag angge Baal laltisireg numba ulug wel turuk. 
9Ari fahet anggen wirik aruhumu paltuk li roti anggen men anggur anggen 
men og itikikon arimano Anden uwag oko hilahuk. Wam domba oruk men 
sum men ahap mapmu roho wan tehon arimano oho ninggiken lisoho wahuk. 
10At asum hog tubusuhukmu ap indimuwen mumalehon onolohotma abiye 
welaruhumu ap misihen oho An ninggikmuwen taluk nabuhu fug. 
11Mo eke fam eke fam Allah olohotma seni esetukon men, pikalem keron 
ebenam atukmu tei watukon men, hundig-hundig o Sabat Allah wel turukon 
oho, nenehiyeg toho Allah olohotma welamul peruk sambil arimano obog 
toho Anden elehap tuhuk. 

12Hiyap ariyen te, ’Ap nindimuwen mumalehon arimanowen hele anggur 
men, e ara men onggo hag toho og nutuk latusa,’ urukon ari fahet hele 
anggur yatuk ambeg men e ara yatuk ambeg men ohiyap fusuhukmu wam 
eli men olomene menen obog toho naruk lamuhup. 
13Aren Baal arimano wel eneptuk sambil amben fano angge yaltuk lit 
isanggomangge men aliliyangge men wan tulug ap indimuwen mumalehon 
onombolim laruk lit An fahet apeleg atuk. Ari fahet alem angginon at ubam 
umbuhuk,” ulug NINIKNI Allahn ele uruk. 

Allahn Israel inap nin hebeloho nindi enesug laruhuk ulug hiyag isibag ane 

14 NINIKNI Allahn nin eke ele uruk lit, ”Hiyap ariyen An fahet apeleg atisimu 
Anden we tem toho at indi oko anggenma hondoholug lahukteg nele fano 
roho ubam uruk lit indi ahiyehap tuhuk. 
15Anggenman suhuloho waharuk lit anggur yabuk nin hebeloho hiyag 
uruhuk. Tonggo unuk Akhor Israel inap siyahap enepfag ambeg ino keyen 
kik wamuhukmu Akhor ino fobik fano amuhup ane fahet enehangge hag toho 
aruhu. At ebe tuhummu o Mesiren indi ahiyeg toho wilip atfag hag toho ari 
sambil oho ahiyeg toho An men ambiyeg lahuk. 
16An men laruk lit aren An fahet numbasi men wirim teg eleg peruk lit An 
nunuk Baal ulug wol nabuk fug angge nahun ulug wol nabuhu,” 
ulug NINIKNI Allahn ele il laruk lit, 
17”Baal ununuk hat hambilikmuwen uruk laruhun fug ulug Anden eleha 
fusuhukmu fobik oho ununuk uruk lamuhup fug. 
18O ari tuhuk sambil ino wam eli, olomene onolokon men suwe pohol ke 
larukon men pisanggo kinang ke ahum fam hag til larukon menen hat 
siyahap habuk nowen Anden it unubam sali umbuhuk. Sehen men karog men 
tog aptuk angge arimano kinang tu famen Anden elehap tuhukmu hat hindi 
yuwag toho welaruhun. 
19Anden hat og hasugmen eneg mondabi nuhe welaruhun. Anden hat hubam 
fano ane eneg turuk lit nindi roho fet hasug laruhuk. 

20Anden hat humbahuk fug angge fet hasugmen eneg An fahet we tik-tem 
toho NINIKNI Allah wereg ulug holuk aruhu. 
21-22O ari sambil Israel inaben An nubam sembahyang uruk lamuhupmu 
Anden holuhukteg poholman osit pilabik waruhukmu kinangman roti 
anggen men anggur men e ahaluwe amben fanowon men wilip aruhu,” 
ulug NINIKNI Allahn ele il laruk lit, 
23 ”Hit An numalikisi An napma yuwag toho welamuhuben eiyangge yatuk 
hag toho kinang hiren tohon fam yag henebuhuk. Ketiya nindi henesug lahi 
fug ulug Lo-Ruhama suwal heneptuk lahi angge famen nin hebeloho nindi 
hisaruk laruhuk. Ketiya An numalikisi welahep fug ulug Lo-Ami suwal 
heneptuk lahi angge famen hit fahet An numalikisi uruk laruhukmu hiren 
oho An fahet Ninikni uruk lamuhup,” ulug Allahn ele uruk. 

Hosea 3 

Hosea men yaying turuk hiyap men welatfag ane 

1 NINIKNI Allah ele nubam irisiyon tu, ”Yaying turuk hiyap ino ap winon inim 
anggen fil laruk latisi angge famen nin lamihinteg indi wamihin. Ari hag toho 
Israel inaben An INIKNI Allah enembol yig nutuk lit nunumba ulug wel 
eneptukon unubam sembahyang uruk lit it unubahet enehiyeg toho kue 
kismis kin altap hahon emberuk angge famen Anden inindi og enepmin,” 
irisi. 
2Irisimu an larikikteg hiyap ino onggoma perak ili rurukon nuwal fimahen 
men roti anggen sum falfaliken men warikik. 
3Warikikteg anden at ubam nele uruk lit, ”Hat hup anggolo yaying turuk 
elegma ap misihen oho sen habuk fugmu an oho hat men ambiyeg nohuk fug 
angge niraham welaruhun,” ulug hiyag itikik. 
4Ari hag toho Israel inap unubam aruhu: Ap suwon men, onowesi let 
eneptukon men, Allah fahet hubu lahaptuk ane men, usa ahalep men, sabalhe 
men, usasumen teko laruk ane fahet hiyag isarukon men eleg angge hup 
amusun toho welamuhup. 

5Welamuhupteg Israel inaben hebeloho NINIKNI Allah men ap suwon Dauren 
ondohowon it fet enesuhon men yami eneptuk lamuhup. NINIKNI Allahn 
fobik fanowap enebuhu sambil At fahet enekolen unuwag elek-elek turuk lit 
ambeg wamuhupmu let enebuhu. 

Hosea 4 

Allahn Israel inap pet eneptuk latfag ane 

1Hit Israel hinaben NINIKNI Allah ele holiyek! At inowen ap kinang tu fam 
werehon unubam alem weregma haloho embemin peruk. Aren te, ”Ap 
kinang tu fam werehonen An Allahn peruk lahi ane onoluk teg eleg lit 
enembilik fam tul uruk anggeyen turuk eleg, ap inindi enesug eleg. 
2We ap huluwap enebil, enele si ane ap unubam il, ap unusil, yoholiyangge 
hilil, hiyap yarog enebil, ap enengge siyahap til laruk lit ap enemep hinang 
eneptuk. 
3Ari roho eneg turuken kinang aru fobik lilog aruhumu ap enebe oho ouken 
siyag amuhup. Wam pak mene kinangma werehon oho suwe pohol ke 
larukon oho ikan tamahu ikma werehon oho mondabi war amuhup,” ulug 
Allahn ele uruk. 

Allahn amingmingangge imam pet eneptuk latfag ane 

4 NINIKNI Allah ele uruk lit, ”Hit An namingmingangge imam welahebonen 
ap winon fam alem umbuhup fug, ap winon komo enebuhup fug! Hit 
hininggareg hunubam alem werehen Anden komo yig hisaminon tu: 
5Hit o unukoho famen pi roho mako wambuhupmu hubanggo wene hiyag 
isaruk inap nabi arimano oho hit men ambiyeg pi roho mako wambuhup. Hit 
hinisingasi oho Anden siyahap enebuhuk. 
6Hiren An Allahn peruk lahi ane honoluk angge famen henembolmayap 
naptikipmu An numalikisi oho An Allah enepelehen siyag atuk. Ari fahet 
Anden oho hit An namingmingangge welamuhup fug ulug nambolmayap 
heneptuk lahi. An Allahn hiyag hisaruk ane hiren henepeleg atikipmu Anden 
oho hit hunumalikisi napeleg aruhu. 

7Hit henebe anggolo atuk lit siyag ane oho anggolo roho hiren An nubam 
turuk lahep. Ari fahet tam aben hit hi heneptuk latusa ane ino Anden 
hebeluhukmu fobik hit apmayap heneptuk lamuhup. 
8Israel inaben siyag ane tulug Allah fahet emberukon hit naruk lit iren hare 
ane eneg turuk lamag peruk lahep. 
9An numalikisi siyag amuhup hag toho hit imam oho siyag amuhup. Un ke 
laruk lahep ane ari fahet Anden alem angginon hunubam umbuhuk. Hiren 
siyag ane turuk lahep ane ari Anden hit hunubam wirim tuhuk. 
10Allah fahet emberukon naruk lamuhup angge famen henehummu atuk 
laruhu fug. An numbahalug nunumbasi ulug wel eneptuk lahebon 
onombolim laruk lit yaying turuk lamuhup angge famen henebe anggolo 
amuhup fug. An HINIKNI Allah henembolmayap naptikipteg yaying turuk ane 
eneg senetuk lahep,” ulug Allah ele uruk. 
Israel inaben Allah embeselug unumbasi wel eneptukmu Allahn komo eneptuk 

latfag ane 

11 NINIKNI Allahn Israel inap unubam ele uruk lit, ”Ik anggur ahaluwe ap 
inindi hareyap turukon miningon men keron men naruk lit fanowon wenggel 
ha fug angge sohu-sohu ane turuk lahep. 
12Numalikisi, hiren nangginoho welamuhuk ulug e usa ahen fam kapal haruk 
lit wanggun tomuk hiren tohon inowen nungge ane hiyag nisahu peruk 
lahep. Hiren yaying turuk hiyaben turuk hag toho un ke laruk lit An Allah 
Hinikni numbahalug yaying turuk lahep. 
13Win men mur men e fei alma sakoma fano welahe ulug Allah hag toho 
wereg peruk lahebon onolohotma punumu wam esetuk lit konoman hubu 
lahaptuk lahep. Ari roho turuk lahebon ari famen hit heneholani yaying 
turukmu hiniyamalhomiyen oho ap inim anggen fil laruk angge famen 
14Anden alem it unubam umbuhuk fug. Hiren An numbahalug henemu atuk 
lit Allah hag toho wereg ulug wel eneptuk ambeg lalug hiyap yaying turukon 
Allah hag toho wereg peruk lahebon enemingmingangge arimano men 
ambiyeg wereg lit wam waroho hubu lahaptuk lahep. Hiren Allah hag toho 

wereg peruk lahebon fahet hubu lahaptuk lahepma honori Israel inap An 
Allah fahet enepeleg atuk lit mako wamburuk lamuhup. 
15Hit Israel hinaben yaying turuk lahebon ari hag toho Yehuda inaben oho 
hit honombolim mug heneplug lahup tohon! O Gilgal men o Bet-Awen men 
lalug Allah hag toho wereg peruk lahebon wel eneptuk lit, ’NINIKNI Allah 
oluk werehon unuk fam tem toho uruk lahi,’ ulug henele si ane ik laruk 
lamuhup fug. 
16Hit Israel hinap wam ulu larukonen holtuk eleg hag toho turuk lahepma 
ketiya nangginoho An HINIKNI Allahn hit wam domba hag toho kinang 
fanoma fet henesug laruhuk? 
17Israel hinap usangge apma welahe peruk lahebon hunumbahakuk! 
18Hiren ik olokon nalug nenek turuk lit yaying eneg til noruk lahep. Siyag 
atuk ane fahet henehiyeg toho wereg lit hit hununuk fano atuk ane fahet 
ninirim peruk lahep. 
19Ari roho perukmu siyeluwen e inggila walug laruk hag toho Israel hinap 
linggik-longgo uruk lit hiren Allah hag toho wereg ulug wel eneptuk lahebon 
fahet hininggali hahup,” ulug Allah ele uruk. 

Hosea 5 

Allahn Israel inap onowesi komo eneptuk latfag ane 

1 NINIKNI Allah ele uruk lit, ”Hit An namingmingangge imam welahebon 
holeg lamek! Israel hinap oho hinindi anggat toho welamek! Hit ap suwon 
hunumalikisi men hinisanggo husoho welamek! Alem haloho emberuk ane 
hininggareg hininggikmu wereg angge famen Israel inap kuhup ulug o Mizpa 
inowen hiren sapna kahaltuk lit punu Tabor fam yebangge kilaptuk lit 
2o Sitim tonggoma kinang habultug pangno folok turuk angge lahaptuk 
lahepma Anden hit obog toho hunubam alem angginon umbuhuk. 

3Anden Israel hinap hisaruk lahi, An nolohotma hirako welahep fug. Hiren 
An numbahalug yaying turuk lahebon ariyen An nubam sembahyang uk fug 
teg lahep. 
4Hiren siyag-siyag ane eneg turuk lit An Hinikni Allah ambeg hebeloho 
wahep ha fug teg. Henehiyehen yaying til noruk lit An HINIKNI Allah fahet 
henepeleg atisi,” ulug Allahn ele uruk. 
5Israel hinap hininggarehen wel taruk lahebon ari famen hunubabut siyag 
werehon inam atuk. Siyag ane hiren turuk lahebon ari famen Israel hinabet 
Yehuda hinabet obog toho pi roho mako wambuhup. 
6Mako wambuhupteg hiren NINIKNI Allah yami ruruk lit wam domba men 
wam sapi men imbik laruk lamuhup angge famen Allah ebe haruk lamuhup 
fug. At ino iren niyahup ulug hirag atisi. 
7Hit NINIKNI Allah apma welatikip angge famen henembol yig utuk lit malik 
indag eneptuk latikibon hit hunumalik yuhon fug. Ari fahet ketiya heren 
anggeyen hiniyabukmu suburu inggila obog toho nahupmu hit henebe oho 
siyag amuhup. 

Yehuda inap men Israel inap men tog aptuk latfag ane 

8 NINIKNI Allahn ele urukon tu, ”Ap seliyonen hunusul ulug waharukmu o 
Gibea inowen waruk tung turuk lamiyek! O Rama inowen oho ele hum toho 
uruk angge fam keng tik aliyek! O Bet-Awen inowen oho henele hi roho 
iyek! Hit Benyamin hinap obog toho henekol toho welamek! 
9Alem angginon hunubam aruhu sambil ino horog aha! Kinang Israel aru ap 
seliyonen pin kuruk lit harep pisako elehap henebuhup. Israel hinap 
hununggul unuk wal-wal welahebon hunubam tem toho teko lahu ane fahet 
Anden fag toho hiyag hisaruk lahi. 
10Yehuda inap fet enesuhon arimanowen Israel kinang ilmig tahuk ulug hili 
hikip toho imbik laruken An nundama ahe laharukon ino ik fu waharukon 
hag toho it unubam hilil isahuk. 

11Israel hinap hununggul arik teg lit ap let enebuk fug tohon onombolim 
laruk latikibon fahet ap seliyonen henenggengge hilaruk lit apmayap 
heneptusa. 
12Israel hinap sehelimu An sobonanggen hag toho wereg lit Yehuda inap 
unubam pot yig eneptuk lahi. 
13Yehuda inaben pot it unubam yihikon yet harukmu Israel hinap oho 
hinindimu ouk werehon yet harikipteg o Asyur inap onowe suwon wereg 
ambeg let nenebik waruhuwen hiyag irik lalihip ulug ap mon eneptikip 
angge famen aren hit hihit henebuk fug tehen pot hunubam yihikon elehap 
tuhu fug. 
14Ari fahet An olomene olokon hag toho Israel hinap men Yehuda inap men 
sehelimu waharuk lit hagmag saluk heneplug lahukmu ap misihen oho taluk 
nabuhu fug. 
15Hit hunumbahalug lahukteg weregman eneg hiren nenembiken siyag ane 
turukuk ulug fag tuhupteg An norohole yami nabuhup. Hinindi anggin atuk 
lit Allah men ambiyeg welala peruk lamuhup ano,” ulug Allah ele uruk. 

Hosea 6 

Israel inap unubabut haleg eleg anggeyen Allah ambeg hebeloho lul uruk latfag 
ane 

1Israel inaben Allah orohole yami ruruk lit, ”NINIKNI Allah ambeg hebeloho 
lulen maniyek! Aren nit senggel neneptuk latisi angge famen nin hebeloho 
nit hihit nenebuhu. Aren nit nunusuruk latisi angge famen yowil nunubam 
werehon tag angge nenebuhu. 
2Hup pirenam nit welamuhukmu Aren nonolukap nenebuhu. O hinahaneg 
angge Aren nit unduhuk nunubahakumu nit At olohotma nonoluk 
welamuhuk. 
3We tik-tem toho NINIKNI Allah fahet ninindi anggat toho welamuhuk ulug 
yami ruruk lamulen maniyek! Hup atlug o sakan turuk hag toho Ar oho tem 

toho let nenebik waruhu. O hibi eleg atukmu osit naruk lit kinang filik turuk 
hag toho Ar oho nit sehelimu inam aruhu,” ulug enele uruk angge famen 
4NINIKNI Allahn ele urukon tu, ”Israel hinap, Anden alem nungge hahon 
hunubam umbuhuk? Yehuda hinap hunubam oho Anden nangginoho tuhuk? 
Hiren An hinindi nasug lahep ane o hina hubet laharukon men hibilil folo-
folo likiyanet eleg atukon ari hag toho wereg. 
5Hinindi nasug latikip fugmu Anden wene hiyag isaruk inap nabi feneyen 
komo yig hisaruk lit nambilik fam hunusuruk latikik. An numalikisiyen turuk 
lamuhup peruk lahi ane o seleg fanowon hag toho wilip atukon tu: 
6Aben An inindi nasug ane fahet Anden fano peruk lit wam An nubahet 
esetukon nirim peruk lahi. An Allah onoluk toho werehon Anden nindi 
enesug lit An nubahet wam waroho yaltukon fahet siyag peruk lahi,” ulug 
Allah ele uruk. 

Israel inaben Allah ambeg hebeloho wamuhuk fug ibag ane 

7 NINIKNI Allahn ele uruk lit, ”O pumbuk Adam horogman An nele ying 
naptuk lit hit men nininggik ahandip toho welamuhuk ulug sali imbiyahon 
sobir isarusa. 
8O Gilead siyag ane til-wil noruk inap anggolo wereg lit ap unusurukon 
enemeben keleg teg. 
9Yoholiyangge hilaruk inaben ap kahal enesug hag toho imam arimanowen 
oho ap unusul ulug An wel naptuk ambeg o Sikhem fil laruk inap kahal 
enesug. An namingmingangge wereg liren amben siyahon turuk. 
10O Israel kinangman An nindi nolokap naptuk ane eneg turukmu yet isaruk 
latikik. Israel inaben An numbahalug ap winonen ninikni tu urukon men 
yaying turuk lit ininggarehen siyahap taruk latusa. 
11Hit Yehuda hinaben oho siyag ane turuk latikibon fahet Anden hebeloho 
alem angginon hunubam umbuhukon horog teg. Anden hundig-hundig 
numalikisi Israel inap 

Hosea 7 

1ouk unubam werehon hihit enepmin perukmen hun Efraim umalikisi alem 
humon unubam weregma o Samaria inaben onolok ane turukmu kim isaruk 
lahi. Enele si uruk lit ap inibam kuruk lir oho kalemma kahal enesug lir oho 
enenggengge yoholiyangge hilil laruk. 
2Iren te siyag ane niren turuk latukukon obog toho Allah oluk teg peruk eleg 
angge famen iren siyag ane turukonen hililip enesuhon arimano An nilmu 
wereg,” uruk. 

Ap suwon ibamen siyag ane turukon fahet ibag ane 

3 NINIKNI Allahn ele uruk lit, ”Ap arimanowen siyag ane turuk lit onowe 
suwon indi ahiyehap turuk. Enele si uruk ane fahet it milal eneptukon 
enehiyeg haruk. 
4It obog tohowen An numbahalug yaying til noruk. Ap ekeyen suburu roti 
wiratmin ulug e ilon yaltukmu fil-fal haruk hag toho inindi ahe laharuk ane 
indok ambulpul ulog turuk. 
5Ap suwon in atisiyon fahet wenggel haruk sambil nonowesi nenek tukag 
ulug ik olokon hinang isarukmu ik ino nalug sohu-sohu ane eneg turuk. 
6Nonolok ane tul ulug hubanggo wenggeltuk ane indok yanggo hag toho 
wereg. Likiya in atug indok mililang turuk hag toho ap siyahap enebil laruk. 
7Indoken han naruk hag toho onowesi alem kong toho emberukon arimano 
elehap eneptuk lit ap suwon obog toho unusuruk angge famen it misihen oho 
ele hi roho, ”NIKNI Allah, let nabik ma!” uruk eleg. 
8Roti anggen men e ahaluwe men mangno roho tag turuk hag toho Israel 
inap arimano men ap o pumbuk winamon men mangno atusa. Mangno atusa 
ane ariyen Israel inap arimano suburu indokma wiratuk lit hebeltuk elegma 
han narukon hag atusa. 

9O winamonen Israel inap inine elehap eneptuk angge famen iren wenggel 
haruk eleg. Hubulu wilip atusa angge famen war amuhukon horogma welahe 
peruk eleg. 
10Israel inap ininggareg enehinohap taruk ane ari famen unubabut siyahon 
inam atuk. Unubabut siyahon ino fahet alem eke hag eke hag unubam atuk 
angge famen An INIKNI Allah yami naptuk lit nambeg hebeloho waharuk 
eleg. 
11Israel inap arimano suwe yalma hag toho wereg. Inindi sohu rehen aben 
inindi kahal eneptuk ane hol halug let nenebik maniyek ulug Mesir inap wol 
eneptuk lit Asyur inap ninibil amag ulug enembeg laruk. 
12Kalemma larukmen Anden suwe hag toho sen enebuhukteg An nawene it 
luhaloho weregma hiyag isarusa ane hikit toho unusuhuk. 
13An enembol yig nutuk lit numbahalug longgo urusa ane ariyen siyag 
amuhup! Anden it windat enebuhuk perikikmen iren An nubahet enele si ane 
eneg urukmu yet isarikik. 
14Nohoruk ambeg yinggig lit enehap kiriring heheg wat taruk lit roti anggen 
men hele anggur ahaluwe men og nisa ma ulug enele hi roho ya nga uruk. 
Inindimu An nubam wenggel ha fug anggeyen enembilik fam eneg An nubam 
sembahyang uruk lit nele yong naptuk. 
15Anden enebe totman kul eneptuk lit ininggik inineyap eneptuk latikik 
angge famen iren ke roho Allah siyahap tul ulug enele sahaltuk. 
16An numbahalug usangge alem elehon fam sembahyang uruk lit sehen 
inggila saleg elehon hag atusa. Onowesiyen enele siyag toho uruken karohen 
unusuhupmu Mesir inaben hol halug inda yako ininggaliyap eneptuk 
lamuhup,” uruk. 

Hosea 8 

Israel inap siyag amuhup ibag ane 

1 NINIKNI Allahn ele uruk lit, ”Pinggong ele hum toho wariyek! Suwe kuren 
pak namin ulug hug wamburuk hag toho ap seliyon An HINIKNI Allah 

nangginangma waharuk. Anden numalikisi men nininggik ahandip toho 
welamuhuk ulug sali imbiyahon ino iren apmayap turuk lit Anden tuk teg 
ane fahet komo eneptik iyahon sobir isaruk latusa. 
2An nubam enele hi roho uruk lit, ’Hat nit Ninikni welahen, nit Israel ninap 
humalikisi wereg lit Hat nonoluk,’ uruk angge famen 
3Israel inaben fanowon fahet ninirim peruken ap seliyonen muko unusik 
wamag! 
4Anden hiyag isa fugmen iren ap suwon lahap eneptuk latusa. An napeleg 
toho weregma onowesi in eneptuk latusa. Umbagpag turuk angge emas perak 
fam tu Allah hag toho wereg ulug wirim turuk angge lale feruk latusa angge 
famen windat neneptukon tu wereg peruk angge arimano mondabi siyag 
amuhup. 
5Hit Samaria hinaben wam sapi umalik tu nunumba wereg ulug wel turuk 
lahep angge ino fahet An nirim. Hit fahet An nundama ahe indok hubu muhul 
laharuk hag toho laharuk. Noenam welaruhukmu siyag angge hunubam tag 
tehon ino ho roho umbusuhup? 
6Hir oho An numalikisi Israel hinap welahep angge famen nungge fahet alem 
ari hit sehelimuwen teko laruk? Nunumba ulug wel turuk lahep angge ino 
ap kinangmonen laltisi angge re Allah hag toho wereg puk fug. Wam ino 
aben lilibug toho siyaha fusuhup. 
7Ap san homhomo yatuk halug siyelu tahan tahu. Wiye ahanuk laharuk 
elehon anggen uruk eleg. Iren yatuk angge anggen elep halug oho o 
winamonen nelep. 
8We tem toho Israel inap arimano ap winonen mag-mag pil isarusa. Kubag 
lilibug toho lin-lan uruk hag toho An numalikisi o pumbuk winon seheli ke 
tin-tan ik larusa. 
9Wam inikni elehonen turuk hag toho numalikisi An numbahalug o Asyur 
kinangma laruk lit hinindi nenesug lamuhup ulug fano-fano angge og isa 
laruk. 



2439 

 

 
ALLAH WENE 

© 2018, Indonesian Bible Society. 
 

 
 

 

10O kema-kema fano-fano angge og isil laruk angge famen Anden alem 
angginon unubam umbuhuk ulug palu enebuhukmu we tot welamuhupteg 
Asyur inap onowe suwon inowen siyahap enebik waruhumu ouken inel-
hanel uruk lamuhup. 
11Israel inaben siyag ane turuk latukukon Allahn elehap tukag ulug hubu 
lahaptuk ambeg anggolo wiri feruk latusa angge famen hubu lahaptuk ambeg 
arimanowen siyag ane til-wil noruk. 
12Anden tu men ari men turuk lamuhup ulug il misig-misig kong heheg komo 
eneptik iyag ane teng-teng angge werehon arimano it onoluk amag ulug 
haharoho imbiyag angge famen iren ket-ker ane haharoho imbibag peruk. 
13Iren enehiyeg toho wam waroho hubu lahaplug unu ininggarehen naruk. 
Narukon fahet An HINIKNI Allahn nirim peruk lahi. Siyag ane iren turuk 
latuson fahet Anden napeleg am fug angge alem angginon unubam 
umbuhukon tu: Nin hebeloho Mesir inap enemingmingangge amuhuben 
enembeg hondog eneplug lahuk. 
14Israel inaben it wal enepfag ahun fahet enepeleg atuk lit o fanowon eke 
hag eke hag wit tarusa. Yehuda inaben o pumbuk elehet ineyon walinggoho 
ohowon anggolo wiri ferusa angge famen Anden o pumbuk arimano fam 
indok pilabik waruhukmu o fanowon arimano oho nahu,” uruk. 

Hosea 9 

Israel inap o winama welamuhup ibag ane 

1Hit Israel hinaben ap o pumbuk winamonen turuk hag toho henehiyehen 
henele hi roho uruk lit sini yungguluk fug! Hit Hinikni Allah embeselug 
nunumbasi ulug wel eneptuk lahebon men yaying turuk lahep. Yaying turuk 
laheyon fahet onggo roti anggen og nisalusa ulug henehiyehen roti anggen 
waruk ke yaying til laruk lahep angge famen 
2roti anggen men e zaitun ahaluwe men hele anggur ahaluwe men og hisahup 
fug. 

3Israel inap arimano NINIKNI Allah angginang embeselug winon o Mesir 
suhuloho lahup, winon o Asyur kinangma lahupteg Allahn na fug ulug 
imbibahon naruk lamuhup. 
4O winama wereg lit NINIKNI Allah fahet hele anggur ahaluwe hilili felug 
wam waroho hubu lahaptuk lamuhup fug. Suburu yahaltuk lamuhubon 
minggiroho winon NINIKNI Allah ibam imbik la fug tehen ininggareg eneg 
naruk lamuhup. Ininggareg eneg naruk lit suburu ap filiken hondo rurukon 
narukmu siyag atuk hag toho ir oho siyag angge unubam tag tegman eneg 
welamuhup. 
5 NINIKNI Allah wel tul ulug umalikisi enehiyehen sini yunggultuk sambil 
horog aruhu halug o winama wereg lit nanggintuk lamuhup? 
6Ap seliyonen inibam halog toho siyaha fusuhup ambeg embeselug o Mesir 
kinangma lahupmu inibamet perak ili rurukon lin isalug lahubonet mulip 
alog anggeyen hililip teg laruhu. O Mesir lahupmu Mesir inaben misigmu 
palu enebuhupteg waroho o Memfis inowen sal enebuhup. 
7 Allahn ap siyag ane turukon alem angginon unubam umbuhu li horog atisi 
ulug hit Israel hinaben oho yet teg lamuhup. Hiren an Hosea nubahet henele 
uruk lit, ”Allah wene hiyag nisarukon nabi aru indi nonghong uruk lit nenek 
turuk,” ulug nabug uruk lahep. Hiren siyag ane hum toho turuk lahep ane 
ariyen an nubahet ninirim peruk lahep. 
8Allahn an hiyag nutuk lit namingmingangge nabi wereg lit numalikisi Israel 
inap yet enesug laruhun ulug mon naptisi. Mon naptisiyon Nikni Allah 
iraham welahi angge famen an kema-o kema-o larukmu iren sen nabul ulug 
yebangge yep turuk. Nikni Allah apma welahi angge famen iren an siyahap 
nabul ulug turuk. 
9 O Gibea inowen Israel inaben amben mondabi siyahon tibag hag toho 
ketiya oho turuk. Siyag ane iren turukon fahet Allahn alem angginon unubam 
umbuhu peruk ane apeleg aruhu fug. 
Israel inaben Allahn fano ane unubam turuk latfahon fahet wenggel haruk eleg 

ibag ane 

10  NINIKNI Allahn ele uruk lit, ”Ap eke lekma laruk lit hele anggur anggen 
hiyaharuk hag toho Anden hit Israel hinap hunumbasi hiyag eneptik iyag. 
Hiyag eneptik iyag li e sawe anggen tam yihikon hag toho wereg piyag angge 
famen o Baal-Peor libareg hunumbasi arimanowen tu Allah hag toho wereg 
ulug wirim turukon Baal wel turuk latfag. Baal amben siyahon fahet inindi 
reg latfag ane ariyen ir oho amben siyahon unubam atfag. 
11Suwe lam-lam longgo ik laruk hag toho Israel inap ununuk suwon oho 
longgo uhup. Israel hiyap malik enehummu atuk elegma indag taruk 
lamuhup fug. 
12Malik enenum pal eneplep halug oho Anden obog toho elehap eneple. 
Anden nambol yig isahukmu we tem toho siyag amuhup. 
13Anden yet isarukmen Israel inaben unumalikisi ap seliyonen unusukag ulug 
enembeg hondog eneplug laruk. Hondog eneplug lahupmu pak muko laruk 
hag toho muko unusik wamuhup,” uruk. 
14 NIKNI Allah, Haren ap aruma unubam nanggintuk laruhun? Haren 
tuhunon fahet anden nungge ane heng hapmin? It aruma mondabi siyag 
amuhup tohon ulug we hiyap ibiliyap eneptuk lit inag owe elehap tuhun! 
15 NINIKNI Allahn ele uruk lit, ”Indam o Gilgal inowen Israel inaben siyag ane 
hum toho turukmu Anden it fahet nirim peruk ane ak tiyag. Iren siyag ane 
eneg til-wil noruken An nangginangman yanggal enebuhuk. It onowesi obog 
tohowen An nele ying naptuken nindi enesug lahi ane umbusuhuk. 
16Israel inap arimano e umanggen lilog atukmu anggen yihik elehon hag toho 
welamuhup. Malik indag telep halug oho malik inindi enesug lalebon 
arimano Anden unusele,” uruk. 
17Israel inap arimanowen an Nikni Allah ele holtuk elehen Aren miyaloho 
hik isahu. Hik isahumu o ekema hirag arik la ekema hirag arik wam turuk 
lamuhup. 

Hosea 10 

Nunumba ulug wel turuk ane fahet Allahn nirim ibag ane 

1Israel inap arimano hele anggur anggen fano yihik ferukon hag toho 
welatusa. Anggen anggolo yihik feruk latuson hikit toho nunumba wereg 
urukon fahet hubu lahaptuk ambeg anggolo wituk latusa. Kinang fanoma 
wereg lit tung atuk ane hikit toho usa ahalep sebe roho wiri feruk latusa. 
2Inindi handuhal teg ane fahet ketiya alem angginon unubam atuk. Hubu 
lahaptuk ambeg arimanowet usa ahalebet Allahn halog toho siyaha fusuhu. 
3Siyaha fusuhumu Israel inaben it-it enele uruk lit, ”NINIKNI Allah ele holtuk 
latukuk fugmu alem angginon aru nunubam atuk. Nonowe suwon inowen 
windat neneplep angge famen onowe eleg inap hag toho welahereg ap suwon 
ekeyen nangginoho let neneplep?” uruk lamuhup. 
4Iren sibiling-sibiling ane il, ap unubam enele si ane il, sali emberukon 
apmayap til noruk. Alem ap unubam werehon fano hal eneplep angge famen 
huwongge suburu fam are ruruk hag toho siyahap eneptuk. 
5Wam sapi umalik tu Allah hag toho wereg ulug wirim turuk angge o Bet-
Awen werehon ino siyag aruhu ulug o Samaria inaben enekol haruk lit uba 
yatuk lamuhup. Wirim turuk angge umbagpag turukon ino foroho inaben 
enele hum toho ya nga irikim ap seliyon wamuhupteg yoholiyangge hilalug 
lahup. 
6Hilalug lahupteg wam ino o Asyur inap onowe suwon og umuhup. Ari roho 
tuhupmu Israel inap arimano ininggarehen wenggel haruk ane hikit toho 
turuk latuson fahet ininggali haruk lamuhup. 
7O pumbuk suwon Samaria ino halog toho oluna fusuhupteg Samaria inap 
onowe suwon ino e inggik ikma yale feseruk hag toho inggik lisoho walug 
lahup. 
8 Israel inaben Allah enembol yig utuk lit punu ke nunumbasi ulug wel 
eneptukon fahet hubu lahaptuk ambeg arimano siyaha fusuhupmu alog-alog 
anggeyen hondo reg laruhu. Ari roho turukmu yet hahupteg Israel inaben, 
”Punu men tom menen kusoho hondo nenebiyek,” uruk lamuhup. 

Israel inap fahet Allah indi siyag atisi ibag ane 

9  NINIKNI Allahn ele uruk lit, ”Israel inaben o Gibean Anden nirim peruk lahi 
ane tibag sambilen tulug ketiya oho An nele ying naptukmen eneg wereg. 
Ari fahet o Gibea inowen tog aptuk ane unubam aruhu. 
10Anden alem angginon unubam emberuk lit inindi pikirap enebuhuk ulug 
kong toho emberikik. Emberikikon hikit toho ap o pumbuk ekeyon-ekeyon 
palu enebuhukteg Israel inaben siyag ane hum toho turuk latuson fahet 
ininggik hele wat enebuhuben mon enebuhuk. 
11Indam o Israel ino wam sapi tuhumon il sahuhonen ahiyeg toho yabuk 
warukon hag toho welatfag. Weregma An iraham laruk lit yet harukmen 
anduhun fano regma yet harik iyareg yabuk ine roho tukag ulug kinang 
hebeltuk angge lisoho walug larukon eke anduhunmu pug tibiyag. Pug 
tibiyareg Yehuda inowen kinang hebeltukmu Yakuben kinang tamultuk 
laruhu ulug wenggel harik iyag. 
12 Wenggel harik iyareg Anden hiyag isaruk lit, ’Yabuk keron wiri fiyok! 
Anden fano peruk lahiyon eneg yatuk lamuhup! Nindi henesug lit og hisaruk 
laruhukon yahaltuk lamuhup! An HINIKNI Allah yami naptuk li horog ahama 
mun angge man angge fanowon hunubam pilabik waruhuken nambeg 
wamuhup,” ulug hiyag isarik iyag angge famen 
13hiren kinang tamuloho An Allahn nirim peruk lahiyon yaho felug siyag-
siyag ane yahal taruk latikip. Henele si ane uruk latikibon ariyen anggen 
siyahon wilip atukmu naruk latikip. Nonotsi sehen senehonet kereta wam 
kudan lisoho walug laruk anggeyet anggolo werehen ap misihen oho 
apmayap nenebuk fug teg ulug wenggel harukmen 
14ap seliyon hit Israel hinap hunusul ulug ngik-ngog til waharuk lit hinibam 
pumbuk elehet ineyon walinggoho ohowon obog toho pin halog toho oluna 
fusuhup. Hun Salman otsi menen o Bet-Arbel siyaha feseruk lit hiyabet 
maliket ununggul arap toho unusil larusa hag toho hir oho hunusik 
wamuhup. 

15Hit Israel hinap nori, siyag ane hum toho til-wil noruk lahebon fahet ari 
hag toho hunubam teko lahu. Teko lahu sambil sakan turukmu honowe 
suwon ware fusuhup. 

Hosea 11 

Israel inaben Allah ele embeseruk latfag angge famen Allahn indi enesug latfag 
ane 

1  NINIKNI Allah ele urukon tu, ”Indam Israel inap kabinimu Anden nindi 
enesug lit ikniyen amloho wol turuk hag toho o Mesiren wilibig wamuhup 
ulug wol eneptikik. 
2Anden anggoloenam wol eneptuk latikik angge famen it An nolohotman 
hikip-hikip mondabi yatma laruk latusa. An numbahalug laruk lit Baal fahet 
nunumba ulug wam esetuk lit ininggik fam wituson arimano fahet ninikni 
ulug hubu lahaptuk. 
3Anden Israel inap enemu laruk ane milal eneptuk lit An ninggik fam waling 
enesug latikik. Ouk unubam wereg latuson oho Anden hihit eneptuk latikik 
angge famen iren wenggel haruk eleg. 
4Anden tem toho nindi enesug lit An nambeg wamag ulug it kumbi ililoho lit 
eneptuk latikik. E paleg angginon it unumaloman oko embeserikik. An 
ninggareg apmayap taruk lit suburu og isaruk latikik. 
5Israel inaben An nambeg suhuloho waharuk elehen nin o Mesir hebeloho 
lahupteg Asyur inap onowe suwon apma welamuhup. 
6Israel inap inibam pumbukmu ap seliyon wamuhupteg tog windal-windal 
atuk lit elehet fam sok wirihon halog toho pin kuruk lit An numalikisi 
unusuhup. An fam inindi wenggeluk fug angge inindimuwen peruk ane hikit 
toho turukon ari famen war amuhup. 
7An numalikisiyen enembol yig nutuk lit enehiyeg toho wereg. Nunumba 
ulug Baal unuk wol turuk angge famen aren hebeloho let eneptuk eleg. 
8 Israel hinap nori, Anden hit nambolma hunumbaharuk lit ninggik kobog 
hisa fug teg lahi! O Adma inap men Zeboim inap men siyahap eneptikik hag 

toho hit hunubam tihi ha fug teg. Hit hunusuhuk perikik angge famen An 
nindi hebel atuk lit nindiyen ulug hunumbahakuk peruk lahi. 
9An nundama nolok ane indok ambulpul hag toho laharukon fam Israel hinap 
nin fobik siyahap henebuhuk fug. An ap kinangmon fug, An Allahn nele tem 
toho uruk lahi. Allah nebe usa fuluwon An welahireg nolok ane hunubam 
tuk fug angge let henebik waruhuk. 
10An HINIKNI Allahn nele olomene ele hag toho kuwa ruhukmu An numalikisi 
enekolen unuwag elek-elek turuk lit saho ahik filen wamuhupteg An 
nombolim laruk lamuhup. 
11Suwe folo-folo laruk hag toho o Mesir men Asyur men kinangman 
wamuhupteg inibam Anden og isahukon fam inindi yuwag toho 
welamuhup,” ulug NINIKNI Allahn ele uruk. 

Hosea 12 

Israel inap unumba Yakub ubabut fahet ibag ane 

1 NINIKNI Allahn ele uruk lit, ”Israel inaben An nele ying nabul ulug enele si 
ane il laruk lit waling nasug. Yehuda inaben An Inikni Allah nebe usa fulu 
reg lit nindi wirik toho welahiyon numbahalug mulilik la mulilik wam turuk. 
2Israel inaben homhomo senebuk fug teg angge famen siyelu ineyon senebul 
ulug muko laruk. Likiya hupmu un ane uruk lit onolok ane til noruk. Asyur 
inap men nininggik ahandip toho welamuhuk ulug sali emberuk lit Mesir 
inaben ninibil amag ulug e zaitun ahaluwe og isa laruk,” uruk. 
3   NINIKNI Allahn Yehuda inap unubam suwahal imin peruk. Israel inaben 
siyag ane turuk lit un ke larukon fahet alem angginon unubam umbuhuk 
ulug wenggel haruk. 
4 Unumba Yakub ino isinga ahummu wereg lit owe miyaltuk latfareg 
kabinimu Allah men yik apfag. 



2446 

 

 
ALLAH WENE 

© 2018, Indonesian Bible Society. 
 

 
 

 

5Allah amingmingangge malaikat eke men yik aptuk lit palimu atfag. Palimu 
atmin peruk lit uba nim-nim hindi niyimin ulug heng tibareg o Betel libagma 
Allah at ambeg watfareg ele hiyag itfag. 
6 NINIKNI Allah unuk pohol ha kinang ha seneg ahun suwalehon inowen 
Yakub ubam ele uruk lit, 
7”An Hikni Allahn hat let haptukmu fobik o Betel tuma suhuloho waruhun. 
We haren An numbahuk fug angge Anden tuk teg ane fahet iyahon seneg lit 
nubam hindi wirik toho wenggel haruk laruhun,” ibag. 
8 NINIKNI Allahn ele uruk lit, ”Hit Israel hinap aruma ayeg waroho hilaruk 
inap unubabut siyahon hag toho welahep. Suburu sum toron fam fani 
rurukmu anggin eleg angge famen anggin teg ulug henele si uruk lit ap enele 
ying eneptuk lahep angge famen 
9 hiren henele uruk lit, ’Niren Allah olohotman siyag ane tuk fugmen 
nininggikmu anggolo atisimu tung ninap welahe,’ uruk lahep. 
10Ari uruk lahep angge famen An HINIKNI Allah hit o Mesir kinangman 
hondog heneplug wilip atik iyahonen hit hinibamen yanggal henebik 
waruhukmu indam hunumbasi lekma larukmu enembeg waharik iyag li o 
sabo wiroho welatfag hag toho hir oho o sabo wiroho welamuhup. 
11Anden subangge roho namingmingangge nabi unubam nele uruk lit 
anggoloenam fulu ane fam hiyag isarik iyag. Ketiya oho Anden tuhuk peruk 
lahiyon numalikisi hiyag esemek ulug mon enebik waharuk lahi angge famen 
12 An numalikisiyen An nele holuk fug angge o Gilead inowen amben siyahon 
turusama alem angginon unubam atisi. Ari hag toho o Gilgal inowen 
nunumba wel tul ulug wam sapi waroho hubu lahaptuk ane fahet ap 
seliyonen hubu lahaptuk ambeg arimano halog tubusuhupmu aben yabuk 
wituk lit helep kilabe feseruk ambeg hag amuhup,” uruk. 
13 Israel inap unumba Yakub ino o Mesopotamia kinangma hirag arik libareg 
hiyap fahet ap eke amingmingangge atfareg yabuk wit utuk lit ambohom 
foroho latfag angge famen 

14 NINIKNI Allahn amingmingangge nabi eke feneyen Israel inap arimano o 
Mesir kinangman hondog eneplug wilip atfareg nabi ino feneyen umalikisi 
fet enesug latfag. 
15Ari roho turuk latfag angge famen Israel inap arimanowen Inikni Allah 
enembol yig utuk lit indi mondabi siyahap turuk latusa. Siyahap turuk latusa 
ane ari fahet Aren oho ambol yig isaruk lit ayeg waroho unusuhu. 

Hosea 13 

Allahn Israel hinap hunubam nolok ane umbuhuk ulug hiyag isibag ane 

1Indam Efraim inaben enele urukmu Israel inap ununggul unuk winonen hol 
isaruk lit enekolen unuwag elek-elek angge ruruk latfag angge famen fobik 
Efraim inaben Allahn siyag perukon turuk lit tu Allah hag toho wereg ulug 
Baal wel turuk latusa ane fahet warehon hag toho wereg. 
2Ketiya oho iren siyag ane til-wil noruk lit inindimuwen wenggel haruk ane 
hikit toho perak ili rurukon fam tu Allah hag toho wereg ulug wel eneptuk 
angge laltuk. Ari hag toho turuk inap fahet aben enele uruk lit, ”Efraim 
inaben ap waroho hubu lahaptuk lit wam sapi nunumbasi wereg ulug laltuk 
angge mako pug toho hi eneptuk,” uruk. 
3Ari fahet it arimano o hina hubet laharukon men hibilil folo-folo eleg atukon 
men inggila homhomowen walug larukon men hubu unggaman teng urukon 
ari hag toho welamuhup. 
4 NINIKNI Allahn Israel inap unubam ele uruk lit, ”Indam o Mesiren Anden fet 
henesugmen eneg ketiya oho An HINIKNI Allah welahi. An Allah hahon winon 
nit let neneptukon eke wereg eleg ulug honoluk toho welamek! 
5Hit lekma kinang pilipili eneg wereg ambeg Anden fet henesug latikik angge 
famen 
6hiren suburu anggolo roho naruk lit hit henehummu atuk latisimu ninine 
roho welahe peruk lit An henepeleg atisi. 

7An henepeleg atisimu hit fahet An olomene olokonen pak namin ulug turuk 
hag toho henembeg waruhuk. 
8Aben wam eli umalik senetukmu inisingan unusimin ulug mug eneplug 
waharuk hag toho An oho hit mug heneplug waharuk lit hit henemigmu 
wisal henebuhukteg olomeneyen naruk hag toho hit hum heheg hinaruk 
laruhuk. Wam eliyen senggel eneptuk hag toho senggel henebuhuk. 
9Israel hinap Anden siyahap henebuhukmu san let henebuk teg? 
10Hiren An nubam heng naptuk lit, ’Ap suwon let neneptukon men nonowesi 
fet nenesuhon men og nisimin,’ ulug heng naptuk latikipmu og hisaruk 
latikik angge famen ketiya it arimano kema wereg? Iren hit fanowap 
heneptuk lam teg? Hit honowesi obog tohowen let heneptuk lam fug teg! 
11Nundaman nolok toho wereg lit ap suwon hit fet henesuhon og hisaruk 
latikik angge famen nin siyag peruk lit ap suwon arimano lisoho embeseruk 
latikik. 
12Israel hinaben siyag ane turuk lahebon het toho foroho lahi, hiren hare ane 
turuk lahebon winako emberuk lahi. 
13Israel hinap fano honoluk welalep angge famen indag atuk ane fahet apeleg 
toho wereg umalik hag toho wereg lit fano honoluk welam fug teg lahep. 
Malik indag atukon horog atuk angge famen malik ino nin pig-pug atlug 
indag atuk eleg hag toho welahep. 
14Hit ap warehon hag toho welahepma Anden windat henebuhuk fug. Ap 
war atuk ambehen Anden teloho wilip henebuhuk fug. Hat ap war atuk 
ambeg kilap eneptuk hahun, ap war atukon ouk alem kema fil wereg? Ouk 
ino wol turuk lit hayeg fam ap hak eneptuk lit unusuruk laruhun! Unusuruk 
laruhunmu Anden it nindi enesug laruhuk fug. 
15Yabukmuwen anggen fano roho wilip atukon hag toho hit honori sehelimu 
welahep angge famen An HINIKNI Allahn siyelu lekman yali filen monde fik 
waruhukmu ik yenggeleg ambeg lilog atuk lit ik eleruk obog toho firig 
aruhumu henengge fanowon obog toho eleg laruhu. 

Hosea 14 

1Samaria inaben An Allah Inikni nele ying naptukon ari famen alem siyahon 
unubam atukmu tog elman unusuhup, malik fuwon ununggul arap toho 
unusuruk lit hiyap malik enehummu forohowon oho enehum pilang heheg 
lahap enebuhup,” ulug Allah ele Israel inap hiyag isaruk. 

Allah ambeg hebeloho wamuhup ulug hiyag isibag ane 

2Israel hinap nori, hiren siyag ane turuk lit pi roho mako wamburuk latikip 
angge re ketiya NINIKNI Allah ambeg hebeloho maniyek! 
3Nenembiken turuk latukuk peruk lit NINIKNI Allah ambeg suhuloho 
waharuk lamuhup! Wamuhupteg At ubam hiyag utuk lit, ”Niren siyag ane 
turuk latukukon Haren elehap timihin ulug heng haptuk laheyon ari holeg 
lamin! Holtuk laruhun halug Hat eneg wel haptuk lamuhuk. 
4Asyur inaben nit fanowap nenebuhup fug. Wam kuda fam lahalug tog abik 
laruk lahe ambohom aruman let nenebuhup fug. Nininggik fam wituk 
laheyon arimano fam, ’Tu Allah niren tohon hag toho wereg,’ ulug wirim 
turuk lamuhuk fug. Malik suwarehon ikni elehon hag toho werehon arimano 
Allah Haren hindi enesug lahen,” ulug Allah fam hiyag irik waharuk 
lamuhup. 

Allahn Israel inap fobik fano amuhup ulug hiyag isibag ane 

5 NINIKNI Allahn ele uruk lit, ”An numalikisiyen An enembol yig nutusa 
angge famen Anden it fahet inilaheg ulug nahiyeg toho suhuloho hondog 
eneplug waruhuk. Anden fobik nolok ane unubam tuhuk fug. 
6An Israel inap unubam hibilil hag toho wambik waruhukmu it e owil 
fanowon fahaltukon hag toho welamuhup. E win umanggen kinangma 
wamburukon hag toho yag amuhupteg 
7e inggik anggolo atug e sawe anggen anggolo urukon hag amuhup. E 
kimkim inggila amben fano ahen hag amuhup. 
8It fobik An nambeg suhuloho wamuhupteg An napma sakoma wereg lit it 
arimano roti anggen kinangman fano roho wilip atukon hag toho 

welamuhup. Hele anggur anggen anggolo urukon hag toho anggen anggolo 
yihik feruk lit anggur ahaluwe tom Libanon fam werehon unuk hag toho it 
ununuk oho su amuhup. 
9Israel inaben usangge let enebuk fug tehon hik isahup halug Anden iren 
heng nabuhup ane holtuk lit yet isaruk laruhuk. An aru e fanowon mondabi 
oluk werehon hag toho welahireg hiren anggen tahan talug naruk lamuhup,” 
ulug Allahn ele uruk. 

Obog toho hiyag hisihi ibag ane 

10Ap san indi anggat toho werehon inowen eneg anden hiyag isaruk lahi ane 
obog toho indimu wenggel haruk laruhu. Ap san fuki roho kim harukon ino 
eneg oluk toho welaruhu. NINIKNI Allah wereg ambeg laruk ke pikiron 
weregma ap Allahn peruk ane hikit toho turukon arimano pikit larukmu 
Allah men seli roho wereg inap arimano pi roho mako wamburuk lamuhup. 

Yoel 

Yoel 1 

1 NINIKNI Allahn hun Petuel amloho Yoel fam hiyag utuk latfag ane 
suwesingga tu fam haharoho imbibag. 

Heren sunggabiyen yahongge obog toho naruk latfag ane 

2Hit ap sabalon men Yehuda kinang fam welahebon obog tohowen holeg 
lamek! Hit honoluk weregma iminon aru hag toho teko larukmu yet harikip? 
Hunumbasi welatfag li ari hahon teko libag ane hol harikip? 
3Iminon tu hol halihipteg hunumalikisi hiyag isaruk lamuhup. 
Hunumalikisiyen it unumalikisi welamuhubon hiyag isaruk lamuhupmu iren 
oho fobik endebuhubon unubam hiyag isaruk lamuhup. 
4Heren sunggabi mondoko waharuk lit yahongge obog toho narusama 
onombolim heren puluwe anggolo roho waharusareg tot werehon mondabi 
eleha feserusa. 
5Hit ik olokon naruk lit nenek turuk lahep hinap, in atug uba yatuk lamek! 
Heren arimanowen hele anggur anggen obog toho narusama ik olokon 
anggur ahaluwe mondabi eleg latisi. 
6 Heren winag isa fug toho nit nenengginangma kik waharusa. Inine anggolo 
roho wereg lit eneyeg olomene ayeg hag toho umaho lit welatusa. 
7Hele anggur anggen siyaha feserusama e anggen narukon irat eneg wereg. 
E ahap fungguloho hik isarusama ebe yanggowon inam atisi. 
8Hiyap tuhumonen ap an fahet elenggen kik waharukon ino war aha ulug 
uba yatuk hag toho uba yatuk lamek! 
9-10Yabuk obog toho siyaha feserusama kinang lilog atisi. Yahongge mondabi 
eleha feserusama suburu yahaltukon men, e anggen tahantukon men, ik 
anggur ahaluwe men Allah fahet umbul ulug At ibam imbik waharuk elegma 
NINIKNI Allah amingmingangge hubu lahaptukon arimano inindi siyag atuk. 

11-12Yabuk ngi hinap welahebon, roti anggen eleg atisimu nungge naruk 
lamuhuk ulug yihi peruk lamek! Anggur yatuk hinap welahebon, hele anggur 
halo atisimu hunu sini yiko uba yatuk lamek! E anggen narukon obog toho 
ilim atusama e winon oho inggila hololokan toho wamburusa. Aben enehiyeg 
toho yunggultukon oho eleg atisi. 
13Allah fahet hubu lahaptuk hinap, hinindi siyahen uba yatuk lit fesi 
lahaptuk lamek! Suburu men ik anggur ahaluwe men NINIKNI Allah fahet 
imbik waharuk elehen Allah ibam undama kuruk lit hubanggo oho fesi 
lahaboho nohoruk lamuhup. 
14Suburu na fug angge hunik welamuhup ulug ap hiyag isahup! Ap obog toho 
luhal arik wamuhup ulug wol enebuhup! Yehuda hinap obog toho honowesi 
men Allah ibam kuhupteg henele hi roho let nenebin ulug NINIKNI Allah fam 
heng uruk lamuhup. 
15 Yihi, NINIKNI Allahn alem kong tuhu sambil horog teg. Allah ine 
anggolowon inowen kinang siyahap tuhuk ulug warik oho reg. 
16Nit ninilmu mun angge man angge naruk angge eleg atisi. Allah ibam enele 
enehiyeg toho urukon teng urusa. 
17Eiyangge kinangma yatuson oho ilim atisi. Roti anggen emberuk ibam 
anggen elehen emberusa fugmu tal heheg wamburuk. 
18Tahe eleg atisimu wam sapi oboken nga-nga la-wam turuk. Wam domba 
oho war am hag ane turuk. 
19-20Inggilangge wamen narukon indoken naruk latisi. E obog toho mo oloken 
halo urusa. Obog toho siyag atusama anden nele hi roho let nenebin ulug 
Hat NINIKNI Allah hubam heng haptuk lahi. Ik obog toho firig tegma pak 
mene farema werehonen oho let nenebin ulug kuwa. 

Yoel 2 

Allahn alem kong tuhu sambil horog teg ibag ane 

1Siyag amuhup tohon ap obog toho yet teg lamek ulug henele hi roho uruk 
lamek! Tom Sion Allah wereg ambeg unduhuk lit waruk hinine roho teltuk 

lamek! Yehuda hinap obog toho henekolen elek-elek angge turuk lamek! 
NINIKNI Allahn alem kong tuhu sambil horog teg. 
2O ino sambil hik teg laruhu, hina singon eneg keleg aruhu. Mo lahik 
waharuk lit asinandi tom fene pilabik waharuk hag toho ap seliyon inine 
anggolowon winag isa fug toho waharuk. Ari hahon tam oho tibag fureg 
fobik oho teko lahu fug. 
3It enelukema indoken obog toho nil larukmu onombolimmu oho indok 
ambulpul ulog turuk. It uwan wam fugmu kinang enelukema werehon ino 
kinang Eden fanowon hag toho wereg angge famen pisan isalug larukmu 
enembolma lekma hag atuk. Nungge-nungge kinangma werehon umbusuk 
fug angge obog toho siyahap turuk. 
4 It unubabut wam kuda hag toho wereg lit kuda ine roho laruk hag toho 
folo-folo waharuk. 
5Indoken harep naruk lit aplohok ururup turuk hag toho tom fene hik tombo 
lahabil waharuk. Ap unusul ulug luhaloho larukon hag toho inine roho 
waharukmu 
6ap obog toho enekolen elek-elek angge turuk lit lisag anggolo wilip atuk. 
7Enembong se roho turuk inap hag toho pupu angge laruk lit elehet pumbuk 
walinggoho ohowon fam laharuk. Hare ruk fug angge ap obog toho pikit 
laruk. 
8It-it miyal-miyal am fug angge onorohole fil laruk. Tog sele-sele 
unusurukmu oho kong tuk fug angge luhaloho laruk lit enekol eleg toho ap 
seliyon weregma kuruk. 
9O pumbuk pin kul ulug elehet suhan toho laruk lit yoholiyangge waruk inap 
hag toho o ele ke kuruk. 
10 It waharukmu kinang o mek tirikim pohol oho yuk turuk. Mo men pikalem 
men il hik atukmu suhal umbagpag turukon oho eleg atuk. 

11  NINIKNI Allah ino it enelukema laruk lit ele hi roho milal eneptuk. At otsi 
sehen senehon winag isa fug toho wereg lit Allahn ele hiyag isaruk ane hikit 
toho inine roho turuk. NINIKNI Allahn alem kong timin ulug waruhu sambil 
horog tehen henekolen yuk lagmag uruk lamek! At ino waruhu halug sa ine 
roho welam teg? 

Allahn hinindi hebeloho An nalukema waharuk lamek ibag ane 

12 NINIKNI Allahn ele urukon tu, ”Ketiya oho hinindi hebeloho An nalukema 
waharuk lamek! Hinindi siyahen suburu na fug angge hunik wereg lit uba 
yatuk lamek!” ulug Allahn ele uruk. 
13Siyag ane turukuk ulug sum wan teg lahebon tararag tuk fug angge hinindi 
eneg tararag turuk lamek! Hinindi hebeloho HINIKNI Allah fam wenggel 
haruk lamek! Aren inilaheg ulug ap obog toho indi enesug, ap siyahon fahet 
oho indi folo-folo olok atuk eleg. Ap sa-o sa-o unubam we fano ane eneg 
turuk, ware fusuhuk peruk ane folo-folo embeseruk. 
14Allahn unusuhuk ulug wenggeltukon ino embeseruk lit suburu men anggur 
anggen men nin anggolo og hisaruk laruhu ano? Og hisaruk laruhu halug 
HINIKNI Allah fahet imbik la reg lamuhup. 
15Allah antom Sion fam henele hi roho uruk lamek! Suburu na fug angge 
hunik welatlihip ulug ap hiyag esemek! Ap obog toho luhal arik watlihip 
ulug wol enebiyek! 
16Allah fam sembahyang ulen hinindi haloho welamek ulug hiyag isalihip! 
Ap sabalonet malik toron ag narukonet obog toho wamag. Ahun uhe ket og 
atusareg olma nohorukon oho wilibig wamag. 
17 NINIKNI Allah amingmingangge imam arimano Allah ibam sokolma hubu 
lahaptuk ambeg iraham in arik lalusareg uba yatuk lit, ”NINIKNI Allah, Hat 
humalikisi hindi nisimin. Ap o pumbuk walinggoho werehonen inda yag 
neneptuk lit Allah iren tohon kema wereg ulug nininggaliyap nenebuhup 
tohon nunumbahakun fug,” ulug heng uruk lamag. 

Allahn nin fanowap henebuhuk ulug hiyag isibag ane 

18 NINIKNI Allah nangginang nindi ulug undaman indok ambulpul hag toho 
turuk lit angginang kim halug umalikisi indi isaruk. 
19Umalikisiyen enele urukmen NINIKNI Allahn hebeloho hiyag isarukon tu, 
”Anden roti anggen men, e anggen men, anggur anggen men anggolo og 
hisaruk laruhukmu henehum ouk toho naruk lamuhup. Ap o pumbuk 
henengginang walinggoho werehonen hininggaliyap henebuhup tohon 
Anden hunumbahakuk fug. 
20Ap seliyon ik eleruk filen waharukon arimano winon Anden lekma yanggal 
enebuhukmu siyag amuhup. Tam atukon yali fil ik saho ahik ahummu hik 
isahuk, fotog-fotogma waharukon arimano hubula fil saho ahik ahummu 
pilap enebuhuk. War atuk lit enemben siyag turuk laruhu. Alem suwon 
siyahon turusa ulug siyahap enebuhuk,” uruk. 
21Kinang siyag atuk ulug henekol toho welamuhup fug! NINIKNI Allahn alem 
suwon fanowon nunubam tirisi ulug henehiyehen yunggultuk lamuhup. 
22Inggilangge eleg atisiyon ketiya fano roho wilip atuken wam pak mene 
inindi anggin toho welamuhup fug. E anggen anggolo urukmu hele anggur 
men e ara men anggenen keleg atuk. 
23O Sion hinap, NINIKNI Allah fano ulug henehiyeg toho yunggultuk 
lamuhup! Aren hit fahet nindiyen ulug indam osit pilabik waharuk latfag hag 
toho roti anggen uwan yabuk fugmu osit og hisaruk lit yahoma oho pilabik 
waharuk. 
24Roti anggen ahap waruk ambeg anggen anggolo rehen keleg aruhu. Sak 
watukmu amug anggolowen inggila fene kosal-kosal wamburuk laruhu. 
25Allah ele urukon tu, ”Anden heren sunggabi men puluwe men henembeg 
monde fik waharikikmu mondoko waharuk lit hit hiniyabukmu yaho angge 
narukmen eneg mo-mo angge atisi. Naruk latuson hikit toho Anden 
ubalmayap tuhuk. 

26Hit henehum ouk toho naruk lit, ’Aben tuk fug tehon NINIKNI Allahn 
nunubam tirisi,’ ulug wel naptuk lamuhup. Ap winonen hit An numalikisi 
hininggaliyap henebuk fugmen eneg welamuhup. 
27 NINIKNI Allah nit Israel ninap nenesehelimu wereg ulug honoluk aruhu. 
’Ninikni Allah we misig, At hahon winon eke wereg eleg. Nit At umalikisi 
welaheyon aben nininggaliyap nenebuk fugmen eneg welamuhuk,’ ulug fag 
toho uruk lamuhup.” 

An nahime fanowon ap obog toho enebene pilabik waruhuk ibag ane 

28  NINIKNI Allahn ele urukon tu, ”Ari obog toho teko lahureg weregma 
nahime fanowon ap obog toho enebene pilabik waruhukmu hunumalikisi ap 
umaliket hilani umaliket An namingmingangge nabi amuhup. Ap sabalon hit 
sehelimu werehonen nei fulu roho waruk lamuhup, ap kabiniyonen fobik 
aruhu ane yet haruk lit onoluk aruhu. 
29O ino sambil henemingmingangge abet hiyabet unubam oho nahime 
pilabik waruhuk. 
30Poholma leman oho kinangma tuma oho enehangge anggolo tuhuk: O 
harep pisako indok hubu muhul mondotuk laruhumu ap enemep oho hililik 
waharukmu yet hahup. 
31Mo il hik aruhumu pikalem il mep hag aruhu. Anden alem kong timin ulug 
waharukmu ap obog toho enekolen yuk lagmag uhup sambil ino horog 
aruhumu ari obog toho teko lahu. 
32Ap san An nubam wenggel harukon eneg war am fug angge onoluk 
welamuhup.” NINIKNI Allahn ele uruk lit, ”O Yerusalem tom Sion fam 
werehon fano amuhup,” uruk latisiyon hikit toho Aren wol eneptukon 
arimano windat enebuhu. 

Yoel 3 

Allahn Israel inap men seli roho wereg inap alem angginon unubam umbuhuk 
ibag ane 

1 NINIKNI Allahn ele urukon tu, ”Yehuda inap men Yerusalem inap men 
hebeloho fanowap enebuhuk sambil ino 
2o pumbuk obog toho ap enele wal taneg urukon andog enebuhukteg o 
Yosafat tonggoma hondog eneplug wambik waruhuk. Wambik waruhukteg 
alem it unubam werehon ino kim isaruk lit nele olok toho hiyag isahuk. Iren 
numalikisi Israel inap Anden mumal tarikikon arimano o kema-kema hik 
isaruk lit An nangginang Israel ino fibir atusa. 
3An numalikisi sen eneptuson wal-wal san ngi aruhu ulug enehangge hik 
turusareg wal taneg ngi atusa. Ngi atusareg yaying turuk hiyap men 
nohorukon onggo og isaruk angge elehen malik ap angge misig-misig ap 
amingmingangge welaruhu ulug ayeg waroho waruk latusa. Ik olokon 
narukon onggo elehen malik hiyap angge misig-misig ayeg waroho waruk 
latusa. 
4O Tirus hinap, Sidon hinap, Filistin hinap obog toho welahebon, hiren An 
nubam nanggintul peruk lahep? Anden siyag ane hunubam tirikikmu ayeg 
wabul peruk lahep? An nubam siyag ane tul peruk lahebon Anden folo-folo 
hebeloho hininggareg hunubam umbuhuk. 
5An nanggengge fanowon ili ruruk angge perak men umbagpag turuk angge 
emas men fam wirihon arimano huhulangge hilaruk lit hit hinibam fanowon 
fam imbik laruk latikip. 
6Yehuda inap men Yerusalem inap men yatma walug laruk latikipteg Yunani 
inap enemingmingangge welamuhup ulug ayeg waroho og isaruk latikip. 
7Ketiya numalikisi ayeg waroho og isaruk latikip ambehen hondog eneplug 
wilip aruhukteg hiren it unubam tirikip hag toho hininggareg hunubam 
tuhuk. 
8Hunumalikisi ap umaliket hilani umaliket Yehuda inaben ngi amuhup ulug 
ayeg waroho og isahukmu Yehuda inaben oho o Syeba yatma wereg inap 
enemingmingangge welamuhup ulug hunumalikisi ayeg waroho og isahup,” 
ulug NINIKNI Allahn ele il laruk lit, 

9”Iminon tu o pumbuk obog toho ap enele wal taneg urukon unubam hiyag 
esemek, ’Tog aptuk lamuhuben sehen wep toho welamek! Henembong se 
roho turuk hinap in amek! Sehen seneg inap obog toho luhal amusareg 
lalusa. 
10Hunuwanggun yabuk witukon ap unusurukon fahet firap turuk lamuhup. 
Fili wam senggeltuk lahebon ap watukon fahet mingginap turuk lamuhup. 
Inine elehonen oho, ’Nambong se roho tog abuhuk,’ ukag. 
11Nori, folo maniyek! O pumbuk obog toho Israel kinang walinggoho 
welahebon o Yosafat tonggoma palu arik watlihip!’ ulug hiyag isalihip,” 
uruk. NINIKNI Allah, ap arimano palu arik wamusama unusulusan hotsi mon 
enepmihin! 
12 NINIKNI Allahn nin ele uruk lit, ”Ap o pumbuk obog toho kinang atogman 
atogma werehon inibam embeselug o Yosafat tonggoma wambik wamag. 
Wambik waharukmu Anden ap arimano unubam alem werehon kong timin 
ulug heriyeg latmin. 
13Iren onolok ane anggolo turuk latuson ari fahet unusilihip! Anggen momi 
rehen karog fam kong tiyek! Sak watukmu amug anggolowen inggila famen 
kosal-kosal wamburuk hag toho sobir esemek!” ulug Allahn ele uruk. 
14O Yosafat tonggoma Allahn alem kong turuk ambeg ino ap teng-teng angge 
winag isa fug toho luhaleg lit enele hum toho urukmu holtuk lahi. Allahn 
alem kong timin ulug tonggoma ino waharuk sambil horog teg. 
15Mo men pikalem men il hik atukmu suhal umbagpag turukon oho eleg 
atuk. 

Allahn numalikisi fanowap enebuhuk ibag ane 

16 Tom Sion o Yerusalem werehon ino famen NINIKNI Allahn ele ululu sup 
turuk hag toho urukmu pohol ha kinang ha yuk turuk angge famen 
NINIKNI Allahn umalikisi Israel inap inibil atuk lit windat eneptuk. 
17Allahn ele uruk lit, ”Anden windat henebuhukmu An fahet NINIKNI Allah 
wereg ulug honoluk aruhu. Tom Sion Anden ngi reg lahiyon fam An weregma 



2459 

 

 
ALLAH WENE 

© 2018, Indonesian Bible Society. 
 

 
 

 

o pumbuk Yerusalem oho An nangge welaruhu. Ap pohonen An fahet 
enepeleg inap kuruk lamuhup fug. 
18Windat henebuhuk li anggur anggen anggolo atuk lit ahaluwe ik laruk hag 
toho tom famen wamburuk laruhu. Wam sapi ag humu anggolo rehen 
punumuwen wamburuk laruhu. Ik kinang Yehuda fam werehon arimano firig 
am fug angge mondabi laruk laruhu. Ik eke Allah ibamen wilip atuk lit o 
Akasia tonggoma firig atukon ino oho laruk laruhu. 
19O Mesir inap enengginang men Edom inap enengginang men lekma hag 
amuhupmu ap enele teng uhup. It arimanowen Yehuda kinang fam pin kuruk 
lit siyag ane turuk elehon unusuruk latuson ari fahet 
20-21indam ayeg watikik fureg ketiya unusuhuk. Kinang Yehuda men pumbuk 
Yerusalem men fam ap weregman eneg mondabi welamuhupmu 
An HINIKNI Allah tom Sion fam weregman eneg welaruhuk.” 

Amos 

Amos 1 

1 Hun Amos wam domba anggolo foroho lit o Tekoa weregma Allahn o Israel 
inap wereg ane fahet hiyag utukmu uruk latfag ane suwesingga aru fam 
haharoho imbibag. Uruk latfag ane ari ap suwon Uzia inowen Yehuda kinang 
seneg lit weregma hun Yoas amloho Yerobeam inowen Israel kinang seneg 
latfag li itano Amos inowen hiyag isaruk latfareg mo piren libagma o mek 
suwon ino tibag. 
2Hun Amos inowen uruk latfag ane aru, ”Tom Sion o Yerusalem werehon ino 
famen NINIKNI Allah ele ululu sup turuk hag toho urukmu wam endetuk ke 
kinang lilog atil laruk lit e hoholangge tom Karmel fam werehon arimano 
oho pug atil laruk.” 
O pumbuk walinggoho werehon Allahn alem angginon unubam umbuhuk ibag 

ane 
O Siria inap fahet ibag ane 

3  NINIKNI Allahn uruk ane aru holeg lamek, ”O Siria inap Damsyik werehon 
arimanowen siyag ane eneg til laruk lit werehen Anden unusuhuk uruk 
lahiyon aru umbusuhuk fug. Kinang habultuk angge ayeg olokon ino ap 
enemberim ke lit isa larukmu enehap kiririp heheg lin uruk hag toho Siria 
inap arimanowen Gilead inap unubam onolok ane anggolo turuk latusa. 
4Ari fahet Siria inap onowe Hazael inowen witfag ibam nin fobik ap suwon 
Benhadad inowen elehet walinggoho ohowon ino fam Anden indok pilabik 
waruhukmu obog toho nahu. 
5Elehet o Damsyik walinggoho ohowon fam sok latukon halog tubusuhukteg 
tonggo Awen foroho ahun men Bet-Eden inap fet enesug ahun men elehap 
enebuhukmu Siria inap ininggik hele waroho o Kir imbisik lahup.” 

O Filistin inap fahet ibag ane 

6  NINIKNI Allahn uruk ane aru holeg lamek, ”Filistin inap o Gaza werehon 
arimanowen siyag ane eneg til laruk lit werehen Anden unusuhuk uruk 

lahiyon aru umbusuhuk fug. O pumbuk it men seli roho werehon enebe obog 
toho ap enemingmingangge welamag ulug Edom inap og isa laruson ari fahet 
7elehet o Gaza walinggoho ohowon ino fam Anden indok pilabik waruhukmu 
ap suwon inibam o fanowon obog toho arimano nahu. 
8O Asdod inap men Askelon inap men fet enesug inap itano Anden elehap 
eneptuk lit o Ekron inap An ninggik ineyonen unusuhukmu o Filistin inap 
onoluk welamuhubon arimano waroho lin uhup.” 

O Tirus inap fahet ibag ane 

9  NINIKNI Allahn uruk ane aru holeg lamek, ”Tirus inaben siyag ane eneg til 
laruk lit werehen Anden unusuhuk uruk lahiyon aru umbusuhuk fug. It 
arimanowen o pumbuk eke fam, ’Nininggik ahandip toho welamuhuk,’ ulug 
enele sali imbibag ane wenggel ha fug angge o pumbuk ino enebe obog toho 
ininggik hele waroho Edom inap enemingmingangge welamag ulug og isa 
laruson ari fahet 
10elehet o Tirus walinggoho ohowon fam Anden indok pilabik waruhukmu 
ap suwon inibam o fanowon arimano obog toho nahu.” 

O Edom inap fahet ibag ane 

11  NINIKNI Allahn uruk ane aru holeg lamek, ”O Edom inaben siyag ane eneg 
til laruk lit werehen Anden unusuhuk uruk lahiyon aru umbusuhuk fug. 
Onori Israel inap inindi isa fug angge muko siko unusil laruk latusa. Onolok 
ane inindimu wenggeltukon ariyen ahe laharukmen eneg werehon ari fahet 
12o pumbuk Teman fam Anden indok pilabik waruhukmu o Bozra elehet 
walinggoho ohowon ino oho obog toho nahu.” 

O Amon inap fahet ibag ane 

13  NINIKNI Allahn uruk ane aru holeg lamek, ”O Amon inaben siyag ane eneg 
til laruk lit werehen Anden unusuhuk uruk lahiyon aru umbusuhuk fug. Nit 
nenengginang hiyal amag ulug o Gilead kinang fam kuruk lit hiyap malik 
forohowon arimano enehum pilang heheg unusuruson ari fahet 

14elehet o Raba walinggoho ohowon ino Anden indok pisag isahukmu ap 
suwon inibam o fanowon obog toho nahu. Indoken nahu sambil ino tog sele-
sele atukmu enele ngik-ngog tuhup ane siyelu ele hag toho holuhup. 
15Amon kinang seneg ahun men onowesi suwon winon men ininggik hele 
waroho pin halog toho wilip enebuhup.” 

Amos 2 

O Moab inap fahet ibag ane 

1  NINIKNI Allahn uruk ane aru holeg lamek, ”O Moab inaben siyag ane eneg 
til laruk lit werehen Anden unusuhuk uruk lahiyon aru umbusuhuk fug. 
Edom inap onowe suwon uwag warusareg indokma wirako mur ka ubahat 
fene lahaptukonap turuson ari fahet 
2Moab kinang fam Anden indok pilabik waruhukmu o Keriot elehet 
walinggoho ohowon ino obog toho nahu. Ap seliyonen unusuhuk ulug enele 
ngik-ngog toho waruk teltil waharukmu tog sele-sele atuk ambehen Moab 
inap arimano war amuhup. 
3Moab kinang seneg ahun men onowesi suwon men Anden obog toho 
unusuhuk.” 

O Yehuda inap fahet ibag ane 

4 NINIKNI Allahn uruk ane aru holeg lamek, ”O Yehuda inaben siyag ane eneg 
til laruk lit werehen Anden unusuhuk uruk lahiyon aru umbusuhuk fug. 
An INIKNI Allahn ari-ari turuk lamuhup ulug komo eneptik iyag ane fahet 
ninirim peruk lit nele sobir isaruk latusa. Unumbasiyen tu Allah hag toho 
wereg perukon alem elehon arimanowen hondog eneplug siyagma laruk 
latuson ari fahet 
5Yehuda kinang fam Anden indok pilabik waruhukmu o Yerusalem elehet 
walinggoho ohowon ino obog toho nahu.” 

Allahn Israel inap unubam alem angginon umbuhuk ibag ane 

6 NINIKNI Allahn uruk ane aru holeg lamek, ”O Israel inaben siyag ane eneg 
til laruk lit werehen Anden unusuhuk uruk lahiyon aru umbusuhuk fug. 

Israel hinap nori, hiren ap inindi fanowon paleg angge og nisaruk elehen 
enebe ayeg waroho wul ulug walug lalug ap og isaruk lahepma 
enemingmingangge atuk. Ap enenggengge elehonen oho sepatu uyug hililip 
angge piren palehon ayeg wat nisaruk eleg ulug enebe ayeg waroho ap og 
isaruk lahep. 
7Ap inilahehon hunuyuhen sabelepma sobir isaruk lit inine elehon miyaloho 
ilanma embeseruk lahep. Ikniyet amlohowet hiyap angge 
henemingmingangge misig werehon ino men ambiyeg nohoruk lahep. Ari 
roho turuk lahep ane ariyen An nunuk suwon fanowon siyahap naptuk lahep. 
8Hiren paleg angge uwan ayeg waroho og nisaruk eleg ulug sum nohoruk 
angge ap henengge palehonen tohon hilaruk lahebon hebeloho og eselep 
angge famen An Allah wel naptuk ambeg sum arimano fam nohoruk lahep. 
Unggum fahet onggo ik olokon anggur ahaluwe hilaruk lahebon arimano 
hiren An nibam walug lalug naruk lahep. 
9 Ari roho turuk lahep angge famen Amori inap e sahi men e wali men yaron 
ineyon hahon hit honolohotman inggilayet umanggenet muko elehap tiyag 
nahun An welahi. 
10Anden hit Mesir kinang famen wiliboho lei keyen hondog heneplug 
larukmen eneg mo teng misig nubam hilag nuwalen 40 atfagma Amori inap 
enengginang hit ngi amuhup ulug hunumbahik waharik iyag. 
11Anden hit hunumalikisi winon An nawene hiyag isaruk lamuhup ulug nabi 
in eneptuk latikik, hit henesehelimuwen ap kabiniyon winon An 
namingmingangge nazir wereg lit unubabut fano welamuhup ulug mumal 
eneptuk latikik. Ari obog toho Anden hit Israel hinap hunubam turuk latikik 
fug ano? ulug An HINIKNI Allahn nele uruk lahi angge famen 
12An namingmingangge nazir arimano ik olokon anggur ahaluwe og isaruk 
lahepma Allah fam sali emberukon sobir isaruk. An nawene hiyag isaruk inap 
nabi arimano unubam oho, ’Allah wene hiyag nisahup fug,’ ulug hiyag isaruk 
lahep. 

13Ari fahet ketiya sum fam suburu anggolo roho yunggare felug malik toron 
unggulmu sukni ferukmu angginen kokok til laruk hag toho Anden alem 
angginon hunubam umbuhukmu kokok til laruk lamuhup. 
14-15Ap folo-folo larukon oho nonoluk welamul ulug wilip amuhup fug. Ap 
inine werehon inine eleg amuhup. Ap enembong se roho turuk inap oho 
ininggareg windat ta fug teg lamuhup. Sehen seneg inap oho inine roho 
unduhuk lam fug tehen hebeloho waharuk lamuhup. Aben tog aptuk lit wam 
kuda palimu larukon oho folo lulteg nonoluk welamul puhup fug. 
16Anden alem angginon hunubam umbuhuk sambil ino ap enembong se roho 
wereg lit inindi wirik toho werehon arimano enekolen sing sum sehen hik 
isalug enebiye lahup,” ulug NINIKNI Allahn ele uruk. 

Amos 3 

1Hununggul unuk Israel hinap welahebon, NINIKNI Allahn Mesir kinang 
famen wiliboho hondog heneplug watfag hinaben NINIKNIYEN ele urukon tu 
holeg lamek, 
2”Ap ununggul unuk kinangma werehon obog toho enesehelimuwen we hit 
eneg Anden mumal heneptik iyag. Ari fahet hiren siyag ane eneg anggolo 
turuk lahepma Anden alem angginon hunubam umbuhuk.” 

Allah amingmingangge nabi arimanowen yabuk witukon fahet ibag ane 

3Ap pirenen ambiyeg lahuk ulug enele sali uk fug angge ambiyeg la reg ano? 
4Mene olokon farema werehonen pak hiyahuk fug anggeyen hilak tuk teg 
ano? Mene ibam hirahoma wereg lit naruk angge hila fug anggeyen ahiyehen 
ele uk teg ano? 
5Sehen suwap elegma suwe wabuk teg ano? Sapna kahalegma ampunpun 
angge teberukon ino fam paken soptuk eleg halug e ungguleho ino wambuk 
teg ano? 
6Ap seliyonen nunusuk oho waharuk ulug enehangge waruk teltukmu aben 
enekol ha fug teg ano? Eleg-o, nori. O pumbuk eke alem angginon unubam 

atuk halug NINIKNI Allahn alem angginon ari umbuhuk fug perukmen 
unubam am teg ano? 
7 NINIKNI suwon Allahn amingmingangge nabi arimano unubam ari tuhuk 
ulug hiyag isa fug angge mun ane man ane siyahon fanowon turuk eleg. 
8Mene olokonen hilak turuk halug ap san akol ha fug teg? NINIKNI suwon 
Allahn ele uruk halug ap sa ambilik lar atug Allahn hiyag isahun urukon ino 
umbusuk teg? 

Samaria pumbuk Allahn halog tubusuhuk ibag ane 

9Allahn an Amos nubam ele uruk lit, ”Ap suwon inibam Mesir kinangma men 
o pumbuk Asdod men werehon hiyag isil lahunon tu, ’Tom Samaria pumbuk 
walinggoho werehon fam palu arik lahupteg o pumbuk Samaria fam enele 
sahal palaluk uruk lit it-it wat-war atukmu pen isaruk lamuhup,’ ulug hiyag 
isil lahun. 
10Fano ane turukon enembolmaya feserusareg ap unusuruk lit enengge 
hilarukon arimano inibam suwon fanowon fam andog toho kilaptukmu palu 
laharuk. 
11Ari fahet An HINIKNI suwon Allahn nele uruk lahiyon tu holeg lamek: Ap 
seliyonen it inibam pumbuk huk toho waling enesug lit elehet o pumbuk 
walinggoho ohowon ino pin halog toho enenggengge o fanowon fam 
forohowon arimano huhulangge hilahup. 
12Mene olokon singa ekeyen wam narukmu wam foroho ahun inowen uyug 
uwag piren ano isanggo tot ano eneg mene ambilikmuwen taluk toho hilaruk 
hag toho Israel inap o Samaria werehon heniye fanowon tuwaloho 
nohorukon arimano we tor angge eneg onoluk welamuhup. 
13An HINIKNI suwon Allah pohol ha kinang ha senehonen nele uruk lahiyon 
tu holtihipteg Yakuben ondohowonen ondohowon arimanowen oho holukag 
ulug hiyag isa lahup: 
14Israel inaben siyag ane eneg turukon fahet Anden alem angginon unubam 
umbuhuk sambil hubu lahaptuk ambeg o Betel werehon arimano halog 

tubusuhuk. Halog tubusuhukmu aben nuwabuk nowen ulug hubu lahaptuk 
ambeg senerik laruk ane ino mondabi eleg aruhu. 
15O saboma ap nohorukonet o mur ka werehonet Anden siyahap 
tubusuhukmu obog toho olun aruhu,” ulug NINIKNI Allahn ele uruk. 

Amos 4 

1”Samaria hiyap welahebonen An nele holeg lamek! Hiren wam sapi kinang 
Basan fam werehon hag toho henebe fit taruk lit ap inine elehon ilitno 
eneptuk lit ap enengge elehon sobir isaruk lahep. Henehunsi fam, ’Ik olokon 
nulen hinang nisa maniyek!’ uruk lahep. 
2HINIKNI Allah suwon nebe usa fuluwon An welahireg hit hunubam sali 
emberikikon tu honoluk toho welamek: Tot welamuhupmu hininggik hele 
waroho og henebuhupteg tor angge welamuhubon obog toho ayeg angge fam 
hak toho lit henebuhup. 
3O pumbukmuwen lisoho wilip heneptuk lit hit henebe wal taneg elehet o 
pumbuk walinggoho ohowon halog tubusuhup ke arimanowen horog toho 
og henebuhupteg tom Hermon fil hondog heneplug lahup,” 
ulug NINIKNI Allahn ele uruk. 

Israel inaben Allah ele holtuk eleg ibag ane 

4 NINIKNI suwon Allahn ele urukon tu, ”Israel hinap nori, Allah fam 
sembahyang uhuk ulug hit hinindi henehiyeg toho o Betel waharuk lahep 
angge famen An nele ying nabik waharuk lahep. O Gilgal lalug oho anggolo 
roho An nele ying naptuk lahep. Likiya hupmu hubet An nolohotma esetukon 
fahet henembohom walug waharuk lahep angge famen hunubabut haleg eleg 
anggeyen walug waharuk lahep. O hinahaneg angge hininggikmu atuk angge 
minggiroho numon An fahet imbik waharuk lahebon ariyen An nindi siyahap 
naptuk lahep. 
5Hiren Ninikni ulug An fahet suburu roti yaltuk lit aben wel nenebukag ulug 
An nubahet sebe roho emberuk lahebon fahet hemet toho hiyag isil laruk 
lahep. Ari obog toho fanowon peruk lit henehiyeg toho til-wil laruk lahep. 

6Anden o pumbuk suwonet toronet suburu obok monde feruk latikikmu 
heneyeg keleg uk hag teg lit welatikip angge famen hit An nalukema 
hebeloho waharuk latikip fug. 
7Hiren suburu we ket yaho felug osit nelep peruk latikip li Anden osit nahu 
fug ulug pilabik waharuk latikik fug. O pumbuk eke fam osit pilabik waharuk 
lit o pumbuk eke fam pilabik waharuk latikik fug. Yabuk eke fam osit 
wamburuk latisi, eke fam wamburuk latisi fugmu lilog atuk latisi. 
8Ap o pumbuk piren hinahan arimano ik oboken inine eleg toho wereg lit o 
pumbuk ik wereg ambeg ik hinanggul ulug yami rik laruk latusama ik we 
tot-tot werehen wirim atuk latisi fug angge famen hit An nalukema hebeloho 
waharuk latikip fug. 
9Anden ouk suburu inggila ilim atukon men folo hom ebe narukon men 
monde feruk latikikmu anggur yatuk lahep ambeg oho hom yatuk lahep 
ambeg oho inggila halo uruk latusa. Hit henehen anggen naruk lahebon 
heren anggeyen inggila obog toho naruk latusa angge famen hit An nalukema 
hebeloho waharuk latikip fug. 
10Anden Mesir inap ouk alem suwon fam unusuruk latik iyag hag toho hit 
hunubam oho ouk ambi rohon monde fik waharuk latikik. Hit ap seliyon men 
tog aptukmu Anden hunumaliki kabiniyon unusuruk latikikmu wam kuda 
palimu hur arik laharuk latikibon arimano ap seliyonen huhulangge hilaruk 
latusa. O sabo wiroho wereg latikip ambeg ap Anden unusuruk latikikon 
arimanowen keleg uruk latisimu amben siyahen henembiyang latuk latikip 
angge famen hit An nalukema hebeloho waharuk latikip fug. 
11 Anden o pumbuk Sodom men Gomora men siyahap tiyag hag toho o 
pumbuk hiren tohon winon siyahap turuk latikik. Hit honoluk welahebon e 
indoken narukmu ambiyang lisoho warukon hag toho welahep angge famen 
hit An nalukema hebeloho waharuk latikip fug,” ulug NINIKNI Allahn ele 
uruk. 

12”Ari fahet Israel hinap nori, Anden alem angginon hit hunubam imbik oho 
lit welahi. Anden hunusimin ulug turuk lahiyon ari fahet yet teg lamok!” 
uruk. 
13Tom men homhomo men wal tibag ahun ino NINIKNI Allah eneg wereg. 
Aren tuhuk peruk ane we ap fam hiyag isaruk. O seleg tohon Aren hikap 
turuk. Tom yaron oho At uyuhen sobir isaruk lit wereg. At 
unuk NINIKNI suwon Allah pohol ha kinang ha senehon inowen ari obog toho 
teberuk. 

Amos 5 

Amos inowen piya sini yunggultuk latfag ane 

1Israel hinap nori, an Amos inowen war atuk lahep ane fahet piya sini uruk 
lahiyon aru holeg lamek, 
2”Israel inap hiyap tuhumon hag toho weregma tohen waroho ying atuk lit 
in am fug teg lit wereg. Ap misihen oho ininggik lisoho in eneptuk elegma 
enengginang fam lin-lan uruk.” 
3 NINIKNI suwon Allahn ele urukon tu, ”Ap o Israel pumbuk misig werehon 
arimanowen tog abul ulug ap teng-teng angge 1.000 andog eneptug togma 
laruk lamuhup. Tog aptuk lit anggolo roho war atukmu suhuloho waharukon 
we teng uhan 100 eneg waharuk lamuhup. Ap o pumbuk eke werehon ap 
teng uhan 100 andog eneptug togma laruk lamuhup. Tog aplug suhuloho 
waharukon we ap numen eneg waharuk lamuhup.” 

Allah alukema waharuk lamuhup ibag ane 

4 NINIKNI Allahn Israel inap unubam ele urukon tu, ”An nalukema hebeloho 
waharuk lamuhup halug honoluk welamuhup! 
5Allah fam sembahyang uhuk ulug o pumbuk Bersyeba lahup fug! O Gilgal 
inap ininggik hele waroho hik-hak isahup angge re o Gilgal An wel nabik 
lahup fug. Allah wereg ambeg o Betel ino mondabi siyag aruhu angge re o 
Betel yami nabil waharuk lamuhup fug!” 

6An Amos inowen nele uruk lahiyon tu: NINIKNI Allah alukema hebeloho 
waharuk lamuhup halug eneg honoluk welamuhup. Hebeloho waharuk 
lamuhup fug halug Israel inap enesehelimu Allah inowen indok monde fik 
waruhumu o pumbuk Betel indoken narukmu ap misihen oho wabuk fug teg 
laruhu. 
7Hiren pikir ane hareyap turuk lit fano ane turukon fahet ninirim peruk 
lahebon siyag amuhup! 
8 Suhal wap men tuwong men lale fibahon ino NINIKNI Allah wereg. Hik ino 
Aren selehap turuk. Sakan hik amag ulug hubap turuk. Ik saho ahik 
yenggeleg ambehen hinanggoho kinangma hilili feruk. At unuk NINIKNI Allah 
inowen ari obog toho teberuk. 
9At inowen ap suwon welahi perukon siyahap eneptuk lit elehet inibam 
walinggoho ohowon oho halog isaruk. 
10Unggum kong turuk ambeg ap siyag ane turukon unubam komo eneptuk 
lit enele we tem hiyag isaruk inap fahet hiren ninirim peruk lahep. 
11Ap enengge elehonen henengginang fam ininggareg fahet yatuk angge 
minggiroho winon hiren hilaruk lit ap arimano hunuyuhen sobir isaruk 
lahep. Ari fahet o fanowon helep fam wiri ferikip angge famen o arimano 
fam welamuhup fug. Hom asan suwon yaho feruk latikip angge famen 
hininggarehen naruk lamuhup fug. 
12Hiren honolok ane wenggeltuk lit siyag ane eneg til-wil laruk lahebon ari 
an noluk: Fano ane turukon inindi angginap eneptuk lit onggo og hisarukon 
eneg inibil atuk lit ap enengge elehon unggum kong turuk ambehen miyal 
eneptuk lahep. 
13Hiren ari roho turuk lahepma ap inindi anggat tehon arimanowen, ”Iren 
nit siyahap nenebuk nowen nenele ul fug,” peruk lit wereg. 
14Nit fano nonoluk welamuhuk ulug siyag ane tuk fug angge fanowon fahet 
eneg wenggel haruk lamuhup. Ari eneg wenggel haruk lamuhup halug, 

”NINIKNI Allah pohol ha kinang ha senehon ino nit ninim welahe,” uruk lahep 
ane hikit toho hinim welamuhup. 
15Siyahon fahet ninirim peruk lit fanowon hinindi pulmu emberuk 
lamuhubon ariyen alem obog toho fano roho hale feruk lamuhup. Ari roho 
turuk lamuhup halug NINIKNI inowen hit Israel hinap we tot welahebon 
henehap siye heneptuk laruhu ano. 
16Hit honolok ane turuk lahebon ari fahet NINIKNI Allah pohol ha kinang ha 
senehon inowen ele urukon tu holeg lamek, ”O pumbuk ele ke aben eye, 
yuwe ulug piya sini urukmu hol isahup. Ap anggolo war atukmu ap fong 
watuk inap we tot tehen yabuk wituk inap enengge elehon arimano oho hunu 
sini urukon fahet wol eneptuk lamuhup. 
17Yabuk wituk ambehen sini enehiyeg toho yunggultuk angge famen An it 
enesehelimu waharuk lit unusuhuk sambil ino piya sini yunggultuk 
lamuhup.” 

Israel inaben Allah wene urukon fahet Allahn nirim pibag ane 

18 NINIKNI Allah inam aruhu sambil folo-folo horog alep perukon arimano 
siyag amag! O ino sambil hiren fano amuhuk peruk lahep? Eleg-o nori, o ino 
sambil seleg teg laruhu fug, hik teg laruhu. 
19Ap eke olomene olokon fahet akolen larukmen wam eli olokon men salkal 
uruk lit folo-folo olma lalug sat anggolowen ubahat fam inggik timi atukmen 
pisanggo olokonen naruk hag toho Allah inam aruhu sambil ino hit hunubam 
aruhu. 
20O ino sambil seleg am fug angge hik teg laruhu fug ano? We tem, asinandi 
mondabi elegma hik eneg laruhu. 
21  NINIKNI Allahn ele urukon tu, ”Mo ilig am wirig am turukmu Allah fam 
sembahyang uhuk ulug henehiyeg toho palu ruruk lit yunggultuk lahebon 
fahet Anden nirim peruk lit amben siyag ulug nambiyang latuk lahi. 

22Hiren An nubahet wam yaltuk lit suburu emberuk lahebon fahet siyag 
peruk lahi. An nolohotma wam seiyon esetuk lahebon fahet oho kim hesele 
fug peruk lahi. 
23Nisanggo tale nge ruhu rohon henele hi roho Allah wel turuk asini 
yunggultuk lahebon ari umbusuhup. Hiren pinggong watuk lahebon ari oho 
holte fug peruk lahi. 
24Ik suwon firig am fug angge laruk eneg hag toho hiren oho unggum ekeyon-
ekeyon fano roho hale feruk lit fano ane eneg turuk lamuhup. 
25 Israel hinap nori, hit hunumbasi lekma mo teng misig nubam hilag 
nuwalen 40 mase ril laruk latfag li An nubahet suburu emberuk lit wam 
yaltuk latfag ano? Eleg-o, nori. 
26-27We hiren eneg e fam laltuk angge unuk Sakut suwalehon fahet ninikni 
suwon ulug wel turuk lit suhal e fam wirim tehon unuk Kewan fam 
sembahyang uruk lahep. Ari fahet Anden hit hininggik hele waroho og 
heneplug lahukmu hit laruk lit usasum hiren foroho lahebon arimano ha 
rulug o pumbuk Damsyik pisan toho yatma lahup,” ulug NINIKNI Allah pohol 
ha kinang ha senehonen ele uruk. 

Amos 6 

Allahn Israel inap siyahap enebuhuk peruk latfag ane 

1Hit tom Sion fam henehiyeg toho welahebon men o pumbuk Samaria 
hinindi yuwag toho welahebon men siyag amuhup! Hit Israel inap onowesi 
welahebon, o pumbuk winon apma regma Israel inap palimu rehon fet 
enesug lahebon, ap obog toho let nenebukag ulug hit henembeg heng 
henebik waharuk hinap welahebon siyag amuhup! 
2Hiren hunumalikisi unubam henele uruk lit, ”Lalihipteg o pumbuk Kalne 
yet ha lalihip! Lahupteg o pumbuk suwon Hamat ha wambuhup! 
Wambuhupteg o pumbuk Gat Filistin kinang fam werehon pen ha lahup. Nit 
nenengginang yat toho weregma ninine roho welaheyon men it men wirim 
teg eleg ulug honoluk aruhu,” ulug hunumalikisi hiyag isaruk lahep. 

3Alem siyahon nunubam aruhu sambil horog teg eleg peruk lit siyag ane eneg 
til laruk lahep. Ari roho turuk lahebon ariyen olok ane hunubam aruhuwon 
ino horog atuk. 
4Hiren wam domba umalik men wam sapi umalik sei werehon men en heheg 
walug naruk lit henehum ouk toho nalug heniye fano roho tuwaleg ambeg 
henembol hale fik la in am turuk lahep. 
5Daud inowen sini milaltuk latfag hag toho niren oho sini milaloho pinggong 
watuk lit fano roho yunggultuk lahe peruk lahep angge famen aben hol 
hisarukmu henele siyag toho yunggultuk lahep. 
6Hiren ik anggur ahaluwe kubag humon fam hinanggoho naruk lit wam sei 
fano anggolowon henebene lahaptuk lahep angge famen hunumba Yusufen 
ondohowonen ondohowon welahebon siyag amuhubon fahet hinindi ouk 
toho wenggel haruk lahep fug. 
7Ari fahet hit tam hininggik hele pug toho hik hisahupmu ap winon hit 
honombolim amuhup. Seni esetug henehum ouk toho naruk lit heniye 
fanowon fam ying am in am turuk lahebon eleg aruhu. 
8 NINIKNI Allah pohol ha kinang ha senehon inowen we tik-tem toho ele uruk 
lit, ”Israel inaben ininggareg wel tarukon fahet siyag peruk lahi. Inibam fano 
roho wiroho elehet oko kilabehon fahet nirim peruk lahireg o pumbuk 
Samaria ino ap seliyon ininggikmu umbusuhuk,” ulug Allahn sali emberuk. 
9O misig fam ap numen eneg onoluk welamuhubon itano oho fobik war 
amuhup. 
10Ap obog toho war amuhupmu o eke inditmu ap misig oluk hirako 
welaruhu. Welaruhumu ap eke nori warehon yalmin ulug waharuk lit at 
hirako werehon fam, ”Onoluk werehon winon oho wereg?” ulug hinog og 
hahumu at inowen eleg uhumu ap waharukon inowen, ”Hele 
imbisin! NINIKNI Allah unuk ul fug. Aren hol nisamisireg ap wereg ulug 
nunusuhu rohon!” ulug hiyag uruhu. 

11 NINIKNI Allahn hiyag isahumu o suwon toron werehon halog toho siyaha 
fusuhup. 
12Wam helep pali ke folo-folo la reg? Ik saho ahik ahummu aben yabuk 
wibuk teg? Nori eleg- o, tuk fug teg angge famen hiren tuk fug teg ane turuk 
lahebon tu: Hiren alem ekeyon-ekeyon fano roho haltuk lalep angge famen 
ap siyahap eneptuk lahep. Hit-hit let-ler atuk lalep angge famen wat-war 
atuk lahep. 
13”O Lodebar siyahap turukuk,” ulug hiren winik-wonog angge turuk lit, ”Nit 
ninine famen o Karnaim pin kurukuk,” ulug hemet turuk lahep angge famen 
14NINIKNI Allah pohol ha kinang ha senehon inowen ele urukon tu holiyek, 
”Ap enele winon urukon arimanowen hit Israel hinap hunusuhuben mon 
enebuhuk. Mon enebuhukmu henengginang atogman atogma kalem o Hamat 
fil larukon famen ik kinang Araba fam werehon seneg lit onolok ane 
hunubam turuk lamuhup,” ulug Allah ele uruk. 

Amos 7 

Amos inowen heren sunggabi fahet fulu roho yet hibag ane 

1O misihim sambil NINIKNI suwon Allahn an nil fenggen naptisimu harikikon 
tu: Anden yet harukmen o hibi humon uwan lahuk fugmu roti anggen tamon 
ninikni ap suwon raja fahet paltusama ombolim roti anggen keron ket wilip 
atisi li Allah inowen heren sunggabi anggolo wal eneptisi. 
2Wal eneptisimu heren sunggabi arimanowen inggilangge obog toho na hag 
tegma yet harikikteg anden nele uruk lit, ”NINIKNI suwon Allah, humalikisi 
Israel inap arimanowen siyag ane turukon hambolmayap timihin! It inine 
elegma nangginoho welam teg?” ulug hiyag itikik. 
3Hiyag itikikmu NINIKNI Allahn numalikisi unubam tuhuk perisi ane 
embeseruk lit, ”Alem yet hehenon ari hikit toho teko lahu fug,” ulug hiyag 
nitisi. 

Amos inowen indok fahet fulu roho hibag ane 

4 NINIKNI suwon Allahn nin eke nil fenggen naptisimu harikikon tu: Anden 
yet harukmen NINIKNI inowen numalikisi indok fam unusimin ulug turukmu 
yet harikik. Indok inowen ik kinang apma yenggelehon obog toho narisimu 
kinang lilog am hag tegma yet harikikteg 
5anden nele uruk lit, ”NINIKNI suwon Allah, Haren indok aru elehap tin! 
Humalikisi inine elegma nangginoho welam teg?” ulug hiyag itikik. 
6Hiyag itikikmu NINIKNI Allahn numalikisi unubam tuhuk perisi ane 
embeseruk lit, ”Alem haren yet hehenon ari oho teko lahu fug,” ulug hiyag 
nitisi. 

Allahn hele o wituk inaben wirim turukon inggikmu senegma fulu roho hibag 
ane 

7 NINIKNI inowen nin eke nil fenggen naptisimu harikikon tu: Anden yet 
harukmen Ninikni suwon ino elehet ohowon palimu unduhuk lit elehet tu 
pikit toho wirig ano, hare roho wirig ano ulug hele o wituk inaben wirim 
turukon inggikmu seneg latisi. 
8Seneg lit NINIKNI Allahn an nubam kapal niyaruk lit, ”Amos, haren nungge 
yet haruk lahen?” ulug kapal niyarisimu anden, ”Hele o wituk inaben wirim 
turukon ino yet haruk lahi,” irikikmu Ninikni suwon inowen, ”Numalikisi 
elehet hare roho wirihon hag toho wereg ulug seleg atmisiyen hele ari seneg 
lahi. Iren siyag ane turukon fahet unusuhuk peruk lahi ane ketiyon tu re 
umbusuhuk fug. 
9Punumu Ishaken ondohowonen ondohowon arimanowen An fahet wam 
waroho hubu lahaptuk ambeg siyaha feseruk lit Israel inaben An wel naptuk 
ibam arimano oho halog tubusuhupmu Anden ap suwon Yerobeam umalikisi 
men unusuhuk,” irisi. 

Amos o Betel weregma Amazia inowen yanggalfag ane 

10O misihim sambil Allah fahet hubu lahaptuk inap imam o Betel welatfahon 
onowe unuk Amazia inowen ap eke hiyag utuk lit, ”Nit Israel ninap fet 
nenesuhon Yerobeam ambeg lamihinteg hiyag itmihinon tu, ’Hun Amos 

inowen Israel inap enesehelimu unduhuk lit ap suwon ele holuk fug ulug ap 
inindi kahal eneptuk. Aren uruk ane ariyen kinang aru siyag aruhu lit teg. 
11Amos tu hag toho irisi, ’Yerobeam ino tog elman ware fusuhupmu Israel 
inap ininggik hele pug toho enengginang embeselug hik isahup ambeg 
lahup,’ irisi,’ ulug Yerobeam hiyag irik lamihin,” ulug monde fibag. 
12Monde fibareg Amazia inowen hun Amos hiyag utuk lit, ”Fulu roho yet 
haruk lahen hahun, huwabuhup tohon o aruwen wilip atmihinteg hibam 
kinang Yehuda fam lamihin! O Yehuda inaben onggo suburu og hutuk 
lamuhuben it unubam Allah wene hiyag isaruk laruhun. 
13O Betel tu ap suwon nit sen nenesuhon inowen Allah wel turuk ibam angge 
re o aruwen hat hele ap hiyag isaruk laruhun fug!” ulug hiyag itfag. 
14Hiyag itfagma Amos inowen hebeloho Amazia hiyag utuk lit, ”Allah 
amingmingangge nabi winonen wene hiyag isarukmu onggo og isaruk hag 
toho an nabi wereg ulug onggo og nutuk nahun welahi fug. An e sawe 
anggolo ngi reg lit wam foroho lit weregman 
15NINIKNI Allahn lisoho og naptisireg an nubam ele uruk lit, ’Lamihinteg 
numalikisi Israel inap unubam An nawene hiyag isaruk laruhun,’ ulug hiyag 
nitisi. 
16Ari fahet NINIKNI Allah ele iminon tu holeg lamin. Haren an nubam, ’Israel 
inap Allah wene fam komo yig isa fug!’ ulug hiyag nerehenma 
17NINIKNIYEN ele hiyag hutuk lit, ’Humalikisi ap angge men hiyap angge men 
tog elman war amuhupmu huhe o pumbuk ke yaying til noruk laruhu. 
Hangginang ap winon fibir amuhupmu hat hamu ap Allah wene holtuk eleg 
inap enengginangma war aruhun. Israel inap ininggik hele waroho 
enengginang embeselug hik isahup ambeg lahup,’ ehek,” ulug Amos inowen 
Amazia hiyag itfag. 

Amos 8 

Hele husin anggen weregma fulu roho yet hibag ane 



2476 

 

 
ALLAH WENE 

© 2018, Indonesian Bible Society. 
 

 
 

 

1 NINIKNI suwon Allahn nin eke an nil fenggen naptisimu harikikon tu: Anden 
yet harukmen hele husin anggen momi rulug wambuk hag tegma yet harikik. 
2Yet harikikmu NINIKNI Allahn an nubam, ”Haren nungge yet haruk lahen?” 
ulug kapal niyarisimu anden, ”Hele husin anggen momi rulug wambuk 
tegma yet haruk lahi,” ulug hiyag itikik. Hiyag itikikmu NINIKNI Allahn an 
nubam ele uruk lit, ”An numalikisi Israel inap mako wamburukon horog teg. 
Iren siyag ane turukon fahet unusuhuk peruk lahi ane ketiyon tu re 
umbusuhuk fug. 
3Hiyaben ap suwon wereg ambeg enehiyeg toho sini yunggultuk angge 
famen Anden unusuhuk sambil ino piya sini uruk lamuhup. Ap wareg angge 
anggolo rehen sal enebuk fug angge o kema-kema umbusuhupmu ap enele 
teng uhup,” irisi. 

Israel inaben ap inine elehon siyahap eneptukon fahet unusuhuk ulug Allahn 
ibag ane 

4Hiren ap enengge elehon hunuyuhen sobir isaruk lit ap inine elehon siyahap 
eneptuk lahebon, anden iminon tu holiyek! 
5Hiren pikalem keron inam atuk sambil men o sabit sambil men Allah wel 
turuk lahep angge famen folo-folo hup alepma roti anggen ap winon fam 
ayeg wabuhukon horog alep peruk lahep. Hinindimuwen wenggel haruk lit, 
”Roti anggen sum toron fam fani rurukmu anggin eleg angge famen sum aru 
anggin ulug nenele si uruk lit tor angge fahet onggo palimu imbik laharuk 
lamuhuk. Suburu inggila tor angge pug toho embelug su roho embehe ulug 
un ane uruk lamuhuk. 
6Suburu siyahon fahet oho onggo palimu heng uruk lamuhuk. Ap enengge 
elehonen paleg angge werehon yami enebuhukteg uang ano sepatu uyug 
hililip angge ano iren palehon arimano fahet niren it let enebuhukmu it 
arimano nit nenemingmingangge welamuhup,” ulug hinindimuwen wenggel 
haruk lahep. 

7Ari fahet NINIKNI Allah Israel inaben unuk palimuwap turuk ahun inowen 
tik-tem toho ele urukon tu holeg lamek, ”It arimanowen siyag ane turukon 
Anden mondabi napeleg aruhu fug. 
8Iren turukon fahet kinang yuk tuhumu ap obog tohowen yihi puhup. Ik Nil 
lahuk wambuk turuk lit ik haglabut watuk hag toho kinang obog toho yuk 
turuk laruhu,” 
9ulug NINIKNI suwon Allahn ele il laruk lit, ”Alem angginon unubam 
umbuhuk sambil ino unukoho mo pik pulmu weregma Anden lisoho pilabik 
waruhukmu hik aruhu. 
10Hit nenehiyehen yunggultuk lamuhuk perukmen Anden hunusuhukmu hit 
uba yatuk lit piya sini uruk lamuhup. Allahn nunusehek ulug fesi nong uruk 
lit honoruk paloho hununggul ahap eneg tebeseruk lamuhup. Ikni men isinga 
menen unumalik misig enehon war atukon fahet uba yatuk hag toho hiren 
oho uba yatuk lamuhup. Mun angge man angge siyag aruhumu ap obog 
tohowen uba yatukmen eneg o ino sambil hup aruhu,” 
11ulug NINIKNI suwon Allahn ele il laruk lit, ”We tot welamuhupmu Anden 
alem mondabi angginon kinang aru fam umbuhukmu suburu obok hag toho 
welamuhup. Suburu men ik men obok welamuhup fug angge famen noenam 
welamuhukmu NINIKNI Allahn ele hiyag nisahu ulug it inindi suburu obok 
hag toho ouk toho welamuhup. 
12NINIKNI Allah ele holtul ulug yali filen hubula fil sat toho yami rik laruk lit 
ik eleruk filen ambut fil la wam turuk lamuhup angge famen Allahn ele hiyag 
isaruk elehen holuhup fug. 
13O ino sambil hiyap tuhumon men ap kabiniyon men ik oboken inil fulug 
toho mako wambuhup. 
14’Usasum o Samaria forohowon fam wenggel haruk lahiyonen we tik-tem 
toho ihi,’ uruk inap arimano mako wambuhup. ’Dan inaben Allah hag toho 
wereg perukon men Beersyeba inaben nisinga poholmon ulug wel turukon 

menen holeg lit weregma tik-tem toho ihi,’ uruk inap oho war amuhupteg in 
am fug teg lamuhup,” ulug Allahn ele uruk. 

Amos 9 

Allahn ap obog toho unusuhu ulug Amos inowen fulu roho hibag ane 

1O misihim sambil anden yet harukmen Ninikni suwon hubu lahaptuk ambeg 
Allah ibam werehon iraham unduhuk lit ap eke fam ele hiyag itisiyon tu, ”O 
uwag kinangma yinggihon yuk tukag ulug o uwag unduhukon tum ke ine 
roho warin! O uwag aruma halog toho ilkal isamihinmu Allah ibam wereg 
inap ununggul fiyog toho unusimisi. Onoluk welamuson arimano Anden tog 
elman unusuhuk. Ap misig oho wilip aruhu fug. 
2Ap warehon wereg ambeg longgo ul ulug kinangma wambelep halug oho 
Anden sen enebik lele. Poholma lahalebon oho Anden pilap enebik wale. 
3Tom Karmel fam hirag arik lelebon oho Anden hiyag eneplereg sen eneple. 
Allahn yet nisahu ulug ik saho ahik ahum apma wambelebon oho pisanggo 
fam unusuhun ulug hiyag etle. 
4Ap seliyonen it ininggik hele pug toho og eneplep halug oho Anden ap hiyag 
eselema og eneplep ambeg itano tog fam unusik lelep. Anden enehap siye 
enebuk fug angge mondabi siyahap enebuhuk.” 
5 NINIKNI suwon Allah pohol ha kinang ha senehon inowen kinang aru 
inggiken senetukmu ik Nil lahuk wambuk turuk hag toho kinang aru yuk 
turukmu ap anggolo war atukon fahet obog tohowen fong watuk. 
6 NINIKNI Allahn poholen kinang hondo reg lamag ulug pohol laha fibareg 
ibam poholma wiri fibag. Ik saho ahik yenggeleg ambehen hinanggoho 
kinangma hilili feruk. At unuk NINIKNI Allah inowen ari obog toho teberuk. 

Allahn mumal neneptisimu siyag amuhuk fug peruk inap fam ibag ane 

7 NINIKNI Allahn ele urukon tu, ”Numalikisi Israel hinap, o Sudan inap 
embeselug we Israel ninap fahet Allahn wenggel haruk puk fug! Anden hit 
Mesir kinang famen hondog heneplug wilip atik iyag hag toho Filistin inap 

oho o Kreta inowen hondog eneplug wilip atuk lit Siria inap oho o Kir inowen 
og eneplug wilip atik iyag. 
8An HINIKNI suwon Allahn hit Israel hinap honowe suwon ori menen siyag 
ane turukon fuki roho yet isaruk lahireg mondabi elehap enebuhuk angge 
famen Yakuben ondohowonen ondohowon welahebon mondabi siyahap 
henebuhuk fug,” ulug NINIKNI Allahn ele il laruk lit, 
9”Anden ap seliyon hiyag isahukmu wamuhupteg Israel hinap welahebon o 
kema-kema hik-hak hisahup. Aben sak watukmu ubi misig oho wamburuk 
elegma obog toho hik isaruk hag toho hit obog toho hik-hak hisahup. 
10Numalikisi Israel hinap winonen enele uruk lit, ’Allahn nunumbahaku 
fugmu alem angginon nunubam aruhu fug,’ ulug siyag ane til laruk inap 
arimano tog elman war amuhup,” ulug Allahn ele uruk. 

Allahn Israel inap fobik fanowap enebuhuk ulug hiyag isibag ane 

11  NINIKNI Allahn ele uruk lit, ”Anden numalikisi fanowap enebuhuk sambil 
Israel inap indam ap suwon Dauren fet enesugmu welatfag hag toho inine 
roho welamuhup ulug let eneptuk laruhuk. Ketiya it arimano o halog-halog 
laruk ibam hag toho atusa angge famen Anden ubahat haloho tam welatfag 
hag toho wiri fuhuk. 
12Israel inaben o Edom kinang tot werehon men o pumbuk winon Anden 
indam ngi reg latikikon oho seneg lamuhup. An HINIKNI Allahn ihiyon ari 
obog toho turuk laruhuk. 
13Ari obog toho teko lahu li kinang fano anggolowen suburu yahaltuk sambil 
ino yahaltuk ambeg nin wiroho yatuk lamuhup. Anggur anggen folo-folo 
wirik atuken ei yatuk sambil eneg anggen tahantuk lamuhup. Anggur anggen 
anggolo atuk lit ahaluwe ik fu laruk hag toho punumuwen wamburuk laruhu. 
14Numalikisi Israel inap ketiya siyag toho werehon fobik fanowap enebuhuk. 
O pumbuk olun atuson arimano nin wiroho kuhupteg welamuhup. Anggur 
yabuk wit taruk lit ininggarehen anggen tahanoho naruk lamuhup. E winon 
yabuhubon oho anggen tahan talug naruk lamuhup. 

15Anden kinang hit ngi reg lamuhup ulug hiyag isarik iyahon fam yag 
eneptuk laruhukmu ap misihen oho hen enebuhu fug,” ulug NINIKNI Allahn 
ele uruk. 

  



2481 

 

 
ALLAH WENE 

© 2018, Indonesian Bible Society. 
 

 
 

 

Obaja 

Obaja 1 

Edom inap unubam teko lahu ane fahet ibag ane 

1  NINIKNI Allahn teko lahu ane fahet hun Obaja hiyag utuk latfag ane tuma 
hahareg: NINIKNI Allah ineyon inowen Edom inap fahet ele urukmu holtukuk. 
Ap o pumbuk obog tohowen holukag ulug amingmingangge eke monde 
ferisimu hiyag isil laruk lit, ”Edom inap men tog abulen maniyek!” ulug 
hiyag isarisi. 
2Allahn Edom inap unubam ele irisiyon tu, ”Anden hit o pumbuk winon obog 
toho enepma welamuhup ulug hunumbahakukmu ap obog tohowen hit 
hininggaliyap heneptuk lamuhup. 
3Hit hinibam tom fam helep pun elma welahebon hinindimuwen, ’Ap 
misihen oho nit lehoma welahe ambehen lisoho pilap nenebik waruhu fug,’ 
ulug palimuwap taruk lahebon ariyen hininggareg hinindi ninap taruk lahep. 
4Hit hinibam suwe tunguni inowen ei wituk hag toho suhal poholma 
werehon sehelimu wiri fuhup halug oho Anden hit lisoho pilap henebik 
waruhuk,” ulug NINIKNI Allahn ele il laruk lit, 
5”Hubanggo yoholiyangge hilaruk inap hinibam kik waharuk lit iren seneg 
lam teg ane hikit toho henenggengge we tor angge eneg helelep angge famen 
An kik waruhuk sambil mondabi siyahap henebuhuk. Aben hiniyabuk anggur 
yatuk ambeg kulug anggen tahan taruk lit anggen winon embeselep angge 
famen Anden hit lisoho pilap henebik waruhuk sambil ino hit mondabi siyag 
amuhup. 
6Hit henenggengge obog toho hulul ulug o kema-kema hebel-pebel toho yami 
ril laruk lit hirahoma foroho lahep angge oho hilahup. 
7Hit men nininggik ahandip toho welamuhuk uruson arimano obog tohowen 
henele ying heneptuk lit siyahap heneptuk lamuhup. Hit men suburu kut-kut 
naruk latikibon arimanowen hit henengginang famen yanggal henebuhup. 
Yanggal henebuhupmu hit larukmen yebangge ap seliyonen yep tubuhubon 

fam luhur amuhup angge famen nungge fahet ari hag toho nunubam teko 
laruk ulug hinindi anggar aruhu fug. 
8O ino sambil Anden ap inindi anggat tehon obog toho o Edom kinang famen 
elehap enebuhukmu mun ane man ane alem onoluk teg ane eleg aruhu,” 
ulug NINIKNI Allahn ele il laruk lit, 
9”Hit sehelimuwon sehen senehon o Teman inap arimano inine eleg aruhumu 
ap tom Edom fam werehon obog toho ap seliyonen unusurukmu war 
amuhup. 
10Hit Esauen ondohowonen ondohowon welahebonen honori hun Yakub 
inowen endetfahonen ondohowon arimano unubam honolok ane turuk 
latikibon fahet hit hininggali roho weregman eneg mondabi eleg amuhup. 
11Ap o winamonen o Yerusalem pin kuruk lit ap sehen senehon men olma 
inap men sen eneptusareg enebeyet enenggeyet ninibam og eneplug lahuken 
wal-wal san hilamisi ulug enehangge hik turusa. Ari turusa sambil ino hiren 
oho ap o winamon arimano inibil atuk lit iniraham unduhuk latikip. 
12O ino sambil hit honori Yehuda inap arimano siyahap eneptuson fahet 
hiren wasubag sup isalug ininggaliyap eneptuk latikibon ari siyag. Siyag ahe 
ulug inindi mondabi anggin atisiyon fahet hiren inda yag eneplep fug. 
Asengseng-pasengseng toho welatuson fahet henele hemet toho elep fug. 
13Hiren Allah umalikisi sat toho weregma kim usul ulug inibam elehet 
walinggoho ohowon pisan isalug pumbukmu kelep fug. Hiren oho 
enenggengge hulul ulug hininggik leho felep fug. 
14Yehuda inap linggik-longgo urukmen sen eneplug winon pinggi unusuruk 
lit winon ap seliyon ininggikmu embeselep fug,” irisi. 
15 NINIKNI Allahn nin ele uruk lit, ”Anden ap o pumbuk obog toho alem 
unubam werehon kong tuhuk sambil horog teg. O ino sambil hit o Edom 
hinaben honolok toho turuk latikip ane hikit toho hit hunubam teko lahu. 
Honori unubam turuk latikip ane hebeloho hit hininggareg hunubam aruhu. 

16An numalikisi Yehuda inaben nantom Sion famen ik olokon Anden hinang 
isarikikon narusa hag toho ap o pumbuk obog toho hinang isahukmu lilipuk 
toho narukmen eneg siyag atuk lit misig oho oluk welaruhu fug,” irisi. 

Allahn Israel inap windat enebuhuk ibag ane 

17 NINIKNI Allahn ele uruk lit, ”Anden alem obog toho kong tuhuk sambil ino 
o Yerusalem tom Sion fam werehon arimano fano amuhup. Inibam tom Sion 
ino Allah wereg ambeg ulug ap yuhun angge laruk lamuhup fug. O itano li 
hun Yakuben ondohowonen ondohowon arimanowen kinang ap seliyonen 
ilmig taruson hebeloho ngi amuhup. 
18It Yehuda inap arimano men onori Israel inap hun Yusuf inowen 
ondohowonen ondohowon arimano men indok ambulpul turukon hag 
amuhupmu Esauen endetfahonen ondohowon Edom inap arimano indok ilim 
angge hag weregma indoken obog toho nahumu ap misig oho oluk welaruhu 
fug ulug An HINIKNI Allahn nele uruk lahi,” irisi. 
19Ari teko lahu li Yehuda inap inibam ik ambut fil welatuson arimanowen 
tom Edom fam wereg inaben ilmig tarusa ambeg hebeloho ngi arik kuhup. 
Yehuda inap inibam tom alma hubula fil welatuson arimanowen kinang 
Filistin inaben ilmig tarusa ambeg suhuloho seneg lamuhup. Yehuda inap 
winon arimanowen ik eleruk fil Efraim kinang unuk eke Samaria kinang ino 
ngi arik kuhupmu Benyamin inap arimano ik Yordan paloho Gilead kinang 
senerik lahupteg ngi amuhup. 
20Israel inap inibam ik eleruk fil welatuson famen ininggik lisoho o Asyur 
kinang fam og eneplug laruson arimanowen Kanaan inap enengginang ilmig 
ta laruk lit o pumbuk Zarfat oho ilmig tahup. Yerusalem inap o Babilonia 
inaben o Sefarad og eneplug laruson arimanowen o pumbuk Yehuda 
kinangma ik ambut fil werehon arimano ngi amuhup. 
21Tom Sion fam welamuhubon Allahn ili og enebuhuwonen Edom inap tom 
fam werehon arimano sen enesug lamuhup. Ari roho turukmu NINIKNI Allahn 
kinang atogman atogma ki reg lit ap o pumbuk obog toho fet enesug laruhu. 

Yunus 

Yunus 1 

Yunus inowen Allah ele imbisibag ane 

1 Indam NINIKNI Allahn hun Amitai amloho Yunus fam ele uruk lit, 
2”Hat in atmihinteg o pumbuk suwon Niniwe lamihin. Niniwe inap onolok 
anggolo reg lit weregma Anden yet isarikik angge re Allahn hunusuhu ulug 
hiyag isa lahun,” ulug hiyag itfag. 
3Hiyag itfagma Yunus ino hol hibag angge famen NINIKNI Allahn niyahu 
rohon yatma hirahoma lamin ulug yali fil o Niniwe la fug angge hubula fil o 
Yopa libareg yet harukmen kou suwon misig ik saho ahik ahum pali ke 
hubula fil o Spanyol lul ulug turukmu yet hibag. Kou ino fam lamin ulug 
onggo wibareg kou waruk inap men kou fam lahibareg Allahn yet niyahu fug 
ulug o Spanyol fil hirag-hirag libag. 
4-5Laruk lit Yunus ino kou apma imbilabi wambibareg noho apeleg toho 
nohoruk latfag. Nohorukmen NINIKNI Allahn ik ahum pali ke siyelu monde 
fibagma ik haglabut hum toho waharuk lit kou ino lilibug turuk hag toho 
turuk latfag. Turukmu kou waruk inap arimano enekol haruk lit enebe wal 
tanehen ninikni ulug wel eneptukon unubam enele hi roho, ”Let nenebin, let 
nenebin!” uruk latfag. Kou ino siyag am nowen ulug wibag angge arimano 
ik ahummu hik isaruk latfag. 
6Hik isaruk latfagma kou waruk inap onowe ino imbilabi wambibareg yet 
harukmen Yunus ino nohorukmu yet hibareg at ubam ele uruk lit, ”Tu hag 
toho turukmu nungge fahet hat nohoruk lahen? In atmihinteg Hikni fam let 
nenebin ulug heng turuk lamin! Nit war amuhuk tohon hat Hikni inowen 
indi nisamisi ano,” ulug hiyag itfag. 
7Hiyag itfareg Yunus men kou waruk inap onowe ino men imbilabiyen 
lahibagma kou waruk latfag inap arimanowen enele sahaltuk lit, ”Nit 
welaheyon aruma san siyag ane tirisimu alem ari nunubam aha ulug nonoluk 



2485 

 

 
ALLAH WENE 

© 2018, Indonesian Bible Society. 
 

 
 

 

atmisiyen enehangge nunubam hik-hik amul,” ulug enele sahaltuk latfareg 
enehangge hik-hik atukmen Yunus ubam atfag. 
8Ubam atfagma kou waruk latfag inap arimanowen Yunus fam enele uruk lit, 
”We tem haren siyag ane tirikinmu alem ari nunubam aha? Hat hibam kema? 
Hat hori men hununggul unuk keyon? Nungge timin ulug waharikin?” ulug 
kapal hibag. 
9Kapal hibagma Yunus inowen, ”An Ibrani nahun. An NIKNI Allah poholmon 
ik men kinang men wal tibag ahun wel turuk lit welahi,” ulug hiyag isibag. 
10Hiyag isibareg, ”Allahn yet niyahu fug ulug hirag-hirag waharikik,” ibag. 
Ari urukmu hol hibareg kou waruk latfag inap arimano enekol anggolo 
hibareg at ubam enele uruk lit, ”Tuk fug ane tirikin!” ulug hiyag itfag. 
11Hiyag utukmu itano siyelu ine anggolo atuk latfagma ap arimanowen 
Yunus fam kapal haruk lit, ”Siyelu ari eleg amag ulug nungge ane hat hubam 
tul?” ulug kapal hibag. 
12Kapal hibagma Yunusen, ”An ik ahummu hik niyalihipmu siyelu eleg 
atmisi. Anden siyag ane tirikikmu siyelu ariyen nunusimin ulug turukon 
ketiya noluk aha,” ulug hiyag isibag. 
13Yunusen hik neyemek ulug hiyag isibahon hikit toho tuk fug angge kou 
waruk inap arimanowen ik ilanma lul ulug e fam ik il inine roho watil laruk 
latfag angge famen ik haglabut nin su atuk latfagma ik ilanma la fug teg 
latfag. 
14Ari turuk latfagma ap arimanowen NINIKNI Allah fam enele hi roho uruk 
lit, ”NINIKNI Allah, ap aru hik usul ane ari fahet Haren nit nunusuhun fug! At 
aruwen siyag ane tirisi fugmen ware feserusa puhun fug. Haren peruk lahen 
ane hikit toho ari obog toho teko laruk,” ulug sembahyang uruk latfag. 
15Uruk latfareg Yunus ino lisoho wibareg ik ahummu hik isibag. Hik isibagma 
itano ik haglabut ino eleg atfag. 

16Eleg atfagma kou waruk inap arimano NINIKNI Allah fahet enekol anggolo 
haruk lit At fahet wam waroho esetfareg Hat wel haptuk lamuhuk ulug sali 
emberuk latfag. 
17 Yunus ino hik isibag li itano NINIKNI Allahn ikan humon misig hiyag 
itfagma Yunus ambeg watfareg oluk angge pil isibag. Pil isibagma Yunus ino 
ikan ahummu weregman eneg hup hunduhuk unukoho hunduhuk 
hinahanam atfag. 

Yunus 2 

Hun Yunus inowen sembahyang uruk latfag ane 

1Hun Yunus ino ikan ahummu wereg lit IKNI Allah fam sembahyang uruk 
latfahon tu, 
2”NIKNI Allah, an asengseng toho wereg lit Hat hubam nele ine roho irikikmu 
Haren nele holtikin. Ap warehon wereg ambehen nele hi roho irikikmu 
Haren let naptikin. 
3Haren an ik ahum yaron undama hik niyarikinmu iken eneg waling 
nasugmu welatikik. Ik haglabut Haren monde ferikinon inowen an hondo 
nasug latisi. 
4An nindimuwen wenggel haruk lit NIKNI Allahn olohotman yanggal 
naptisimu nin suhuloho At wel turuk ibam fanowon ino nilen yet ha la fug 
teg perikik. 
5Iken nuwabuk hag ane turuk latisi. Ik ahum suwonen nebe abirangge hondo 
nasugmu ik ahum undaman hele wilibig anggeyen an nunggul ke hililip teg 
latisi. 
6-7An helep tuwaliyen fam wambirikikteg sok laregma fobik oho husoho 
wilip am fug teg ambeg hag toho welatikik. War atmin perikikteg nin 
suhuloho NIKNI Allah Hat hubam wenggel haruk lit let napmihin ulug 
sembahyang hubam irikikmu Hat hibam fanoma wereg lit nele holtikin. 
NIKNI Allah, Haren nele holtikinteg an ap warehon sal eneptuk ambeg hag 
toho weregma lisoho wilip naptikin. 

8Usangge let enebuk fug tohon foroho inap arimanowen Hat humbaharuk 
angge famen 
9Anden te NIKNI ulug wel haptuk lit Hat fahet wam waroho esetuk laruhuk. 
Anden Hat hubam sali irikik ane hikit toho turuk laruhuk. NIKNI Allah, Haren 
eneg ap windat enebuk teg lahen,” ulug Yunus inowen Allah wel turuk latfag. 
10Wel turuk latfagma NINIKNI Allahn ikan ino hiyag itfagma Yunus ino ik 
ilanma kog tibisik libag. 

Yunus 3 

Yunus inowen Allah ele holfag ane 

1Ik ilanma kog tibisik libagma nin eke NINIKNI Allahn hun Yunus fam ele 
uruk lit, 
2”Hat in atlug o pumbuk suwon Niniwe lamihinteg Anden hiyag hitikik ane 
hikit toho hiyag isaruk laruhun,” ulug hiyag itfag. 
3NINIKNI Allahn hiyag itfag ane hikit toho Yunus ino asum tug tibibareg o 
Niniwe libag. O Niniwe pumbuk su reg latfagma ap sa-o sa-o pumbuk ino 
atogman atogma larukmen eneg o hup pirenam atuk latfag. 
4Yunus ino o Niniwe kik libareg o pumbuk pulmu lamin ulug larukmen hup 
misig atfagma ele hi roho hiyag isaruk lit, ”Hup teng misig nubam hilag 
nuwalen 40 welamuhupmu o Niniwe aru olun aruhu,” ulug hiyag isibag. 
5Hiyag isarukmu hol hibareg Niniwe inap arimanowen Allahn hiyag utukmu 
we tem hiyag nisaruk peruk latfag. Ari peruk latfareg, ”Hiyang angge 
welamuhuk,” ulug hiyag isil laruk latfagma ap suwon toron obog tohowen 
siyag ane turukuk ulug enebene fesi lahaptuk lit suburu na fug angge 
welatfag. 
6Ari turukmu Niniwe inap onowe suwon inowen hol hibareg lehoma heriyeg 
latfag ambehen wambibareg sum wan teg latfahon hog toho embeselug fesi 
ebene lahabeg angge ulmu hur arik libag. 

7Hur arik libareg Niniwe inap obog toho hiyag isaruk lit, ”An men ap suwon-
suwon menen alem emberuk laheyon aru holeg lamok: Hit obog toho, 
henembohom sapi, domba, endetuk angge winon arimanowen oho ik men 
suburu men nahup fug! 
8Abet henembohomet hit obog toho henebene fesi lahaboho welamuhup. Ari 
roho wereg lit henele ine roho Allah fam sembahyang uruk lamuhup. Hit 
henebe wal tanehen ke hare roho laruk lit honolok ane turuk lahebon 
arimano umbusuhup. 
9Umbusuhup halug Allahn nunusuhuk perisi ane embeseruk lit 
nunumbahaku ano. At indimu ahe laharuk ane eleg aruhu halug war amuhuk 
fug,” ulug hiyag isaruk latfag. 
10Hiyag isibag ane hikit toho Niniwe inaben siyag ane turuk latfahon 
embeserukmu Allahn yet isibareg hunusuhuk ulug hiyag isibag ane ino 
imbisibareg unusibag fug. 

Yunus 4 

Allahn Niniwe inap indi enesug latfahon fahet Yunusen nirim peruk latfag ane 

1Allahn Niniwe inap unusibag fug ane fahet Yunus inowen nirim peruk lit 
ahummu het-pet haruk latfag. 
2Het-pet haruk latfareg sembahyang uruk lit, ”NIKNI Allah, an nibamen uwan 
wilip am fugmu Haren, ’Niniwe inap unusuhuk,’ ulug hiyag nitikin angge 
famen anden te, ’Haren peruk lahen ane ari fobik umbusuhun,’ irikik fug? 
Ari fahet an hirahoma lahuk ulug folo-folo o Spanyol fil larikik. Hat hubabut 
an noluk: Haren inilaheg ulug ap obog toho hindi enesug lahen, ap siyahon 
fahet oho Hat hindi folo-folo holok atuk lahen fug, ap sa-o sa-o unubam we 
fano ane eneg turuk lahen, unusuhuk peruk lahen ane folo-folo embeseruk 
lahen. 
3Ari fahet NIKNI Allah, ketiya Haren an nuwarin. An noluk wereg ane ari 
nirimen fano war atmin,” ulug hiyag itfag. 

4Hiyag itfagma NINIKNI Allahn hebeloho hiyag utuk lit, ”Haren te alem 
werehen nindi siyag toho hiyag itmin ulug ehen ano?” ulug hiyag itfag. 
5Ari ulug hiyag itfagma Yunus ino o pumbuk Niniwe inowen wilip atug 
libareg o Niniwe yali fil o sabo toron wiri fibareg o pumbuk aru fam nungge 
ane teko lamisiyon yet haminen welatmin ulug olma kibareg sakoma heriyeg 
latfag. 
6Heriyegman NINIKNI Allahn Yunus ino olok haruk ane eleg amag ulug hobut 
yako lahabe fibagma Yunus unggul pisan toho lahibag. Lahibagma Yunus 
hobut ino apma sakoma heriyeg ane fahet indimu ahiyeg anggolo roho 
welatfag. 
7Welatfagma likiyamon o sakan turukmu Allahn sohole hahon monde 
fibagma hobut inggila obog toho nibagma siyag atfag. 
8Siyag atfagma mo lahik waharikim Allahn yali filen homhomo inahan tehon 
monde fibagma itano mo oloken Yunus ino unggul ayeg narukmu il fulug 
turuk hag toho turuk latfag. Ari turuk lit Yunus indimuwen an noluk wereg 
ane nirim ulug wenggel haruk lit, ”Fano war atmin,” uruk latfag. 
9Ari ibagma Allahn Yunus fam ele uruk lit, ”Hobut ari fahet alem anggin teg 
ulug nindi siyag toho welahi peruk lahen?” ulug hiyag itfag. Hiyag itfagma 
Yunusen, ”We tem, alem angginen nindimu nolok toho welahireg fano war 
atmin peruk lahi,” ibag. 
10Ari ibagma NINIKNI Allahn at ubam ele uruk lit, ”Hobut ari we hup misig 
fam su atisireg likiyamon siyag aha. Haren hobut ari yaho ferikin fug, amug 
watuk latikin fug angge famen hobut siyag ahayon ari fahet hindi anggin 
toho welahen. 
11O pumbuk suwon Niniwe ap teng-teng angge teng obog sehelet obog 
120.000 tu siyahon, tu fanowon ulug wenggel haruk elehon men, 
enembohom winag ha fug toho werehon men unubahet Anden nundaman 
anggin toho wenggeltuk lit nungge fahet nindi enesug laruhuk fug?” ulug 
hiyag itfag. 

Mikha 

Mikha 1 

1 Hun Mikha ino ibam pumbuk toron Moresyet welatfag. Ap suwon Yotam 
men Ahas men Hizkia men enebe wal tanehen Yehuda kinang seneg latfag 
li NINIKNI Allahn o pumbuk suwon Samaria men Yerusalem men unubam 
teko lahu ane fahet hun Mikha ino hiyag utuk latfag ane suwesingga tu fam 
paloho imbibag. 

O pumbuk Samaria men Yerusalem men siyag amuhup ulug hiyag isibag ane 

2-3O pumbuk obog toho kinang atogman atogma welahebon, NINIKNI suwon 
Allah waharuk lit hiren siyag ane turuk lahebon fahet fag toho imisiyen holeg 
lamek! Ibam poholman wilip atug wambik waharuk lit punu ke laruk. 
4Tom uyuhen soptukmu hindali indokman wiyig atuk hag toho wiyig atuk. 
Ik tom famen tonggoma wamburuk hag toho masag walug wamburuk. 
5Israel inaben NINIKNI Allah enembol yig utuk lit siyag ane eneg turukon 
fahet ari obog toho teko laruk. Ap san Israel inap inindi kahal eneptukmu 
Allah enembol yig utuk? Samaria inaben inindi kahal eneptuk eleg peruk 
lahep? Ap san Yehuda inap milal eneptukmu punumu usane ruruk? 
Yerusalem inaben milal eneptukon fahet henepeleg? 
6Ari fahet NINIKNI Allahn ele urukon tu, ”Anden o pumbuk suwon Samaria 
ino halog toho olunap tubusuhukteg helep fele roho lin uhuwon arimano 
imbiloho tonggoma kila fusuhukmu olun ino hele anggur yatuk ambeg 
aruhu. 
7Usasum iren forohowon obog toho Anden lilibug toho hik-hak isaruk lit 
nunumba ulug wel eneptuk angge fahet emberuk latuson indokma yale 
fusuhuk. Samaria inaben An numbahalug nunumbasi ulug wel eneptukon 
arimanowen og isaruk angge arimano ap seliyonen walug lahupteg iren 
nunumbasi ulug wel eneptukon fahet emberuk lamuhup,” ulug Allahn ele 
uruk. 

8Samaria siyag aruhu ulug an, Mikha, nindi siyahen mene kuwa ruruk hag 
toho uba yatuk lit sum eleg angge nabiye lahuk. 
9Samaria inap yowil angge werehon fano am fug angge weregma Yehuda 
inap unubam aruhu lit teg. Yowil angge ino o Yerusalem an nori wereg 
ambeg elehet walinggoho ohowon sok horog toho wereg. 

Ap seliyon o Yerusalem horog toho waharusa ulug hiyag isibag ane 

10Siyag amuhuk ane fahet o Gat inap hiyag isa lahup fug. Iren hol hahupteg 
uba yabuhup tohon! O Bet-Le-Afra hinindi siyahen fubut watuk lamuhup. 
11O Safir hinap welahebon, hininggik hele waroho sum eleg angge hininggali 
roho ap seliyon wereg ambeg lahup. Ap seliyonen o Zanaan inap waling 
enesugmu wilip am fug teg. O Bet-Haezel inaben indam ap winon ili og 
eneptuk latusa angge famen ketiya fong watuk lit ili og enebuk fug teg. 
12NINIKNI Allahn ap seliyon hondog eneptukmu elehet o Yerusalem 
walinggoho ohowon sok horog toho waharusama o Marot inaben nir oho 
siyag amuhuk ano ulug inindi anggin toho wereg. 
13O Lakhis hinap welahebon, henembohom kuda arimano kereta lisoho 
walug laruk angge fam ilili fuhupteg longgo uhup. Siyag ane Yerusalem 
inaben uwan tuk fugmu hiren tam milal eneptuk latikip. Israel inaben Allah 
enembol yig utukon ino hit sehelimu tam inam atisi. 
14Yehuda hinap nori, ikniyen ahaloho ahun ambeg hik turuk hag toho o 
pumbuk Moresyet-Gat ap seliyon ngi amuhuben hik enebuhup. O Akhzib 
inaben honowesi suwon unubam let henebuhuk ulug hiyag isaruk angge 
famen let eneptuk lamuhup fug. 
15O Maresya hinap welahebon, Allahn ap seliyon henembeg mon enebuhumu 
henengginang iren ngi amuhup. Yehuda hinap honowesi suwon hiren ketiya 
palimuwap eneptuk lahep angge famen fobik o Adulam owikmu hirag arik 
lahup. 
16Yehuda hinap welahebon, hunumalikisi hinindi reg lahebon ininggik hele 
waroho hit hunumbahalug ap seliyon enembeg lahup. Lahubon fahet hinindi 

siyahen huhubi unggul oruk elehon ino hag toho honoruk obog toho here 
fusuhup. 

Mikha 2 

Ap enengge elehon siyahap eneptuk inap komo enepfag ane 

1Hubanggo nohoruk ambeg yinggig lit nit nonolok nangginoho tuhuk ulug 
wenggel haruk inap siyag amag! Likiya sakan tirikim ninine werehen 
hubanggo wenggeleheyon ino tul ulug siyag ane anggolo turuk. 
2O men kinang men ap winonen tohon inindimuwen hilila perukon hilaruk 
lit ap unuhesi malik men enengginang men siyahap eneptuk. 
3Ari fahet NINIKNI Allahn ele urukon tu, ”Hit siyahap henebuhuk peruk lahi 
angge re hit fano amuhuk puk fug. Siyahap henebuhuk li itano hinindi hemet 
toho wenggel hahup tohon e paleg angginon henenduhunmu umbuhukmu 
leko la fug angge sungguk hisa wambuhu. 
4Ari roho teko lahu sambil ino hiren uba yatuk lit, ’Nit mondabi siyag atukuk, 
niniyabuk aben hilarusa, nininggik hele wat neneptusa inaben nenengginang 
obog toho fibir atusa,’ ulug hunu sini uruk lamuhupmu aben abilit heneptuk 
lit hininggaliyap heneptuk lamuhup,” ulug Allahn ele uruk. 
5Fobik aben NINIKNI Allah umalikisi nin hebeloho kinang og isahup sambil 
ino ap misihen oho hit kinang hiyag hisahu fug. 
6An men seli roho wereg inaben hiyag nutuk lit, ”Haren hele urukmen 
warukmen hiyag nisa fug,” ulug ininggarehen enele urukmen warukmen 
hiyag nutuk. Iren te, ”Allahn siyahap henebuhu uk fug teg,” il laruk lit, 
7”NINIKNI Allahn Israel ninap huluwap neneptisi peruk lahen? Haren 
te NINIKNI Allah folo-folo olok haruk lit nunusuhu peruk lahen? Haren uruk 
lahenon ari hag toho At inowen tuk fug teg. Ap san fano ane turuk halug 
Allahn ele fano roho hiyag utukon hapeleg?” ulug ap arimanowen komo 
naptuk. 
8 NINIKNI Allahn ap arimano ele hiyag isarukon tu, ”Hit An numalikisi men 
seli roho welahep. Ap suwahal uruk elehonen nuwabusa ano ulug wenggel 

ha fug angge enekol eleg toho kalemma larukmen hiren it enesum 
nonggoloho hilaruk lahep. 
9Hiyap An numalikisi sehelimu werehon inibam enehiyeg toho wereg 
ambehen yanggal eneptuk lahep. It unumalikisi Anden fano-fano angge og 
isarikikon oho hiren mondabi hilaruk lahep. 
10Tuma hinindi yuwag toho welahep ha fug tehen in atug wilip atuk lamek! 
Hiren honolok ane turuk lahebon ariyen o aru mondabi siyahap tirikip. 
11Ap ele si ane uruk ahun eke henembeg walepteg, ’Anggur ahaluwe men ik 
olokon winon men hiren naruk lamuhuben anggolo aruhu,’ ulug hiyag 
heselepma hiren te ketiya eneg Allah wene hiyag nisaruk ahun tu waha ulug 
henehiyeg toho welalep.” 

Anden fobik hit palu henebuhuk ulug hiyag isibag ane 

12 NINIKNI Allahn ele urukon tu, ”Israel hinap nori, we tor angge welahebon, 
Anden fobik hit obog toho palu henebuhuk. Wam domba elehet ohoma 
kilabik waharuk hag toho Anden hit andog henebuhuk. Elehet ohoma ino 
wam domba arimanowen keleg teg hag toho henengginang fam ap keleg 
uhup. 
13Hininggik hele waroho welahep ambeg elehet walinggoho ohowon sok 
halog tubusuhukteg hit selma og heneplug wilip aruhukmu hinindi se roho 
lahup. An Allah HINIKNI raja fet henesug lahiyon ino tam larukmu hit 
nombolim laruk lamuhup.” 

Mikha 3 

Israel inap iniknisi pet eneptuk latfag ane 

1Hit ap suwon-suwon Israel inap fet enesug lahebon holeg lamek! Alem fano 
roho haltukon fahet honoluk toho welalep angge famen 
2fano ane fahet ninirim peruk lit siyag ane fahet hinindi haruk lahep. An nori 
enehap fungguli feseruk lit unuwag fam ununu werehon wisal heheg 

3naruk lahep. Unuwag lilibug turuk lit wam unu wirabul ulug kong-kong 
lahaptuk hag toho it ununu pal-pal lahaptuk lahep. 
4Hit tot welamuhupmu alem angginon hunubam atuken NINIKNI Allah fam 
let nenebin ulug henele hi roho uruk lamuhup angge famen Aren hebeloho 
hiyag hisahu fug. Iren siyag ane turuk latusa ulug aluke yig hisahu fug. 
5Allah wene hiyag isaruk inap nabi arimanowen an nori un ane hiyag isaruk. 
Ap san nungge-nungge og isarukon unubam fano amuhup ulug hiyag isaruk 
angge famen iren heng eneptukon hikit toho og isaruk elehon unubam Allahn 
hunusuhu ulug hiyag isaruk. Ari fahet NINIKNI Allahn it unubahet ele urukon 
tu, 
6”Nabi arimano fahet mo ubuk uhureg hup aruhumu hik tegma welamuhup. 
Hik tegma wereg lit nungge-nungge fulu roho yet ha fug angge teko lahu ane 
fahet hiyag isa fug teg lamuhup,” uruk. 
7Teko lahu ane fahet Allah kapal haruk inap arimano Allahn hebeloho hiyag 
isaruk elehen ininggaliyen onorohole saloho welamuhup angge famen 
8an Mikha nubam NINIKNI Allahn ahime fanowon pilabik waharuk lit 
nineyap naptukmu tu fanowon, tu siyahon ulug noluk teg lit nakol eleg toho 
Israel inaben Allah ele ying turukon fag toho hiyag isaruk lahi. 
9Nori, Israel inap fet enesug lahebon holeg lamek! Alem fano roho haltukon 
fahet ninirim peruk lit pikiron hareyap turuk lahep. 
10Hiren tuk fug ane turuk lit ap unusil laruk lit o pumbuk Yerusalem Allahn 
ngi reg ambeg ino wituk lahep. 
11Yerusalem inap onowesiyen uang og isarukon inibil atuk lit alem haloho 
emberuk. Allah amingmingangge imam arimanowen onggo og isarukon 
fahet eneg Allahn uruk latfag ane milal eneptuk. Wene hiyag isaruk inap nabi 
arimanowen uang og nisawag ulug fobik teko lahu ane fahet hiyag isaruk. 
Ari roho hit obog tohowen turuk lit, ”NINIKNI Allah nit sehelimu weregma 
siyag amuhuk fug,” uruk lahep angge famen NINIKNI Allah nit ninibil aruhu 
peruk lahep? 

12 Hiren siyag ane turuk lahebon fahet o Sion kinang obog toho hebel 
isahupteg o Yerusalem ino olunap tubusuhupmu tom Allah ibam wirig 
ambeg ino oho e fare lahaku. 

Mikha 4 

Allahn tog aptuk ane mondabi elehap tuhu ibag ane 
(Yes 2:2-4) 

1 Obog aruhu li tom NINIKNI Allah ibam wirihon ino tom winon apma regma 
at ino ine roho unduhuk lit mondabi palimu aruhu. Ap o pumbuk kinang 
atogman atogma werehon arimano mondoko tom ino alma lalug 
2enele uruk lit, ”Yakub IKNI Allah, niren oho wel turuk laheyon ibam tom 
fam wirihon ino lahulen maniyek! Nit laruk lamuhuk abunggalem fahet Aren 
hiyag nisahu ane hikit toho laruk lamuhuk. O Yerusalemen NINIKNI Allahn 
ele uruk lit tom Sion famen milal neneptuk laruhu,” ulug enele uruk 
lamuhup. 
3 O pumbuk suwon yatma horogma werehon it-it seli roho weregma At 
inowen alem unubam werehon fuki roho yet isaruk lit haloho emberuk 
laruhu. Fit ap watuk angge iren tohon yabuk witukon fahet wanggunap turuk 
lamuhup. Eneminggin ap unusuruk angge wam senggeltukon fahet filiyap 
turuk lamuhup. Ari tuhupteg o pumbuk kinang atogman atogma werehonen 
tog aptuk lit wat-war atuk lamuhup fug. It arimanowen tog aptuk ane fahet 
milal taruk lamuhup fug angge famen 
4 ap obog toho inindi yuwag toho wereg lit ininggareg enengginang fam hele 
anggur men e ara sawe hag ahen men alma heriyeg lamuhup. Ap misihen 
oho it enekolap enebuhup fug. NINIKNI Allah pohol ha kinang ha senehon 
inowen alem ari fahet sali emberuk. 
5O pumbuk kinang atogman atogma werehon arimano wal tanehen 
unumbasi wel eneptuk lit enele holtuk angge famen niren NINIKNI Allah 
misig eneg wereg ulug wel turuk lit ele holtukmen eneg welamuhuk. 

Israel inap suhuloho inibam wamuhup ibag ane 

6-7 NINIKNI Allahn ele urukon tu, ”We tot welamuhupmu wam domba unuyug 
siyag toho wereg lit linggik-longgo urukon hag toho werehon Anden nin palu 
enebuhuk. An ninggarehen indam alem angginon unubam emberuk lit yatma 
hik-hak isarikik angge famen tor angge werehon arimano fobik anggolowap 
eneptuk laruhukmu inine anggolo amuhup. An INIKNI Allah tom Sion fam 
heriyeg lit fet enesugmen eneg welaruhuk,” uruk. 
8O Yerusalem obog toho halog tebeserusa angge famen ketiya oho wam 
domba foroho ahun lehoma heriyeg ambehen ambohom fet enesug hag toho 
Allah o Yerusalem tom Sion fam heriyeg lit umalikisi fet enesug. Fobik ap 
suwon in atuk lamuhubon arimano o Yerusalem wereg lit Israel inaben tam 
kinang suwon seneg latfag hag toho iren oho seneg lamuhup. 
9Ketiya nungge fahet henele hi roho uba yatuk lahep? Nungge fahet hiyaben 
malik endebuk oho lit tanggusi naruken uruk hag toho uruk lahep? Hit 
honowesi war atusama uruk lahep? 
10Yerusalem hinap nori, hiyaben malik indag tamin ulug memeltuk lit inel-
hanel uruk hag toho turuk lamek! Ketiya hit o pumbuk Yerusalem famen 
wilip amuhupteg selma welamuhup. Ap seliyonen hondog heneplug o Babel 
lahup. Lahup ambeg inowen eneg NINIKNI Allahn let heneptuk lit ap seliyon 
ininggikmuwen windat henebuhu. 
11Ketiya o pumbuk anggolo ap enele wal-wal urukonen hunusul ulug palu 
atusareg enele uruk lit, ”O Sion ino olun atmisimu ninilen yet hulen siyahap 
tul,” uruk. 
12NINIKNI Allahn o pumbuk arimano unubam tuhuk peruk ane fahet inindi 
anggat teg elehen enele uruk. Wiramna ineyon helep fam halog turuk hag 
toho Allahn palu enebuhukteg halog toho unusuhuk peruk lit wereg. 
13Aren ele uruk lit, ”Yerusalem hinap welahebon, lalihipteg ap seliyon halog 
toho unusilihip. Anden hinineyap heneptukmu wam sapi andimbuk men 
uyug ahap men besi hahon ine anggolo wereg hag toho hit hinine aruhumu 
o pumbuk anggolo arimano sobit heheg windal-wandal toho unusuhup. 

Windal heheg unusuruk lit iren huhulangge hilaruk latusa angge arimano 
hiren walug wamuhupteg An Hinikni kinang obog toho seneg lahiyon 
nubahet emberuk lamuhup,” ulug Allahn ele uruk. 

Ap obog toho fanowap enebuhuwon ino in aruhu ibag ane 

14Yerusalem hinap welahebon, ketiya nit ap seliyonen waling nenesugmu 
welahe. Israel ninap fet nenesuhon ino ap seliyonen oroholeanggenma fit 
fam watusama hinindi siyahen fili unggul paleg fam henehap kiriring heheg 
wat taruk lamek! 

Mikha 5 

1 NINIKNI Allahn ele urukon tu, ”O pumbuk Yehuda kinang fam werehon 
obog toho suwon eneg weregma we Betlehem-Efrata ino tot teg angge famen 
o Betlehem inowen ap suwon misig in aruhureg An nunuk fam numalikisi 
Israel inap fer enesug laruhu. Umbasi tam welatfahonen ondohowonen at ino 
indag aruhu. 
2  NINIKNI Allahn umalikisi ap seliyon ininggikmu embeserisimu weregman 
eneg hiyap ap suwon ino indag tahu ulug mumaltisi hiyap inowen indag 
tahu. Malik ino indag aruhumu at ori tot welamuhubon arimano ininggik 
hele waroho wereg ambehen onori Israel inap enembeg suhuloho wamuhup. 
3Malik ino ap suwon in aruhu halug NINIKNI Allahn ineyap 
turukmu IKNI Allah palimu werehon unuk fam umalikisi fet enesug laruhu. 
At eneg suwon ulug kinang atogman atogma tem peruk lamuhupmu at 
umalikisi inindi yuwag toho welamuhup. 
4-5Aren ap obog toho fanowap enebuhu. Asyur inaben nunusul ulug waharuk 
lit elehet nit ninibam walinggoho ohowon halog isalug wamuk oho reg peruk 
lamuhup li itano it unusuhuken nit milal neneptuk lamuhup ulug ap inine 
werehon eneg in enebuhuk. In enebuhukon arimanowen nit Asyur inap 
ininggikmuwen windat nenebul ulug tog elman unusuhupteg it enengginang 
seneg lamuhup. 

Allahn Israel inap hele waroho hik isaruson let enebuhuk ibag ane 

6 Israel inap ap enele wal-wal urukon wereg ke hik-hak isaruk lit we tot 
embeseruson arimanowen fobik ap kinangmon unubam wenggel ha fug 
angge we Allahn let nenebuhu ulug wenggel haruk lamuhup. Osit men hibilil 
men we Allahn eneg kinangma pilabik waharuk hag toho nir 
oho NINIKNI famen welahe peruk lamuhup. 
7It arimano ap enele wal-wal urukon seheli ke wereg lit olomeneyen pak 
namin ulug yami ruruk hag toho welamuhup. Olomeneyen pak hondo rulug 
ayehen saluk teg lit lilmal isarukmu ap misihen oho pak ino taluk toho wa 
fug teg hag toho Israel inaben o pumbuk arimano ap anggolo werehon 
unusuhup. 
8Israel hinap nori, ap seliyon unusuruk lit obog toho elehap eneptuk 
lamuhup! 
9 NINIKNI Allahn ele urukon tu, ”Ari tuhup sambil tog abul ulug henembohom 
kuda fam lahalug larukon men, wam kudan lisoho walug laruk angge men, 
Anden obog toho eleha fusuhuk. 
10O pumbukmu ap seliyon kuhup ulug elehet yaron walinggoho ohowon 
henengginang fam werehon obog toho eleha fusuhuk. 
11Usangge hiren foroho lahebon obog toho eleha fusuhukmu fobik teko lahu 
ane fahet mungguwat unubam kapal isaruk inap hit sehelimu mondabi eleg 
lamuhup. 
12E men helep men nunumbasi ulug wel eneptuk lahebon obog toho eleha 
fusuhukmu hininggiken laltuk angge arimano fam wenggel haruk lamuhup 
fug. 
13He Asyera ninisinga poholmon wereg perukon fahet e uwag hutuk teberuk 
latikibon arimano Anden heneko hik isaruk lit o pumbuk elehet yaron 
walinggoho ohowon halog tubusuhuk. 
14O pumbuk ap enele wal-wal urukonen An nele holtuk elehon arimano 
unubahet Anden nahummu het-pet haruk lit unusuhuk.” 

Mikha 6 

Israel inap unubam alem werehen kim hahuk ulug Allahn hiyag isibag ane 

1 NINIKNI Allahn Israel inap unubam hiyag isarukon tu holeg lamek, ”Alem 
haltulen in atug maniyek! Tomen oho punuwen oho henele ilihibon 
holukag!” 
2Israel inap unubam alem werehen NINIKNI Allahn fuki roho kim isamin 
peruk. An numalikisiyen siyag ane turuk latusa imisi ane tom men helep 
tuwaliyen menen holukag. 
3 NINIKNI Allahn ele uruk lit, ”Anden hit hunubam nanggintuk lit henele ying 
heneptuk latikik? Hiyag nemek! 
4Hit Mesir inap enemingmingangge welatik ibagma Anden hininggik hele 
loloho o Mesiren hondog heneplug wilip atik iyag. Wilip atuk lit Musa men 
Harun men Miryam menen hit let heneptuk lamuhup ulug in eneptik iyag. 
5O Moab inap onowe suwon Balak inowen Israel inap siyahap enebuhuk 
peruk latfagma hun Beor amloho Bileam inowen at ubam hiyag utuk lit, 
’Allah unuk fam eneg hi enepmin,’ ibahon wenggel haruk lamuhup. Hit Israel 
hinap o Sitim embeselug ik Yordan paloho o Gilgal larukmu teko libag ane 
henepeleg aruhu fug. Ari obog toho wenggel haruk lit NINIKNI Allahn 
anggolo let neneptuk latisi ulug hinindi anggar aruhu,” ulug Allahn ele uruk. 

Allahn fano telep perukon fahet ibag ane 

6Israel inaben enele urukon tu, ”NINIKNI Allah palimu werehon wel tul ulug 
At olohotma lalug nungge og utuk lamuhuk? Wam sapi kabiniyon fanowon 
walug At olohotma yaltuk lamuhuk ano? 
7Wam domba teng-teng angge men fano-fano angge winon winag isa fug 
tohon NINIKNI Allah fahet imbila halug fano embehesa pelep ano? Niren 
siyag ane turuk latukukon eleg amag ulug nunumalikisi wandabon At fahet 
yal enepla?” 
8Eleg-o nori! NINIKNI Allahn niren fano ane turuk lamuhukon fahet hiyag 
nisaruk latisiyon tu, ”Henehiyehen nit-nit let-ler atuk amul ulug fano ane 

eneg turuk lit hinindi apma roho wereg lit HINIKNI Allah men mangno roho 
welamuhup!” irisi. 
9Ap inindi anggat tehonen NINIKNI Allah unuk fahet enekol haruk. Ari fahet 
hol hemek! NINIKNI Allahn ap o Yerusalem werehon unubam ele hi roho uruk 
lit, ”Hit hinibam tuma welahebonen Anden iminon tu hol nasug lamek: 
10Ap unubabut onolokonen enele ying eneptuk lit enenggengge hilaruson 
inibam foroho ane ari An napeleg aruhu fug. Iren suburu sum toron fam fani 
rurukmu anggin eleg angge famen anggin teg ulug enele si urukon fahet An 
nirim. 
11Ari roho un ane til-wil norukon ino Anden nambolmaya fusuhuk fug. 
12Hit o pumbuk tu fam welahebon obog tohowen henembilikanggen piren 
teg lit si-si ane eneg urukmu tung inap hit men werehon arimanowen oho 
onolok ane til-wil laruk. 
13Supmu roho til-wil laruk lahep ane fahet Anden hit hunusuruk ane ak 
tirikikteg mondabi siyahap henebuhuk. 
14Hiren suburu naruk lamuhup angge famen henehummu atuk elehen hinal 
piyag toho welamuhup. Ap seliyonen hilahup tohon ulug henenggengge 
walug hirahoma imbik lahup angge arimano obog toho longgo uhu. We tor 
angge foroho lamuhup angge arimano ap seliyonen huhulangge hilawag ulug 
ininggikmu umbuhuk. 
15Hiniyabukmu anggen fok turuk lamuhup angge famen nungge-nungge 
tahantuk lamuhup fug. E zaitun anggen tahanoho pereltuk lamuhup angge 
famen ahaluwe henebene lahaptuk lamuhup fug. Hele anggur anggen paloho 
pete ruruk lamuhup angge famen ahaluwe naruk lamuhup fug. 
16Ap suwon Omri men amloho Ahab ori men inindimuwen un ane wenggel 
haruk lit enesupmu roho amben siyahon eneg turuk latfag hag toho hiren 
oho turuk lahep. Ari fahet Anden hit hinibam pumbuk aru halog toho siyaha 
fusuhukmu ap o pumbuk winamonen hol halug enekolen unum yinggiltuk 
lit wasubag sup isalug hininggaliyap heneptuk lamuhup,” uruk. 

Mikha 7 

Israel inap unubabut siyahon fahet ibag ane 

1Yihi, an mondabi siyag aruhuk! Ap eke suburu oboken ap iniyabukmu hele 
anggur anggen tahanoho naminon wereg ano ulug yami rik laruk. Larukmen 
yabuk ngi inaben anggen obog toho tahan tarusareg misig oho embeseruson 
wereg eleg hag toho an oho ari hag toho welahi. 
2Ap Allah fam wenggel harukon obog toho kinang tu famen eleg atusa, pikir 
ane turukon misig oho wereg eleg. Ap obog tohowen nare ware fesemin 
peruk lit yebangge yep turuk. 
3Onolok ane ininggik se roho turuk, onowesiyen nungge-nungge heng enebil 
laruk, alem haltuk inaben uang og nesemek il laruk. Ap ununuk suwon 
inindimuwen peruk ane hikit toho unggum kong turuk. Ari roho turuk lit 
mun ane man ane hebel-pebel isaruk lit ap inindi nonghonga feseruk. 
4It sehelimuwon unubabut fano reg perukon alog-alog angge hag toho wereg. 
Pikir ane turuk inap wereg perukon arimano e folim hag toho wereg. Ari 
fahet Allah amingminganggeyen hit hiyag hisaruk latusa ane hikit toho 
Allahn ap siyag ane turukon unusuhuk perisi sambil horog atisi. Horog 
atisimu ap obog toho inindi nonghong uruk lamuhup. 
5Ari roho turukmu nowe noren enele si ane nubam uruk eleg peruk lamuhup 
fug. Nare nindi pulmuwon inowen nele ying naptuk eleg puk fug. 
Hinindimuwen wenggel haruk lahep ane hunuhesi huruwe lahup tohon 
hiyag isaruk lamuhup fug. 
6Amlohowen ikni apmayap turukmu ahalohowen isinga ele ying turuk 
laruhu. Hiyap ekeyen ahun isinga ubam suwahal urukmu o misig werehon 
oho seli roho welamuhup angge famen 
7anden NINIKNI Allahn fano ane nubam tuhu ulug yet teg laruhuk. Allahn let 
nabik waruhu ulug nangno ruruk laruhuk. An nele urukmu Nikni Allahn hol 
niyahu. 

Allahn umalikisi onggon enebuhu ibag ane 

8Hit ap seliyonen an inda yag nabuk fug. An fuk toho ying atikik angge famen 
nin hebeloho in aruhuk. Hik tegma welahi angge famen NINIKNI Allah an 
fahet seleg welaruhu. 
9Anden NINIKNI Allah olohotman siyag ane turuk latikik ane fahet Aren olok 
toho nubam turukon anden ha ruruk laruhuk. Ha ruruk lit 
weregman NINIKNI Allah an nibil atuk lit unggum an nubam werehon hale 
fuhu. Aren an hondog naplug hik tegman wilip aruhureg selegma 
numbahaku. NINIKNI Allahn windat nabuhu ane ari anden yet hahuk. 
10Allahn ari roho an nubam turukmu ap seliyonen oho yet hahupteg iren tam 
enele uruk lit, ”HIKNI Allah haren wel turuk lahenon kema wereg?” uruk 
latuson arimano mondabi ininggali haruk lamuhup. It arimano sabelep ap 
unuyuhen sobir isarukon hag amuhupmu anden pilap isahuk. 
11Hit Yerusalem hinap nori, elehet hinibam pumbuk walinggoho ohowon ap 
seliyonen halog toho siyahap tibahon ino hebeloho wiri fuhup sambil horog 
teg. O itano li hit henengginang hili hiyal aruhu. 
12O ino sambil hit honori ap seliyonen hondog eneplug yali fil o Asyur men 
ik ambut fil o Mesir men ik Efrat ayegma men ik suwon yenggelehon ilanma 
men tom fene hik-hak isibahon arimano suhuloho henembeg wamuhup 
angge famen 
13aben siyag ane turuk latuson fahet kinang obog toho lekma hag aruhu. 

Hindi nenesug laruhun ulug Allah ubam sembahyang ibag ane 

14 NIKNI Allah, aben wam domba foroho hag toho Hat humalikisi huwanggun 
fam fet enesug laruhun. Wam domba Haren tohon aruma ohimu siyagma 
wereg lit enemu kinang fanoma la fug teg. La fug tehen Haren o Basan men 
Gilead men hondog eneplug lahunmu tam welatfag hag toho nin hebeloho 
fanoma welamuhup. 
15Hat humalikisi o Mesir kinangman hondog eneplug wilip atuk lit aben tuk 
fug teg ane turuk latik inag hag toho nin hebeloho nit niniline turuk laruhun. 

16Ari roho turukmu yet hiyahupteg ap o pumbuk winamon inine reg angge 
famen inine eleg atuken kol waroho welahe ulug ininggali haruk lamuhup. 
Ininggaliyen enembilik ininggiken lareg lit inisanggo laroho welamuhup. 
17Pisanggo kinang ke ahum sap fam laruk lit kinang alinlan eneg nil larukon 
hag toho welamuhup. Welamuhupteg enekolen unuwag elek-elek angge 
ruruk lit hirahoma wereg ambehen wilip amuhupteg nir oho Israel 
inap INIKNI Allah apma welamuhuk ulug Hat hambeg wamuhup. 
18Allah Hat hahon winon wereg eleg. Nit Haren mumal tarikinon we tot 
welaheyonen siyag ane turuk latukukon we Haren eneg elehap turuk lahen. 
Hat hundama holok haruk lahenon amusun toho foroho lam fug angge 
hahiyeg toho hindi nenesugmen eneg welahen. 
19Haren nin suhuloho nit hindi nisaruk lit nonolok ane turuk laheyon sobit-
sabar isalug ik humon fam hik isahun. 
20Nunumbasi unubam tam sali imbinahon hikit toho nit Abraham, Yakub 
men unumalikisi welaheyon hindi nenesugmen eneg welaruhun! 

Nahum 

Nahum 1 

1 Allahn o pumbuk suwon Niniwe fam aruhu ane o Elkos ahun Nahum fam 
unug harukmu fulu roho yet hibag ane suwesingga tu fam hahareg. 

Allahn o Niniwe fam alem angginon umbuhu ibag ane 

2Aben tu Allah hag toho wereg ulug wel eneptuk ane fahet NINIKNI Allahn 
nirim peruk. At ele ying turukon fahet olok haruk lit ayeg war isaruk. At men 
seli roho werehon fahet ahummu het-pet haruk lit hebeloho unusuruk. 
3 NINIKNI Allah indi folo-folo olok atuk eleg angge famen ine anggolo reg lit 
aben siyag ane turukon apeleg am fug angge alem angginon unubam 
emberuk. At siyelu humon apmane laruk lit uyuhen sobil larukmu kinang 
ahe hina anggulog hag toho laharuk. 
4Aren ik suwon yenggelehon eleg amag ulug pet turukmu itano ubale eneg 
atuk. Ik larukon obog toho firig atuk. O Basan kinangma hoholangge anggolo 
werehon ino lilog atuk, e tom Karmel fam werehon arimano ilim atuk, e owil 
tom Libanon fam werehon loloho wamburuk. 
5At waharukmu tom obog toho yuk turuk lit punu obog toho wiyig atuk. At 
olohotman kinang lahuk wambuk turukmu ap obog toho enekolen unuwag 
elek-elek angge ruruk. 
6Allah ahummu het-pet harukmu ap sa ine roho unduhuk lam teg? Undama 
ahe laharukmu ap sa oluk welaruhu? Olok haruk ane ari indok ambulpul hag 
toho ulog turukmu helep oho halog toho lin uruk. 
7 NINIKNI Allah ubabut fano wereg. Ap enesengseng toho wereg li At apma 
hirag arik laruk. Apma larukon arimano obog toho At oluk teg angge famen 
8o pumbuk Niniwe At men seli roho werehon ino miyaloho walug lawag ulug 
ik fu monde feruk. At ele ying turukon arimano o hik teg ambeg lawag ulug 
yanggal eneptuk. 

9Hiren NINIKNI Allah fahet ubabut sa hag toho wereg ulug wenggel haruk 
lahep? At inowen ap seliyon arimano tik-tem toho elehap enebuhumu 
ininggik pireneg angge hit siyahap henebik wamuhup fug. 
10It seliyon arimano hele alohonen walabit warehon hag toho wereg. 
Nenembong se roho welamul ulug ik olokon anggolo naruk angge famen 
hoholangge lilohon indoken naruk hag toho mondabi siyag amuhup. 

Allahn Yehuda inap windat enebuhu ibag ane 

11O Niniwe ahun olok eneg turukon eke in atisireg Yehuda inap INIKNI Allah 
ele ying tuhuk ulug ori men enele sahaltuk latusa. 
12Enele sahaltukmu NINIKNI Allahn Yehuda inap unubam ele urukon tu, ”Ap 
seliyon enebe anggolo enembong se roho wamuhup halug oho aben kong-
kong hik isahupmu mondabi eleg amuhup. Anden hit apmayap heneptuk 
latikik hag toho nin fobik apmayap henebuhuk fug. 
13E paleg angginon o Niniwe inaben hunumaloma emberuson ino Anden 
kong toho hik isaruk lit hele hininggik pug heneptuson loloho windat 
henebuhuk.” 
14O Niniwe inap onowe suwon fahet NINIKNI Allahn kong toho emberisiyon 
tu, ”Hat kuwilon welahen, hat war aruhunmu sal habuhup ambeg kinang 
habultuk lahi. Hat humalikisiyen endebuhubon arimano obog toho siyag 
amuhupmu hunuk mondabi eleg aruhu. Tu Allah hag toho wereg ulug 
laltikip angge arimano oho foroho lahep ibamen elehap enebuhuk.” 
15 Punu keyen ap eke wene fanowon hiyag isil waharukon yet homok! At 
inowen, ”Tog embesehesama hinindi yuwag toho welamuhup,” ulug hiyag 
isa waharuk. Ari fahet hit Yehuda hinaben Allah wel turuk sambil 
henehiyehen yunggultuk lamuhup. Allahn windat nenebuhu halug nungge-
nungge og umuhuk ulug sali emberikip ane hikit toho og utuk lamuhup. At 
ubabut siyahon ino mondabi eleg ahama suhuloho hunusik waruhu fug. 

Nahum 2 

Ap seliyonen o Niniwe pin kuhup ibag ane 

1O Niniwe hinap nori, hit hinibam halog toho siyahap tuhuwon ino horogma 
waharuken henebe mangno roho sehen seneg lit elehet hinibam walinggoho 
ohowon alukema in arik lalihipteg ap seliyon waharuk ke kahaleg lamok! 
2O Niniwe inaben Israel inap enengginangma kuruk lit mun angge man angge 
iren tohon huhulangge hilarusa angge famen ketiya NINIKNI Allahn Yakuben 
endetfahonen ondohowon arimano nin hebeloho inineyap eneptukmu 
ununuk tam fano welatfag hag toho welamuhup. 
3Ap seliyon arimano o Niniwe pin kul ulug sing mut fam palehon wan teg lit 
ininggikmu tog piyabangge polu fam palehon seneko waharuk. Enembohom 
kudan lisoho walug laruk angge kereta arimano indok ambulpul hag toho 
umbagpag turukmu fit kaya ruruk lit iraroho in arik waharuk. 
4Kereta anggolo pinel lebeg til waharuk lit o pumbuk walinggoho la wam 
turuk. 
5La wam turukmu yet isaruk lit o Niniwe inap onoweyen otsi milal eneptukon 
arimano wol eneptuken folo-folo elehet alukema lul ulug salog-malog angge 
roho wat til laruk. Larukmu ap seliyonen elehet halog turuk angge horogma 
imbik waharuk. 
6Ik suwon latuk angge arimano husurukmu ik fu waharuken ap suwon ibam 
wereg inap enekolen unuwag elek-elek angge ruruk. 
7Ap suwon uhe asum nonggoloho hik isalug inggik lisoho o winama walug 
larukmu amingmingangge inindi siyahen yalma ele ngninuk paltuk hag toho 
uruk lit enemig ke wat taruk. 
8Ik larehon famen husoho larukon hag toho o Niniwe inap arimano obog 
toho linggik-longgo uruk. Onowesiyen enele hi roho, ”In amiyek, in amiyek!” 
ulug wol eneptuk angge famen ap misig oho in atug hebeloho waharuk eleg. 
9Niniwe inap enenggengge perak men emas men huhulangge hilalihiben 
maniyek! O pumbuk aru mun angge man angge fanowonen keleg teg. 

10Halog tibisiyek, huhulangge hiliyek, eleha fisiyek! Niniwe inap inindi 
amug-amug angge ruruk lit enelenggen kuk atukmu onorohole hik toho 
wereg. 
11Indam o Niniwe ino olomene umalik ondoho ambeg hag toho welatisi. Ap 
misihen oho elel eneptuk elegma 
12olomene kuk wilip am turuk lit umalik fahet pak senggeloho kilabik 
waharukonen keleg atuk ambeg hag teg latisi angge famen ketiya o Niniwe 
ino kema wereg? 
13 NINIKNI Allah pohol ha kinang ha senehonen o pumbuk Niniwe fahet ele 
uruk lit, ”Anden hat men seliyap haptuk lahi. Hambohom kudan walug laruk 
angge kereta arimano indokma yaluhukmu ap seliyonen hat humalikisi tog 
elman unusuhup. Mun angge man angge haren huhulangge walug waharuk 
latikin angge Anden hinggikmuwen tel isahukmu hat hotsi o kema-kema mon 
eneptuk lahenonen enele hi roho uruk ane eleg aruhu,” uruk. 

Nahum 3 

Allahn o Niniwe mondabi siyaha fusuhuk ibag ane 

1Ap enele ying enebil unusil laruk inap inibam pumbuk ino siyag aruhu! 
Likiya hupmu mun angge man angge aben tohon huhulangge walug 
waharukmen eneg o ino keleg atisi. 
2Holeg lamok! Ap seliyon kereta wam kudan walug laruk angge fam pu-pu 
angge waharuk. Enembohom folo-folo lawag ulug wanggun fam watil 
larukmu unuyug aplohok folung-folung waharuk. 
3Ap sehen seneko wam kuda palimu lahalug tog elma laruk. Karog ayeg 
indok ambulpul hag toho turukmu fit pinel lebeg turuk. Ap anggolo waroho 
lin-lan urukmu it tog elma larukon arimano ap warehon fam salog-malog 
angge roho fuk turuk. 
4O Niniwe inowen hiyap yaying turukonen hag toho til noruk latisi ane fahet 
alem angginon ari ubam atuk. Orohole fano reg anggeyen ap pamongge 
unusuruk lit o pumbuk ekeyon-ekeyon amingminganggeyap eneptuk latisi. 

5Ari fahet NINIKNI Allah pohol ha kinang ha senehonen o pumbuk Niniwe 
fahet ele uruk lit, ”Anden hat men seliyap haptuk lahi. Hat hasum 
hunggulmuwen huyugmu obog toho hog habuhukmu hat kabiyog weregma 
ap o pumbuk kema-kema werehonen yet hiyahup. 
6Anden ap anggolo iniline hinggaliyap haptuk lit yog hubam tag hubahakuk. 
7Ap san hat yet hiyahupteg enekolen humbahalug lahupteg enele uruk lit, ”O 
Niniwe aru mondabi siyag atisi. San at fahet indi siyahen uba yaruhu? Piya 
sini urukon wol enebulen kema yami enebik lul? 
8O pumbuk suwon Tebe kinang Mesir fam werehon ino ine elegma an eneg 
nine welahi peruk lahen ano? O Tebe ino ik Nil ayegma weregma ik ino 
elehet ineyon walinggoho ohowon hag toho welatisi. 
9O Etiopia inap men Mesir inap men enebe winag isa fug toho o Tebe inap 
inibil atukmu Libia inap oho Put inap oho let enebik waharusa angge famen 
10Tebe inap arimano o winama og eneplug larusa. Onowesi obog toho 
ininggik hele wat eneptuson wal-wal san ngi aruhu ulug enehangge hik turuk 
lit unumalikisi funggalman oho silimuwen oho ununggul arap toho unusil 
larusa. 
11Hit Niniwe hinap oho ik olokon nalug nenek turuk hag toho hinindi 
nonghong uruk lit ap seliyon onolohotman hirag arik lahup. 
12Hirag arik lahup ambeg arimano obog toho elehet ineyon walinggoho oho 
angge famen e anggen momi rehon hag toho welamuhup. Aben e ino elel 
harukmu anggen loloho wamburukon aben pikit naruk lamuhup. 
13Hit sehen seneg lahebon hiyap hag amuhupmu elehet hinibam walinggoho 
ohowon sok husihen ap seliyon pikit toho kuruk lit hirag arik lahup ambeg 
arimano harep pisako siyaha fusuhup. 
14Ap seliyonen hit hinibam waling henebik wam fugmu ik naruk lamuhubon 
hinanggik aliyek! It seliyon ninibam pin kik wamuhup tohon ulug helep wak 
lalihipteg elehet hinibam walinggoho kilabehon ineyap turuk lamok! 

15Mun ane man ane tuhup halug oho hit winon indoken hinarukmu winon 
tog elman hunusuhup. Hit henebe heren sunggabi mondeg hag toho welalep 
halug oho heren arimanowen yahongge elehap turuk hag toho karohen hit 
obog toho hunusuhup. 
16Ayeg waroho waruk inap arimano suhal poholma werehon winag isa fug 
teg hag toho hit men wereg angge famen heren ta roho laruk hag toho 
hunumbahalug lahup. 
17Hit honowesi arimano heren o sunen elehet alma wereg hag toho luhaloho 
wereg angge famen mowen yet isaruk halug linggik-longgo uhupmu kema 
lahasa ulug ap misihen oho hiyag enebuhu fug. 
18Hat Asyur inap onowe suwon welahenon, hat hotsi kinang wal taneg 
senehon arimano noho enepeleg toho nohoruk. It ununuk suwon arimano 
nin hebeloho in amuhup fug. Humalikisi sehen senehon arimano tom fene 
linggik-longgo urukmu it hiyako palu eneptukon eke welaruhu fug. 
19Yowilangge hubam werehon fano aruhu fug. Ap misihen oho hihit habuk 
fug teg laruhu. Hat siyag aruhun ane fahet aben hol hahupteg enehiyehen 
ininggik tag turuk lamuhup. Haren holok ane umbusuk fug angge ap obog 
toho unubam turuk latikinmu ap haren siyahap tirikin fuhon misig oho 
wereg elehen ari obog toho hubam aruhu. 

Habakuk 

Habakuk 1 

1 NINIKNI Allahn wene hiyag isaruk ahun nabi Habakuk fam hiyag utuk latfag 
ane suwesingga aru fam haharoho imbibag. 
Siyag ane turuk inap nungge fahet embeseruk lahen ulug Allah fam hiyag itfag 

ane 

2 NINIKNI Allah, anden nele ine roho let nenebin ulug Hat hubam uruk latikik 
angge famen nele holtuk latikin fug. Ap winonen siyahap neneptuk ulug nele 
ine roho Hat hubam urukmen warukmen eneg welahimu nosambil let 
neneptuk laruhun? 
3Nungge fahet onolok ane eneg nunubam atukmu yet hawag ulug an 
numbaharuk lahen? Aben siyag ane nunubam turukmu Haren yet isalug 
nungge-nungge unubam tehen ha fug teg lahen? Anden walinggoho yet 
harukmen ap enemep hinangguruk lit unusurukon eneg yet isaruk lahi. O 
kema-kema suwahal uruk lit yik aptuk lit wereg. 
4Nunumbasiyen tuk teg ane fahet komo eneptuk latfahon arimano 
embeseruk lit alem ekeyon-ekeyon fano roho haltuk eleg. Siyag ane turuk 
inaben ap inindi fanowon apmayap eneptukon ariyen alem eke hag eke hag 
werehon fano roho haltep angge famen ap siyahap eneptuk. 

Allahn Babilonia inap mon enebuhuk ibag ane 

5  NINIKNI Allahn umalikisi hiyag isarukon tu, ”O pumbuk hit walinggoho 
werehon enesehelimu teko lahu ane yet teg lamuhup! Hit honoluk wereg li 
itano Anden su ane tuhukmu yihi ulug henekol hahup. Anden tuhuk ane hit 
hinilen yet ha fugmu ap ekeyen hiyag heselep ane fahet tem toho ehek pelep 
fug. 
6Anden Babilonia inap unubabut onolokon arimano inineyap enebuhukmu 
kel ta fug angge kinang atogman atogma laruk lit kinang eke ilmig til eke 
ilmig til laruk lamuhup. 

7Babilonia inap arimanowen onolok ane turuk lit ap obog toho enekolap 
enebil laruk. It enebe hemet toho wereg lit inindimuwen wenggel haruk ane 
hikit toho eneg turuk. 
8Mene folo-folo larukon we tot apma regma enembohom kuda pupu angge 
larukon palimu reg. Olomene suburu oboken olok harukon men enembohom 
kuda mondabi onolokon men wirim teg eleg. Yatman waharuk lit 
enembohom kuda fam lahalug heriyeg lit unuyug aplohok hum toho il 
waharuk. Suwe kut inowen pisanggo watmin ulug hugmale wambik waharuk 
hag toho ap seliyon unusul ulug pupu angge waharuk. 
9It obog toho sehen seneko ap enemep hinanggul ulug waharuk. Hebeloho 
enembol fil yet ha fug angge ap ik yinggi mondeg hag toho werehen winag 
isa fug toho sen eneptuk. 
10Ap suwon-suwon sen eneptukon arimano inda yako ininggaliyap eneptuk. 
Elehet yaron fahet horog teg ulug inda yako pila rebelug laharuk lit elehet 
undama kulug o pumbuk siyahap turuk. 
11Unusulug o pumbuk winon oho siyahap tul ulug siyelu hag toho folo-folo 
laruk. Ininggareg inine fahet Allah hag toho welahe ulug siyag ane eneg 
turuk.” 

Nungge fahet nunumbaharuk lahen ulug Allah hiyag itfag ane 

12 NINIKNI Allah, indamen tulug ketiya oho Hat an Nikni hebe usa fuluwon 
welahen. Hat war am fug angge mondabi welaruhun. NINIKNI Allah, Hat 
helep humon alma heriyeg lahe ambeg welahenon, Haren Babilonia inap 
mumal eneptikinteg niren siyag ane turukon fahet nunusuhuben inineyap 
eneptikin. 
13Hat hubabut mondabi fanowonen aben siyag ane turuk lit ap unusurukmu 
hilen yet isaruk lit nirim pelen. Nungge fahet ap enele ying eneptuk inap yet 
isalug siyag ane unubam turuk lahen fug? Nungge fahet onolok inaben inindi 
tot fano inap mag-mag narukmu Hat hele eleg angge welahen? 

14Nit ap fahet Haren ikan men inini men iniknisi elehon hag toho wereg ulug 
nunumbaharuk lahen. 
15Ikan watuk asum fam watuk hag toho Babilonia inap arimanowen ap sen 
eneptuk. Seneko palu enebik kulug enehiyehen yunggultuk. 
16Babilonia inap arimanowen ikan watuk asum fet talug lit werehen tung 
inap atuk lit anggolo roho naruk. Ari fahet ikan watuk asum fam nunumba 
ulug wel turuk lit wam waroho hubu lahaptuk. 
17It arimanowen sehen fam tog sap teg lit ap enele wal-wal urukon inindi isa 
fug angge unusil larukmen eneg welamuhup ano? 

Habakuk 2 

Allahn ap san An nubam wenggel harukon fano aruhu ibag ane 

1”An winasul oho e pila regma lahalug Allah ele holmin ulug yet teg lahi 
ambeg lahaminteg NINIKNI Allah nele olokon fam ubam irikik ane fahet 
nungge ane hebeloho hiyag nitmisi ulug nangno ruruk latmin,” perikik. 
2E pila regma laharikikteg nangno rurukmen NINIKNI Allahn ele hiyag nutuk 
lit, ”Anden hiyag hitminon aben fano roho kim haruk lamuhuben seleg toho 
helep fam hahare femihin. 
3Anden hiyag hitminon fobik eneg teko lahu. Amusun toho welahi ulug hindi 
anggin toho welaruhun angge famen teko lahu fug puk fug angge nangno 
rurukmen eneg teko laruk sambil folo-folo horog aruhu. 
4Hiyag hitminon tu: Ap san siyag ane turuk halug siyag aruhu. Ap san Allahn 
peruk ane hikit toho turuk halug indi wirik toho Allah fam wenggel haruk 
ane ariyen oluk welaruhu. 
5Babilonia inap arimano nit nenenggengge anggolo welalep peruk inap 
arimano inindimu winik-wonog toho wereg lit til-wil noruk. Nit 
nenenggengge werehon aruman fano amuhuk peruk angge famen 
enenggengge arimanowen enele ying eneptuk. Ap warehon wereg ambeg ap 
kurukmen eneg fobik oho keleg am fug angge kolo reg laruhu hag toho 
Babilonia inap arimano enembilik ila regman eneg naruk lit welamuhup. Ap 

enele wal-wal urukon arimano narukmu oho unubam aruhu fug,” 
ulug NINIKNI Allahn ele hiyag nitisi. 

Allahn siyag ane turuk inap unusuhuk ibag ane 

6Babilonia inaben apmayap eneptuk inap arimanowen wasubag sup toho 
Babilonia inap fahet enele urukon tu, ”Aben tohon hilalug umbat taruk 
lahebon ari fam siyag amuhup! Ap winon unubam paleg angge wereg eleg 
angge famen paleg angge wereg ulug enenggengge hilaruk lahebon ino 
nosambil eleg aruhu?” 
7Paleg angge wereg ulug unubam lombog turuk lahep inap arimano keman 
wahasa ulug turukmen in amuhupmu hit lagmag irikim itano henenggengge 
huhulangge hilahup. 
8O pumbuk anggolowen tohon huhulangge hilaruk latikip angge famen o 
pumbuk hiren unusurukmu wilip atuson arimanowen hebeloho hit 
henenggengge huhulangge hilahup. Hiren kinang atogman atogma o 
pumbuk anggolo ap werehon unubam honolok ane turuk lit unusil laruk 
latikibon fahet siyahap henebuhup. 
9Ap unusil laruk lit enengge hilaruk latikibon ariyen hit honori men tung 
inap atikipteg suwe kut inowen ap lahuk fug teg ambeg ei wiroho wereg hag 
toho alem ekeyon-ekeyon nunubam aruhu fug ulug hinindi yuwag toho 
hinibam welahep angge famen siyag amuhup. 
10Hiren tuhuk peruk latikibon ari fahet hit honori men hininggali amuhup. 
O pumbuk anggolo roho siyahap eneptuk lit hit hininggarehen siyahap taruk 
lahep. 
11Hiren siyag ane turuk latikibon fahet o uwag arimanowen oho huluwap 
heneptukmu pobolen oho pet heneptuk. 
12Hiren honolok ane turuk lahebon palimu olun walug ap unusil laruk lit o 
pumbuk wituk lahebon siyag amuhup! 
13O pumbuk apmayap eneptuk latikibon arimano henemingmingangge 
atusareg lisag toho o wituk latusa angge famen saplangge wiri feruk latusa. 

Wituson obog toho indoken nahu. Obog toho ari NINIKNI Allah pohol ha 
kinang ha senehon inowen peruk ane hikit toho teko lahu. 
14NINIKNI Allahn ine roho turukmu ap obog tohowen holtuk lamuhupteg 
inindi onoluk teg ane ariyen saho ahiken kinang keleg teg hag toho kinang 
atogman atogma keleg teg laruhu. 
15Hit henehummu het-pet teg lit o pumbuk henengginang walinggoho 
werehon unubam honolok ane turuk latikibon siyag amuhup! Ik olokon 
hinang usulmu nalusareg nenek turuk lit sum nonggoloho enebiye weregma 
kilap usul ulug turuk hag toho ap arimano ininggaliyap eneptuk latikip. 
16It tam ininggali haruk latusama ketiya hir oho hininggali hahup. Hiren 
palimu welahe perukmen apmayap henebuhup. NINIKNI Allahn unusimin 
ulug ik olokon hinang hisahumu hit nahupteg fuk tik la fuk tik wam turuk 
lamuhup. 
17E tom Libanon fam werehon obog toho mutuk lit suwe pak oho elehap 
turuk latikibon fahet alem angginon hunubam aruhu. Hiren kinang atogman 
atogma o pumbuk anggolo ap werehon unubam honolok ane turuk lit unusil 
laruk latikibon fahet siyahap henebuhup. 
18-19Hiren e fam let nenebin uruk lit helep lebe ruruk eleg angge fam oho in 
amin uruk lahebon siyag amuhup! Aben e men helep men fam laltuk 
anggeyen ele hiyag hisa reg? E helep laltuk angge fene umbagpag turuk 
angge emas men perak men altap toho lombog turukon oho sat wereg eleg. 
Ap ininggiken laltukon arimanowen let enebuk teg? Eleg-o, nori. Laltuk 
angge arimanowen lal heneptuk. Nininggareg nininggiken turuk latukuk 
anggeyen fanowap nenebuhu ulug wenggel haruk lahep angge famen ele 
uruk eleg. 
20 NINIKNI Allah ibam fanoma weregma ap kinangma welahebon obog toho 
At olohotman henekol toho henele eleg angge welamuhup! 

Habakuk 3 

Habakuk inowen Allah ubam sembahyang ibag ane 

1Allah wene hiyag isaruk ahun nabi Habakuk inowen sembahyang ibahon tu, 
2”NIKNI Allah, Haren indam turuk latnahon fahet anden holtuk latikikteg 
nindi nakol toho welahi. Indam hine roho turuk latnag hag toho ninilen yet 
hahuken nit nonoluk weregma oho turuk laruhun. Hat hindimu holok haruk 
lahen angge famen ketiya hindi nisamihin! 
3Allah, Hat hebe usa fulu hahun welahenon, kinang Teman famen waharuk 
lahen. Tom Paran famen wambik waharuk lahen. Hat hebe umbagpag tirikim 
pohol obog toho seleg tegma kinang obog tohowen wel haptuk. 
4Pinel lebeglu ruruk lit waharuk lahen. Hat hinggik famen asinandi wilip 
atikim asinandi sehelimu hine ino hiraho feruk lahen. 
5Hat halukema ouk alem suwon monde feruk lahenma war atuk ane 
hombolim waharuk. 
6Huyuhen kinang soptikim kinang yuk turuk. Haren kinang walinggoho yet 
harikim o pumbuk obog toho enekolen lagmag uruk. Tom humon indamet 
angge werehon lilibug toho lin uruk. Punu indameron oho wamburuk. Punu 
ke indamen tulug ketiya oho Hat laruk lahen. 
7O Kusyan inap inibam halog-halog larukmu yet haruk lahi. Midian inap 
olma werehon enekolen unuwag elek-elek angge ruruk. 
8 NIKNI Allah, sa watmin ulug wam kudan lisoho walug laruk angge fam 
lahalug waharuk lahen? Ik humon fahet holok haruk lit waharuk lahen? Saho 
ahik fahet hundama het-pet teg lahen? 
9Hasehen wep toho seneg lit tog sap toho waharuk lahen. Haren kinang 
pilang teberukmu ik wilip atuk. 
10Tom alma laruk lahenma yuk turuk. Poholman osit humon wambik 
waharuk. Ik kinang apmon aplohok hum toho uruk lit ik haglabut hik tik 
lahik waharuk. 
11Tog pising turuk lahenma ambulpul ulog-ulog laruk. Fit hik haruk lahenma 
pinel lebeglu ririkim mo men pikalem men wereg ambeg hirag atuk. 

12Hat hindi inahan haruk lit o pumbuk obog toho sobit-sabar isil kinang 
atogman atogma laruk lahen. 
13An numalikisi onowe suwon Anden mumal tarikikon men windat enebuhuk 
ulug laruk lahen. Hat men seli reg inap inibam ungga fiyog toho hik isaruk 
lit olunap feseruk lahen. 
14It arimanowen sehen seneg lit hik-hak nusul ulug siyelu laruk hag toho 
waharuk. Meneyen pak watug lisoho walug hirahoman na laruk hag toho it 
inine elehon kililim-kililim lit eneplug lulteg unusul ulug enehiyeg toho 
waharuk angge famen Haren it inikni fit inggarehen tohon fam haliyogangge 
ware feseruk lahen. 
15Saho ahik ahum pulmu haglabut watuk ambeg Hat hambohom kuda fam 
lahalug laruk lahen. 
16Obog toho ari anden yet hihireg nindi nakol haruk lahi. Aplohok arimano 
hol hihireg nambilik elek-elek angge ruruk. Nuwag eleg ahareg nunu eneg 
wereg. Nuyug elek-elek angge turuk. An nangno rurukmen eneg nunusul 
ulug waharuk inap Allahn unusuhu sambil horog aruhu. 
17E ara owil turuk eleg, hele anggur anggen oho uruk eleg. E zaitun anggen 
tor angge urukon oho mondabi eleg. Yabukmu oho mun angge man angge 
wereg eleg. Nenembohom domba obog toho war atusama nenembohom sapi 
oho eleg atisi. 
18Arimano obog toho siyag atisi angge famen Hat NINIKNI Allahn fanowap 
nabuhun ulug nahiyeg toho welahi. 
19 Haren an nineyap naptukmu nuwag ine eleg atisiyon huhubi uwag ine hag 
toho atuk lahi. Haren hondog naptuk lahenma an punu ke larikim oho 
heleben nuwatuk eleg,” ibag. Habakuk inowen sembahyang ibahon ari aben 
pinggong watuk lit sini yunggultuk latfahon fahet uruk. 

Zefanya 

Zefanya 1 

1 Hun Amon amloho Yosia ino Yehuda inap onowe suwon welatfag 
li NINIKNI Allahn hun Zefanya fam ele uruk latfag. Zefanya ikni Kusyi, Kusyi 
ikni Gedalya, Gedalya ikni Amarya, Amarya ikni Hizkia welatfag. 

Allahn alem haluhu sambil fahet ibag ane 

2 NINIKNI Allahn ele uruk lit, ”Anden mun angge man angge kinangma 
werehon heroho hik isahuk. 
3Ap men wam men suwe pohol ke larukon men ikan ik ahummu werehon 
men feleng toho hik isaruk lit ap siyag ane turukon mako tulungum tik 
wambukag ulug siyahap enebuhuk. We tem toho ap obog toho kinangman 
elehap enebuhuk. 
4An ninggik ineyonen Yehuda inabet Yerusalem inabet obog toho unusuhuk. 
O inowen tu Allah hag toho wereg ulug wel turukon Baal tor angge werehon 
Anden mondabi eleha fusuhukmu Baal forohowon imam ununuk ap misihen 
oho wenggel haruk laruhu fug. 
5Ap hinawi lahalug enelenggen fam hur atuk lit mo, pikalem, suhal men fam 
sembahyang urukon arimano oho Anden elehap enebuhuk. An HINIKNI Allah 
nubam sali emberuk angge famen inikni Milkom ubam oho sali emberukon 
arimano siyahap enebuhuk. 
6Iren An INIKNI Allahn ele hiyag nisamisi ulug yami nabuk fug angge 
enembol yig nutuk,” uruk. 
7Nit NINIKNI Allah olohotma henekol toho henele eleg angge 
welamok! NINIKNI Allahn alem kong tuhu sambil horog teg. An nubahet wam 
waroho emberuk hag toho numalikisi unusukag ulug ap seliyon wol eneptisi. 
8O ino sambil tuhu ane fahet NINIKNI Allahn ele uruk lit, ”Anden ap suwon 
umalikisi men ununuk suwon men ap o winamonen enesum wan teg ane 
hikit toho wan turukon obog toho alem angginon unubam umbuhuk. 

9Iren o winaman turuk ane hikit toho sembahyang uruk lit ap enele ying 
eneptuk lit unusil laruk. Ari roho turuk lit aben tohon huhulangge walug 
inikni ibam imbik kurukmen eneg keleg atuk. 
10Anden alem arimano obog toho haluhuk sambil ino aben hol harukmen 
elehet o Yerusalem walinggoho kilabehon sok unuk Ikan irahamen ap enele 
ya nga uruk lamuhup. O keron witusa ambehen oho uba yatukmu 
punumuwen o halog toho wamburuk lit aplohok tulungum uruk laruhu ulug 
An HINIKNI Allahn uruk lahi. 
11Nori, hit hinibam ayeg waroho waruk ambeg walinggoho welahebon, it 
obog toho war amuhup ane fahet uba yatuk lamek! 
12O itano li Anden iral hunduhuk felug o Yerusalem walinggoho An nabug 
uruk inap yami enebil lahuk. Laruk lit ap enehum ouk toho nalug enele 
hemet toho NINIKNI Allahn fano aneyet siyag aneyet nunubam turuk eleg 
urukon arimano hiyag enebuhukteg alem angginon unubam umbuhuk. 
13It enenggengge aben yoholiyangge hilaruk lit inibam halog toho oluna 
fusuhup. O keron wit tahup angge famen o arimano fam welamuhup fug. 
Anggur yabuk wit taruk lamuhup angge famen anggen tahanoho ahaluwe 
naruk lamuhup fug,” uruk. 
14 NINIKNI Allahn alem obog toho haluhu sambil folo-folo horog atuk. 
Holiyok! O ino sambil enehako roho turuk inaben oho enele ya nga uruk 
lamuhup. 
15O ino sambil NINIKNI Allahn olok hahu, o ino ap asengseng toho wereg lit 
eneliplip toho welamuhup. O ino ap seliyonen mun angge man angge siyaha 
fisik wamuhup. O ino sambil hina singonen keleg tegma hik teg laruhu. 
16O ino sambil ap seliyonen o pumbuk elehet ineyon walinggoho kilabehon 
men o yaron men siyaha fusul ulug ngik-ngog turuk lit pinggong ele hum 
toho watil wamuhup. 
17 NINIKNI Allahn ele uruk lit, ”Aben An nele ying naptuk latusa ane fahet 
Anden sohuwap enebuhukmu ap inil hupnihon hag toho fatil laruk lamuhup. 

Ap seliyonen it enemep ik hag toho hilil isahupmu enebe filik turuk lit kinang 
amug war amuhup,” uruk. 
18NINIKNI Allahn olok toho tuhu sambil ino perak ili rurukon men emas 
umbagpag turukon menen ap windat enebuhup fug. Nungge fahet iren An 
enembol yig nutuk ulug undama ahe indok ambulpul hag toho laharuk lit 
kinang obog toho narukmu ap enepeleg toho weregman obog toho unusuhu. 

Zefanya 2 

Allah ambeg hebeloho wamuhup ibag ane 

1Hit ap o pumbuk winamon unubabut hag toho wereg lit hininggali eleg toho 
welahebon, hiren siyag ane turuk latikibon fahet fuki roho wenggel homok! 
2NINIKNI Allah undama indok ulog turukmu hunusuhu sambil uwanma At 
ambeg hebeloho wamuhup! Inggilangge siyeluwen walug laruk hag toho hit 
longgo uhup tohon! 
3Hit hinindi apma roho wereg lit NINIKNI Allahn komo nenepfag ane hikit 
toho turuk lahebon, NINIKNI Allah alukema wamuhup! Hit hininggareg 
apmayap taruk lit Allahn fano perukon eneg turuk lamuhup 
halug NINIKNI Allahn olok hahu sambil ino windat henebuhu lit teg. 

Allahn o pumbuk ekeyon-ekeyon alem angginon unubam umbuhu ibag ane 

4 O Gaza pumbukmu ap enele teng uhupmu o Askelon lekma hag aruhu. O 
Asdod inap arimano mo anum pulmu la fugmu ap seliyonen yanggal 
enebuhupteg o Ekron inap oho inibamen wili fusuhup. 
5Hit Filistin hinap ik ahum suwon ayegma welahebon siyag 
amuhup. NINIKNI Allahn hit hunubahet ele uruk lit, ”Anden hit obog toho 
elehap henebuhukmu ap misig oho welaruhu fug,” uruk. 
6Hit henengginang ik ayegma werehon ino wam foroho ambeg aruhumu 
wam iniknisiyen ik fahet kinang habultuk lamuhup. 
7Henengginang ino o Yehuda inap tor angge welamuhubon ngi amuhupmu 
enembohom foroho lit o Askelon inap inibam nohoruk 

lamuhup. INIKNI Allahn it fahet wenggel isaruk lit nin hebeloho fanowap 
enebuhu. 
8  NINIKNI Allahn ele uruk lit, ”O Moab inap men Amon inap menen enele 
hemet toho uruk lit, ’Yehuda inap enengginang ilmig tahuk,’ ulug An 
numalikisi ininggaliyap eneptukmu Anden hol isarikik. 
9Ari fahet An Israel inap INIKNI Allah noluk wereg lit pohol ha kinang ha 
seneg lahiyonen nele tem toho uruk lahiyon tu: O Moab kinang men Amon 
kinang men tam o Sodom Gomora siyag atfag hag toho mondabi lekma hag 
aruhumu saho eneg werehen kinang obog toho yaweyen hondo reg laruhu. 
An numalikisi we tor angge onoluk welamuhubon arimanowen o Moab inap 
men Amon inap men enenggengge huhulangge hilahupteg enengginang 
ilmig tahup. 
10Moab inap men Amon inap menen inindimu winik-wonog uruk lit 
An HINIKNI Allah pohol ha kinang ha seneg lahiyon numalikisi ininggaliyap 
eneptuk latusa ane fahet alem ari unubam aruhu,” uruk. 
11 NINIKNI Allahn Moab inap men Amon inap men enekolap enebuhureg 
kinang atogman atogma tu Allah hag toho wereg ulug wel eneptuk angge 
obog toho eleha fusuhu. Eleha fusuhumu ap o pumbuk kema-kema werehon 
wal taneg inibamen NINIKNI Allah wel turuk lamuhup. 
12  NINIKNI Allahn ele uruk lit, ”Hit Etiopia hinap oho karog Anden tohon fam 
hunusuhuk,” uruk. 
13Allah inggik ineyon ik eleruk fil leho felug o Asyur kinang siyahap turuk 
lit o pumbuk suwon Niniwe pin halog toho unusuhumu lekma hag aruhu. 
14Lekma hag aruhu ambeg ino wam pak mene luhal atuk lamuhup. Suwe 
kohoniyen o halog tuhubon sehelimu ei wirigmu siyo-mayo inowen keyenteg 
ele keyen ele uruk laruhu. E sahi o undama lombog toho wirihon halog toho 
wamburuk lit kembilik hondo ruhu. 
15Ap o pumbuk ari fam inindi yuk tuk fug angge enehiyeg toho 
yunggultukmen alem ari unubam aruhu. It inindimuwen, ”Nit men wirim 

tohon wereg eleg,” perukmen lekma hag aruhumu wam pak mene luhaloho 
welamuhup. Ari roho tuhumu ap o ino iraham ke larukon enekolen unum 
yinggiloho laruk lit wasubag sup isalug laruk lamuhup. 

Zefanya 3 

O Yerusalem siyag aruhu ibag ane 

1O pumbuk Yerusalem siyag aruhu! Siyag ane til noruk inap arimanowen 
onori siyahap eneptuk lit Allah ele ying turuk. 
2Aben enele hiyag isarukmu holtuk eleg, ap ekeyen komo eneptukmu holoho 
embeseruk. NINIKNI Allah ubam wenggel haruk lit alukema waharuk eleg. 
3It onowesi arimano olomeneyen pak nul ulug hilak turukon hag toho wereg. 
Alem haltuk inap arimano meneyen suburu mag-mag narukon hag toho 
wereg. Sono nahukon ulug we tor angge oho umbat taruk eleg. 
4Allah wene hiyag isarukon nabi arimanowen enele si uruk lit sibiling-
sibiling ane eneg uruk. Allah ibam foroho inap imam arimanowen mun angge 
man angge Allahn tohon siyahap turuk. Allahn tuk teg ane fahet kong toho 
imbibahon fahet hiyag hisaruk lahe uruk angge famen it inindimuwen peruk 
ane eneg hiyag isaruk. 
5Ari roho turuken NINIKNI Allahn o Yerusalem embeselep angge famen it 
arimano sehelimu wereg lit unubam siyag ane tuk fug angge pikir ane eneg 
turuk. Misihim oho umbusuk fug angge likiya hupmu aben tuk teg ane fahet 
komo enepfahon ineyap turuk angge famen iren ininggali ha fug angge siyag 
ane eneg til-wil noruk. 
6 NINIKNI Allahn ele urukon tu, ”Anden o pumbuk suwon ekeyon-ekeyon 
elehap eneptuk lit elehet ineyon walinggoho ohowon halog toho siyaha 
feserikikteg inibam pin halog toho olunap tebesirikikmu ap enele teng 
urusama ap misig oho kebunggalma laruk eleg. 
7Ari roho turuk latikik ane fahet nindimuwen wenggel haruk lit, ’Ketiya o 
Yerusalem inaben An nubahet enekol haruk lit Anden komo eneptikik ane 
hikit toho turuk lamuhup. Turuk lamuhup halug iren siyag ane turukon fahet 

Anden it inibam halog tubusuhuk perikik ane umbusuhuk,’ ulug wenggel 
harikik angge famen iren nin sebe roho siyag ane til-wil noruk latusa. 
8Ari fahet An in aruhukteg ap o pumbuk suwon arimano unubam suwahal 
uhuk sambil ino horog tehen yet teg lamok ulug An HINIKNI Allahn nele uruk 
lahi. Anden ap o pumbuk arimanowet onowesi suwonet palu enebuhukteg 
nolok peruk lahi ane unubam hilil isahuken kong toho emberikik. An nungge 
fahet enembol yig nutuk ulug nundama ahe indok ambulpul hag toho 
laharuken kinang atogman atogma harep pisako siyaha fusuhuk,” uruk. 

Mun ane man ane fano aruhu ibag ane 

9 NINIKNI Allahn ele uruk lit, ”Ari obog toho teko lahumu Anden ap o pumbuk 
obog toho enembilik fanowap enebuhukmu tu Allah hag toho wereg ulug 
wel eneptukon ununuk uk fug angge An HINIKNI Allah nunuk eneg uruk lit 
inindi misig toho An eneg wel naptuk lamuhup. 
10An numalikisi pilili-palala isibagma ik fuma fil o Etiopia kinangma libahon 
arimanowen oho An nubahet nungge-nungge imbik waharuk lamuhup. 
11O ino sambil hiren siyag ane anggolo turuk lit An nele ying naptuk latikip 
ane fahet hininggaliyap henebuhuk fug. Hininggaliyap henebuk fug angge 
Anden hit sehelimuwen ap enele hemet toho urukon arimano elehap 
enebuhukmu hit tom Anden tohon famen hininggareg palimuwap taruk 
lamuhup fug. 
12We ap inine eleg lit inindi apma roho werehon o ino welamuhuben hiyag 
isahukmu NINIKNI Allahn eneg mapmu nenesug ulug An nunuk uruk lit 
napma welamuhup. 
13An numalikisi Israel inap we tor angge onoluk welamuhubon arimanowen 
ap enele ying enebul ulug enele si uruk lit Anden nirim perukon turuk 
lamuhup fug. Wam domba hoholangge nalug kel taruk lit yinggig hag toho 
welamuhupmu ap misihen oho elel eneptuk laruhu fug,” uruk. 
14Israel hinap nori, henehiyeg toho welamok! Yerusalem hinap, hinindiyet 
henebeyet henele hi roho yunggultuk lamek! 

15NINIKNI Allahn ap seliyon obog toho yanggal eneptuk lit alem angginon 
hunubam emberuk ane embeserisi. HINIKNI suwon Allah hit sehelimu 
weregma nin fobik siyag amuhuk ulug henekol haruk lamuhup fug. 
16O itano li aben enele uruk lit, ”Yerusalem hinap tom Sion fam welahebon 
nori, henekol ha fug! Hininggik wiyig toho welamuhup fug! 
17Allah HINIKNI ahako roho turuk ahun ino hit men wereg lit let 
heneptukmen eneg welaruhu. Indi henesug lit ele olok toho hunubam uruk 
laruhu fug. Hit hunubahet ahiyeg haruk lit ele hi roho yunggultuk laruhu. 
18 NINIKNI Allahn ele uruk lit, ”An numalikisi o winama wereg lit Allah wel 
turuk sambil o Yerusalem la fug teg lahe ulug inindi anggin toho werehon 
arimano Anden palu enebuhukteg suhuloho hondog eneplug waruhuk. Ari 
roho turuk lit alem angginon o Yerusalem fam werehon ino elehap tuhuk. 
19O itano li Anden hit apmayap heneptuk latusa inap arimano siyahap 
enebuhukteg ap o kema-kema pilili-palala isibahon andog toho hondog 
eneplug waruhuk. Waharuk lit ap unuyug siyahon oho inibam wamuhuben 
let enebuhuk. Ari roho turuk lit it ininggali roho wereg ane hebeluhukmu ap 
o pumbuk obog tohowen it wel eneptuk lit ununuk suwap eneptuk lamuhup. 
20O itano li Anden hit honori o kema-kema hik-hak isibahon arimano oho 
palu enebuhukteg hondog heneplug hinibam waruhuk. Hiren An yet 
nasugmu hit siyag toho welahep ane hebeluhuk. Hebeluhukmu ap o pumbuk 
kinang atogman atogma werehon arimanowen hit wel heneptuk lit hununuk 
suwap henebuhup,” ulug NINIKNI Allahn ele uruk. 

Hagai 

Hagai 1 

Hagai inowen Allah ibam hebeloho wiri fuhup ulug hiyag isibag ane 

1 Hun Darius o Persia inap onowe suwon weregman mo piren libagma 
pikalem falfalikon ket inam atfag sambil ino NINIKNI Allahn 
amingmingangge nabi Hagai feneyen kinang Yehuda seneg ahun Zerubabel 
hun Sealtiel amloho ino men Allah ibam foroho inap onowe Yosua hun 
Yozadak amloho men ele hiyag isibag. 
2O ino sambil NINIKNI Allah pohol ha kinang ha senehon inowen Hagai ubam 
ele ibahon tu, ”Ap kinang tu fam werehonen enele uruk lit, ’NINIKNI Allah 
ibam hebeloho wituk li uwan lahe,’ uruk,” ibag. 
3Ibag ane ino hikit toho nabi Hagai inowen ap obog toho hiyag isaruk lit, 
4”Hit hinibam fano wiroho welahep angge famen nungge fahet Allah ibam 
halog toho lin isibahon aru wibuk fug angge welahep? 
5Ari fahet NINIKNI Allah pohol ha kinang ha senehon inowen ele urukon tu 
holeg lamek: Hit hunubam teko larukon fahet fuki roho wenggel homok! 
6Hiren suburu ei anggolo yatuk lahep angge famen we tor angge yahal taruk 
lahep. Suburu naruk lahep angge famen henehum atuk eleg. Ik naruk lahep 
angge famen hunubam atuk eleg. Henesum wan turuk lahep angge famen 
henebe inahan toho welahep fug. Ap enemingmingangge roho wereg lit 
iniyabuk wit isaruk lahep angge famen onggo hilaruk lahebon arimano sum 
kiriribon fam fani ruruk lahepma wamburuk lit longgo uruk. 
7Ari fahet hiren turuk lahep ane wenggel haruk lamuhuben An pohol ha 
kinang ha seneg lahiyonen uruk lahi. 
8Tom fam lahalug e muko walug wamuhupteg An nibam hebeloho wiri 
fuhup. Witukmu yet hisahukteg An nunuk palimuwap naptuk ulug fano 
peruk laruhuk. 
9Hiren te yatukukon anggen anggolo wilip aruhu perikip angge famen we tor 
angge eneg wilip atisi. Anggen we tor angge arimano paloho hinibam walug 

waharikipmu An nambilik ahe fu isarikikmu longgo irisi. Nungge fahet alem 
ari teko larisi? ulug An HINIKNI Allah pohol ha kinang ha seneg lahiyonen 
kapal hisaruk lahi. An nibam halog toho lin isibahon ino embeselug 
hininggareg hinibam eneg wit taruk lahep. 
10Ari fahet poholman hibilil wambik waharuk elegma kinangman nungge-
nungge wilip atuk latisi fug. 
11Anden osit pilabik waharikik fugmu kinanget tomet lilog atuk lit roti 
anggen men anggur anggen men e zaitun ahaluwe men kinangman wilip atuk 
angge obog toho ilim atusa. Ilim atusama abet wamet ap ininggiken turuk 
latusa anggeyet siyag atusa,” ulug hiyag isibag. 
12Hiyag isibagma hun Zerubabel men Yosua men Yehuda inap we tor angge 
o Babilonia kinangman suhuloho watfahon arimanowen hol hibareg 
nit NINIKNI Allahn amingmingangge Hagai aru nenembeg monde fik 
waharuk lit ele hiyag nesehekon hikit toho turuk lamuhuk 
pibareg NINIKNI Allah fahet enekol hibag. 
13Enekol hibagma nabi Hagai inowen Allahn hiyag itfag ane hikit toho ap 
arimano hiyag isaruk lit, ”An hit men welaruhuk ulug NINIKNI Allahn ele 
uruk,” ibag. 
14-15Ari ibagma NINIKNI Allahn Yehuda kinang seneg ahun Zerubabel ino men 
Allah ibam foroho inap onowe Yosua men ap we tor angge o Babilonia 
kinangman suhuloho watfahon arimano men inineyap eneptukmu 
it INIKNI Allah pohol ha kinang ha senehon ibam hebeloho wituk latfag. 

Hagai 2 

1Wituk ane ari hun Darius o Persia inap onowe suwon weregman mo piren 
libagma pikalem falfalikon fam hup uhaneg fimag atfag sambil ino ak tibag. 

Allah ibam mondabi fano welaruhu ibag ane 

Hun Darius o Persia inap onowe suwon lahibag li mo piren libagma 

2pikalem sabiron fam hup sabit fimag atfag sambil NINIKNI Allahn nabi Hagai 
feneyen ele uruk lit, 
3”Kinang Yehuda seneg ahun Zerubabel hun Sealtiel amloho ino men Allah 
ibam foroho inap onowe Yosua hun Yozadak amloho men Yehuda inap we 
tor angge o Babilonia kinangman suhuloho waharuson men hiyag isamihinon 
tu: 
4Allah ibam aru uwan halog tuk fugmu fano anggolo roho wirigmu ap san 
yet harikip? Ketiya ke roho weregma yet haruk lahep? We tem toho fano reg 
elehen 
5ketiya hit Zerubabel men Yosua men Yehuda hinap obog toho hinindi wirik 
toho wereg lit o aru hinine roho wituk lamek! ulug An HINIKNI Allahn uruk 
lahi. An pohol ha kinang ha seneg lahiyon ino hit men welaruhuk. 
6Hit o Mesir kinangman wilip atukmu Anden hit hunubam sali imbiyahon 
hikit toho An nahime hit sehelimu weregman eneg welaruhu. Ari fahet hit 
henekol haruk lamuhup fug. 
7An HINIKNI Allah pohol ha kinang ha seneg lahiyonen nele uruk lahiyon tu: 
Anden poholet kinanget ik ahum suwonet yuk tuhukon horog teg. 
8Horog aruhumu Anden ap o pumbuk obog toho hebel-pebel isahukmu fano-
fano angge iren tohon walug An nibam imbik waharukmen eneg keleg aruhu. 
Ari hag toho turuk lit An nibam aru fanowap tuhuk ulug An HINIKNI Allah 
pohol ha kinang ha seneg lahiyonen uruk lahi. 
9Umbagpag turuk angge perak men emas men obog toho An ngi reg lahi. 
10O aru indam fano anggolo wirig latisi angge famen fobik mondabi fano 
aruhumu An o aru wereg lit hit let heneptukmu fano roho welamuhup ulug 
An HINIKNI Allah pohol ha kinang ha seneg lahiyonen uruk lahi. 

Siyag angge unubam tag tehonen Allah ibam wibuhup fug ibag ane 

11-12Hun Darius o Persia inap onowe suwon lahibag li mo piren libagma 
pikalem sohowon fam hup uhaneg fimahen atfag sambil ino NINIKNI Allah 

pohol ha kinang ha senehon inowen nabi Hagai ubam ele uruk lit, ”Aben tuk 
teg ane fahet An namingmingangge imam kapal isamihinon tu: 
13Ap ekeyen wam unu Allah fahet emberukon sum fam fani roho walug 
larukmen sum ino fam suburu men osoho angge winon men hele anggur 
ahaluwe men e zaitun ahaluwe men naruk angge winon men tung turuk 
halug nungge-nungge sum ino fam tung turukon arimano usa aruhu ano?” 
ulug hiyag itfag ane ino hikit toho kapal isibagma imam arimanowen, ”Usa 
aruhu fug,” ibag. 
14Ibagma Hagai inowen nin eke it unubam ele uruk lit, ”Ap warehon 
senetukon ekeyen nungge-nungge tung turuk halug tung turuk angge 
arimano siyag angge unubam tag aruhu ano?” ulug kapal isibagma iren te, 
”Siyag angge enebene tag aruhu,” ibag. 
15Ari ibagma Hagai inowen ele uruk lit, ”NINIKNI Allahn ele urukon tu: Ap 
aruma An men hili roho werehen An nilmu ap warehon senetukon hag toho 
wereg. Siyag angge unubam tag tehen mun ane man ane ininggiken turuk 
aneyet An nubahet imbik emberukonet siyag aruhu,” ibag. 

Hinindi se roho wereg lit Allah ibam wituk lamuhup ibag ane 

16Ari ibareg Hagai inowen nin ele uruk lit, ”NINIKNI Allahn ele urukon tu: O 
yoho tu famen hit hunubam teko lahu ane fuki roho yet haruk lamuhup! An 
nibam hebeloho wituk ane ak tuk fugmu 
17hit ke roho welatikip? Ap ekeyen roti anggen sum teng misig palik lamin 
ulug iyabukmu larisi angge famen we tor angge eneg werehen sum numen 
eneg paloho walug waharisi. Ap ekeyen hele anggur ahaluwe kubag teng 
piren wak lamin ulug iyabukmu larisi angge famen kubag teng misig eneg 
walug waharisi. 
18Anden suburu inggila siyag kurukon men foloyen hom ebe narukon men 
osit helep anggen hahon men monde fik waharuk lit hininggiken turuk 
latikibon obog toho siyaha feseruk latikik angge famen hit An nambeg 
hebeloho waharikip fug ulug An HINIKNI Allahn uruk lahi. 

19O yoho pikalem sohowon fam hup uhaneg fimahen aha sambil tu An nibam 
anduli obog toho hutuk tebehep. O yoho tu famen hit hunubam teko lahu 
ane fuki roho kim haruk lamuhup! 
20Ketiya anggen fok turukon hinibam foroho lahep fug. Hele anggur men e 
zaitun men sawe men e anggen narukon winonen oho anggen uruk eleg 
angge famen o yoho tu famen Anden hit nindi hisaruk lit naruk angge 
anggolo og hisaruk laruhuk ehek,” ulug hiyag isibag. 

Hun Zerubabel ubam sali imbibag ane 

21Hup uhaneg fimahen atfag sambil ino NINIKNI Allahn inggik pireneg angge 
Hagai hiyag utuk lit, 
22”Yehuda kinang seneg ahun Zerubabel hiyag itmihinon tu: NINIKNI Allahn 
ele uruk lit, ’Anden pohol ha kinang ha yuk isaruk lit 
23ap suwon o pumbuk kema-kema werehon arimano pilap enebuhuk. 
Enembohom kudan lisoho walug laruk angge kereta arimanowet ap 
emberimu larukonet Anden hebel isahukmu wam arimano fuk toho ying atuk 
lit war atukmu ap arimano it-it wat-war amuhup. 
24O ino sambil hat Zerubabel An namingmingangge welahenon sohomangge 
ninggikmu kilabehon hag toho welaruhunen lahap habuhukmu Anden teko 
lahu peruk lahiyon hine roho turuk laruhun. Hat Anden mumal haptikikon 
welahen ulug An HIKNI Allah pohol ha kinang ha seneg lahiyonen uruk lahi 
imihin,” ulug hiyag itfag. 

Zakharia 

Zakharia 1 

Zakharia inowen fulu roho yet haruk latfag ane 
(1:1–6:8) 

Allah ambeg wamuhup ibag ane 

1 Hun Darius ino o Persia inap onowe lahibahon mo pirenehon fam pikalem 
likinon inam atfagma NINIKNI Allahn amingmingangge nabi Zakharia hun 
Ido inowen endetfahon Berekhya amloho ubam ele uruk lit, 
2-3”Haren hori hiyag isamihinon tu: NINIKNI Allah pohol ha kinang ha 
senehon inowen ele urukon tu holeg lamek! Anden hit hunumbasi fahet 
nolok anggolo haruk latik iyag angge famen ketiya hit An nambeg hebeloho 
wamuhupmu Anden hebeloho let heneptuk laruhuk ulug An HINIKNI Allah 
pohol ha kinang ha seneg lahiyonen uruk lahi. 
4Hit hunumbasi unubabut siyag toho welatfag hag toho hir oho welamuhup 
fug. It unubam An namingmingangge nabi tam welatfahon arimanowen 
enele uruk lit, ’NINIKNI Allah pohol ha kinang ha senehon inowen ele urukon 
tu holeg lamek: Hit un ke laruk lit siyag ane turuk lahebon ari imbisiyek!’ 
ulug hiyag isaruk latfag angge famen hunumbasiyen An nele holtuk latfag 
fug. 
5Ketiya hunumbasi arimano kema wereg? Iret nabi wene hiyag isaruk 
latfahonet war atuk latfag angge famen 
6An nele sobir isarukon arimano siyag amuhup ulug namingmingangge nabi 
feneyen komo eneptuk latik iyag ane arimano hikir atfag. Hikir atukmu yet 
halug hunumbasi An nambeg hebeloho waharuk lit, ’NINIKNI Allah pohol ha 
kinang ha senehon inowen nit nunubam tuhuk pibag ane hikit toho turuk lit 
niren siyag ane turuk latukukon fahet alem arimano nunubam emberisi,’ 
uruk latfag,” ibag. 

Wam kuda fam lahalug laruk ahun fulu roho yet hibag ane 

7Hun Darius ino o Persia inap onowe lahibahon mo pirenehon fam pikalem 
nanggolobon unuk Shebat inam atfagma hup uhaneg fimahen atfag sambil 

ino NINIKNI Allahn amingmingangge nabi Zakharia hun Ido inowen 
endetfahon Berekhya amloho ubam ele ibag. Ibag ane ari fahet Zakharia 
inggarehen ele ibahon tuma hahareg: 
8Yoho hubanggo anden fulu roho yet harukmen ap eke wam kuda oruk 
huluwon emberimu lahalug waharukmu yet hihi. Wam ino emberimu 
heriyeg lit tonggoma e owil fano urukon alma lahareg in aha. Wam ino 
ombolim wam kuda winon wal taneg onoruk huluwon men ip orohole hahon 
men yanggowon men wahasa. 
9Wahasama Allah amingmingangge malaikat mun ane man ane seleg toho 
hiyag nutukon eke an niraham weregma anden at kapal haruk lit, ”Nikni, 
wam kuda aruma nungge fahet wahasa?” ihi. Ihimu aren, ”Nungge fahet 
wahasa ulug unug hitmin,” ehek. 
10Ari ehekma e arimano alma unduhuk laha ahun inowen ele uruk lit, ”Nit 
waheyon aruma NINIKNI Allahn kinang atogman atogma aluwat ha lalihip 
ulug mon nenebehekma wahe,” ehek. 
11Ehekma wam winon enemberimu heriyeg inap arimanowen NINIKNI Allahn 
monde fehekon malaikat e alma unduhukon ino ubam hiyag utuk lit, ”Nit 
kinang atogman atogma aluwat hil larukmen ap obog toho inindi yuwag toho 
weregma yet esehereg wahe,” ehesa. 
12Ehesama NINIKNI Allahn monde fehekon malaikat inowen ele uruk lit, 
”NIKNI Allah pohol ha kinang ha seneg lahenon, Haren o Yerusalem men 
Yehuda pumbuk arimano men unubahet holok toho weregman eneg mo ilig 
am wirig am turukmen teng hinahan 70 atisi angge re noenam 
welamuhukmu Haren hebeloho hindi enesug laruhun?” ehek. 
13Ehekma NINIKNI Allahn malaikat mun ane man ane seleg toho hiyag 
nutukon ubam ele fano uruk lit indi yuwahap tehek. 
14Yuwahap tehekma malaikat inowen an hiyag nutuk lit, ”Hele hi roho ap 
hiyag isamihinon tu: NINIKNI Allah pohol ha kinang ha senehon inowen ele 

uruk lit, ’O Yerusalem men nantom Sion men nindi anggen teg lit nindimu 
sig hute naptuk angge famen 
15ap o pumbuk kema-kema wereg lit inindi yuwag toho werehon arimano 
fahet nolok anggolo haruk lahi. Anden ap o pumbuk arimano hiyag isaruk lit 
numalikisi fahet we tot nolok haruk lahi angge re hiren we tot enele ying 
enebuhup ulug mingming eneptikik angge famen iren An numalikisi unubam 
onolok toho turuk lit siyahap eneptusa. 
16Ari fahet An HINIKNI Allah pohol ha kinang ha seneg lahiyonen uruk 
lahiyon tu: Anden o Yerusalem hebeloho nindi haruk laruhukmu An nibamet 
ap inibamet hebeloho wiri fuhup,’ ulug ap hiyag isamihin. 
17Hiyag isamihinteg nin hele hi roho hiyag isamihinon tu: NINIKNI Allah 
pohol ha kinang ha senehon inowen ele urukon tu holeg lamek: ’Anden nin 
eke o pumbuk Yerusalem mumal tahukteg numalikisi nantom Sion fam 
werehon arimano hebeloho let eneptuk laruhukmu o pumbuk Anden tohon 
arimano mun angge man angge fanowon keleg toho welaruhu,’ imihin,” ulug 
malaikat inowen hiyag nerehek. 

Andimbuk uhan fahet fulu roho yet hibag ane 

18Anden nin eke fulu roho yet harukmen wam sapi andimbuk uhan weregma 
yet hihi. 
19Yet hihireg malaikat mun ane man ane seleg toho hiyag nutukon ino ubam, 
”Andimbuk aruma nungge fahet wereg?” ulug kapal hihi. Kapal hihimu aren 
hiyag nutuk lit, ”Andimbuk aruma ap seliyon o Yehuda inap men Israel inap 
men Yerusalem inap men apmayap eneptuk lit o kema-kema hik-hak 
isaruson wereg,” ehek. 
20Ari ehekma NINIKNI Allahn ap uhan helep simbuk teltuk angge ininggikmu 
seneg lit werehon unug nerehek. 
21Unug nerehekma anden At ubam, ”Nungge tul ulug wahasa?” ulug kapal 
hihimu Allahn hiyag nutuk lit, ”Ap seliyonen Yehuda inap hik-hak isarusama 
enembol simbuk toho weregman it uhan aruma wamuhupteg ap seliyon 

enendimbuk uhan werehon arimano kong tebeselug lilibug-lalabug toho 
siyahap enebuhup,” ulug hiyag nerehek. 

Zakharia 2 

Hele o wituk inaben wirim turukon fulu roho yet hibag ane 

1Anden fulu roho yet harukmen ap hele o wituk inaben wirim turukon 
inggikmu senegma yet hihi. 
2Yet hihireg anden, ”Kema laruk lahen?” ulug kapal hihimu aren hiyag nutuk 
lit, ”An o Yerusalem laminteg o pumbuk ino hebeloho wiri fuhup ulug yat 
toho wirim tuhubon men horog toho wirim tuhubon men wirim hamin,” ulug 
hiyag nerehek. 
3Hiyag nutukmu itano malaikat mun ane man ane seleg toho hiyag nutukon 
ino an nirahamen we tot hikip toho lahama malaikat eke ambeg waha. 
4Wahama malaikat hikip toho lahawon inowen hiyag utuk lit, ”Folo-folo 
lamihinteg ap kabiniyon hele inggikmu senehon ino hiyag utuk lit, ’Abet 
wamet anggolo amuhupteg o Yerusalem ino keleg uhup tohon ulug elehet o 
pumbuk huk toho kilabehon wahup fug. 
5Wahup fugmu NINIKNI Allah indok ambulpul turuk hag toho turuk lit o 
Yerusalem fahet elehet hag toho welaruhu. At umbagpag turukon o ino 
sehelimu welaruhu,’ imihin,” ehek. 

Ap o kema-kema hik isibahon suhuloho wamuhup ibag ane 

6-7 NINIKNI Allahn umalikisi unubam ele uruk lit, ”Anden hit o kema-kema 
yali fil, hubula fil, ik eleruk fil, ik ambut fil hik-hak hisarik iyag angge famen 
ketiya hik hisarik iyag ambeg o Babilonia kinang ino embeselug folo-folo o 
Yerusalem An nantom Sion fam wamuhup,” uruk. 
8NINIKNI Allah pohol ha kinang ha seneg ahun unuk palimu werehon an mon 
naptisiyon inowen ap seliyon hit henenggengge huhulangge hilaruson fahet 
ele uruk lit, ”Ap san hit hunusuruk halug An nilanggen siyahap naptukon 
hag toho wereg. 

9Weregma An ninggik ineyonen it apmayap enebuhukmu ap iren mingming 
eneptuson arimanowen enenggengge obog toho yoholiyangge hilahup. Ari 
obog toho teko larukmu yet hahupteg NINIKNI Allah pohol ha kinang ha 
senehon inowen an henembeg mon naptisi angge re honoluk aruhu. 
10Hit Yerusalem hinap, An waruhukteg hit sehelimu An nibam ino 
welaruhuk. Ari fahet henehiyehen henele hi roho yunggultuk lamek! ulug 
An HINIKNI Allahn nele uruk lahi. 
11Ari teko lahu li ap o pumbuk anggolo NINIKNI Allah apma welamuhuk ulug 
nambeg wamuhupteg An numalikisi amuhupmu An hit sehelimu 
welaruhuk,” uruk. Ari teko larukmu yet hahupteg NINIKNI Allah pohol ha 
kinang ha senehon inowen an henembeg mon naptisi angge re honoluk 
aruhu. 
12NINIKNI Allahn angginang winon sehelimu o Yehuda kinang eneg indi 
pulmu emberuk lit nin hebeloho o pumbuk Yerusalem ino mumal tahu. 
13Hit honoluk welahebon obog tohowen henele uk fug angge 
welamok! NINIKNI Allah ibamen wilip arik waharuk! 

Zakharia 3 

Allah amingmingangge imam Yosua fahet fulu roho yet hibag ane 

1  NINIKNI Allahn nin eke an nil fenggen nabehekma anden yet harukmen 
Allah amingmingangge imam onowe suwon Yosua NINIKNI Allahn monde 
fehekon malaikat ino alukema unduhukmu Iblis inggik pikit fil wereg lit 
suwahal ubam urukmu yet isihi. 
2Yet isarukmen NINIKNI Allahn Iblis ubam ele uruk lit, ”An o pumbuk 
Yerusalem nindi reg lahiyonen hat hubam hele imbisin ulug komo yig hutuk 
lahi. Hun aru e indoken narukmu ambiyang lisoho warukon hag toho wereg,” 
ehek. 
3Ehekma Yosua ino sum sing angge tag tehon wan teg lit malaikat olohotma 
unduhukmu 

4malaikat inowen otsi hiyag isaruk lit, ”Sum sing angge tag tehon aru 
nonggole felihip,” ehekteg Yosua hiyag utuk lit, ”Siyag ane haren turuk 
latikinon anden waruk lit elehap tihireg sum keron fanowon wan hapmin,” 
ehek. 
5Ehekteg otsi hiyag isaruk lit, ”Unggul asum sing angge tag teg elehon eke 
langguk tibiyek,” ulug hiyag esehek ane hikit toho tehesareg malaikat ino 
iline sum keron fanowon wan tebehesa. 
6Wan tebehesama malaikat inowen Yosua ubam sali emberuk lit, 
7”NINIKNI Allah pohol ha kinang ha senehon inowen ele urukon tu holeg 
lamin: Haren kalem Anden hiyag hutuk lahiyon laruk lit tu men ari men 
turuk laruhun irikik ane hikit toho turuk laruhun halug hat An nibamet 
elehet huk toho kilabeg ambehet foroho laruhunen hiyag huruhuk. Ari ulug 
hiyag hutuk lit Anden sok hut habuhukmu hat An notsi tuma unduhukon 
sehelimu kuk wilip am turuk laruhun. 
8Holeg lamin! An namingmingangge unuk Ahanuk Fanowon ino monde fik 
waruhukon fahet hat Yosua imam onowe welahenon men hotsi men 
enehangge welamuhup. 
9Ari fahet helep ilanggen sabiren werehon eke hat holohotma emberuk lahi. 
Helep ino fene An HINIKNI Allah pohol ha kinang ha seneg lahiyonen tuhuk 
peruk lahiyon eke haharoho embemin. Haharoho embemin ane ari hikit toho 
Anden siyag ane ap kinang tu fam werehonen turuk latuson obog toho 
misihim eneg elehap tuhuk. 
10Elehap tuhuk sambil ino hit hinindi yuwag toho wereg lit wal tanehen 
honori wol enebuhupmu wamuhupteg hit men ambiyeg hele anggur men e 
sawe men alma heriyeg lamuhup ulug NINIKNI Allah pohol ha kinang ha 
senehonen ele uruk,” ehek. 

Zakharia 4 

Iral emas fam wirihon fulu roho yet hibag ane 

1Malaikat mun ane man ane seleg toho hiyag nutukon ino nin hebeloho 
nambeg wahareg ap nohorukmu aben elel eneptuk hag toho elel nabehekteg, 
2”Haren nungge yet haruk lahen?” ulug kapal neyehek. Kapal neyehekma 
anden hiyag utuk lit, ”Iral emberuk ambeg emas umbagpag turukon fam 
wirihon eke yet haruk lahi. Iral emberuk ambeg palimu kou e zaitun ahaluwe 
hinanggohon fam iral sabiren topno roho wereg. Iral sabiren wal taneg e 
zaitun ahaluwe sul toho kilaptukon wereg. 
3Iral ino fuma-fuma e zaitun piren unduhukmu yet haruk lahi,” 
4ihireg, ”Nikni, iral aru men e piren aruma men alem nungge fahet 
enehangge wereg?” ulug kapal hihi. 
5Kapal hihimu malaikat inowen, ”Hat hapeleg ano?” ehekma anden, ”Yu, 
napeleg,” ihi. 
6 Ari ihimu aren hiyag nutuk lit, ”NINIKNI Allah pohol ha kinang ha senehon 
inowen hun Zerubabel fahet urukon tu holmihinteg hiyag irik lamihin: Haren 
tuhuk peruk lahenon ap inine men sehen ineyon men fam hikir aruhu fug 
angge famen An nahime famen eneg hikir aruhu. 
7Hat hele ying haptuk lamuhubon arimano tom yaron hag toho welamuhup 
angge famen Anden tom ino apmayap tuhukmu tonggo aruhu. Tonggo 
aruhumu haren An nibam hebeloho wiri feruk lit helep obog-obohon imbik 
lahakun. Imbik laharukmu itano ap enehiyehen enele hi roho fano, fano uruk 
lamuhup,” ehek. 
8Ari ehekma NINIKNI Allahn nin eke ele nubam uruk lit, 
9”Hun Zerubabel inowen Allah ibam wiruhuk ulug helep ubule yaho ferisi 
angge re helep obog-obohon oho imbik lahaku. Ari hag toho turukmu An 
numalikisiyen yet hahupteg An HINIKNI Allah pohol ha kinang ha seneg 
lahiyonen hat enembeg mon haptikikon fahet onoluk aruhu. 
10Ketiya Allah ibam hebeloho witukmu aben yet haruk lit ket eneg ak 
turusareg tor angge wiri ferusa ulug inindi siyag atuk angge famen fobik 

Zerubabel inowen helep obog-obohon ino inggikmu senegma yet hahupteg 
enehiyeg haruk lamuhup,” ehek. Ehekma malaikat inowen anden fulu roho 
yet hihi ane fahet hiyag nutuk lit, ”Iral sabiren itano NINIKNI Allah ilanggen 
wereg. Il sabiren itanowen mun ane man ane kinangma teko laruk ane yet 
haruk,” ulug hiyag nerehek. 
11Hiyag nerehekma anden kapal haruk lit, ”Iral ino fuma-fuma e zaitun piren 
unduhukon itano alem nungge fahet enehangge wereg?” ulug kapal hihireg 
12nin kapal haruk lit, ”E zaitun inggik piren famen e ahaluwe sul toho 
kilaptuk angge emas fam wirihon feneyen kou iral palimu werehon elma 
wamburukon itano alem nungge fahet enehangge wereg?” ulug kapal hihi. 
13Kapal hihimu aren, ”Hapeleg ano?” ehekma anden, ”Nikni, an napeleg,” 
ihi. 
14Ihimu malaikat inowen hiyag nutuk lit, ”It piren itano NINIKNI Allah kinang 
obog toho seneg ahun inowen An namingmingangge welamuhup ulug 
mumal eneptisiyon e zaitun ahaluwe ununggulmu hilil eneptuson wereg,” 
ehek. 

Zakharia 5 

Suwesingga pohol ke larukmu fulu roho yet hibag ane 

1Anden nin eke yet harukmen suwesingga eke pohol keyen larukmu yet hihi. 
2Yet tegman malaikat inowen an nubam ele uruk lit, ”Haren nungge haruk 
lahen?” ulug kapal neyehekma anden hiyag utuk lit, ”Suwesingga eke pohol 
keyen larukmu yet haruk lahi. Suwesingga ari yat toho wirim turukon il 
sohowen, horog toho wirim turukon il uhan minggiroho men wereg,’ ihi. 
3Ihimu aren ele uruk lit, ”Suwesingga ino fam ap kinang tu atogman atogma 
werehon huluwap eneptuk ane hahareg. Fuma fil aben tohon hirag tarukon 
arimano kinang tu famen eleg amuhup ulug hahareg, fuma fil Allah unuk 
fam tem toho ihi uruk anggeyen enele si ane urukon arimano eleg amuhubon 
fahet hahareg. 

4NINIKNI Allah pohol ha kinang ha senehon inowen ele uruk lit, ’Anden 
huluwap eneptuk ane ari monde fik waruhukmu aben tohon hirag taruk inap 
inibam men enele si ane uruk inap inibam men kuhureg weregman eneg o 
arimano eyet helebet halog toho lin-lan uhup,’ ehek,” ulug hiyag nerehek. 

Hiyap kubag elma weregma fulu roho yet hibag ane 

5Malaikat mun ane man ane seleg toho hiyag nutukon ino nin hebeloho 
wahareg an nubam ele uruk lit, ”Alem winon eke inam atukmu yet himin!” 
ehekma 
6anden, ”Ari nungge?” ulug kapal hihimu aren hiyag nutuk lit, ”Kubag eke 
wereg,” ehekteg, ”Kubag ari elma ap kinang tu fam werehonen siyag ane 
turukon keleg toho wereg,” ehek. 
7Ari ehekma anden yet harukmen kubag abilit ine anggolowon ino husoho 
laharukmu hiyap eke elma heriyegma yet hihi. 
8Yet hihimu malaikat inowen, ”Allah ele ying turuk ane ari!” uruk lit hiyap 
ino nin hebeloho kubag elma pilabehekteg abilit lare fehek. 
9Lare fehekma anden lahap harukmen hiyap piren ininggik pibalu aherabul 
hag toho wereg lit pohol keyen wahasareg kubag ino oko walug nin hebeloho 
pohol keyen lahasa. 
10Lahasama anden malaikat ino ubam, ”Hiyap ino o kema walug laruk?” ulug 
kapal hihimu 
11aren hiyag nutuk lit, ”O Babilonia kinangma lalusareg hiyap ino wel turuk 
ibam eke wiri felug hiyap kubag elma werehon ino lehoma unduhuk fik 
lahakup,” ulug hiyag nerehek. 

Zakharia 6 

Wam kudan lisoho walug laruk angge fulu roho yet hibag ane 

1Anden nin eke fulu roho yet harukmen wam kudan lisoho walug laruk angge 
kereta uhan tom ine angge tembaga eneg werehon piren honggolegman wilip 
ahasa. 

2Kereta tamon wam kuda onoruk huluwonen lisoho walug larukmu, 
pirenehon wam kuda onoruk singonen, 
3hinahanehon wam onoruk yanggowonen, uhanehon wam onoruk 
panduhabonen lisoho walug lahasa. Wam arimano inine roho larukmu yet 
isihi. 
4Yet isihireg anden malaikat mun ane man ane seleg toho hiyag nutukon ino 
ubam nele uruk lit, ”Nikni, kereta aruma nungge fahet wahasa?” ulug kapal 
hihi. 
5Kapal hihimu aren hiyag nutuk lit, ”Kereta itano NINIKNI Allah kinang obog 
toho senehon olohotman wahasareg wal taneg yali fil, hubula fil, ik eleruk 
fil, ambut fil lalusa. 
6Wam kuda onoruk singon itano ik eleruk fil o Babilonia kinangma larukmu 
onoruk yanggowon hubula fil, onoruk panduhabon ik ambut fil lalusa,” ehek. 
7Ari ehekma wam kuda inineyon arimano inindi ahe roho lul ulug turukmen 
malaikat inowen ele uruk lit, ”Kinang walinggoho aluwat hil aliyek!” ulug 
hiyag esehekma lahasa. 
8Lahasama malaikat inowen an nubam ele hi roho uruk lit, ”It o Babilonia 
kinangma lahason arimanowen turuk lamuhup ane ariyen NINIKNI Allah 
indimu olok harukon yuwag aruhu,” ehek. 

Allahn Yosua ap suwon lahabuhup ibag ane 

9 NINIKNI Allahn an nubam ele uruk lit, 
10”Ap o Babilonia kinangma hik isaruson ununuk Heldai men Tobia men 
Yedaya menen pen hisa waharusareg hun Zefanya amloho Yosia ibam wereg. 
Iren fano-fano angge emas men perak men hat og humul perukon foroho lit 
werehen hat o yoho enembeg lamihin. 
11Lamihinteg og humusa angge perak men emas men wamihinteg ap suwon 
unggulmu lahaptuk angge eke wiri femihin. Wiri femihinteg hun Yozadak 
amloho Yosua Allah amingmingangge imam onowe ino unggulmu lahabik 
lamihin. 

12Lamihinteg Yosua hiyag utuk lit, ’NINIKNI Allah pohol ha kinang ha senehon 
ele urukon tu holeg lamin: Hun Dauren ondohowonen endebuhubon unuk 
Ahanuk Fanowon ino waruhureg at welaruhu ambehen anggen anggolo wilip 
aruhu. Wilip aruhumu aren An nibam oho wiruhu. 
13We tem toho An nibam wiri fuhu! Lehoma hur arik lahakureg ap suwonen 
tuk teg ane hikit toho turuk lit umalikisi fet enesug laruhu. At iraham An 
namingmingangge imam eke wereg lit let turuk laruhu. Aret imam inowet 
inindi misig toho wereg lit ininggik ahandip toho welamuhup. 
14Ap suwon unggulmu lahaptuk angge ino An nibam imbik kuhupteg foroho 
lamuhup. Ap san lahaptuk angge ino yet haruk halug hun Heldai men Tobia 
men Yedaya men hun Zefanya amloho Yosia indi fanowon ino men fahet 
wenggel haruk lamuhup,” ehek. 
15Ap yatman wamuhubon nit men ambiyeg NINIKNIAllah ibam wiri feruk 
lamuhuk. Ari roho turukmu yet isahupteg NINIKNI Allah pohol ha kinang ha 
senehon inowen an mon naptisi angge re honoluk aruhu. Hiren 
hit HINIKNI Allah ele fuki roho holtuk lamuhup halug eneg ari obog toho teko 
lahu. 

Zakharia 7 

Hiyang angge fanowon fahet ibag ane 

1Hun Darius ino o Persia inap onowe lahibahon mo uhanehon fam pikalem 
sohowon unuk Kislew inam atfagma hup uhanam atfag sambil 
ino NINIKNI Allahn hun Zakharia ubam ele ibag. Ele ibag ane ari fahet 
Zakharia inowen ele ibahon tu: 
2O ino sambil o Betel inap arimanowen hun Sarezer men Regem-Melekh otsi 
men NINIKNI Allahn hindi nisamihin ulug sembahyang ilihiben o Yerusalem 
lalihip ulug mon eneptusama waharusa. 
3Waharusareg NINIKNI Allah pohol ha kinang ha senehon ibam lalug Allah 
amingmingangge imam men nabi men kapal isaruk lit, ”Mo ilig am wirig am 
turukmen pikalem fuwabon inam atukmu niren subangge roho ninindi 

siyahen uba yatuk lit suburu na fug angge hiyang wereg latukuk hag toho nin 
fobik ari hag toho turuk lamuhuk ano?” ulug kapal isarusa. 
4Kapal isarusama NINIKNI Allah pohol ha kinang ha senehon inowen an 
nubam ele uruk lit, 
5”Yehuda inap men imam aruma men hiyag isamihinon tu: Pikalem 
uhanehon men sabiron men inam atukmu hiren piya sini uruk lit hiyang 
welahebon ari subangge roho turukmen eneg mo ilig am wirig am turukmu 
teng hinahan 70 atisi. Ari roho turuk latikibon ari An nubahet turuk latikip 
ano? 
6Hiren ik men suburu men naruk latikip halug oho hit hininggareg fahet eneg 
naruk latikip,” irisi. 
7Irisi ane ari hikit toho NINIKNI Allahn amingmingangge nabi tam welatfahon 
feneyen oho ele uruk latfag. O itano li o Yerusalem men o pumbuk 
walinggoho werehon men ap enebe anggolo wereg lit inindi yuwag toho 
weregma ik ambutmu oho punumu oho ap wereg latfag. 
8Ari roho welatfag li NINIKNI Allahn hit hunumbasi hiyag isaruk latfag ane 
ari fahet At inggarehen an hiyag nutuk lit, 
9”An pohol ha kinang ha seneg lahiyonen indam oho uruk latik iyahon tu: 
Hit hinindi wirik toho wereg lit alem obog toho fano haltuk lamuhup. Hit-
hit hinindi roho wereg lit let-ler atuk lamuhup. 
10Hiyap yuwohon men malik suwarehon men ap pohon men inilaheg toho 
werehon men enele ying eneptuk lamuhup fug. Hit hinindimuwen nare 
siyahap timin ulug wenggel haruk lamuhup fug ulug hiyag isaruk latik iyag 
angge famen 
11hit hunumbasiyen holtul fug ulug inisanggo lat taruk lit enembol yig nutuk 
latfag. 
12An nahime feneyen namingmingangge nabi tam welatfahon hiyag isaruk 
lit, ’Numalikisiyen tu men ari men turuk lamuhup ulug komo eneptuk lahi 
ane ap hiyag isil lalihip,’ ulug mon eneptuk latik iyag angge famen hit 

hunumbasi inindi helep arikon hag toho wereg lit An nele holoho embeseruk 
latfag. Imbisibag ane ari fahet An nolok anggolo haruk latik iyag. 
13An nele urukmu iren hol niyaruk latfag fug hag toho Anden oho iren enele 
nubam urukmu holtuk latik iyag fug. 
14Ari fahet siyeluwen inggilangge walug laruk hag toho Anden hit hunumbasi 
arimano o pumbuk kema-kema iren yet hibag fug ambeg hik-hak isiyagma 
kinang fanowon tu lekma hag atisi ulug ap misig oho laruk latfag fug,” ulug 
hiyag nitisi. 

Zakharia 8 

Allahn Israel inap fanowap enebuhuk ibag ane 

1 NINIKNI Allahn nin eke an nubam ele uruk lit, 
2”An HINIKNI Allah pohol ha kinang ha seneg lahiyonen nele uruk lahiyon tu: 
O pumbuk Yerusalem nindi anggen teg lit nindimu sig hute naptuken ap 
seliyon fahet nolok anggolo haruk lahi. 
3An HINIKNI Allahn nele uruk lahiyon tu: An nin hebeloho o Yerusalem 
lahukteg numalikisi sehelimu welaruhuk. Sehelimu welaruhukmu o 
Yerusalem unuk salikap toho Sali Ibam suwalegma An nantom unuk Tom 
Fanowon suwaleg laruhu. 
4An HINIKNI Allah pohol ha kinang ha seneg lahiyonen nele uruk lahiyon tu: 
O itano li ap hiyap men amusun toho weregman eneg sabal amuhupteg 
wanggun tomuk toho laruk angge ininggikmu seneg lit o silimu heriyeg 
lamuhup. 
5Malik ap umalik hilani malik ying aptukon o Yerusalem keleg aruhu. 
6An HINIKNI Allah pohol ha kinang ha seneg lahiyonen nele uruk lahiyon tu: 
Hit An numalikisi we tor angge honoluk welahebonen Anden ihiyon ari aben 
tuk fug tehon fahet ehek pelihip ano angge famen Anden eneg tuk teg lit 
welahi. 

7-8An HINIKNI Allah pohol ha kinang ha seneg lahiyonen nele uruk lahiyon 
tu: An numalikisi ininggik lisoho mo lahik waharuk fil oho ubuk uruk fil oho 
og eneplug libagma Anden windat enebuhukteg hondog eneplug waruhukmu 
nin hebeloho o Yerusalem welamuhup. Wereg lit An numalikisi amuhupmu 
An it Inikni wereg lit ninggik obog isa fug angge fet enesug laruhuk. 
9An HINIKNI Allah pohol ha kinang ha seneg lahiyonen nele uruk lahiyon tu: 
Allah ibam wibuhuk ulug helep ubule yaho ferusa sambil nabi arimanowen 
enele hiyag hisarusa ane fahet hiren ketiya oho wenggel haruk lit hinindi 
wirik toho welamek! 
10An nibam hebeloho wibuk fugmu ap men wam menen yabuk asengseng 
toho wituk latusa angge famen anggen wilip atisi fug. Ap seliyonen kahal 
enesuhen ap inibamen wilip am fug teg latusa. Ap obog toho onori men wat-
war atuk lamag ulug Anden seliyap eneptuk latikik angge famen 
11ketiya hit An numalikisi we tor angge honoluk welahebon Anden hebeloho 
naluke yig hisaruk laruhuk ulug An HINIKNI Allah pohol ha kinang ha seneg 
lahiyonen uruk lahi. 
12An numalikisi inindi yuwag toho wereg lit anggen fok turuk lamuhupmu 
osit anggolo pilabik waharuken hele anggur anggen fano yihikmu kinangman 
oho anggen eke hag eke hag fano wilip atuk laruhu. Ari roho turuk lit hit An 
numalikisi we tor angge honoluk welahebon mun angge man angge fanowon 
og hisaruk laruhuk. 
13Indam ap o kema-kema werehonen ap eke huluwap timin peruk latfag 
halug Yehuda inap men Israel inap men mondabi siyag atusa hag toho ar oho 
siyag amag uruk latfag angge famen ketiya Anden hit windat henebuhukmu 
hit feneyen ap anggolo fano amuhup. Ari fahet hit hinindi wirik toho wereg 
lit hiniyabuk hinine roho wituk lamuhup! 
14An HINIKNI Allah pohol ha kinang ha seneg lahiyonen nele uruk lahiyon tu: 
Hit hunumbasiyen siyag ane turuk lit An nindi nolokap turuk latfagma An 

nindimuwen siyahap enebuhuk ulug wenggel halug nindi isa fug angge 
unusuruk latik iyag angge famen 
15ketiya Anden hebeloho o Yerusalem inap men Yehuda inap men unubam 
fano ane turuk laruhuk ulug wenggel haruk lahi. Ari fahet henekol haruk 
lamuhup fug. 
16Hiren turuk lamuhubon fahet Anden iminon tu: Henele tem toho uruk lit 
nit-nit mangno roho welamuhuk ulug alem haloho emberuk ambehen 
unggum fano haltuk lamuhup. 
17Hinindimuwen nare siyahap timin ulug wenggel haruk lamuhup fug. 
Henele si ane uruk liren tem toho ihi uruk lamuhup fug. Ari obog toho fahet 
An nirim peruk lahi ulug An HINIKNI Allahn uruk lahi,” ulug hiyag nitisi. 
18Hiyag nitisireg NINIKNI Allah pohol ha kinang ha senehon inowen nin ele 
nubam uruk lit, 
19”An HINIKNI Allah pohol ha kinang ha seneg lahiyonen nele uruk lahiyon 
tu: Mo eke fam eke fam pikalem uhanehon men fuwabon men sabiron men 
numon men inam atukmu suburu na fug angge hiyang welamuhup li 
itano hit Yehuda hinaben indam uba yatuk latikip hag toho tuk fug angge 
Allah wel tul ulug henehiyeg toho wereg lit henele hi roho yunggultuk 
lamuhup. We henele tem toho uruk lit hit-hit mangno roho welamuhup ane 
hinindiyen yami ruruk lamuhup,” ulug hiyag nitisi. 

Ap o pumbuk kema-kema werehon fano amuhup ibag ane 

20 NINIKNI Allahn nin hiyag nutuk lit, ”An HINIKNI Allah pohol ha kinang ha 
seneg lahiyonen nele uruk lahiyon tu: Fobik ap o pumbuk kema-kema 
werehon o Yerusalem waharuk lamuhup. 
21O Yerusalem lul ulug ap o pumbuk ekemon eke fam lahupteg ap unubam 
enele uruk lit, ’NINIKNI Allah pohol ha kinang ha senehon ambeg lulteg At 
ubam hindi nisamihin ulug sembahyang uhuken nit men hit men ambiyeg o 
Yerusalem lulen maniyek!’ uruk lamuhup. 

22Ari roho il laruk lit ap o pumbuk suwon inine roho werehon mondoko 
wamuhupteg An HINIKNI Allah pohol ha kinang ha seneg lahiyon nolohotma 
lalug hindi nisamihin ulug nubam sembahyang uruk lamuhup. 
23An HINIKNI Allah pohol ha kinang ha seneg lahiyonen nele uruk lahiyon tu: 
O itano li ap enele wal-wal urukon enebe numen Yahudi ahun misig iraham 
lalug sum atog seneg lit at ubam, ’Aben te Allah hat men wereg urukmu hol 
harukukteg nit hat men ambiyeg o Yerusalem lulen hiyag nimin,’ uruk 
lamuhup,” ulug hiyag nitisi. 

Zakharia 9 

Fobik Allah umalikisi fano amuhup ibag ane 
(9–14) 

O pumbuk Israel inap walinggoho werehon Allahn alem angginon unubam 
umbuhu ibag ane 

1  NINIKNI Allah ilen Israel inap ununggul unuk wal taneg werehon kim 
isaruk hag toho o Aram inap oho kim isaruk. Ari fahet it unubam fobik teko 
lahuwon fahet Allahn ele kong toho irisi. Wene ari o Hadrakh kinangma 
larisireg amusun toho Aram inap inibam pumbuk suwon Damsyik welaruhu. 
2O Damsyik embeselug kinang horogma werehon Hamat keyen ap inindi 
anggat tehon wereg ambeg o pumbuk Tirus men Sidon men oho lahu. 
3Tirus inap arimanowen inibam walinggoho elehet yaron eke wibareg wereg 
lit kinang alinlan anggolo wereg hag toho ili ruruk angge perak men emas 
men anggolo andog toho lahabil laharusa angge famen 
4Ninikni Allahn enenggengge obog toho oko walug ik ahummu hik isahumu 
inibam pumbuk ino indoken nahu. 
5Ari roho turukmu o Askelon inaben yet hahupteg enekol haruk lamuhup. O 
Gaza inaben oho enekolen unuwag elek-elek angge ruruk lamuhup. O Ekron 
inap arimanowen nit ninibil atukon Tirus inap arimano eleg atusa ulug inindi 
anggin aruhu. O Gaza inap onowe suwon eleg aruhumu o Askelon inowen 
ap enele teng uhup. 



2545 

 

 
ALLAH WENE 

© 2018, Indonesian Bible Society. 
 

 
 

 

6O Asdod inowen ap pohon anggolo welamuhup. Ari roho tuhuwon 
fahet NINIKNI Allahn ele uruk lit, ”O Filistin inap inindi winik-wonog turuk 
ane Anden elehap tuhuk,” uruk. 
7Filistin inaben wam pak suwe waroho mebet angge naruk lit Allahn na fug 
ibag angge eneyehen saluk tegman Allahn taluk toho hik isaruk laruhu. Ari 
roho turuk laruhumu Filistin inap we tot onoluk welamuhubon arimano 
Ninikni Allah anggengge amuhupteg nit Yehuda ninap nonori welamuhup. 
O Ekron inap arimano oho indam Yebus inap arimano Israel inap sehelimu 
kuruk latfag hag toho ir oho Allah umalikisi sehelimu kuruk lamuhup. 
8NINIKNI Allahn ele uruk lit, ”Ap seliyon An nangginang ke la wam turuk lit 
nibam siyahap tuhup tohon ulug An ninggarehen kahaleg laruhuk. An 
numalikisi nilen kim isaruk lit wanggi wat enesug laruhukmu fobik ap olok 
toho turukon misihen oho apmayap enebik waruhu fug. 

Hit honowe suwon waharukmu yet teg lamok ibag ane 

9 Sion hinap nori, henehiyeg toho welamok! Yerusalem hinap, henele hi roho 
yunggultuk lamek! Hit honowe suwon henembeg waharukmu yet teg lamek! 
Numalikisi inibil atuk lit windat enebuhuk ulug waharuk. Indi apma roho 
wam keledai emberimu heriyeg lit waharuk. Wam keledai umalik kabiniyon 
fam heriyeg lit waharuk. 
10 Allahn ele urukon tu, ”Efraim inaben tog abul ulug kereta wam kudan 
lisoho walug larukon arimano Anden hik isahuk. Wam kuda Yerusalem 
inaben tohon oho eleha fusuhuk. Eneminggin tog obog toho fala roho hik 
isahuk. Hit honowe suwon inowen o pumbuk obog toho mangno roho 
welamuhup ulug hiyag isahureg ik Efrat ikman tulug saho ahik walinggoho 
kinang atogman atogma werehon obog toho Aren eneg sen enesug laruhu.” 

Allahn numalikisi nin hebeloho fanowap enebuhuk ibag ane 

11 NINIKNI Allahn Israel inap unubam ele urukon tu, ”Anden hit fet henesug 
laruhuk ulug sali emberuk lit wam amep fam ineyap tiyahon pisan isamin 
fug peruk lahi. Hit honori aben kiling elma pilap eneptukon hag toho 
werehon arimano Anden windat enebuhuk. 

12Hit aben hele waroho fet henesuhon suhuloho maniyek! Fano amuhuk 
peruk lamuhup! Hinindi yuwag toho welamuhup ambeg wamuhup! 
Asengseng haruk latikibon fahet Anden fano ane sebe roho hunubam turuk 
laruhuk ulug o yoho nele hiyag hisaruk lahi. 
13An namuwen Yunani inap men tog abuhuk ulug Yehuda inap sehen hag 
toho seneg lit Efraim inap minggin tog hag toho sap teg laruhukteg Sion inap 
karog hag toho leho laruhuk.” 
14 NINIKNI Allahn umalikisi inibil atuk lit enemberimu inam aruhureg tog 
pinel lebeg turuk hag toho pising isaruk laruhu. NINIKNI suwon Allahn tog 
apmin ulug waruk ele hum toho tung turuk lit At ebe ik ambut filen siyelu 
sehelimu waharuk. 
15At pohol ha kinang ha senehonen umalikisi ili og eneptukmu iren ap 
seliyon waroho apmayap eneptuk lamuhup. Aben ik olokon nalug enele ngik-
ngog uruk hag toho tog aptuk lit enele ngik-ngog uruk lamuhup. Allah fahet 
hubu lahaptuk ambeg wam mep hililtuk hag toho ap seliyon enemep it 
enebene anggolo sililim toho laruk laruhu. 
16Ari turuk sambil ino wam domba foroho ahunen ambohom windat eneptuk 
hag toho NINIKNI Allahn oho umalikisi windat enebuhu. Windat enebuhumu 
Allah angginangma wereg lit helep umbagpag turukon hag toho welamuhup. 
17At angginang fanowon fam hele anggur men roti anggen men fano wilip 
aruhumu ap kabiniyonet hiyap tuhumonet inine amuhup. 

Zakharia 10 

Allahn eneg osit pilabik waharuk ibag ane 

1Anggen tahantuk li uwanma osit pilap nisa watmihin ulug NINIKNI Allah 
ubam heng uruk lamuhup. Aren eneg hina mondotuk lit osit pilabik 
waharukmu mun angge man angge kinangman wilip atuk. 
2Aben usangge men fulu roho yet haruk inap men nungge teko lahu ulug 
kapal isaruk angge famen iren enele si ane hiyag isaruk. Nei wihi ulug hiyag 
isaruk ane un ane uruk. Hinindi yuwag toho welamuhup urukon seni ahe 

hag toho folo-folo eleg atuk. Ari fahet ap arimano wam iniknisi elehon la 
wam turuk lit nonghong urukon hag toho wereg. 

Allahn Israel inap windat enebuhuk ibag ane 

3 NINIKNI Allah pohol ha kinang ha senehon inowen ele uruk lit, ”Ap o 
winamon An numalikisi sen enesuhon arimano fahet An nolok haruk lahireg 
alem angginon unubam umbuhuk. Umbuhukteg numalikisi Yehuda inap 
arimano nanggengge ulug nindi pulmu roho fet enesug laruhukmu An 
nubahet wam kuda ineyon emberimu lahalug tog elma laruk ambohom hag 
toho welamuhup. 
4It sehelimuwon helep ubule yag aruhu. It sehelimuwon e uwag ineyon pilap 
aruhu. It sehelimuwon sehen ineyon hag aruhu. It sehelimuwon ap inine 
roho fet enesuhon in amuhup. 
5An HINIKNI Allah numalikisi Yehuda inap arimano men welaruhukmu it 
enembong se roho tog elma laruk lit ap unuyuhen sabelep pisal-pasal isaruk 
hag toho ap seliyon arimano sobit-sabar isaruk lit wam kuda fam lahalug 
larukon oho apmayap eneptuk lamuhup. 
6Anden Yehuda inap arimano hebeloho nindi isaruk lit inineyap enebuhuk 
hag toho hun Yusufen endetfahonen ondohowon Israel inap arimano oho 
windat enebuhuk. Windat enebuhukteg inibam suhuloho hondog eneplug 
waruhukmu indam Anden it nambol yig isa fugmu welatfag hag toho 
welamuhup. An it INIKNI Allah welahireg iren An nubam enele urukon holtuk 
laruhuk. 
7Israel inap arimano enembong se roho tog aptuk inap hag toho turuk 
lamuhup. Hele anggur ahaluwe nalug enehiyeg harukon hag toho 
welamuhup. Ari roho turukmu unumalikisiyen yet isahupteg iren oho 
enehiyeg haruk lit NINIKNI Allahn fanowap neneptisi ulug enele hi roho wel 
turuk lamuhup. 
8Anden numalikisi o kema-kema pilili-palala isibahon arimano suhuloho 
hinibam hondog heneplug lahuken palu arik maniyek ulug wol enebuhukteg 

ap seliyon ininggikmuwen tel enebuhuk. Tel enebuhukmu it enebe anggolo 
welatfag hag toho nin hebeloho anggolo amuhup. 
9It arimano yat ke hik-hak isarik iyag ambeg wereg lit An nubahet wenggel 
haruk lamuhup halug it unumalikisi men onoluk wereg lit inibam suhuloho 
wamuhup. 
10Anden o Mesir kinang men Asyur kinang men famen hondog eneplug wilip 
aruhukteg inibam suhuloho waharuk lit o Gilead kinangma oho tom Libanon 
fam oho welamuhuben hiyag isahukmu it enebe anggolo welamuhubonen 
kinang atogman atogma keleg aruhu. 
11An numalikisi arimano ik haglaburen unusik oho turuken eneliplip toho 
weregman Anden ik haglabut ino ware fesehukmu ik Nil ahum yaron ino oho 
firig aruhu. Ari roho tuhukmu o Asyur inap inindi winik-wonog toho turukon 
arimano mako wamburukmu Mesir inap unuwanggun ineyon oho fala roho 
lahu. 
12Anden numalikisi arimano inineyap enebuhukmu iren An nunuk wel 
naptuk lit Anden fano peruk lahi ane hikit toho turuk lamuhup,” 
ulug NINIKNI Allahn ele uruk. 

Zakharia 11 

O pumbuk suwon arimano Allahn apmayap enebuhu ibag ane 

1Tom Libanon welahenon, e sahi haren tohon indoken nawag ulug sok husi 
fin! 
2E sahi ineyon mako wamburusa ulug e mur arimanowen fong watuk lamag! 
E ohi humon siyeluwen tukum-takam toho lin isarisimu e suwon o Basan 
kinangma werehonen uba yatuk lamag! 
3Hol hemek! Wam fet talug inaben nenembohom foroho latukuk ambeg 
fanoma lekma hag atisi ulug uba yatuk. Holeg lamok! Olomene ik Yordan 
ayegman nibam ohimu welatikik ambeg ino siyag atisi ulug ele kuwa ruruk. 

Wam iniknisi unubabut wal taneg werehon fahet ibag ane 

4 NIKNI Allah anden wel turuk lahiyon inowen an nubam ele uruk lit, ”Wam 
aben unusuhuk perukon arimano haren fet enesug laruhun! 
5Wam arimano iniknisiyen unusuruk angge famen unusurukon fahet siyag 
ane turuk lahe peruk eleg. Wam warehon ununu aben ayeg waroho warukmu 
enele hemet toho uruk lit, ’Onggo anggolo nininggikmu ahama NINIKNI Allah 
wel turuk lahe,’ uruk. Enemingmingangge wam arimano fet enesuhonen oho 
it fahet inindi isaruk eleg. 
6Ari hag toho Anden oho ap kinang tu fam werehon arimano nindi enesug 
laruhuk fug ulug An HINIKNI Allahn uruk lahi. It-it wat-war atuk lamag ulug 
onori men onowesi men ininggikmu umbuhuk. Umbuhukmu iren kinang aru 
obog toho siyahap turuk lamuhup. Siyahap turukmu Anden ap misig oho 
ininggikmuwen windat enebuhuk fug,” ulug hiyag nitisi. 
7Hiyag nitisi ane hikit toho wam ayeg waroho hilaruk inaben an mingming 
naptukmu wam iren unusuhuk perukon arimano fet enesug latikik. Fet 
enesug laruhuk ulug wanggun piren warikikteg misig ino unuk Nindiyen, 
pirenehon ino Mangno rohon ulug suwaltikik. Wanggun piren itano seneg lit 
wam arimano fet enesug latikik. 
8Fet enesugmen eneg pikalem pirenehon uwan inam am fugmu notsi wam 
ambiyeg foroho latukukon enebe hinahan itano unubam, ”Wam foroho ane 
umbusuhup,” ulug yanggaloho wilip eneptikik. Wilip eneptikikteg weregma 
wam arimanowen an nele ying naptukmen eneg nahum ke het atisimu 
9anden hiyag isaruk lit, ”Hit fet henesug lahi ane umbusuhuk. War am hahon 
arimano war amag, siyag am hahon siyag amag, honoluk welamuhubon wat-
war atuk lit honori ununu naruk lamuhup,” irikik. 
10Ari irikikteg NINIKNI Allahn Israel inap obog toho men nininggik ahandip 
toho welamuhuk ulug sali imbibahon eleg aruhu ulug wanggun unuk 
Nindiyen suwaltikikon ino warikikteg fala rebeserikik. 

11Fala rurukmu itano Allahn sali imbibahon ino eleg atisi. Anden ari roho 
turukmu wam ayeg waroho hilaruk inaben yet niyarusareg NINIKNI Allahn 
hiyag itisi ane roho tehek ulug onoluk atisi. 
12Onoluk atisimu anden hiyag isaruk lit, ”Hiren fano pelihip halug yabuk 
anden wit hisaruk latikikon fahet onggo og nitlihip. Og umul fug pelihip 
halug oho fano,” irikikmu iren uang perak anggen we teng misigmen nubam 
hilag hinahan 30 eneg og nutusa. 
13Og nutusama NINIKNI Allahn an hiyag nutuk lit, ”Ap arimano inindimuwen 
hun aru Allah amingmingangge wereg angge re uang tor angge eneg og utuk 
lahe ulug wenggel haruk lit An ninggaliyap nabehesa. Ari fahet uang hum-
ham toho og hereheson ari walug An nibam fano-fano angge foroho 
ambeg imbik lamihin,” ulug hiyag nitisi. Hiyag nitisi ane hikit toho anden 
uang perak anggen teng misigmen nubam hilag hinahan itano walug Allah 
ibam fano-fano angge foroho ambeg imbik larikik. 
14Imbik larikikteg o Yehuda inap men Israel inap men mangno roho wereg 
ane eleg aruhu ulug wanggun pirenehon unuk Mangno roho suwaltikikon 
ino oho warikikteg fala rebeserikik. 
15Fala rebeserikikmu NINIKNI Allahn nin eke an nubam ele uruk lit, ”Misihim 
eke wam foroho inaben wan turuk angge wan teg lit ap indi sohu roho 
werehonen turuk hag toho turuk laruhun. 
16Hol himin! Anden kinang tu famen wam foroho ahun tuk fug teg ane 
turukon eke unduhuk fuhuk. At inowen wam siyag am hahon kim isa fug 
angge longgo urukon arimano yami enebik laruk laruhu fug. Yowil angge 
unubam werehon tag angge eneptuk lit enebe fanowon arimano suburu og 
isaruk laruhu fug angge famen unuyug ahap keleg toho hik isaruk lit wam 
seiyon ununu naruk laruhu. 
17Wam foroho ahun ubabut siyahon ino siyag amag! Ambohom embeselug 
laruk ane fahet inggik paloho il pikiron hililoho hik isahupmu il hupnig lit 
ine mondabi eleg aruhu,” irisi. 

Zakharia 12 

Allahn o Yerusalem fanowap tuhuk ibag ane 

1 NINIKNI Allahn Israel inap unubahet irisiyon tu, ”An HINIKNI Allah pohol 
leho feruk lit kinang pilaptik iyareg ap enehime wal tiyahon inowen nele 
iminon tu: 
2Ap seliyonen o Yerusalem waling enebik waharuk lit o pumbuk Yehuda 
kinangma werehon oho kilap enesug lamuhup angge famen Anden o 
Yerusalem ino kubag ik olokon hinanggoho wereg ambeg hag tubuhukmu ap 
seliyonen ik ino nalug nenek turukon hag toho welamuhup. 
3O itano li Anden o Yerusalem ino helep humon hag tubuhukmu ap o 
pumbuk obog tohowen ha roho walug lulen wal hul ulug luhaloho wamuhup 
angge famen wal harukmen helep inowen unuyug sahaloho unusuhu. 
4O ino sambil Anden ap seliyon enembohom kuda obog toho enekolap 
eneptuk lit wam enemberimu lahalug larukon inindi nonghonga fusuhuk 
ulug An HINIKNI Allahn nele uruk lahi. Yehuda inap arimano fet enesug lit 
An nilen kim isaruk laruhuk angge famen ap seliyon enembohom obog toho 
inil hupni fusuhuk. 
5Ari roho tuhukmu Yehuda inap onowesi arimano it-it enele uruk lit, ”O 
Yerusalem inaben inindi wirik toho INIKNI Allah pohol ha kinang ha senehon 
ino ubam wenggel haruk ane ariyen inine roho wereg,” uruk lamuhup. 
6O itano li Anden Yehuda inap onowesi arimano inineyap enebuhukmu indok 
ambulpul ulu angge irahamen mililang turukon hag amuhupteg indok 
inowen ap o pumbuk walinggoho werehon obog toho nahu angge famen o 
Yerusalem inap arimano eneg inindi yuwag toho inibam welamuhup,” irisi. 
7Hun Dauren endetfahonen ondohowon men o Yerusalem inap menen nit 
eneg palimu welahe ulug Yehuda inap arimano apmayap enebuhup tohon 
ulug NINIKNI Allahn Yehuda inap arimano tam ap seliyon ininggikmuwen tel 
enebuhureg Yerusalem inap arimano fobik eneg windat enebuhu. 

8O itano li NINIKNI Allahn o Yerusalem inap arimano wanggi waroho fet 
enesug laruhumu ap inine elehon Daud ine reg latfag hag toho 
welamuhupmu Dauren endetfahonen ondohowon arimano Allah mondabi 
ineyon hag toho inine anggolo reg lamuhup. NINIKNI Allah ot malaikat hag 
toho wereg lit Yerusalem inap arimano fet enesug lamuhup. 
9NINIKNI Allahn ele uruk lit, ”O itano li Anden ap o pumbuk kema-kema 
werehonen Yerusalem siyahap tul ulug waharuk lamuhubon obog toho 
elehap enebuhuk,” irisi. 

Aben wabuhubon fahet uba yatuk lamuhup ibag ane 

10  NINIKNI Allahn nin ele uruk lit, ”Anden Daud inowen endetfahonen 
ondohowon men o Yerusalem inap men enebene hime fanowon pilabik 
waruhukmu it inindiyen An nubam sembahyang uruk lit ap inilaheg toho 
werehon let eneptuk lamuhup. Ari roho turuk lit at iren hak turuson fahet 
nenembiken turukuk ulug wenggel hahupteg aben enemloho misig eneg 
angge war atukon fahet fong watuk hag toho fong watuk lamuhup. Malik 
wandabon war atuk halug ikni isinga inindi siyag atuk hag toho iren oho 
inindi mondabi siyahen uba yatuk lamuhup. 
11O itano li o Yerusalem inowen enele hum toho uba yatuk lamuhup ane ari 
men o Megido tonggoma Hadad-Rimon horogman enele uba yatuk latfahon 
men ambi reg laruhu. 
12-14Kinang atogman atogma ap ununggul unuk wal taneg ap enemu, hiyap 
enemu wereg lit fong watuk lamuhup. Hun Daud umbasi men Natan umbasi 
men Lewi umbasi men Simei umbasi menen uba yako piya sini uruk lamuhup 
hag toho ap ununggul unuk winonen oho piya sini yiko uba yatuk lamuhup,” 
irisi. 

Zakharia 13 

Usasum umbusuhup ibag ane 

1 NINIKNI Allahn nin ele uruk lit, ”O itano li ik eleruk eke wilip aruhumu 
Dauren endetfahonen ondohowon men o Yerusalem inap menen siyag ane 

turuk latuson men siyag angge eke hag eke hag unubam tag tehon men ik 
inowen puhunap eneptuk laruhu. 
2O itano li An HINIKNI Allah pohol ha kinang ha seneg lahiyonen tu Allah hag 
toho wereg ulug wel eneptukon ununuk obog toho eleha fusuhukmu ap 
misihen oho uruk laruhu fug. Ap hime siyahon unubam weregma Allah unuk 
fam uruk lahi ulug enele si uruk inap arimano oho kinang tu famen elehap 
enebuhuk. 
3Elehap enebuhukmu ap ari hahon fobik in aruhu halug ikni isinga at indag 
tarusonen at ubam enele uruk lit, ’Haren NINIKNI Allah unuk fam uruk lahi 
ulug hele si ane uruk lahenma war atmihin,’ uhupteg karog fam hak toho 
ware fusuhup. 
4O itano li enele si ane uruk inap arimanowen fulu roho yet haruk lamuhup 
angge famen ininggaliyen ap hiyag isaruk lamuhup fug. Iren Allah 
amingmingangge nabi wan turuk asum wan teg lit ap enele ying eneptuk ane 
umbusuhup. 
5Umbusuhupteg it wal tanehen ap hiyag isaruk lit, ’An nabi welahi fug. An 
nebe totman olma nahun wereg lit suburu yabuk waruk latikik,’ uruk 
lamuhup. 
6Ari roho urukmu ap ekeyen kapal isaruk lit, ’Hat hamigmu hahap kiriring 
tehon aru nunggeyen huwatisi?’ uruk lamuhup halug iren hebeloho hiyag 
isaruk lit, ’An nare eke ibam larikikmen nuwatusa,’ uruk lamuhup,” irisi. 

Karog ap unusurukon fahet ibag ane 

7  NINIKNI Allah pohol ha kinang ha senehon inowen nin ele uruk lit, ”Karog 
Anden tohon, wam domba inikni An niraham werehon ino watmihinen in 
amin! Ware fesemihin halug ambohom linggik-longgo uhup. Longgo uhupmu 
Anden unumalik oho siyahap enebuhuk. 
8Ari roho tuhukmu kinang atogman atogma ap obog toho war amuhupmu ap 
hinahan-hinahan sehelimuwon we misig eneg onoluk welamuhup ulug 
An HINIKNI Allahn uruk lahi. 



2554 

 

 
ALLAH WENE 

© 2018, Indonesian Bible Society. 
 

 
 

 

9Onoluk welamuhubon arimano unubabut hal amag ulug melei il yanggowap 
turuk lit indokma iringguruk hag toho Anden ir oho indok fam wal isahuk. 
Ari tuhukmu iren An nubam enele urukmu Anden hol isaruk laruhuk. Anden 
it unubam numalikisi welahep ulug hiyag isarukmu iren hebeloho Allah 
nit NINIKNI wereg uruk lamuhup,” irisi. 

Zakharia 14 

Obog-obog aruhu sambil Allah in aruhu ibag ane 

1 NINIKNI Allahn nin ele uruk lit, ”Anden mun ane man ane alem obog toho 
haloho umbuhuk sambil horog aruhumu hit henenggengge ap seliyonen 
huhulangge hilahubon arimano hit hiniline fibir amuhup. 
2O ino sambil Anden ap o pumbuk obog toho indit-indit werehon palu 
enebuhukteg o Yerusalem siyahap tuhup ulug mon enebik waruhukmu o ino 
ilmig taruk lit inibam kuhupteg enenggengge hilaruk lit hiyap siyahap 
enebuhup. Siyahap enebuhupteg o Yerusalem inap pul ke minggiroho inibam 
embeselug winon arimano ininggik hele waroho o winama imbisik lahup,” 
irisi. 
3Ari roho tuhupmu NINIKNI Allahn indam tog aptuk latfag hag toho ap 
seliyon arimano men tog abik lahu. 
4Tog abik lahu sambil ino NINIKNI Allah uyug o Yerusalem yali fil zaitun 
punumu unduhuk lit weregman punu ino yali filen tulug hubula fil pilang 
tubusuhumu pul ke tonggo aruhu. Punu fuma fil pilang tubusuhuwon ino ik 
eleruk fil ilig atikim fuma fil pilang tubusuhuwon ik ambut fil wirig aruhumu 
5o pumbuk Ezel horogma tonggo aruhu. Hun Uzia ino Yehuda inap onowe 
suwon welatfag li o mek suwon turukmu hunumbasi linggik-longgo ibag hag 
toho hir oho tonggo ino feneyen linggik-longgo uhup. Linggik-longgo 
urukmu itano NIKNI Allah anden wel turuk lahiyon inowen amingmingangge 
malaikat obog toho hondog eneplug waruhu. 
6O itano li o sun atukon men 

7hik atukon men mondabi eleg aruhumu hubanggo oho seleg teg eneg 
laruhu. Ari roho tuhu ane ari ke sambil tuhu ulug NINIKNI Allah eneg oluk 
teg lit wereg. 
8O ino sambil o pumbuk Yerusalem inowen ik aben narukmu onoluk eneg 
welamuhup ahik wilip aruhu. Ik ino pul ke minggiroho winon yali fil laruk 
lit ik Il Warehon fam kilaptukmu winon hubula fil wirig atuk lit saho ahik 
fam kilaptuk laruhu. Hibi fam oho osit fam oho ik ino firig am fug angge 
larukmen eneg welaruhu. 
9Ari roho tuhu sambil NINIKNI Allah ap kinang atogman atogma werehon 
obog toho Inikni suwon in aruhumu ap obog tohowen NINIKNI Allah we misig 
ulug At unuk eneg wel turuk lamuhup. 
10O Yehuda kinang atogman atogma o pumbuk Geba famen tulug ik ambut 
fil o Rimon fam tonggo aruhumu o Yerusalem eneg ketiya wereg hag toho 
lehoma welaruhu. O Yerusalem elehet walinggoho ohowon sok yali fil 
werehon unuk Benyamin famen tulug hubula fil sok tamon welatfahon 
ubalma witfahon unuk Indit tehon fam laruk lit ik eleruk filen o yaron ap yet 
enesug ambeg hun Hananeel inowen witfahon famen tulug ik ambut fil hele 
anggur anggen ap suwonen tohon tahanoho pete ruruk ambeg lahu. 
11Ari roho weregma fobik Allahn peruk ane roho ap seliyonen nin hebeloho 
pin halog toho unusik wamuhup fugmu Yerusalem inap inindi yuwag toho 
welamuhup. 
12Ap seliyon o Yerusalem ilmig tahuk ulug wamuhubon 
arimano NINIKNI Allahn ouk alem angginon unubam monde fik waruhumu 
unduhuk lit weregman ununu filik atikim inilet enembilikanggenet wo uhup. 
13Ari roho turuk lit NINIKNI Allahn inindi nonghonga fusuhumu it wal 
tanehen onori sen enesug lit wat-war atuk lamuhup. 
14Wat-war atukmu itano o Yehuda inaben o Yerusalem inap inibil atuk lit it 
men ambiyeg tog aptuk lamuhup. Tog aptuk lit mun angge man angge ap 

seliyonen tohon emas men perak men enesum obog toho men huhulangge 
hilahup. 
15Hilahupmu ouk alem angginon Allahn ap seliyon unubam monde fik 
waruhu ane hikit toho enembohom kuda, bagal, unta, keledai oho wam 
winon ambiyeg werehon obog toho ununu filik aruhu. 
16 Ari roho tuhumu ap o Yerusalem siyahap tuhuk ulug wamuhubon Allahn 
unusurukmu we tor angge onoluk wilip amuhubon 
arimanowen NINIKNI suwon Allah pohol ha kinang ha senehon ubam 
sembahyang ul ulug mo eke fam eke fam o Yerusalem waharuk lit Israel inap 
lekman o sabo wiroho nohil laruk latfag ane fahet wenggel haruk sambil 
enehiyehen NINIKNI Allah wel turuk lamuhup. 
17Ap o pumbuk ekeyen NINIKNI suwon Allah pohol ha kinang ha wel tul ulug 
o Yerusalem wamuhup fug halug osit enengginangma pilaptukon eleg aruhu. 
18Israel inap lekman o sabo wiroho nohil laruk latfag ane fahet wenggel 
haruk sambil o Mesir inap arimano wamuhup fug halug NINIKNI Allahn ap o 
pumbuk winon wamuhup fuhon unubam tuhu ane hikit toho it 
enengginangma oho osit pilabik waharuk laruhu fug. 
19Ari roho turuk lit NINIKNI Allahn Mesir inap o ino sambil wamuhup fuhonet 
o pumbuk winon wamuhup fuhonet alem angginon unubam umbuhu. 
20O itano li wam kuda unuyugmu pinggong hahon ililoho po roho larukon 
arimano fene ”NINIKNI Allah Angge” ulug hahareg laruhu. NINIKNI Allah 
ibam wam unu esetuk angge arimano kou fanowon Allah fahet hubu 
lahaptuk ambeg alukema unduhukon hag toho mondabi fano welamuhup. 
21Mondabi fano welamuhup hag toho Yerusalem inaben tohon men Yehuda 
inaben tohon men kou esetuk angge arimano obog toho NINIKNI Allah pohol 
ha kinang ha senehon anggengge ulug mondabi fano amuhupmu ap sa-o sa-
o kou arimano fam wam Allah fahet umbul perukon esetuk lamuhup. O itano 
li NINIKNI Allah pohol ha kinang ha seneg ahun ibamen ayeg waroho hilaruk 
ane eleg aruhu. 

Maleakhi 

Maleakhi 1 

1 NINIKNI Allahn Israel inap hiyag isaruk laruhun ulug hun Maleakhi fam 
hiyag utuk latfahon suwesingga aru fam haharoho imbibag. 

Allahn Israel hinap nindi henesug lahi ulug hiyag isibag ane 

2   NINIKNI Allahn umalikisi unubam ele uruk lit, ”Anden hit nindi henesug 
lahi,” urukmu it arimanowen, ”NINIKNIYEN nangginoho nit indi nenesug?” 
uruk. Ari roho urukmu NINIKNI Allahn hebeloho hiyag isaruk lit, ”Yakub owe 
Esau fug? Ot owe wereg angge famen Yakub nalukema emberuk lit 
3Esau nambol yig itikik. Tom Esau umalikisiyen tohon siyaha feserikikmu 
enengginang oho olomene wereg ambeg atisi. 
4Esau umalikisi Edom inap arimanowen, ’Ninibam o pumbuk siyag atusa 
angge famen niren nin wit taruk lamuhuk,’ ulug enele elep halug 
An HINIKNI Allah pohol ha kinang ha seneg lahiyonen, ’Wibuhup angge 
famen Anden nin halog tubusuhuk,’ ulug hiyag esele. It arimano ununuk 
’Allah enembol yig utuk inap’ ulug aben suwal enebuhupteg, ’Edom inap 
arimano NINIKNI Allahn olok ane unubam turukmen eneg wereg,’ ulug enele 
sahaltuk lamuhup. 
5Anden it unubam nolok ane turukmu hit hinilen yet hahupteg, ’Ninikni 
Allah suwon inowen Israel kinang sel fil werehon oho kim isaruk lit wereg,’ 
ulug henele uruk lamuhup,” ulug Allahn ele uruk. 

Allahn siyahon eneg An nubahet emberuk lahep ulug komo enepfag ane 

6 NINIKNI Allah pohol ha kinang ha senehon inowen At fahet hubu lahaptuk 
hinap imam hunubam ele urukon tu, ”Amlohowen ikni ele holtuk, 
amingminganggeyen ikni fahet akol toho wereg. Hinikni An tu welahi angge 
famen nungge fahet hiren nele holtuk lahep fug? Hit An namingmingangge 
welahep angge famen nungge fahet An henekol toho welahep fug? Hiren An 

nunuk siyahap turuk lahep anggeyen hiren te, ’Nangginoho Hat hunuk 
siyahap turuk lahe?’ ulug kapal niyaruk lahepma Anden te, 
7’Hiren suburu siyahon me nape ruruk hahon An nolohotma emberuk lit An 
nunuk siyahap turuk lahep,’ ulug hiyag hisaruk lahi angge famen hiren, 
’Nangginoho me hapeyap haptuk lahe?’ uruk lahepma Anden te, ’Hiren An 
nubahet suburu emberuk ambeg wasubag sup tebeseruk hag toho turuk lit 
me napeyap naptuk lahep,’ uruk lahi. 
8Hiren te wam inil hupnihon, ouk warukon, unuyug siyahon Allah og utuk 
lit siyag ane turuk lahe fug peruk lahep. Wam ari hahon honowe 
henengginang senehon ino og etlepma ahiyeg helepteg fano ane hunubam 
elep?” ulug NINIKNI Allah pohol ha kinang ha senehon inowen komo 
heneptuk. 
9Allah fahet hubu lahaptuk hinap, ketiya Allah ubam, ”Hindi nisimin,” ulug 
heng turuk lamek! Hiren siyahon eneg og utuk lahepma Aren hebeloho hiyag 
hisa fug teg. 
10NINIKNI Allah pohol ha kinang ha senehon inowen ele urukon tu, ”Ap 
ekeyen sok An Allah nibam kurukon lare feselepma An nubahet saplangge 
hubu lahaptukon eleg lalep peruk lahi. Anden hit nirim peruk lit An 
nolohotma emberuk lahebon fahet fano embehesa peruk lahi fug. 
11Mo lahik waharuk filen ubuk uruk fil ap obog tohowen An nunuk 
palimuwap naptuk. Allah wel turuk lamul ulug o kema-kema wam waroho 
yaltuk lit suburu fanowon oho An nolohotma emberuk. Ap enele wal-wal 
urukon arimanowen An nunuk suwap turuk angge famen 
12hiren An nindi siyahap naptuk lahep. Suburu hiren embeseruk lahebon An 
og nutuk lit suburu emberuk ambeg wasubag sup tebeseruk hag toho turuk 
lahep. 
13Henele uruk lit, ’Niniyabuk asengseng toho wituk lahe,’ uruk lahebon 
ariyen An HINIKNI pohol ha kinang ha seneg lahiyon nolokap naptuk lahep. 
Wam yoholiyangge hilaruk lahebon men unuyug siyahon men ouk warukon 

men Allah og umul ulug walug waharuk lahep. Allah ahiyeg hamisi ulug 
walug waharuk lahep ano? 
14Ap san ambohom sehelimuwon fanowon tu Allah fahet umbuhuk uruk 
anggeyen wam ino embeselug wam siyahon eke An fahet emberuk ahun ino 
war amag. An HINIKNI suwon pohol ha kinang ha seneg lahiyon ap enele wal-
wal urukonen enekol toho wel naptuk nahun inowen nele tu uruk lahi.” 

Maleakhi 2 

Hubu Allah fahet lahaptuk inap pet enepfag ane 

1 NINIKNI Allah pohol ha kinang ha senehon inowen At fahet hubu lahaptuk 
inap imam hunubam ele urukon tu, 
2-3”Hiren An nele sobir isalug hinindi nubam umbuk fug angge nunuk 
palimuwap naptuk lamuhup fug halug Anden hit huluwap henebuhukmu 
fano-fano angge hit hininggikmu alep angge famen eleg laruhu. Anden hit 
hiyag hisaruk lahiyon wenggel haruk lahep fugmu we tik-tem toho 
hunumalikisi endebuhubonet huluwap heneptuk lahi. An nubahet emberuk 
lahep ambohom arimano yog honorohole fam naltang tubusuhukmu aben hit 
kililim-kililim yogma hunumbahik lahup. 
4Hunumbahik lahup sambil ino alem nungge fahet Allahn olok toho 
nunubam tehek ulug hinindi anggar aruhu. Hunumba Lewi ubam Anden sali 
imbiyahon ino henepeleg aruhu rohon ulug nele aru hiyag hisihi. 
5 Anden Lewi umalikisi men unubam sali emberuk lit, ’Hinindi yuwag toho 
wereg lit honoluk welamuhup,’ ulug hiyag isiyag ane hikit toho Anden let 
eneptukmu inindi yuwag toho wereg latfag. ’An fahet henekol toho 
welamuhup,’ ulug hiyag isiyag ane hikit toho enekol toho wereg lit An nele 
holtuk latfag. 
6Lewi umalikisi arimanowen An nawene fahet un ane hiyag isa fug angge ap 
fano roho milal eneptuk latfag. An men mangno roho wereg lit Anden peruk 
ane hikit toho turuk latfag. Siyag ane turuk latfag inap anggolo komo 
eneptukmu holtuk lit iren turukon embeseruk latfag. 

7Imam obog toho An namingmingangge mon eneptuk lahiyon werehen Lewi 
umalikisiyen turuk latfag hag toho turuk lalep. An nawene tem toho milal 
eneptuk lalep. Aben komo nenebukag ulug enembeg waharukmu fano roho 
komo eneptuk lalep angge famen 
8hiren fanowon embeselug laruk lit un ane hiyag isaruk lahepma ap anggolo 
mako wamburuk. Lewi umalikisi unubam Anden sali imbiyahon ino hiren 
siyaha feseruk lahep ulug An HINIKNI Allah pohol ha kinang ha seneg 
lahiyonen nele aru uruk lahi. 
9Anden hiyag hisaruk lahiyon hikit toho laruk lahep fug. Ap henembeg 
waharukon yet isaruk lit tu suwon, tu toron ulug henele wal toho hiyag 
isaruk lahep. Hiren ari roho turuk lahepma Anden alem angginon hunubam 
emberukmu Israel inap obog tohowen wasubag sup isaruk lit apmayap 
heneptuk lamuhup.” 

Israel inaben hiyap hilarukon ariyen Allah ele sobir isaruk latfag ane 

10Nit Israel ninap obog toho Ninikni we misig wereg eleg? Allah wal 
nenepfag ahun we misig. Ari reg halug nungge fahet nit-nit sali uruk laheyon 
pisan isaruk lit Allahn nunumbasi unubam sali imbibahon oho sobir isaruk 
lahe? 
11Allahn unubam sali imbibahon Yehuda inaben pisan isaruk lit o Yerusalem 
men o pumbuk obog tohowen Allahn nirim perukon turuk latusa. Israel ninap 
fuhon unumbasi wel eneptuk hiyap hilaruk lit Allah ibam indi reg ambeg 
siyahap turuk latusa. 
12Ap ari roho turukon Israel inap enesehelimuwen obog toho NINIKNI Allahn 
elehap enebuhu! NINIKNI Allah pohol ha kinang ha senehon fahet wam 
waroho yaltuk lamuhup halug oho siyahap enebuhu! 
13Alem pirenehon turuk lahebon tu: Hiren piya sini yiko uba yatuk 
lit NINIKNI Allah fahet hubu lahaptuk ambeg uban hondo rebeseruk lahep. 
Niren Allah fahet emberuk laheyon Aren yet ha fug angge fano embehesa 
peruk eleg ulug hinindi ouk haruk lit welahep. 



2561 

 

 
ALLAH WENE 

© 2018, Indonesian Bible Society. 
 

 
 

 

14”Nungge fahet Aren fano embehesa peruk eleg?” ulug wenggel haruk lahep. 
Alem te tu: Hit kabinimu hiyap hilaruk latikibon men hinindi misig toho 
welam fug angge embeseruk lahebon NINIKNI Allah oluk. ”Hiyap tu men 
ninindi misig toho welamuhuk,” ulug Allah olohotma sali irikipteg hunuhesi 
men mangno roho welatikip angge famen ketiya sali irikibon sobir isaruk lit 
hunuhesi embeseruk lahep. 
15Allah misig enehon inowen hit hunuhesi men hinindi henebe misig toho 
welamuhup ulug wal henepfag fug? NINIKNI Allahn nanggintuk lamuhup 
ulug wal henepfag? Malik indag taruk lamuhubon An numalikisi amuhup 
ulug hit hunuhesi men wal henepfag. Ari fahet hunuhesi umbusuhup tohon 
ulug hinindi honoluk toho welamuhup! 
16Israel ninap NINIKNI Allahn ele urukon tu, ”Hiyap embeserukon fahet nirim 
peruk lahi. Hiyap embeserukon men ap watmin perukon men ambi reg. Ari 
fahet hinindi anggat toho wereg lit hunuhesi umbusuk fug!” 
ulug NINIKNI Allah pohol ha kinang ha senehon inowen ele uruk. 

Allahn hunubabut kim hisahuken waruhuk ibag ane 

17Hiren henele uruk lahebon ariyen NINIKNI Allah indi angginap turuk lahep 
anggeyen hiren te, ”Nungge uruk lit At indi angginap turuk lahe?” uruk 
lahep. Hiren te, ”Siyag ane turuk inap obog toho fahet NINIKNI Allahn it fano 
ulug indi enesug lit wereg. Allahn siyag ane turuk inap arimano unusurukon 
kema wereg?” uruk lahebon ariyen Allah indi anggin atuk. 

Maleakhi 3 

1  NINIKNI Allah pohol ha kinang ha senehon inowen hebeloho hiyag 
hisarukon tu, ”An namingmingangge nalukema monde fuhukmu An lahuk ke 
hale feruk laruhu. An namingmingangge folo wamag peruk lahebon ino sali 
Anden emberuk lahiyon hiyag hisaruk laruhuwen ketiya waharuk. Hiren 
Allah kema wereg peruk lit weregman An HINIKNI Allah folo-folo nibam 
waruhuk,” uruk. 



2562 

 

 
ALLAH WENE 

© 2018, Indonesian Bible Society. 
 

 
 

 

2-3  NINIKNI Allah waharuk lit nit sehelimu inam aruhu sambil ino ap sa ine 
roho welam teg? E wiyuk inggila fam enehap umatukmu sing angge eleg atuk 
hag toho At waruhu sambil teko lahu. Melei il yanggo amag ulug indokma 
iringguruk hag toho Allahn At fahet hubu lahaptuk inap imam unubam siyag 
angge werehon puhun tubusuhumu iren NINIKNI Allahn fano peruk angge 
eneg emberuk lamuhup. 
4Yehuda inap men Yerusalem inap menen Allah fahet fano angge eneg 
emberuk lamuhup halug NINIKNI Allahn indam fano embehesa peruk latfag 
hag toho nin ahiyeg haruk laruhu. 
5 NINIKNI Allah pohol ha kinang ha senehon inowen ele urukon tu, ”Hit 
hunubabut kim hisaruk lit alem hunubam werehon haloho umbuhuken 
waruhuk. Usasum foroho inap men, hiyap yarog eneptuk inap men, enele si 
uruk inap men, yabuk witukon fahet onggo apma roho og isaruk inap men, 
hiyap yuwohon malik suwarehon ap pohon miyal eneptuk inap men, it 
arimanowen An nubahet enekol eleg toho wereg lit siyag ane eneg turukon 
Anden fag tuhuken folo-folo waruhuk,” uruk. 

Allah fahet umbuhuk peruk lahebon abir angge walug waharuk lamuhup ibag 
ane 

6 NINIKNI Allah pohol ha kinang ha senehon inowen ele urukon tu, ”An 
welatik iyag nahun nubabut nin am fug angge weregman eneg welaruhuk. 
Hir oho nin am fug angge Yakuben ondohowonen ondohowon wereg lit 
7hunumbasiyen An nele holtuk latfag fug hag toho Anden komo heneptuk 
lahiyon fano roho wenggel ha fug angge suhan isaruk lahep. Ari fahet An 
nambeg hebeloho wamuhupmu Anden hebeloho let heneptuk laruhuk ulug 
An HINIKNI Allahn nele uruk lahi angge famen hiren te, ’Nungge ane turuk lit 
Hat hambeg hebeloho wamuhuk?’ uruk lahep. 
8Ketiya Anden hinog og hisaruk lahi: Ap kinangmonen An Allah nubam enele 
si ane hiyag num teg? Hiyag num fug teg angge famen hit henele si ane An 
nubam hiyag nutuk lahep. Hiren, ’Nangginoho nenele si uruk lahe?’ ulug 
kapal niyaruk lahep anggeyen wam suburu hininggikmu atukon numon men, 

winon An nubahet emberuk lahebon men Anden peruk lahi ane hikit toho 
og nutuk lahep fug. 
9Israel hinap obog tohowen An nubam un ane turuk lahepma Anden hit obog 
toho huluwap heneptuk lahi. 
10 Mun angge man angge nininggikmu atukon numon Allah fahet umbuhuk 
peruk lahebon abir angge An Allah nibam walug waharuk lamuhup! An 
nibam suburu narukon anggolo welamag ulug imbik waharuk lamuhup! 
Imbik waharukmu Allahn hebeloho yet nisahu ano ulug wal niyahup! Hiren 
An nubahet emberuk lahebon abir angge walug waharuk lamuhup halug 
Anden poholman hit fahet fano-fano angge anggolo pilabik waruhuk. 
11Heren pambot yanggal enebuhukmu hiniyabuk yatuk lahebon siyahap 
turuk lamuhup fug. Hele anggur anggenen keleg aruhu. 
12Keleg aruhumu o pumbuk ap enele wal-wal urukonen, ’Israel inap 
enengginang fanoma enehiyeg toho wereg,’ uruk lamuhup,” 
ulug NINIKNI Allah pohol ha kinang ha senehon inowen ele uruk. 

An waruhuk sambil numalikisi nindi pulmu welamuhup ibag ane 

13 NINIKNI Allahn ele uruk lit, ”Hiren An nabug uruk lahep anggeyen hiren 
te, ’Hat habug nungge urukuk?’ uruk lahep. 
14Hiren henele uruk lit, ’Saplangge Allah fam sembahyang uruk lahe. Nungge 
fahet Aren hiyag nisaruk ane hikit toho turuk lahe? Nungge fahet siyag ane 
turuk latukukon fahet nenembiken turukuk ulug uba yatil At olohotma laruk 
lahe? 
15Ap Allah eleg ulug hemet toho turukon enehiyeg toho weregma yet isaruk 
lahe. Iren siyag ane til noruk lit Allah wal haruk angge famen Allahn 
hebeloho unusuk fug angge weregma fano roho wereg lit tung atuk,’ uruk 
lahep,” ulug Allahn ele uruk. 
16 NINIKNI Allah fahet enekol toho wereg inaben ari hag toho enele 
urukmu NINIKNI Allahn fuki roho hol isaruk lit kim isaruk. Kim isarukmu ap 

Allah fahet enekol toho wereg lit unuk palimuwap turuk inap ununuk 
suwesingga At olohotma werehon fam haharegma apeleg aruhu fug. 
17 NINIKNI Allah pohol ha kinang ha senehon inowen ele urukon tu, ”Inam 
aruhuk sambil An fahet enekol toho wereg inap arimano An numalikisi nindi 
pulmu welamuhup. O ari sambil war alep angge famen amlohowen ikni ele 
holtukon ikniyen indi reg hag toho An nindiyen umbusuhuk. 
18Ap inindi siyahon, inindi fanowon, An nele holtukon, holtuk elehon alem 
wal taneg unubam aruhu ane An numalikisiyen nin yet hahup,” ulug Allahn 
ele uruk. 

Maleakhi 4 

Allah waruhu sambil horog teg ulug hiyag isibag ane 

1 NINIKNI Allah pohol ha kinang ha senehon inowen ele urukon tu, ”Obog 
aruhu sambil ino indok ambulpul hag toho waruhu. Ap Allah eleg ulug hemet 
toho turuk lit siyag ane til noruk inap obog toho hoholangge hag toho 
indoken nahumu mondabi eleg lamuhup angge famen 
2hit An fahet henekol toho welahep hinap hunubahet mo lahik waharuk lit 
umbagpag turuk hag toho An nine hunubam asinandi ruhumu yowil angge 
hit hunubam werehon obog toho fano amuhup. Wam sapi umalik ibamen 
wilip atug hik tombo lahaptuk hag toho henehiyehen hik tombo lahaptuk 
lamuhup. 
3Inam aruhuk sambil ino ap siyag ane turukon hunuyuhen sobit-sabar 
isahupmu ul amuhup. 
4An namingmingangge Musa tom Sinai fam weregma Israel inap obog 
tohowen turuk lamuhup ane fahet hiyag itik iyahon ino wenggel haruk 
lamuhup. 
5Anden ap obog toho unubabut kim isalug siyag ane turukon unusik waruhuk 
sambil horog tegma An namingmingangge nabi Elia ino tam henembeg 
monde fik waruhuk. 

6An ninggareg waruhukteg kinang obog toho siyaha fusuhuk tohon ulug Elia 
ino tam monde fik waruhukmu iniknisi unumalikisi mangnowap eneptuk 
laruhumu iniknisiyen hebeloho unumalikisi inindi enesugmu unumalikisiyen 
hebeloho iniknisi inindi enesug lamuhup. 

Matius 

Matius 1 

Yesus ikni umbasi fahet haharoho imbibag ane 
(Luk 3:23-38) 

1Yesus Kristus ikni umbasi Abraham men Daud menen ondohowon fahet 
ikni umbasi ununuk suwesingga aru fam haharoho imbibag. 
2Abrahamen amloho Ishak endetfag. Ishaken amloho Yakub endetfag. 
Yakuben amloho Yehuda men ori winon men indag enepfag. 
3Yehudan uhe Tamar hilibareg malik piren Peres men Zerah men indag 
enepfag. Peresen amloho Hezron endetfag. Hezronen amloho Ram endetfag. 
4Ramen amloho Aminadab endetfag. Aminadaben amloho Nahason 
endetfag. Nahasonen amloho Salmon endetfag. 
5Salmonen uhe Rahab hilibareg amloho Boas endetfag. Boasen uhe Rut 
hilibareg amloho Obed endetfag. Oberen amloho Isai endetfag. 
6Isaiyen amloho Daud ap suwon ino endetfag. Dauren Uria uhe hilibareg 
amloho Salomo endetfag. 
7Salomoen amloho Rehabeam endetfag. Rehabeamen amloho Abia 
endetfag. Abian amloho Asa endetfag. 
8Asan amloho Yosafat endetfag. Yosafaren amloho Yoram endetfag. 
Yoramen amloho Uzia endetfag. 
9Uzian amloho Yotam endetfag. Yotamen amloho Ahas endetfag. Ahasen 
amloho Hizkia endetfag. 
10Hizkian amloho Manasye endetfag. Manasyen amloho Amon endetfag. 
Amonen amloho Yosia endetfag. 

11O Babel ininggik hele waroho hondog enepfag li itano Yosian amloho 
Yekhonya men ori winon men indag enepfag. 
12O Babel ininggik hele loloho wilip enepfag li Yekhonyan amloho Sealtiel 
endetfag. Sealtielen amloho Zerubabel endetfag. 
13Zerubabelen amloho Abihud endetfag. Abihuren amloho Elyakim 
endetfag. Elyakimen amloho Azur endetfag. 
14Azuren amloho Zadok endetfag. Zadoken amloho Akhim endetfag. 
Akhimen amloho Eliud endetfag. 
15Eliuren amloho Eleazar endetfag. Eleazaren amloho Matan endetfag. 
Matanen amloho Yakub endetfag. 
16Yakuben amloho Yusuf Maria ahun ino endetfag. Hiyap inowen Yesus 
unuk eke Kristus ino indag tibag. 
17Abraham famen til-til Daud fam indag arik watfahon unumbasi obog toho 
nunggul hirik atfag. Dauren indag enepfahon welatfag li itanowen endetil 
larukmen o Babel ininggik hele waroho hondog enepfagma indag enepfahon 
arimano unumbasi obog toho nunggul hirik atfag. O Babel hondog enepfag 
li itanowen endetil larukmen Kristus fam indag enebik watfahon arimano 
unumbasi nunggul hirik atfag. 

Yesus indag tibag ane 
(Luk 2:1-7) 

18 Yesus Kristus indag tibag ane fahet tu imin: Yesus isinga Maria ino Yusuf 
men ahun uhe roho welam fug angge elenggen ket kurukmu Allah hime 
fanowon inowen Maria ahummu malik imbibag. 
19Malik imbibagma Yusuf ino Allah fam indi wirik toho wenggel haruk lit 
ap enelukeman hiyap aru inggaliyap timin fug ulug hirako umbusuhuk 
pibag. 
20Hirako umbusuhuk peruk lit nei og harukmen Ninikni Allahn malaikat 
misig Yusuf ambeg monde fibagma watfareg ele uruk lit, ”Daud umba Yusuf 

nare, hat hakol eleg toho huhe Maria hilahun. Malik ahummu werehon ari 
Allah hime fanowon inowen emberisi. 
21Aren malik ap angge enderuhumu haren at unuk Yesus suwaluhun. At ori 
arimanowen siyag ane turukon at inowen elehap turuk lit windar enebuhu,” 
ulug malaikaren Yusuf hiyag itfag. 
22Alem ari tibag ane aru Ninikni Allahn atam wene hiyag isaruk latfag ahun 
feneyen ibahon hikit toho teko libag. 
23Ibag ane aru, ”Hiyap tuhumon misihen malik ap angge ahummu aruhureg 
indag tahumu unuk Imanuel suwaluhup.” Unuk Imanuel ari nit nenele roho 
”Allahn let neneptuk lit wereg.” 
24Yusuf ino in atfareg malaikaren hiyag itfahon hikit toho nuhe Maria 
hilamin ulug hilibareg 
25ambiyeg nohuk fug angge weregman eneg malik ino ap umalik indag 
atfagma unuk Yesus suwalfag. 

Matius 2 

Suhal alem onoluk inap Yesus indag tibag ambeg watfag ane 

1O Yudea kinang fam o Betlehem inowen Yesus indag atfag li ap suwon 
Herodes inowen kinang ino seneg latfag. Seneg latfagma suhal alem onoluk 
inap yali filen o Yerusalem watfag. 
2Watfareg, ”Yahudi inap onowe suwon ket indag tarisiyon ino kema indag 
tarisi? At asuhal ninibam yali filen yet harukukteg at hi ruhukteg ubam 
sembahyang uhuk ulug wahe,” ibag. 
3Ari urukmu hol hibareg ap suwon Herodes ino men Yerusalem inap obog 
toho arimano men yuk-libareg enekol hibag. 
4Enekol hibareg Herodes inowen imam onowesi suwon men Musa wene 
onoluk inap men wol enepfareg palu enepfag. Palu enepfareg, ”Nori, Allahn 
ap suwon monde fik waruhuk ibahon Kristus ino o nowiyen indag aruhu 
ulug o kema unuk haharoho imbibag,” ulug kapal isibag. 

5Kapal isibagma, ”O Betlehem o Yudea kinang fam werehon ino indag aruhu 
ulug tam wene hiyag isaruk latfag ahun ekeyen haharoho imbibag. 
6Imbibag ane aru re, ’Hat o Betlehem o Yudea kinang fam welahenon an 
toron welahi o pumbuk winon arimano suwon eneg wereg puk fug. Hat 
famen ap suwon misig inam aruhureg An numalikisi Israel inap aren fer 
enesug laruhu,’ ” ulug haharoho imbibag ane Herodes hiyag itfag. 
7Hiyag itfagma Herodes inowen suhal alem onoluk inap suwon yatman 
watfahon itano hirahoma hondoko palu enepfareg, ”Suhal ari pikalem ke 
fam ebenam atisi?” ulug kapal isibagma iren, ”Tu sambil ebenam atisi,” ulug 
hiyag itfag. 
8Hiyag itfagma Herodesen te, ”O Betlehem lalihip. Malik ari indag tarisi 
ambeg yami rik lalihip. Yami rik lalihipteg wereg halug anden oho 
sembahyang ubam ik lahuken an nubam oho hiyag nitil wamuhup,” ulug ap 
yatman watfahon itano unubam ari ibag. 
9Ari ulug hiyag isibagma ap itano o Betlehem fil laruk latfag. Laruk lit yet 
harukmen suhal inibamen yet halug watfahon ino eneluke fil weregma yet 
hibareg laruk latfag. Suhal ino yet hil larukmen malik indag tibag ambeg 
palimu weregma yet hibag. 
10Yet hibareg suhal ino lendi wereg ulug enehiyeg hibareg olma kibag. 
11Kibareg malik ino isinga Maria men weregma yet hibareg iniraham hur 
atfareg hi ruruk lit ubam sembahyang uruk latfag. Sembahyang ibareg fano-
fano angge ili ruruk angge men amben fano atuk angge men walug watfahon 
arimano filila ribareg malik ino isinga men weregma og isibag. 
12Og isibareg it min ambiyeg nohoruk lit nei og harukmen Allahn te, 
”Herodes wereg ke la fug,” ulug hiyag isibag. Hiyag isibagma nohibareg 
likiya kebunggalem wina keyen inibam fil libag. 

Yesus ebe totma o Mesir hirako walug libag ane 

13Ap itano libagma Yusuf nohoruk lit ni og harukmen Ninikni Allahn 
malaikat monde fibagma wambik watfareg hiyag utuk lit, ”In atmihinteg 

malik ari isinga men hondog eneplug o Mesir hirako og eneplug lamihin. 
Anden waruhun ulug hiyag huruhukmu eneg waruhun. Herodes ino malik 
ari watmin peruk lit wereg,” ulug hiyag utukmu nei og hibag. 
14Nei og hibareg in atfareg malik ino isinga men hondog eneplug o Mesir 
libag. 
15Libareg weregman Herodes ino war atfag. Tibag ane aru atam Allah wene 
hiyag isaruk latfag ahun ubam ibahon hikit toho tibag. Ninikni Allahn, 
”Namloho o Mesir weregma wol tirikik,” ulug atam hiyag itfag. 

Herodesen Betlehem inap unumalikisi ware fisibag ane 

16Herodes ino suhal alem onoluk inap wamusa ulug nangno eneptukmen 
eleg latfagma si ane urusa ulug olok hibareg, ”Malik toron ap angge o 
Betlehem o walinggoho werehon obog toho unusik lalihip,” ulug otsi mon 
enepfag. Suhal alem onoluk inap itanowen tu sambil suhal ino ebenam atisi 
ulug hiyag itfahon hikit toho mo pikalem winag halug, ”Mo piren fam indag 
eneptuson obog toho unusik lalihip,” ibag. 
17Alem ari tibag ane aru atam Allah wene hiyag isaruk latfag ahun Yeremia 
inowen haharoho imbibahon hikit toho teko libag. 
18Haharoho imbibag ane tu, ”O Raman enele anggolo uruk lit uba yatukmu 
hol harusa, hiyap Rahel inowen numalikisi mondabi eleg ahasa ulug uba 
anggolo yatuk latisi. Hindi yuwag toho welamin ulug hiyag utusa angge 
famen numalikisi mondabi war ahasa ulug uba embeserisi fug.” 

Yusuf uhe men o Mesiren suhuloho watfag ane 

19Hun Herodes ino war atfagma Yusuf o Mesir nohoruk lit nei og harukmen 
Ninikni Allahn malaikat monde fibagma ambeg waharukmu yet hibag. 
20Malaikat ino watfareg, ”In atmihinteg malik isinga men og eneplug o Israel 
lalihip. Malik aru wabuhuk perusa inap arimano obog toho war atusa,” ulug 
Yusuf hiyag itfag. 
21Hiyag itfagma in atfareg malik ino isinga men hondog eneplug o Israel 
suhuloho watfag. 

22Watfareg hol harukmen o Yudea Herodes amloho Arkhelaus ikni 
ubalmangge wereg urukon hol hibareg akolen kibag fug. Libareg nohoruk 
lit nei og harukmen Ninikni Allahn, ”O Galilea lahun,” ulug hiyag itfag. 
23Hiyag itfagma o Galilea libareg o pumbuk unuk Nazaret welatfag. Alem 
ari tibag ane aru atam Allah wene hiyag isaruk latfag inaben, ”Yesus unuk 
Nazaret ahun suwaluhun,” ibahon hikit toho teko libag. 

Matius 3 

Yohanesen ap ikma pilap eneptuk latfag ane 
(Mrk 1:1-8; Luk 3:3-9, 15-17; Yoh 1:19-28) 

1Welatfareg Yohanes ap ikma pilap eneptuk latfag ahun ino Yudea farema 
wereg lit Allah wene hiyag isaruk latfag. 
2Hiyag isaruk lit, ”Siyag-siyag ane turuk lahebon ari imbisiyek. Allah ap 
obog toho Inikni aruhuwon ino horogma waharuk,” ulug hiyag isaruk latfag. 
3 Yohanes ino fahet Yesayan tam haharoho imbibag. Haharoho imbibag ane 
tu, ”Wene hiyag isaruk ahun misig farema wereg lit, ’Nonowe suwon 
waharuk abunggalem hale fiyek, waharuk ke pikit toho yaho fiyek!’ ulug 
ele hi roho hiyag isaruk,” ulug haharoho imbibag. 
4 Yohanes ino sum wam unta oruk fam ibahon wan teg lit wam sapi ahap 
ahele nunggulig alunggu ke pug teg lit herenangge men kin altap men naruk 
latfag. 
5Ari reg lit weregma o Yerusalem inap obog toho, Yudea kinang fam 
werehon obog toho, Yordan ikma wereg inap obog toho at ambeg palu roho 
kuruk latfag. 
6It arimano obog toho kuruk lit, ”Siyag-siyag ane ari-ari turuk latukuk,” ulug 
fag turuk latfagma Yohanesen Yordan ikma pilap eneptuk latfag. 
7Ari turuk lit Farisi inap men Saduki inap men enebe anggolo roho ikma 
pilap nenepmisi ulug watfahon arimano Yohanesen yer isibag. Yer isibareg 
it unubam ele hiyag isaruk lit, ”Hit pisanggo umalikisi nori, Allahn olok ane 
tuhu sambil ino nungge fahet nit tam wilip amuhuk peruk lahep? 

8Hiren siyag ane turuk lahebon embeseruk lit anggen fanowon yihik feruk 
lamuhup. 
9Hit hinindimuwen ninikni Abraham wereg uhuk peruk lamuhup fug. Nori, 
Abraham fahet Allahn helep aruma fam malik werehap tuk teg. Ari we tem 
toho hiyag hisaruk lahi. 
10Allahn yaha e murik oho lahi ulug umanggen sam warehek. E anggen 
fanowon yihik feruk elehon muruhureg indok yale fesuhu. 
11Hiren siyag ane turuk lahebon umbusuhuk pehepteg wahepma anden 
ikma pilap henepmin. At fobik waruhuwon ino an apma weregma At palimu 
wereg. At suwon waruhuwon inowen, ’Sepatu lole nubahin,’ ulug an siyag 
teg lahiyon nubam uhu fug. At palimu werehon inowen Allah hime fanowon 
og hisaruk lit indok fam puhunap henebuhu. 
12Aben sinali ei indokma wiratug ininggikmu lilibug toho embelug 
alinglongangge fu isalug anggen naruk hag toho Allahn oho ari hag toho 
tuhuwon inggikmu wereg. Anggen fanowon umbat talug alinglongangge 
arimano indok mondabi ambulpul turukon fam yale fesuhu,” ulug hiyag 
isaruk latfag. 

Yohanesen Yesus ikma pilapfag ane 
(Mrk 1:9-11; Luk 3:21-22; Yoh 1:32-34) 

13Hiyag isibareg weregman Yesus o Galilea embeselug Yohanesen ikma 
pilap nabukag ulug Yordan ikma Yohanes wereg ambeg libag. 
14Libagma Yohanesen, ”Hat Nowe suwonen an ikma pilap nabuk teg angge 
famen an toron nubam ikma pilap napmisi pehenma nirim,” ibag. 
15Ari ibagma Yesusen, ”Nare, ari hag toho uk fug. Niren turuk laheyon ari 
Allahn tam perukon fam turuk lahe,” ibagma Yesusen ibahon hikit toho 
Yohanesen At ikma pilapfag. 
16Ikma pilapfagma Yesus ikman laharukmen pohol fo roho Allah hime 
fanowon suwe yalma hahon At ubam wambik waharukmu yet hibag. 

17Yet hibagma Allah ele poholman uruk lit, ”An namloho At fahet Anden 
fano peruk lit nindi reg lahiyon tu,” urukmu hol hibag. 

Matius 4 

Iblisen Yesus anggenman wal hibag ane 
(Mrk 1:12-13; Luk 4:1-13) 

1 Yesus weregman Iblisen wal hawag ulug Allah hime fanowon inowen 
Yesus anggenma hondoholug libag. 
2Hondoholug libagma hup hunduhuk ilingge hunduhuk Yesus suburu na fug 
angge weregman eneg hup teng misig nubam hilag nuwalen 40 atfagma 
Yesus suburu obok hibag. 
3Suburu obok harukmen wal hamin pibag ahun ino watfareg, ”Hat Allah 
amloho welahen halug helep werehon aruma suburuwap timihin,” ibag. 
4 Ari ibagma Yesusen te, ”Suburuwen eneg ap fano welam fug teg. Allah ele 
ambilik fam urukon ariyen oho fano welam teg ulug hahareg lit wereg,” 
ibag. 
5Ari ibagma Iblisen Yesus hondoholug Allah ngi reg ambeg o Yerusalem 
libareg Allah ibam unggama unduhuk fik libag. 
6Unduhuk fik libareg, ”Hat Allah amloho welahen halug hik toho 
wambimihin. Hik toho wambimihinmu haharehon hikit toho Allahn 
malaikat mon enepmisimu malaikat ininggiken aho roho humbahalusama 
hambilan huwatmisi fug,” ibag. 
7 Ari ibagma Yesusen te, ”Haren Hikni Allah wal hahun fug ulug hahareg lit 
wereg,” ibag. 
8Ari ibagma Iblisen Yesus nin tom yaron fam hondoholug lahibareg o 
pumbuk obog toho men mun angge man angge fano angge kinangma 
werehon pilap haruk lit hiyag itfag. 
9Hiyag itfareg, ”Nalukema hur atmihinteg nubam sembahyang imihinmu o 
pumbuk obog toho werehon irahandima hat ngi aruhunen og hitnin,” ibag. 

10 Ari ibagma Yesusen, ”Hikni Allah ubam eneg sembahyang uk teg, Aren 
eneg mingming habuk teg ulug hahareg lit werehen wilip amin,” ulug pet 
turuk lit yanggalfag. 
11Ari ibagma Iblis ino Yesus embeselug libagma malaikat watfareg Yesus 
suburu og utuk lit At let turuk lit wereg latfag. 

Yesus o Galilean wene ak tibag ane 
(Mrk 1:14-15; Luk 4:14-15) 

12 Yohanes ap ikma pilap eneptuk latisi ahun ino inggik hele watusa urukon 
hol hibareg Yesus o Galilea kinang fam libag. 
13Libareg Yesus o Nazaret embeselug o Kapernaum ik yenggelehon ayegma 
werehon o Zebulon men o Naftali men kinangon fam libag. 
14Libag ane alem ari atam Allah wene hiyag isaruk latfag ahun Yesaya 
inowen haharoho imbibahon hikir atfag. 
15Haharoho imbibahon tu, ”Zebulon kinang, Naftali kinang ik yenggelehon 
fil larukon men Yordan fumag fil Galilea men ap enemu inap wereg ambeg 
16it arimano hik tegma welatusa angge famen seleg humon fanowon yet 
harusa. It war atukon apma welatuson arimano seleg fanowon apma atusa.” 
17 Yohanes watfag li itano Yesusen wene hiyag isaruk lit, ”Allah ap obog 
toho Inikni aruhu sambil ketiya horog toho welahereg siyag-siyag ane hiren 
turuk lahebon ari imbisiyek,” ibag. 

Yesusen atam otsi andog enepfag ane 
(Mrk 1:16-20; Luk 5:1-11) 

18Yesus ik Galilea yenggelehon ayegma larukmen hun Simon unuk eke 
Petrus ino men ot Andreas men weregma yer isibag. It itano ikan watuk 
inap wereg lit ikan watuk asum ikma pilaptukmu yer isibag. 
19Yer isibareg, ”Nori, ikan fahet turuk lahep hag toho ap yami eneptuk 
lamuhuben Anden wol heneptuk lahireg maniyek,” ibag. 
20Ari ibagma ikan watuk asum ino embeselug Yesus men ambiyeg laruk 
latfag. 

21Tot libareg yer isarukmen ap piren Zebedeus amloho Yakobus men are 
Yohanes men inikni Zebedeus men kou fam wereg lit ikan watuk asum 
seleben turuk lit weregma yer isibag. Weregma yer isibareg Yesusen it wol 
enepfagma 
22inikni men kou men embeselug Yesus men ambiyeg laruk latfag. 

Yesusen wene hiyag isaruk lit ap anggolo fanowap eneptuk latfag ane 
(Luk 6:17-19) 

23 Yesus o Galilea pumbuk obog toho walinggoho laruk lit wene uruk 
ibamen Allah Hinikni aruhu ulug hiyag isil laruk lit enebe ouk waruk lit 
inine eleg toho werehon men fanowap enebil laruk latfag. 
24Aren ari turuk latfagma Siria kinang fam wereg inap arimanowen Aren ari 
turuk urukon hol hibareg enele sahalfareg ap ouk eke hag eke hag waruk lit 
siyag toho werehon men siyag angge unundama wereg lit nenek turukon 
men inil fulug turukon men unuyug siyahon men arimano og eneplug 
waharukmu fanowap eneptuk latfag. 
25Fanowap eneptil larukmu Galilea inap men Dekapolis inap, Yerusalem 
inap men Yudea inap men Yordan fumag fil wereg inap men At ombolim 
mondeg angge laruk latfag. 

Matius 5 

Yesus punumu lahibareg hiyag isibag ane San ahiyeg toho welaruhu 
(Luk 6:20-23) 

1Yesusen ap anggolo arimano yer isibareg punumu lahibareg heriyegma otsi 
ambeg watfag. 
2Watfagma Yesusen wene hiyag isaruk lit, 
3”Allah olohotma enenggengge elehon enehiyeg toho welamag. It 
enenggengge elehon ari Allah suwon anggengge it ininggikmu wereg. 
4 Enehummu siyag toho werehon enehiyeg toho welamag. Allahn it 
enehiyehap enebuhu. 

5 Inindi wiyig toho werehon enehiyeg toho welamag. Allahn mun angge 
man angge wal tibahon kinangma werehon it amuhup. 
6 Mun ane man ane pikit aruhu ulug wenggeltukmen inindi ouk turukon 
enehiyeg toho welamag. Inindi ouk eleg aruhu. 
7Ap inindi enesuhon enehiyeg toho welamag. Ir oho Allahn indi enesug 
laruhu. 
8 Inindi fano roho werehon enehiyeg toho welamag. Iren Allah ebe hahup. 
9Ap hili roho werehon mangnowap eneptukon enehiyeg toho welamag. 
Allahn An numaliki ulug ununuk suwal enebuhu. 
10 Fano ane turuk famen unusulug mug eneplug larukmu enehiyeg toho 
welamag. Allah suwon anggengge it ininggikmu wereg. 
11 An nubahet hininggaliyap henebil laruk lit hunusil larikim siyag ane 
turuk ulug henebug il larikim henehiyeg toho welamok. 
12 Ari roho hit uwanma wene hiyag isaruk latfag inap oho unusil laruk 
latfag. Henehiyeg toho welamok, hinindi se roho welamok, Ninikni Allahn 
onggo suwon poholman og hisahu.” 

Saho men o seleg men fahet hiyag isibag ane 
(Mrk 9:50; Luk 14:34-35) 

13 Ap men hiyap men fahet saho hag toho hit welahep. Saho unduk siyag 
atuk halug nungge fam nin olokap tuhup? Nungge fahet foroho lamuhup. 
Ap unuyuhen sobir isawag ulug hik esemek. 
14 Ap men hiyap men fahet hit seleg fanowon hag toho welahep. O pumbuk 
tom fam wirihon hirahoma wirig lam fug teg.” 
15 ”Iral hunduhuk felug kou apma kilabuk fug teg. Ap olma werehon obog 
toho unubahet umbagpag tukag ulug o tikmu emberuk. 
16Hit fano ane turukmu aben yet hisahupteg iren oho Hinikni poholmon wel 
tuhuben hiniral enelukema ambulpul turuk lamag.” 

Musa wene fahet ibag ane 
(Luk 6:27-36) 

17”Musa wene men indam nabi inap arimanowen haharoho imbibag ane 
men elehap tuhuwen waharisi puk fug. Elehap tuhuken waharikik fug, 
suwap tuhuken waharikik. 
18Pohol men kinang men eleg am fug angge weregma ilanggen tor angge 
famen haharehon eleg aruhu fug. Hahatfag ane roho tuhu sambil eneg eleg 
aruhu. Ari we tem toho hiyag hisaruk lahi. 
19Musan komo enepfag ane haharehon tor angge oho apma tebeseruk lit 
siyag ulug ap unubam hiyag isaruk ahun ino poholman te ori winon palimu 
weregma at apma welaruhu. Komo enepfahon hahatfag ane ino hikit toho 
turuk lit ap winon fam eke hiyag isaruk ahun ino poholman te palimu 
welaruhu. 
20Musa wene onoluk inap men Farisi inap menen fano ane anggolo turuk. 
Hiren it hag toho fano ane turuk lit nin sebe roho turuk lamuhup fugmu 
Allah weregma kuhup fug. Ari we tem toho hiyag hisaruk lahi.” 

Hunundaman honolok ha fug ulug Yesusen ibag ane 
(Luk 12:57-59) 

21  ” ’Ap unusuk fug, unusuruk ahun ino inggik hele wabuhup,’ ulug ninikni 
nunumba fam ari ibag ane hiren holtikip. 
22Ari ibag ane holtikip angge famen Anden tot hiyag hisamin. Are fahet 
undaman olok haruk ahun ino inggik hele wabuhup. Are pet turuk lit, ’Hat 
mungguwat hahun,’ uruk ahun ino inggik hele waroho ap suwon palu roho 
weregma hondoholug lahup. Are pet turuk lit, ’Hat hindi siyahon,’ uruk 
ahun ino indok suwon fam hik isahup. 
23Allah fahet hubu lahapmin ulug wam eserik oho laruk lit hindi wenggel 
halug, ’Nareyen an fahet undaman olok haruk,’ ulug hinggareg hundaman 
holuk atuk halug esetuk ane umbusuhun. 
24Esetuk angge embeselug hare ambeg tam lahunteg hare nim ambiyeg 
mangno amuhup halug eneg waruhunteg esetuk laruhun. 

25Paleg angge fahet suwahal uruk lit unggum kong turuk ahun ambeg lamin 
peruk angge famen keman suhuloho waharuk lamok. Suwahal hubam uruk 
ahunen hat hele waroho unggum kong turuk ahun og uruhumu at inowen 
hat penjara foroho ahun ino og uruhumu aren penjara hik hiyahu rohon. 
26Penjara hik hiyahumu paleg lahen angge obog toho og uruhunmu eneg 
wilip habuhu. Ari we tem toho hiyag hisaruk lahi.” 

Ap unuhesi turukon fahet Yesusen ibag ane 

27 ” ’Ap unuhesi yarohuk fug,’ ibag ane ari hiren holtikip. 
28Ari ibag ane holtikip angge famen Anden tot eke hiyag hisamin. Hiyap yet 
halug yarog tele undaman peruk ahun ino hiyap pal taruk ahun hag toho 
wereg. 
29Hil pikit filen yet hahunteg hindimuwen ari tele puhun halug hil hililoho 
hik esemok. Hubam werehon misig eneg siyag atuk halug ari fano. Hebe 
abirangge lisoho indokma hik hiyaruk halug ari siyag. 
30Hinggik pikit filen sen hahunteg ari tele puhun halug kong toho hik 
esemok. Hubam werehon misig eneg siyag atuk halug ari fano. Hebe 
abirangge indok olokon fam kuhunon ari siyag.” 

Hiyap umbusuk fug ulug Yesusen hiyag isibag ane 
(Mat 19:9; Mrk 10:11-12; Luk 16:18) 

31 ” ’Nuhe embesemin peruk ahun inowen imbisihi ulug suwesingga 
haharoho umbuhu,’ ibag ane ari holtikip. 
32Ari ibag angge famen Anden tot eke roho hiyag hisamin. Hunuhesi 
umbusuk fug teg, we yaying turuk hiyap eneg umbusuk hag teg. Uhe 
embeseruk ahun inowen nuheyen siyag ane tukag peruk lit werehen at 
siyag. Hiyap ahunen embeserisiyon ap ekeyen hilaruk halug aben ohowon 
pal tarukon hag toho wereg.” 

Tem toho urukon fahet Yesusen ibag ane 

33 ”Indam ibag ane aru, ’Anden tik-tem toho ihi uruk anggeyen henele si uk 
fug. Allahn henele urukmu hol henesug lit weregma uruk ane fuki roho 
turuk lamuhup,’ ulug niniknisi unumba fam ari ibag ulug hiren holtikip. 

34Ari holtikip angge famen Anden tot hiyag hisamin. ’Anden we tik-tem toho 
ihi,’ ulug hiren te uk fug. ’An pohol apma welahiyonen tik-tem toho ihi,’ uk 
fug. Ari uruk lahebon ariyen Allah heriyeg ambeg heneleyen siyahap turuk 
lamuhup. 
35’An kinangma unduhuk lahiyonen tik-tem toho ihi,’ uk fug. Ari uruk 
lahebon ariyen Allah uyug ahongge heneleyen siyahap turuk lamuhup. ’O 
Yerusalem unuk uruk lahiyonen tik tem toho ihi,’ uk fug. Ari uruk lahebon 
ariyen Ninikni suwon ibam heneleyen siyahap turuk lamuhup. 
36’Ninggareg nunggul wereg hag toho tem toho ihi,’ uk fug. Hinggareg 
hunggulmu horuk wilibihon misig singap tuk fug teg lahen, hubuluwap tuk 
fug teg lahen. 
37Yu halug yu eneg uhup, fug halug fug eneg uhup. Tik- tem toho ihi ulug 
enele anggolo uruk inap ari siyahonen hiyag isarukmu uruk.” 

Hebeloho wabuk fug ulug Yesusen ibag ane 
(Luk 6:29-30) 

38 ” ’Hebeloho watuk lit il fahet il wirim tuk teg, ayeg fahet ayeg wirim tuk 
teg,’ ulug indam ibag ane ari hiren holtikip. 
39Holtikip angge famen Anden tot hiyag hisamin. Aben hit hunubam onolok 
ane turuk halug suwahal uk fug, horoholeanggen pikiron huwatuk halug 
fumag hare filon oho nuwarin ulug unug omok. 
40Aben paleg angge fahet hasum huyugmon og nimin ulug suwahal uruk 
halug haren te hebe famonet sebe roho og omok. 
41Ele ine roho il misig kema monde nubahik lamihin uruk halug hiren il 
piren hondoko imbisik lahup. 
42Hunubam heng heneptukon og omok. Ilamna foroho laruhuk ulug heng 
heneptukmu umbusuk fug.” 

Seliyon hinindi roho welamuhup ulug hiyag isibag ane 
(Luk 6:27-28, 32-36) 

43 ” ’Honori hit men werehon hinindi reg lit hit men seli roho werehon 
hinirim teg lamuhup,’ ulug indam ibag ane ari hiren holtikip. 

44Holtikip angge famen Anden tot hiyag hisamin. Ap seliyon hinindi roho 
welamuhup, hinindi siyahap heneptuk lit henebe hunusuk oho turukon 
fahet sembahyang uruk lamuhup. 
45Hiren ari roho turuk lamuhup ane ariyen Hinikni poholmon umalikisi 
amuhup. Hinikni inowen ap inindi siyahon fanowon unubam asinandi tukag 
ulug mo lahabik waharuk, pikir ane turukon hare ane turukon unubam osit 
pilabik waharuk. 
46Hit inindi hisarukon eneg hinindi roho welamuhup halug Allahn onggo 
nungge og hisahu? Uang embelug lalihip ulug heng eneptuk inaben oho 
onori inindi roho wereg eleg? 
47We honori eneg hi eneptuk hinaben fano ane nungge turuk lahep? Ap 
winon Allah wene enepeleg inaben oho ari roho onori hi eneptuk eleg? 
48Hinikni poholmon ino fano roho wereg hag toho hir oho fano roho wereg 
lamok.” 

Matius 6 

Enengge elehon og isarukon fahet ibag ane 

1 ”Niren Allah olohotma fano ane tirikim ap winonen yet nisahupteg wel 
nenebukag peruk lamuhup fug. Hiren wel nenebukag peruk lamuhubon ari 
fam Hinikni poholmonen onggo og hisahu fug. 
2Ap enengge elehon tor angge og isahunteg ari roho og isihi ulug ap hiyap 
iniline il laruk laruhun fug. Enele si uruk inap arimanowen aben wel 
nenebukag ulug funggalem keyen il laruk lit o sembahyang uruk ibamen 
oho ari il laruk. It arimano onggo og isa fug tehen, ihi ane aru we tem toho 
ihi. 
3Ap enengge elehon tor angge og isaruk lit hinggik pikit filonen og isaruk 
ane hinggik hare filon apeleg toho welamag. 
4Ap enengge elehon hirako og isaruk laruhun. Hikni hirahoman turuk ane 
oluk ahun inowen onggo og huruhu.” 

Sembahyang urukon fahet ibag ane 

(Luk 11:2-4) 

5 ”Hiren sembahyang uruk lit ap enele si uruk inaben uruk hag toho uruk 
lamuhup fug. Sembahyang urukmu aben yet nisawag ulug sembahyang uruk 
ibamen oho ke handuhal teg ambeg oho unduhuk lit sembahyang uruk. It 
arimano onggo og isa fug tehen, ihi ane aru we tem toho ihi. 
6Sembahyang imin ulug hibam nohoruk ambeg kulug sok lare felug Hikni 
hirahoma werehon fam sembahyang uruk lamok. Hikni hirahoman turuk 
ane oluk ahun inowen onggo og huruhu. 
7Hiren sembahyang uruk lit wene enepeleg inaben uruk hag toho henele 
sahal-sahal uk fug. It arimanowen nit nenele anggolo ulmu Allahn hol 
nisamisi peruk. 
8Ari fahet hit it hag toho welam fug. Hinikni poholmon fam uwan heng tuk 
fugmu hit hinindimu werehon oluk teg lit wereg. 
9Ari fahet sembahyang tu hag toho uruk lamuhup, ’Ninikni poholmon, Hat 
hunuk suwon fahet nenekolen welamul. Hat hunuk uruk lit welamul. 
10O aruma Hat wereg ambeg hag aruhu. It poholmonen Hat hele holeg lit 
wereg hag toho nit kinangmonen oho Hat hele holeg lit welamul. 
11Nit suburu yoho nulon Haren og nisimin. 
12Ap aruman ninindi siyahap neneptusama niren nenepeleg aha, niren hindi 
siyahap haptukukmu Hat hapeleg amag. 
13Niren siyag ane nunundaman wenggeltuk laheyon Haren elehap turuk 
lamin. Siyahonen nininggik lit neneptuk halug Haren windat nenebuhun. 
Ninikni ap suwon Hat eneg, mun angge man angge Hat holuk teg lit pohol 
ha kinang ha ki regman eneg welaruhun.’ 
14 Siyag ane aben hit hunubam turukon hiren henembolma umbusuhupmu 
siyag ane hiren turuk lahebon oho Allahn ambolma umbusuhu. 
15Siyag ane aben hit hunubam turukon hiren henembolma umbusuhup 
fugmu siyag ane hiren turuk lahebon oho Allahn ambolma umbusuhu fug.” 

Hiyangangge werehon fahet Yesusen ibag ane 

16”Sembahyang ul ulug hiyang wereg lit honorohole hinilaheg toho welam 
fug. Ap winonen hiyang wereg inap ukag ulug enele si ane uruk inap hag 
toho onorohole inilaheg atuk. It arimano onggo og isa fug tehen, ihi ane aru 
we tem toho ihi. 
17Sembahyang imin ulug hiyang wereg lit hunggul puhun toho horohole ik 
umako welaruhun. 
18Ap winonen kim hiyahupteg tu hiyang wereg ahun puhup fug. We Hikni 
hirahoma werehon inowen hat hiyang werehon yet hiyaruk lit wereg. Hikni 
hirahoman turuk ane oluk ahun inowen onggo og huruhu.” 

Andog toho foroho lam fug ulug Yesusen hiyag isibag ane 

19  ”Mun angge man angge kinangma werehon ip orohole turukon 
mabiliyen narukon aben hirag tarukon andog toho foroho lam fug. 
20Mun angge man angge ip orohole turuk elehon mabiliyen naruk elehon 
aben hirag taruk elehon andog toho poholma foroho lamuhup. 
21Mun angge man angge andog toho foroho lahep ambeg ari hinindi oho 
wereg. 
22 Henebe fahet hinil ari iral hag toho wereg. Hinil fano reg halug henebe 
abirangge seleg toho welahep. 
23Hinil siyag teg halug henebe abirangge hik toho welahep. Iral foroho 
lahebon ari war atuk halug hik teg ambeg ari mondabi hik teg laruhu. 
24 Iknisi piren weregma enemingmingangge misig welam fug teg. Ikni eke 
indi haruk lit ikni eke irim toho wereg. Ikni ekeyen uruk ane sokowap 
feseruk lit ikni ekeyen urukon holtuk. Allah Hinikni weregma 
Mamon amingmingangge welam fug teg lahep.” 

Hinindi anggin toho wenggel ha fug ulug Yesusen ibag ane 
(Luk 12:22-31) 

25”Ari fahet wene eke hiyag hisamin: Nangginoho wereg lit nungge-nungge 
naruk lamuhuk ulug hinindi fibuk fug. Nenebe nangginoho wereg lit nungge 
wan tuhuk ulug hinindi fibuk fug. Nit nenebe nonoluk welaheyon ari anggin 

tegma naruk angge ari se reg lit wereg. Nenebe welaheyon ari anggin tegma, 
nenehap selman wan turukon ari se reg lit wereg. 
26Suwe pohol ke larukon lahap homok. Suburu ei yag taruk eleg, ebe yahal 
taruk eleg, sum fam yuhat talug andog toho umbat taruk eleg angge famen 
Hinikni poholmonen naruk angge og isaruk. Hit ap welahebon Allah indi 
pulmu welahep. Suwe halug Allah ambolma wereg. 
27Ap war am hag tohonen indi anggin toho wereg lit tot amusun toho 
welaruhuk peruk angge famen oluk welam teg? 
28Hiren nungge fahet sum nungge wan tuhuk ulug hinindi fituk lahep? 
Walahen owil farema werehon yet homok. Sum yig talug suwe oruk ilil ta 
fug angge fano wilip atlug owil turuk. 
29Hun Salomo aliliyangge fano anggolo latfag angge famen walahen owil 
men ambi reg eleg. Ari we tem toho hiyag hisaruk lahi. 
30E farema werehon yoho wilip atuk halug sono indok yaltukon Allah 
ambolma wereg angge famen owil fanowon Allahn yig utuk. Hit ap Allah 
indi pulmu welahebon tam yig hisaruk laruhu. Nori, hit hinindi wenggeltuk 
lahep fuhon ari peruk lamok. 
31Hinindi anggin toho wereg lit, ”Suburu nungge nahuk, ik nungge nahuk, 
sum nungge wan tahuk,” peruk lamuhup fug. 
32Wene inindimu eleg inaben eneg ari roho peruk. Hit ari henesehet teg 
lahebon Hinikni poholmon oluk teg lit wereg. 
33Allah wereg ambeg yami ruruk lit Allah wene tem toho urukon holtuk 
lamuhupmu mun angge man angge Aren sebe roho hit og hisahu. 
34Sono nangginoho welamuhuk ulug hinindi anggin toho wenggel ha fug. 
Sonowon fahet sono amu wenggel hahup. Hinindi anggin atuk halug yoho 
faheron yoho wenggel hahup, sono faheron sono wenggel hahup.” 

Matius 7 

Honori unubam alem umbuk fug ulug hiyag isibag ane 
(Luk 6:37-38, 41-42) 

1”Honoriyen hit hunubam unggum umbuk nowen hiren honori unubam 
unggum umbuk fug. 
2Hiren honori unubam unggum emberuk lahebon ariyen hebeloho hit 
hunubam aruhu. Hiren ap winon wirim eneptuk lahep hag toho wirimangge 
ari fam hir oho wirim heneptuk lamuhup. 
3Hinggareg hilmu uwag suwon werehon hapeleg anggeyen hare ilmu e 
asinggilin werehon ari nungge fahet haruk lahen? 
4Hinggareg hilmu uwag suwon wereg angge famen hare fam te, ’E asinggilin 
hilmu werehon oho-fesemin,’ nungge fahet uruk lahen. 
5Hele si uruk hahun hubam tot imin. Uwag suwon hilmu werehon ari tam 
oho-fesiyok. Oho-fesuhunteg hil fano aruhumu e asinggilin hare ilmu 
werehon oho-fusuk teg laruhun.” 

Fano-fano angge fahet Yesusen hiyag isibag ane 

6”Fano angge meneyen nawag ulug og isahup fug. Unuyuhen sobir 
isahupmu hebeloho hir oho hunusuhup tohon ilembani umbagpag turukon 
wam elma hik isa fug.” 

Sembahyang fahet hiyag isibag ane 
(Luk 11:9-13) 

7”Heng turuk lamok, og hisahu. Yami ruruk lamok, hiyag hisahu. Kik turuk 
lamok, sok hut henebuhu. 
8Heng tuhup inap arimano og isahu. Yami ruhup inap arimano hiyag isahu. 
Kik tuhup inap arimano sok hur enebuhu. 
9Ap misig fam amlohowen suburu heng turukmu helep og um teg ano? 
10Amlohowen ikan heng turukmu pisanggo og um teg ano? 
11Hit siyahonen hunumalikisi naruk angge fanowon og isa reg halug Hinikni 
poholmon fanowon inowen umalikisiyen heng turukmu fano angge tem 
toho og isahu.” 

Kebunggalem fanowon fahet hiyag isibag ane 

12 ”Aben nunubam fano ane tukag puhup ane ari hiren oho unubam fano 
ane turuk lamuhup. Musan haharoho imbibahon men Allahn ibag ane 
indam hiyag isaruk latfag inaben alem misig aru fahet haharoho imbibag. 
13 Sok keleg tohon ari fam kuruk lamok. Siyagma war atuk ambeg laruk ke 
sok humon wereg, kebunggalem suwon haleg. Ke ariyen ap anggolo siyagma 
laruk. 
14Honoluk fano welamuhup ambeg laruk ke sok keleg tohon wereg, 
kebunggalem toron haleg. Ke toron ari ap tor anggeyen hiyahuk teg.” 

Enele si uruk inap fahet hiyag isibag ane 
(Luk 6:43-44, 13:25-27) 

15”Wene hiyag husul uruk anggeyen enele si uruk inap kahal enesug lamok. 
Enehap selman te wam domba fanowon hag toho waharuk angge famen 
unundaman te olomene olokon hag toho wereg. 
16Anggen yihik fuhubon ari fam honoluk aruhu. Folim alog ahen fam soluk 
anggen tahanuk teg? Hohom alog ahen fam sawe anggen tahanuk teg? 
17E fanowon fam anggen fanowon eneg yihik feruk. E siyahon fam anggen 
siyahon eneg yihik feruk. 
18E fanowon anggen siyahon yihik fuk fug teg. E siyahon anggen fanowon 
yihik fuk fug teg. 
19E anggen fanowon yihik feruk elehon muhuk fesuhureg indok yale fesuhu. 
20Ihi ane wenggel haruk lamuhupmu anggen fam honoluk aruhu. 
21Enembilik fam An nubam, ’Nikni, nikni,’ uruk inap arimano obog toho 
Allah ambeg kuhup fug. We Nikni poholmon fam inindimu wenggel haruk 
lit ele holtukon eneg kuhup. 
22’Ninikni, Ninikni, Hat hunuk fam wene ap hiyag isaruk latukuk fug? Hat 
hunuk fam setan yanggaloho wiliptukuk fug? Hat hunuk fam niren fano ane 
anggolo turukuk fug?’ ulug An waruhuk sambil ap anggolowen An nubam 
ari uhup. 

23Uhupmu Anden te, ’Hit fahet An napeleg. Siyag ane eneg turuk latikipmu 
aliyek,’ ulug seleg toho hiyag isahuk.” 

Olun siyahon men fanowon men fahet eke hiyag isibag ane 
(Luk 6:47-49) 

24”Anden ihi ane aru holtuk lamuhubon arimano onoluk inap hag toho 
welamuhup. It arimano inibam kinang inema wit taruk inap hag toho 
welamuhup. 
25Osit humon narukmu masag waharuk lit siyelu waharuk lit o ino kik 
turukmu kinang fanoma wirihen tukum tuhu fug. 
26An nele inisanggo fam holuhup angge famen ihi ane aru turuk lamuhup 
fuhon enepeleg inap hag toho welamuhup. It inibam masag waruk ambeg 
wit taruk inap hag toho wereg. 
27Osit humon naruk lit masag waharuk lit siyelu waharuk lit o ino kik 
turukmu tukum tuhu. Tukum toho aluke lahabeg mondabi wambuhu,” ulug 
hiyag isibag. 

Yesus wene holfag inaben pibag ane 

28 Yesusen ari ulug hiyag isibagma ap anggolo arimano yuk libareg enekol 
hibag. 
29Enekol hibareg, ”Musa wene onoluk inaben hiyag nisaruk hag toho hiyag 
nesehek fug. Wene ngi ahun tu, ele ine roho hiyag nesehek,” ulug enele 
sahaltuk latfag. 

Matius 8 

Yesusen ap salukangge rohon fanowap tibag ane 
(Mrk 1:40-45; Luk 5:12-16) 

1Yesus punumuwen wamburukmen ap anggolo mondoko ambiyeg laruk 
latfag. 
2Ambiyeg laruk latfagma ap misig ahap salukangge rohon ambeg watfareg 
olohotma kunuk toho hur atfareg, ”Nowe, Haren an fahet fanowap timin 
peruk lahen halug an fanowap nabin,” ibag. 

3Ari ibagma Yesusen inggik fam ap ino ki hibareg, ”Anden hat fanowap 
hapmin peruk lahi,” ibareg, ”Fano amin,” ibagma ahap salukangge arimano 
fano atfag. 
4Fano atfagma Yesusen, ”Anden hat hubam tihi ane ap winon hiyag isa fug. 
We imam inap enembeg hahap kim halusan lamihinteg fano ahi ulug Musa 
wene fam haharoho imbibahon ino hikit toho Allah fahet hubu lahapmihin. 
Hubu lahapmihinon ari famen imam inap arimano onoluk amag,” ulug 
Yesusen ap ino hiyag itfag. 

O Kapernaumen ap suwon amingmingangge Yesusen hihitfag ane 
(Luk 7:1-10; Yoh 4:46-53) 

5Yesus o Kapernaum kibareg weregma Roma inap sehen senehon onowe 
suwon misig watfareg Yesus fam hiyag utuk lit, 
6”Nowe, an namingmingangge eke uyug siyahon ouk anggolo waruk lit 
olma eneg yinggig lit wereg,” ibag. 
7Ari ibagma Yesusen, ”Anden fanowap timinen ambiyeg lul,” ibag. 
8Ambiyeg lul ibagma sehen seneg inap onowe inowen, ”Nowe, an siyag ane 
turuk nahun nibam lamihin fuhen we tiyan hele imihinmu 
namingmingangge ino fano atmisi. 
9An oho nowesi enepma welahimu an napma oho notsi wereg. Anden oho 
not eke fam, ’Lag!’ uruk lahimu laruk, not eke fam, ’Ma!’ uruk lahimu 
waharuk. Namingmingangge ubam, ’Yabuk wirin,’ uruk lahimu wituk,” 
ibag. 
10Ibag ane ari Yesusen hol hibareg fano ehek ulug ombolim waharuk latfag 
inap arimano hiyag isaruk lit, ”Ap tuwen tem toho An nubam wenggel 
hehek hag toho Israel inap misihen oho an nubam wenggel harukon harikik 
fug,” ibag. 
11”Ap anggolo yali fil hubula fil werehon arimano wamuhupteg Abraham 
men Ishak men Yakub men Allah wereg ambeg heriyeg lit suburu ambiyeg 
nahup. 

12 Allah wereg ambeg ngi ninap urukon arimano hik tegma hik isahupmu 
uba yatuk lit eneyeg kilit matuk lit welamuhup. Ihiyon ari tem toho hiyag 
hisaruk lahi,” ibag. 
13Ari ibareg sehen seneg inap onowe ino fam, ”Hundaman wenggel hehenon 
ari fam teko lamisiyen hibam lamihin,” ibag. Ari ibagma amingmingangge 
olma werehon ino fano atfag. 

Petrus iyamalhe men ap winon men Yesusen hihir enepfag ane 
(Mrk 1:29-34; Luk 4:38-41) 

14Yesus Petrus ibam kibareg kim harukmen Petrus iyamalhe ouk waruk lit 
inahanen yinggigmu kim hibag. 
15Kim hibareg inggiken sen harukmu itano inahan eleg atfag. Eleg atfagma 
in atfareg Yesus let turuk latfag. 
16Let turuk lit weregma o hup arik ohoma ap anggolo unundama siyag angge 
werehon arimano Yesus ambeg hondog eneplug watfagma ele ine roho uruk 
lit siyag angge arimano wilip eneptuk lit ouk warukon arimano fanowap 
enepfag. 
17Alem tibag ane aru atam Allah wene hiyag isaruk latfag ahun Yesayan 
haharoho imbibahon hikit toho teko libag. Haharoho imbibag ane aru, ”At 
inowen nit ninine elehon let neneptuk lit ouk nunubam werehon fanowap 
neneptisi.” 

Yesus ombolim larukon fahet hiyag isibag ane 
(Luk 9:57-62) 

18Ap anggolo Yesus walinggoho weregma kim isibareg ik ahum keyen ik 
fumag nindig amul ulug otsi fam hiyag isibag. 
19Hiyag isibagma Musa wene oluk ahun misig watfareg, ”Nowe, Hat kema-
kema larukmu an oho Hat men ambiyeg laruk laruhuk,” ibag. 
20Ari ibagma Yesusen, ”Olomene nohoruk ambeg ei helep elma wereg. Nin 
ari hag toho suwe nohoruk ambeg oho ei e fam wirig. At ap kinangmon atik 
ibahon ino ibam yugmu unggul leko nohoruk ambeg eleg,” ibag. 

21Ari ibagma ot misihen Yesus fam ele uruk lit, ”Nowe, an nikni tam indok 
yale fesuhuken lamin ulug heng haptuk lahi,” ibag. 
22Ari ibagma Yesusen, ”Ap warehon arimanowen ap war atukon yal 
enebukag tohon hat te An nombolim laruk lamin,” ibag. 

Yesusen siyelu fam yuwag amin ibag ane 
(Mrk 4:35-41; Luk 8:22-25) 

23Ari ibareg Yesus kou fam kibagma otsi oho ombolim ambiyeg kibag. 
24Kibareg ik ahum pali ke larukmen siyelu humon waharuk lit haglaburen 
kou ino hondo rurukmen Yesus nohoruk latfag. 
25Ari turukmu otsi Onowe iraham watfareg, ”Nonowe, ik haglabut 
anggolowen nit war amuk oho turuk lahereg let nenebin,” ulug Onowe 
elelfag. 
26Elelfagma Aren otsi unubam, ”Hit An nubam hinindi wenggel ha fug 
anggeyen nungge fahet henekol toho welahep?” ibag. Ari ibareg in atfareg 
siyelu men ik men pet tibagma ik haglabut ino mondabi yuwag atfag. 
27Ik ahum ino yuwag atfagma ap arimano yihi ibareg, ”Siyelu men ik menen 
ap aru ele holehesareg eleg ahayon ari ap aru sa hag toho wereg,” ulug enele 
sahaltuk latfag. 

Ap piren nenek turukon fanowap tibag ane 
(Mrk 5:1-20; Luk 8:26-39) 

28Ik ahum pali keyen nindig atfareg Gadara inap enengginang fam libagma 
ap piren setan siyag angge unundama werehon ap warehon sal eneptuk 
ambehen wilip atug Yesus ambeg watfag. It piren itano onolok anggolo 
rehen ap winon it wereg ke ari enekolen laruk latfag fug. 
29It piren itano watfareg enele hum toho uruk lit, ”Hat Allah amloho nit 
nunubam nungge ane timihinen wahen? Nit uwan lahe angge famen 
nunusimin ulug wahen?” uruk lit enele hi roho uruk latfag. 
30It wereg ambeg itano horog toho wam anggolo roho kinang waruk lit 
welatfag. 

31Welatfagma setan piren itanowen, ”Yanggal nenepmin peruk lahen halug 
wam unundama kilihip ulug hiyag nisamihin,” ulug Yesus ubam heng tibag. 
32Heng tibagma Yesusen, ”Aliyek,” ulug hiyag isibagma it itano libareg wam 
unundama kibag. Kibagma wam arimano pule keyen imbil-imbil ik ahum 
ke waroho lin ibag. 
33Waroho lin ibagma wam foroho inap arimano olma libareg ap winon 
unubam hiyag isaruk lit ap piren siyag angge unundama werehon itano men 
wam anggolo war atfahon arimano men fahet hiyag isibag. 
34Hiyag isibagma o pumbuk ino welatfag inap arimano obog toho wilip atug 
Yesus ambeg libareg, ”Hat te o aru welatmihin fug, hamumu lamihin,” ulug 
enele hum toho uruk lit yanggalfag. 

Matius 9 

Ap uyug siyahon Yesusen hihitfag ane 
(Mrk 2:1-12; Luk 5:17-26) 

1Yanggalfagma Yesus kou fam kibareg ik fumag fil nindig atfareg ibam 
yugmu libag. 
2Libareg weregman ap uyug siyahon misig heniye fam yinggig lit weregma 
aben paya roho walug watfag. Walug watfagma Yesusen kim isibareg ap aru 
tem toho hihit nisamisi unundaman pehesareg walug wahasa pibareg, 
”Namloho, siyag ane haren tirikinon eleg ahama An nubam hindi wenggel 
haruk lamin,” ulug ap uyug siyahon ino hiyag itfag. 
3Ari urukmu Musa wene onoluk inap arimanowen hol hibareg hun tuwen 
Allah abug uruk ulug inindimuwen wenggel haruk latfag. 
4Iren pibag ane ino Yesus undaman oluk atfagma Yesusen, ”Nungge fahet 
hinindimu siyag toho wenggeltuk lahep? 
5Alem keyon se regma, keyon anggin teg peruk lahep? Siyag ane Allahn 
elehap tehek uk fug teg ano? In atug lamihin uk fug teg ano? 
6Ap kinangmon atfahon ino Allahn ineyap tirisimu aben siyag ane turukon 
elehap tuk teg ulug honoluk toho welamuhuben iminon te tu holeg lamek,” 

ibareg ap elenggen siyahon ino hebeloho yet haruk lit, ”Nare, in amin, halit 
heniye hilamihinteg hibam lamihin,” ibag. 
7Ari ibagma ap ino in atfareg ibam fil laruk latfag. 
8Ap ino larukmu ap anggolowen yet hibareg enekol haruk lit Allahn ap 
kinangmon nangginoho ineyap eneptisi ulug Allah wel turuk latfag. 

Yesusen Matius wol tibag ane 
(Mrk 2:13-17; Luk 5:27-32) 

9Yesus o inowen wilip atfareg laruk lit yet harukmen ap misig unuk Matius 
uang embelug lalihip uruk ambeg heriyegma yet hibag. Yet hibareg ap ino 
fam, ”An men ambiyeg lulen ma,” ibagma Matius ino in atfareg ambiyeg 
laruk latfag. 
10 Libareg Yesus ino Matius ibam heriyeg lit suburu narukmu pemerintah 
enemingmingangge uang ap fam heng eneptuk inap men siyag ane turuk 
inap men enebe anggolo roho watfagma Yesus otsi men ambiyeg suburu 
naruk latfag. 
11Ambiyeg suburu narukmu Farisi inap arimanowen yer isibareg Yesus otsi 
unubam, ”Honowe aru nungge fahet pemerintah enemingmingangge men 
siyag ane turuk inap men suburu ambiyeg naruk?” ulug enele anggolo uruk 
latfag. 
12Urukmu Yesusen hol hibareg, ”Nori, ap ouk waruk elehonen ap ekeyen 
hihit neneplep peruk eleg, ouk warukonen eneg ap ekeyen hihit neneplep 
peruk. 
13Iminon tu fahet hinibam lalihipteg fano roho wenggel haruk lit 
welamuhup, ’An fahet hubu lahaptuk inap nirim peruk lit ap inindi enesug 
inap fahet fano peruk lahi.’ Ap inindi pikiron wol enebuhuken waharikik 
fug, siyag ane turuk inap wol enebuhuken waharikik,” ibag. 

Hiyang embeseruk ane fahet hiyag isibag ane 
(Mrk 2:18-22; Luk 5:33-39) 

14Yesus weregma Yohanes otsi ambeg watfareg kapal haruk lit, ”Nit men 
Farisi inap men sembahyang ul ulug hiyang welahe angge famen Hat hotsi 
men nungge fahet hiyang welahep fug?” ibag. 
15Ari ibagma Yesusen hebeloho hiyag isaruk lit, ”Ap ekeyen hiyap 
hilarukmu ikni isingan wam hop turukon ino esetuk halug ori winon 
arimano enembilik seheno roho welam teg? Fobik welamuhupmu hiyap ngi 
ahun ino aben hondoko longgo uhupmu ori arimano inindi siyahen hiyang 
welamuhup. 
16Hekel keron fam sum miningon seleben tuk fug teg. Seleben tuhupmu 
hekel keron inowen sum ino tararag tuhureg ele hum aruhu. 
17Ari hag toho ik eleruk fanowon kubag warehon fam hinangguk fug teg. 
Hinanggurukmu kubag wareg keyen ik ino tep-tep wambuhureg eleg 
aruhumu ele ino hum aruhu. Ik kubag fam fano welaruhuwen aben ik eleruk 
fanowon kubag keron fam hinangguruk,” ulug ele indit toho hiyag isibag. 
Sembahyang uruk ibam foroho ahun ahaloho men hiyap mep wiliptukon men 

fanowap enepfag ane 
(Mrk 5:21-43; Luk 8:40-56) 

18Yesusen wene ari hiyag isarikim ap misig sembahyang uruk ibam foroho 
ahun ambeg watfareg alukema hur atfareg heng turuk lit, ”Nowe, ketiya 
eneg nahaloho war ahama hat watnihinteg hinggik tung hamihinmu 
nahaloho oluk atmisi,” ibag. 
19Ari ulug hiyag itfagma Yesus in atfareg ap ino men otsi men libag. 
20Funggalma larukmen hiyap misig amep wiliptukmen eneg mo 
nisanggowen atfag hiyap eke Yesus ambol fil horogma libareg asum atog 
inggiken tung hibag. 
21Tung haruk lit undaman sum atog ninggiken tung haminmu fano atnin 
pibag. 

22Ari pibahon fahet Yesusen hebeloho kim haruk lit, ”Nahaloho, hindi 
yuwag toho welamin, hindimu wenggel haruk lahenon ariyen fano ahen,” 
ibag. Ari urukmu itano hiyap ino fano atfag. 
23Fano atfagma Yesus ino sembahyang uruk ibam foroho ahun ibam 
horogma libareg yet harukmen ap anggolo kibareg o piya sini fam uba yatuk 
lit enele anggolo uruk latfag. 
24Enele anggolo urukmen Yesusen, ”Hit iming amek, malik aru war aha fug, 
nohoruk,” ibagma ap arimanowen Yesus inggaliyap turuk lit inda yatuk 
latfag. 
25Inda yatuk latfagma Yesusen ap arimano yanggaloho wilip enepfareg 
kibareg malik ino inggik sen harukmen malik ino in atfag. 
26In atfahon fahet Yesusen ari tehek ulug o pumbuk obog toho aben hiyag 
isil laruk latfag. 

Yesusen ap piren inil siyahon hihir enepfag ane 

27Yesus larukmen ap piren il siyahon ombolim waharuk lit enele hi roho, 
”Hat Daud amloho, nit hindi nisimin,” uruk latfag. 
28Ari urukmu Yesus o misig kibagma ap piren itano Yesus ambeg watfagma 
Yesusen kapal isaruk lit, ”Anden hihit henebuk hag teg lahiyon ari fahet 
hiren we tem toho ulug hinindi wenggel haruk lahep ano?” ibagma iren, 
”Nonowe, we tem Haren hihit nenebuk hag teg lahen peruk lahe,” ibag. 
29Ari ibagma Yesusen inilmu sen isaruk lit, ”Hinindimuwen fano amul 
pehebon ari fam fano atihip,” ibag. 
30Ari ibagma inil fenggen atfagma Yesusen ap piren itano fam ele ine roho 
hiyag isaruk lit, ”Anden hihit henebihi ane ap winon onoluk amuhup tohon 
hinindimu honoluk toho welamuhup,” ibag. 
31Ari ibag angge famen it wilip atfareg ti roho hihit nenebehek ulug o 
pumbuk obog toho hiyag isil laruk latfag. 

Ele larehon Yesusen hihitfag ane 

32It piren itano wilip atfagma ap ele larehon undaman setan siyag angge 
werehon misig aben hondoholug Yesus ambeg watfag. 
33Watfagma Yesusen undama setan siyag angge werehon ino yanggaloho 
wili fisibagma ap ino ele uruk latfag. Ele uruk latfagma ap anggolo 
welatfahon arimano enekol hibareg, ”Yesusen tehekon ari hag toho Israel 
inap wereg ambehen ari hag toho turukon yer isarukuk fug,” uruk latfag. 
34 Ari uruk latfagma Farisi inaben, ”Setan onowe suwon inowen Yesus 
ineyap turukmu ap unundama siyag angge werehon yanggaloho wiliptuk,” 
uruk latfag. 

Yesusen ap anggolo fahet indi isibag ane 

35 Yesus o pumbuk suwon men toron men obog toho walinggoho laruk lit 
wene uruk ibamen Allah Hinikni aruhu ulug hiyag isil laruk lit enebe ouk 
waruk lit inine eleg toho werehon men fanowap enebil laruk latfag. 
36Ap anggolo arimano Yesusen yer isibareg wam domba inikni elehon hag 
toho wereg lit sat anggolo roho turuk lit linggik-longgo uruken nindiyen 
pibag. 
37Ari pibareg otsi hiyag isaruk lit, ”Suburu wirikon anggolo wereg angge 
famen yahaltuk inap we tor angge wereg. 
38Yabuk ngi ahun inowen suburu yahaltuk inap mon enebuhuwen ngi ahun 
fam heng tiyok,” ulug ele indit toho hiyag isibag. 

Matius 10 

Yesusen otsi nisanggowen andog enepfag ane 
(Mrk 3:13-19; Luk 6:12-16) 

1Misihim Yesusen otsi nisanggowen wol enepfareg, ”Ap unundama siyag 
angge werehon yanggaloho wili feseruk lamuhup, ap ouk waruk lit inine 
eleg toho werehon obog toho fanowap eneptuk lamuhup,” ulug Yesusen otsi 
inineyap enepfag. 
2Otsi nisanggowen ununuk tuma ul: Tamon te Simon unuk eke Petrus, 
Petrus are Andreas men, Zebedeus amloho Yakobus men are Yohanes men, 



2595 

 

 
ALLAH WENE 

© 2018, Indonesian Bible Society. 
 

 
 

 

3Filipus men Bartolomeus men, Tomas men, pemerintah amingmingangge 
Matius men, Alfeus amloho Yakobus men, Tadeus men, 
4o Kana ahun Simon men, Yudas Iskariot huruwe libag ahun ino men, it 
obog toho enebe nisanggowen welatfag. 

Yesusen otsi nisanggowen mon enepfag ane 
(Mrk 6:7-13; Luk 9:1-6) 

5Otsi nisanggowen arimano mon enepmin ulug hiyag isaruk lit, ”Nori, Allah 
unuk enepeleg inap enebunggalem men Samaria inap inibam pumbuk ke 
lahup fug. 
6We Israel inap wam domba longgo uruk hag toho longgo uruson arimano 
enembeg lahup. 
7Ninikni poholmon ap obog toho Inikni aruhuwon ino horog teg ulug hiyag 
isaruk lamuhup. 
8Ap ouk warukon hihir eneptuk lamuhup. Ap warehon onolukap eneptuk 
lamuhup. Enehap salukangge rohon hihir eneptuk lamuhup. Ap unundama 
siyag angge werehon yanggaloho wili feseruk lamuhup. Anden saplangge 
og hisarikik angge hiren oho saplangge og isaruk lamuhup. 
9Fano-fano angge ili ruruk angge sum hunuyugmuwon fam yuhat ta fug 
angge lahup. 
10Sum suknuk fug angge sum henebemon piren wan ta fug angge sepatu 
hunuyugmu kilap ta fug angge wanggun tomuk hila fug angge lahup. Yabuk 
wituk inap onggo og isa reg. 
11Pumbuk suwon ano toron ano kuhupteg ap indi fanowon misig yami ruruk 
lamuhup. Hiyahakupteg ap ino men welamuhupteg o winama luk oho lit 
embeselug wilip amuhup. 
12O misig kuhupteg o ari inap hi eneptuk lamuhup. 
13It inindi fanowon hiren hi enebuhupmu it unubam fano aruhu. It inindi 
siyahon hi enebuhup ane ari suhuloho hit hunubam waruhu. 

14Ap ekeyen, ’Hit tuma weregma henele holtul fug,’ uruk halug o pumbuk 
ari famen wilip atuk lit kinang hunuyugmu werehon ho roho pila feseruk 
lamuhup. 
15Allahn unggum kong tuhu sambil ino o Sodom men Gomora men tot hayen 
angge famen o ari mondabi siyag aruhu. Ari we tem toho hiyag hisaruk 
lahi.” 

An fahet hunusuhup ulug Yesusen otsi hiyag isibag ane 
(Mrk 13:9-13; Luk 21:12-19, 12:2-9) 

16 ”Nori, hit wam domba hag toho olomene olokon sehelimu mon heneptuk 
lahi. Pisanggo indi anggat teg lit laruk hag toho laruk lamuhup. Suwe yalma 
olok eleg hag toho honolok eleg angge welamuhup. 
17Ap obog toho kahal enesug lamok. Hininggik hele waroho pemerintah 
unggum kong turuk inap wereg ambeg hondog henebuhup ane, sembahyang 
uruk ibamen e paleg fam hunusuhup ane ari hinindimu honoluk toho 
welamuhup. 
18At otsi wereg ulug hininggik hele waroho ap suwon men sen enesug inap 
men weregma hondog henebuhup. Hit hininggik hele wat henebuhup ane 
ariyen ap suwon men it wene enepeleg inap men An nunuk onoluk amuhup. 
19Hit hondog henebuhupmu nenele nungge ulteg nanggintul ulug hinindi 
anggin toho welam fug. It suwon unubam hiren uhup ane Hinikni Allahn o 
ino sambil hiyag hisahu. 
20Hiren henele uhup fug, Hinikni ahime hit hunundama wereg lit ele uhu. 
21Areyen nare ware fusukag ulug huruwe lahu. Ikniyen namloho ware 
fusukag ulug huruwe lahu. Unumalikiyen iknisi isingasi fam enele siyag 
toho uruk lit unusukag ulug huruwe lahup. 
22At otsi wereg ulug ap obog tohowen hit ninirim ulug unundama onolok 
hahup. Hunusila ulug onolok hahup angge famen hinindimu henekol ha fug 
angge yuwag toho welamuhup halug Allahn mondabi fanowap henebuhu. 

23O pumbuk misihen hunusul ulug mug hisaruk halug o pumbuk eke fam 
lahup. O pumbuk Israel kinang fam werehon eke la eke la turuk lamuhup 
angge famen pumbuk winon eke la fugmu At ap kinangmon atik ibahon ino 
waruhu. Ari tem toho hiyag hisaruk lahi. 
24 Ot palimu weregma owe apma wereg lam fug teg. Amingmingangge 
palimu weregma ikni apma welam fug teg. 
25Ot men owe men ambi roho weregma fano. Amingmingangge men ikni 
men ambi roho weregma fano. O ngi ahun ino hat setan uruk lit pet tuhup 
halug o ino welamuhubon arimano oho setan uruk lit per enebuhup. 
26 Ap arimanowen hit pet henebuhup ane fahet henekol ha fug ulug hiyag 
hisaruk lahi. Mapmu reg lit werehon obog toho inam aruhu. Mun angge 
man angge hiraho lit werehon onoluk aruhu. 
27Anden hik tegma hiyag hisaruk lahiyon ari hiren seleg tegma hiyag isaruk 
lamuhup. Hinisanggo kilabeg hiyag hisahup ane hiren te lehoma unduhuk 
lit hiyag isahup. 
28Henehap selmon hunusuk hag teg angge famen henehime hunusuk fug teg 
inap fahet henekol toho welam fug. Henehap selmonet henehimeyet indok 
humon fam yal henebuk hag tohon ino fahet henekol toho welamuhup. 
29Suwe wiluwe piren fahet uang anggen misig eneg wa reg. Suwe ari siyag 
ulug onggo we tot wa reg angge famen Hinikni Allahn mako wambuhu 
rohon peruk ane ariyen kinangma wambuk fug teg. 
30Ari regma hir oho hununggulmu honoruk wilip atukon Allahn winag 
harisiyon wereg. 
31Suwe wiluwe anggolo famen ambolma weregma hit aluke fil welahebon 
henekol toho welam fug. 
32An fahet ap iniline fag toho uruk ahun fahet Anden oho Nikni poholmon 
iline fag toho uhuk. 

33An fahet ap iniline awiya waruk ahun fahet Anden oho Nikni poholmon 
iline awiya wahuk.” 

Yesus wene fahet seli roho welamuhup ulug hiyag isibag ane 
(Luk 12:51-53, 14:26-27) 

34 ”Ap seli roho werehon mangnowap enebik oho waharisi puk fug. 
Mangnowap enebuhuk ulug waharikik fug, tog walug waharikik. 
35Ap eke ikni men ap uwag yinggoho wereg lit hili roho welamuhup ulug 
waharikik. Hiyap eke isinga men ap uwag yinggoho wereg lit hili roho 
welamuhup ulug waharikik. Hiyap eke ahun isinga men ap uwag yinggoho 
wereg lit hili roho welamuhup ulug waharikik. 
36Ininggareg inibam o misig werehonen seli roho welamuhup. 
37 ’Nikni men nisinga men nindi pulmu reg, Yesus nindi isanggoma,’ peruk 
inap An niraham welam fug teg. ’Namloho men nahaloho men nindi pulmu 
reg, Yesus nindi isanggoma,’ peruk inap An niraham welam fug teg. 
38Teltuk ahen ha rulug An nombolim laruk elehon An niraham welam fug 
teg. 
39An noluk welaruhuk peruk ahun ino oluk welaruhu fug. Nowe unuk fahet 
war atnin peruk ahun ino tem toho oluk welaruhu. 
40 Ap san hit pali wat heneptuk halug An pali wat naptuk. An pali wat 
naptuk ahun inowen Nikni An mon naptisiyon oho pali watuk. 
41Wene hiyag isaruk ahun tu ulug pali watukon ino onggo wene hiyag isaruk 
ahun og utukon at aruhu. Fano ane turuk ahun tu ulug pali watukon ino 
onggo fano ane turuk ahun og utukon at aruhu. 
42Ap toron tuma werehon ik obok haruk halug Yesus ot tu ulug ik og utuk 
ahun ino onggo og utuk ane longgo uhu fug. Ari tem toho hiyag hisaruk 
lahi,” ibag. 

Matius 11 

1Yesusen wene obog toho ari otsi nisanggowen hiyag isibareg o ino 
embeselug libareg it inibam eke la eke la wene hiyag eseheg milal enebeheg 
turuk latfag. 
Yohanes ap ikma pilap eneptuk latfag ahun ino fahet Yesusen hiyag isibag ane 

(Luk 7:18-35) 

2Yohanes penjara wereg lit hol harukmen Kristus inowen ari-ari turuk 
urukmu hol hibag. Hol hibareg Yohanesen otsi mon eneptuk lit, 
3”Ap winon eke nangno ruruk lamuhuk ano, waruhu ibahon ino Har ano, 
kapal ha lalihip,” ulug otsi mon enepfag. 
4Mon enepfagma libagma Yesusen hiyag isaruk lit, ”Hiren yet hehep ane 
men hol hehep ane men lalihipteg Yohanes hiyag irik lalihip. 
5Ap inil hupnihon inil fano atug yet haruk, ap unuyug siyahon fano atug 
laruk, ap enehap salukangge rohon enehap fano atuk, ap inisanggo larehon 
husoho larikim hol haruk, ap warehon onoluk atuk, ap enengge eleg inap 
wene fanowon hiyag isaruk. 
6An fahet indi nin atug nirim peruk elehon ino ahiyeg toho wereg,” ulug 
Yesusen Yohanes otsi itano hiyag isibag. 
7Yohanes otsi arimano libagma Yesusen ap anggolo arimano fam Yohanes 
fahet hiyag isaruk lit, ”Nungge yet hul ulug farema larikip? Hame mulilik 
la mulilik wam turukon yet hul ulug larikip? 
8Nungge yet hul ulug larikip? Ap sum fanowon wan tehon yet hul ulug 
larikip? Sum fanowon wan tehon ap suwon inibam eneg wereg. 
9Nungge yet hul ulug larikip? Wene hiyag isaruk ahun yet hul ulug larikip? 
Wene atam hiyag isaruk latfag inap arimano at palimu weregma it apma 
reg, ari tem toho hiyag hisaruk lahi. 
10At fahet tam haharoho imbibahon tu, ’Yet himin, Hat halukema laruk 
laruhuwon namingmingangge eke monde fuhuk. Hat waruhun ke aren hale 
feruk laruhu.’ 

11It hiyaben indag eneptuson arimano Yohanes ikma pilap eneptuk latisi 
ahun palimu wereg hag toho misig oho wereg eleg. Wereg eleg angge famen 
Allah umalikisi atuson tot-toron arimano at apma regma it palimu wereg. 
Ari tem toho hiyag hisaruk lahi. 
12Yohanes ap ikma pilap eneptuk latisi ahun inam atisi liyen tulug ketiya 
oho aben Allah weregma taluk toho hulul ulug turuk. Taluk toho hilaruk 
inap arimanowen ap winon Allah weregma kuhup fug ulug sok latuk. 
13Wene hiyag isaruk latfag inap men Musa wene menen Yohanes inam 
aruhu ulug fulu roho haruk lit haharoho imbibag. 
14Elia waruhu ibahon ino at waha. Hiren at fahet fano peruk lahep ano? 
15Ap sa isanggo wereg halug uruk lahi ane aru holukag.” 
16”Ap aruma werehon fahet nungge fam wirim hamin? It arimano malik 
toron ayeg waroho waruk ambeg heriyeg lit onori men enele uruk lit, 
17’Niren waruk tel hesehe angge famen hit yunggulehep fug, nit hunu sini 
ehema hit uba yarehep fug,’ uruk hag toho ap aruma wereg. 
18Yohanes ino waharisireg ik men suburu men na fug angge weregma at 
undama siyag angge wereg uruk latusa. 
19Weregman At ap kinangmon atfahon ino waharisireg suburu na ik na 
turukmu yet harusareg, ’Ap aru ik men suburu men abuwap ahun 
waharisimu pemerintah amingmingangge uang embelug lalihip uruk inap 
men siyag ane turuk inap men enere tu,’ uruk. Mun ane man ane alemet 
ondomiyet Allah oluk teg ane ari Aren turukon famen fag atuk,” ulug hiyag 
isibag. 

Yesusen o pumbuk per enepfag ane 
(Luk 10:13-15) 

20Ari ulug hiyag isibareg Yesusen ap wene holtuk elehon o pumbuk winon 
werehon per enepmin pibag. Ap arimanowen Yesusen fano ane anggolo 
turuk latfahon haruk latfag angge famen wenggel haruk latfag fuhon per 
eneptuk lit, 

21”Hit Korazim hinap, hinindi anggin amag! Hit Betsaida hinap, hinindi 
anggin amag! Hit ouk warukon fano atikip hag toho Tirus inap men Sidon 
inap men oho fanowap eneplepma it arimano atam inindi anggar atepma 
fesi lahaplep. 
22Allahn ap minggir enepmin puhu sambil o Tirus men Sidon men fano 
welamuhup, hit eneg mondabi siyag amuhup. 
23Hit Kapernaum hinaben Allahn poholman lisoho og nenebuhu peruk 
lahep? Eleg o nori, ap war atukon wereg ambeg pilap henebuhu. Hit ouk 
warukon fano atikip hag toho o Sodom inap fanowap eneplepma ketiya oho 
fano welalep. 
24Allah ap minggir enepmin puhu sambil o Sodom tot se reg angge famen 
hit mondabi siyag amuhup,” ulug Yesusen hiyag isibag. 

Sat toho turuk inap fahet hiyag isibag ane 
(Luk 10:21-22) 

25Yesusen ari hiyag isibareg, ”Nikni, Haren pohol men kinang men seneg 
lahenma Anden wel haptuk lahi. Mun ane man ane alem nonoluk ninap 
perukon Haren hiraho feruk lit ap siyahon toron enelukeman fag toho hiyag 
isaruk lahen. 
26Nikni, Hat hindiyen ari roho timin peruk lahen. 
27 Mun angge man angge Ikniyen amloho ubam emberisimu ap misihen oho 
amloho onoluk teg elegma we Ikniyen eneg oluk teg lit wereg. Ap misihen 
oho Ikni oluk teg elegma we amlohowen eneg oluk teg lit wereg. 
Amlohowen Ikni fahet fag toho hiyag isarukmu holuhup inap arimanowen 
Ikni fahet onoluk amuhup. 
28Hit anggin angge waruk lit sat toho turuk lahepma An nambeg maniyek, 
Anden let henebuk. 
29E paleg Anden hununggulmu umbuhukon ha ruruk lit Anden milal 
henebuhuk ane fuki roho turuk lamuhup. Nindi wiyig teg lit apma imbik 

wamburuk lahi. Ari roho turuk lamuhupteg hinindi yuwag toho 
welamuhup. 
30E paleg Anden hununggulmu emberuk lahiyon se rehen, sum sukni 
hunubaharuk lahiyon seyon sukni feruk lahi,” ulug Yesusen hiyag isibag. 

Matius 12 

Sembahyang uruk sambil roti anggen ondomi keyon tahan tibag ane 
(Mrk 2:23-28; Luk 6:1-5) 

1 Misihim wene uruk sambil hari Sabat Yesus otsi men roti anggen fok tibag 
ambeg larukmen otsi suburu obok hibareg roti anggen tahanoho wibareg 
naruk latfag. 
2Narukmu Farisi inaben yer isibareg Yesus hiyag utuk lit, ”O wene uruk 
sambil welahe angge famen Hat hotsiyen tuk fug teg ane turuk,” ibag. 
3 Ari ibagma Yesusen, ”Dauren tibag ane fahet suwesingga fam haharoho 
imbibahon harikip fug? At men it ambiyeg laruk latfahon arimano men 
suburu oboken 
4Allah ibam kibareg suburu roti Allah ibam emberukon it usa inaben eneg 
narukon Daud otsi men na fug teg angge famen nibag. 
5Musa wene fam sembahyang uruk sambil mun ane man ane tuk fug ulug 
haharoho imbibag angge famen imam usa inap arimanowen Allah ibam 
kulug iren oho tuk fug teg ane turuk. Iren ari turuk angge famen haharoho 
imbibag ane unuyuhen sobir isaruk eleg ane ari hiren haruk lahep fug? 
6At tu werehon apma Allah wene uruk ibam wereg, ari tem toho hiyag 
hisaruk lahi. 
7Allah wene aru, ’An fahet hubu lahaptuk inap fahet nirim peruk lit ap inindi 
enesug inap fahet fano peruk lahi,’ ulug haharoho imbibag. Haharoho 
imbibahon tu wenggel helepma siyag ane turuk eleg inap aruma fahet 
enebug elep fug. 
8At ap kinangmon atfahon ino wene uruk sambil At ngi reg lit wereg,” ulug 
hiyag isibag. 

Wene uruk sambil Yesusen ap hihitfag ane 
(Mrk 3:1-6; Luk 6:6-11) 

9Hiyag isalug libareg Yesus iren wene uruk latfag ibam kibag. 
10Kurukmen ap misig inggik fumag fil hambuk teg angge welatfag. 
Welatfagma ap arimanowen, ”Yoho wene uruk sambil hari Sabat welahereg 
ap hihir enebuk teg ano?” ulug Yesus kapal hibag. Kapal hibag ane ari siyag 
ane imisi ano fano ane imisi ano wal hul ulug kapal hibag. 
11 Ari ibagma Yesusen te, ”Hit welahebon aruma henembohom misig wene 
uruk sambil kiling elma wamburuk halug lisoho wilibuk fug teg ano? 
12Ap hime palimu reg ano, wam hime palimu reg ano? Ap hime palimu 
rehen wene uruk sambil oho let tuk teg,” ulug hiyag isibag. 
13Ari hiyag isibareg Yesusen ap ino fam, ”Hinggik pok himin,” ibagma pok 
hibagma inggik fumag fanowon ino hag atfag. 
14Aren tibag ane kim hibareg Farisi inap wilip atfareg Yesus wabuhuk ulug 
enele sahaltuk latfag. 
15aIren peruk latfag ane Yesus oluk atfagma o inowen wilip atug amumu 
libag. 

Allah amingmingangge welahi ulug hiyag isibag ane 

15bAp anggolo Yesus ombolim larukmu Aren it fanowap eneptuk latfag. 
16-17Atam Yesayan haharoho imbibahon ino hikir amag ulug Anden turuk 
lahi ane fahet ap winon hiyag isa fug ulug ele ine roho komo enepfag. 
18Yesayan haharoho imbibahon tu, ”Yet teg lamok, An namingmingangge 
mumal tarikikon tu ulug At fahet fano peruk lit nindi reg lahi. An nahime 
fanowon At ubam umbuhukmu Aren nawene ap obog toho hiyag isaruk 
laruhu. 
19At inowen ap per eneptuk lit ele hi roho uruk laruhu fugmu ap sel ke 
werehon kebunggalem ke werehon menen ele holuhup fug. 

20Fili hayu rohon si roho pilabe fesuhu fug, indok anggen fil turukon 
mondabi ware fesuhu fug. Allahn unggum kong tuhu ane Aren palimuwap 
tuhu. 
21Ap obog tohowen At nangno ruruk lit yet teg lit welamuhup.” 

Setan onowe Beelzebul fahet hiyag isibag ane 
(Mrk 3:20-30; Luk 11:14-23, 6:43-45) 

22Welatfagma ap eke undama siyag angge wereg lit nenek turukon Yesus 
ambeg hondoholug watfag. Ap ino il siyag teg lit ele lareg latfagma Yesusen 
ap ino hihitfagma fano atfareg ele uruk lit yet haruk latfag. 
23Yet haruk latfagma ap anggolo arimanowen yuk lagmag ibareg, ”Hun aru 
Daud amloho wereg,” ulug enele sahaltuk latfag. 
24 Enele sahaltukmu Farisi inaben hol hibareg iren te: ”Siyag angge setan 
onowe Beelzebul inowen ineyap tehekma setan yanggaloho wilip eneptuk,” 
uruk latfag. 
25It inindimuwen peruk latfag ane Yesus oluk atfareg Aren te, ”O pumbuk 
misig inaben hili roho welamuhupmu siyag amuhup. O yowi misig inaben 
hili roho welamuhupmu fano roho welamuhup fug. 
26Ari hag toho Iblis ekeyen Iblis eke yanggaltuk halug it-it hili roho wereg 
lit enemu suwahal uruk. Ari roho turuk lit o misihon nangginoho fano 
welamuhup? 
27Anden Beelzebul unuk fam ap undama siyag angge werehon yanggaloho 
wilip eneptuk uruk lahepma hit honotsi san inineyap eneptisimu siyag 
angge yanggaloho wilip eneptuk? Hininggareg honotsi arimanowen alem 
hunubam emberuk. 
28Allah hime fanowon inowen nineyap naptisimu siyag angge yanggaloho 
wilip eneptuk lahi halug Allah Ninikni suwon ino hit weregma tuma inam 
atisi. 

29Ap misig ine anggolo ahun ibam kulug anggengge hilamin peruk halug 
ibam ngi ahun ino hele fam inggik pug tebelug eneg anggengge olma 
werehon hila reg. 
30 Ap san An men mangno roho wereg eleg ahun ino men seli roho welahi. 
Ap san An niraham wereg lit suburu yunggat taruk eleg ahun inowen suburu 
hik-hak isaruk ahun hag toho wereg. 
31Ap unubam siyag ane turukon men Allah fahet abug urukon men Allahn 
obog toho ambolmayap tuhu. We Allah hime fanowon ino abug uruk halug 
eneg Aren ambolmayap tuhu fug, ari tem toho hiyag hisaruk lahi. 
32At ap kinangmon atfahon ino fam ele siyag toho uruk lit suwahal uruk 
halug Allahn ambolmayap tuhu. Allah hime fanowon ino fam ele siyag toho 
uruk lit suwahal uruk halug ketiya welaheyon oho fobik welamuhukon oho 
Allahn ambolmayap tuhu fug. 
33 E tu fano uruk lahebon anggen oho fano, e tu siyag uruk lahebon anggen 
oho siyag. Anggen ari yet halug e tu siyahon tu fanowon ulug honoluk atuk. 
34Hit pisanggo umaliki, hininggareg haloho welahep fug angge famen 
nangginoho henembilik fam fano ane uk teg lahep? Hinindi fam siyag angge 
werehon ari henembilik fam oho wilip atuk. 
35Ap fanowonen undaman fano-fano angge andog toho foroho lit fanowon 
eneg wiliptuk. Ap siyahonen undaman siyag-siyag angge andog toho foroho 
lit siyahon eneg wiliptuk. 
36Allahn unggum kong tuhu sambil ino henele ket-ker ane alem wal taneg 
uruk latikibon ari fahet alem hunubam umbuhu. 
37Hele uruk lahenon ariyen Allahn fanowap habuhu. Hambilik fam uruk 
lahenon ariyen unggum hubam umbuhu,” ulug hiyag isibag. 

Hun Yunusen tibag ane fahet wirim haruk lit hiyag isibag ane 
(Mrk 8:11-12; Luk 11:29-32) 

38 Misihim Musa wene onoluk inap men Farisi inap menen Yesus kapal 
haruk lit, ”Nonowe, poholmonen turuk ane niren yet hulen wal himin,” 
ibag. 
39 Ari ibagma Yesusen hiyag isaruk lit, ”Ap siyahon ketiya werehon aruman 
inindi wenggel ha fug angge wereg lit poholmonen turuk ane yet hulen wal 
himin ulug nubam ehesa. Ari ehesa angge famen Yunusen tibag ane ari 
wirimangge hag toho tibagma it arimanowen oho onoluk amag. 
40Hun Yunus ino ikan ahummu hup hinahanam welatfag hag toho At ap 
kinangmon atfahon ino oho kinang aru fam hup hinahanam welaruhu. 
41Hun Yunus inowen Niniwe inap hiren siyag-siyag ane turuk lahep ulug 
komo enepfagma inindi anggar atfareg Allah fam wenggel haruk latfag. 
Yunus ele apma reg angge famen Niniwe inaben at ele holtuk latfag. An nele 
palimu wereg angge famen hiren holtuk lahep fug. Holtuk lahep fugmu 
Niniwe inap arimano Allahn ap kinangmon minggir enebuhu sambil ino in 
amuhupteg hit ap aruma siyag ane turuk lahep ulug hininggaliyap 
henebuhup. 
42Ahamu fil wereg inap onowe hiyap angge suwon eke welatfahon inowen 
hun Salomo indi oluk anggolo rehen ele uruk ane holuhuk ulug yitmi-
yatman Salomo ambeg watfag. Hun Salomoen uruk ane apma reg angge 
famen hiyap ino yatman ele holik watfag. An nele palimu wereg angge 
famen hiren holtuk lahep fug. Holtuk lahep fugmu hiyap suwon ino Allahn 
ap kinangmon minggir enebuhu sambil in aruhureg hit ap aruma siyag ane 
turuk lahep ulug hininggaliyap henebuhu.” 

Siyag angge setan suhuloho ap undama kik waharukon fahet ibag ane 
(Luk 11:24-26) 

43”Siyag angge setan ino ap undaman wilip aruhureg anggenma lahureg la 
wam turuk lit kel taruk ambeg yami ril laruk angge famen hiyahaku fug. 
44Hiyahaku fureg nibam embeselug waharikik ambeg suhuloho lamin 
puhureg ibam ino lahureg o ino kolo regman anggengge puhun toho 
weregma kuhu. 

45Kuhureg siyag angge setan sabiren onolok anggolowon hondog enebik 
lahureg enebe mangno roho o ino fam welamuhup. Ari hag toho setan 
arimano ap undama welamuhupmu ap ino atam tot fano famen fobik 
mondabi siyag aruhu. Ap ketiya werehon siyag ane eneg turukon arimano 
ari hag toho welamuhup,” ulug Yesusen hiyag isibag. 

Yesus isinga men otsi men ambeg watfag ane 
(Mrk 3:31-35; Luk 8:19-21) 

46Yesusen ap anggolo arimano ele hiyag isarukmu isinga men otsi men ubam 
nenele ul ulug selma welatfag. 
47Selma welatfagma ap misihen Yesus hiyag utuk lit, ”Hisinga men hotsi 
men hubam nenele ul ulug wahasareg selma werehen pen isa lag,” ibag. 
48Ari ibagma Yesusen At hiyag itfag ahun ino fam, ”Nisinga men notsi men 
sa fahet ehen?” ibareg 
49otsi fil inggik tum pil haruk lit, ”An nisinga men notsi men tuma wereg. 
50An Nikni poholma werehon ele holtuk lit fano ane turukon eneg it aruma 
An nare men nerek men nisinga men wereg,” ibag. 

Matius 13 

Anggen fok turuk ahun fahet indit toho ibag ane 
(Mrk 4:1-20; Luk 8:4-15) 

1O ino sambil Yesus wilip atfareg ik yenggelehon ayegma heriyeg latfag. 
2Heriyeg latfagma ap anggolo miyaloho waharuken at ino kou fam kibareg 
heriyegma ap anggolo arimano ik ayegma luhal arik watfag. 
3Luhaleg lit weregma alem anggolo fahet indit toho hiyag isaruk latfag. 
Hiyag isaruk lit, ”Ap misig anggen fok timin perisireg wilip atisi. 
4Wilip atisireg fok turukmen anggen eke kebunggalma wamburusama suwe 
waharusareg obog toho narusa. 
5Anggen winon helep falma wamburusama kinang we tot werehen folo-folo 
wilip atisi. 

6Wilip atisi angge famen mowen yet harisimu umanggen elehen halo uruk 
lit ilim atisi. 
7Anggen winon hoholangge sehelimu wambirisimu hoholangge yat atuk lit 
waroho hondo isarisi. 
8Anggen winon kinang fanoma wamburusama anggen yihik ferusama winon 
teng hinahan yig atisi, winon teng piren yig atisi, winon teng misig yig atisi. 
9Ap san isanggo wereg halug uruk lahi ane ari fano holukag,” ulug Yesusen 
hiyag isibag. 
10Ari ulug hiyag isibag ane fahet otsi watfareg Onowe kapal haruk lit, 
”Nungge fahet hele indit toho hiyag esehen?” ibag. 
11Ari ibagma Yesusen, ”Allah ap obog toho Inikni aruhu ulug hiraho 
latisiyon hit fahet inamap tirisi angge famen it winon aruma eleg. 
12Ap san anggengge forohowon ino nin eke og uruhumu anggolo sebe roho 
foroho laruhu. Ap san anggengge elehon ino tor angge forohowon itano 
taluk toho hilahu. 
13Alem ari fahet Anden nele indit toho ap aruma hiyag isaruk lahi. Inil fam 
yet haruk anggeyen fuki roho yet haruk eleg. Inisanggo fam holtuk 
anggeyen fuki roho holuk fug angge inindi anggar atuk eleg. 
14Yesayan atam haharoho imbibahon hikit toho it aruman turuk ane fam 
teko laruk. ’Hinisanggo fam holtuk lahep angge famen hinindi anggar atuk 
eleg. Hinil fam yet haruk lahep angge famen hinindimu honoluk atuk eleg. 
15Ap aruma inindi sohu roho wereg lit inisanggo lareg lit inil hupnig lit 
wereg. Inil fenggen amuhupteg inisanggo husuhureg inindi anggar amuhup 
tohon. An nambeg suhuloho wamuhupmu Anden hihir enebuhuk tohon.’ 
16 Hit hinil fano werehen yet haruk lahebonen henehiyeg toho welahep. 
Hinisanggo fano holtuk lahebonen henehiyeg toho welahep. 
17Ap wene hiyag isaruk latfag inap men inindi pikit toho wenggel haruk 
latfag inap menen hiren haruk lahebon ari iren yet hila peruk latfag angge 

famen yet hibag fug. Hiren holtuk lahebon ari iren oho holta peruk latfag 
angge famen hol hibag fug. Ari tem toho hiyag hisaruk lahi. 
18Fok turuk ahun fahet indit toho ihiyon ari pikit toho iminon holeg lamok. 
19Allah ap obog toho Inikni aruhuwon fahet aben holtuk angge famen indi 
anggar atuk eleg halug siyahon inowen anggen fanowon ap indimu fok 
turukon ino waharuk lit heneko hilaruk. Ihiyon ari kebunggalma fok 
turukon fahet ihi. 
20Helep falma fok tirisi ihiyon ari Allah wene ahiyeg toho folo-folo holtuk 
angge famen 
21umanggen eleg hag toho werehen indi piren toho wereg ahun fahet ihi. At 
ino siyag toho wereg lit wene fahet wabul ulug abug il larukmu indi nin 
atuk. 
22Hoholangge sehelimu fok tirisi ihiyon ari wene holtuk angge famen 
nangginoho welaruhuk ulug indi fituk lit mun angge man angge foroho lale 
perukon ariyen wene fanowon ino hondo rebeserukmu anggen yihik feruk 
elehon hag toho wereg. 
23Kinang fanoma fok turuk ihiyon ari aben wene holtuk lit fano wenggel 
harukon fahet ihi. Winonen anggen teng hinahan yihik feruk, winonen teng 
piren yihik feruk, winonen teng misig yihik feruk hag toho wereg,” ulug 
Yesusen hiyag isibag. 
Anggen fanowon fok tehon sehelimu seliyonen fok turuk ulug indit toho hiyag 

isibag ane 

24Hiyag isibareg Yesusen wene winon eke indit toho hiyag isaruk lit, ”Allah 
ap obog toho Inikni aruhuwon ino ap misihen anggen fanowon iyabukmu 
fok turukon hag toho wereg. 
25Fok tebelug ap obog toho arimano nohorukmu seliyon waharuk lit anggen 
fanowon fok teg ambeg ino anggen siyahon fok tebelug hirag-hirag larisi. 
26Tot welatusama fok tirisi angge ino wilip atisireg anggen yihik ferisimu 
hoholangge anggolo wereg latisi. 

27Hoholangge anggolo wereg latisimu ngi ahun ino fam otsiyen hiyag utuk 
lit, ’Nonowe, anggen fanowon eneg haren fok tirikin angge famen siyag-
siyag angge nangginoho wilip atisi?’ ulug onowe kapal harusa. 
28Kapal harusama onowe inowen, ’Ap seliyonen anggen siyahon fok tirisimu 
wilip atisi,’ irisimu otsiyen onowe fam, ’Hoholangge arima hene fisik lul 
ano?’ ulug urusa. 
29Ari urusama onowe inowen, ’Nori, hoholangge henetuk lit halihipteg 
fanowonet mangno roho hene fesehep ha nowen imbisiyek,’ irisi. 
30’Siyahonet fanowonet mangno roho wilip aruhureg wirik amag. Wirik 
aruhumu kong tuhup sambil ino anggen paltuk inap arimano fam: 
Hoholangge indok fam yaltukon fahet tam henetlihipteg het toho palu ruruk 
lit anggen fanowon eneg nibam kilabiyek ulug hiyag isahuk,’ irisi,” ulug 
Yesusen hiyag isibag. 

Soluk anggen fahet Yesusen indit toho hiyag isibag ane 
(Mrk 4:30-34; Luk 13:18-21) 

31Yesusen wene winon eke indit toho hiyag isibag. ”Allah ap obog toho 
Inikni aruhuwon ino fahet soluk anggen fam wirim haruk lit hiyag hisamin. 
Anggen ino ap misihen walug iyabukmu fok tirisi. 
32Soluk anggen ino anggen winon su reg angge famen mondabi itik-itik 
angge wereg. Itik angge famen wilip atug su atukmu anggen winon famen 
wilip atukon tot teg angge famen soluk ino su atukmu suwe pohol ke 
larukon inggikmu ei wirik waharuk,” ulug Yesusen hiyag isibag. 

Sig angge fahet Yesusen indit toho hiyag isibag ane 
(Luk 13:20-21; Mrk 4:33-34) 

33Nin eke Yesusen indit toho hiyag isaruk lit, ”Allah ap obog toho Inikni 
aruhuwon ino sig angge roti wiratukon fam wirim timin. Sig angge ari hiyap 
misihen wak larisireg ul hag angge ino kou hinahan winag harisireg ul ino 
fam kila feserisireg weregma kila ferisi angge ino unduk eneg turuk latisi,” 
ulug Yesusen indit toho hiyag isibag. 

34Wene obog toho ari Yesusen indit toho eneg hiyag isaruk latfag. Pikit toho 
eke uk fug angge indit toho eneg hiyag isaruk latfag. 
35Indit toho hiyag isaruk latfahon ari atam wene hiyag isaruk latfag ahunen 
haharoho imbibahon hikit toho teko libag. Haharoho imbibag ane aru, 
”Anden wene indit toho hiyag isaruk lit pohol kinang wal tibag sambil ino 
famen map toho welatfahon Anden hiyag hisamin peruk lahi.” 

Anggen siyahon men fanowon men fahet pikit toho hiyag isibag ane 

36Hiyag isibareg ap anggolo arimano fam hinibam lalihip ibareg ibam libag. 
Libareg weregma otsiyen Onowe kapal haruk lit, ”Anggen siyahon men 
fanowon men fahet indit toho hiyag esehenon arimano nir oho pikit toho 
hiyag nisimin,” ibag. 
37Ibagma Yesusen, ”Anggen fanowon fok turuk ahun ihiyon ari At ap 
kinangmon atfahon ino fahet ihi. 
38Yabuk ihiyon ari kinang aru fahet ihi. Anggen fanowon ari Allah umalikisi 
werehon fahet ihi, anggen siyahon ari siyahon umalikisi fahet ihi. 
39Seliyonen anggen siyahon fok turuk ihiyon ari Iblis fahet ihi. Anggen kong 
turuk sambil ihiyon ari pohol kinang eleg aruhu sambil fahet ihi. Kong turuk 
inap ari malaikat Allah otsi fahet ihi. 
40Hoholangge heneko het tuhupteg indok yaluhup hag toho pohol kinang 
eleg aruhu sambil ino ari roho tuhup. 
41At ap kinangmon atfahon inowen otsi mon enebuhumu ap siyag ane turuk 
lit ap inindi nina feseruk inap kinangma werehon obog toho palu enebuhup. 
42Palu enebuhupteg indok suwon fam hik isahupmu eneyeg kilit matuk lit 
uba yatuk lamuhup. 
43Ari tuhup sambil ino ap inindi pikit toho wenggel harukon arimano mo 
ket laharuk lit asinandi ruruk hag toho Inikni Allah men ambiyeg weregma 
enebe umbagpag turuk lamuhup. Ap sa isanggo wereg halug at inowen 
holukag,” ulug Yesusen hiyag isibag. 

Fano-fano angge kinangma salegma hiyaharuk ane fahet ibag ane 

44”Allah nit ap kinangmon obog toho fahet Ninikni aruhuwon ino fano-fano 
angge fam indit toho wirim timin,” ulug Yesusen ibag. ”Fano-fano angge ari 
kinang habuloho salegma ap ekeyen habul harukmen hiyaharisi. 
Hiyaharisireg nin sale feselug ibam larisi. Fano-fano angge hiyahaki ulug 
ahiyeg harisireg kinang ari an atmin ulug aren angge obog toho kinang ngi 
ahun ino wam fek ei yatuk hag toho og itisireg kinang ino at atisi,” ulug 
Yesusen hiyag isibag. 

Ilembani fanowon fahet indit toho hiyag isibag ane. 

45Yesusen nin eke hiyag isaruk lit, ”Allah Ninikni aruhuwon ino ilembani 
fam wirim timin. Ap misihen ap wereg ke ilembani umbagpag turukon ayeg 
waroho wamin ulug yami ril laruk latisi. 
46Yami ril larukmen ilembani fanowon misig umbagpag turukon yet harisi. 
Yet harisireg ibam larisimu aren angge obog toho ilembani onggo ulug ngi 
ahun ino og itisireg ilembani fanowon ino at atisi,” ulug Yesusen hiyag 
isibag. 

Ikan watuk asum fahet indit toho hiyag isibag ane 

47Yesusen nin eke hiyag isaruk lit, ”Allah ap kinangmon obog toho Inikni 
aruhuwon ino ikan watuk asum fam wirim timin. Ikan watuk asum ari ik 
ahummu pilaptusama ikan eke hag eke hag yuhar atusa. 
48Yuhar atusama sum keleg irisimu ik ayegma lisoho imbik larusa. Imbik 
larusareg hur atusareg ikan fanowon eneko yuhare feruk lit siyahon hik 
isarusa. 
49Allah fobik waruhu sambil ino ari hag toho tuhu. Ap siyahon men fanowon 
men malaikat fobik wamuhupteg minggir enebuhup. 
50Minggir enebuhupteg siyahon indok suwon naruk ambeg hik isahupmu 
uba yatuk lit eneyeg kilit matuk lit welamuhup,” ulug Yesusen hiyag isibag. 
51Ari ulug hiyag isibareg otsi fam, ”Ihi ane obog toho aru hinindi anggar 
aha?” ibagma otsiyen te, ”Yu holehe,” ibag. 

52Ari ibagma Yesusen, ”Musa wene oluk ahunen Allah ap obog toho Inikni 
aruhu ane fahet indi anggar atuk halug at ino o ngi ahun hag toho wereg lit 
fano angge andog toho forohowon arimano famen aren angge atamonet 
fobikonet filila roho wiliptuk ahun hag toho wereg,” ulug hiyag isibag. 

O Nazaret inaben Yesus ninirim ibag ane 
(Mrk 6:1-6; Luk 4:16-30) 

53Yesusen wene indit tohon arimano obog toho hiyag isibareg o inowen 
wilip atug libareg 
54At welatfag ambeg ibam yugmu o sembahyang uruk ibamen ap wene 
hiyag isibag. Hiyag isibagma ap arimano lagmag ibareg, ”Ap tu oluk teg ane 
aru san hiyag itisimu oluk atisi? Hihir eneptuk ane san ineyap tirisi? 
55At ino o wituk ahun ino amloho fug? At tu hiyap unuk Maria ino amloho 
weregma otsi Yakobus men Yusuf men Simon men Yudas men wereg eleg? 
56Erekisi nit men tuma wereg eleg? Aren uruk ane aru ap san olukap tirisimu 
uruk?” ulug enele sahaltuk latfag. 
57Enele sahaltuk latfareg inindi nin atfagma ninirim pibag. Ninirim pibagma 
Yesusen, ”Allahn monde feruk ahun fahet ap obog tohowen fano peruk 
angge famen we ibam yugmu wereg inap otsi owesi menen ninirim peruk,” 
ibag. 
58Ari ibagma At ubam wenggel haruk latfag fugmu it sehelimuwen ap 
anggolo hihir enepfag fug. 

Matius 14 

Yohanes ap ikma pilap eneptuk latfag ahun ino Herodesen ware fisibag ane 
(Mrk 6:14-29; Luk 9:7-9) 

1Galilea kinang seneg latfag ahun Herodes ap suwon inowen Yesusen ari-ari 
turuk urukon hol hibag. 
2Hol hibareg otsi fam ele hiyag isaruk lit, ”Ap haruk lahebon tu Yohanes ap 
ikma pilap eneptuk latisi ahun ino war atisi angge famen oluk atisireg uruk. 
Yohanes ubabut ino at ubam atisimu turuk,” ibag. 

3 Herodes inowen are Filipus uhe Herodias fahet Yohanes tam senetfareg 
inggik hele waroho penjara kilapfag. 
4Penjara kilapfag ane aru re Yohanesen, ”Hare uhe nungge fahet pal 
tarikin,” ulug Herodes komo ribahon fahet hele watfag. 
5Aren pinggi ware fesemin pibag angge famen ap anggolowen at Allahn 
monde ferisiyon wereg peruk latfag ane fahet akolen imbisibag. 
6Weregma Herodes indag atfag ane fahet seni esetuk sambil ino Herodias 
ahaloho it sehelimu kibareg yunggultukmu Herodes ahiyeg hibag. 
7Ahiyeg hibareg nungge-nungge hat hindi angge aru nubam heng 
napmihinon ari og hitmin ari tik-tem toho ihi ulug olukap tibag. 
8Olukap tibagma hili inowen isingan tam hiyag itfag ane roho Yohanes ap 
ikma pilap eneptuk latisi ahun unggul kong toho kubag fam kilaboho og 
nimin ulug heng tibag. 
9Heng tibag ane fahet ap suwon ino indi anggin atfag angge famen ap pohon 
iniline olukap tihi ane pisan timin fug pibareg og humul ibag. 
10Ari ibareg otsi mon eneptuk lit, ”Yohanes inggik hele waroho penjara 
werehon ino unggul kong toho 
11kubag elma kila felug hili aru og itlihip,” ibag. Ari ibagma Herodes otsi 
arimanowen Yohanes ino unggul kong tibareg kubag fam kilaboho hili ino 
og itfagma isinga ambeg hilalug libag. 
12Hilalug libagma Yohanes ap ikma pilap eneptuk latfag ahun ino otsi 
watfareg ebe hilalug kinangma sale fisibag. Sale fisibareg Yesus ambeg 
libareg Herodesen Yohanes ware fesehek ulug Yesus hiyag itfag. 

Ap lima ribu suburu og isibag ane 
(Mrk 6:30-44; Luk 9:10-17; Yoh 6:1-13) 

13Yesusen Herodesen tibag ane hol hibareg an namu keyen ap eleg ambeg 
lamin ulug kou fam kibareg libag. Yesus otsi men kou fam kehesareg laruk 
urukmu ap anggolowen hol hibareg it inibam embeselug kinang keyen 
onorohole paloho eneluke fil laruk latfag. 

14Yesus ik fumag fil libareg yer isarukmen ap anggolo luhaloho weregma 
yer isibag. Yer isibareg ap aruma nindiyen-e pibareg it ouk warukon hihir 
eneptuk latfag. 
15It ler eneptukmen hup atfagma otsi ambeg libareg, ”Nit ap eleg ambeg 
anggenma weregman hup atuken ap aruma o wereg ke lalusareg suburu 
ayeg waroho hilalusan aliyek ulug hiyag isimin,” ibag. 
16Ari ibagma Yesusen, ”It nungge fahet lalusa, suburu hiren og isalihip,” 
ibag. 
17Ari ibagma otsiyen te, ”Niren suburu fuwaben men ikan piren men eneg 
foroho lahe,” ibagma 
18Yesusen, ”Nambeg ulug maniyek,” ibag. 
19Ari ibareg ap anggolo arimano unubam, ”Hoholangge wereg ke hur 
amiyek,” ibag. Ari ibareg suburu fuwaben itano men ikan piren itano men 
wibareg seneg lit pohol lahap halug sembahyang ibareg otsi unubam, ”Ap 
aruma fibir eneplihip,” ibareg kut-kut otsi og isibagma iren ap fibir enepfag. 
20Fibir enepfagma ap arimano obog toho nibareg enehum ouk atfag. 
Enehum ouk atfagma minggiroho imbibahon arimano andog toho sum 
nisanggowen fam yuharoho imbibag. 
21Suburu nibag inap arimano hiyap men malik men winag isa fug angge ap 
eneg teng-teng angge 5.000 atfag. 

Yesus ik ahum ke sobit-sobit libag ane 
(Mrk 6:45-52; Yoh 6:15-21) 

22Welatfareg Yesusen otsi fam, ”Hit kou fam kilihipteg ik fumag nindig 
atihip,” ibareg ap anggolo arimano fam hinibam aliyek ibag. 
23Hinibam aliyek ibagma it libagma Yesus ninggareg sembahyang imin ulug 
punumu libareg amu weregma hup atfag. 
24Yesus otsi kou fam kibareg ik ahum pulmu larukmu homhomo eneluke fil 
waharuk lit ik haglabut anggolowen kou miyaltuk latfag. 

25O sakan tik oho lit suwe ele misig irikim Yesus it enembeg lamin ulug ik 
ahum pali ke sobil laruk latfag. 
26Ik ahum pali ke sobil larukmen otsiyen yet hibareg mungguwat waharuk 
ano ulug yuk lagmag ibareg enekol haruk lit enele ya nga uruk latfag. 
27Ya nga uruk latfagma Yesusen te, ”An Honowe waharuk lahireg henekol 
eleg toho welamek,” ibag. 
28Ari ibagma Petrusen, ”Nowe, Hat waharuk lahen halug an oho ik ahum 
pali ke watminen ma in,” ibag. 
29Ma in ibagma Yesusen ma ibagma Petrus ino kou famen wambibareg 
Yesus olohotma ik ahum pali ke sobit-sobit laruk latfag. 
30Larukmen homhomo waharuk lit fu ruruk latfagma Petrus akol hibareg 
ikma wo uruk lit ele hum toho, ”Nowe, Haren ninggik lit nabik ma,” ibag. 
31Ari ibagma Yesusen folo-folo inggik lisoho unduhuk feruk lit, ”Nare, hindi 
wenggel ha fug angge nungge fahet hindi piren teg lit welahen?” ibag. 
32Ari ibareg it kou fam kibagma siyelu yuwag atfag. 
33Yuwag atfagma ap kou fam welatfahon arimanowen te, ”Hat tem toho 
Allah amloho welahen,” ulug At wel turuk latfag. 

O Genesaret ap ouk warukon Yesusen hihir enepfag ane 
(Mrk 6:53-56) 

34Ik ahum ke nindig atfareg Genesaret kinangma libag. 
35Libagma ap o ino welatfahon arimanowen ap tu wahayon hun Yesus ino 
waha ulug onoluk atfareg ap obog toho o walinggoho werehon fam At waha 
ulug hiyag isaruk latfag. Hiyag isaruk latfagma ap arimanowen ouk 
warukon obog toho Yesus ambeg hondog eneplug waharuk latfag. 
36Waharuk lit hasum atog eneg ki hul ulug Yesus fam heng turuk lit ap obog 
toho At asum ki hibahon arimano fano atfag. 

Matius 15 

Yahudi inikni unumban ibahon fahet hiyag isaruk latfag ane 
(Mrk 7:1-23) 

1Welatfagma Farisi inap men Musa wene onoluk inap men o Yerusalemen 
Yesus weregma watfareg kapal haruk lit, 
2”Nonowe, nungge fahet Hat hotsiyen ninikni unumban ibag ane sokowa 
feseruk lit suburu nuk oho lir oho ininggik umaho eleg angge suburu 
naruk?” ulug kapal hibag. 
3Kapal hibagma Yesusen te, ”Hiren hinikni hunumban ibahon holtul peruk 
lit Allahn komo nenepfag ane nungge fahet sokowa feseruk lahep? 
4Allahn komo neneptuk lit, ’Hikni hisinga hindi roho welaruhun, ikni isinga 
fam siyag ane uruk lit per eneptuk ahun ino war aruhu,’ ulug Allahn komo 
nenepfag. 
5Komo nenepfag angge famen hiren te, ’Ap san ikni isinga hiyag isaruk lit: 
Naruk angge hit fahet emberikik angge famen Allah famap tihireg hubu 
lahabihi uruk ahun inowen 
6ikni isinga fam siyag ane turuk eleg,’ ulug hiren uruk lahep. Ari roho uruk 
lahep ane ariyen Allahn komo nenepfag ane ino mondabi apmayap turuk lit 
hiniknisi unumban ibag ane palimuwap tirikip. 
7Hit henele si uruk hinap! Yesayan ibag ane aru tem toho hit fahet haharoho 
imbibag, 
8 ’Ap aruma enembilik atogman An wel naptuk famen inindi An men sebe 
roho wereg eleg. 
9Aben uruk ane fahet eneg milal eneptuk lit An nubam saplangge 
sembahyang uruk,’ ” ulug hiyag isibag. 
10Yesusen ari ulug it hiyag isibareg ap anggolo arimano wol enepfareg hiyag 
isaruk lit, ”Nori, Anden iminon te hinisanggo fam holtuk lit hinindi anggar 
amag. 
11Henembilik fam naruk angge ariyen ap siyahap eneptuk eleg, ambilik fam 
wilip atukon ariyen ap siyahap eneptuk,” ulug hiyag isibag. 

12Ari ulug hiyag isibagma Yesus otsiyen te onowe kapal haruk lit, ”Haren 
ehen ane ari fahet Farisi inap aruman siyag perukon ari Hat holuk?” ulug 
kapal harukmen 
13Yesusen, ”Yabukmu yatuk angge Nikni poholmonen yaho feruk elehon 
obog toho umanggenet heneko hik isahu. 
14Iren uruk ane ari imbisiyek. Inil hupnihon arimanowen onori inil 
hupnihon hondog eneptuk. Inil hupnihon arimano ininggik ilang toho 
larukmen enebe pirenet kiling elma mako wambuhup,” ibag. 
15Ari ibagma Petrusen, ”Nowe, indit toho ehenon ari pikit toho nit hiyag 
nisimin,” ibag. 
16Ari ibagma Yesusen, ”Nori, hir oho hinindi anggar am fug angge welahep? 
17Mun angge man angge aben narukmu enehummu wambuhureg 
onolombik ele ke yog men wilip aruhu ane ari hit henepeleg? 
18Ap siyahap eneptuk ane ari inindi fam wenggel halug enembilik fam wilip 
atukon ariyen ap siyahap eneptuk. 
19Inindimu wenggeltuk ane ariyen onolok ane inam atuk, ap unusuruk ane 
men, ap unuhesi pal taruk ane men, pabi ruruk ane men, yoholiyangge 
waruk ane men, enele si uruk ane men, ap enebug uruk ane men obog toho 
ari inindi famen wilip atuk. 
20Ari famen ap siyahap eneptuk. Inggik umaho eleg angge narukon ariyen 
ap siyahap eneptuk eleg,” ulug Yesusen hiyag isibag. 

Kanaan hiyap Yesus fam tem toho wenggel hibag ane 
(Mrk 7:24-30) 

21Welatfareg Yesusen o aru embeselug longgo imin ulug o Tirus men Sidon 
men libag. 
22Libagma Kanaan hiyap o pumbuk ino fam welatfahon misig Yesus ambeg 
watfareg ele uruk lit, ”Nowe, Hat Daud amloho welahenon aruwen an 
nahaloho undama siyag angge setan wereg lit ouk anggolo waruken Haren 
hindi niyamihinteg hihit nitnihin,” ulug heng tibag. 

23Heng tibagma Yesusen hebeloho hiyag um fug angge welatfag. Hiyag um 
fug angge werehen otsiyen Onowe fam heng uruk lit, ”Hiyap aru ele anggolo 
uruken lawag tohon hiyag imin,” ibag. 
24Ari ibagma Yesusen hiyap ino fam, ”An mon naptisiyon Israel inap wam 
domba longgo uruk hag toho longgo uruson hiyag enebuhuken an mon 
naptisimu waharikik,” ibag. 
25Ari ibagma hiyap ino Yesus iraham libareg alukema hur atfareg, ”Nowe, 
let nabin,” ibag. 
26Ari ibagma Yesusen, ”Suburu malik toron fahet wirako emberukon lisoho 
mene og utukon ari siyag,” ibag. 
27Ari ibagma hiyap inowen, ”Nowe, tem toho ehen angge famen suburu 
ahap siyahon aben hik isarukmu meneyen ondol heheg naruk,” ibag. 
28Ari ibagma Yesusen hiyap ino fam, ”Nahaloho, tem toho hindimuwen An 
nubam wenggel hehenma pehenon ari hag toho teko lamisi,” ibag. Ari 
urukmu itano ahaloho ino fano atfag. 

Yesusen ap ouk warukon anggolo hihir enepfag ane 

29Welatfareg Yesus o ino embeselug ik Galilea yenggelehon ayegma libareg 
punumu lahibareg heriyeg latfag. 
30Heriyegman ap anggolo arimano mondeg angge Yesus ambeg waharuk lit 
ap unuyug siyahon men enembol simbuk tohon men inil hupnihon men 
enele larehon men ouk eke hag eke hag warukon men hondog eneplug Yesus 
alukema imbisik waharukmu obog toho Aren hihir eneptuk latfag. 
31Hihir eneptuk latfagma ap anggolo arimanowen yet harukmen enele 
larehon enele urukmu enembol simbuk tohon pikir atukmu unuyug siyahon 
fano atug larukmu inil hupnihon fano atug yet harukmu ap welatfahon 
arimanowen yihi uruk lit enekol hibareg Allah Israel inap Inikni wel turuk 
latfag. 

Yesusen ap empat ribu suburu og isibag ane 
(Mrk 8:1-10) 

32Welatfareg Yesusen otsi niraham tiya maniyek ulug wol enepfareg, ”Ap 
anggolo aruma hup hinahanam suburu na fug anggeyen An men ambiyeg 
wahereg weregma nindi isaruk lahi. Suburu hinik larukmen keman unuyug 
wiyig am nowen aliyek imin fug,” ibag. 
33Ari ibagma otsiyen te, ”Ap eleg ambeg tuma welahereg ap teng-teng angge 
aruma nangginoho suburu og usulon fahet uruk lahen,” ibag. 
34Ari ibagma Yesusen, ”Suburu nombaren foroho lahep?” ulug kapal 
isibagma, ”Suburu sabiren men ikan toron tot foroho lahe,” ibag. 
35Ari ibagma Yesusen, ”Ap aruma kinangma tuma hur amusa,” ibareg 
36suburu sabiren men ikan men wibareg seneg lit sembahyang ibareg kut-
kut otsi og isibagma otsiyen te ap anggolo arimano fibir eneptuk latfag. 
37Fibir eneptuk latfagma it obog toho nibareg enehum ouk atfagma minggir 
atfahon arimano sum sabiren yuharoho imbibag. 
38Ap suburu nibahon arimano hiyap men malik men winahuk fug angge ap 
suwon eneg teng-teng angge 4.000 arimano nibag. 
39Nibagma Yesusen hinibam aliyek ulug hiyag isibareg At kou fam kibareg 
o Magadan fil laruk latfag. 

Matius 16 

Poholmonen turuk ane wal hamihin ulug Farisi inaben ibag ane 
(Mrk 8:11-13) 

1 Welatfagma Farisi inap men Saduki inap men Yesus wal hul ulug watfareg, 
”Poholmonen turuk ane misig niren yet hulen timihin,” ulug heng tibag. 
2 Ari ulug heng tibagma Yesusen, ”O hupmu hil yinggiruk halug hup hibi 
nohik ohoreg uruk lahep. 
3Hubet sakan tirikim hina het teg halug o muru rik ohoreg uruk lahep. 
Poholen turuk ane honoluk teg lahep angge famen enehangge fobik 
tuhuwon fahet henepeleg toho welahep. 

4Hit siyag ane turuk hinap tiya welahebonen poholmonen turuk ane yet hul 
ulug heng naptuk lahep angge famen we wirimangge Yunus fam tibahon 
eneg fobik yet hahup,” ulug hiyag isibareg Yesus it embeselug libag. 

Farisi inap men Saduki inap menen siyag angge forohowon yet teg lamuhup 
ulug hiyag isibag ane 

(Mrk 8:14-21) 

5Yesus otsi men ik ahum ke nindig atuk lit otsiyen suburu enepeleg atfag. 
6Suburu enepeleg atfagma larukmen Yesusen, ”Farisi inap men Saduki inap 
menen sig angge suburu roti wirabuk oho lit kilaptuk angge yet teg lit 
hinindimu honoluk toho welamok,” ibag. 
7Ari ibagma Yesus otsiyen, ”Suburu nenepeleg aha ane fahet hiyag nisaruk 
ano,” ulug enele enemu sahaltuk latfag. 
8Enemu sahaltuk latfag ane Yesus oluk atfareg, ”Nori, An nubam hinindi 
wenggel ha fug angge nungge fahet suburu eleg ulug hinindi anggin toho 
wereg lit uruk lahep? 
9Hinindi anggar atuk eleg? Suburu fuwaben famen ap teng-teng angge 5.000 
arimanowen narusama sum nombaren yunggaroho emberikip ane ino 
henepeleg atisi ano? 
10Suburu sabiren famen ap teng-teng angge 4.000 arimanowen narusama 
sum nombaren yunggaroho emberikip? 
11Anden ihi ane ari suburu fahet ihi fug angge famen nungge fahet suburu 
fahet ehek peruk lahep? Farisi inap men Saduki inap men sig angge roti 
wirabuk oho lit kilaptuk angge yet teg lit honoluk toho welamok ulug Anden 
hiyag hisaruk lahi,” ulug Yesusen otsi hiyag isibag. 
12Fobik ibag ane ino famen suburu roti fahet ehek fug, Farisi inap men 
Saduki inap menen hiyag isaruk ane yet teg lamok ulug komo nenebehek 
ulug inindi anggar atfag. 

Petrusen Yesus fahet Mesias ulug fag toho ibag ane 
(Mrk 8:27-30; Luk 9:18-21) 

13Welatfareg Yesus o Kaisarea Filipusen witfag ibam libareg otsi kapal 
isaruk lit, ”At ap kinangmon atfahon fahet ap aruman sa peruk?” ibag. 
14 Ari ibagma otsiyen te, ”It winonen Yohanes ap ikma pilap eneptuk latisi 
ahun ino urukmu it winonen Elia ino uruk, it winonen Yeremia ano, atam 
Allah wene hiyag isaruk latfahon misig waharisi ano uruk,” ibag. 
15Ari ibagma Yesusen te, ”Hiren te An fahet sa peruk lahep?” ulug kapal 
isibagma 
16Simon Petrus inowen, ”Hat Mesias Allah oluk werehon amloho ino Hat 
welahen,” ibag. 
17Ari ibagma Yesusen, ”Yunus amloho Simon hat hahiyeg toho welamin. 
Haren ehenon aru aben hiyag herehesama ehen fug, Nikni poholmonen 
hiyag herehekma ehen. 
18Anden hat hubam tot imin: Hat te Petrus helep ineyon hag toho welahen. 
Anden numalikisi mumal enebuhukon helep ineyon aru fam in enebuhukmu 
ap war atukon wereg ambehen siyagman sen enesug lamuhup fug. 
19Allah wereg ambeg kurukon sok husuruk angge hinggikmu umbuhuk. 
Kinangman pug tebuhunon poholman oho pug teg welaruhu. Kinangman 
lole fuhunon poholman oho loleg angge welaruhu,” ibag. 
20Ari ibareg Yesusen otsi fam, ”An fahet Mesias tu wereg uk fug,” ulug otsi 
komo enepfag. 

Aben nuwabuhup ulug Yesusen otsi hiyag isibag ane 
(Mrk 8:31–9:1; Luk 9:22-27) 

21O ino sambil ak tibareg Yesusen otsi hiyag isaruk lit, ”An Yerusalem 
lahukmu it Yahudi inap onowesi men imam usane onoluk inap onowesi men 
Musa wene onoluk inap menen An nubam angginon umbuhupteg nele ying 
naptuk lit pinggi nuwabuhupmu ninggik pirenam welaruhukteg hinahaneg 
angge noluk aruhuk,” ibag. 
22Ari ibagma Petrus inowen At inggik lisoho wibareg komo ruruk lit, ”Nowe, 
ehen ane aru teko lahu fug, hele si ehen,” ibagma 

23Yesusen Petrus hebeloho kim haruk lit, ”Hat Iblis hebe, haren nindi 
angginap naptuk lit Allah poholmonen peruk ane wenggel ha fug angge ap 
kinangmonen peruk ane eneg wenggel haruk lahen,” ulug Petrus pet tibag. 
24 Pet tibareg Yesusen otsi hiyag isaruk lit, ”Ap san An nombolim lamin 
perukon inowen inggareg apmayap taruk lit teltuk ahen ha rulug An 
nombolim laruk laruhu. 
25An noluk welaruhuk peruk ahun ino oluk welaruhu fug. Nowe unuk fahet 
war atnin peruk ahun ino Allah olohotma mondabi tem toho oluk welaruhu. 
26Ap misig mun angge man angge kinangma ngi aruhu angge famen indi 
wenggel ha fug angge Allah olohotman longgo uruk halug nungge fahet ngi 
aruhu? Mondabi fano welaruhu ane fahet nungge ayeg waroho og um teg? 
27 At ap kinangmon atfahon Ikniyen ineyap turukmu otsi malaikat 
walinggoho wereg lit umbagpag toho wamuhup. At waruhu sambil ino ap 
obog toho arimanowen siyag ane fano ane turuk latuson arimano hikit toho 
ayeg waruhu. 
28Hit aruma welahebon sehelimu werehon winonen te At ap atik ibahon ino 
ap obog toho onowe reg lit wambik waharukmu war am fug angge honoluk 
wereg lit yet hahup,” ulug hiyag isibag. 

Matius 17 

Yesus anggelem atfag ane 
(Mrk 9:2-13; Luk 9:28-36) 

1 Wene ari hiyag isibagma hup falfalikenam atfagma Yesus otsi Petrus men 
Yakobus men Yohanes men hondog eneplug it ambiyeg punu yaron fam 
lahibareg it enemu wereg latfag. 
2Enemu wereg latfagma it hinahan itano inilmu Yesus ebe nin atfagma 
orohole mo asinandi hag toho umbagpag turuk lit asum umbagpag turuk lit 
o sakan tegma hag toho teg latfag. 
3Ari reg latfagma Musa men Elia men At men enele urukmu iren kilap 
enesug latfag. 

4Kilap enesug latfagma Petrusen Yesus fam te, ”Nowe, nit tuma welahe 
ambeg fanoma welahereg Haren o sabo hinahan witihip imihinmu Hat fahet 
eke, Musa fahet eke, Elia fahet eke wibul,” ibag. 
5 At ele urukmu itano hina selehon ino watfareg it hililip enepfagma hina 
apmane ap ele eke uruk lit, ”An namloho fahet Anden fano peruk lit nindi 
reg lahiyon tu, At ele holtuk lamuhup,” urukmu hol hibag. 
6Ari urukmu hol hibareg otsi enekol anggolo hibareg kinangma ying atfag. 
7Ying atfagma Yesus it enembeg watfareg sen isaruk lit, ”Hit henekol fug, 
in amek,” ibag. 
8Ari ibagma it onorohole leko yet harukmu ap winon elegma we Yesus amu 
eneg welatfag. 
9Punu ino famen wambik waharuk lit, ”At ap kinangmon atfahon ino war 
aruhureg oluk am fugmu hiren turukmu yet hehep ane ari ap misig oho 
hiyag isa fug,” ibag. 
10 Ari ibagma otsiyen kapal haruk lit, ”Ari reg angge famen Musa wene 
onoluk inaben Elia tam waruhu uruk ane ari nungge fahet uruk?” ibagma 
11Yesusen te, ”Elia tam waruhureg obog toho arimano pikirap tuhu angge 
famen 
12Elia tam waharisi, ari tem toho hiyag hisaruk lahi. At waharisi angge 
famen ap enepeleg toho wereg lit we it ininggarehen peruk ane ubam eneg 
turuk latusa. Ari hag toho At ap kinangmon atfahon ino oho it arimanowen 
alem angginon ubam umbuhup,” ulug Yesusen hiyag isibag. 
13Ari ulug hiyag isarukmu Yohanes ap ikma pilap eneptuk latfag ahun ino 
fahet hiyag nisaruk ulug inindi anggar atfag. 

Malik nenek turukon Yesusen hihitfag ane 
(Mrk 9:14-29; Luk 9:37-43) 

14Tom famen Yesus otsi men ap anggolo wereg ambeg wambibareg 
weregman ap misig Yesus alukema hur atfareg 

15ele uruk lit, ”Nowe, an numalik fahet hindi himin. At il fulug turuk lit 
indokma keheg ikma wambeheg turuk lit ouk anggolo waruk. 
16Ari turuk lit werehen Hat hotsi enembeg walug waharikik angge famen 
iren fanowap tuk fug teg latusa,” ibag. 
17Ari ibagma Yesusen, ”Hit An nubam hinindi wenggel ha fug anggeyen 
henepeleg toho welahepma An hit men mondabi amusun toho welaruhuk 
ano? Nombarenam welaruhukteg hit sehelimuwen nindi imbik wamburuk 
laruhuk? Malik ari ulug maniyek,” ibag. 
18Malik ino ulug watfagma siyag angge undama werehon ino fam Yesusen 
ele ine roho pet tibagma siyag angge ino wilip atfagma malik ino fano atfag. 
19Fano atfagma Yesus otsi enemu wereg lit Onowe ubam, ”Nungge fahet 
setan ino nit nenemuwen yanggaloho wilibuk fug teg lahe?” ulug Onowe 
kapal hibag. 
20 Kapal hibagma Aren te, ”Hit An nubam wenggel haruk lahep fuhon ariyen 
setan ino wilibuk fug teg lahep. Hinindimu Allah fam tem peruk lit soluk 
anggen hahon hunubam welalepma punu aru fam, ’Heneko ahamu yag arik 
lag!’ elepma yag arik lelep. Mun angge man angge hiren tuk fug tohon wereg 
lalep fug. 
21Setan aru hahon wereg halug we hiyang wereg lit sembahyang urukmu 
eneg yanggaloho wilibuk teg,” ulug otsi hiyag isibag. 

Yesusen nuwabuhup ulug otsi hiyag isibag ane 
(Mrk 9:30-32; Luk 9:43-45) 

22Yesus otsi men o Galilea welatfareg Yesusen it hiyag isaruk lit, ”At ap 
kinangmon atfahon ino fobik ap ininggikmu aruhumu 
23iren At ino ware fesuhupmu inggik hinahaneg angge oluk aruhu,” ulug 
hiyag isibagma otsi inindi anggin anggolo atfag. 

Yesusen Allah ibam fahet derma imbibag ane 

24 Yesus otsi men o Kapernaum weregma Allah ibam fahet uang emberukon 
heng eneptuk inap Petrus ambeg watfareg, ”Hit Honowe aruwen uang 

anggen piren itano Allah ibam fahet emberuk ano eleg ano,” ulug kapal 
hibag. 
25Ari ulug kapal hibagma Petrusen te emberuk ibag. Ari ibareg olma Yesus 
wereg ambeg kibareg Yesus hiyag itmin ulug turukmen Yesusen tam at 
ubam ele uruk lit, ”Simon, anden iminon tu fahet nungge pemihin. Ap 
suwon kinangma werehon arimanowen uang imbiyek ulug heng eneptuk 
ane ari ininggareg onotsi fam ano ap pohon unubam ano heng eneptukon 
ari fahet haren nungge pemihin?” ulug kapal hibag. 
26Ari ulug kapal hibagma Petrusen te, ”Ap pohon unubam heng eneptuk,” 
ibagma Yesusen, ”Ari ehenma ininggareg onotsi arimano umbuhuk fug ulug 
inindi se roho welamag,” ibag. 
27”Nit nunubam alem umbuhup tohon it inindi fano amag ulug haren ikan 
yami rik lamihin,” ibag. ”Ikan tam watnihinon ino wamihinteg ambilik 
kiyog hamihinmu ambilikmu uang anggen uhan weregma hamihin. 
Hamihinteg walug watnihinteg An faheret hat faheret it ininggikmu 
embemihin,” ibag. 

Matius 18 

Ap sa Allah wereg ambehen suwon wereg ulug Yesusen hiyag isibag ane 
(Mrk 9:33-37; Luk 9:46-48) 

1 O itano li Yesus otsi Onowe ambeg libareg, ”Allah wereg ambehen ap sa 
suwon welaruhu?” ulug kapal hibag. 
2Kapal hibagma Yesusen malik toron misig wol tibareg it walinggoho 
weregma it sehelimuwen unduhuk fibag. 
3Unduhuk fibareg, ”Hit hinindimu siyag angge werehon umbusuk fug angge 
malik toron indi hag toho amuhup fug halug Allah ambeg kuhup fug,” ibag. 
4”Inggarehen apmayap tarukon malik toron hag aruhuwon ino Allah ambeg 
kuhureg su aruhu,” ibag. 
5”An nubam indi wenggel haruk lit malik toron tu hahon hondog talug 
foroho ahun inowen An fet nasug lit wereg,” ibag. 

Onori inindi angginap eneptuk inap fahet Yesusen komo enepfag ane 
(Mrk 9:42-48; Luk 17:1-2) 

6”Malik toron aruma An nubam wenggel haruk angge famen inindi nina 
feseruk ahun ino anggolopma helep humon ililoho ik ahummu pila 
feselepma fano,” ibag. 
7”Ap o kema-kema werehonen ap eke inindi angginap feseruk inap siyag 
amag. Ap inindi angginon kema-kema wereg angge famen we inindi anggina 
feserukon arimano siyag amag.” 
8 ”Hinggik men huyug menen hindi nina feseruk halug kong toho hik 
esemok. Hinggik huyug kong tebeselug Allah weregma kuhunmu fano. 
Hinggik huyug abirangge weregma indok suwon fam hik hiyahupmu ari 
siyag. 
9Hilanggen fam yet halug hindi ninap haptuk halug hil misig hililoho hik 
isahunmu fano. Hil misig eneg weregma Allah wereg ambeg kuhunmu fano. 
Hil pirener angge weregma indok suwon fam hik hiyahupmu ari siyag. 
10Malik toron aruma apma wereg ulug wenggel hahup tohon honoluk toho 
welamok. It toron aruma fer enesuhon Allah otsi malaikat likiya hupmu 
Allah alukema werehen Anden hiyag hisaruk lahi. 
11At ap atik ibahon ino it longgo urukon arimano hiyag enebuhuk ulug 
waharisi.” 

Wam domba longgo urukon fahet ibag ane 
(Luk 15:3-7) 

12”Hiren nangginoho peruk lahep? Ap ekeyen wam domba teng uhan 100 
foroho lit weregma sehelimuwon misig longgo elepma it werehon 99 itano 
anggenma tom alem ke embeselug longgo elebon ino yami relep fug ano? 
13Longgo elebon ino hiyag alep halug it winon arimano wereg angge famen 
misig longgo elebon ino fahet ahiyeg anggolo helep ulug ari we tem toho 
hiyag hisaruk lahi. 
14Hinikni poholmon inowen oho malik toron misig aruma longgo uhubon 
ari siyag peruk lit wereg.” 

Onori komo eneptukon fahet hiyag isibag ane 

15 ”Hare eke siyag ane turuk halug ambeg lahunteg hare amu eneg weregma 
komo ruhun. Haren uhun ane hele holtuk halug nare indi fano aha puhun. 
16Hare amu eneg weregma uhun ane holtuk eleg halug ap misig piren 
hondog enebuhun. Hondog enebuhunmu iren oho hare komo ruhup. Atam 
haharoho imbibahon te, ’Alem weregma ap piren hinahan alem ino 
onolukonen enele uruk lit alem haloho umbuhup,’ ulug haharoho 
imbibahon hikit toho iren oho hare komo ruhup. 
17Iren komo rurukmu holtuk eleg halug wene onoluk inap obog toho palu 
roho weregma holukag ulug hiyag isahun. Iren komo ruhup ane holtuk eleg 
halug ap tu Allah wene apeleg ahun siyag ane eneg turuk ahun hag toho 
wereg puhup. 
18 Hiren kinangma tuman pug tebuhup halug poholman oho pug toho 
welaruhu. Hiren kinangma tuman lole fesuhup halug poholman oho loloho 
welaruhu. Ari we tem toho hiyag hisaruk lahi. 
19Nin eke misig hiyag hisamin: Ap piren kinangma werehon Allah fam tu 
heng tul ulug inindi misig atuk halug ari Nikni poholmonen og hisahu. 
20Ap piren hinahan An nunuk fam palu roho welamuhup halug An pulmu 
unduhuk laruhuk,” ulug Yesusen hiyag isibag. 

Paleg angge fahet hinindi yuwag toho welamuhup ulug hiyag isibag ane 

21 Yesusen ari ulug hiyag isibagma Petrus inowen Yesus fam te, ”Nowe, 
nareyen nubam siyag ane turukmu ninggik winag harukmen nombarenam 
atuk halug nambolmayap turuk laruhuk? Siyag ane nubam turukmu ninggik 
sabirenam atuk halug hebeloho waruhuk ano?” ulug Petrusen Yesus kapal 
hibag. 
22Kapal hibagma Yesusen te, ”Sabirenam atuk halug hebeloho wabuk fug. 
Teng sabirenam atukmu oho hebeloho wabuk fug angge hondo rebeseruk 
laruhun. 

23Allah ap obog toho Inikni aruhuwon ino ap suwon misig hag toho wereg. 
Ap suwon inowen otsi fam, ’Anden angge paleg lahebon winag hulen 
maniyek,’ ulug wol eneptisi. 
24Wol eneptisimu otsi arimano waharusama paleg angge winag harukmu ap 
misig fam uang inggila teng-teng angge numen og itfahon palehon welatisi. 
25Paleg angge fahet og um fug teg latisimu ap suwon inowen uhe men 
umalikisi men aren angge obog toho hilaminon aru famen anden angge 
obog toho ayeg war amag perisi. 
26Ari perisimu ap suwon ino alukema hur atisireg, ’Nikni, nilmu wereg atuk 
halug hanggengge fahet fobik og huruhuken hindi yuwag toho welamin,’ 
irisi. 
27Ari irisiyon fahet ap suwon inowen indi harisireg inggik lole ferisireg, 
’Paleg angge fahet fobik og nuruhun fug, lamihin,’ irisi. 
28Lamihin irisimu ap ino wilip atisireg larukmen are eke uang inggila misig 
paleg latisiyon ino men kema salkal urusa. Salkal urusareg are ino sen 
harisireg anggolop pete haruk lit, ’Nanggengge paleg lahenon ari og nimin,’ 
irisi. 
29Og nimin irisimu are ino alukema hur atuk lit, ’Nare, nilmu wereg atuk 
halug hanggengge fahet fobik og huruhuken hindi yuwag toho welamin,’ 
irisi. 
30Ari irisimu are ino ele holuk fug anggeyen hele waroho penjara fam kila 
feserisireg, ’Palehon fahet og nuruhun halug eneg wilip aruhun,’ irisi. 
31Ari turukmu ori winonen yet harusareg enere fahet inindi siyag atusama 
inikni ap suwon ino ambeg huruwe larusa. 
32Huruwe larusama ap suwon inowen, ’Ap ari nambeg watnisiyen hondohik 
lalihip,’ ulug otsi mon eneptisi. Ap ino hondoholug waharusama ap suwon 
inowen, ’Nare, hat siyag hahun, haren an nubam hele ilaheg toho ehenma 
haren paleg lahenon fahet anden apmayap tihi. 

33Anden hat nindi hiyihi hag toho haren oho hare fahet hindi reg lalen,’ 
irisi. 
34Ari irisireg olok harisireg inggik hele waroho unggum kong turuk inap 
wereg ambeg wabusa ulug og isarisireg, ’Nanggengge palehon fahet obog 
toho og nuruhumu eneg wilip fesuhup,’ irisi. 
35Honoriyen hunubam siyag ane turukon fahet hinindi hondo rebeselug 
ambolmayap tuhup fugmu ap suwon inowen tirisiyon hag toho Nikni 
poholmonen oho hit hunubam tuhu,” ulug Yesusen hiyag isibag. 

Matius 19 

Hunuhesi umbusuk fug ulug hiyag isibag ane 
(Mrk 10:1-12) 

1Yesusen wene ari obog toho hiyag isibareg Galilean wilip atug o Yudea 
Yordan fumag fil werehon libag. 
2Ap anggolo luhaloho ombolim laruk latfagma ouk warukon arimano Aren 
hihir eneptuk latfag. 
3Hihir eneptuk latfagma Farisi inaben At wal hul ulug watfareg kapal haruk 
lit, ”Aben hiyap og talug anggeyen alem winon-winon ubam embelug hiyap 
ino umbusuk hag teg ano?” ulug umung hibag. 
4 Umung hibagma Yesusen te, ”Atam wal tibag ahun inowen ap men hiyap 
men wal enepfag ane suwesingga fam haharehon harikip fug? 
5Wal enepfareg hiyag isaruk lit, ’Aben ikni men isinga men embeselug uhe 
men mangno roho wereg lit enebe misig welamuhup,’ ibag. 
6Wal enepfag ahun inowen ari ibagma it itano enebe piren fug, enebe misig 
wereg. Allahn misihap tibahon ari aben pirenap tuk fug teg,” ibag. 
7 Yesusen ari ibagma iren te, ”Aben nuhe embesemin peruk halug 
suwesingga fam, ’Hiyap tu imbisihi,’ ulug haharoho hiyap ino inggikmu og 
uruhu ulug Musan ibag ane ari nungge fahet ibag,” ulug Yesus kapal hibag. 
8Ari ulug kapal hibagma Yesusen, ”Hit hinindi sohu roho welahebon ari 
fahet eneg hun Musan hunuhesi umbusuk teg lahep ulug hiyag isibag. Ari 

ibag angge famen Allahn mun angge man angge wal tibag sambil ari roho 
ibag fug. 
9Ap ekeyen uhe subon embeselug keron hilaruk ahun inowen ap unuhesi 
yarog taruk ahun hag toho wereg. Ari tem toho hiyag hisaruk lahi. We hiyap 
yaying turukon eneg umbusuk hag teg,” ibag. 
10Yesusen ari ibagma otsiyen te Onowe fam enele uruk lit, ”Ahun uhe men 
ari turuk lit welamuhup peruk lahen halug aben hiyap waruk ane 
embeselepma fano,” ibag. 
11Ari ibagma Yesusen, ”Anden iminon aru ap obog toho inindi anggar 
amuhup fug, we Allahn inindi anggarap enebuhuwon fahet uruk lahi. 
12Ap winon inisingasiyen unuwali eleg angge indag enepfagma unuhesi men 
mangno roho nohuk fug tehen hiyap hilaruk eleg. Ap winon aben unuwali 
og eneptukmu unuhesi men mangno roho nohuk fug tehen hiyap hilaruk 
eleg. Ap winon nit Allah umalikisi At weregma kuhuk ulug ininggareg 
inindiyen hiyap men mangno roho nohuk fug teg lahe ulug hiyap hulul fug 
peruk lit wereg. Ap sa indi wereg halug ihi ane ari indi anggar amag,” ulug 
Yesusen hiyag isibag. 

Yesusen malik toron hi enepfag ane 
(Mrk 10:13-16; Luk 18:15-17) 

13Welatfagma aben malik toron unubam Yesusen sembahyang uruk lit 
inggik ununggulmu embemisi ulug ambeg hondog eneplug waharuk latfag. 
Hondog eneplug waharukmu otsiyen ap arimano per eneptuk latfag. 
14Per eneptuk latfagma Yesusen, ”Malik toron arima An nambeg wamag 
tohon hiren per enebuk fug. Allah ap obog toho Inikni aruhuwon ino malik 
toron aruma unubabut hag toho werehon eneg Inikni aruhu,” ibag. 
15Ari ibareg inggik ununggulmu emberuk lit hi enepfareg o ino embeselug 
wilip atfag. 

Ap kabiniyon tung ahun eke Yesus ambeg watfag ane 
(Mrk 10:17-27; Luk 18:18-27) 

16Ap misig Yesus ambeg watfareg, ”Nowe, an Allah ambeg kuhukteg 
mondabi noluk welaruhukon fahet fano ane nungge ane turuk laruhuk, 
Haren hiyag nimin,” ibag. 
17Ari ibagma Yesusen, ”Fano ane nungge turuk laruhuk ulug nungge fahet 
An kapal neyehen? Ap we misig eneg fanowon wereg. Allah ambeg 
kuhukteg welaruhuk peruk lahen halug Allahn komo neneptuk ane hikit 
toho turuk laruhun,” ibag. 
18 Ari ibagma ap inowen, ”Nungge ane fam komo neneptukon fahet ehen,” 
ulug kapal hibagma Yesusen, ”Ap unusuk fug, ap unuhesi pal ta fug, 
yoholiyangge hila fug, hele si ane uruk laruhun fug, 
19hikni men hisinga men hindi roho welaruhun, hinggareg hindi reg lahen 
hag toho ap winon oho hindi reg laruhun,” ulug hiyag itfag. 
20Ari ulug hiyag itfagma ap kabiniyon inowen, ”Obog toho ehenon ari hikit 
toho turuk latikik, napelehon eke wereg ano,” ulug kapal hibag. 
21Ari ulug kapal hibagma Yesusen, ”Mondabi fano aruhuk pehen halug 
lamihinteg haren angge obog toho ayeg waruhunteg ap enengge elehon 
ayeg waruhun angge arimano og isa lahunmu haren tohon fano angge 
poholma welaruhu. Poholma werehen suhuloho nambeg waruhunmu An 
men ambiyeg laruk lamuhuk,” ibag. 
22Yesusen hiyag itfag ane ari hol hibareg ap kabiniyon ino aren angge 
anggolo werehen indi anggin atfagma ibam mondabi pok arik libag. 
23Pok arik libagma Yesusen otsi fam, ”Ap enengge anggolo werehon Allah 
wereg ambeg nangginoho kuk teg. Ari tem toho hiyag hisaruk lahi. 
24Wam unta oho lisu fo reg keyen kuk hag teg? Ari hag toho ap anggengge 
anggolo werehon Allah ambeg kuk fug teg. Ari tem toho hiyag hisaruk lahi,” 
ibag. 
25Yesusen ibag ane otsiyen hol hibareg enekol anggolo atfareg Onowe fam 
te, ”Ari reg halug ap sa Allah wereg ambeg kuhu?” ulug kapal hibag. 

26Ari ulug kapal hibagma Yesusen otsi hebeloho kim isibareg hiyag isaruk 
lit, ”Aben te tuk fug teg angge famen Allahn eneg tuk teg lit wereg,” ibag. 

Yesusen at men larukon og isarukon fahet hiyag isibag ane 
(Mrk 10:28-31; Luk 18:28-30) 

27Yesusen ari ibagma Petrusen ubam ele uruk lit, ”Nowe, mun angge man 
angge niren tohon obog toho embeserukukteg Hat men ambiyeg laruk lahe 
angge re nit fahet onggo nungge og nisa reg,” ulug kapal hibag. 
28Kapal hibagma Yesusen, ”Pohol men kinang men kerap tuhu sambil At ap 
atik ibahon ino umbagpag turuk ambehen lehoma heriyeg laruhumu hit An 
men ambiyeg larikibon oho hur atuk angge nisanggowen fam heriyeg lit 
Israel inap ununggul unuk nisanggowen werehon ino fam unggum werehon 
hiren kong tuhup. Ari tem toho hiyag hisaruk lahi. 
29Ap sa An nunuk fahet ibam men ori erekisi men ikni isinga men umalikisi 
men iyabuk men embeselug An men ambiyeg lahuwon ino embeselug lahu 
angge arimano fahet ubalma Allahn sebe roho og uruhureg At men mondabi 
oluk welaruhu. 
30Ap anggolo arimano tamon fobik amuhupmu fobikon tam amuhup,” ulug 
hiyag isibag. 

Matius 20 

Anggur yabuk wituk inap fahet hiyag isibag ane 

1”Allah ap obog toho Inikni aruhuwon ino ap misig yabuk ngi ahun hag toho 
wereg. Ap ino hubet-habet hele anggur yabuk wibusan ap mingming 
enepmin ulug wilip atisi. 
2Hiyag eneptisireg, ’Uang inggila misig og hisamin,’ irisimu iren fano 
urusama, ’Yabuk anden toho wirik lalihip,’ ulug hiyag isarisi. 
3Hiyag isarisireg mo lahik waharisimu nin wilip atisireg yet harukmen ap 
winon eke saplangge silimu wereg latusa. 
4Wereg latusama, ’Hir oho anggur yabuk anden tohon wirik lalihipmu 
onggo anden og hesele perukon og hisamin,’ irisimu ir oho larusa. 

5Larusama welatisireg mo anum pulmu weregma ap winon eke hondog 
enebik oho wilip atisi. Hupmu mo haya regma nin eke ap hondog enebik 
oho wilip atisi. 
6Nin eke sinal ele ik ohoma oho wilip atisireg silimu ap anggolo luhalegma 
larisireg, ’Nori, hit nungge fahet fahe angge heriyeg lit welahep?’ irisimu 
7iren te, ’Hondog nenebik wahasa fugmu welahe,’ urusama aren, ’Hir oho 
anggur yabuk anden toho wirik lalihip,’ irisi. 
8 Mondabi hup atisimu ap inowen amingmingangge fam, ’Yabuk wituk inap 
wol enepmihinteg onggo og isamihin. Fobik wahason tam og isamihinteg 
tam wahason fobik og isamihin,’ irisi. 
9Ari irisimu it sinal ele ik ohoma waharuson oho wal taneg uang inggila 
misig-misig og isarisi. 
10Og isarisimu it tam waharuson arimanowen, ’Nit tot anggolo og nisamisi,’ 
perusa angge famen ir oho wal taneg uang inggila misig-misig og isarisi. 
11Misig-misig og isarisimu yabuk ngi ahun fam enele onolok toho uruk lit, 
12’It fobik wahason yabuk we tot wirehesa angge famen nit atam waheyon 
yabuk anggolo wituk lit molok anggolo hehe angge famen nungge fahet it 
nim wirim toho og nesehen,’ urusa. 
13Ari urusama ap suwon inowen it obog toho weregma ap misig fam, ’Nare, 
anden siyag ane hubam tihi fug. Uang inggila misig og hitmin ihimu fano 
ehen anggeyen nungge fahet uruk lahen? 
14Haren tohon hilalug lag. An nindiyen te it fobik wahason men hit tam 
wahebon men ambi roho og hisamin pihireg og hisihi. 
15An nanggengge nindiyen ap og isa fug teg lahi? Anden ap nindi enesug 
lahi ane fahet holok haruk lahen?’ ulug pet tirisi. 
16 Ari hag toho ap fobikon atam amuhupmu ap atamon fobik amuhup,” ulug 
Yesusen hiyag isibag. 

Inggik hinahaneg angge Yesusen nuwabuhup ulug otsi hiyag isibag ane 
(Mrk 10:32-34; Luk 18:31-34) 

17Yesus o Yerusalem lahakuk ulug kema laruk lit otsi nisanggowen enemu 
hondog enepfareg hiyag isaruk lit, 
18”Ketiya nit o Yerusalem luk oho lahe. Lahakukmu At ap kinangmon 
atfahon ino imam usane onoluk inap men Musa wene onoluk inap men 
ininggikmu og isahupmu pinggi ware fusukag ulug unggum ubam 
umbuhup. 
19Ubam umbuhupteg Allah unuk enepeleg inap ininggikmu umbuhupmu 
inggaliyap turuk lit ebe siyag toho wabuhupteg e fam tele fesuhupmu At o 
hinahaneg angge oluk aruhu,” ulug otsi hiyag isibag. 

Yakobus men Yohanes men inisingan Yesus fam heng tibag ane 
(Mrk 10:35-45) 

20Zebedeus uhe inowen Yesus fam hengangge heng timin ulug umalikisi 
men ambeg watfareg alukema hur atfag. 
21Hur atfagma Yesusen, ”Nungge heng napmin ulug wahen?” ibagma hiyap 
inowen, ”Nowe, Hat palimuwap habuhu ambehen an numaliki ariya 
misihon ninggik pikit fil misihon ninggik hare fil hur arik maniyek uhunen 
hiyag hitmin ulug wahi,” ibag. 
22Ari ibagma Yesusen, ”Heng nabehep ane ari henepelehen ehep. Ik kubag 
Anden nahukon ari fam hir oho nenggep ha reg lahep?” ulug umung 
isibagma iren te, ”Nir oho nengge ha reg lahe,” ibag. 
23Ari ibagma Yesusen te, ”Ik kubag Anden nahukon ari hiren oho nahup 
angge famen ninggik pikit fil hare fil hur arik maniyek uruk ane ari Anden 
uk fug teg lahi. Nikniyen unubale hale fuhureg tiya hur arik maniyek ulug 
Aren perukon eneg wol enebuhu,” ibag. 
24Ibag ane ari otsi numen itano hol hibareg onolok haruk lit ap piren itano 
per enepfag. 
25Per enepfagma Yesusen wol enepfareg hiyag isaruk lit, ”Ap suwon kema-
kema werehon onotsi enele ine roho apmayap eneptuk ane hit honoluk. Ap 

suwon it sen enesug inap arimanowen oho enele ine roho onotsi mingming 
enebil laruk. 
26Hiren oho ari roho tuhup fug. Hit sehelimuwon misihen an suwon 
welaruhuk peruk halug at ino henemingmingangge amag. 
27Hit sehelimuwon misihen an palimu aruhuk peruk halug at ino 
henemingmingangge wereg lit let heneptuk laruhu. 
28At ap kinangmon atik ibahon ino hiren At let tuhuben waharisi fug, Aren 
hit let heneptuk laruhuk ulug waharisi. Aren ap anggolo windar enebuhuk 
ulug inggarehen oho nuwabukag peruk,” ulug Yesusen hiyag isibag. 

Ap piren inil hupnihon fanowap enepfag ane 
(Mrk 10:46-52; Luk 18:35-43) 

29Yesus otsi men o Yerikho embeselug kema larukmen ap anggolo mondeg 
angge Yesus ombolim laruk latfag. 
30Ombolim larukmen ap inil hupnihon piren funggalem ilanma heriyeg lit 
Yesus it pisan isalug laruk urukmu hol hibareg enele hi roho, ”Nonowe, Hat 
Daud amloho welahenma nit hindi nisimin,” uruk latfag. 
31Ari uruk latfagma ap anggolo arimanowen henele imbisiyek ulug per 
eneptuk latfag. Per eneptuk latfag angge famen enele nin eke hi roho uruk 
lit, ”Nonowe, Hat Daud amloho nit hindi nisimin,” uruk latfag. 
32Ari uruk latfagma Yesus in atfareg tiya maniyek ulug wol enepfag. 
Watfagma Yesusen, ”Nungge nunubam timisi ulug uruk lahep,” ulug kapal 
isibagma 
33iren te, ”Nonowe, ninil fano alepma yet haruk lala peruk lit uruk lahe,” 
ibag. 
34Ari ibagma Yesusen indi isibareg inilmu inggik tung harukmu inil fano 
atfag. Fano atfareg yet haruk latfareg Yesus men ambiyeg laruk latfag. 

Matius 21 

Yesus o Yerusalem kibag ane 
(Mrk 11:1-10; Luk 19:28-38; Yoh 12:12-15) 

1Yesus otsi men o Yerusalem horogma o Betfage zaitun punu fam wirigmu 
ino libag. Libareg otsi piren tam lalihip ulug mon enepfag. 
2Mon eneptuk lit, ”Heneluke fil o pumbuk wirigmu lalihipteg yet halihipteg 
wam keledai isinga misig kumbi ililigmu umalik iraham weregma lalihip. 
Isinga ino loltihipteg pirenet nambeg walug watihip. 
3Ap ekeyen, ’Wam ari nungge fahet loltuk lahep,’ uruk halug hiren at ubam, 
’Nonowe sehet teg lit wak aliyek ulug mon nenebehek,’ ilihipmu walug 
aliyek ulug og hisamisi,” ibag. 
4Tibag ane alem aru atam wene hiyag isaruk latfag ahunen haharoho 
imbibag ane hikir amag ulug tibag. Imbibag ane aru, 
5 ”Sion hilani malik ino wene hiyag umuhubon te tu: Honowe suwon 
henembeg waharukmu yet teg lamok. Indi wiyig teg lit wam keledai misig 
emberimu heriyegma waharuk. Wam keledai anggin angge ha rurukon 
umalik kabiniyon emberimu heriyegma waharuk.” 
6Yesusen ari ulug otsi mon enepfagma it libareg onoweyen hiyag isibag ane 
hikit toho 
7keledai ino lolfareg umalik men walug watfag. Walug watfareg enesum 
nonggoloho Yesus hur atmisi ambeg ulug keledai emberimu tuwale fibagma 
Yesus keledai palimu hur arik lahibag. 
8Hur arik lahibagma larukmen ap anggolo arimano luhaleg lit enesum 
nonggoloho kebunggalma Yesus watmisi ke ulug tuwaltil larukmu winonen 
te e inggik sombo roho funggalem ke tuwaltil laruk latfag. 
9Ap anggolo Yesus aluke fil ambol fil miyaloho laruk latfahon arimanowen 
enele hi roho uruk lit, ”Daud amloho Hat wel haptuk lahe, Ninikni Allahn 
mon haptisimu waharuk lahenon hi haptuk lahe, lehoma welahenon wel 
haptuk lahe,” uruk latfag. 
10Ari il larukmu Yesus o Yerusalem kibagma Yerusalem inap obog toho ngik-
ngog tibareg enele sahaltuk lit, ”Ap tu sa waha,” uruk latfag. 

11Ari uruk lit, ”Tu Allahn monde ferisiyon Yesus Nazaret o Galilea wereg 
ahun ino waha,” ulug enele sahaltuk latfag. 

Yesusen Allah ibamen ayeg waroho og isaruk inap yanggal enepfag ane 
(Mrk 11:15-19; Luk 19:45-48; Yoh 2:13-16) 

12Yesus Allah ibam kibareg onggo paloho ayeg waroho waruk inap yanggal 
eneptuk lit uang hunduko emberuk ambeg e tuwalehon hebel isibareg suwe 
yalma ayeg waroho emberuk ambeg tel isibag. 
13Tel isibareg hiyag isaruk lit, ”An nibam tu sembahyang uruk ibam wereg 
ulug haharoho imbibag angge famen hiren te ap siyag ane turuk lit enebe 
unusulug enengge hilaruk inap inibamap tirikip,” ibag. 
14Ari ulug yanggal enepfareg weregman ap inil siyahon men unuyug 
siyahon men Allah ibam ino ambeg waharukmu Yesusen hihir eneptuk 
latfag. 
15Hihir eneptukmu malik toron Allah ibam welatfahon arimanowen yet 
hibareg fano ane Aren turuk ulug, ”Hat Daud amloho welahenon wel haptuk 
lahe,” uruk latfag. Ari uruk latfagma imam usa inap onowesi men Musa 
wene onoluk inap menen Yesusen tibag ane men maliken ibag ane men kim 
hibareg enehummu siyag atfareg 
16enele uruk lit, ”Malik toron aruman uruk ane Hat holtuk lahen?” ulug 
kapal hibagma Yesusen hebeloho it unubam hiyag isaruk lit, ”An holtuk 
lahi. Malik ag narukon sum fam fani roho werehon arimanowen sini 
yunggultuk lit Allah wel tuhup ulug haharoho imbibahon harikip fug?” 
ibag. 
17Ari ibareg Yesus o inowen it embeselug wilip atfareg o pumbuk Betania 
ino libareg nohibag. 

Yesusen e ara soluk hag ahen pet tibag ane 
(Mrk 11:12-14, 20-26) 

18Nohibareg likiya Yerusalem suhuloho watnin ulug kema waharukmen 
Yesus suburu obok turuk latfag. 

19Obok turuken kema laruk lit yet harukmen e ara soluk hag ahen misig 
weregma yet hibareg anggen namin ulug iraham larukmen e ino anggen 
elegman inggila eneg welatfag. Welatfagma e ino fam, ”Anggen uk fug 
angge weregman eneg mo ilig am wirig am turuk laruhu,” ulug pet tibag. 
Ari urukmu itano e ino ilim atfag. 
20E ino ilim atfagma otsiyen yet hibareg enekol haruk lit, ”Nangginoho e 
ara aru folo-folo ilim aha?” ibagma 
21Yesusen, ”Hinindi piren teg eleg angge tem toho wenggel haruk lamuhup 
halug Anden e aru pet tihi hag toho hiren oho ari hag toho tuk teg lamuhup. 
Ari tor angge fam wal haruk lahe. Tom aru halog toho ik yenggelehon 
ahummu wambin uhupmu oho teko lahu. Ari tem toho hiyag hisaruk lahi. 
22Mun angge man angge fahet hinindimu tem toho peruk lit Hinikni fam 
heng turuk lamuhupmu Aren hit og hisahu,” ibag. 

San hineyap haptisi ulug Yesus kapal hibag ane 
(Mrk 11:27-33; Luk 20:1-8) 

23Yesus Allah ibam kibareg wene hiyag isarukmu imam usa inap onowesi 
men Yahudi inap iniknisi men arimano Yesus ambeg watfareg kapal haruk 
lit, ”Haren mun ane man ane turuk lahenon ari ap san hineyap haptuk lit 
holukap haptukmu turuk lahen?” ulug kapal hibag. 
24Ari ulug kapal hibagma Yesusen, ”Anden oho hit hunubam il misig kapal 
hisamin. Anden kapal hisaminon fahet hebeloho hiyag nitihip halug Anden 
oho nineyap naptukmu mun ane man ane turuk lahiyon fahet hiyag 
hisamin. 
25Yohanes ap ikma pilap eneptuk latisi ahun ino poholman waharisi ano, ap 
kinangmonen turuk latisi ano,” ulug kapal isibag. Ari ulug kapal isibagma 
it-it enemu enele sahaltuk lit, ”Poholman waharisi ul halug nungge fahet at 
ele holtikip fug ik ohoreg. 
26Ap kinangmonen turuk latisi ul halug ap aruman pet nenebuk ohoreg. Ap 
anggolo aruman Yohanes Allahn monde ferisimu waharisi peruk angge re 
nenekol toho welahe,” peruk lit it-it enele sahalfareg 

27Yesus fam te, ”Nit nenepeleg,” ibag. Ari ibagma Yesusen it unubam te, 
”Nenepeleg ehepma Anden oho An nineyap naptukmu mun ane man ane 
turuk lahiyon ino fahet hiyag hisamin fug,” ibag. 

Malik piren fahet Yesusen hiyag isibag ane 

28Yesusen wene eke hiyag isaruk lit, ”Anden wene misig hiyag hisaminon 
fahet hiren nungge pelihip? Ap misig umalikisi piren welatusa. Misihim 
amloho wandabon ambeg larisireg, ’Namloho anggur yabuk anden tohon 
yoho wirik lamihin,’ irisi. 
29Ari irisimu hun ino amlohowen, ’Nikni, fano,’ irisi angge famen malik ino 
yabuk wirik larisi fug. 
30Wirik larisi fugmu fobik hun ino amloho fobikon ambeg larisireg, 
’Namloho, anggur yabuk anden toho wirik lamihin,’ ulug ot fam oho ari ik 
larisi. Ari ik larisimu malik inowen, ’Nirim,’ irisi. Ari irisireg nin indi 
wenggel harisireg nikni ele imbisihi ulug fobik yabuk wirik larisi,” ulug 
Yesusen hiyag isibag. 
31Hiyag isibareg, ”Ikniyen irisi ane fuki roho san tirisi peruk lahep?” ulug 
kapal isibag. Ari ulug kapal isibagma iren te, ”Fobikonen inikni ele holtisi,” 
ibag. Ari ibagma Yesusen te, ”Pemerintah amingmingangge men hiyap 
yaying turukon men siyag-siyag ane turuk angge famen Allah weregma it 
tam kuhup, hit fobik amuhup. Ari we tem toho hiyag hisaruk lahi. 
32Yohanes ap ikma pilap eneptuk latisi ahun ino kebunggalem fanowon 
hiyag hisik oho waharisi angge famen ele nale feserikip. Pemerintah 
amingmingangge men hiyap yaying turukon men siyag ane anggolo turusa 
angge famen Yohanes ele holtusa. Hiren te at hinilen harikip angge famen 
fobik tem toho uruk ulug hinindi wenggel harikip fureg ele nale feserikip,” 
ulug Yesusen hiyag isibag. 

Anggur yabuk foroho inap fahet ele indit toho ibag ane 
(Mrk 12:1-12; Luk 20:9-19) 

33 ”Wene eke indit toho hiyag hisaminon fahet holeg lamok. Ap misihen 
anggur yabuk eke witisireg elehet walinggoho kilaptisi. Ahaluwe pete roho 

kilaptuk ambeg ulug kinang fo roho habuli ferisireg yabuk foroho ahun 
fahet e pila ribik laharisi. Pila ribik laharisireg yabuk aru foroho lamuhup 
ulug ap hiyag isarisireg o winama larisi. 
34Larisireg wereg lit anggur anggen tahantuk li waharuk perisireg foroho 
inaben anggen eke minggiroho numbahakup ulug amingmingangge mon 
eneptisi. 
35Mon eneptisimu foroho inaben amingmingangge arimano sen eneptusareg 
eke yik angge ware feserusa, eke pinggi ware feserusareg nin eke helep fam 
pinggi ware feserusa. 
36Unusurusa angge famen yabuk ngi ahun inowen amingmingangge nin tot 
anggolo mon eneptuk latisimu atamon unusurusa hag toho fobikon oho 
unusuruk latusa. 
37Unusuruk latusama amloho monde feruk lit at fahet enekolen wabusa fug 
ulug monde ferisi. 
38Monde ferisimu yabuk foroho inap arimanowen malik ino waharukmu yet 
harusareg it-it enele uruk lit, ’Yabuk fobik ngi aruhu ahun tu waharuk, 
yabuk ari nit ngi amuhuken at ware fusul,’ urusa. 
39Ari il laruk lit senetusareg elehet sel fil hik isarusareg pinggi ware feserusa. 
40Yabuk ngi ahun ino waruhureg yabuk foroho inap arimano nanggin 
enebuhu?” ulug Yesusen kapal isibagma 
41iren te, ”Ap siyag ane turuk latuson arimano waroho yanggal eneptuk lit 
ap winon fam yabuk ino hiyag isahumu iren anggen tahantuk li tahanoho 
ngi ahun ino og utuk lamuhup,” ibag. 
42 Ari ibagma Yesusen, ”Olun waruk inaben helep siyag tohon tu ulug hik 
isaruson ino ubule yag atisi, ari Ninikniyen nit nonolohotma turukmu yet 
haruk lahe. Aru atam haharoho imbibahon harikip fug? 

43Allah wereg ambeg ino hit hininggikmuwen taluk toho ap winon anggen 
fanowon urukon og isahumu iren ngi amuhup. Ari tem toho hiyag hisaruk 
lahi. 
44Ap eke helep ubule ino fam uyug kik turuk lit mako wambuhureg uyug 
fala roho uwag lilibug toho lin uhu. Helep inowen ap ino hondo ruhu halug 
ap ino lilibug toho kinang aruhu,” ulug Yesusen ap arimano hiyag isibag. 
45Hiyag isibagma imam usa inap onowesi men Farisi inap men Yesusen indit 
toho ehekon ari nit fahet ehek ulug inindi anggar atfagma 
46at senebulteg wabul pibag angge famen ap anggolo aruman Yesus fahet 
Allahn monde ferisiyon wereg peruk ulug enekolen imbisibag. 

Matius 22 

Wam hiyap onggoma watukon fahet Yesusen indit toho hiyag isibag ane 
(Luk 14:15-24) 

1Yesusen wene eke indit toho hiyag isaruk lit, 
2”Allah ap obog toho Inikni aruhuwon ino ap suwon misig hag toho wereg. 
Ap suwon ino amlohowen hiyap hilarisimu seni esetmin perisireg 
3namlohowen hiyap helehekon fahet seni esetminen ap atam hiyag 
isarikikon seni aru na wamusan hondog enebik lalihip ulug 
amingmingangge mon eneptisi. Mon eneptisi angge famen ap arimano 
ninirim ulug pok atusa. 
4Pok atusama amingmingangge winon eke mon eneptuk lit, ’Tam wamuhup 
irikikon enembeg lalihipteg hiyag isaruk lit wam sapi men senggeloho suwe 
pak men suburu men mangno roho eserihiyon aruma an yahaltukmu 
wamusa ehek ulug hiyag isa lalihip,’ irisireg mon eneptisi. 
5Mon eneptisimu ap wol eneptisiyon arimanowen lul fug perusareg winon 
iniyabuk fahet wilip atusama winon ininggarehen tohon fahet pok atusa. 
6It winonen amingmingangge itano sen eneptusareg enele ying eneptuk lit 
waroho lahap eneptusareg pinggi unusurusa. 

7Unusurusama inikni ino indimu olok harisireg otsi sehen seneg inap 
unubam namingmingangge unuseheson fahet ap unusuruk lit inibam harep 
pisatihip ulug mon eneptisi. 
8Mon eneptisireg amingmingangge fam, ’Namlohowen hiyap helehekma 
seni eserihireg yahale fihi angge famen ap wol enebihiyon arimano siyag 
ane tehesama seni aru na fug teg. 
9Ari fahet ke handuhal teg ambeg lalihipteg weregma ap larukmu isalihibon 
hondog eneptug watlihipmu seni eserihiyon nalusa,’ irisi. 
10Ari irisimu larusareg ap obog toho ke handuhal teg ambeg larukmu yer 
isaruson arimano siyag ane turuk inap men fano ane turuk inap men palu 
eneptusareg hondog eneplug waharusama seni esetisi ibam ino ap pohonen 
keleg irisi. 
11Ap suwon inowen pohon arimano yer isamin ulug kirisireg yer isarukmen 
ap misig sum fanowon wan teg eleg angge welatisi. 
12Welatisimu ap suwon inowen, ’Nare, sum fanowon wan tehen fug angge 
famen nangginoho tuma kik wahen?’ irisimu ap ino ele eleg angge welatisi. 
13Ele eleg angge welatisimu ap suwon inowen amingmingangge fam, ’Ap 
aru inggik men uyug men hele fam pug tebelihipteg mondabi hik teg ambeg 
hik isa lalihipmu uba yatuk lit ayeg kilit matuk lit welaruhu,’ irisi. 
14Ap anggolo wol eneptisi angge famen tor angge eneg mumal eneptisi,” 
ulug Yesusen hiyag isibag. 

Kaisar uang og um hag teg ano ulug Yesus kapal hibag ane 
(Mrk 12:13-17; Luk 20:20-26) 

15Welatfagma Farisi inap palu ribareg Yesusen imisi ane ari fam alem ubam 
umbuhukteg wabuhuken yoho kapal haruk lit aluwat hul ulug enele 
sahaltuk latfag. 
16Enele sahaltuk latfareg Farisi inap onotsi men Herodes otsi men mon 
enepfagma Yesus ambeg libareg kapal haruk lit, ”Nonowe, Hat hindi wirik 
toho welahenon ari nit nonoluk. Allahn komo eneptukon hag toho eneg ap 

hiyag isaruk lit ap unubam hakol eleg toho siyag ane ehek, fano ane ehek 
ulug iren pelusa puk fug anggeyen uruk lahen. 
17Haren peruk lahenon hiyag nisimin: Ap suwon Kaisar inowen uang heng 
neneptikim og um teg ano, og um fug teg ano?” ulug kapal hibag. 
18Ari ulug kapal haruk lit it unundaman peruk latfag ane Yesus tam oluk 
atfareg ele uruk lit, ”Hit henele si uruk hinap, nungge fahet An wal niyaruk 
lahep? 
19Uang Kaisar fahet emberukon misig An nubam unug hemek,” ibagma iren 
uang anggen misig unug hibag. 
20Unug hibagma Yesusen kapal isaruk lit, ”Orohole ilit tehon men unuk 
haharehon men ap sa unuk hahareg lit wereg?” ibagma 
21iren te, ”Kaisaren tohon hahareg,” ibag. Ari ibagma Yesusen, ”Kaisar og 
um hahon Kaisar og umuhup. Allah og um hahon Allah og umuhup,” ibag. 
22Ibag ane aru hol hibareg enekolen Yesus embeselug libag. 

Ap warehon onoluk amuhubon fahet ibag ane 
(Mrk 12:18-27; Luk 20:27-40) 

23 Welatfagma o ino sambil Saduki inaben ap war atukon Allahn onolukap 
enebuhu fug peruk inap Yesus ambeg watfag. 
24Watfareg kapal haruk lit, ”Nonowe, Musan nit fahet haharoho imbibahon 
te, ’Ap misig umalik indag ta fug angge uhe tuhum weregma lin isalug war 
atukmu areyen nowe ubalmangge malik enderuhuk ulug hiyap ino hilahu,’ 
ulug haharoho imbibag ane fahet niren kapal huyul,” ibag. 
25”Inikni misihen ondohowon ap sabiren nit sehelimu welatusa. Onowe 
wandabon ino hiyap hilarisireg weregman war atisi. Ubalmangge eke 
endebuk fug anggeyen war atisimu uhe ino ot fahet lin teberisi. 
26Otsi pirenehon hinahanehon oho ari roho hiyap inowen og enebil 
larukmen sabiren obog toho war atusa. 
27It obog toho itano war atil larikim hiyap ino oho war atisi. 

28Hiyap ino it sabiren itanowen oho latusa angge re Allahn ap warehon 
onolukap enebuhu sambil hiyap ino san hilahu?” ulug kapal hibag. 
29Ari ulug kapal hibagma Yesusen te, ”Hit un ke laruk hinap haharoho 
imbibahon henepeleg toho welahebon ariyen Allah ine werehon ino eke 
henepeleg. 
30Allahn ap warehon onolukap enebuhu sambil ino aben hiyap heleheg 
hiyaben ap heleheg turuk ane eleg laruhumu Allah otsi malaikat wereg hag 
toho welamuhup. 
31Ap warehon Allahn onolukap enebuhu ane fahet Allahn ibag ane iminon 
tu haharoho imbibahon irikip fug? 
32Allahn ele uruk lit, ’Abraham Ikni An welahi, Ishak Ikni An welahi, Yakub 
Ikni An welahi,’ ibag. Ibag ane aru Allah ap warehon Inikni wereg eleg, ap 
onoluk werehon Inikni wereg,” ulug Yesusen hiyag isibag. 
33Ari ulug hiyag isibagma ap anggolo arimano hiyag isibag ane fahet enekol 
hibag. 

Komo enepfag ane palimu werehon fahet ibag ane 
(Mrk 12:28-34; Luk 10:25-28) 

34Yesusen Saduki inap ininggaliyap enepfagma enele uk fug angge weregma 
Farisi inaben yer isibareg it luhal arik watfag. 
35Luhal arik watfareg it sehelimuwen Musa wene oluk ahun misihen At wal 
hul ulug kapal haruk lit, 
36”Nowe, wene atam Musan haharoho imbibahon te keyon palimu reg,” 
ibagma 
37Yesusen te, ”Hikni Allah hindimuwen hindi reg lit hahime men hebe obog 
tohowen hindi reg laruhun 
38ulug komo enepfag ane aru eneg palimu wereg peruk lahi. 
39Pirenehon ari hag toho werehon te tu imin: Hinggareg hindi reg lit 
welahen hag toho ap winon hindi enesug laruhun. 

40Alem piren ariya eneg palimu werehen Musa wene oho atam Allah wene 
hiyag isaruk latfahon oho ihiyon tu apma wereg,” ulug hiyag isibag. 

Mesias ino Daud owe ano amloho ano ulug Yesusen kapal isibag ane 
(Mrk 12:35-37; Luk 20:41-44) 

41Farisi inap palu roho weregma Yesusen it kapal isaruk lit, 
42”Hiren Mesias fahet nungge peruk lahep? At ino ap sa amloho wereg peruk 
lahep?” ibagma iren te, ”Daud amloho wereg,” ulug hiyag itfag. 
43Hiyag itfagma Yesusen hebeloho kapal isaruk lit, ”Ari reg halug Daud ino 
Allah hime fanowon inowen let turukmu aren ele hiyag isaruk lit 
nangginoho Mesias fam Nikni uk hag teg latfag. 
44Dauren ibag ane iminon tu, ’Nikni Allahn an Nikni fam ele uruk lit Hat 
men seli roho werehon arimano huyug apma umbuhuken ninggik pikit fil 
tuma hur arik ma,’ ulug Dauren ari ibag. 
45Daud inowen ele uruk lit, ’Nikni,’ ibag angge famen Ikni ino nangginoho 
nin amloho am teg?” ulug Yesusen kapal isibag. 
46Kapal isibag ane fahet ap misihen oho hebeloho Yesus hiyag um fug teg 
latfag. O ino sambil oho o wina sambil oho ap misihen oho ambong se roho 
kapal ha fug teg latfag. 

Matius 23 

Musa wene onoluk inap men Farisi inap men unubam Yesusen per enepfag 
ane 

(Mrk 12:38-40; Luk 11:37-54, 20:45-47) 

1Yesusen ap anggolo arimano men otsi men hiyag isaruk lit, 
2”Musa wene onoluk inap men Farisi inap men arimanowen Musa 
ubalmangge nit welahe peruk. 
3Ari fahet iren enele hiyag hisarukon holtuk lit fuki roho turuk lamuhup 
angge famen ininggik fam iren turukon ari hag toho hiren turuk lamuhup 
fug. Enele fam uruk angge famen ininggik fam turuk eleg. 

4Sum angginon het toho ap ununggulmu emberuk anggeyen ininggareg 
ininggiken tor angge oho sen haruk eleg. 
5Iren turukon ari fano ane turuk lahema aben yet nisalug wel nenebukag 
peruk lit turuk. Niren sembahyang urukmu aben yet nisawag ulug 
sohomangge anggeyon men sum yaron men wan toho sembahyang uruk. 
6Iren seni esetuk ambehen oho lehoma hur amul peruk lit sembahyang uruk 
ibamen oho olohotma hur amul peruk. 
7Ayeg waroho waruk ambeg wereg inaben hi neneptuk lit niniknisi 
nonowesi ulug wel nenebukag ulug lehoma in atuk. 
8Nori, hit-hit hi-hi atuk lit, ’Nonowe, nonowe,’ uruk lamuhup fug. Honowe 
we misig eneg weregma hit are men are men hag toho welahep. 
9Hiren ap kinangmon hi ruruk lit, ’Ninikni,’ uruk lamuhup fug. We Hinikni 
misig poholmon ino eneg wereg, At ubam Ninikni uruk lamuhup. 
10Hiren hininggareg fahet milal neneptukon tu wereg uruk lamuhup fug. We 
hit milal heneptukon Mesias ino wereg. 
11Hit sehelimu an suwon welahi perukon ino henemingmingangge amag. 
12Ap san inggareg palimuwap tarukon ino apma aruhumu ap san inggareg 
apmayap tarukon ino palimu aruhu. 
13Hit Musa wene honoluk hinap men Farisi hinap men hinindi anggin amag. 
Hit henele si uruk lit Allah ibam kul perukon onolohotma sok latuk lahep. 
Hit hininggareg kuk fug teg lahebonen ap winon kul perukon sok hembit 
keleg tebeseruk lahep. 
14Hit Musa wene honoluk hinap men Farisi hinap men hinindi anggin amag. 
Hit henele si uruk hinap suburu enebit naruk hag toho hiyap yuwohon 
enenggengge inibam werehon feleng toho hilaruk lit aben fano helehesa 
ukag ulug sembahyang yaron il laruk lahebon alem angginon hunubam 
aruhumu mondabi siyag amuhup. 

15Hit Musa wene honoluk hinap men Farisi hinap men hinindi anggin amag. 
Hit henele si uruk hinaben te ap misig nonot aruhureg wene niren tohon 
kuhu ulug ik yenggelehon paltil tom luhatil laruk lit ap eke hiyaharuk lahep 
halug siyahon umalikap turukmu hiren siyag ane turuk lahebon se regma 
aren turukon mondabi anggin teg. 
16Hininggareg hinil hupnig angge famen ap hondog eneptuk lahe peruk 
lahebon ari hinindi anggin amag. Allah ibam fam tik-tem toho ihi ulug aben 
uruk halug sali ari pisan tuk teg uruk lahep. Allah ibam ili ruruk angge fam 
tik tem toho ihi ulug aben uruk halug sali ari pisan tuk fug teg uruk lahep. 
17Hit hinindi sohu rohon men hinil hupnihon men, Allah ibam palimu wereg 
ano, ili ruruk angge ino palimu wereg ano? Umbagpag turuk angge ino Allah 
ibamen fanowap turuk. 
18Hubu lahaptuk ambeg ino fam tik-tem toho ihi ulug aben uruk halug sali 
ari pisan tuk teg uruk lahep. Esetuk angge fam tik-tem toho ihi ulug aben 
uruk halug sali ari pisan tuk fug teg uruk lahep. 
19Hit hinil hupnig hinap, nungge palimu wereg: Hubu lahaptuk ambeg ano, 
esetuk angge ano? Hubu lahaptuk ambeg inowen esetuk angge fanowap 
turuken hubu lahaptuk ambeg palimu wereg. 
20Hubu lahaptuk ambeg fam tik-tem toho uruk ahun ino hubu lahaptuk 
ambeg men esetuk angge men fam sali emberuk. 
21Allah ibam fam tik-tem toho uruk ahun ino Allah ibam men o ino fam 
wereg ahun men fam sali emberuk. 
22Pohol fam tik-tem toho ihi uruk ahun ino Allah hur atuk ambeg men hur 
atuk ahun men fam sali emberuk. 
23 Hit Musa wene honoluk hinap men Farisi hinap men hinindi anggin amag. 
Hit henele si uruk hinaben pingga men kami men amben fano angge ayeg 
waroho hilalug onggo og hisarukon palu numen tebelug numon ino Allah 
fahet emberuk lahep. Musa wene fam apma werehon hiren palimuwap turuk 
lahep, palimu werehon apmayap turuk lahep. Pikir ane turukon men ap 

hinindi enesuhon men hinindi wirik toho werehon men apmayap feseruk 
lahep. Eke ane turuk lit eke ane embeseruk lamuhup fug. 
24Hininggareg hinil hupnig angge famen ap hondog eneptuk lahe peruk 
lahep. Elemiyaha ik fam werehon filig toho hik isalug wam sapi hum angge 
famen abirangge henenggolobag ele ke kilaptuk lahep. 
25Hit Musa wene honoluk hinap men Farisi hinap men hit henele si uruk 
lahebon hinindi anggin amag. Kubag ik naruk angge men suburu narukon 
iya ruruk angge men sel fil werehon puhun toho umatuk lit undama fil 
henebuwaben yoholiyangge hilaruk lahebon arimano keleg toho weregma 
naruk lahep. 
26Hit Farisi hinap hinil hupnig lit welahebon, kubag ik naruk angge undama 
fil tam kul oho fuhupmu sel fil oho fano aruhu. 
27 Hit Musa wene honoluk hinap men Farisi hinap men hit henele si uruk 
hinap hinindi anggin amag. Ap yal eneptukon amigmu elehet fano roho oko 
kilabeg lit hohol sel fil fano roho uruk angge famen undama fil ap uwag 
imbaluwal eneg het teg lit wereg. Ari hag toho hit nim wirim teg. 
28Henehap sel fil aben yet hisalug ap fanowon tuma wereg peruk angge 
famen hunundaman henele si uruk lit sibiling-sibiling ane uruk hinap 
welahep. 
29Hit Musa wene honoluk hinap men Farisi hinap men hit henele si uruk 
hinap hinindi anggin amag. Allah wene tam hiyag isaruk latfag inap sal 
enepfag ambeg hiren siye teberuk lit fano ane turuk latfag inap sal enepfag 
ambeg ungga fanowon sale feruk lahep. 
30Sale felug henele uruk lit, ’Nit ninikni umba welatfag li welala hahen ap 
atam wene hiyag isaruk latfag inap niren unusila fug,’ uruk lahep. 
31Ari uruk lahebon ariyen atam hiyag isaruk inap unusibahon arimano 
unubalmangge nit welahe ulug fag toho uruk lahep. 

32Hit hinikni umban atam enesum sukun taruk latfahon hag toho hiren oho 
sukun taruk lamuhup. 
33Hit pisanggo umalikisi, imbalo puwami umalikisi, indok humon hunubam 
aruhumu nangginoho windat taruk lamuhup? 
34Yet teg lamok, hit henembeg Anden wene hiyag hisaruk inap men inindi 
anggat teg lit wene alem onoluk inap men mon eneptuk laruhuk. Mon 
eneptuk laruhukmu hiren winon pinggi unusuruk lit e fam tel eneptuk 
lamuhup. Winon wene uruk ibamen e paleg fam unusuruk lit winon o eke 
la eke la turukmu unusul ulug mug eneplug laruk lamuhup. 
35Hun Habel ino siyag ane tibag fug angge famen ap unusil laruk ane at 
famen ak tibareg unusil laruk lit ketiya Berekhya amloho Zakharia ino Allah 
ibam honggoleg wam esetuk ambeg honggoleg pulmu itanowen hiren ware 
feserikipmu enemep ari fahet ayeg waroho hit hunusuhup. 
36Ap ketiya werehon aruma unubam ihi ane ari tem toho aruhu ulug hiyag 
hisaruk lahi.” 

Yerusalem fahet nindiyen-e ibag ane 
(Luk 13:34-35) 

37Yesusen ele uruk lit, ”Yerusalem hinap nindiyen ulug hunubam uruk lahi. 
Wene hiyag hisaruk inap Allahn henembeg mon enebik waharisi angge 
famen helep fam unusil laruk lahep. Suwe ayam umaliki aherabul apma wol 
toho kilap eneptuk hag toho Anden hat humalikisi wol toho kilap enepmin 
perikik angge famen ninirim irikip. 
38Ninirim irikipmu hinibam aru ap eleg laruhumu ofoluk aruhu. 
39Ketiya famen hiren An niyahup fuhon fahet tem toho hiyag hisaruk lahi. 
’Ninikni Allahn mon haptisiyon waharuk lahenon tu wel haptuk lahe,’ ulug 
hiren uhup sambil eneg niyahup,” ulug Yesusen Yerusalem inap hiyag 
isibag. 

Matius 24 

Allah ibam halog toho wambuhu ulug hiyag isibag ane 
(Mrk 13:1-2; Luk 21:5-6) 

1Wene ari obog toho hiyag isibareg Allah ibamen wilip atug laruk latfag. 
Larukmen otsiyen o Allah ibam wirihon aruma kim hamihin ulug hiyag 
itfag. 
2Hiyag itfagma Yesusen otsi hiyag isaruk lit, ”Hiren obog toho yet haruk 
lahebon aruma helep misig oho eke palimu welaruhu fug, obog halog toho 
wambuhumu mondabi siyag aruhu. Ari tem toho hiyag hisaruk lahi,” ibag. 

Alem siyahon ap unubam aruhuwon ak tibag ane 
(Mrk 13:3-13; Luk 21:7-19) 

3Yesus zaitun punumu lahibareg heriyegma otsiyen nenemu nenele ul ulug 
ambeg watfag. Watfareg, ”Fahe hiyag nesehen ane ari nosambil teko lahu 
ane fahet ehen? Hat waruhun sambil men pohol kinang eleg aruhu sambil 
men enehangge nungge fam nit tam nonoluk aruhu?” ibag. 
4Ari ibagma Yesusen hiyag isaruk lit, ”Ke hare roho larukon fahet aben 
hinindi ninap henebuhup tohon yet teg lamok. 
5Ap anggolo arimanowen enele si uruk lit An nunuk il waharuk lit, ’An 
Mesias waharuk lahi,’ ulug ap anggolo inindi ninap enebuhup. 
6Ap tog aptuk lit pin unusuruk urukon holuhupteg hinindimu henekol toho 
wereg lamuhup fug. Obog toho tuhup ane ari Allahn tam pibahon teko lahu. 
Teko lahuwon fahet pohol kinang ketiya eleg atmisi puk fug. 
7O pumbuk ekeyen te o pumbuk eke min tog aptuk lamuhup. Ap ekeyen te 
ap eke min seli roho welamuhup. Umu fil men ahamu fil men o mek 
waharuk lit suburu obok eke inam aruhu. 
8Hiyaben malik indag tik oho lit ak turuk lit ahum fato ruruk hag toho ap 
arimano siyag amuhup. 
9 An nunuk fahet alem hunubam emberuk lit aben sen henebuhupteg pinggi 
hunusuruk lit ap obog tohowen hit fahet ninirim peruk lamuhup. 
10Ap anggolo owe or oho wereg angge famen inindi nin atikim ininggareg 
onori fahet ninirim peruk lit unusukag ulug huruwe laruk lamuhup. 

11Ap anggolo waharuk lit enele si ane nit Allah wene hiyag hisaruk ninap 
ulug ap anggolo ke hareyon hiyag isaruk lit inindi ninap eneptuk. 
12Onolok ane turukon su atuk lit ap inindi enesug ane mondabi sun aruhu. 
13Ap san fobik aruhu ane fahet indi wirik toho welaruhu halug at ino Allahn 
fanowap tuhu. 
14Allah ap obog toho Inikni aruhuwon fahet wene o pumbuk munon-manon 
obog toho hiyag isahupmu ap obog toho holuhupmu eneg pohol kinang eleg 
aruhu.” 

Siyag angge welaruhuwon fahet ibag ane 
(Mrk 13:14-23; Luk 21:20-24) 

15 ”Suwesingga aru uruk ahunen indimu oluk teg lit welaruhu. Nabi Daniel 
atam haharoho imbibahon hikit toho Allah ibam fanowon ino fam siyag 
angge mun angge man angge siyahap turukon unduhukmu yet hahupteg 
16ap o Yudea welamuhubon arimano longgo ul ulug folo-folo punumu 
lahakup. 
17Silimu o palimu heriyeg lit welaruhuwon at anggengge olma werehon 
hilamin ulug kuhu fug. 
18Yabukmu welaruhuwon ino nasum hilamin ulug olma lahu fug. 
19Siyag aruhu sambil ino hiyap malik forohowon men ag mon tarukon men 
inindi anggin toho welamuhup. 
20Hit longgo ul ulug lahup sambil ino sun wereg li men wene uruk sambil 
men lahup tohon sembahyang uruk lamuhup. 
21Pohol kinang wal tibag sambilen tibag fug ane nit ketiya welaheyon fobik 
welamuhubon ari hag toho tuhu fug angge famen we misihim sambil ino 
eneg alem angginon ap unubam aruhu. 
22Alem angginon unubam weregma amusun toho welalep angge famen 
Allahn il horohap tuhu. Horohap tuhu fug halug ap misig oho fano welaruhu 
fug. An numalikisi mumal tarikikon fano welamag ulug Allahn alem 
angginon ino il horohap tuhu. 

23Ari tuhu sambil ino ap ekeyen hiyag hisaruk lit, ’Yet hemek, Mesias ino 
tuma wereg, lumu wereg,’ uruk halug tem toho uruk puk fug. 
24Ap enele si uruk inap waharuk lit, ’An Mesias ino waharuk lahi, an wene 
hiyag hisaruk nahun nabi waharuk lahi,’ il wamuhupteg poholmonen turuk 
ane til ap hihir enebil wamuhup. Ari til waharuk lit Allahn mumal 
eneptisiyon oho ke hareyon hiyag isaruk lit inindi ninap enebuhuk puhup. 
25Iren tuhup ane Anden tam hiyag hisihi angge re hinindi anggat toho 
welamuhup. 
26 It wamuhubon arimanowen, ’At ino farema werehen yet ha aliyek!’ uruk 
halug hit la fug. ’O aru werehen kim halihiben kiyek!’ uruk halug tem toho 
ehesa puk fug. 
27Lebeglu yali filen lek haruk lit asinandi hubula fil seleg turuk hag toho At 
ap kinangmon atfahon ino waruhu. 
28 Sobon men pamo men enele ngu ruruk halug ari amben angge ita wereg,” 
ulug Yesusen hiyag isibag. 

At ap kinangmon atfahon ino waruhu ane fahet ibag ane 
(Mrk 13:24-32; Luk 21:25-33) 

29 ”Alem angginon ino ap unubam aruhumu mo kun atuk lit pikalem hik 
aruhureg suhal poholman loloho wambuhupmu pohol ine werehon oho yuk 
tuhu. 
30Yuk tuhu sambil ino At ap kinangmon atfahon warik oho lit enehangge 
poholma tam inam aruhumu ap kinangmon obog toho enekolen ya nga uruk 
lamuhup. Ya nga uruk lit poholma lahap harukmen At ap atik ibahon ino 
ebe ine roho il umbagpag toho o hina apmane waharukmu yet hahup. 
31Waruk ele hum toho tung-tang tirikim itano At inowen otsi malaikat mon 
enebuhumu Allahn mumal eneptisiyon arimano ik eleruk fil ambut fil 
werehon men yali fil hubula fil werehon men pohol atogma kinang atogma 
werehon arimano obog toho palu arik wamuhup. 

32Sak fam wirim haruk lit iminon ari hinindi anggar amag. Sak alit anggolo 
yinggiltukmu sak li warik ohoreg ulug honoluk atuk. 
33Hiyag hisihi ane ari hikit toho turukmu yet hahupteg ketiya sok horogma 
warik ohoreg ulug hit honoluk aruhu. 
34Ap ketiya werehon aruma uwan eleg am fugmu Anden hiyag hisihi ane 
aru teko lahu. Ari tem toho hiyag hisaruk lahi. 
35Pohol men kinang men eleg aruhu angge famen Anden nele uruk lahi ane 
ari eleg aruhu fug. 
36Ihi ane teko lahuwon ke sambil tuhu ulug ap misihen oho oluk teg eleg. 
Malaikat poholma werehon men Allah amloho men enepeleg teg lit 
weregma we Ikni eneg amu oluk teg.” 

Kahaleg lit welamuhup ulug hiyag isibag ane 
(Mrk 13:33-37; Luk 17:26-30, 34-36) 

37 ”Ap kinangmon atfahon ino waruhu sambil ari indam hun Nuh umalikisi 
unubam atfahon ino hikit toho aruhu. 
38Ik humon ari yenggeluk fugmu ap arimano suburu nenggeg ik nenggeg 
aben hiyap heleheg hiyaben ap heleheg turuk lit weregma hun Nuh ino kou 
fam kibag. 
39Hun Nuh kou fam kibahon ino fahet inindiyen wenggel ha fug angge 
weregman ik humon yenggeltil laharuk lit it arimano waroho lin ibag. Ap 
kinangmon atfahon ino waruhu sambil ari hag toho welamuhup. 
40Ari tuhu sambil ino ap piren yabukmu weregman misig hilaruk lit misig 
umbusuhu. 
41Hiyap piren misigmu roti anggen lilibug turuk lamuhup angge famen 
misig hilaruk lit misig umbusuhu. 
42Ninikni waruhu sambil ke sambil waruhu ulug henepeleg angge re hinindi 
honoluk toho kahaleg lamuhup. 

43 O ngi ahun misig ibam wereg lit yoholiyangge waruk ahun hubanggo 
warik ohoreg ulug oluk toho welaruhu halug nibam halog tuk nowen kema 
lamin fug ulug kahaleg lit welaruhu. 
44At ap kinangmon atfahon ino waruhu sambil hit henepeleg tegma waruhu 
rohon hit hinindi anggat toho welamuhup.” 

Amingmingangge fanowon men siyahon men fahet hiyag isibag ane 
(Luk 12:41-48) 

45”Ap suwon amingmingangge asukun fano reg lit indi anggat toho wenggel 
harukon ino fam ikniyen te, ’Notsi winon fer enesug lit suburu og isaruk 
laruhun,’ ulug ikniyen unduhuk ferukon ino sa fam wirim timin? 
46Ikni waruhu sambil ino amingmingangge ikniyen hiyag itisi ane fano 
turukmu waruhureg, ’Namloho, hahiyeg toho welamin,’ uhu. 
47Ikni waruhureg amingmingangge ino fam anden angge obog toho hat 
foroho laruhun ulug hiyag uruhu. Ari tem toho hiyag hisaruk lahi. 
48Amingmingangge ino fano ane tuk fug angge 
49nikni folo waruhu fug peruk lit umalikisi winon unusuruk lit ik olokon 
nalug turuk inap men ambiyeg suburu nenggeg ik nenggeg turuk lit 
weregma 
50ikni waruhuwon ino watmisi fug puhureg apeleg toho weregma waruhu. 
51At waruhureg hat siyag uruk lit ebe waroho ap inindi wenggel haruk eleg 
inap ambeg hik isahumu uba yatuk lit ayeg kilit matuk lit welaruhu,” ulug 
Yesusen hiyag isibag. 

Matius 25 

Hiyap numen fahet Yesusen indit toho hiyag isibag ane 

1 Yesusen wene eke indit toho hiyag isaruk lit, ”Allah ap obog toho Inikni 
arik waruhuwon fahet hiyap numen fam wirim toho hiyag hisamin. Hiyap 
numen itano nenehe onggoma wam esetug waharukmu olohotma lul ulug 
iniral hindali ahaluwe walug laruk latusa. 

2Fuwaben itano enepeleg toho weregma fuwaben onoluk toho welatusa. 
3Enepeleg toho welatuson itano hindali ahaluwe tor angge kubag fam 
pilaboho warusa. 
4Onoluk toho welatuson itanowen hindali ahaluwe su roho kubag fam 
kilaboho warusa. 
5Keman yet teg lit weregman ap ino folo waharuk latisi fugmu noho inilen 
it obog toho nohoruk latusa. 
6Nohorukmen hup humanoho atisimu ap eneleyen elel eneptuk lit, ’Hun ino 
waharuken ketiya olohotma lalihiben in amek’ uruk latusa. 
7Uruk latusama hiyap itano in atusareg enehindali ahaluwe kubag fam 
waruson arimano wal taneg hundutuk latusa. 
8Hundutuk lit hiyap enepeleg toho welatuson itanowen onoluk toho 
welatuson itano fam, ’Niniral war aruhu rohon hindali ahaluwe hiren 
wehebon tot og nesemek,’ ulug heng urusa. 
9Heng urusama onoluk toho welatuson itanowen, ’A, og husulmu hiret niret 
hindali ahaluwe eleg arik ohoreg. Hit fahet oho ayeg waroho hilag lalihip,’ 
urusa. 
10Ari urusama wak larukmu hun ino waharisimu hiyap hindali ahaluwe 
ininggikmu werehon itano men ambiyeg mangno atusareg wam esetuk 
ambeg ino sok laroho kurusa. 
11 Sok laroho kurusareg weregma hiyap winon itano waharusareg, ’Ninikni, 
sok hut nenebin, nir oho kik wamuk ohon,’ uruk latusa. 
12Uruk latusama ap inowen, ’A, hit tem toho napeleg, hisarikik fug,’ irisi,” 
ulug Yesusen indit toho hiyag isibag. 
13Indit toho hiyag isibareg, ”Allah waruhu sul men waruhu sali men 
henepelehen hinindimu honoluk toho yet teg lit welamuhup,” ulug pikit 
toho hiyag isibag. 

Ap misihen amingmingangge uang foroho lamuhup ulug og isibareg yatma 
libahon fahet ibag ane 

(Luk 19:11-27) 

14”Allah ap obog toho Inikni aruhuwon ino ap eke nibam embeselug yatma 
lamin perisiyon fam wirim timin. Ap inowen amingmingangge wol 
eneptisireg anden angge aruma foroho lamuhup ulug hiyag isarisi. 
15Hiyag isaruk lit namingmingangge misig tu fano roho foroho lam teg 
perisireg uang inggila fuwaben og itisi. Og itisireg namloho eke tu tot fano 
roho foroho lam teg perisireg uang inggila piren og itisi. Og itisireg namloho 
hinahanehon aru re fano roho foroho lam fug teg ulug uang inggila misig 
og itisi. Og isalug yatma larisi. 
16Yatma larisimu amingmingangge fuwaben og itisiyon inowen uang ino ap 
og isaruk lit ayeg wat heheg waruk lit weregman sebe roho numen atisi. 
17Numen atisimu amingmingangge eke uang inggila piren og itisiyon 
inowen oho piren og itisi angge famen hinahanehon men uhanehon men 
sebe roho warisi. 
18Warisimu amingmingangge hinahanehon misig og itisiyon inowen uang 
inggila misig ikniyen og itisiyon ino kinang habuloho sale feserisireg 
welatisi. 
19Sale feserisimu anunu roho welatusama ap itano inikni ibam waharisireg, 
’Anden angge winag hulen maniyek,’ ulug amingmingangge wol eneptisi. 
20Wol eneptisimu waharusareg uang fuwaben og itisiyon ino waharisireg 
uang numen itano og itisireg, ’Nikni, fuwaben og nitikin angge famen nin 
fuwaben ayeg waroho warikikteg mangno roho numen foroho lahi,’ ulug 
ikni og itisimu 
21ikni inowen, ’Namloho, hasukun fano reg lit anden angge fano foroho 
latikin. Tor angge famen fano roho foroho latikinmu anggolo roho oho 
foroho laruhunen hiyag huruhuk. Nibam aruma kulug hahiyeg toho 
welamin,’ irisi. 

22Ari irisimu uang piren og itisiyon ino waharisireg, ’Nikni, piren og nitikin 
angge famen ayeg waroho piren sebe roho warikikteg mangno roho uhan 
foroho lahi,’ ulug og itisi. 
23Og itisimu ikniyen, ’Namloho, hasukun fano reg lit tor angge famen fano 
roho foroho latikinmu anggolo roho oho foroho laruhunen hiyag huruhuk. 
Nibam aruma kulug hahiyeg toho welamin,’ ulug hiyag itisi. 
24Ari ulug hiyag itisimu misig og itisiyon ino waharisireg, ’Nikni, hat holok 
hahun angge re yatikin fuhon yahal taruk lahen, emberikin fuhon hilaruk 
lahen ane ari an noluk. 
25An hat nakolen te uang misig og nitikinon ino kinang habuloho sale 
ferikikteg welatikik. Haren angge tu wereg, hilamihin,’ irisi. 
26Irisimu ikni inowen, ’Hasukun siyag hahun hat siyag. Yatikik fuhon yahal 
taruk lahi ane fahet, emberikik fuhon hilaruk lahi ane fahet holuk teg lahen 
angge re 
27uang anden tohon og hitikikon ap winon og eselen. Ap og eselenma 
walereg anden og hitikikoner angge ayeg waroho welenoner angge wele 
angge famen eleg,’ irisi. 
28Ari irisireg amingmingangge winon fam, ’Uang misig ino taluk tilihipteg 
numen forohowon ino og emek,’ irisi. 
29’At mun angge man angge forohowon ino sebe roho og uruhu. At 
anggengge elehon ino we tot werehon ino taluk tahu,’ irisi. 
30’Namloho siyahon aru hik tegma eneyeg kilit matuk lit uba yatuk ambeg 
hik esemek,’ irisi,” ulug Yesusen hiyag isibag. 

Ap minggir enebuhu ane fahet Yesusen hiyag isibag ane 

31 Yesusen eke hiyag isaruk lit, ”At ap kinangmon atfahon inowen malaikat 
obog toho hondog enebuhureg enebe umbagpag toho wamuhupteg lehoma 
umbagpag turuk ambeg hur aruhu. 

32Hur aruhumu ap obog toho At alukema palu arik wamuhup. Palu arik 
wamuhupmu wam foroho ahunen domba hunon men heyon men minggir 
eneptuk hag toho Aren ap arimano minggir enebuhu. 
33Minggir enebuhureg heyon inggik pikit fil umbuhureg hunon inggik hare 
fil umbuhu. 
34Umbuhureg ap suwon inowen inggik pikit fil werehon unubam ele uruk 
lit, ’Nori, hit An Nikniyen hi heneptisiyon maniyek, pohol kinang wal tibag 
sambil hit fahet o wit henepfahon ari hit ngi atihiben kik maniyek. 
35An suburu obok harikikmu hiren og nitikip, ik obok harikikmu hiren 
hinang nitikip. An pohon hag toho waharikikmu hiren o hiyag nitikip. 
36An sum eleg angge welatikikmu hiren sum og nitikip. An uk warukmu 
hiren pen niya waharikip. An ninggik hele waroho weregma hiren pen 
niyaruk latikip.’ Inggik pikit fil werehon unubam ari ulug hiyag isahu. 
37Hiyag isahumu it ap fanowon arimanowen, ’Nonowe, nosambil suburu 
obok toho weregma hiyarukukteg og hutukuk? Nosambil ik obok toho 
weregma hiyarukukteg hinang hutukuk? 
38Nosambil pohon hag toho waharukmu hiyarukukteg o hiyag hutukuk? 
Nosambil sum eleg angge weregma hiyarukukteg sum og hutukuk? 
39Nosambil ouk warukmu hinggik hele waroho weregma yet hiyarukukteg 
pen hiyaruk latukuk?’ ari ulug kapal hahup. 
40Kapal hahupmu ap suwon inowen te, ’An not siyahon misig tuma werehon 
fam fano ane turuk latikip ane ari An nubam turuk latikip. Ari we tem toho 
hiyag hisihi,’ ulug hiyag isahu. 
41Ari ulug hiyag isahureg inggik hare fil werehon unubam te, ’Hit siyag ane 
turuk latikibon te An wereg ambeg tuma fug, aliyek. Iblis otsi men yal 
enebul ulug indok humon war atuk elehon munggaltusa ambeg aliyek. 
42An suburu obok harikikmu hiren og nitikip fug. Ik obok harikikmu hiren 
hinang nitikip fug. 

43An pohon hag toho waharikikmu o hiyag nitikip fug. Sum eleg angge 
welatikikmu sum og nitikip fug. An ouk warukmu ninggik hele waroho 
weregma pen niyarikip fug,’ ulug inggik hare fil werehon unubam ari ulug 
hiyag isahu. 
44Hiyag isahumu iren oho At ubam enele uruk lit, ’Nonowe, nosambil 
suburu men ik men obok harikinmu og hutukuk fug? Nosambil Hat pohon 
hag toho waharukmu, sum eleg angge weregma hiyarukukteg let haptukuk 
fug? Nosambil ouk warukmu hinggik hele waroho weregma yet 
hiyarukukteg pen hiya larukuk fug?’ ulug kapal hahup. 
45Ari ulug kapal hahupmu Aren te, ’An not siyahon misig tuma werehon fam 
fano ane tuk fug angge embeserikibon An numbaharuk latikip. Ari we tem 
toho hiyag hisihi,’ ulug hiyag isahu. 
46It ari turuk latuson arimano mondabi siyagma kuhup, it fanowon arimano 
Allah men mondabi onoluk welamuhup,” ulug Yesusen otsi hiyag isibag. 

Matius 26 

Yesus wabuhuk ulug wenggeltuk latfag ane 
(Mrk 14:1-2; Luk 22:1-2; Yoh 11:45-53) 

1Yesusen wene arimano hiyag isibareg otsi fam ele uruk lit, 
2”Suburu roti sig elehon nahup sambil Paskah ino o ha welamuhukon ari hit 
honoluk. At ap atik ibahon ino e fam teloho ware fesuhuben ap ininggikmu 
aruhu,” ulug hiyag isibag. 
3O ino sambil imam usa inap onowesi men Yahudi inap onowesi men imam 
onowe suwon unuk Kayafas ino ibam palu ribag. 
4Palu ribareg nungge fam Yesus ino alem ubam embelug senebuhukteg ware 
fesuhuk ulug enele sahaltuk lit, 
5”Roti sig elehon nahuk sambil ino fug, ino sul ap anggolo wereg angge re 
enele anggolo uk nowen,” uruk latfag. 

Ahaluwe amben fanowon Yesus fam hililfag ane 
(Mrk 14:3-9; Yoh 12:1-8) 



2661 

 

 
ALLAH WENE 

© 2018, Indonesian Bible Society. 
 

 
 

 

6Yesus ino o Betania Simon yowilangge reg latfag ahun ino ibam kibareg 
weregma 
7hiyap misig ahaluwe amben mondabi fanowon kubag fam hinanggoho 
walug kibag. Walug kibareg Yesus suburu naruk lit heriyegma ik ahaluwe 
ino Yesus unggulmu hilili fibag. 
8Hilili ferukmu Yesus otsiyen yet hibareg, ”Nungge fahet ik ahaluwe amben 
fanowon ari saplangge hililtuk? 
9Ahaluwe amben fanowon ari fam uang teng-teng angge ayeg waroho walug 
ap enengge elehon og isawon famen turuk,” uruk latfag. 
10Iren uruk latfag ane ari Yesusen oluk atfareg Yesusen, ”Hiyap tuwen tehek 
ane nubam fano ane tehek angge famen nungge fahet hiren at indi angginap 
turuk lahep? 
11Ap enengge eleg inap likiya hupmu hit men welamuhup angge famen An 
hit men likiya hupmu noluk welamuhuk fug. 
12Ahaluwe amben fanowon nebene hilil nabehekon ariyen nebe warehon 
owikmu kilap nabuk ohoma nubam tuhu ane roho tehek. 
13Mun ibam man ibam Allah wene hiyag isaruk lit at tuwen tehek ane fahet 
hiyag isaruk lamuhup. Hiyag isarukmu aren tehek ane aru fahet wenggel 
haruk lamuhup. Ari tem toho hiyag hisaruk lahi,” ibag. 

Yesus wabukag ulug Yudasen huruwe libag ane 
(Mrk 14:10-11; Luk 22:3-6) 

14Yesus otsi nisanggowen itano misig unuk Yudas Iskariot ino imam usa inap 
onowesi enembeg libag. 
15Libareg hiyag isaruk lit, ”Ketiya At ino senetihip ulug huruwe henembeg 
waruhukmu hiren an onggo nungge og numuhup,” ulug kapal isibagma iren 
uang inggila teng misig nubam hilag hinahan 30 og itfag. 
16Og itfagma Yesus hirahoma lahumu huruwe lahuk ulug indimu wenggel 
haruk latfag. 

Yesus otsi men wam Paskah nibag ane 

(Mrk 14:12-21; Luk 22:7-14, 21-23; Yoh 13:21-30) 

17Suburu roti sig elehon naruk ane ak tibag sul Yesus otsiyen At ubam enele 
uruk lit, ”Nonowe, wam domba Paskah o keman eserik lalusama nul peruk 
lahen?” ulug kapal hibag. 
18Kapal hibagma Yesusen, ”O pumbukmu lalihipteg ap misig welatnisiyon 
fam, ’Nonoweyen te An nubam am teg ane horog atuken hat hibamen An 
notsi men wam esetihipmu nul ehek,’ ilihip,” ibag. 
19Ari ibagma otsi itano libareg Onoweyen ibag ane roho wam domba Paskah 
ino osoko tug turuk latfag. 
20Hup atfagma Yesus otsi nisanggowen itano men o ino kibareg heriyeg lit 
esetfag angge arimano naruk latfag. 
21Suburu naruk lit itano Aren te, ”Hit aruma welahebon misihen An 
nuwabukag ulug huruwe lamin peruk lit wereg. Ari tem toho uruk lahi,” 
ibag. 
22Ari ibagma otsi inindi su atfareg it enele uruk lit, ”Nowe, an fahet ehen 
ano,” ulug it enebe wal tanehen Yesus kapal haruk latfag. 
23 Kapal haruk latfagma Yesusen, ”Kubag misig fam nininggik ambiyeg kila 
felug naruk laheyon misihen fahet ihi, aren An fahet huruwe lahu,” ibag. 
24”At ap kinangmon atfahon ino fahet atam haharoho imbibahon hikit toho 
At war aruhu. War aruhu angge famen ap huruwe lahu ahun ino eneg indi 
anggin amag, at ino isingan endetep fugmu fano,” ibag. 
25Ari ibagma huruwe lamin pibag ahun Yudas inowen, ”Nowe, an fahet ehen 
ano,” ibagma Yesusen, ”Hinggarehen ehen,” ibag. 

Nebe tu namep tu ulug Yesusen otsi og isibag ane 
(Mrk 14:22-25; Luk 22:15-20; 1Kor 11:23-25) 

26Yesusen ari ibareg it suburu narukmu suburu roti wibareg seneg lit 
sembahyang ibareg kut-kut otsi og isaruk lit, ”Wemek, amiyek, An nebe tu 
og hisaruk lahi,” ibag. 

27Ari ibareg ik anggur ahaluwe kubag fam hinanggoho werehon lisoho 
wibareg sembahyang ibareg it og isaruk lit, ”Kubag aru fam werehon hit 
obog toho nalihip. 
28An namep aru ap anggolowen siyag ane turukon eleg amag ulug wilip 
aruhu. Wilip aruhumu Allahn fanowap henebuhuk ibag ane tem toho ibag 
peruk lamuhup,” ibag. 
29”Yoho famen hit men An men ahaluwe aru ambiyeg nahuk fug. We Allah 
weregma wereg lit eneg hit men ahaluwe keron nahuk, ari ihiyon tem toho 
hiyag hisihi,” ibag. 

Petrusen awiya wamisi ulug Yesusen ibag ane 
(Mrk 14:26-31; Luk 22:31-34; Yoh 13:36-38) 

30Allah sini yunggulfareg Yesus otsi men Zaitun punumu lahibag. 
31 Kema laruk lit Yesusen, ”Yoho hup An fahet hit obog tohowen hinindi 
nonghong ik ohoreg. Allahn ele uruk lit, ’Wam domba inikni ino ware 
fesuhukmu ambohom arimano linggik-longgo uhup,’ ulug haharoho 
imbibahon hikit toho tilihip. 
32Ari tuhup angge famen noluk aruhukteg hit uwanma An tam o Galilea 
lahukteg welaruhuk,” ibag. 
33Ari ibagma Petrus inowen, ”It obog toho aruma Hat fahet inindi nonghong 
imisi angge famen anden eneg nindi nonghong imisi fug,” ibag. 
34Ari ibagma Yesusen, ”Yoho hubanggo suwe ayam ele uk fugmu haren An 
nubahet hinahanam hun ari an tem toho napeleg ulug awiya wamihin,” 
ibag. 
35Ari ibagma Petrusen te, ”Haret andet pinggi nunusul ulug turukmu anden 
Hat fahet hun ari napeleg ulug awiya wele fug,” ibagma ori winonen oho 
ambi ane ibag. 

Yesusen o Getsemani sembahyang ibag ane 
(Mrk 14:32-42; Luk 22:39-46) 

36Enele ari il-il Yesus otsi men silimu misig unuk Getsemani libag. Libareg 
otsi unubam ele hiyag isaruk lit, ”An sembahyang lindima ik laminen hit 
tiya heriyeg lamok,” ibag. 
37Ari ibareg Petrus men Zebedeus umalikisi piren men ambiyeg lul ulug 
hondog eneplug libag. Libareg Yesus indi anggin hibareg akol peruk lit 
38otsi fam te, ”War arik oho lit hag toho nindi anggin haruk lahireg hit tuma 
wereg lit hinil wirik toho welamek,” ibag. 
39Ari ibareg horog tot libareg kinangma hur atfareg sembahyang uruk lit, 
”Nikni Allah, ik kubag aben og numuson ari namin fuhen Haren helelenma 
fano pihi angge famen Anden perukon famen fug, we Haren perukon famen 
timihin,” ibag. 
40Ari ibareg otsi wereg ambeg ari suhuloho waharukmen it nohoruk latfag. 
Nohoruk latfagma Petrus fam te, ”We tor oho An men hinil wirik toho 
welahep ha fug teg? 
41Siyahonen hinindi ninap heneptuken hinil wirik toho wereg lit 
sembahyang uruk lamek. Hinindimu tehe ha reg peruk lahep angge famen 
hininggiken tuk fug teg lahep,” ibag. 
42Ari ibareg pireneg angge sembahyang imin ulug libareg, ”Nikni, ik kubag 
aben og numuson Haren hilag wam fug teg lahen halug naminmu Haren 
peruk lahen ane teko lamisi,” ibag. 
43Ari ibareg suhuloho otsi enembeg waharukmu otsi noho inilen nohorukmu 
isa watfag. 
44Isa watfareg nin hinahaneg angge sembahyang ik libareg ambi ane ino ik 
libag. 
45Ari ik libareg otsi enembeg watfareg it unubam hiyag isaruk lit, ”Hit 
nohoruk lit kel taruk lahep. Ketiya At ap kinangmon atfahon ino ap siyag 
ane turuk inap ininggikmu atmisiyen yet hemek. 
46Huruwe lahayon ino horogma tuma waharuken luk ohon in amek,” ibag. 

Yesus senetfag ane 
(Mrk 14:43-50; Luk 22:47-53; Yoh 18:1-11) 

47Yesusen otsi unubam ele irikim itano otsi nisanggowen itano misig unuk 
Yudas inowen ap karohet firet seneg inap anggolo il oko hondog eneplug 
waharuk latfag. It waharuk latfahon arimano imam usa ane onoluk inap 
onowesi men Yahudi inap iniknisi menen mon enepfagma hondog eneplug 
waharuk latfag. 
48Huruwe libag ahun inowen ap arimano fam tam hiyag isaruk lit, ”Anden 
mako pug toho hi riminon ino hiren senetihip,” ulug tam hiyag isibag. 
49Waharuk lit itano Yesus iraham libareg Nowe uruk lit mako pug toho hi 
ruruk latfag. 
50Hi rurukmu Yesusen te, ”Ap o nare, nungge ane timin ulug wahen,” ibag. 
Ari urukmu itano ap arimano watfareg Yesus ki ribag. 
51Yesus ki rurukmu itano ap Yesus men welatfahon itano misihen karog 
lisoho wibareg imam onowe suwon amingmingangge misig karog fam kong 
turuk lahi ulug turukmen isanggo eneg sanog tibisibag. 
52Isanggo sanog tibisibagma Yesusen te, ”Karog ari ei elma kilabe fisin,” 
ibareg, ”Ap san karog senetuk halug at ino karog fam siyag aruhu,” ibag. 
53”An nikni fam heng telema malaikat asan nisanggowen An let nabukag 
ulug Nikniyen mon eneplebon hat hapeleg? 
54Malaikaren let naplepma ari roho tuhup ulug atam haharoho imbibag ane 
nangginoho hikir alep?” ibag. 
55 Ari ibareg ap anggolo arimano fam, ”Hiren ap unusuruk ahun pehepteg 
karohet firet walug wahepteg sen nabul ulug wahep? Likiya hupmu Allah 
ibam heriyeg lit hiyag isaruk latikik angge famen sen naptikip fug. 
56Hiren turuk lahebon aru atam wene hiyag isaruk latfag inaben haharoho 
imbibahon hikir amag ulug turuk lahep,” ibag. Ari urukmu itano otsi 
arimano obog toho At embeselug linggik-longgo ibag. 

Ap suwon palu ribag ambeg Yesus hondoholug libag ane 
(Mrk 14:53-65; Luk 22:54-55, 63-71; Yoh 18:12-14, 19-24) 

57Yesus senetfareg hondoholug imam onowe suwon Kayafas ambeg Musa 
wene onoluk inap men Yahudi inap iniknisi men palu roho weregma walug 
libag. 
58Walug larukmu Petrus ino onombolim mug eneplug imam onowe suwon 
ibam horogma libareg owahalma libareg nungge ane ulusa ulug imam 
enemingmingangge arimano men ambiyeg heriyeg latfag. 
59Imam onowesi men palu roho welatfag inap arimano obog toho menen 
pinggi ware fusukag ulug un ane ubam lombohap turuk latfag. 
60Ap anggolowen enele si un ane ubam lombohap tibag angge famen alem 
suwon ubam umbukon eleg latfag. 
61Eleg latfagma ap piren in atfareg hiyag isaruk lit, ”Allah ibam halog 
tebesuhukteg nin hup hinahanam wiruhuk ulug hun tuwen irisi,” ibag. 
62Ari ulug hiyag isibagma imam onowe suwon in atfareg Yesus fam, ”Ap 
aruman Hat hubam lombohap haptuk ane fahet Haren hebeloho hiyag isa 
fug teg lahen?” ibag. 
63Ari ibagma Yesus ele eleg angge welatfag. Welatfagma imam onowe 
suwon inowen ubam ele uruk lit, ”Mesias Allah amloho welahen halug hiyag 
nisimin. Ari Allah oluk werehon unuk uruk lit heng haptuk lahi,” ibag. 
64 Ari ibagma Yesusen, ”Haren ehen ari. Yoho famen At ap kinangmon 
atfahon ino Allah suwon inggik pikit fil heriyegma hina poholmon fene 
wambik waruhumu yet hahup. Aru tem toho hiyag hisaruk lahi,” ibag. 
65 Ari ibagma imam onowe suwon ino indi oloken inggareg asum tararag 
taruk lit, ”Hun tuwen Allah abug urukmu hit obog tohowen holehep 
anggeyen nungge fahet alem winon yami ruruk lit ap winon kapal usul? 
66Hiren nungge peruk lahep?” ibagma it arimanowen, ”At pinggi ware 
feselihip,” ibag. 
67 Ari ibareg olohotma wasubag sup isaruk lit ininggik holum watuk lit 
oroholeanggenma ware feseruk latfag. Winonen At watuk lit, 

68”Hat Mesias angge re ap san huwarehek, hiyag nisimin,” ulug umungguruk 
latfag. 

Petrusen Yesus napeleg ulug awiya wibag ane 
(Mrk 14:66-72; Luk 22:56-62; Yoh 18:15-18, 25-27) 

69Iren ari tirikim Petrus owahalma silimu heriyeg lit welatfag. Heriyeg lit 
weregman ap suwon amingmingangge hiyap angge misig watfareg, ”Har 
oho Yesus Galilea ahun ino men likiya hupmu ambiyeg welatikip,” ibag. 
70Ari ibagma Petrusen, ”Hat hindimu wenggel hehenteg ehenon ari an 
napeleg,” ulug ap obog toho iniline awiya wibag. 
71Awiya wibareg elehet sok horogma libareg weregman amingmingangge 
winon misihen yet hibareg ap welatfahon arimano hiyag isaruk lit, ”Hun tu 
Yesus Nazaret ahun ino men ambiyeg welatisi ahun,” ibag. 
72Ibagma Petrusen ele ine roho, ”Tik-tem toho ap ino an napeleg,” ulug 
awiya wibag. 
73Tot welatfareg ap welatfahon arimano Petrus ambeg watfareg enele uruk 
lit, ”Hele famen eneg tehen har oho it men welatikinon,” ibag. 
74Ari ibagma Petrus inowen lukuram sipuk tibareg awiya waruk lit, ”Hiren 
hun ari fahet uruk lahebon an we tik tem toho napeleg,” ibag. Ari uruk li 
itano suwe ayam ele ibag. 
75Suwe ayam ele ibagma Yesusen te, ”Suwe ayam ele uwan uk fugmu haren 
hinahanam An fahet awiya wamihin,” ulug hiyag itfag ane ino Petrus 
undama oluk atfagma indimu siyag atfagma selma wilip atfareg uba yatuk 
latfag. 

Matius 27 

Pontius Pilatus ambeg Yesus hondoholug libag ane 
(Mrk 15:1; Luk 13:1-2; Yoh 18:28-32) 

1 O sakan tirikim itano imam onowesi men Yahudi inap iniknisi menen 
Yesus pinggi ware fusukag ulug kong tibag. 

2Kong tibareg inggik hele pug tibareg hun Pilatus kinang seneg ahun ambeg 
hondoholug libareg og itfag. 

Yudas war atfag ane 
(Kis 1:18-19) 

3 Og itfagma Yudas huruwe libag ahun inowen Yesus pinggi ware fusukag 
urukon hol hibareg indi anggin atfag. Indi anggin atfareg uang inggila teng 
misig nubam hilag hinahan 30 og itfahon ino uwag oko imam onowesi men 
Yahudi inap iniknisi men enembeg imbisik libag. 
4Imbisik laruk lit, ”Ap siyag ane turuk elehon famen amep hinang tawag 
ulug henembeg huruwe waharikik ari an siyag,” ibag. Ari ibagma ap 
arimanowen, ”Niren nungge ane hiyag numusa ulug wahen? Hinggarehen 
hal tamihin,” ibag. 
5Ari ibagma Yudasen uang ino Allah ibam hik-hak isalug wilip atfareg hele 
anggolopma ililoho inggarehen wat taruk tibag. 
6Wat taruk tibagma imam usa ane onoluk inap arimanowen uang hik 
isibahon ino palu ribareg, ”Uang ap mep faheron kubag Allah fahet 
kilaptukon fam kilabuk fug teg,” 
7ulug enele sahaltuk latfareg ap pohon war atukmu sal eneptuk ambeg fahet 
kinang misig unuk Kinang Laltuk Ahun onggo palfag. 
8Onggo palfag angginang ino ketiya oho aben te unuk Mep Kinang uruk. 
9 Alem tibag ane ari hun Yeremia Allah wene atam hiyag isaruk latfahon 
inowen haharoho imbibahon hikit toho tibag. Haharoho imbibag ane aru, 
”Uang inggila teng misig nubam hilag hinahan arimano ap ayeg watukon 
uang ari roho waruk lamuhup ulug atam kong tibahon hikit toho hilarusa. 
10Hilarusareg uang ino kinang laltuk ahun fam kinang onggo paltusa. Ari 
roho tuhup ulug Allahn hiyag nitisi,” ulug Yeremia inowen haharoho 
imbibag. 

Pontius Pilatus inowen Yesus kapal hibag ane 
(Mrk 15:1-15; Luk 23:1-5, 13-25; Yoh 18:33–19:16) 

11Yesus ino hun Pilatus kinang seneg ahun ambeg walug libagma hun 
inowen kapal haruk lit, ”Hat Yahudi inap onowe suwon raja welahen ano?” 
ibagma Yesusen, ”We haren ehen,” ibag. 
12Ari ibagma imam onowesi men Yahudi inap iniknisi menen alem ubam 
lombog turukmu Yesus ele uk fug angge welatfag. 
13Welatfagma Pilatus inowen, ”Alem angginon hubam lombohap turuk ane 
holtuk lahen fug,” ibagma 
14Yesus ele uk fug angge welatfagma Pilatus ino akol hibag. 
15O Paskah seni suwon esetuk sambil ino mo eke fam mo eke fam ap suwon 
kinang seneg ahun inowen ap ininggik hele warehon arimano misig-misig 
tu lol nisimin ulug aben heng turukon lol isaruk latfag. 
16O ino sambil ap misig unuk Barabas unuk eke Yesus at olok ane turukon 
fahet ap obog tohowen onoluk ahun hele waroho foroho latfag. 
17Yahudi inap arimano palu arik libagma hun Pilatusen te kapal isaruk lit, 
”Sa lol hisamin, Barabas unuk eke Yesus ino ano, Yesus unuk Kristus urukon 
ino ano?” ulug kapal isibag. 
18Kapal isibag ane ari Yahudi inap arimanowen Yesus turuk ane fahet 
enehummu siyahen walug wahasa ulug Pilatus oluk atfareg kapal isibag. 
19Pilatus ino unggum kong turuk ambeg heriyeg lit weregma uheyen te ap 
siyag ane turuk eleg ahun ari fahet yoho hup nei og hihi ane fahet nindi 
anggin ahama haren ap ari fahet alem haluk fug ulug amingmingangge 
monde fibag. 
20Imam onowesi men Yahudi inap iniknisi menen ap anggolo arimano 
unubam milal eneptuk lit, ”Yesus pinggi ware fesemihinen Barabas lol 
nisimin iyok,” ulug milal eneptuk latfag. 
21Milal eneptuk latfagma Pilatus inowen ap anggolo arimano kapal isaruk 
lit, ”Hit hinindimuwen ap piren ariya sa lol nisamisi peruk lahep,” ulug 
kapal isibagma iren te, ”Barabas,” uruk latfag. 

22Barabas uruk latfagma hun Pilatus inowen, ”Hiren ari ehepma Yesus unuk 
eke Kristus aru fam nangginmin,” il larikim it obog tohowen, ”At e fam tele 
fusukag,” ulug enele hum toho uruk latfag. 
23Ari uruk latfagma, ”Hun aruwen siyag ane nungge tirisimu uruk lahep?” 
ibagma enele ngi hum uruk lit, ”E fam tele fusukag,” uruk latfag. 
24 Tele fusukag uruk latfagma Pilatus inowen ap anggolowen ngik ngog 
turukmu yer isibareg anden nungge tuk fug teg lahi ulug ik wak libareg ap 
arimano onolohotman inggik umatuk lit, ”Ap aru amep wambimisi ane an 
te fug, we hiren famen tilihip,” ibag. 
25Ari ibagma ap anggolo arimanowen, ”At amep wambimisiyon ari nit men 
nunumalikisi men nunubam wambimisi,” uruk latfag. 
26Ari uruk latfagma, ”Barabas ino lol isaruk lit Yesus e paleg fam watihipteg 
e fam teltihip,” ulug otsi hiyag isibareg og isibag. 

Sehen seneg inaben Yesus inggaliyap tibag ane 
(Mrk 15:16-20; Yoh 19:2-3) 

27Pilatus kinang seneg ahun otsi sehen seneg inap arimanowen Yesus 
hondoholug unggum kong turuk ambeg libareg onori winon anggolo 
luhaloho maniyek ulug wol enepfagma Yesus walingguruk latfag. 
28Walinggoho wereg lit At asum nonggoloho hik isibareg sum huluwon wan 
tibisibareg 
29alog ahele mase roho unggulmu kolog tibisibareg fili paleg misig inggik 
pikiron fam imbibareg Yesus alukema hur atuk lit, ”Yahudi inap onowe 
suwon ninikni hi haptuk lahe,” ulug inggaliyap turuk latfag. 
30Inggaliyap turuk lit wasubag ebene sup isibareg fili ino lisoho unggul arap 
toho watuk latfag. 
31Ari turuk lit inggaliyap tibareg sum huluwon ino nonggole fibareg 
inggareg asum ino wan tibil laruk lit e fam teltul ulug hondoholug wilip 
atfag. 

Yesus e fam telfag ane 
(Mrk 15:21-32; Luk 23:26, 33-43; Yoh 19:17-24) 

32O inowen wilip atfareg larukmen ap misig unuk Simon Kirene ahun men 
salkal ibareg at ino inggik lisoho teltuk ahen aru ha rin ulug hiyag itfag. 
33Hiyag itfareg laruk lit sili misig unuk Golgota nit nenele roho ”Ap unggul 
uwag silimu” ino libag. 
34Libareg ik namisi ulug hele anggur ahaluwe men sig turuk angge men 
mangno roho og itfagma tot nek harukmen sig turuken namin fug ulug 
imbisibag. 
35 E fam tele fisibareg asum arimano wal taneg hulul ulug enehangge hik 
tibag. 
36Enehangge hik tibareg welatfareg heriyeg lit At foroho latfag. 
37Yahudi inap onowe suwon welahi uruk latisiyon fahet tele fesehe ulug At 
unggul palimu Yesus Yahudi inap onowe suwon tu ulug haharoho lombog 
tibibag. 
38Yesus tele fisibareg ap hirako unusuruk latfag inap piren oho misihon 
inggik pikit fil misihon inggik hare fil tele fisibag. 
39-40  La wam turuk latfag inap arimanowen, ”Haren Allah ibam halog 
tuhukteg o hinahanam wuruhuk irikin angge re Hat Allah amloho welahen 
halug hinggarehen holukap tamihinteg e tel habeheson ari famen wambik 
ma,” ulug unum hilik uruk lit At inggaliyap turuk latfag. 
41Inggaliyap turukmu imam onowesi men Musa wene onoluk inap men 
Yahudi inap iniknisi arimanowen oho inggaliyap turuk lit, 
42”Ap winon fanowap eneptuk latisi angge famen inggareg fanowap ta fug 
teg. At ino Israel inap onowe suwon wereg halug e fene ari wambik 
watmisimu niren yet hulteg tem toho pul,” uruk latfag. 
43Ari uruk lit, ”An Allah amloho welahi ulug Allah fam indi wenggel haruk 
latisi angge re Allahn indi reg halug let timisi,” uruk latfag. 
44Ap piren ap unusuruk latfag inap At men ambiyeg telfahon itanowen oho 
ambi ane uruk lit inggaliyap turuk latfag. 

Yesus war atfag ane 
(Mrk 15:33-41; Luk 23:44-49; Yoh 19:28-30) 

45Inggaliyap turukmu mo anum pulmu weregman famen o mondabi hup 
atuk hag atfareg mo haya regma itano sakan tibag. 
46Mo haya regma itano Yesusen ele hi roho uruk lit, ”Eli, Eli, lama 
sabakhtani?” ibag ane ari nit nenele roho ”Allah, Nikni Allah, nungge fahet 
An numbahakenteg welahen?” ibag. 
47Ari irikim ap welatfahon arimano winonen hol hibareg, ”Elia wol turuken 
holeg lamek,” ibag. 
48Ari ibareg ap misig folo-folo watfareg usande nuruhum hahon wak libareg 
hele ahaluwe sihon fam kila fibareg Yesus namisi ulug fili yaron fam hak 
toho Yesus og itfag. 
49Og itikim itano ap winonen, ”Imbisin, Elia ino watnisireg At lisoho pilabik 
watnisiyen niren yet hulen imbisin,” uruk latfag. 
50Ari urukmu itano Yesus ele hum toho uruk lit sat eleg atfag. 
51 Sat eleg atukmu itano Allah ibam kuruk ambeg sok latuk asum ino pul ke 
pilang tibisibag. Pilang tibisibagma o mek turuk lit tom oho pul ke pilang 
tibag. 
52Ari turuk lit ap sal enepfag ambeg arimano oho sok husoho libareg ap 
inindi fanowon tam war atfahon arimano onoluk atfareg in atfag. 
53Yesus oluk atfag sambil ino it tam war atfahon oho sal enepfag ambehen 
wilip atfareg Allah ibam Yerusalem pumbukmu kibareg ap anggolo iniline 
inam atfag. 
54Sehen seneg inap onowe men otsi men Yesus foroho latfahon arimanowen 
o mek tibag ane men teko libag ane obog toho yet hibareg, ”Ap tu tem toho 
Allah amloho war aha,” uruk lit enekol hibag. 
55 Yesus Galilea weregma let turuk lit ambiyeg laruk latfag hiyap arimano 
eke enebe anggolo roho yatma wereg lit yet haruk latfag. 

56Yet haruk latfahon arimano enesehelimu Maria Magdala hiyap ino men, 
Yakobus Yusuf inisinga Maria men, Zebedeus amlohoki inisinga men 
welatfag. 

Yesus ebe wareg angge owikmu kila fibag ane 
(Mrk 15:42-47; Luk 23:50-56; Yoh 19:38-42) 

57O hupmu atfagma ap misig anggengge anggolo wereg ahun unuk Yusuf 
Arimatea ahun Yesus ele oho holtuk latfag ahun ino welatfag. 
58Welatfareg at ino Pilatus ambeg libareg Yesus ebe wareg angge heng 
tibagma Pilatusen hilag lamisi ulug otsi hiyag isibag. 
59Hiyag isibagma Yesus ebe wareg angge e famen pilabe fibareg og itfagma 
sum yanggowon fanowon fam hililip toho 
60helep owik ket inggareg fahet habulfag ambeg kila fibag. Kila fibareg owik 
elma helep humon imbiloho sok lare fibag. 
61Lare felug libagma Maria Magdala hiyap ino men Maria winon eke men 
owik ino sokole fil heriyeg latfag. 

Yesus kilapfag ambeg fahet kahaleg latfag ane 

62Likiyamon Allah wene uruk sambil hari Sabat sakan tibagma imam 
onowesi men Farisi inap men Pilatus ambeg libareg: 
63”Nonowe, ele si ane uruk latisi ahun ino oluk wereg lit o hinahaneg angge 
noluk aruhuk uruk latisi ane nit nonoluk. 
64Otsi lalusareg At ebe wareg angge hirag talug lalusareg ap winon hiyag 
isaruk lit, ’Nonowe ap war atuk ambehen oluk aha,’ uhup tohon haren sehen 
seneg inap mon enepmihinmu owik ino forohoman o hinahanam aruhu. 
Otsiyen nonowe ap warehon sehelimuwen oluk atisi uhupteg enele si uruk 
lit tam uruk latusa ane ari tot, fobik enele si uruk lamuhup ane anggolo roho 
uruk lamuhup,” ulug Pilatus hiyag itfag. 
65Ari ulug Pilatus hiyag itfagma Pilatusen te, ”Notsi sehen seneg inap tuma 
werehon hondog eneplug lalihipteg owik ino fano kahaleg latihip,” ibag. 

66Ari ibagma it sehen seneg inap hondog eneplug owikmu libareg sok ino 
fam enehangge imbibareg kahaleg latfag. 

Matius 28 

Hiyap owikmu libag ane 
(Mrk 16:1-8; Luk 24:1-12; Yoh 20:1-10) 

1Sembahyang uruk sambil hari Sabat welatfareg likiyamon sehelet misig 
atfagma o sakan tirikim Maria Magdala hiyap ino men Maria eke winon 
men Yesus kilapfag ambeg kim hul ulug laruk latfag. 
2Larukmen o mek hum toho turukmen malaikat Ninikni Allahn monde 
fibagma wambik watfareg helep ino miyaloho imbisik libareg palimu 
heriyeg latfag. 
3Orohole lebeglu hag toho turukmu asum yanggowon ino fene ili faya 
rurukon wan teg latfag. 
4Ari turuk latfagma ap kahaleg latfahon arimano enebe elek-elek angge 
turuk lit enekolen ap warehon hag toho welatfag. 
5Welatfagma malaikat inowen hiyap itano fam, ”Hit henekol ha fug. Yesus 
e fam teltuson ino yami rik wahebon ari an noluk. 
6At ino tuma wereg eleg, atam irisiyon hikit toho oluk ahama At yinggi fik 
kurusa ambeg kim ha watihip. 
7Hinilen kim halug folo-folo lalihipteg otsi hiyag isaruk lit, ’Honowe ap war 
atuk ambehen oluk aha,’ ik lalihip. At tam o Galilea lahareg weregma 
umunowen At ino hiren yet hahup. Ari tem toho anden hiyag hisaruk lahi,” 
ibag. 
8Ari ibagma hiyap itano owik kilapfag ambeg inowen wilip atfareg suhuloho 
laruk lit enekol hibag angge famen enehiyeg anggolo roho laruk latfag. Folo-
folo libareg Yesus otsi hiyag usul ulug larukmen 
9Yesus it enelukeman unduhuk lit naholani ulug hi enepfag. Hi enepfagma 
hiyap itano iraham libareg aluke fil hur atfareg uyug ki haruk lit hi ribag. 

10Hi rurukmu Yesusen te, ”Henekol toho welam fug, lalihipteg nori hiyag 
isaruk lit o Galilea eremunowen eneg An kim niyahuben lahup ehek ulug 
hiyag isa lalihip,” ulug hiyag isibag. 

Yahudi inap iniknisi enele si ane ibag ane 

11Hiyap itano kema larukmu ap owik elma kahaleg latfag inap o Yerusalem 
libareg imam onowesi fam owik ino famen tibag ane hiyag isibag. 
12Hiyag isibagma imam onowesi arimanowen Yahudi inap iniknisi men 
enele sahalfareg sehen seneg inap arimano uang anggolo og isibareg 
13unubam enele uruk lit, ”Lalihipteg ap hiyag isaruk lit hubanggo nit 
nohorukmu Yesus otsi arimano wahasareg ebe hirag talug lahasa ulug hiyag 
isaruk lamuhup. 
14Hiyag isaruk lamuhup ane kinang seneg ahun hinikni inowen holuhureg 
hit hunubam alem umbuhu rohon niren at ubam nenele uhuk,” ibag. 
15Ari ibagma kahaleg latfag inap arimanowen uang ino hilibareg it unubam 
komo enepfag ane ino hag toho turuk latfag. Kahaleg latfag inap 
arimanowen uruk latfag ane ariyen ketiya oho Yahudi inaben, ”Otsiyen 
Yesus ebe wareg angge hirag ta libag,” uruk. 

Wene hiyag isa laruk lamuhup ulug Yesusen otsi komo enepfag ane 
(Mrk 16:14-18; Luk 24:36-49; Yoh 20:19-23; Kis 1:6-8) 

16 Yesus otsi nanggoloben itano o Galilea punumu Yesusen hiyag isibag 
ambeg ino lahibag. 
17Lahibareg wereg lit Onowe yet hibareg alukema hur atfareg hi ruruk lit it 
winonen tem toho waha ano ulug inindi piren-paren uruk lit welatfag. 
18Ari perukmu Yesus it sehelimuwen ele hiyag isaruk lit, ”Poholma 
kinangma werehon obog toho fahet An palimuwap nabehekteg nineyap 
nabehek. 
19Ari fahet lalihipteg o pumbuk obog toho An numalikiyap eneptuk lit 
Ninikni unuk fam, amloho unuk fam, Allah hime fanowon unuk fam ikma 
pilap eneptuk lamuhup. 

20Anden hiyag hisaruk lit komo heneptuk latikik ane obog toho it milal 
eneptuk lamuhup. An likiya hupmu hit men wereg lit let heneptukmen eneg 
pohol kinang eleg aruhu. Ari tem toho hunundama honoluk teg lit 
welamuhup,” ulug hiyag isibag. 

Markus 

Markus 1 

Yohanes ap ikma pilap eneptuk latfag ahun fahet haharoho imbibag ane 
(Mat 3:1-6, 11-12; Luk 3:3-6, 15-17; Yoh 1:19-28) 

1Yesus Kristus Allah amloho wene fanowon alem tu. 
2Yesaya Allahn ibag ane hiyag isaruk latfag ahun inowen haharoho 
imbibahon tu, ”Allahn ele irisiyon tu: Yet teg lamok, An not misig Hat 
halukema monde fuhuk, Hat laruk ke aren hale fuhuwen at monde fuhuk. 
3 At farema wereg lit, ’Nonowe suwon waharuk ke hale feruk lit pikit toho 
yaho fiyek,’ ulug ele hi roho uruk lit wereg.” Allahn ibag ane Yesayan 
haharoho imbibahon aru. 
4Haharoho imbibahon hikit toho Yohanes ap ikma pilap eneptuk latfag ahun 
ino watfag. Watfareg farema wereg lit ap hiyag isaruk latfag. Hiyag isaruk 
lit, ”Siyag ane wenggeltuk lahebon ari imbisiyek. Siyag ane turuk lahebon 
ari Allahn ambolmayap turuk lit elehap tuhuwen anden ikma pilap 
heneptuk laruhuk,” ulug hiyag isibag. 
5Hiyag isarukmu Yudea inap men Yerusalem inap men obog toho Yohanes 
ambeg waharuk latfag. Yohanes ambeg watfareg, ”Niren siyag ane ari-ari 
turuk latukuk,” ulug Yohanes fag toho hiyag utukmu Yordan ikma pilap 
eneptuk latfag. 
6 Yohanes ino sum wam unta oruk yiko welatfahon wan teg latfag. Wam 
sapi ahap ahele eke alunggu ke pug teg lit herenangge men kin altap men 
naruk latfag. 
7Ari roho wereg lit ap hiyag isaruk lit, ”At suwon fobik waruhureg an siyag 
nahun nubam At suwon inowen, ’Hur amin, sepatu Anden tohon lole 
nubahin,’ uhu fug,” ulug hiyag isibag. 
8”Anden ik fam eneg pilap heneptuk lahi angge famen At suwon inowen 
Allah hime fanowon hunubam pilabik waruhu,” ulug hiyag isibag. 

Yesus ikma pilapfag ane 
(Mat 3:13-17; Luk 3:21-22; Yoh 1:32-34) 

9Ari ulug hiyag isarukmen Yesus ibam Nazaret o Galilea embeselug Yohanes 
ambeg wirig atfag. Wirig atfagma Yohanesen Yesus Yordan ikma pilapfag. 
10Pilapfagma ikman lahik waharuk lit yet harukmen pohol fo roho Allah 
hime fanowon suwe yalma hahon At ubam wambik waharikim yet hibag. 
11Yet hibagma, ”An namloho nindi reg lahiyon Hat, An Hat fahet nahiyeg 
toho welahi,” ulug Allah ele poholman urukmu hol hibag. 

Iblisen Yesus ele ying tibag ane 
(Mat 4:1-11; Luk 4:1-13) 

12Hol hibareg weregman Allah hime fanowon inowen Yesus farema 
hondoholug libag. 
13Hondoholug libagma wereg lit hup teng misig nubam hilag nuwalen 40 
farema welatfag. Farema weregman Iblisen Allah ubam indi wenggel haruk 
ano ulug Yesus ele ying turuk latfag. Ele ying turuk latfagma Yesus suwe 
pak wereg ambeg farema welatfag. Weregman Allah otsi poholmon 
malaikat wambik watfareg let turuk lit foroho latfag. 

Yesusen otsi wol enepfag ane 
(Mat 4:12-22; Luk 4:14-15, 5:1-11) 

14Yesus ino weregman Yohanes inggik hele watug libagma Yesus o Galilea 
watfareg Allah wene fanowon hiyag isaruk latfag. 
15Wene hiyag isaruk lit, ”Allah ap obog toho Inikni aruhu sambil ketiya 
horog toho welahe. Siyag ane wenggeltuk lahebon ari imbisiyek, Allah wene 
fanowon ari hinindi wenggel haruk lamuhup,” ulug hiyag isaruk latfag. 
16Hiyag isaruk latfareg Yesus ik Galilea yenggelehon ayeg ke laruk lit Simon 
men ot Andreas men ikan yuhar atuk asum ikma pilaptukmu yer isibag. It 
piren itano ikan watuk inap welatfag. 
17Ikan watuk inap welatfagma Yesusen yer isibareg, ”Hit An men lulen tiya 
maniyek. Ikan yami ruruk latikip hag toho ap wene hiyag usul ulug yami 
eneptuk lamuhup,” ibag. 
18Yesusen ari ibagma ikan watuk asum lin isalug Yesus min ambiyeg libag. 

19Tot horogma libareg Zebedeus amlohoki Yakobus men ot Yohanes men 
kou fam heriyeg lit ikan watuk asum seleben turukmu yer isibag. 
20Yer isibareg wol enepfag. Wol enepfagma it inikni Zebedeus men 
amingmingangge men lin isalug Yesus min ambiyeg libag. 

Yesusen nenek turuk ahun hihitfag ane 
(Luk 4:31-37) 

21Yesusen otsi wol enepfahon itano min ambiyeg o Kapernaum libag. 
Libareg weregman sembahyang uruk sul atfagma sembahyang uruk ibam 
kibag. Kibareg Yesusen wene ap hiyag isibag. 
22Hiyag isarukmu ap welatfahon arimano yuk libareg, ”Musa wene onoluk 
inaben hiyag nisaruk hag toho Aren hiyag nisaruk eleg, Aren hiyag nisaruk 
ane aru ele ine roho hiyag nisaruk,” uruk latfag. 
23Ari uruk latfagma Yesusen kim harukmen sembahyang uruk ibam ap misig 
undama siyag angge werehon eke welatfag. 
24Ap welatfahon inowen ele hum toho uruk lit, ”Hat Yesus Nazaret hahun 
nit min welamul fug, nit nunusik oho wahen. Hat Allahn mon haptisimu 
wahenon an noluk,” ibag. 
25Ari ibagma Yesusen siyag angge ino fam, ”Hat hele eleg angge welamin, 
ap aru undama werehon wilip amin,” ulug pet tibag. 
26Wilip amin ulug pet tibagma siyag angge setan ino wilip atuk lit hun ino 
miyaloho hik isibareg ele hum toho il laruk lit wilip atfag. 
27Setan ino wilip atfagma ap welatfahon arimano obog toho enekol hibareg 
it-it umung-umung atuk lit, ”Ap tu sa hag toho wereg? Wene keron ele ine 
roho hiyag nisaruk,” ibag. ”Siyag angge setan ap unundama werehon 
Yesusen komo eneptikim ele holtuk,” ulug uruk lit enekol hibag. 
28Enekol hibareg Yesusen ari roho tehek ulug o pumbuk Galilea werehon 
obog toho hiyag isil noruk latfag. 

Yesusen ap hihir enepfag ane 
(Mat 8:14-17; Luk 4:38-41) 

29Larukmu sembahyang uruk ibam inowen wilip atfareg Simon men 
Andreas men inibam it Yesus men Yakobus men Yohanes men ambiyeg 
kibag. 
30Kurukmen Simon iyamalhe ouk waruk lit ubam inahanen yinggig latfag. 
Yinggigmu ap welatfahon arimanowen ouk waruk ulug Yesus hiyag itfag. 
31Hiyag itfagma Yesus at wereg ambeg libareg inggik seneko unduhuk fibag. 
Unduhuk fibagma inahan ino eleg atfag. Eleg atfagma fano atfareg suburu 
isag isibag. 
32Hup atfagma mo wambirikim ap ouk warukon men nenek turuk inap men 
obog toho Yesus ambeg hondog eneplug watfag. 
33Hondog eneplug watfareg ap o pumbuk ino welatfag inap arimano obog 
toho sokolma luhal arik watfag. 
34Luhal arik watfareg weregman ap anggolo ouk eke hag eke hag waruk lit 
siyag toho welatfahon arimano oho Yesusen hihir enepfag. Siyag angge ap 
unundama welatfahon anggolo yanggaloho wilip eneptuk latfag. Wilip 
eneptukmu siyag angge arimanowen, ”Hat fahet nit nonoluk toho welahe,” 
elep angge famen Yesusen, ”Hit henele uk fug!” ulug per enepfag. 

Yesusen wene hiyag isaruk latfag ane 
(Luk 4:42-44) 

35Hubet mo wam fugmu Yesus in atlug wilip atfareg farema libareg 
sembahyang uruk latfag. 
36Sembahyang ik libagma Simon min at min welatfahon itano Yesus kema 
laha ulug yami rik libag. 
37Yami ril larukmen weregma hiyahibareg, ”Ap anggolo arimanowen At 
kema laha ulug yami haptuk,” ulug Yesus hiyag itfag. 
38Hiyag itfagma Yesusen, ”O pumbuk winon eke wene hiyag isaminen lul. 
Ari fahet waharikik,” ibag. 

39Ari ibareg o Galilea walinggoho werehon arimano pumbuk eke la pumbuk 
eke la turuk lit sembahyang uruk ibamen wene hiyag isaruk latfag, siyag 
angge ap unundama werehon oho yanggaloho wilibi feseruk latfag. 

Yesusen ap ahap yowil tehon fanowap tibag ane 
(Mat 8:1-4; Luk 5:12-16) 

40Wilibi feseruk latfagma ap eke ebene yowilangge rehon Yesus ambeg 
libag. Libareg Yesus alukema hur atfareg, ”Hat hindimuwen hihit napmin 
pehen halug hihit napmihin,” ulug Yesus fam ari ibag. 
41Ari ibagma Yesusen nindi hibareg ap ino ubam inggik tung hibareg, ”Hihit 
habihi, fano amin,” ibag. 
42Fano amin ibagma yowilangge arimano eleg atfagma ahap fano atfag. 
43Fano atfagma Yesusen ele ine roho, ”Ketiya lamihin,” ibareg, 
44”Hihit habihi ane ap fam hiyag isa fug,” ulug komo ribag. ”Allah ibam 
foroho inap wereg ambeg lamihinteg hebe unug hamihin. Hebe unug 
hamihinteg Musan haharoho imbibahon hikit toho Allah fahet hubu 
lahapnihin,” ibag. ”Ap aru Musa wene apma wereg pelusan hubu 
lahapnihin,” ibareg monde fibag. 
45Monde fibagma ap ino libareg, ”Yesusen ari roho hihit nabehek,” ulug ap 
iniline hiyag isil noruk latfag. Noruk latfagma Yesus ap enembeg la fug 
angge inam am fug angge farema welatfag. Farema eneg weregman ap 
anggolo ambeg laruk latfag. 

Markus 2 

Yesusen ap uyug siyahon hihitfag ane 
(Mat 9:1-8; Luk 5:17-26) 

1Farema hup pirenam hinahanam welatfareg Yesusen nin o Kapernaum kik 
watfareg weregma ibam waha urukmu hol hibareg 
2ap anggolo luhal arik watfag. Olma luhal arik watfareg keleg ibareg 
sokolma luhalegma wene hiyag isaruk latfag. 

3Hiyag isaruk lit weregma ap uhanen ap uyug siyahon eke Yesus ambeg 
paya roho walug watfag. 
4Walug watfareg kim harukmen ap anggolo keleg tehen nangginoho walug 
kul fug ulug unggama lahibareg Yesus unggul ke ungga piyar isibareg uyug 
siyahon ilit heniyeyer angge hele fam ililoho pilabe fibag. 
5Pilabe fibagma Yesusen fuki roho kim hibareg Anden hihit nisamisi ulug 
unundaman pehesareg walug wahasa pibareg uyug siyahon ino fam ele uruk 
lit, ”Namloho, haren siyag ane tirikinon ino Allahn ambolmayap tehekma 
eleg aha,” ibag. 
6Ari ibagma Musa wene onoluk inap heriyeg lit welatfahon itanowen, 
7”Ehek ane ari nungge fahet ehek, Allah fahet abug ehek,” pibag. ”Aben 
siyag ane turukon ari re Allahn eneg eleg aha uk teg,” ulug unundaman 
peruk latfag. 
8Unundaman ari peruk latfag ane Yesus oho undaman oluk atfareg, ”Hit 
hunundaman anden uk fug teg peruk lahep ane ari nungge fahet peruk 
lahep?” ibag. 
9”Ap uyug siyahon aru fam nungge ihi ha reg, ’Siyag ane tirikinon Allahn 
ambolmayap tehekma eleg aha,’ ihi ha reg? ’In amin, heniye seneko 
lamihin,’ ihi ha reg lahi?” ulug it ap welatfahon unubam umung isibag. 
10”At ap atfahon inowen ap kinangmonen siyag ane turukon ari Allahn 
ambolmayap tehekma eleg aha uk hag teg ane ari honoluk amag,” ibag. 
11Honoluk amag ibareg ap uyug siyahon ino fam, ”Hat in amin, halit heniye 
ki rimihinteg hibam lamihin ulug hubam uruk lahi,” ibag. 
12Hat hubam uruk lahi ibagma ap ino in atfareg alit heniye seneko wilip 
atukmu ap obog toho arimanowen yet hibag. Yet hibareg it enekolen Allah 
wel turuk lit, ”Ap winonen oho ari roho hihitukon isarukuk fug,” uruk 
latfag. 

Yesusen Lewi wol tibag ane 
(Mat 9:9-13; Luk 5:27-32) 

13Welatfareg Yesus ik Galilea yenggelehon ayegma libag. Libagma ap 
anggolo Yesus ambeg watfagma wene hiyag isaruk latfag. 
14Wene hiyag isibareg larukmen Alfeus amloho Lewi ap unubam uang heng 
toho emberuk ibam heriyeg lit weregma Yesusen yet hibag. Lewi ino 
pemerintah amingmingangge uang embelug lalihip uruk ahun welatfag. 
Weregma Yesusen yet hibareg, ”An min ambiyeg lulen ma,” ulug wol 
tibagma Yesus men ambiyeg libag. 
15Ambiyeg libareg hun Lewi ino ibam kibareg suburu naruk lit weregma 
pemerintah amingmingangge uang embelug lalihip uruk inap anggolo roho, 
siyag ane turuk inap anggolo roho Yesus otsi men weregma kibareg ambiyeg 
olma suburu naruk latfag. Ap anggolo arimano Yesus men ambiyeg libareg 
kibag. 
16Kibagma Farisi inap Musa wene onolukon arimanowen pemerintah 
amingmingangge men siyag ane turuk inap men Yesus min suburu narukmu 
yer isibareg, ”Yesus men suburu naruk inap aruma pemerintah 
amingmingangge uang embelug lalihip uruk inap min siyag ane turuk inap 
min nungge fahet suburu ambiyeg naruk,” ulug otsi unubam ari ibag. 
17Otsi unubam ari urukmu Yesusen hol isibareg, ”Ap fano werehonen ap 
ekeyen hihit nenebukag peruk eleg, ouk waruk inap inindimuwen ap ekeyen 
hihit neneplep peruk,” ulug ele indit toho hiyag isibag. ”Fano ane turuk inap 
wol enebuhuk ulug waharikik fug, siyag ane turuk inap wol enebuhuk ulug 
waharikik,” ibag. 

Yesusen hiyangangge werehon fahet ibag ane 
(Mat 9:14-17; Luk 5:33-39) 

18It Yohanes otsi men Farisi inap men sembahyang uk oho lit suburu hiyang 
welatfag. Hiyang welatfagma ap winon Yesus ambeg watfareg, ”Yesus, 
Yohanes otsi men Farisi inap onotsi men sembahyang uk oho lit it suburu 
na fug anggeyen hiyangangge wereg. Hiyangangge weregman Hat hotsi 
nungge fahet sembahyang uk oho lit suburu naruk,” ulug umung hibag. 

19Umung hibagma Yesusen, ”Hiyap ikni isingan wam hop turukon ino ori 
isag isaruk halug ori itano wam na fug angge hiyangangge welam teg? Wam 
isag isalug hiyangangge welam fug teg,” ulug ele indit toho hiyag isibag. 
20”Ari turuk ahun ino fobik aben hondoko longgo uhup. Hondoko longgo 
uhup sambil ino eneg ori itano hiyangangge welamuhup,” ibag. 
21”Sum obog kiririp teg asum hekel keron fam seleben tuk fug teg. Seleben 
tuhupmu hekel keron weregman miningon tararag tuhu,” ulug ele indit toho 
ibag. 
22”Ik eleruk fano ahik ino ikag onggorik sog tohon fam hinangguk fug teg. 
Hinanggurukmu ik onggorik sog teg keyen wamburuk lit ik eleg atuk. Ik 
eleruk fano ahik ino ikag fanowon fam hinangguk teg,” ulug ele indit toho 
ibag. 

Sembahyang uruk sambil roti anggen ondomi keyon tahan tibag ane 
(Mat 12:1-8; Luk 6:1-5) 

23 Misihim sambil sembahyang uruk sul hari Sabat Yesus otsi men suburu 
inggilama laruk latfag. Laruk lit roti anggen ondomi keyon Yesus otsiyen lol 
til laruk latfag. 
24Lol til larukmu Farisi inaben yer isibareg Yesus fam, ”Yesus, sembahyang 
uruk sul welahe angge famen hotsi aruman nungge fahet tuk fug teg ane 
turuk,” ibag. 
25 Ari ibagma Yesusen, ”Daud men welatfag inap itanowen suburu obok teg 
lahe ulug tibag ane ari suwesingga fam haharoho imbibahon irikip fug?” 
ibag. 
26”Hun Abyatar ino Allah ibam ngi inap onowe suwon welatfagma Allah 
ibam ino kibareg suburu roti Allah fahet imbibahon itano nibag. We Allah 
ibam ngi inap itano eneg suburu roti ari na reg angge famen Dauren nibareg 
at men watfahon eke kur isibag ane fahet suwesingga fam haharoho 
imbibahon irikip fug?” ulug umung isibag. 

27”Allahn sembahyang uruk sul o sabit ari kel taruk lamuhup pibag. Inindi 
anggin toho welamuhup pibag fug. Sembahyang uruk sul o sabit ari ap 
enehiyeg toho welamuhup pibag,” ulug Yesusen hiyag isibag. 
28”Sembahyang uruk sul ari we At ap kinangmon atfahon inowen eneg ngi 
reg lit wereg,” ibag. 

Markus 3 

Ap inggik siyahon hihitfag ane 
(Mat 12:9-14; Luk 6:6-11) 

1Misihim sambil Yesus sembahyang uruk ibam kibag. Kurukmen ap inggik 
siyahon eke welatfag. 
2Welatfagma ap winon welatfahon arimanowen, ”Yoho sembahyang uruk 
sul hari Sabat wereg lit mun ane man ane tuk fug teg angge famen Yesusen 
ap aru hihitnisi ano?” ulug kilap haruk latfag. Hihituk halug niren alem 
ubam umbuhuk peruk latfag. 
3Ari peruk lit weregma Yesusen ap inggik siyahon ino fam, ”In atug pulmu 
tiya ma,” ibag. 
4Ari ibareg Yesusen it unubam kapal isaruk lit, ”Sembahyang uruk sul 
welahe angge famen siyag ane turuk lit fano ane tuk fug teg? Ap unusuk teg 
ano, windar enebuk teg ano?” ulug umung isibagma it enele eleg angge 
welatfag. 
5Enele eleg angge welatfagma Yesusen ap welatfahon arimano walinggoho 
kim isibareg undaman ap aruma sohu ane eneg turuken nundama siyag 
peruk lahi pibareg inggik siyahon ino fam, ”Hinggik pok himin,” ibagma 
inggik pok hibagma fano atfag. 
6Fano atfagma Farisi inap welatfahon arimano folo-folo wilip atfareg 
Herodes otsi men mangno roho luhalfareg Yesus nangginoho wabuhuk ulug 
enele sahaltuk latfag. 

Ik yenggelehon ayegman ap anggolo hihir enepfag ane 



2686 

 

 
ALLAH WENE 

© 2018, Indonesian Bible Society. 
 

 
 

 

7Welatfareg Yesus otsi min ik yenggelehon ayeg ke larukmu Galilea inap 
anggolo luhalfareg ombolim laruk latfag. 
8Libareg weregma Yudea inap men Yerusalem inap men Idumea inap men, 
ik Yordan fumag fil inap men, Tirus inap men, Sidon inap men it 
arimanowen, ”Yesusen mun ane man ane turuk latisi,” urukon hol hibareg 
luhaloho At ambeg kik waharuk latfag. 
9-10Waharuk latfagma Yesusen ap anggolo hihir enepfagma ap anggolo ouk 
warukon ap iming isil Yesus ebe nininggiken ki hul ulug kuruk latfag. Kuruk 
latfagma Yesusen otsi fam, ”Ap anggolo aruma nambeg kik waharuken kou 
fam ik ahum ke lulen kou misig niraham imbik maniyek,” ibag. 
11Imbik maniyek ibagma siyag angge unundama werehon arimanowen 
Yesus hibareg alukema hur atfareg enele hum toho, ”Hat te Allah amloho,” 
uruk latfag. 
12Ari uruk latfagma Yesusen, ”At Allah amloho ulug ap iniline fag toho hiyag 
isa fug,” ulug ele ine roho komo enepfag. 

Otsi nisanggowen wol enepfag ane 
(Mat 10:1-4; Luk 6:12-16) 

13Fobik punumu lahibareg wereg lit ap winon hondog enepmin pibareg wol 
enepfagma ambeg luhal arik watfag. 
14Ambeg luhal arik watfagma ap nisanggowen An men wereg lit Allah wene 
ap hiyag isa lahuben mon enebuhuk ulug in enepfag. 
15”Siyag angge ap unundama werehon yanggaloho wili feseruk lamuhup,” 
ulug otsi enele ineyap enepfag. 
16Ap nisanggowen An men welamuhuk ulug in enepfahon ununuk te, 
”Simon hunuk eke Petrus welaruhun,” ulug unuk suwalfag. 
17Zebedeus amlohoki Yakobus men ot Yohanes men unubam, ”Hit hununuk 
Boanerges nit nenele roho ululu umalikisi suwal henebihi,” ibag. 
18Nin eke Andreas men Filipus men Bartolomeus men Matius men Tomas 
men Alfeus amloho Yakobus men Tadeus men Simon Zelot ahun men 

19Yudas Iskariot ino Yesus wabukag ulug huruwe libahon ino men wol 
enepfag. 

Setan onowe Beelzebul fahet hiyag isibag ane 
(Mat 12:22-32; Luk 11:14-23, 12:10) 

20Welatfareg Yesus ibam watfareg weregma ap anggolo ambeg luhal arik 
watfag. Ap anggolo luhal arik watfagma Yesus otsi men suburu na fug teg 
latfagma 
21Yesus isinga men otsi yuhon menen suburu na fug teg lit wereg urukon 
hol hibareg nenek turuk pibareg, ”Lulteg inggik seneko hondoholug 
wamul,” ulug ambeg libag. 
22 Larukmen Musa wene onoluk inap arimano o Yerusalemen ilihig 
watfareg, ”Setan onowe suwon Beelzebul ino Yesus undama kirisireg ele 
ineyap turukmu ap unundama siyag angge werehon heneko wilip eneptuk,” 
uruk latfag. 
23Ari uruk latfagma Yesusen, ”An nambeg tiya maniyek,” ulug wol 
enepfareg ele indit toho hiyag isaruk lit, ”Iblis ekeyen te Iblis eke 
nangginoho yanggaloho wili fusuk teg,” ibag. 
24”O pumbuk misig inaben seli roho wereg lit fano welam fug teg,” ibag. 
25”Ap yowi misig inaben seli roho wereg lit fano welam fug teg,” ulug ele 
indit toho hiyag isibag. 
26”Ari hag toho Iblis inowen inggareg wat taruk lit hili roho wereg halug 
fano welam fug teg, siyag aruhu. 
27Ap ekeyen olok ahun anggengge anden taluk tamin peruk halug ngi ahun 
ino weregma ibam kuk fug teg. We inggik hele ware felug eneg ibam kuk 
teg, inggik hele ware felug eneg aren tohon taluk toho hila reg,” ulug ele 
indit toho hiyag isibag. 
28”Aben siyag-siyag ane turuk halug Allahn ambolmayap turuk lit elehap 
tuk teg. Allah fahet abug uruk halug ari eke ambolmayap turuk lit elehap 
tuk teg,” ibag. 

29”We Allah hime fanowon fahet abug uruk ahun ino mondabi fano am fug 
teg. Ari uruk ahun ino mondabi siyag ane ehek ulug at mondabi siyahap 
tuhu. Ari we tem toho uruk lahi,” ibag. 
30Ap arimanowen, ”Yesus undama siyag angge wereg,” uruk latfag ane fahet 
Yesusen ari ulug hiyag isibag. 

Isinga men otsi men ambeg libag ane 
(Mat 12:46-50; Luk 8:19-21) 

31Hiyag isarukmu Yesus isinga men otsi yuhon men watfareg selma wereg 
lit Yesus nit nenembeg wilibig watnisiyen hiyag itlihip ulug hiyag isibag. 
32Hiyag isibagma ap anggolo Yesus walinggoho heriyeg latfahon 
arimanowen, ”Yesus, Hat hisinga men hotsi men selma wereg lit wol 
haptuk,” ibag. 
33Wol haptuk ibagma Yesusen te, ”An nisinga notsi sa men fahet ehep?” 
ibareg 
34ap walinggoho heriyehon kim isaruk lit, ”An nisinga men notsi men tuma 
wereg,” ibag. 
35”Allahn peruk ane hikit toho turuk inap fahet eneg An not An nerek An 
nisinga ihi ha reg,” ibag. 

Markus 4 

Anggen fok turuk ahun fahet ibag ane 
(Mat 13:1-9; Luk 8:4-8) 

1 Misihim ik yenggelehon ayegma Yesusen ap wene hiyag isibag. Hiyag 
isarukmu ap anggolo iraham keleg ibagma Yesusen an kema in atnin fug 
ulug kou fam kibag. Kou fam kibareg ik ahummu wereg lit ap ik ayegma 
luhaleg latfahon arimano wene hiyag isaruk latfag. 
2Wene hiyag isaruk lit mun angge man angge fahet indit toho hiyag isaruk 
latfag. ”Indit toho hiyag hisaminon tu holeg lamok,” ibareg, 
3”Ap ekeyen anggen fok tik larisi,” ibag. 

4”Fok tirikim anggen eke ke funggalma wambirisi. Ke funggalma 
wambirisimu suwe waharusareg lit heheg naruk latusa,” ibag. 
5”Anggen eke fok tirikim helep falma kinang we tot wereg ambeg 
wambirisireg kinang we tot werehen folo-folo wilip atisi,” ibag. 
6”Folo-folo wilip atisimu mowen yet haruk lit halo irisireg umanggen yat la 
fug anggeyen ilim atisi,” ibag. 
7”Anggen eke fok tirikim hoholangge sehelimu wambirisimu hohol yat atuk 
lit anggen fanowon ino waroho hondo ririsimu anggen uk fug angge siyag 
atisi,” ibag. 
8”Anggen eke fok tirikim kinang fanoma wambirisiyon ino wilip atisireg 
anggen fano roho yihik ferisi. Uwag ekeyen anggen teng misig, uwag ekeyen 
anggen teng piren, uwag ekeyen anggen teng hinahan yihik ferisi,” ibag. 
9Yesusen ari ulug ele indit toho hiyag isibareg, ”Hit hinisanggo wereg halug 
Anden ihiyon ari fano holtuk lamok,” ulug hiyag isibag. 

Ele indit toho urukon fahet hiyag isibag ane 
(Mat 13:10-17; Luk 8:9-10) 

10Yesus otsi men enemu libareg wereg lit, ”Hele indit toho hiyag nesehenon 
ari nungge fahet hiyag nesehen,” ulug otsi nisanggowen men ap winon At 
men welatfahon arimanowen Onowe kapal hibag. 
11Kapal hibagma Yesusen, ”Allah ap obog toho Inikni aruhu ane ari mapmu 
reg latisi angge famen hit fahet inamap hisarisi. It enemu inap fahet mun 
ane man ane indit toho hiyag isaruk lahi,” ibag. 
12 ”Inil seleg toho haruk angge famen inindimu onoluk aruhu fug, inisanggo 
fano holtuk angge famen inindi anggar aruhu fug, siyag ane iren turukon 
umbusuhupmu Allahn it windar enebuhu rohon ulug indit toho hiyag isaruk 
lahi,” ibag. 

Fok turuk ahun fahet pikit toho hiyag isibag ane 
(Mat 13:18-23; Luk 8:11-15) 

13”Nele indit toho ihiyon fahet oho hinindi anggar atuk eleg halug fobik 
indit toho uhukon fahet nangginoho hinindi anggar aruhu?” ibag. 

14”Ap anggen fok turuk latisiyon ino wene fok turuk latisi,” ibag. 
15”Ke funggalma wambirisiyon ari re: Wene fok turukmu holtuk angge 
famen wene unundama fok toho werehon ino Iblisen folo-folo hilak 
waharuk,” ibag. 
16”Helep falma fok tirisiyon ari re: Wene enehiyeg toho holtuk angge famen 
17unundama umanggen eleg hag toho werehen inindi piren teg lit wereg,” 
ibag. ”It arimano fobik siyag toho welamuhup halug aben Allah wene fahet 
per enebuhupmu ninirim ulug folo-folo enembol yig umuhup,” ibag. 
18”Hoholangge sehelimu fok tirisiyon ari re: Wene holtuk angge famen 
19nangginoho welamuhuk ulug inindi anggin toho wenggel haruk lit wereg, 
mun angge man angge ariyen inindi nina feserukmu enebuwap fahet eneg 
wenggeltuk ane ariyen wene fanowon hondo rebeserukmu anggen yihik 
eleg hag toho welamuhup,” ibag. 
20”Kinang fanoma fok tirisiyon ari re: Wene holtuk inaben fano holuhuk 
peruk lit wereg. It arimano anggen teng misig yihikon hag toho welamuhup, 
anggen teng piren yihikon hag toho welamuhup, anggen teng hinahan 
yihikon hag toho welamuhup,” ibag. 

Yesusen iral fahet hiyag isibag ane 
(Luk 8:16-18) 

21 Yesusen ele indit toho hiyag isaruk lit, ”Aben iral hunduko walug watug 
kou fam aluke pilabeg sahung tubuk fug teg, ilit heniye toko rebelug heniye 
apma leho fuk fug teg. O tik fene eneg iral leho feruk,” ibag. 
22”Mun angge man angge mapmu reg lit werehon ari inam aruhu, hiraho lit 
werehon ari obog toho fag aruhu,” ibag. 
23”Hit hinisanggo wereg halug Anden uruk lahiyon ari fano holtuk lamok,” 
ibag. 
24 ”Hinisanggo holeg lamek: Hininggik winako og isaruk lamuhupmu Allahn 
oho inggik winako og hisahu, nin fobik sebe roho og hisahu,” ulug ele indit 
toho hiyag isibag. 

25”Ap enenggengge anggolo foroho lit werehon arimano Allahn sebe roho 
og isahu. Enenggengge foroho elehon arimano tot forohowon ari taluk toho 
hilahu,” ulug ele indit toho ibag. 

Anggen amu wilip atukon fahet hiyag isibag ane 

26”Allah ap obog toho Inikni aruhuwon ino aben roti anggen yabukmu fok 
teberuk hag toho wereg,” ulug Yesusen ele indit toho hiyag isibag. 
27”Anggen fok tebelug hubanggo noholug sakan turukmu in atug weregma 
anggen amu fahaltug wilip atuk angge famen ap ino apeleg toho wereg. 
28Apeleg toho weregma kinangman anggen ino amu wilip atuk. Atam 
ubahare firuhuk felug lahalug pulmuwen ondomi lahalug fobik anggen 
ondomimuwen uruk. 
29Anggen mondabi yihikmu ngi ahunen yet hahureg wirik tehen palik lahu,” 
ulug indit toho hiyag isibag. 

Soluk anggen fahet Yesusen hiyag isibag ane 
(Mat 13:31-35; Luk 13:18-19) 

30Yesusen wene eke indit toho hiyag isaruk lit, ”Allah ap obog toho Inikni 
aruhu sambil fahet nangginoho hiyag hisamin? Nungge fam wirim haminteg 
hiyag hisamin?” ibareg, 
31”Soluk anggen fam wirim hamin,” ibag. ”Mun ibam man ibamen aben 
anggen fok turuk angge obog toho suwon eneg wereg. We soluk anggen ari 
aben fok turukmu itik-itik angge wereg,” ibag. 
32”Fok turukmu wilip atuk lit yat lahalug su atuk. Winon aben yatukon we 
horog angge eneg wereg. Soluk yat atug inggik yaron eke tuwalik larukmu 
suwe pohol ke larukon sakoma ei wirik waharuk,” ulug ele indit toho hiyag 
isibag. 
33Hiyag isibareg wene holukag ulug mun ane man ane fahet indit toho hiyag 
isaruk latfag. 
34Ele indit toho eneg hiyag isaruk latfag anggeyen ap winon libagma otsi 
men enemu eneg wereg lit pikit toho hiyag isaruk latfag. 

Yesusen siyelu fam, ”Yuwag amin,” ibag ane 

(Mat 8:23-27; Luk 8:22-25) 

35Yesusen wene hiyag isarukmen hup atfagma otsi fam, ”Kou fam kik 
maniyek, ik ahum pali keyen ik fumag nindig amulen,” ibag. 
36Nindig amulen ibagma otsiyen te ap anggolo welatfahon arimano fam, 
”Hit hinibam aliyek,” ibareg kou fam kibareg Onowe Yesus it min ambiyeg 
laruk latfag. Larukmen kou winon eke ambiyeg laruk latfag. 
37Larukmen o siyelu humon waharuk lit ik haglaburen kililoho kou hondo 
ruruk lit kou fam ik anggolo yenggelfag. 
38Yenggeltukmu Yesus kou ondoholukmu heniye palimu nohoruk latfag. 
Nohorukmu otsiyen in amin ulug elelfareg, ”Nonowe, nit iken nunusik oho 
turukmu Hat hapeleg toho nohoruk lahen?” ibag. 
39Ibagma Yesus in atfareg siyelu pet tibareg ik haglabut fam, ”Hele-a, yuwag 
amin,” ibag. Yuwag amin ibagma siyelu eleg atfagma ik ahum yuwag atfag. 
40Yuwag atfagma Yesusen otsi fam, ”Hit nungge fahet henekol toho 
welahep? An nubam hinindi wenggel haruk lahep fug?” ibag. 
41Yesusen ari ibagma it enekol anggolo hibareg, ”Ap tu sa hag toho wereg. 
Siyelu men ik haglabut men per enebehekma ele holehesa,” ulug enele 
sahaltuk latfag. 

Markus 5 

Setan Legion itano yanggal enepfag ane 
(Mat 8:28-34; Luk 8:26-39) 

1Ik yenggelehon ahum pali keyen o Gerasa inap wereg ambeg nindig atfag. 
2Nindig atfareg kou famen wilip atfareg larukmen ap eke undama siyag 
angge setan wereg ahun misig ap warehon kilap eneptuk owik itano famen 
Yesus ambeg watfag. 
3Ap ino ap warehon kilap eneptuk owik ino fam welatfag. Welatfag ahun 
ino aben hele kumbi ineyon fam oho inggik pug toho umbuk fug teg latfag. 



2693 

 

 
ALLAH WENE 

© 2018, Indonesian Bible Society. 
 

 
 

 

4Aben inggik uyug ke hele pug turuk latfag angge famen inggik hele pug 
tibahon ino sipuk isaruk lit uyugmu pug tibahon oho tag isaruken ap 
misihen oho senebuk fug teg latfag. 
5Hup hunduhuk unukoho hunduhuk ap warehon kilap eneptuk owik ino 
fam wereg lit punumu lahalug ngi hum uruk lit helep fam inggarehen wat 
taruk latfag. 
6Ari turuk latfag ahun inowen Yesus larukmu yatma yet hibareg ambeg 
watfareg Yesus alukema hur atfag. 
7Hur atfareg ele hum toho uruk lit, ”Yesus, Hat Allah poholmon amloho an 
nubam hele nungge imin ulug wahen? An nuwatmin ulug wahen angge 
famen Allahn hol nasug lit weregma nuwatmihin fug uruk lahi,” ibag. 
8Yesusen atam, ”Setan hat siyag. Ap tu undaman welahenon wilip amin,” 
ibagma hun inowen ibag ane ari uruk latfag. 
9Uruk latfagma Yesusen, ”Hat hunuk sa,” ibagma setan inowen, ”Nunuk 
Legion, nenebe luhaloho welahe,” ibag. 
10Luhaloho welahe ibareg, ”Nit tuman yanggal nenepmihin fug,” ulug Yesus 
fam heng tibag. 
11Kono ke arimano wam anggolo wereg lit kinang hilaruk latfag. 
12Welatfagma setan arimanowen, ”Wam unundama kulen Haren kiyek in,” 
ibagma, ”Kiyek,” ibag. 
13Kiyek ibagma setan arimano ap ino undaman wilip atfareg wam 
unundama kibag. Kibagma wam arimano pule keyen hik-hik ikma 
wambibareg ik ahum keyen war atuk latfag. Wam teng-teng angge 2.000 
arimano war atfag. 
14War atfagma wam foroho latfag inap arimano libareg onori olma 
welatfahon men yabukmu welatfahon men unubam hiyag isaruk lit, 
”Nenembohom war ahasa,” ulug yonggo libag. Yonggo libagma 
nangginehekma wam war ahasa ulug Yesus weregma isa watfag. 

15Isa lul ulug waharukmen ap ino setan anggolo undama weregma nenek 
turuk latfahon ino indi pikir atfareg sum wan teg lit Yesus men heriyegma 
yet hibareg enekol hibag. 
16Enekol hibagma hihitukmu yet hibahon itanowen ap ket watfahon fam, 
”Nenek turuk ahun Yesusen ari roho hihirehekma wam ari roho ikma 
kehesa,” ulug hiyag isibag. 
17Hiyag isibagma it arimanowen Yesus fam, ”Hat nit min tuma welatnihin 
fug, lamihin,” ulug pet tibag. 
18Pet tibagma Yesus lamin ulug kou fam kurukmu ap nenek turuk latfahon 
inowen te, ”Hat men welamuhuken ambiyeg lul,” ibag. 
19Ari ibagma, ”A, ambiyeg lul fug, hat hibam tuma wereg lit Ninikni Allahn 
an indi neyehekteg hihit nabehek ulug hori hiyag isil noruk laruhun,” ibag. 
20Ari ibagma o pumbuk numen itano o eke la o eke la turuk lit, ”Ari roho 
hihit naptisi,” ulug hiyag isaruk latfagma ap arimano enekol hibag. 

Yairus ahaloho olukap tibag ane, hiyaben Yesus asum tung hibag ane 
(Mat 9:18-26; Luk 8:40-56) 

21Welatfagma Yesus nin suhuloho kou fam nindihig watfareg ik 
yenggelehon ayegma weregma ap anggolo luhalik watfag. 
22Luhalik watfagma ap misig sembahyang uruk ibam ngi ahun unuk te 
Yairus watfag. Watfareg Yesus weregma kim hibareg alukema hur arik 
watfareg, 
23”Nahaloho ouk waruk lit war arik oho turuken hinggiken ki hamihinmu 
fano atnisireg oluk welaruhuwen ambiyeg lul,” ulug Yesus hiyag itfag. 
24Hiyag itfareg Yesus men ambiyeg larukmu ap anggolo arimano ombolim 
miyaloho laruk latfag. 
25Miyaloho larukmen hiyap eke welatfahon Yesus ambeg watfag. Hiyap ino 
mep wilip atukmen eneg mo ilig am wirig am turukmu nisanggowen atfag. 

26Mep wilip atukmen hal inap anggolowen hihitukmu aren angge obog toho 
arimano onggo og isibag angge famen hiyap ino fano am fug angge ouk ino 
anggin atfag. 
27Hiyap inowen hol harukmen Yesusen ap hihir eneptuk urukon hol hibareg 
watfareg ap iming isil iming isil Yesus ambolma watfareg Yesus asum 
inggiken tung hibag. 
28Asum tung haminteg fano atnin pibareg tung hibag. 
29Tung hibagma mep ino palfagma hibareg undaman fano ahi peruk latfag. 
30Fano ahi peruk latfagma Yesusen nubam eneg tehekma ketiya ap eke 
hihirihi pibareg hebeloho ambol fil yet hibareg, ”Nasum san tung neyehek?” 
ibag. 
31San tung neyehek ibagma otsiyen, ”Ap anggolo aruman miyal haptuk 
lahason isaruk lahen fug? Nasum san tung neyehek ulug nungge fahet 
ehen?” ibag. 
32Ibagma Yesusen san tung neyehek ulug hebeloho ambol fil kim hibag. 
33Kim hibagma hiyap inowen an hihit nabehek ulug undaman pibareg 
akolen uwag elek-elek angge turuk lit alukema hur atfareg, ”An hihit 
nabehen,” ulug fag toho hiyag itfag. 
34Hiyag itfagma Yesusen, ”Nahaloho, hat hindimuwen hihit napmisi 
pehenon ariyen fano ahen, mep wilip atukon ari mondabi palehekma hindi 
se roho lamihin,” ibag. 
35Enele urukmu itano sembahyang uruk ibam ngi ahun ino 
amingmingangge piren hinahan watfag. Watfahon itanowen Yairus fam, 
”Nit nonowe wene hiyag isaruk ahun aru nungge fahet hondoholug lamihin. 
Hahaloho mondabi war aha,” ibag. 
36War aha urukmu hol hibareg Yesusen sembahyang uruk ibam ngi ahun 
ino fam, ”Hakol ha fug, An nubam wenggel haruk lit hindi se roho 
welamin,” ibag. 

37Ari ibareg ap obog toho arimano unubam pok amek ibareg we Petrus men 
Yakobus men Yakobus ot Yohanes men unubam, ”Hit eneg ambiyeg lul,” 
ibareg hondog eneplug libag. 
38Libareg sembahyang uruk ibam ngi ahun ino ibam larukmen ap anggolo 
luhaloho wereg lit enele anggolo uruk lit ngi hum uruk lit uba yatukmu kim 
isibag. 
39Kim isibareg, ”Nungge fahet henele ngi hum uruk lit uba yatuk lahep? 
Malik ari war aha fug, nohoruk lit wereg,” ibag. 
40Yesusen ari ibag ane fahet ap arimano inda yatuk latfag. Inda yatuk 
latfagma hit obog toho selma wilip amek ulug yanggal enepfareg we malik 
aru ikni men isinga men at min watfahon itano men eneg malik ino yinggig 
ambeg it itano hondog eneplug kibag. 
41Kibareg malik ino inggik sen haruk lit it enele roho, ”Talita kum,” ibag. 
Ibag ane ari nit nenele roho, ”Malik tu in amin!” uruk. 
42In amin ibagma malik ino in atfareg laruk latfag. Malik ino indag tibag 
sali mo ilig am wirig am turukmen nisanggowen atfag. Malik ino oluk 
atfagma ap arimano enekol hibareg yihi uruk latfag. 
43Uruk latfagma Yesusen, ”Hihirihi ane ari fahet ap hiyag isa fug,” ulug ele 
ine roho komo enepfareg, ”Malik aru suburu og emek,” ibag. 

Markus 6 

Nazaret inaben Yesus wene ninirim ibag ane 
(Mat 13:53-58; Luk 4:16-30) 

1Yesus o inowen wilip atfareg ikni welatfag ambeg ibam yugmu otsi men 
libag. 
2Libareg weregman wene uruk sambil sembahyang uruk ibam libareg ap 
hiyag isibag. Hiyag isarukmu ap luhaloho welatfahon arimanowen hol 
hibareg yihi ibareg, ”At ino san hiyag itisi ane hiyag nisaruk? San indi 
anggarap tirisimu uruk? Ap hihir eneptukon nangginoho hihir eneptuk?” 
uruk latfag. 

3”Ap aru o wituk latisi ahun, Maria amloho At ino tu. Yakobus men Yoses 
men Yudas men Simon men onowe ino tu. Hiyap nit men tuma werehon 
itano enerek ino tu,” uruk lit unundaman ninirim peruk latfag. 
4 Ninirim peruk latfagma Yesusen, ”Ap Allahn monde ferukon fahet ibam 
yugmu wereg inap arimanowen eneg ninirim peruk. At ori men owe ot 
arimanowen eneg ninirim peruk,” ibag. 
5Ari ibareg o inowen ap hihir enebuk fug teg latfag, we ap ouk warukon 
piren hinahan eneg inggiken sen isaruk lit fanowap enepfag. 
6Fanowap enepfareg, ”Yihi, ap aruma inindi wenggel haruk eleg inap eneg 
wereg,” pibag. Ari pibareg o pumbuk walinggoho werehon arimano wene 
hiyag isil noruk latfag. 

Yesusen otsi nisanggowen mon enepfag ane 
(Mat 10:5-15; Luk 9:1-6) 

7Hiyag isil noruk latfareg otsi nisanggowen arimano fam maniyek ulug wol 
enepfareg, ”Hit welahebon aruma piren-piren laruk lamuhuben mon 
henepmin,” ibag. Ibareg ap unundama siyag angge werehon yanggaloho 
wilibi feseruk lamuhup ulug otsi enele ineyap enepfag. 
8Enele ineyap enepfareg, ”Hiren mun angge man angge walug lalihip fug, 
we wanggun eneg senetlug lalihip,” ibag. ”Suburu men sum men uang men 
yunggaroho wa fug angge henebe eneg lalihip,” ulug hiyag isibag. 
9”Sepatu eneg hunuyugmu wan toho sum piren wan tuk fug angge misig 
eneg wan toho lalihip,” ulug hiyag isibag. 
10”O pumbuk ino lahupteg o eke la eke la tuk fug angge o atam kuhup ibam 
ino eneg welamuhup, we o winama luk oho lit eneg lul uhupteg lahup,” 
ibag. 
11”Ap ekeyen, ’Hit tuma noholihip fug,’ uruk lit, ’Niren hit henele holtul 
fug,’ uruk halug o ari embeselug lahup. Aben it arima siyag pukag ulug 
kinang hit hunuyugmu werehon ino tel isalug lahup,” ibag. 

12Tel isalug lahup ulug hiyag isibareg ketiya lalihip ulug mon enepfagma it 
arimano libareg, ”Siyag ane wenggeltuk lahebon ari imbisiyek,” ulug komo 
eneptuk lit wene hiyag isil noruk latfag. 
13Hiyag isil noruk lit ap unundama siyag angge werehon anggolo 
yanggaloho wilibi feseruk latfag. Ouk waruk inap ununggulmu ahaluwe 
amben fanowon hilil enepfareg ap anggolo fanowap eneptuk latfag. 

Aben Yesus fahet uruk latfag ane 
(Mat 14:1-2; Luk 9:7-9) 

14 Fanowap eneptukmu ap obog toho arimano Yesus fahet hiyag isarukmu 
holtuk latfagma Herodes ap suwon inowen oho Yesusen ari turuk urukmu 
hol hibag. Ap arimanowen, ”Yohanes ap ikma pilap eneptuk latisi ahun ino 
war atisi angge famen oluk atug waharisi,” uruk lit, ”At inowen ari roho ap 
hihir eneptuk,” uruk latfag. 
15It winonen, ”Elia waharisi,” uruk latfag. It winonen, ”Allahn ibag ane 
indam hiyag isaruk latfag inap hag toho Ar oho Allahn monde fik waharisi,” 
uruk latfag. 
16Iren uruk latfag ane ari Herodes inowen hol hibareg, ”A, Yohanes 
anggolop kong toho ware feserikik ahun ino oluk atug ketiya waharisi,” 
ibag. 

Yohanes ap ikma pilap eneptuk latfahon ware fisibag ane 
(Mat 14:3-12) 

17 Herodes inowen, ”Yohanes senerik lalihipteg inggik hele waroho walug 
watihipteg penjara kilabik watihip,” ulug umalikisi mon enepfagma 
hondohik libareg hele waroho walug watfareg o penjara kilabik watfag. 
Inggik hele waroho kilapfahon ari Herodes uhe Herodias inowen, ”Hele 
waroho kilabin,” uruk latfagma kilapfag. Herodias ino Herodes ot Filipusen 
og talug latfag angge famen owe Herodes inowen pal tibagma 
18Yohanesen, ”Hot uhe famen pal tarikinon ari hat siyag,” ulug komo ribag. 



2699 

 

 
ALLAH WENE 

© 2018, Indonesian Bible Society. 
 

 
 

 

19Komo ribagma Herodias inowen Yohanes ware fusukag ulug likiya hupmu 
wenggeltuk latfag. Wenggeltuk latfag angge famen hun Herodes inowen 
Yohanes fahet indiyen wabuk fug angge foroho latfag. 
20Herodes inowen, ”Yohanes ino Allahn monde ferisiyon hag toho indi fano 
weregma hihireg nakol,” ulug fano roho foroho latfag. Foroho lit likiya 
hupmu Yohanesen hiyag utukmu ele holtuk lit indi anggin atfareg ahiyeg 
toho holtuk latfag. 
21Welatfareg misihim Herodesen, ”Indag napfag sali yoho sakan tehekma 
seni isag isamin,” ulug, ”Notsi suwon men sehen seneg inap onowesi suwon 
men Galilea inap onowesi men hondog enebik lalihip,” ulug 
amingmingangge mon enepfag. Mon enepfagma hiyap Herodias inowen 
undaman yoho ware fisiyek imin pibag. 
22Yoho ware fisiyek imin peruk lit weregma ap suwon arimano obog toho 
watfareg weregma Herodias ahaloho ino kibareg it ap arimano iniline si 
roho yunggultuk latfag. Yunggultuk latfagma ap obog toho arimano men 
ikni Herodes men, ”Malik aru fano si roho yunggulehek,” ulug enehiyeg 
hibag. Enehiyeg hibagma ap suwon Herodes inowen ahaloho ino fam, 
”Haren og netep peruk lahen angge heng napnihinmu og hitnin,” ibag. 
23”Mun angge man angge haren heng napnihinmu og hitnin, o pumbuk 
aruma anden seneg lahi angge re heng napnihinon ari minggiroho og hitnin. 
Ari we tem toho ihi,” ibag. 
24Tem toho ihi ibagma hili ino wilip atfareg, ”Nungge-nungge heng tamin,” 
ulug isinga fam umung hibagma isingan, ”Yohanes ap ikma pilap eneptuk 
latisi ahun ino unggul kong toho og nimin ulug heng tamihin,” ibag. 
25Heng tamihin ibagma pupu angge ap suwon weregma kibareg, ”Nikni, 
ketiya og nitmihin angge heng hapmin,” ibareg, ”Yohanes ap ikma pilap 
eneptuk latisi ahun ino unggul anggolop keyen kong toho kou fam kilaboho 
og nimin,” ulug heng tibag. 

26Heng tibagma ap suwon Herodes ino indimu siyag atfag. Siyag atfag angge 
famen, ”Ap obog toho weregma iniline tem toho og hitmin ihireg og itmin,” 
pibag. 
27Ari pibareg ap ununggul kong eneptuk ahun ino fam, ”Yohanes unggul 
kong toho walug watnihin,” ulug monde fibagma ap ino libareg o penjara 
kibareg Yohanes unggul anggolop keyen kong tibag. 
28Kong tibareg kou fam kilaboho malik ino og irik watfagma aren isinga og 
irik libag. 
29Og irik libagma Yohanes otsiyen at ware fesehesa urukmu hol hibareg ebe 
wareg angge ino wak libareg kinangma sale fisibag. 

Ap lima ribu suburu og isibag ane 
(Mat 14:13-21; Luk 9:10-17; Yoh 6:1-13) 

30Yesus otsi atam mon enepfahon arimano suhuloho At ambeg palu arik 
watfareg ap wene hiyag isaruk lit ari-ari turuk latukuk ulug Yesus hiyag 
utuk latfag. 
31Hiyag utuk latfagma ap anggolo la wam turuken otsi nangginoho suburu 
nul fug ulug werehen Yesusen, ”Notsi, hit henemu tot kel talihiben ap eleg 
ambeg lul,” ibag. 
32Lul ibareg kou fam kibareg ap eleg ambeg enemumu libag. 
33Libagma aben it larukmu yer isibareg it lul pibag ambeg onoluk atfagma 
o pumbuk umu filon ahamu filon obog toho ik ayeg keyen onorohole paloho 
it lul pibag ambeg ino libag. 
34 Libareg weregma Yesusen kou famen wilip atuk lit yer isarukmen ap 
anggolo luhaleg latfag. Luhalegma yer isibareg, ”Ap aruma wam domba ikni 
elehon hag toho werehen nindiyen,” pibareg wene anggolo hiyag isaruk 
latfag. 
35Hiyag isarukmen o hup atfagma Yesus otsi At iraham libareg, ”Nonowe, 
aruma o wirig eleg ambeg anggenma welahe. 

36Hup ahama ap aruma unubam, ’O indi men ahandi men lalihipteg suburu 
heng toho na lalihip,’ imihin,” ibag. 
37Ari ibagma Yesusen, ”Hiren suburu og isalihip,” ibagma iren, ”Nit uang 
we tor angge werehen te uang teng-teng angge fahet suburu roti teng-teng 
angge nangginoho wak lulteg og usul,” ibag. 
38Ari ibagma Yesusen, ”Hiren suburu roti nombaren foroho lahep, kim ha 
aliyek,” ibagma iren kim ha libareg, ”Roti fuwaben men ikan piren men 
foroho lahe,” ibag. 
39Foroho lahe ibagma Yesusen, ”Hoholangge wereg ke ap aruma o wiroho 
hur atil lalihip iyek,” ibag. 
40Ari ibagma ap arimano teng piren enemu teng uhan enemu wal taneg o 
wiroho hur atil libag. 
41Hur atil libagma Yesusen suburu roti fuwaben men ikan piren men itano 
wibareg poholma lahap haruk lit sembahyang ibag. Sembahyang ibareg roti 
itano og isalihip ulug otsi kut-kut og isibagma fibir enepfag. Ikan piren itano 
oho kong toho fibir enepfagma 
42it enebe obog toho nibag. 
43Nibareg enehum ouk atfagma roti men ikan men minggiroho imbibahon 
palu ribagma sum lahabeg nisanggowen keleg ibag. 
44Ap suburu nibahon arimano teng-teng angge ap eneg 5.000 welatfag. 

Yesus ik ahum pali ke sobil laruk latfag ane 
(Mat 14:22-33; Yoh 6:16-21) 

45Welatfagma Yesusen otsi fam, ”Anden ap anggolo aruma fam hinibam 
aliyek iminen hit An numbahalug o Betsaida nindig amlihiben folo kou fam 
kiyek,” ibag. 
46Ari ibareg ap anggolo welatfahon arimano unubam, ”Hinibam aliyek,” 
ibareg libagma Allah fam sembahyang imin ulug punumu lahibag. 
47Punumu lahibareg hup atfagma otsi ik yenggelehon ahum pulmu larukmu 
At amu kinangma welatfag. 

48Yesus ik ayegma wereg lit yer isarukmen otsi kou fam wereg lit homhomo 
anggolowen miyal eneptuken e fam ik il watuk latfag angge famen folo-folo 
laruk latfag fug. Folo laruk elegma yer isibareg o sakan tik ohoma Yesus ik 
ahum ke sobit-sobit libareg pilinggar isalug lamin ulug turuk latfag. 
49Pilinggar isalug lamin ulug turukmen otsiyen ik ahum ke larukmu yet 
hibareg mungguwat waharuk ulug enekolen enele ya nga ruruk latfag. 
50Yesus otsi kou fam welatfahon itano obog tohowen Yesus larukmu yet 
hibareg yuk libareg enele ya nga uruk latfag. Ari uruk latfagma Yesusen, 
”Notsi, henekol imbisiyek, An Honowe waharuk lahireg hinindi se roho 
welamek,” ibag. 
51Hinindi se roho welamek ibareg kou fam it wereg ambeg kibagma 
homhomo eleg atfag. Eleg atfagma Yesusen nangginehekma eleg aha ulug 
otsi enekol toho welatfag. 
52Yesusen roti kuroho og isarukmu hibag angge famen inindi anggat teg eleg 
lit sohu roho welatfag. 

O Genesaret inap ouk warukon hihir enepfag ane 
(Mat 14:34-36) 

53Kou fam ik yenggelehon pal halug nindihig watfareg o Genesaret nindig 
arik watfag. 
54Watfareg kou famen wilip atukmu aben yet hibareg Yesus waha ulug 
onoluk atfag. 
55Onoluk atfareg o eke la o eke la til laruk lit Yesus waha ulug onolukap 
enebil laruk latfagma hol hibareg ap ouk warukon arimano enehelit heniyer 
angge paya roho og eneplug Yesus ambeg waharuk latfag. 
56Yesus o pumbuk sumu totma anggenma eke laruk latfagma ap ouk 
warukon walug watug silimu imbik waharuk latfag. Waharuk lit Yesus fam, 
”Hasum atogma nininggiken ki hulen waharuk lahe,” ulug heng tibareg 
asum atog ki hibahon arimano obog toho fano atfag. 

Markus 7 

Ikni umban tibag ane fahet hiyag isibag ane 
(Mat 15:1-9) 

1Welatfagma Musa wene onoluk inap o Yerusalemen ilihig watfareg Farisi 
inap men mangno roho Yesus ambeg palu arik watfag. 
2Palu arik watfareg Yesus otsiyen suburu roti ininggik umaho eleg angge 
saliyog narukmu yer isibag. 
3Yahudi inap men Farisi inap men obog toho arimanowen inikni umban 
tibag ane hikit toho suburu enehap umaho eleg angge saliyog naruk eleg. 
4Mun angge man angge ayeg waroho hilalug nuk oho lit saliyog nul fug ulug 
ininggik umag talug eneg naruk. Inikni umban ekeyon-ekeyon anggolo tibag 
ane roho iren oho anggolo turuk. Ikag men kubag men kou men fam saliyog 
nul fug ulug ik umatuk. 
5Farisi inap men Musa wene onoluk inap arimanowen, ”Hat hotsiyen 
nunumbasiyen ibag ane holuk fug anggeyen ininggik ik umaho eleg 
anggeyen suburu saliyog nungge fahet naruk,” ulug Yesus umung hibag. 
6 Umung hibagma Yesusen, ”Hit hinindi piren teg lahebon hunubahet 
Yesayan pikit tem toho haharoho imbibag. Allahn hiyag itikim haharoho 
imbibahon tu hiyag hisamin, ’Ap aruman enembilik fam eneg wel naptuk lit 
inindiyen An nele embeseruken un ane peruk lit wereg. 
7Iren we hasabut Ninikni uruk, An nawene hiyag isawon famen aben uruson 
eneg hiyag isaruk.’ Yesayan indam haharoho imbibahon ari wirim toho hit 
aruman turuk lahep. 
8Hit aruman Allahn komo enepfag ane ino embeseruk lit aben ibag ane eneg 
holtuk lahep,” ibag. 
9”We hit hininggarehen peruk ane eneg turuk lamuhuk ulug Allahn komo 
henepfag ane ino sokowa feseruk lahep. 
10Musa inowen, ’Hikni hisinga hindiyen welaruhun,’ ibareg, ’Ikni isinga fam 
siyag ane uruk ahun ino war aruhu,’ ibag. 

11Musan ari ibag angge famen hiren hiniknisi hinisingasi hiyag isaruk lit, 
’Hit og hisila angge famen Allah fahet imbihi,’ uruk lahep. 
12Allah fahet imbihi uruk lahep anggeyen fobik hiniknisi hinisingasi tot og 
isaruk lahep fug. 
13Hiren og isa fug angge hit hinindi henemu wenggeltuk lahep ane ariyen 
Allahn ibag ane ari apmayap turuk lahep. Hiren ari roho anggolo turuk lit 
likiya hupmu Allah wene siyahap turuk lahep,” ulug Yesusen hiyag isibag. 

Ap siyahap eneptuk ane fahet hiyag isibag ane 
(Mat 15:10-20) 

14Ari ibareg ap luhaleg latfahon unubam maniyek ulug wol enepfareg, ”An 
nele fum toho holeg lamek,” ibag. 
15”Mun angge man angge sel fil werehon aben nahupmu siyag amuhup fug. 
Ap siyahap eneptukon ino mun angge man angge ap inindimu weregma 
wenggel harukon ariyen eneg siyahap eneptuk,” ibag. 
16Hit hinisanggo wereg halug Anden uruk lahiyon ari fano holtuk lamok. 
17Ap luhaleg latfahon arimano embeselug olma kibagma otsiyen, ”Hele indit 
toho hiyag esehenon ari nungge fahet hiyag esehen?” ulug Onowe umung 
hibag. 
18Umung hibagma Yesusen, ”Hit hinindi anggat teg elehon welahep? Mun 
angge man angge sel fil werehon aben nahupmu siyag amuhup fug ane ari 
henepeleg toho welahep? 
19Nahup angge ino hinindimu welaruhu fug, we henehummu kuhureg yog 
men pikit lahu,” ibag. Ari ulug Yesusen mun angge man angge saliyoha 
fisibag. 
20Saliyoha fisibareg, ”Ap unundaman wenggel haruk ane ariyen ap siyahap 
eneptuk,” ibag. 
21”Siyag ane ap inindimuwen wenggel harukon aru: Hiyap yarog enebil 
larukon men, aben tohon hirag tarukon men, ap unusurukon men, 

22ap unuhesi pal tarukon men, ap enenggengge helele perukon men, siyag-
siyag ane turukon men, indi piren tohon wenggel harukon men, suburu 
abuwap tohon men, indimu het teg lit werehon men, ap unubam ele siyag 
ane urukon men, awelwel tubat tarukon men, indi elehon men alem obog 
toho ariyen ap siyahap eneptuk. 
23Mun angge man angge siyahon ap unundaman wenggel harukon ariyen 
eneg ap siyahap eneptuk,” ibag. 

Hiyap Yesus ubam indi wenggel hibahon fahet haharoho imbibag ane 
(Mat 15:21-28) 

24Welatfareg o inowen wilip atfareg o Tirus libareg o misig kibag. Olma 
kibareg hirako welatnin pibag angge famen At waha ulug ap arimanowen 
onoluk atfag. 
25O ino hiyap eke ahaloho undama siyag angge setan werehon welatfag. 
Hiyap inowen Yesus wereg urukon hol hibareg Yesus ambeg watfareg 
alukema hur arik watfag. 
26Hiyap ino amu hiyap unggul unuk Yunani ibam Siro-Fenisia hiyap 
welatfag. Hiyap inowen, ”Siyag angge nahaloho undama werehon ari Haren 
yanggaloho wili fesemihin,” ulug Yesus fam heng tibag. 
27Heng tibagma Yesusen, ”Suburu malik toron ininggikmu werehon 
iniknisiyen taluk toho mene og isarukon ari siyag. Malik toron tam naruk 
lamuhup,” ulug ele indit toho ibag. 
28Ibagma hiyap inowen, ”Nikni, we tem toho ehen angge famen suburu 
anggen siyahon maliken pila ferukon mene apma werehonen ondol heheg 
narukon ari fano,” ibag. 
29Ibagma Yesusen, ”Hat hele fano ehenma hibam lamihin. Siyag angge 
hahaloho undama werehon ino wilip aha,” ibag. 
30Wilip aha ibagma isinga ibam libareg kim harukmen ahaloho undama 
siyag angge werehon ino wilip atfagma heniyema fano roho yinggig lit 
weregma libag. 

Yesusen isanggowet eleyet larehon hihitfag ane 

31Welatfareg o Tirus inowen wilip atug libareg o Sidon keyen tulug ik 
Galilea yenggelehon ayegma o pumbuk numen wirigmu libag. 
32Libagma aben isanggowet eleyet lareg ahun eke hondoholug watfareg, 
”Ninikni, Hat hinggiken ki himin,” ulug hiyag itfag. 
33Hiyag itfagma ap anggolo luhaloho werehen Yesusen ap ino hondoholug 
amumu anggenma libareg inggik tum isanggoma imbibareg wasubag inggik 
tummu sup tibibareg ambilikanggenma tung hibag. 
34Tung hibareg poholma lahap haruk lit indiyen ngesekum tibareg it enele 
roho, ”Efata,” nit nenele roho husukag ulug ap isanggo larehon ino fam ibag. 
35Ari ibagma isanggo husibareg ambilikanggen lebe ruruken ele pikit toho 
uruk latfag. 
36Pikit toho uruk latfagma Yesusen, ”Ap winon fam hiyag isa fug,” ulug ap 
welatfahon arimano komo enepfag. Komo enepfag angge famen ari roho 
hihirehek ulug hiyag isil noruk latfag. 
37Hiyag isil norukmu ap arimanowen, ”Mun angge man angge fanowap 
turuk lit inisanggo larehon hur eneptuk, enele larehon hur eneptuk,” 
urukmu hol hibareg enekol anggolo haruk latfag. 

Markus 8 

Ap empat ribu suburu minag isibag ane 
(Mat 15:32-39) 

1Welatfareg ap anggolo Yesus ambeg watfareg weregman suburu obok 
haruk lit werehen Yesusen otsi tiya maniyek ulug wol enepfag. 
2Wol enepfareg, ”Ap anggolo aruma An men weregman eneg hup 
hinahanam ahama suburu obok haruk lit werehen nindiyen,” ibag. 
3”Suburu na fug angge hinibam aliyek ulug hiyag eselema keman suburu 
oboken war atep. It winon inibam yatman waharuson wereg,” ibag. 
4Ibagma otsiyen te, ”Nit aruma o eleg ambeg welahereg suburu elehen 
nungge minag usul,” ibag. 

5Ibagma Yesusen, ”Suburu roti nunggeyen foroho lahep?” ulug umung 
isibagma, ”Suburu sabiren foroho lahe,” ibag. 
6Foroho lahe ibagma, ”Ap arimano kinangma hur atihip,” ibareg suburu 
sabiren itano wibareg seneg lit sembahyang ibag. Ibareg kut-kut otsi og 
isibareg, ”Ap enebe wal taneg og isalihip,” ibagma og isibag. 
7Og isibagma ikan piren hinahan eke welatfag. Ikan itano oho seneg lit 
sembahyang ibareg, ”Ap og isalihip,” ibag. 
8Ibagma og isibagma it enebe obog toho nibag. Nibareg enehum ouken 
minggiroho imbibahon arimano palu ribagma sum sabiren keleg ibag. 
9Ap nibahon arimano teng-teng angge 4.000 welatfag. Welatfahon arimano 
nibagma Yesusen, ”Nori, ketiya hinibam lalihip,” ibag. 
10Hinibam lalihip ibareg Yesus otsi men folo-folo kou fam kibareg o 
Dalmanuta libag. 

Yesus fam poholmonen turuk ane wal hamihin ulug Farisi inaben ibag ane 
(Mat 16:1-4) 

11 Libagma fobik Farisi inap Yesus ambeg libareg At men suwahal uruk lit, 
”Poholmonen turuk ane timihinmu nit kim hulen Haren wal hamihin,” 
ibareg wal ha reg ano, wal ha fug teg ano aluwat hul pibag. 
12Aluwat harukmen Yesusen undaman ngesekum ibareg, ”Poholmonen 
turuk ane nit kim hulen wal hamihin ulug ap aruman nungge fahet uruk. 
Ap ketiya kinangma werehonen kim hahup tohon tot wal hamin fug, ari we 
tem toho ihi,” ibag. 
13We tem toho ihi ibareg it embeselug kou fam kibareg ik fumag nindig 
atfag. 

Hinindi wenggel haruk lahep fug ulug otsi per enepfag ane 
(Mat 16:5-12) 

14Nindig atuk lit Yesus otsiyen suburu roti enepeleg atug libag. Suburu roti 
misig eneg walug kou fam kibareg ik yenggelehon ahum keyen nindig atfag. 

15Nindig atuk lit Yesusen, ”Sig turuk angge Farisi inap men Herodes menen 
forohowon siyahen hinindi anggat toho welamok,” ulug ele indit toho hiyag 
isibag. 
16Hiyag isibagma, ”Suburu roti nenepeleg atug waheyon ino fahet uruk 
ano,” ulug enele umung-umung atuk latfag. 
17Umung-umung atukon Yesus undaman oluk atfareg, ”Suburu eleg ulug 
nungge fahet hinindi anggin toho welahep. Hit hinindi anggat teg eleg 
angge henepeleg toho welahep? Hit hinindi sohu roho welahep?” ibag. 
18”Hinil wereg angge famen haruk lahep fug? Hinisanggo wereg angge 
famen hol haruk lahep fug? Anden tirikikon henepeleg atisi?” ulug per 
enepfag. 
19”Suburu fuwaben ap teng-teng angge teng fuwaben 5.000 kur isarikikmu 
narusareg enehum ouken emberuson sum nombaren yuhare ferikipmu keleg 
irisi?” ulug kapal isibagma, ”Lahabeg nisanggowen yuharoho emberukuk,” 
ibag. 
20Ibagma, ”Suburu sabiren ap teng-teng angge teng uhanen 4.000 kur 
isarikikmu narusareg enehum ouken emberuson sum nombaren yuhare 
ferikipmu keleg irisi?” ulug kapal isibagma, ”Ilihig sabiren yuharoho 
emberukuk,” ibagma Aren te, 
21”Nungge fahet hinindi wenggel ha fug angge welahep?” ibag. 

Ap il siyahon hihitfag ane 

22Welatfareg Yesus o Betsaida libareg weregma ap il siyahon eke oriyen 
hondoholug watfareg Yesus fam, ”Hinggiken ki himin,” ulug heng tibag. 
23Heng tibagma Yesusen hun ino inggik senetfareg hondoholug o pumbuk 
inowen wilip atug anggenma libag. Libareg wasubag sup toho ilmu 
imbibareg inggiken ki hibareg, ”Ketiya hilen yet haruk lahen ano?” ulug 
kapal hibag. 
24Kapal hibagma yet hibareg, ”Ap larukon fahet e hag toho larukmu yer 
isaruk lahi,” ibag. 

25Ibagma Yesusen nin eke inggiken il ki hibagma ap ino il seleg atfagma 
mun angge man angge fuki roho yet haruk latfag. 
26Fuki roho yet haruk latfagma Yesusen, ”O pumbuk wina keyen lamihin 
fug, we pikit hibam lamihin,” ibag. 

Petrusen Yesus fahet Mesias ulug fag toho ibag ane 
(Mat 16:13-20; Luk 9:18-21) 

27Welatfareg Yesus otsi men o Kaisarea Filipusen witfag ibam ino 
walinggoho o winon pumbuk wiroho weregma libag. Kema laruk lit, ”Ap 
aruman An nubahet sa peruk?” ulug otsi kapal isibagma 
28otsiyen, ”Ap aruma winonen Hat hubahet Yohanes ap ikma pilap eneptuk 
latisi ahun ino uruk. It winonen Elia ino uruk. It winonen Allahn ibag ane 
hiyag isaruk latfag inap arimano misig waharisi uruk,” ulug hiyag itfag. 
29 Hiyag itfagma Yesusen, ”Hiren An fahet sa peruk lahep?” il larikim 
Petrusen, ”Hat Mesias ino Allahn tam hiyag isaruk lit fanowap 
henebuhuwon waruhu ibahon ino,” ibag. 
30Ari ibagma, ”Hiren An nubahet At Mesias ulug ap hiyag isa fug,” uruk lit 
ele ine roho komo enepfag. 

Aben nuwabuhup ulug Yesusen otsi hiyag isibag ane 
(Mat 16:21-28; Luk 9:22-27) 

31Komo enepfareg Yesusen otsi hiyag isaruk lit, ”At ap atfahon ino aben 
anggolo wabuhup. Wabuhupteg it ap suwon men Allah ibam ngi inap 
onowesi men Musa wene onoluk inap menen At ware fusukag uhupteg 
pinggi ware fesuhup. Pinggi ware fesuhupmu hup pirenam wareg laruhureg 
hinahanehon fam oluk aruhu,” ulug hiyag isibag. 
32Wabuhup ulug otsi iniline fag toho hiyag isaruk latfagma Petrusen Yesus 
tot lisoho amumu hondoholug libareg, ”Nuwabuhup ehenon hele si ehen, 
huwabuhup fug,” ulug ele ine roho hiyag itfag. 
33Hiyag itfagma Yesusen hebeloho ambol fil otsi kilap isaruk lit Petrus pet 
turuk lit, ”Iblis, hat hele eleg amin, haren Allahn tohon wenggeluk fug angge 
aben tohon fahet eneg wenggeltuk lahen,” ulug pet tibag. 

34 Ari ulug pet tibareg ap luhaleg latfahon men otsi men horog tiya maniyek 
ulug wol enepfareg hiyag isaruk lit, ”Ap san An min ambiyeg lamin peruk 
halug at inowen inggareg siyahap taruk lit teltuk ahen ino ha rulug 
nombolim laruk laruhu. 
35An noluk welaruhuk peruk lit wereg ahun ino oluk welaruhu fug. An men 
Allah wene men fahet ware fesuhubon ino we tem toho oluk welaruhu,” 
ibag. 
36”Ap misihen mun angge man angge kinangma wereg angge ngi aruhu 
angge famen indi wenggel ha fug angge weregma at ino mondabi war aruhu. 
At ino war aruhu halug nungge fahet ngi aruhu?” ibag. 
37”Mondabi war atuk ane nirim peruk lit noluk welale peruk halug nungge 
fam ayeg wabuk fug teg,” ibag. 
38”Ap ketiya kinangma werehonen mun ane man ane fahet siyag ane turuk 
lit Allah ele embeseruk. Embeserukmu ap sa it onolohotman An men 
nawene men fahet ininggali roho welamuhup halug At ap kinangmon 
atfahon ino oho it fahet inggali roho welaruhu. Fobik At ap atfahon ino Ikni 
Allah lehoma werehon inowen ineyap turukmu otsi poholmon malaikat 
fanowon men wambik wamuhup sambil it fahet inggali hahu,” ibag. 

Markus 9 

1”Allah ap obog toho Inikni aruhu sambil ino uwan wam fugmu hit aruma 
welahebon winon eke war am fug angge wereg lit ebe ine roho waharukmu 
yet hahup. Ari we tem toho hiyag hisaruk lahi,” ibag. 

Yesus anggelem atfag ane 
(Mat 17:1-13; Luk 9:28-36) 

2 Inggik falfalikenam welatfareg Yesusen otsi Petrus men Yakobus men 
Yohanes men hondog eneplug tom yaron fam lahibareg it enemu welatfag. 
Weregman it iniline Yesus anggelem atfag. 

3Yesus anggelem atfagma asum umbagpag turuk lit yanggo ribag. Ap 
kinangmonen sum ik umatikim we tot yanggo ruruk. Yesus ebe anggelem 
atfagma asum yanggo ruruk lit umbagpag anggolo tibag. 
4Umbagpag anggolo tibagma otsiyen yet harukmen Elia men Musa men 
inam atfareg Yesus men enele uruk latfag. 
5Enele urukmu Petrusen, ”Nowe, o tuma fanoma welahe. O sabo hinahan 
wibul. Hat fahet eke, Musa fahet eke, Elia fahet eke tuma wit husul,” ibag. 
6Wit husul ibag ane ari it Petrus men Yakobus men Yohanes menen 
inindimu enekol anggolo hibareg Petrusen un ane ibag. 
7 Ari urukmu hinan it sal enepfag. Sal enepfagma Allah ele hina apmaneyen, 
”An namloho nindi reg lahiyon tu ele holtuk lamuhup,” urukmu hol hibag. 
8Allah ele hol hibareg it Petrus menen hebeloho yet harukmen Yesus amu 
eneg weregma yet hibag. 
9Yet hibareg tom famen wambik waharuk lit Yesusen, ”Hiren nit weregma 
yet nesehep ane ap unubam hiyag isa fug,” ulug komo enepfag. ”At ap 
atfahon ino war aruhureg oluk aruhumu eneg yet hehep ane ari ap hiyag 
isahup,” ibag. 
10Ibag ane ari otsiyen wenggel haruk lit, ”War aruhureg oluk aruhu ehek 
ane ari nungge fahet ehek?” ulug enele sahaltuk latfag. 
11Sahaltuk lit, ”Nonowe, Musa wene onoluk inaben Elia tam waruhu uruk 
ane ari nungge fahet uruk?” ulug Yesus kapal hibag. 
12Ari ulug kapal hibagma Yesusen te, ”We tem, Elia ino mun angge man 
angge halik oho tam waruhu. At ap atik ibahon ino aben anggolo 
wabuhupteg inda yako inggali wabuhup ulug haharoho imbibag ane nungge 
fahet imbibag peruk lahep?” ibag. 
13”Elia ino tam waharisimu aben ubam tuhuk ulug inindimuwen perusa ane 
turusa ulug tem toho hiyag hisaruk lahi. Atam ari roho tuhup ulug haharoho 
imbibahon ino hikit toho turusa,” ibag. 

Malik nenek turukon Yesusen hihitfag ane 

(Mat 17:14-21; Luk 9:37-43) 

14Enele il otsi winon wereg ambeg wambik waharukmen ap anggolo luhaleg 
lit weregma Musa wene onoluk inap arimano min Yesus otsi min suwahal 
urukmu hol-hol wambibag. 
15Wamburukmu ap luhaleg latfahon arimanowen Yesus yet hibareg 
enehiyehen yuk lagmag ibareg folo-folo hi rik libag. 
16Hi rik libagma Yesusen, ”Nungge fahet suwahal uruk lahep?” ulug umung 
isibag. 
17Umung isibagma ap welatfahon arimano misihen, ”Nowe, an namloho 
undama siyag angge setan wereg lit ele uruk elehen Hat hambeg 
hondoholug wahi,” ibag. 
18”Siyahon ino undama kil laruk lit malik ebe lisoho kinangma pilaptuk. 
Pilaptukmu malik ambilikmu elemahuwe salno ruruk lit ayeg kilit matuk lit 
ebe war atuk. War atuk lit ari turukon hotsiyen yanggaloho wilibusa pihi 
angge famen iren yanggaluk fug teg lit wereg,” ibag. 
19Ari ibagma Yesusen, ”Hit aruma welahebon An nubam hinindi wenggel 
haruk lahep fug. An hit min noenam welamuhukmu An fahet honoluk 
aruhu? Hit fahet nindi imbik wamburuk lit ninggik noenam welaruhuk? 
Malik ari An nambeg tiya walug maniyek,” ibag. 
20Walug maniyek ibagma Yesus ambeg walug watfagma siyag angge inowen 
Yesus hibareg malik ino miyaloho hik isaruk latfag. Ari tirikim malik ino 
kinangma ying atuk lit imbil-imbil libareg elemahuwe salno ruruk latfag. 
21Elemahuwe salno ruruk latfagma Yesusen, ”Ketiya eneg turuk ano, indam 
eke turuk latisi ano,” ulug ikni umung hibagma ikniyen te, ”Malik ebe fu 
anggema ubam atisireg ketiya oho ari eneg turuk,” ibag. 
22”Siyag angge inowen ware fesemin ulug indokma kilabil ikma pilabil til 
noruk latisi. Ari til noruk lit werehen Haren hihibuk teg lahen ano, hihibuk 
fug teg lahen ano. Hihibuk teg lahen halug hindi nisamihinteg hihit 
nisamihin,” ibag. 

23Ari ibagma Yesusen, ”Haren hihibuk teg lahen ano ehenon ari nangginoho 
ehen. Allah fam wenggel harukon inowen mun ane man ane tuk teg,” ibag. 
24Ari ibagma malik ikni inowen ele hum toho uruk lit, ”Nowe, Allah fam 
nindimu wenggel haruk lahi, amu ane wenggel haruk lahiyon ari elehap 
nabin,” ibag. 
25Ari ibagma ap anggolo luhalik waharukmu Yesusen yer isibareg malik ino 
undama siyag angge setan werehon ino fam, ”Hat setan siyag angge aruwen 
ap enele men inisanggo men siyahap eneptuk lahen,” ulug pet tibag. Pet 
tibareg, ”Malik aru undama welahenon wilip amin, wilip atnihinteg nin 
fobik kuhun fug ulug Anden yanggal haptuk lahi,” ulug pet turuk lit 
yanggalfag. 
26Yanggalfagma siyag angge inowen ele hum toho uruk lit malik ino 
miyaloho kinangma yinggi feselug wilip atfag. Wilip atfagma malik ino 
warehon hag toho yinggig lit werehen ap anggolo arimanowen yet hibareg, 
”War aha,” uruk latfag. 
27War aha uruk latfagma Yesusen malik ino inggik seneko unduhuk fibagma 
fano atfag. 
28Fano atfagma Yesus otsi men inibam libareg enemu wereg lit, ”Nonowe, 
siyag angge malik undama welahayon ino hahon niren nungge fahet 
yanggaloho wilibuk fug teg lahe,” ulug umung hibag. 
29Umung hibagma Yesusen, ”Ari hahon yanggaltukmu wilip am fug teg. We 
sembahyang urukmu eneg wilip am teg,” ibag. 

Yesusen nuwabuhup ulug otsi hiyag isibag ane 
(Mat 17:22-23; Luk 9:43-45) 

30Yesus otsi men o inowen wilip atfareg o Galilea ap wereg ambeg pisan 
isalug laruk lit, ”Yesus waha ulug ap onolukap enebuk fug,” ibag. 
31Ari ibareg, ”At ap atfahon ino ap ininggikmu aruhumu iren wabuhup. 
Wabuhupmu hup pirenam wareg nohokureg hinahaneg angge oluk aruhu,” 
ulug otsi hiyag isibag. 

32Hiyag isibag ane ari fahet otsi inindi su atfareg enekolen Yesus umung 
hibag fug. 

Sa suwon welaruhu ulug otsiyen il laruk latfag ane 
(Mat 18:1-5; Luk 9:46-48) 

33Yesus otsi men o Kapernaum watfareg olma kibareg Yesusen te, ”Kema 
waharuk lit henele ehebon ari nungge fahet ehep?” ulug umung isibagma 
enele eleg angge welatfag. 
34 Kema waharuk lit hat suwon ano an suwon ano il waharuk latfag 
anggeyen Yesusen umung isibagma enele eleg angge welatfag. 
35Enele eleg angge welatfagma Yesus hur atfareg horog tiya maniyek ulug 
otsi nisanggowen arimano wol enepfareg, ”An honowe aruhuk urukon ino 
hit honot atuk lit henemingmingangge aruhu,” ulug hiyag isibag. 
36Hiyag isibareg malik toron eke ma ibareg it sehelimu unduhuk fibareg 
mako pug toho ki reg lit wene hiyag isaruk lit, 
37”Ap san An nubam indi wenggel haruk lit malik toron tu hahon hondog 
talug foroho ahun inowen An fet nasug lit wereg,” ibag. ”Ap sa An fet 
nasuhon inowen An eneg fet nasug eleg, Nikni mon nabik waharisiyon ino 
oho foroho lit wereg,” ibag. 

Ap sa seliyon fil elehon nit fil wereg ibag ane 
(Luk 9:49-50) 

38Ari ibagma Yohanesen Yesus fam, ”Nowe, ap eke Hat hunuk uruk lit ap 
unundama siyag angge werehon yanggaloho wili feserukmu harukuk. Hat 
hunuk uruk latisi angge famen nit men ambiyeg larukuk fug,” ibag. ”Nit 
men laruk lahe fureg, ’Haren siyag angge ap unundama werehon 
yanggaloho wilibuk fug,’ ulug komo rurukuk,” ibag. 
39Ari ibagma Yesusen, ”An nunuk uruk lit hihir eneptuk inaben An nabug 
siyahon uk fug tehen hiren ari ulug komo ruk fug,” ibag. 
40”Ap sa seliyon fil wereg elehon nit ninibil wereg. 
41Hit Kristus otsi ik obok toho wahep peruk lit ik hinang hisaruk ahun ino 
Allahn fobik onggo og uruhu. Ari tem toho hiyag hisihi,” ibag. 

Wene inirima feserukon fahet ibag ane 
(Mat 18:6-9; Luk 17:1-2) 

42”Malik toron aruma An nubam wenggel haruk angge famen aben inindi 
ninap toho wene inirima feseruk halug helep humon enenggolopma ililoho 
ik ahummu pilap isarukmu fano,” ibag. 
43-44 ”Hinggiken hindi ninap haptuk halug kong tebesuhun. Hinggik misig 
kong toho embeselug hat mondabi onoluk welamuhup ambeg lahunmu 
fano. Hinggik pirenet weregma siyagma indok war am fug angge mondabi 
naruk ambeg lahunmu mondabi siyag aruhun,” ibag. 
45-46”Huyuhen hindi ninap haptuk halug kong tebesuhun. Huyug misig kong 
toho embeselug hat mondabi onoluk welamuhup ambeg kuhunmu fano. 
Huyug pirenet weregma siyagma hik hiyahupmu ari siyag,” ibag. 
47”Hilen hindi ninap haptuk halug hililoho hik isahun. Hil fuma eneg 
weregma Allah wereg ambeg kuhunmu fano. Hil pirenet weregma siyagma 
hik hiyahupmu ari siyag,” ibag. 
48”Siyagma imbalo yaba ruruk ambeg, indoken hinaruk ambeg hik 
hiyahupmu mondabi hinaruk laruhu,” ibag. 
49”Ap obog toho enebene Allahn indok saho foltuk hag toho fol enebuhu. 
50 Saho fano angge famen olok eleg aruhumu nin nangginoho olokap 
tuhup?” ibag. ”Saho fanowon foroho lit honori men suwahal uk fug angge 
mangno roho welamuhup,” ibag. 

Markus 10 

Abet hiyabet embeserukon fahet ibag ane 
(Mat 19:1-2; Luk 16:18) 

1Ari ibareg Yesus o inowen wilip atfareg o Yudea keyen tulug ik Yordan 
fumag fil nindig atfag. Nindig atfagma nin ap anggolo luhalik watfagma 
wene atam hiyag isaruk latfag hag toho hiyag isibag. 

2Hiyag isarikim Farisi inap watfareg, ”Nonowe, aben uhe oho angge famen 
umbusuk hag teg ano, umbusuk fug teg ano,” ulug kapal haruk lit fano ane 
imisi ano, siyag ane imisi ano aluwat hul pibareg kapal hibag. 
3Kapal hibagma Yesusen, ”Musan alem ari fahet nungge haharoho 
imbibag?” ibag. 
4 Ibagma iren, ”Suwesingga fam hiyap tu imbisihi ulug hahatuk lit hiyap 
oho angge famen umbusuk hag teg ulug Musan haharoho imbibag,” ibag. 
5Ari ibagma Yesusen, ”Hit mondabi hinindi sohu roho welahebon fahet 
Musan ari roho turuk lamuhup ulug hit fahet haharoho imbibag. 
6Allahn mun angge man angge wal tibareg ap men hiyap men wal 
enepfahon ari famen 
7ahunen ikni men isinga men embeselug uhe men enebe misig hag toho 
welamuhup pibag. 
8Enebe piren hag toho wereg angge famen fobik enebe misig hag toho 
welamuhup ibag ane ariyen hili roho welam fug teg, we mangno roho 
welam teg,” ulug hiyag isibag. 
9”Allahn mangnowap enepfahon ari aben minggibuk fug teg,” ibag. 
10Ari ibareg otsi men inibam watfareg otsiyen, ”Ehen ane ari nungge fahet 
ehen?” ulug Onowe umung hibagma 
11Yesusen, ”Aben uhe subon embeselug keron hilaruk halug uhe subon ino 
indi siyahap turuk lit ap unuhesi umung isarukon hag toho wereg. 
12Hiyaben ahun subon embeselug ap eke ambeg wing kuruk halug hiyap 
inowen ap pal taruk hag toho turuk,” ibag. 

Yesusen malik toron hi enepfag ane 
(Mat 19:13-15; Luk 18:15-17) 

13Weregman malik toron Yesusen sembahyang uruk lit inggik ununggulmu 
embemisi ulug inisingasiyen hondog eneplug watfag. Hondog eneplug 
watfagma Yesus otsiyen malik toron tuma fug ulug per enepfag. 

14Per eneptukmu Yesusen yer isibareg olok haruk lit, ”Malik aruma An 
nambeg fano wahasama hiren per enebuk fug. Allah ap obog toho Inikni 
aruhu sambil ino malik aruma hag toho werehon eneg Inikni aruhu,” ibag. 
15”Malik toronen, ’Allah ap obog toho Inikni aruhuwon nir oho Ninikni,’ 
uruk. Ap san malik toronen uruk hag toho uruk elehon ino Allah weregma 
kuk fug teg. Ihiyon ari tem toho ihi,” ibag. 
16Tem toho ihi ibareg malik arimano inggik ununggulmu emberuk lit mako 
pug toho hi enepfag. 

Tung ahun eke Yesus ambeg watfag ane 
(Mat 19:16-30; Luk 18:18-30) 

17Hi enepfareg Yesus wilip atfareg funggalma larukmen ap misig orohole 
paloho watfareg alukema hur atfareg, ”Nowe, Hat fano hahun, Allah men 
mondabi noluk welaruhuken nanggin-nanggin turuk laruhuk, Haren tot 
hiyag nimin,” ibag. 
18Hiyag nimin ibagma Yesusen, ”Nungge fahet fano hahun ehen. Ap sa 
fanowon wereg eleg, we Allah misig eneg fano,” ibag. 
19”Allah wene numon ibahon hat holuk teg lahen, ’Ap hiyap unusuk fug, ap 
unuhesi pal ta fug, aben tohon hirag ta fug, ap enebug henele si uk fug, ap 
enengge taluk toho hila fug, hikni hisinga hindi enesug laruhun,’ ibag ane 
hat holuk teg lahen,” ibag. 
20Hat holuk teg lahen ibagma ap inowen, ”Nowe, an malik toron hag tegma 
noluk latisi angge ketiya oho holtuk lahi,” ibag. 
21Holtuk lahi ibagma Yesusen ap ino indiyen orohole kim hibareg, ”We 
misig eneg hindimu wereg eleg,” ibag. ”Lamihinteg haren angge obog toho 
ayeg waroho ap og isamihinteg uang ayeg waroho og humuson itano obog 
toho ap enengge elehon saplangge og isamihin. Og isamihinteg haren tohon 
poholma welaruhu. Poholma werehen An nambeg watnihinmu An men 
mangno roho welamuhuk,” ibag. 

22Yesusen ari ibagma ap inowen nanggengge anggolo werehen nangginmin 
ulug indi anggin atfagma mondabi libag. 
23Mondabi libagma Yesusen otsi ambolma hebeloho kim isibareg, ”Ap 
enengge anggolo werehon Allah weregma nangginoho kuhup,” ibag. 
24Nangginoho kuhup ibag ane fahet otsi enekol hibag. Enekol hibagma 
Yesusen nin eke, ”Numaliki, mun angge man angge fahet wenggeltuk inap 
nangginoho Allah weregma kuhup,” ibag. 
25”Wam unta lisu fo reg keyen kuk hag teg? Ari hag toho ap enengge 
anggolo werehon Allah weregma kuk fug teg,” ibag. 
26Ari ibagma otsi yuk lagmag ibareg, ”Ap sa nangginoho Allah weregma 
kuhu?” ulug umung-umung atuk latfag. 
27Umung-umung atukmu Yesusen kim isibareg, ”Aben tuk fug teg ane ari 
Allahn eneg tuk hag teg, mun ane man ane Allah amuwen eneg tuk hag teg 
lit wereg,” ibag. 
28Ari ibagma Petrusen, ”Niren angge mun angge man angge obog toho 
embeserukukteg Hat men ambiyeg laruk lahe,” ibag. 
29Ari ibagma Yesusen, ”Wene fano ulug An nubam ebet haruk inap arimano 
inibam onotsi onowesi inisingasi iniknisi unumalikisi iniyabuk iren angge 
umbusuhup halug 
30Allahn teng obog toho sebe roho og isahu. Ketiya kinangma tuma wereg 
li hinibam men hiniyabuk men honowesi honotsi men hinisingasi men 
hunumalikisi men tuma wereg ulug Allahn hiyag isaruk. Aben wene fahet 
unusurukmu Allahn o keron hiyag isaruk. Kinang ketiya welaheyon eleg 
aruhumu Allahn keron wal tuhuwon ino fam it arimano mondabi onoluk 
welamuhup. Ihi ane ari we tem toho ihi,” ibag. 
31 ”Ap anggolo enelukema werehon enembolma amuhup. Ap enembolma 
werehon enelukema amuhup,” ibag. 

Yesusen nuwabuhup ulug otsi hiyag isibag ane 
(Mat 20:17-19; Luk 18:31-34) 

32Welatfareg Yesus otsi men Yerusalem lul ulug laruk lit keman Yesus tam 
atfag. Yesus tam atfagma laruk lit otsi enekol anggolo roho laruk latfagma 
onombolim laruk latfahon arimano oho enekol hibag. Laruk lit Yesusen otsi 
nisanggowen itano fam niraham tiya maniyek ulug wol enepfareg ketiya 
nuwabuhup angge honoluk toho ulug hiyag isibag. 
33Hiyag isaruk lit, ”Nit Yerusalem laruk lahe,” ibag. ”Aben At ap atfahon 
ino inggik hele waroho Allah ibam ngi inap onowesi men Musa wene onoluk 
inap men enembeg hondoholug lahup,” ibag. ”Hondoholug lahupmu ap tu 
ware fusukag uhupteg Allah unuk enepeleg inap wereg ambeg hondoholug 
lahup. 
34Hondoholug lahupmu iren inda yako inggaliyap turuk lit orohole ke 
wasubag sup isaruk lit e paleg fam watuk lit pinggi wabuhup. Pinggi 
wabuhupmu hup pirenam wareg nohokureg hinahaneg angge oluk aruhu,” 
ibag. 

Yakobus men Yohanes menen Yesus fam heng tibag ane 
(Mat 20:20-28) 

35Ari ibagma Zebedeus amlohoki Yakobus men Yohanes men Yesus iraham 
watfareg, ”Nonowe nit nunubahet Haren tuhu peruk lahe ane ari heng 
habulen wahe,” ibag. 
36Ari ibagma Yesusen, ”Hit hunubahet nungge tuhuk ane fahet heng 
naplihip?” ibagma 
37iren, ”Hat Allahn suwap habuhumu nit hiyag nisaruk lit hat eke ninggik 
pikit fil tu hur arik ma, hat eke ninggik hare fil tu hur arik ma ulug nunubam 
uhunen heng haptuk lahe,” ibag. 
38 Ari ibagma Yesusen, ”Hiren uruk lahep ane ari hinindi anggat teg elehen 
uruk lahep. Kubag Anden nahukon ari fam hir oho nenggep ha reg lahep? 
An ikma pilap nabuhup hag toho hit eke wambehep ha reg lahep?” ulug ele 
indit toho umung isibag. 
39Umung isibagma iren te, ”Ari fano, ik kubag fam nengge ha reg lahe, ikma 
wambehe ha reg lahe,” il larikim Yesusen, ”Kubag Anden nahukon ino fam 

hir oho nahup. An ikma pilap nabuhubon ino hag toho hir oho pilap 
henebuhup. 
40Ninggik pikit fil hare fil hur arik maniyek urukon ari Anden uhuk fug. 
Allah inggareg indiyen wol enebuhuwon itano eneg An niraham hur 
amuhupteg welamuhup,” ibag. 
41It Yakobus men Yohanes men enele ari urukmu onori winon welatfahon 
arimanowen hol hibareg unundama onolok hibag. 
42Onolok haruk latfagma Yesusen hit obog toho tiya maniyek ulug wol 
enepfareg, ”Ap suwon pemerintah urukon o kema-kema werehonen enele 
ine roho uruk lit ap enele ying eneptuk ane ari hit honoluk. Ap onowesi 
suwon arimanowen enele onolok toho uruk lit unusuruk ane ari hit 
honoluk,” ibag. 
43”Hiren ari tuk fug. Ap san an ap suwon aruhuk perukon ino hit 
henemingmingangge aruhu. 
44Ap san an honowe aruhuk perukon ino hit honot aruhu,” ibag. 
45”At ap atfahon ino ap mingming enebuhuk ulug waharisi fug. Ap 
enemingmingangge aruhuk ulug waharisi. Ap anggolo ininggik hele waroho 
wereg hag toho werehon arimano Allahn lol enebuhumu fano roho 
welamuhubon fahet At ino ware fesuhup,” ibag. 

Bartimeus il siyahon Yesusen hihitfag ane 
(Mat 20:29-34; Luk 18:35-43) 

46Fobik Yesus men otsi men o Yerikho libareg nin wilip atug ap anggolo 
ambiyeg larukmen ap il siyahon hun Timeus amloho Bartimeus ino kema 
heriyeg latfag. At ino il siyag tehen kema wereg lit ap la wam turukon fam 
suburu heng eneptuk latfag. 
47Heng eneptuk lit weregma Yesus Nazaret ahun waharuk urukmu hol 
hibareg, ”Yesus Nowe, Hat Daud amloho welahenonen an hindi niyimin,” 
ulug ele hi roho ibag. 

48Ibagma ap anggolo welatfahon arimanowen hele imbisin ulug pet tibag. 
Pet tibag angge famen ele ine roho, ”Daud amloho, hindi niyimin,” ulug hi 
roho uruk latfag. 
49Ele hi roho uruken Yesus laruk latfag angge in atfareg wamag tohon wol 
tiyek ibagma iren il siyahon ino fam, ”Hindi se roho wereg lit wol haptuken 
in amin,” ibag. 
50Ari ulug hiyag itfagma asum hik isibareg in atfareg folo-folo Yesus ambeg 
watfag. 
51Watfagma Yesusen, ”Nanggin hapninen hele ine roho uruk lahen?” il 
larikim ap il siyahon inowen, ”Nowe, nil fano ale peruk lit uruk lahi,” ibag. 
52Ari ibagma Yesusen te, ”Hat we tem hihit napmisi pehenon ariyen hil fano 
ahenma hibam lamihin,” ibag. Ari ibagma il fano atfareg Yesus men 
ambiyeg laruk latfag. 

Markus 11 

Yesus o Yerusalem kirikim aben wel tibag ane 
(Mat 21:1-9; Luk 19:28-38; Yoh 12:12-15) 

1Libareg o Yerusalem horogma tom Zaitun alem keyen o Betfage men 
Betania men libareg Yesusen otsi piren atam lalihip ulug mon enepfag. 
2Mon eneptuk lit, ”O pumbuk lindi lalihipteg keledai kabiniyon misig ap 
emberimu hur atusa fuhon kumbi ililigmu yet halihip. Yet halihibon ari 
loloho walug watihip,” ibag. 
3”Ap ekeyen te, ’Nungge fahet loltuk lahep?’ uruk halug hiren te, ’Nonowe 
asehet tehen mon neneptuk lit nin fobik imbik lalihip ehekma loltuk lahe,’ 
ilihip,” ibag. 
4Ibagma libareg funggalem o iraham ke larukon sok iraham keledai ino 
ililigmu yet hibareg lolfag. 
5Loltul ulug turukmen ap unduhuk lit welatfahon arimanowen, ”Nungge 
fahet keledai aru loltuk lahep?” ibagma iren, 

6”Nonowe asehet tehen mon nenebehekma loltuk lahe,” il larikim enele eleg 
atfag. 
7Enele eleg atfagma keledai kabiniyon ino Yesus ambeg walug watfareg 
enesum nonggoloho emberimu imbibagma Yesus hur arik lahibag. 
8Hur arik lahibagma ap luhaleg latfahon arimano it winonen enesum 
nonggoloho kebunggalma tuwale fibag. It winonen anggen keyen e inggik 
kong toho kebunggalma tuwaltuk latfag. 
9Tuwaltuk latfagma ap arimano atam larukon men ombolim larukon menen 
Nonowe suwon waharuk uruk lit, ”Ninikni Allahn monde fehekma 
waharukon tu wel turuk lamuhup,” uruk latfag. 
10”Ninikni Daud welatfahon ino ubalmangge waharukon wel turuk 
lamuhup. Allah poholma werehon oho wel turuk lamuhup,” uruk latfag. 
11Ari urukmu Yesus o Yerusalem kibareg Allah wene uruk ibam ino wereg 
angge obog toho walinggoho kim hibag. Kim hibareg hupmu atfagma otsi 
nisanggowen men wilip atfareg o Betania suhuloho nohik watfag. 

Yesusen e ara soluk hag ahen siyag ulug ibag ane 
(Mat 21:18-19) 

12Likiyamon Yesus otsi men o Betanian wilip atfareg larukmen At suburu 
obok hibag. 
13Suburu obok hibareg larukmen e ara soluk hag ahen misig anggen naruk 
ahen inggila regma yatman yet hibag. Yet hibareg anggen wereg ano ulug 
iraham ha libag. Iraham ha libareg kim harukmen li waharuk elehen anggen 
yihik elegma inggila eneg wereg latfag. 
14Inggila eneg wereg latfagma Yesusen, ”E aru re, hanggen mondabi aben 
hinahup fug,” urukmu otsiyen hol hibag. 

Yesusen Allah ibamen ayeg waroho og isaruk inap yanggal enepfag ane 
(Mat 21:12-13; Luk 19:45-48; Yoh 2:13-16) 

15Hol hibagma o Yerusalem Allah wene uruk ibam kibareg Yesusen it onggo 
fahet walug kuruk inap heriyeg lit werehon arimano yanggal enepfareg 

uang ayeg waroho emberuk ambeg e tuwalehon hebel isibareg suwe yalma 
ayeg waroho og isarukon emberuk ambeg tel isibag. 
16Tel isibareg, ”Mun angge man angge Allah ibam ha rulug la fug,” ulug 
komo enepfag. 
17Komo enepfareg wene hiyag isaruk lit, ”An nibam aruma ap obog toho 
fahet sembahyang uruk ibam aruhu haharoho imbibag angge famen hiren 
ap siyag ane turuk lit enebe unusulug enengge hilaruk inap inibamap 
tirikip,” ibag. 
18Ari ibagma Allah ibam ngi inap onowesi men Musa wene onoluk inap men 
Yesusen ari tehek urukon hol hibareg Yesus wabuhuk ulug enele sahaltuk 
latfag. Sahaltuk latfag angge famen Yerusalem inaben Yesusen hiyag isibag 
ane holfareg we tem toho fano ane ehek ulug enekol hibag. Enekol haruken 
Allah ibam ngi inap arimanowen ap obog toho Yesus ibil ahasa ulug enekol 
hibareg wabuhuk pibag. 
19Hup atfagma Yesus otsi men o pumbuk inowen wilip atfareg suhuloho 
watfag. 

E ara ino fahet wene ibag ane 
(Mat 21:20-22) 

20Likiyamon e ara soluk hag ahen ino alma libareg yet harukmen e ino 
uwahet umanggenet ilim teg latfag. 
21Ilim tegma yet hibareg Petrusen Yesusen tam ibag ane fahet indi wenggel 
hibareg, ”Nowe, yet himin, e ara Haren pet tirikinon ino mondabi ilim 
atuk,” ibag. 
22Ari ibagma Yesusen, ”Allah fam hinindi wenggel haruk lamok,” ibag. 
23”Allah fam wirik toho wenggel harukon inowen heng timinon ari hikit 
toho og nuruhu peruk lit tom misig fam, ’In atmihinteg ikma hik toho 
wambin,’ uruk halug at ino Allahn og uruhu. 
24Sembahyang uruk lit heng tuhubon Allahn tem toho og nisahu ulug 
wenggel haruk lamuhupmu Aren og hisahu ihi ane ari holeg lamok,” ibag. 

25”Hunundaman honori fahet honolok haruk lahebon sembahyang uk oho 
lit in amuhupteg henembolma umbusuhup. Henembolma umbusuhupmu 
Hinikni poholmonen oho hiren siyag ane turuk lahebon ari ambolma 
umbusuhu. 
26Henembolma umbusuhup fugmu Hinikni poholmonen oho hiren siyag ane 
turuk lahebon eke ambolma umbusuhu fug,” ulug hiyag isibag. 

San hineyap haptisi ulug Yesus umung hibag ane 
(Mat 21:23-27; Luk 20:1-8) 

27Ari ibareg Yesus otsi men nin o Yerusalem libag. Libareg Allah ibam 
kibareg weregma Allah ibam ngi inap onowesi men Musa wene onoluk inap 
men Yahudi inap onowesi men Yesus ambeg watfag. 
28Watfareg, ”Nungge famen hine atikinteg turuk lahen? Haren turuk lahen 
ane aru san hineyap haptisimu mun ane man ane turuk lahen?” ulug kapal 
hibag. 
29Ari ulug kapal hibagma Yesusen, ”Anden oho hit hunubam il misig kapal 
hisamin. An nele atog walihipmu nineyap naptisiyon ari fahet Anden oho 
fag toho hiyag hisamin,” ibag. 
30”Ap ikma pilap eneptuk latisi ahun Yohanes ino Allahn monde fik waharisi 
ano, we aben monde ferusa ano, hiren oho hiyag nemek,” ibag. 
31Ari ibagma it enele enemu sahaltuk lit, ”Allahn monde fik waharisi ulmu 
Aren te, ’Nungge fahet ele holtikip fug?’ ulug nit nunubam imisi,” pibag. 
32”Aben monde ferusa ila angge famen ap winonen pet nenebuk nowen ulug 
nenekol,” ibareg enele eleg angge welatfag. Ap obog toho arimanowen 
Yohanes ino fahet Allahn uruk latisi ane hiyag nisaruk latisi peruk latfag. 
Ari peruk ulug nenekol pibag. 
33Nenekol peruk lit Yesus fam, ”Nenepeleg,” ibag. Nenepeleg ibagma 
Yesusen, ”Nenepeleg ehepma An nineyap naptisiyon ino fahet oho hiyag 
hisamin fug,” ibag. 

Markus 12 

Anggur yabuk foroho inap fahet ele indit toho hiyag isibag ane 
(Mat 21:33-46; Luk 20:9-19) 

1 Welatfareg Yesusen ele indit toho hiyag isaruk lit, ”Ap ekeyen hele anggur 
yabukmu yatisi. Yatisireg elehet walinggoho oho ferisireg kou ahaluwe pete 
roho pilaptukon irisireg yabuk foroho ahun fahet e pila roho o palimu wiri 
fik laharisi. Laharisireg yabuk aru foroho lamuhup ulug ap hiyag isarisireg 
yatma larisi. 
2Larisireg wereg lit ketiya anggen momi ririsi lit teg perisireg, ’Anggen eke 
wak lamihin,’ ulug ot eke monde ferisimu yabuk foroho inap enembeg 
waharisi. 
3Waharisimu yabuk foroho inap arimanowen waroho ebe enehangge 
yanggaltusa. 
4Yanggaltusama nin fobik ot eke yabuk foroho inap enembeg monde ferisi. 
Monde ferisimu unggul arap toho waroho pet turusareg yanggaltusa. 
5Yanggaltusama nin fobik ap eke monde ferisimu ap ino pinggi ware 
feserusa. Ware feserusama nin fobik ap eke mon eneptisimu nin tog sinat 
unusuruk lit nin pinggi unusurusa.” 
6”Unusurusama ngi ahun men amloho misig indi reg latisiyon ino eneg 
welatisi. An namloho fahet enekol halusa ulug fobik amloho monde ferisi. 
7Monde ferisimu ap yabuk foroho inap arimanowen, ’Ngi aruhuwon ino aru 
waharuk,’ il laruk lit, ’Yabuk aru nit amuhuken at ware fusul,’ uruk latusa. 
8Ware fusul urusareg sen harusareg pinggi waroho elehet selma hik isarusa,” 
ulug Yesusen ele indit toho hiyag isibag. 
9Ari ulug hiyag isibareg, ”Yabuk ngi ahun ino ibam waruhureg it ap arimano 
nanggin enebuhu,” ibag. ”Wahil laruk lit foroho inap arimano unusuhureg 
yabuk ino ap winon hiyag isahu,” ibag. 
10”Allah wene indam haharoho imbibahon Anden iminon tu holtikip fug? 
’Helep elehet wituk inaben helep eke siyag ulug hik isarusa. Hik isaruson 
ino elehet ubule atisi. 

11Ubule atisiyon ari Ninikni Allahn emberisi. Emberisiyon ari fano emberisi 
peruk lahe.’ Haharoho imbibag ane aru holtikip fug?” ulug kapal isibag. 
12Ari ulug kapal isibagma it Yahudi inaben indit toho ehekon ari nit 
nunubahet ehek ulug Yesus senebul ulug tibag anggeyen ap anggolo 
werehen enekolen embeselug libag. 

Hun Kaisar uang og um hag teg ane 
(Mat 22:15-22; Luk 20:20-26) 

13It libagma Farisi inap men Herodes otsi menen, ”Yesus weregma lalihipteg 
fano ane imisi ano siyag ane imisi ano ulug aluwat halihip,” ulug ap mon 
enepfag. 
14Mon enepfagma ambeg watfareg, ”Nonowe, Hat hele wirik toho uruk 
lahen. Hat ap fahet hakol eleg toho hiyag isaruk lahen. Ap tu fanowon tu 
siyahon ulug onorohole kim enebuk fug anggeyen Allah undaman peruk ane 
hikit toho wirik toho ap hiyag isaruk lahen. Misig kapal huyulon fahet hiyag 
nisamihin: Kaisar ap suwon inowen uang heng neneptikim og um teg ano, 
og um fug teg ano, og umuhuk ano, og umuhuk fug ano?” ulug umung 
hibag. 
15Umung hibagma Yesusen iren urukon tu enele si uruk ulug oluk atfareg, 
”Nungge fahet wal niyaruk lahep. Uang anggen misig ari hinanggoho og 
nirik maniyek,” ibagma hinanggoho og itfag. 
16Og itfagma Yesusen, ”Tu sa orohole ilit teg? Sa unuk hahareg,” il larikim 
iren, ”Hun Kaisar suwon ino orohole men unuk men ilit toho hahareg,” ibag. 
17Ibagma Yesusen, ”Kaisar og um tohon at og umuhup. Allah og um tohon 
Allah og umuhup,” ibag. Ari ibahon fahet enekol hibag. 

Ap warehon onoluk amuhubon fahet ibag ane 
(Mat 22:23-33; Luk 20:27-40) 

18 Misihim Saduki inap ap warehon fobik onoluk amuhup fug peruk inap 
arimano Yesus ambeg watfareg, 

19”Nonowe, Musan suwesingga hahatuk lit, ’Ap ekeyen malik indag ta fug 
angge uhe tuhum angge lin isalug war atuk halug at ot inowen nowe 
ubalmangge indag tahuk ulug hilahu,’ ulug haharoho imbibag. 
20Suwesingga haharoho imbibahon fahet tot kapal huyul: Ap misig 
amlohokisi enebe sabiren welatusa. Monggiyonen hiyap eke hilarisireg 
malik indag ta fug angge war atisi. 
21War atisimu monggiyon ombolimon inowen hiyap ino hilarisireg ar oho 
umalik indag ta fug anggeyen war atisi. It war atusa hag toho hinahanehon 
ino oho ambi roho war atisi. 
22Ari roho ap sabiren itano malik indag ta fug angge war atusama hiyap ino 
oho fobik war atisi. 
23Ap warehon fobik onoluk amuhup sambil hiyap ino it sabirenen oho latusa 
angge famen ap sabiren itano keyonen ngi roho oho laruhu?” ulug umung 
hibag. 
24Ari ulug umung hibagma Yesusen, ”Hiren hiyag nerehep ane ari Allah 
wene haharoho imbibahon henepelehen, At inggik ineyon ino oho 
henepelehen ket-ker ane uruk lahep,” ibag. 
25”Ap warehon onoluk amuhupteg hiyap hilaruk lit onggoma waruk lit 
welamuhup fug, Allah otsi poholmon malaikat hag toho welamuhup,” ibag. 
26”Ap warehon onoluk amuhup ulug Musan haharoho imbibahon harikip 
fug? Musa ino e folim iraham weregma Allahn te at ubam, ’Abraham men 
Ishak men Yakub men Inikni Allah An welahi,’ ibag ulug haharoho 
imbibahon harikip fug? 
27Allah ap warehon Inikni fug, ap onoluk werehon Inikni. Hit ket-ker ane 
anggolo uruk lahep,” ibag. 

Komo enepfag ane keyon fano reg ulug Yesus kapal hibag ane 
(Mat 22:34-40; Luk 10:25-28) 

28It enele urukmu Musa wene oluk ahun misihen hol hibag. Hol hibareg 
Yesusen tem toho hiyag esehek pibareg, ”Allahn ari roho tuhup ulug komo 
enepfag ane alem ke palimu wereg?” ulug Yesus umung hibag. 
29 Umung hibagma Yesusen, ”Komo nenepfag ane alem iminon aru, ’Hit 
Israel hinap holeg lamok. Ninikni Allah we misig, At ino eneg Ninikni. 
30Hinikni Allah hunundaman hinindi reg lamok, hinindimuwen hinindi reg 
lit hinine roho seneg lamok.’ 
31Komo nenepfag ane eke tu men ambi rohon aru hiyag hisamin, ’Hit min 
welahebon arimano hit hininggareg hinindi reg lahep hag toho hinindi 
enesug lamok.’ Wene alem palimuwon we ita, eke eleg,” ibag. 
32 Ari ibagma Musa wene oluk ahun inowen, ”Nowe, Hat we tem toho hele 
wirik toho ehen. Allah At misig eneg wereg, eke eleg. 
33Allah unundaman inindi reg lit inindimu wenggel haruk lit, inine roho 
seneg lit wereg inap arimano fano. Ap it men werehon arimano oho 
ininggareg inindi reg hag toho inindi enesug lit wereg inap arimano fano. 
Allah fahet wam waroho hubu lahaptukon men mun angge man angge At 
fahet emberukon men we tot apma reg,” ibag. 
34Ari ibagma Yesusen ap aru indi anggat teg lit ehek pibareg, ”Hat te Allah 
wereg ambeg horogma welahen,” ibag. Ari ibagma ap arimanowen enekolen 
fobik umung hibag fug. 

Mesias ino Daud amloho ano owe ano ulug kapal isibag ane 
(Mat 22:41-46; Luk 20:41-44) 

35Welatfareg Allah ibamen Yesusen wene hiyag isaruk lit, ”Musa wene 
onoluk inaben Mesias ino Daud amloho urukon ari nungge fahet uruk?” 
ibag. 
36”Allah hime Daud ubam weregma at ino inggarehen ele uruk lit, ’Nikni 
palimu werehon inowen Hat men seli roho welahebon arimano huyug apma 
umbuhuken ninggik pikit fil tiya hur arik ma ulug an Nikni hiyag itisi,’ ulug 
haharoho imbibag. 

37Dauren ari uruk lit inggarehen te Mesias ino an Nikni uruk angge famen 
Mesias ino Daud amloho urukon ari nungge fahet uruk?” ulug hiyag isibag. 
Hiyag isibagma ap luhaloho welatfahon arimanowen Yesus ele urukmu 
holeg lit unundama enehiyeg toho welatfag. 

Musa wene onoluk inap enele holuk fug ulug hiyag isibag ane 
(Mat 23:5-7; Luk 20:45-47) 

38 Yesusen wene eke hiyag isaruk lit, ”Musa wene onoluk inap enele holuk 
fug. Enesum yaron wan toho laruk inap, mun angge man angge ayeg waroho 
wak kuruk ambeg lalug aben wel neneptuk lit hi nenebukag peruk inap 
enele holuk fug,” ibag. 
39”It arimano sembahyang uruk ibam kulug lehoma hur atuk lit seni esetuk 
ambehen oho lehoma hur amul eneg peruk. 
40Suburu enebit naruk hag toho hiyap yuwohon enenggengge inibam 
werehon feleng toho hilaruk. Aben fano helehesa ukag ulug sembahyang 
yaron uruk angge famen Allahn hit siyag ulug lukuram unubam sipuk 
tuhureg mondabi siyahap enebuhu,” ibag. 

Hiyap yuwohonen Allah fahet imbibag ane 
(Luk 21:1-4) 

41Ari ibareg Allah fahet uang emberuk ambeg Yesus horogma hur atfareg 
ap anggolowen uang emberukmu yer isaruk latfag. Yer isarukmen ap 
suwonen uang anggolo emberuk latfag. 
42Emberukmu hiyap yuwohon misig at angge elehon watfareg uang anggen 
piren imbik kuruk latfag. 
43Imbik kuruk latfagma Yesusen notsi tiya maniyek ulug wol enepfareg, 
”Hiyap yuwohon aru angge eleg angge famen su roho embehek. Ap obog 
toho aruman tor angge embehesa, ari we tem toho ihi,” ibag. 
44”Iren enengge anggolo werehon olma umbat talug we tot embehesa. Hiyap 
aru angge eleg angge famen uang suburu heng toho nahuk ulug fet taluhon 
itano obog toho embehek,” ibag. 

Markus 13 

Allah ibam halog tuhup ulug hiyag isibag ane 
(Mat 24:1-2; Luk 21:5-6) 

1Allah ibamen wilip atfareg Yesus ot misihen, ”Nowe, helep humon fam o 
humon wirig ibam tu nakol,” ibag. 
2Ari ibagma Yesusen, ”O humon aru haruk lahen? Helep yaho fibahon 
palimu werehon misig oho welaruhu fug, we obog halog toho wambuhu,” 
ibag. 

Siyag-siyag ane turuk lamuhup ulug hiyag isibag ane 
(Mat 24:3-14; Luk 21:7-19) 

3Ari ibareg Yesus Zaitun punumu lahibareg Allah ibam lema fil hur arik 
libagma Petrus men Yohanes men Yakobus men Andreas men itanowen 
nenemu tuman umung hul pibareg, 
4”Nonowe, ehenon ari nosambil tuhuwon fahet ehen? Ari teko lahu sambil 
yoho puhuken nungge ane yet hahukteg nonoluk aruhu?” ulug Yesus umung 
hibag. 
5Umung hibagma Yesusen, ”Hit hinindi ninap henebuhup tohon hinindi 
honoluk toho welamuhup,” ibag. 
6”Ap anggolo wamuhupteg An nunuk uruk lit, ’Kristus waruhu uruk lahebon 
ino an wahi,’ uruk lit ap anggolo inindi ninap enebuhup,” ibag. 
7”Horogma yatma tog aptuk urukmu holuhupteg hinindi henekol toho 
welamuhup fug. Allahn ari roho tukag peruken aben ari roho turuk 
lamuhup. Ari roho tuhup angge famen pohol miningon kinang miningon 
eleg aruhu li ino folo-folo horog aruhu fug,” ibag. 
8”O pumbuk ekeyen pumbuk eke min tog abul ulug in atug laruk lamuhup. 
Ap misig otsiyen ap eke otsi men tog abul ulug laruk lamuhup. Ari turukmu 
o mek umu filen ahamu filen waharuk lit suburu obok inam aruhu. Hiyap 
malik enderik oho lit ahum fato ruruk ane ket ak teberuk hag toho ap 
siyahap eneptuk ane ebenam aruhu,” ibag. 
9 ”Hinindi anggat toho wereg lit honoluk toho welamuhup. Hit hininggik 
hele waroho ap suwon palu roho wereg ambeg hondog heneplug lahupteg 



2731 

 

 
ALLAH WENE 

© 2018, Indonesian Bible Society. 
 

 
 

 

Yahudi inap sembahyang uruk ambehen e paleg fam hunusuhup. At otsi 
wereg ulug hininggik hele waroho ap suwon men kinang seneg inap men 
wereg ambeg hondog heneplug lahupmu hiren An nunuk fahet fag toho 
hiyag isaruk lamuhup,” ibag. 
10”Fobik teko lahu sambil uwan inam atuk elegma wene fanowon ap kema-
kema werehon obog tohowen tam holukag ulug hiyag isa lahup,” ibag. 
11”Hit hininggik hele waroho ap suwon enembeg hondog henebuhupmu 
nungge ul ulug hinindi anggin toho welamuhup fug. O ino sambil hit henele 
uhup ane ari Allah hime fanowon inowen tu ilihip ulug hinindimu hiyag 
hisahuwon ari uhup,” ibag. 
12”Areyen nare pinggi ware fusukag ulug huruwe lahu. Ikniyen namloho 
pinggi ware fusukag ulug huruwe lahu. Umalikisiyen iknisi isingasi fam 
enele siyag toho uruk lit unusukag ulug huruwe lahup. 
13At otsi wereg ulug ap obog tohowen hit fahet ninirim uruk lit unundaman 
onolok hahup. Onolok hahup angge famen hit hinindi yuk tuk fug angge 
yuwag toho welamuhup halug Allahn fanowap henebuhureg hondog 
henebuhu,” ibag. 

Siyag angge welaruhuwon fahet ibag ane 
(Mat 24:15-28; Luk 21:20-24) 

14 Ap san suwesingga aru kim haruk lit indimu oluk toho welaruhu, ”Siyag 
angge mun angge man angge siyahap turukon welam fug teg ambeg 
weregma yet hahupteg ap o Yudea welamuhubon arimano folo-folo wilip 
amuhupteg punumu lahakup. 
15O hinawi welamuhubon arimano folo-folo hik toho wilip amuhupteg 
nenengge olma werehon hulul ulug kuhup fug. 
16Ap yabukmu welamuhubon arimano nenesum olma werehon hulul ulug 
suhulik wamuhup fug,” ibag. 
17”Ari tuhup sambil ino hiyap malik fet taluhon men ag mondotukon men 
arimano anggolo siyag amuhup. 

18Ari roho teko lahu ane ari o sun turuk li inam aruhu rohon sembahyang 
uruk lamuhup. 
19Ari tuhu sambil ino ap anggolo siyag amuhup ane Allahn pohol kinang 
wal tibag sambilen tibag fug ane ketiya oho teko laruk eleg ane fobik oho 
teko lahu fug. 
20Ap kinangmon siyag amuhup ane ari Allahn il horohap telep fugmu ap 
kinangma werehon misig oho fano oluk welalep fug. Allahn an numaliki 
mumal tarikikon arimano fano welamag ulug ap siyahap eneptuk ane il 
horohap tuhu,” ulug hiyag isibag. 
21”O ino sambil ap ekeyen hit hiyag hisaruk lit, ’Mesias ino tuma wahama 
yet hemek’, ekeyen, ’Lumu wahama yet hemek,’ urukmu holuhupteg enele 
tem toho uruk puhup fug. 
22Enele si uruk inap arimanowen henembeg wamuhupteg at ekeyen, ’An 
Mesias ino wahi,’ urukmu at ekeyen, ’An Allahn peruk ane hiyag isaruk 
nahun nabi wahi,’ uruk lamuhup. Ari uruk lit Allahn an numalikisi amuhup 
ulug mumal eneptisiyon arimano inindi ninap enebul ulug ap arimanowen 
poholmonen turuk ane ulug enele si ane ouk warukon hihir enebil laruk 
lamuhup. 
23Ari roho turukon fahet hinindi anggat toho yet teg lamuhup. Mun ane man 
ane teko lahu ane fahet Anden uwanma tam hiyag hisihi,” ibag. 

Yesus waruhu ane fahet sak fam indit toho hiyag isibag ane 
(Mat 24:29-36; Luk 21:25-33) 

24 ”Ari roho tuhu sambil ino ap anggolo siyag amuhupmu mo kun aruhureg 
pikalem hik aruhu, 
25suhal poholman loloho wamburuk lit pohol ine werehon ari yuk tuhu. 
26Yuk tuhumu At ap atfahon ino o hina apmane waharukmu yet hahup. At 
ino ine roho ebene umbagpag toho waharukmu yet hahup. 

27Yet hahupmu Aren otsi poholmon malaikat mon enebuhureg Allahn 
mumal eneptisiyon arimano yali fil werehon men hubula fil werehon men 
pohol alma kinang alma palu enebik lahu,” ibag. 
28”Sak fam wene indit toho hiyag hisamin. Sak alit anggolo yinggiltukmu 
yet halug sak li warik ohoreg uruk lahep. 
29Sak li waharukmu haruk lahep hag toho Anden ihi ane ari yet teg 
lamuhup. Hiyag hisihi ane turukmu yet hahupteg ketiya ebe horogma 
waharuk ulug honoluk aruhu. 
30Ap ketiya tuma welahebon uwan war am fug angge welamuhupmu Anden 
hiyag hisihi ane ari teko lahu, ihiyon ari tem toho ihi. 
31Pohol men kinang men eleg aruhu angge famen nele uruk lahiyon ari eneg 
eleg aruhu fug,” ibag. 
32 ”Ari roho tuhu ane ari ke sambil tuhu ulug ap obog toho arimano misihen 
oho oluk teg eleg. Allah otsi malaikat poholmon men inggareg amloho men 
enepeleg teg lit weregma Ninikni Allah inggareg eneg oluk teg lit wereg.” 

Hinindi honoluk toho welamuhup ulug komo enepfag ane 

33”Ari tuhuwon ke sambil tuhu ulug hit henepeleg teg lit welahepma yet teg 
lit hinindimu honoluk toho welamuhup. 
34At waruhuwon ino ap misig hag toho wereg: Ap ino ibam embeselug 
yatma lik oho lit amingmingangge fam, ’Hiren an nibam ngi roho foroho 
lamuhup,’ irisireg, ’Ari-ari turuk lamuhup,’ ulug hiyag isalug sok ngi ahun 
fam, ’Hindimu holuk teg lit welamok,’ irisi,” ulug hiyag isibag. 
35”Hit hinindimu honoluk teg lit welamuhup. Ngi ahun ino waruhu li hit 
henepeleg, hupmu waruhu ano, hubanggo waruhu ano, suwe ele irikim 
waruhu ano, likiya waruhu ano, waruhu sambil ari hit henepeleg. 
36At waruhuwon hit nohorukmu waruhu rohon hinindimu honoluk toho 
welamuhup. 

37Hit fam ihiyon ari ap obog toho fam hiyag hisaruk lahi: Hinindimu 
honoluk toho welamuhup,” ibag. 

Markus 14 

Yesus wabuhuk ulug wenggeltuk latfag ane 
(Mat 26:1-5; Luk 22:1-2; Yoh 11:45-53) 

1 Yahudi inaben suburu roti sig elehon nahuk sul Paskah ino o ha tuhuk 
ulug uwanma o pirenam welatfag. Uwan wereg lit Allah ibam ngi inap 
onowesi men Musa wene onoluk inap menen, ”Yesus hiriki-hirako 
nangginoho senebuhukteg wabuhuk,” ulug enele sahaltuk latfag. 
2Enele sahaltuk lit, ”Ap anggolo Yesus ibil amuhupteg enele anggolo uhup 
tohon Paskah tuhuk sambil fug,” uruk latfag. 

Ahaluwe amben fanowon Yesus fam hilili fisibag ane 
(Mat 26:6-13; Yoh 12:1-8) 

3 Uruk latfagma Yesus o Betania Simon ahap yowilangge reg latfag ahun ino 
ibam kibag. Kibareg suburu naruk lit weregman hiyap eke ahaluwe amben 
fanowon onggo palimu rohon fam wibareg kubag fam hinanggoho seneko 
walug kik watfag. Kik watfareg kubag abilit husoho ahaluwe ino Yesus 
unggulmu hilili fisibag. 
4Hilili fisibagma ap welatfahon arimanowen, ”Ahaluwe fanowon ari nungge 
fahet hasangge hilili fesehek,” ulug inindimu onolok hibag. 
5”Ahaluwe ari fahet uang perak teng-teng angge 300 ayeg waroho welepteg 
uang ari ap enengge elehon og eselepma fano,” uruk lit hiyap ino pet tibag. 
6Pet tibagma Yesusen, ”Imbisiyek, nungge fahet hiyap aru pet turuk lit indi 
siyahap turuk lahep? An nubam tehek ane fano ane tehek,” ibag. 
7”Ap enengge elehon likiya hupmu hit men welamuhuben hininggareg 
hinindiyen unubam fano ane tuk teg lahep. An mondabi hit men noluk 
welaruhuk fug. 
8Aren tehekon tuk teg ane tehek. Fobik nebe warehon owikmu kilap 
nabuhuben aren atam ahaluwe fam puhun toho umag nabehek,” ibag. 

9”Allah wene mun ibam man ibam hiyag isaruk lit hiyap tuwen tehek ane 
fahet hiyag isaruk lamuhup. Hiyag isaruk lamuhupmu hiyap tuwen tehek 
ane fahet ap winonen wenggel haruk lamuhup. Ihi ane ari we tem toho ihi,” 
ibag. 

Yudasen Yesus hirahoma lahumu hiyag hisahuk ibag ane 
(Mat 26:14-16; Luk 22:3-6) 

10Welatfagma Yudas Iskariot Yesus otsi nisanggowen itano misihen Allah 
ibam ngi inap onowesi enembeg libareg, ”Yesus hirahoma lahumu an 
huruwe waruhuk,” ulug hiyag isibag. 
11Hiyag isibagma hol hibareg enehiyeg hibareg, ”Uang onggo og humuhuk,” 
ibag. Og humuhuk ibagma Yudas ino Yesus hirahoma lahumu huruwe lahuk 
ulug undaman wenggeltuk lit welatfag. 

Yesus otsi men wam Paskah esetfareg nibag ane 
(Mat 26:17-25; Luk 22:7-14, 21-23; Yoh 13:21-30) 

12Welatfagma suburu roti sig elehon naruk sul ino sehelet teg lit wam domba 
Paskah esetuk sul ino wereg lit Yesus otsiyen te, ”Nonowe, wam domba 
Paskah o kema nulen eserik lalusa peruk lahen?” ulug Onowe umung hibag. 
13Umung hibagma Yesusen otsi piren fam, ”O pumbuk keyen lalihipteg ap 
ik hinanggulug larikim halihipteg ombolim mutug lalihip,” ulug otsi hiyag 
isibag. 
14”Ap ino ombolim mutug lalihipteg olma kimisimu o ari ngi ahun fam 
henele ilihip,” ibag. ”Nonoweyen te, ’An notsi min wam domba Paskah 
osoko o keyen nul?’ ehek ilihip. 
15Ari ilihipmu o suwon mun angge man angge wereg ibam ari hiyag 
hisamisi. Hiyag hisamisimu o inowen wam domba isag neneplihip,” ulug 
otsi itano mon enepfag. 
16Mon enepfagma o pumbuk ino libareg Yesusen ari wereg ibag ane roho 
weregma libareg wam Paskah esetfag. 
17Esetfagma hup atfagma Yesus otsi nisanggowen min o ino kibag. 

18Kibareg Yesus otsi men hur atfareg suburu naruk lit weregma Yesusen, 
”Hit An men suburu kuroho naruk lahebon aruma misihen An nuwabukag 
ulug huruwe lamin peruk lit wereg ane ari tem toho noluk teg lahi,” ibag. 
19Ari ibagma otsiyen san ulug inindi anggin atfareg enele uruk lit, ”Nowe, 
an fahet ehen ano?” ulug enebe wal tanehen Yesus kapal haruk latfagma 
20Yesusen, ”Hit notsi nisanggowen welahebon ariya misihen fahet ihi. 
Suburu an min kuroho narukon inowen,” ibag. 
21”At ap atfahon ino Allah wene atam haharoho imbibahon hikit toho war 
aruhu. Wabukag ulug huruwe lamisi ahun ino at te siyag. Isingan endetep 
fugmen fano,” ibag. 

Nebe tu, namep tu ulug Yesusen otsi og isibag ane 
(Mat 26:26-29; Luk 22:15-20; 1Kor 11:23-25) 

22Ari ibareg it narukmu Yesusen suburu roti seneg lit sembahyang ibareg 
kuroho og isaruk lit, ”Ti, An nebe tu nalihip,” ibag. 
23Ibareg og isibareg kubag seneg lit sembahyang ibareg hinanggoho og 
isibagma it arimano obog toho nibag. 
24Narukmu Yesusen, ”An namep tu, ap anggolo fahet namep aru wilip 
aruhu. Namep wilip atukmu yet niyahupteg Allahn fanowap henebuhuk 
ibag ane tem toho ibag peruk lamuhup,” ibag. 
25”Anggur ahaluwe fobik aruman nahuk fug. We Allah weregma wereg lit 
eneg ahaluwe keron nahuk. Ihi ane ari tem toho ihi,” ibag. 

Petrusen awiya wamisi ulug Yesusen hiyag isibag ane 
(Mat 26:30-35; Luk 22:31-34; Yoh 13:36-38) 

26Tem toho ihi ibareg Allah asini yunggulfareg Zaitun punumu lul ulug wilip 
atfag. 
27Wilip atfareg Yesusen it unubam, ”Hit obog tohowen An fahet At ninirim 
ilihip. Allah wene tam haharoho imbibahon fam, ’Wam domba inikni ware 
fesuhukmu umaliki linggik-longgo uhup,’ ulug haharoho imbibag ane hikit 
toho hiren ninirim ilihip,” ibag. 

28Ari ibareg, ”An noluk aruhukteg hit henelukema An o Galilea lahuk,” ibag. 
29Ari ibagma Petrusen, ”It obog toho aruman Hat fahet ninirim uruk isalug 
anden ari imin fug,” ibag. 
30Ari ibagma Yesusen, ”Yoho hubanggo suwe ayam ele pirenam uk fugmu 
haren hinahanam ap ino napeleg ulug awiya wamihin. Ari tem toho hiyag 
hutuk lahi,” ibag. 
31Ari ibagma Petrusen nin eke ele uruk lit, ”Haret andet pinggi nunusuk oho 
turukmu ap ino napeleg ulug awiya wahuk fug,” ibagma aren ibahon ino 
hag toho it obog tohowen uruk latfag. 

Yesusen o Getsemani sembahyang ibag ane 
(Mat 26:36-46; Luk 22:39-46) 

32Ari il-il Yesus otsi men o Getsemani libag. Libareg Yesusen otsi unubam, 
”An sembahyang ik laminen hit tuma heriyeg lit welatihip,” ibag. 
33Welatihip ibareg Petrus men Yakobus men Yohanes men hondog eneplug 
libareg indi pong-pong angge turuk lit akol hibag. 
34Akol hibareg, ”An war atmin ulug nindi anggin haruk lahireg hit tuma 
wereg lit hinil wirik toho welamek,” ibag. 
35Hinil wirik toho welamek ibareg sembahyang imin ulug horog tot libareg 
kinangma hur atfareg yoho nuwabuson ari numbahamihin halug 
numbahamihin ulug Allah fam sembahyang uruk lit, 
36”Niyon, Nikni, Haren mun angge man angge tehen ha reg. Ik kubag fam 
naminon ari namin fuhen hilak watnihin. Anden perukon fam fug, we Haren 
peruk lahenon fam hilak watnihin,” ulug Allah fam sembahyang ibag. 
37Ari ibareg otsi imbisibag ambeg itano watfareg otsi kim isarukmen 
nohoruk latfag. Nohoruk latfagma Petrus fam, ”Simon, hat nohoruk lahen? 
We tot hil wirik toho welam fug teg lahen?” ulug kapal hibag. 
38”Hinil wirik toho welamek. Siyahon inowen hinindi ninap henebik 
waharuken sembahyang uruk lamek. Hinindimuwen tehe ha reg peruk 

lahep angge famen henebeyen tehep ha fug tehen sembahyang uruk lamek,” 
ibag. 
39Ari ibareg nin horog tot libareg sembahyang uruk lit atam ibag ane ino 
fobik oho ambi ane ibag. 
40Ibareg nin watfareg otsi atam nohoruk latfag hag toho nohorukmu 
watfareg, ”Nungge fahet nohoruk lahep?” ibagma nungge-nungge uk fug teg 
lahe ulug enele eleg angge welatfag. 
41Enele eleg angge welatfagma inggik hinahaneg angge sembahyang ik 
libareg watfareg, ”Ketiya kel taruk lit nohoruk eneg lahep? We ita hiyag 
hisihi. An nuwabuhup irikikon yoho nuwabuk ohoreg. At ap atfahon ino 
senebusareg ap siyag ane turuk inap enembeg hondoko imbik lalusa,” ibag. 
42”At wabukag ulug huruwe laha ahun inowen hondog eneplug horogma 
waharuken luk ohon, in amek,” ibag. 

Yesus inggik hele watfag ane 
(Mat 26:47-56; Luk 22:47-53; Yoh 18:1-11) 

43Yesusen otsi unubam ele irikim ot nisanggowen itano misig unuk Yudas 
inowen ap karohet eyet seneg latfahon anggolo roho hondog eneplug 
waharuk latfag. Ap anggolo waharuk latfahon arimano Allah ibam ngi inap 
onowesi men Musa wene onoluk inap men ap suwon menen mon enepfagma 
waharuk latfag. 
44Kema waharuk lit Yudasen, ”Anden mako pug toho hi riminon ari hiren 
senetihipteg hele waroho walug lalihip,” ulug hiyag isil waharuk latfag. 
45Waharuk latfagma Yudas ino Yesus iraham libareg, ”Nowe,” uruk lit mako 
pug toho hi ribag. 
46Hi ririkim itano iren senetfareg inggik hele watfag. 
47Inggik hele watikim itano Yesus min ambiyeg welatfag inap arimano 
misihen Allah ibam ngi inap onowe suwon amingmingangge ino karog fam 
isanggo kong tibag. 

48Isanggo kong tibagma Yesusen, ”Tahanangge ruruk inap senetuk hag toho 
ki nabul ulug karohet eyet seneko wahepteg ki nabehep,” ibag. 
49”Likiya hupmu Allah ibamen wene hiyag hisaruk latikikmu hit welatikip 
anggeyen sen naptikip fug. Hiren turuk lahebon ari atam suwesingga fam 
haharoho imbibahon hikit toho turuk lahep,” ibag. 
50Yesusen ari irikim otsi obog toho At embeselug hirag-hirag laruk latfag. 
51Laruk latfagma malik kabiniyon misig sum ebemon eneg wan toho Yesus 
ombolim laruk latfag. Ombolim laruk latfagma iren at senebul ulug 
turukmen 
52sum ino hog toho embeselug abiye hirag atfareg longgo ibag. 

Ap suwon palu ribag ambeg Yesus hondoholug libag ane 
(Mat 26:57-68; Luk 22:54-55, 63-71; Yoh 18:12-14, 19-24) 

53Longgo ibagma it arimanowen Yesus hondoholug Allah ibam ngi inap 
onowe suwon ambeg libag. Ambeg libagma Allah ibam ngi inap onowesi 
men ap suwon men Musa wene onoluk inap arimano obog toho luhal arik 
watfag. 
54Luhal arik watfagma Yesus hondoholug libag ambeg ino Petrus 
onombolim fobik libareg owahalma hur atfareg ap suwon ino 
amingmingangge min indok yet taruk latfag. 
55Yet taruk latfagma Allah ibam ngi inap onowesi men ap suwon men palu 
roho welatfahon arimanowen siyag-siyag ane nungge tirisiyon fahet ware 
fusul ulug ap unubam umung isaruk latfagma Yesusen siyag ane tibahon 
eleg latfagma hiyag isa fug teg latfag. 
56Ap anggolo rohowen enele si uruk lit siyag ane ari tirisi ulug hiyag isibag 
angge famen we misig ane uk fug angge alem ekeyon-ekeyon uruk lit 
eneleyen werehap turuk latfag. 
57Uruk latfagma ap piren in atfareg enele si uruk lit Yesusen ari irisi ane 
holtukuk ulug hiyag isibareg, 

58”Allah ibam aru aben witfahon halog tuhukteg aben wituk eleg toho o 
hinahanam wiruhuk irisi ane niren holtukuk,” ulug hiyag isibag. 
59Hiyag isarukmu kapal isibag angge famen misig ane uruk latfag fug, 
ekeyen amu ane ekeyen amu ane uruk latfag. 
60Ari uruk latfagma Allah ibam ngi inap onowe suwon ino pulmu in arik 
libareg, ”Iren ari irisi ulug hubam uruk ane enele atog wamihin fug?” ulug 
umung hibagma 
61Yesus ele eleg angge welatfag. Ele eleg angge welatfagma Allah ibam ngi 
inap onowe suwon inowen, ”Mesias niren Allah wel turuk laheyon ino 
amloho Hat welahen?” ulug umung hibagma 
62Yesusen, ”Ehenon ari An welahi,” ibag. ”At ap atfahon ino Allah ineyon 
inggik pikit fil heriyegma yet hahubon ino poholman hina fene wambik 
waharukmu yet hahup,” ibag. 
63Ari ibagma Allah ibam ngi inap onowe suwon ino indi oloken asum 
tararag tibareg, ”Aren siyag ane irisiyon fag tilihip ulug nungge fahet ap 
umung isaruk lahe,” ibag. 
64”Allah abug ehekon hiren holehepteg nungge peruk lahep?” ibagma iren 
te, ”Niren peruk laheyon ari war amag peruk lahe,” ibag. 
65Ari ibagma ap winonen wasubag At ubam sup isibareg orohole sale 
fisibareg ininggik yinggilig watuk lit, ”San huwarehek, hiyag nisimin,” uruk 
latfag. Ari urukmu ap suwon ino otsiyen oho Yesus orohole ke watuk latfag. 

Petrusen Yesus napeleg ulug awiya wibag ane 
(Mat 26:69-75; Luk 22:56-62; Yoh 18:15-18, 25-27) 

66Yesus watikim Petrus owahalma silimu wereg latfag. Wereg latfagma 
Allah ibam ngi inap onowe suwon ino amingmingangge hiyap angge misig 
Petrus wereg ambeg watfag. 
67Watfareg Petrus indok yet tarukmu kim hibareg, ”Hat te Yesus Nazaret 
ahun ino min welatikin,” ibag. 

68Welatikin ibagma Petrusen, ”A, an napeleg, hat hele ehenon ari holihi 
fug,” ulug awiya wibareg silimu ino embeselug elehet sel fil libagma suwe 
ayam ele ibag. 
69Ele ibagma hiyap inowen at nin yet hibareg ap it ambiyeg welatfahon 
itano unubam, ”It men wereg latisiyon tu,” ulug hiyag isibag. 
70Hiyag isibagma Petrusen, ”A, an fug,” ulug nin eke awiya wibagma tot 
welatfareg it ambiyeg welatfahon arimanowen, ”Hat we tem it men wereg 
latikin, hat Galilea hahun,” ibag. 
71Ari ibagma Petrusen, ”Hiren ap unuk uruk lahebon ari we tem an 
napeleg,” ulug awiya wibareg lukuram sipuk tibagma 
72suwe ayam ele nin eke ibag. Ele nin eke ibagma Petrus inowen Yesusen 
atam ibag ane ari, ”Suwe ele pirenam uk fugmu haren hinahanam an 
napeleg ulug awiya wamihin,” ehek ane tem toho ehek ulug oluk atfareg 
uba yatuk latfag. 

Markus 15 

Pontius Pilatus ambeg Yesus hondoholug libag ane 
(Mat 27:1-2, 11-14; Luk 23:1-5; Yoh 18:28-38) 

1Likiyamon it Allah ibam ngi inap onowesi men ap suwon men Musa wene 
onoluk inap men it ap suwon eneg luhal atfareg enele sahaltuk latfareg 
Yesus inggik hele waroho hondoholug libareg Pilatus ap suwon ino ambeg 
libag. 
2Ambeg libagma Pilatus inowen, ”Hat Yahudi inap onowe suwon welahen?” 
ulug umung hibagma Yesusen te, ”We ehen,” ibag. 
3Ehen ibagma Allah ibam ngi inap onowesi arimanowen, ”Aren siyag-siyag 
ane eneg turuk,” ulug Pilatus hiyag utuk latfag. 
4Hiyag utuk latfagma Pilatusen Yesus fam, ”Enele urukon atog wamihin 
fug? Hat hubahet siyag-siyag ane eneg turuk ulug urukon holtuk lahen fug?” 
ibag. 

5Holtuk lahen fug ibagma Yesus ele uk fug angge welatfagma Pilatus akol 
hibag. 

Yesus telmihin uruk latfag ane 
(Mat 27:15-26; Luk 23:13-25) 

6Wam Paskah esetuk latfag sul Yahudi inaben hun Pilatus ino fam ap inggik 
hele waroho foroho latfahon arimano misig nit lol nisimin ulug heng teheg 
tirikim aren wam Paskah naruk sambil ino li waharukon fam misig-misig lol 
eseheg turuk latfag. 
7O ino sambil ap eke unuk te Barabas inowen sehen seneg inap min tog 
aptuk lit ap eke pinggi ware fisibagma ori men ininggik hele waroho fer 
enesug latfag. 
8Fer enesug lit weregma Pilatus ambeg Yahudi inap anggolo libareg, ”Ap 
winon lol nisaruk latikin hag toho yoho eke misig lol nisamihin,” ulug heng 
tibag. 
9-10Heng tibagma Pilatusen Allah ibam ngi inap onowesi enehummu siyahen 
Yesus inggik hele waroho walug wahasa ulug undaman oluk atfareg, 
”Yahudi inap onowe suwon tu lol hisaminen uruk lahep?” ulug kapal isibag. 
11Kapal isibagma Allah ibam ngi inap onowesi arimanowen ap unubam 
milal eneptuk lit, ”Barabas lol nisimin iyek,” ulug enele ine roho ap hiyag 
isaruk latfag. 
12Ari uruk latfagma Pilatusen, ”Yahudi inap onowe suwon tu uruk lahebon 
ubam nangginoho timin, hiren hiyag nemek,” ibagma 
13enele hum toho uruk lit, ”Yesus aru e fam telmihin,” uruk latfag. 
14Uruk latfagma Pilatusen, ”Siyag ane nungge tirisimu uruk lahep,” ibagma 
iren enele obog toho uruk lit, ”Telmihin,” uruk latfag. 
15Telmihin eneg uruk latfagma Pilatusen Yahudi inap enehiyehap timin 
pibareg Barabas ino lol isibareg, ”Yesus ware feselihipteg e fam teltihiben 
hondoholug aliyek,” ulug amingmingangge fam hiyag isibag. 

Sehen seneg inaben Yesus inggaliyap turuk latfag ane 
(Mat 27:27-31; Yoh 19:2-3) 

16Ibagma sehen seneg inaben Pilatus ibam owahalma silimu Yesus hondoko 
imbik libareg sehen seneg inap obog toho maniyek ulug wol enepfareg 
17Yesus sum huluwon ap suwon asum ulug wan tibisibareg hele alog ahele 
sehene hag toho mase roho unggulmu kolog tibisibag. 
18Kolog tibisibareg ele ying turuk lit, ”Ninikni, Yahudi inap inikni suwon 
Hat,” ulug inggaliyap turuk latfag. 
19Inggaliyap turuk lit e paleg fam unggul arap heheg watuk lit wasubag 
ubam sup heheg alukema hur atuk lit ninikni ulug hi ruruk lit inggaliyap 
turuk latfag. 
20Inggaliyap turuk latfareg sum huluwon ino nonggole fisibareg inggareg 
asum wan tibisibareg e fam teltul ulug hondoholug libag. 

Yesus telfag ane 
(Mat 27:32-44; Luk 23:26, 33-43; Yoh 19:17-24) 

21 Hondoholug larukmen ap eke Kirene ahun misig unuk te Simon 
Aleksander men Rufus men inikni ino kema salkal ibag. Salkal ibareg Simon 
ino sehen seneg inaben senetfareg, ”Yesus teltul ahen tu ha rin,” ulug 
unggulmu ha ribisibareg hondoholug libag. 
22Hondoholug laruk latfareg Golgota silimu libag. Sili ari it enele roho 
Golgota, nit nenele roho unuk te ”Ap unggul uwag sili” welatfag. 
23Sili ino fam libareg sig turuk angge men ik anggur ahaluwe min mangno 
roho namisimu il fulug tukag ulug Yesus hinang itfag angge famen 
imbisibag. 
24 Imbisibagma Yesus ino e fam telfag. Telfareg Yesus asum huhul kul ulug, 
”Tu san hilamisi ari san hilamisi,” ulug enehangge hik tibag. 
25Likiya mo lahik waharikim Yesus e fam telfag. 
26Telfareg Yesusen Yahudi inap onowe suwon An welahi uruk latisi ane 
fahet ware fesehe ulug, ”Yahudi inap onowe suwon tu,” ulug At unggul 
palimu hahare fibag. 

27Hahare fibareg ap piren eke ap hirako unusil noruk latfahon itano e fam 
Yesus men ambiyeg tel eneptuk lit misig inggik pikit fil, misig inggik hare 
fil tel enepfag. 
28Tel enepfag ane ari fahet atam haharoho imbibahon aru, ”At ino siyag ane 
til noruk inap men ambi roho wereg,” ulug haharoho imbibahon ari hikir 
atfag. 
29 Tel enepfagma la wam turuk inap arimanowen unum hilik tibareg, ”Yoho, 
Allah ibam aru halog tuhukteg o hinahanam wuruhuk uruk latikin angge 
30Hat hamuwen windat talug e ari fene wambik ma,” ulug Yesus inggaliyap 
turuk latfag. 
31Yesus inggaliyap turuk latfagma Allah ibam ngi inap onowesi men Musa 
wene onoluk inap arimano menen oho, ”Ap winon hihir eneptuk latisi angge 
famen inggareg hihit ta fug teg,” ulug inggaliyap turuk latfag. 
32”An Israel inap ler enebuhuk uruk latisiyon ino Israel inap onowe suwon 
niren yet hulteg tem toho irisi pulen e fene wambik wamag,” uruk latfag. 
Uruk latfagma it piren Yesus min ambimu e fam tel enepfahon itanowen 
oho Yesus inggaliyap turuk latfag. 

Yesus war atfag ane 
(Mat 27:45-56; Luk 23:44-49; Yoh 19:28-30) 

33Inggaliyap turukmu mo anum pulmu weregma o mondabi obog toho hup 
atfareg fobik mo haya ririkim sakan tibag. 
34Mo haya regma Yesusen it enele roho, ”Eloi, Eloi lama sabak tani,” ulug 
ele hi roho ibag. Ibag ane ari nit nenele roho, ”Allah, Allah, nungge fahet 
An numbahalug lahenteg hiraho lit welahen?” ibag. 
35Ari ibagma ap welatfahon arimanowen hol hibareg, ”Holeg lamok, Elia 
wol turuk,” uruk latfag. 
36Ap ekeyen usande nuruhum hahon wak libareg anggur ahaluwe olokon 
sehelimu kila fibareg fili yaron fam hak tibibareg Yesus namisi ulug 



2745 

 

 
ALLAH WENE 

© 2018, Indonesian Bible Society. 
 

 
 

 

ambilikmu lahabe fibag. Lahabe fibagma, ”Yoho, Elia inowen At lisoho 
pilabe fik watnisiyen yet hul,” uruk latfag. 
37Ari urukmu Yesus ele hum toho uruk lit war atfag. 
38 Yesus war atukmu itano Allah ibam sum kebunggalma latuk asum pul ke 
pilang tibisik wambik watfag. 
39Sehen seneg inap onowe misig Yesus iraham unduhuk lit welatfahon 
inowen Yesus ari roho war atukmu yet hibareg, ”Yoho, ap aru tem toho 
Allah amloho war aha,” ibag. 
40 Yesus war atukmu hiyap anggolowen yatman yet teg latfag. Hiyap yet teg 
latfahon arimano enesehelimu welatfahon Maria o Magdala hiyap ino men, 
Yakobus toron ino men Yoses ino men inisinga Maria men, Salome men 
itanowen yer enesug latfag. 
41Yesus Galilea weregma hiyap itano At amingmingangge hag toho wereg 
lit let turuk latfag. Yesus Yerusalem larikim hiyap anggolo ombolim libahon 
arimano oho wereg latfag. 

Yesus ebe wareg angge owikmu kila fibag ane 
(Mat 27:57-61; Luk 23:50-56; Yoh 19:38-42) 

42Sono sembahyang uhuk ulug weregman hup atfagma 
43ap eke Arimatea ahun unuk Yusuf watfag. At ino Yahudi inap onowe 
sehelimuwon eke welatfag angge famen Allah ap obog toho Inikni aruhu 
ulug indi wenggel haruk lit welatfag. Sono sembahyang uhuk sambil 
welamuhuk ulug Pilatus ambeg akol eleg toho libareg, ”Yesus ebe warehon 
pilabe fik lamin,” ulug Pilatus fam heng tibag. 
44Pilatus fam heng tibagma Pilatusen ketiya telehesa angge famen folo-folo 
war aha pibareg, ”Sehen seneg inap onowe ino kapal haminen watnisi,” ulug 
wol tibag. Wol tibagma watfagma, ”Fahe war aha ano, horog ketiya war aha 
ano,” ulug umung hibag. 
45Umung hibagma sehen seneg ahun inowen, ”Fahe war aha,” ulug hiyag 
itfagma Pilatusen Yusuf fam, ”Ebe warehon ino hilalug lamihin,” ibag. 

46Hilalug lamihin ibagma Yusufen sum yanggowon fanowon onggo paloho 
wak libareg Yesus ebe warehon e fene pilabe fibareg sum ino fam yinggiloho 
owik eke ap warehon kila feruk ambeg kila fibag. Kila fibareg helep humon 
imbiloho owik elma lare fisibag. 
47Lare feserikim hiyap Maria Magdala hiyap ino men Yoses isinga Maria 
menen Yesus emberukmu yet hibag. 

Markus 16 

Hiyap owikmu libag ane 
(Mat 28:1-8; Luk 24:1-12; Yoh 20:1-10) 

1O sembahyang uruk sambil welatfareg hup atfagma Maria o Magdala hiyap 
ino men, Yakobus isinga Maria men, Salome men itanowen Yesus ebene are 
ribik lahuk ulug ahaluwe fanowon onggo paloho wak libag. 
2Wak libareg noholug likiyamon te hubet mo yatma waharikim sembahyang 
ibahon likiyamon ino owik Yesus kilapfag ambeg ino libag. 
3Kema laruk lit, ”Owik elma helep humon werehon ari san miyal nisamisi,” 
il laruk latfag. 
4Laruk lit yet harukmen helep humon ino imbiloho ilanma weregma owik 
husigmu yet hibag. 
5Owik husigmu yet hibareg iraham libareg inggik pikit fil ap kabiniyon eke 
sum yanggowon yaron wan toho heriyegma hibareg yuk libag. 
6Yuk libagma ap inowen, ”Nungge fahet yuk lahep. Yesus Nazaret ahun e 
fam teltuson ino yami rik wahebon an noluk. At te oluk aha, tuma wereg 
eleg. At emberusa ambeg tuma ha maniyek,” ibag. 
7”At tam o Galilea lahu. O Galilea umuno lahupteg Yesusen irisi ane roho 
At weregma hahup. Otsi Petrus men ori winon men weregma lalihipteg 
unubam ari ehek ulug hiyag isa lalihip,” ibag. 
8Hiyag isa lalihip ibagma enekolen inindi pong-pong angge ril folo-folo owik 
embeselug hirag-hirag libag. Libareg enekolen ap unubam tot hiyag isa fug 
angge welatfag. Welatfareg hiyap itano Petrus men otsi winon men enembeg 

libareg, ”Malaikat yet heheyon inowen ari-ari ehek,” ulug hiyag isibag. 
Hiyag isibagma Yesus inggareg ebenam atfareg, ”Allahn ap kinangmon 
mondabi fanowap enebuhuk ulug wene fanowon eleg am fuhon ino o 
yalimu hubulama hiyag isa laruk lamuhup,” ulug otsi hiyag isibag. 

Maria o Magdala hiyap ino iline Yesus ebenam atfag ane 
(Mat 28:9-10; Yoh 20:11-18) 

9Sembahyang ibag sambil likiyamon hubet Yesus oluk atfareg Maria o 
Magdala hiyap ino iline atam ebenam atfag. Hiyap ino atam siyag angge 
enebe sabiren undama weregma Yesusen yanggaloho wili fisibag hiyap ino 
iline tam ebenam atfag. 
10Ebenam atfagma ap Yesus min tam welatfag inap itano enehummu 
siyahen uba yatuk lit weregma enembeg libareg, ”Yesus oluk ahama yet 
hihi,” ulug hiyag isibag. 
11Yesus oluk ahama yet hihireg welahi ibag ane ari hol hibag angge famen 
ele si ehek peruk latfag. 

Yesus otsi piren iniline ebenam atfag ane 
(Luk 24:13-35) 

12Tot welatfareg Yesus otsi piren o pumbuk eke lul ulug kebunggalma 
larukmu Yesus ap amuwon hag toho ebenam atfagma yet hibag. 
13Yet hibareg suhuloho libareg otsi winon fam, ”Yesus oluk ahama hehe,” 
ulug hiyag isibagma iren oho enele si ehesa peruk latfag. 

Yesus otsi nanggoloben iniline ebenam atfag ane 
(Mat 28:16-20; Luk 24:36-49; Yoh 20:19-23; Kis 1:6-8) 

14Welatfareg Yesus otsi nanggoloben suburu narukmu Yesus ebenam atfag. 
Ebenam atfareg, ”Nori, Nonowe oluk ahama yet hehe ehesa angge famen 
hiren nungge fahet enele si ehesa peruk lit hinindi sohu roho welahep,” ulug 
per enepfag. 
15Per enepfareg, ”O munon-manon indit-indit werehon enembeg lahupteg 
ap munon-manon wene fanowon hiyag isahup. 

16We tem peruk lamuhubon ikma pilap enebuhupmu Allahn fanowap 
enebuhu. Enele si peruk lamuhubon arimano fam Allahn lukuram uhureg 
siyahap enebuhu. 
17We tem peruk lamuhubon arimanowen turuk lamuhubon fahet tu hiyag 
hisamin: An nunuk uruk lit ap unundama siyag angge werehon yanggaloho 
wili feseruk lamuhup. Ap enele wal taneg urukon holtuk lamuhup. 
18Pisanggowen fato eneptukmu war amuhup fug. Aben narukmu war atuk 
angge nahup halug war amuhup fug. Ap ouk warukon ininggiken ki 
isahupmu fano amuhup,” ibag. 

Allahn Yesus poholman lisoho wibag ane 
(Luk 24:50-53; Kis 1:9-11) 

19 Nonowe Yesusen otsi unubam ari hiyag isibagma Allahn Yesus poholman 
lisoho wibag. Wibagma Allah inggik pikit fil hur atfag. 
20Onowe poholma lahibagma Yesus otsi mun ibam man ibam libareg wene 
fanowon hiyag isaruk latfag. Hiyag isarukmu Yesusen it ler eneptuk lit 
weregma ap wene holukag ulug ouk warukon hihir eneptuk lit fano ane 
turuk latfag. 

Lukas 

Lukas 1 

Lukasen are Teofilus hi ribag ane 

1Teofilus nare, ap anggolowen nit weregma ebenam atisi ane fahet 
haharoho emberusa. 
2Haharoho emberuson ari re atam Yesusen turuk latfag ane haruk latfag 
inaben wene fanowon tu ulug hiyag nisaruk latusa. Hiyag nisaruk latusa ane 
fahet it arimanowen haharoho emberusa. 
3Anden oho haharoho emberuson ari men teko larisi ane ari men ke roho 
teko larisi ulug alem fuki roho yami ririkikteg buku aru fam andog toho 
haharoho umbuhuk perikik. 
4Mun ane man ane hat hiyag hutuson ari we tem toho peruk laruhun ulug 
anden suwesingga aru hat fahet haharoho emberuk lahi. 

Yohanes indag tahun ulug malaikaren ikni Zakharia hiyag itfag ane 

5 O Yudea ap suwon raja Herodes weregma imam ahun misig unuk te 
Zakharia umba Abia ubalmangge welatfag. Uhe Elisaber oho Harunen 
ondohowonen ondohowon welatfag. 
6Ahun men uhe men itanowen Allah olohotma we fano ane eneg turuk lit 
Allahn ibag ane eneg turuk lit siyag-siyag ane tuk fug angge welatfag. 
7Siyag ane tuk fug angge welatfag angge famen Elisabet malik indag ta fug 
angge ibili roho weregman eneg ahunet uheyet sabal atfag. 
8Misihim hun Abia umalikisi Zakharia ori men Allah fam sembahyang uruk 
sambil atfagma Allah ibamen hubu lahapmin ulug olma kibag. 
9It imam inap arimanowen turuk ane roho sa kimisi ulug enehangge hik 
turukmen Zakharia ubam atfagma hubu lahapmin ulug kibag. 
10Ap obog toho owahalma palu arik watfareg sembahyang urukmu Zakharia 
ino olma hubu lahaptuk latfag. 

11Hubu lahaptuk lit yet harukmen malaikat Allahn monde fibagma indok 
iraham inggik pikit fil unduhukmu yet hibag. 
12Unduhukmu yet hibareg yuk libareg akol hibag. 
13Akol hibagma malaikat inowen, ”Zakharia, hat hakol ha fug. Hat 
sembahyang urukmu Allahn hol hiyarisi angge re huhe Elisabet ino malik 
ap angge indag tahu. Indag tahumu unuk Yohanes suwaluhun. 
14Hiren malik indag tahupteg henehiyeg hahup hag toho ap anggolo malik 
ari fahet enehiyeg hahup,” ulug malaikaren hiyag itfag. 
15”Allahn perukon te malik aru An nalukema suwon welaruhu ulug isingan 
malik ari ket indag tahumu Allah hime fanowon ubam aruhureg anggur 
ahaluwe men ik olokon men na fug angge welaruhu peruk. 
16Aren wene hiyag isaruk laruhumu yet hahupteg Israel inap anggolo 
suhuloho Inikni Allah olohotma wamuhup. 
17Elia ubabut hag toho ele ine roho hiyag isaruk lit Onowe suwon fobik 
waruhuwon ino alukema aruhu. Iniknisi unumalikisi mangnowap eneptuk 
lit Allah wene ninirim peruk inap inindi anggarap eneptuk lit andog 
enebuhuwon arimanowen Allah yet teg lit welamuhup,” ulug malaikat 
inowen Zakharia hiyag itfag. 
18Hiyag itfagma Zakharia inowen hebeloho ele uruk lit, ”An oho nuhe oho 
sabal atukuk angge famen haren ehenon tem toho ehen angge famen ke 
roho pemin,” ibag. 
19 Ari ibagma malaikat inowen, ”An Gabriel, Allah amingmingangge 
welahiyon wene fanowon aru hiyag irik lamihin ulug mon nabehekma 
wahi,” ibag. 
20”Anden ihi ane ari fahet si ane ehek pehenma hambilik lar atmisimu hele 
uk fug angge welaruhun. Ihi ane aru teko lahu sambil hele uruk lit tem toho 
irisi puhun,” ibag. 

21Malaikaren ele urukmu ap anggolo owahalma welatfahon arimanowen 
Zakharia nangno ruruk lit fahe kehek angge famen nungge fahet folo wilip 
atuk eleg peruk latfag. 
22Ari peruk latfagma at wilip atfareg it welatfahon arimano fam ele uk fug 
teg latfag. Ele uk fug teg latfagma it luhaloho welatfahon arimanowen te, 
”Allahn nungge hiyag erehek?” peruk latfag. Peruk latfagma hun Zakharia 
inowen inggik fam hinibam aliyek ulug hiyag isibagma inibam libag. 
23Tot welatfareg Allah ibamen tuk teg ane yoho tibihi ulug ar oho ibam 
libag. 
24Ibam libareg tot welatfagma uhe Elisabet ino malik ahummu atfagma 
pikalem fuwaben selma la fug angge olma welatfag. 
25”An malik indag ta fug angge ibili atikim aben ninggaliyap naptusa angge 
re Allahn ninggali elehap tehek,” ulug Allah wel turuk latfag. 

Malaikaren Maria fam ap umalik indag tahun ulug hiyag itfag ane 

26Elisabet ino malik fet talug latfahon pikalem falfaliken atfagma Allahn 
malaikat unuk Gabriel ino o pumbuk misig Galilea kinangma werehon o 
Nazaret ino 
27hiyap tuhumon misig unuk Maria weregma monde fibag. Hiyap ino Yusuf 
Dauren ondohowonen ondohowon inowen hilahuk ulug elenggen kuruk 
latfag. 
28Malaikat ino Maria ibam kibareg ele uruk lit, ”Nahaloho, Ninikni Allahn 
indi hiyarisireg hat fet hasug lit wereg,” ulug hi ribag. 
29Malaikaren ibag ane hol hibareg akol hibareg, ”Hi nabehekon ari nungge 
fahet ehek,” ulug indimuwen wenggel hibag. 
30Wenggel hibagma malaikat inowen, ”Maria nahaloho, hakol ha fug, 
Allahn indi hasug lit wereg,” ibag. 
31”Welaruhunmu malik hahummu aruhumu malik ap angge indag tahunteg 
unuk Yesus suwaluhun,” ibag. 

32”At ap suwon aruhumu Allah palimu werehon amloho tu uruk lamuhup. 
Umbusag Daud heriyeg latfag ambeg lehoma Allahn te ubalma heriyeg 
laruhun uhu. 
33Yakub umalikisi fet enesugmen eneg eleg am fug angge mondabi 
welaruhu,” ibag. 
34Ari ibagma Maria ino malaikat ino fam, ”Nahun men nohuk fugmu haren 
ehenon ari nangginoho aruhu?” ibagma malaikat inowen, 
35”Allah hime fanowon hat hubam aruhu, Allah ine roho palimu werehon 
ino ahuhe apma welaruhun. Welaruhunon ari fam malik indag tahunon 
Allah amloho fanowon tu uruk lamuhup. 
36Howe Elisabet ibili atuk uruk latuson ino sabal atisi angge famen malik ap 
umalik ahummu atisi sambil ino yoho pikalem falfalikon welahe. 
37Allahn mun ane man ane aben tuk fug tohon tuk hag teg lit wereg,” ibag. 
38Ari ibagma Maria inowen, ”Nikni Allah amingmingangge an welahi angge 
re haren ehenon ari an nubam aruhu,” ibagma malaikat ino Maria 
embeselug libag. 

Maria owe Elisabet ambeg libag ane 

39Malaikat ino Maria embeselug libagma tot welatfareg Maria ino Elisabet 
ambeg lamin ulug o Yudea punumu lahibag. 
40Lahibareg Zakharia ambeg kuruk lit Marian nowe ulug hi rurukmu 
41Elisabet hol hibagma malik ahummu fet talug latfahon ino lebe ruruk 
latfag. Lebe ruruk latfagma Allah hime fanowon ubam weregma ele ine roho 
uruk lit, 
42”O pumbuk winon hiyap anggolo wereg angge famen Allahn hat indi 
hiyarisireg hi haptisireg malik hahummu werehon ino oho Allahn hi ririsi. 
43An hiyap sa hag toho welahimu Nowe suwon isinga nambeg pen niya 
wahen?” ibag. 

44”Fahe nibam kik waharuk lit hi nabehenon hol hihimu malik nahummu 
werehon nahiyeg ulug lebe rehek. 
45Ninikni Allahn nubam irisi ane fahet tem toho ehek perikinteg hahiyeg 
haruk laruhun. Aren sali watisi ane tem toho teko lahu,” ulug Elisabet 
inowen Maria fam ari ibag. 

Marian Allah wel tibag ane 

46 Elisabet inowen ari ibagma Marian Allah wel turuk lit, ”Nikni Allah nindi 
fam wel turuk lahi. 
47Nikni Allahn windat nabuhu ulug nahiyeg haruk lahi. 
48An At amingmingangge apma welahiyon yet niyarisimu ketiya famen 
fobik welamuhubonen oho an nubahet at ahiyeg toho wereg ulug wel 
naptuk lamuhup. 
49At inggik ineyon inowen fano ane anggolo nubam turuk latisimu At unuk 
palimu welaruhuwon fahet ap obog tohowen wel turuk lamuhup. 
50Welatfahonet welamuhubonet At fahet enekol toho welamuhupmu Allahn 
indi enesug laruhu. 
51At inggik ine roho wereg lit ininggareg wel taruk inap yanggal eneptuk 
laruhu. 
52Aren nit suwon welahe perukon apmayap enebuhureg toron inilaheg toho 
werehon palimuwap enebuhu. 
53Ininggikmu eleg angge inilaheg toho werehon Aren fano roho og isahureg 
nenenggengge anggolo wereg peruk inap og isa fug angge alpal enebuhu. 
54Israel inap nindi enesug lahi ulug at amingmingangge ler eneptuk laruhu. 
55 Nunumba Abraham umalikisi tam welatfahon men let heneptuk laruhuk 
ulug sali watfahon ino hag toho let neneptuk lit eneg welaruhu,” ari ulug 
Marian Allah wel tibag. 
56Allah wel tibareg Maria ino Elisabet men weregman pikalem hinahan 
libagma ibam suhuloho libag. 

Yohanes ap ikma pilap eneptuk ahun indag tibag ane 

57Maria suhuloho ibam libagma hiyap Elisabet ino welatfareg malik indag 
taruk sambil horog atfagma malik ap angge indag tibag. 
58Indag tibagma ap it inibam walinggoho welatfahon arimano men otsi 
owesi menen ibili welatisi angge famen Allah indimu perisiyon fam malik 
indag tehek ulug it obog toho kibareg enehiyeg toho wereg lit Allah wel 
turuk latfag. 
59 Wel turuk lit welatfagma malik ino indag tibahon sali o likin teg latfagma 
ambilahap paltul ulug watfareg ikni unuk suwaleg hag toho Zakharia 
suwaltul ulug turuk latfag. 
60Zakharia suwaltul ulug turukmen isingan hiyag isaruk lit, ”Ikni unuk fam 
fug, unuk Yohanes suwaltihip,” ibagma it arimanowen, 
61”Hat howesi hotsi ari hag toho suwalehon wereg eleg,” ulug 
62ikni fam, ”Malik aru unuk sa suwaltul,” ulug ininggik tum pil haruk lit 
umung hibag. 
63Umung hibagma helep hahatuk angge heng enepfareg hahatuk lit, ”Unuk 
Yohanes,” hahare fibagma ap arimanowen it aruwon ununuk ari hahon eleg 
angge famen unuk suwalehek ulug enele sahaltuk latfag. 
64Malik ino unuk suwaltikim itano hun Zakharia ino ambilik husibareg ele 
uk hag teg latfagma Allah wel turuk latfag. 
65Allah wel turukmu it ambiyeg welatfahon arimano enekol hibareg ambilik 
husibag ane ari fahet o Yudea punumu o pumbuk obog toho welatfahon 
enele sahaltuk latfag. 
66Enele sahaltuk lit holfahon arimanowen, ”Malik aru Allahn inggik famen 
indag tarisiyon fobik su aruhureg nanggintuk laruhu,” ulug wenggel haruk 
latfag. 

Zakharia inowen Allah wel tibag ane 

67Yohanes ikni Zakharia ino Allah hime fanowon ubam atfagma teko lahu 
ane fahet hiyag isaruk lit, 
68”Nit Israel ninaben Ninikni Allah suwon wel turuk lamul. Siyag toho 
weregma yet nisarisireg nininggik lisoho nunumbaharisi. 
69Allah amingmingangge Daud welatfahon ubalmangge ineyon inowen 
nininggik lisoho nunumbahukag ulug monde ferisi. 
70Wene atam hiyag isaruk latfag inap arimano fam hiren wene aru hiyag isa 
laruk latihip ulug mon enepfag. 
71Seliyonen nunuselep angge Aren tel nenebehekteg nit fahet inirim 
perukon windat nenebehek. 
72Ninikni nunumba fam hit nindi henesug lahi ulug hiyag isaruk lit sali 
watfahon ino hag toho teko lahu. 
73-74Nunumba Abraham hiyag utuk lit, ’Seliyonen hininggik hele wat 
henebuhupmu lol henebuhuk ulug we tem toho uruk lahi,’ ulug hiyag itfag. 
75Lol nenebuhuwon ino wereg ulug nenekol eleg toho At alukema 
amingmingangge hag toho welamuhuk. Ari roho Allah olohotma wereg lit 
pikir ane eneg wenggel haruk lit weregman sabal amuhuk. 
76 Hat an namloho aru Allah palimu werehon inowen hisanggoma emberuk 
ane haren ap hiyag isaruk laruhun. Nonowe suwon waruhuwon alukema 
laruk lit kebunggalem pikit toho yaho feruk laruhun. 
77Allah umalikisi hiyag isaruk lit, ’Allahn siyag ane hiren turuk latikibon 
ambolmayap tuhureg fanowap henebuhu,’ ulug inindi anggarap enebuhun. 
78Ninikni Allah amuwen indi nenesug lit mo lahap nisa waharuk. 
79 Mo lahap nisa waharukmu o hik teg ambeg wereg inap men warehon 
laruk ambeg hag toho wereg inap men fahet mo asinandi umbagpag tuhu. 
Umbagpag tuhumu seli roho welam fug angge nit mangno roho wereg lit 
kebunggalem fanowon nunuyug fam sobit-sobit lahuk,” ulug Zakharian 
Allah wel tibag. 

80Weregman malik ino su atfareg indi anggar atfagma ap eleg ambeg 
anggenma welatfag. Weregman Allahn ketiya Israel inap ebenam toho hiyag 
isamisi pibagma anggenma ino embeselug libag. 

Lukas 2 

Yesus indag tibag ane 
(Mat 1:18-25) 

1Welatfagma ap suwon Kaisar Agustus inowen ap obog toho kema-kema 
werehon ununuk suwesingga fam emberuk lit winag isahup ulug otsi mon 
eneptuk latfag. 
2Otsi mon eneptuk latfag sambil o Siria ap suwon eke unuk Kirenius 
welatfag. Ununuk suwesingga fam emberuk latfahon ari re atam oho 
imbibag fuhon we ari sambil eneg imbibag. 
3Ap obog toho nununuk suwesingga fam umbukag ulug inikni unumba 
welatfag ambeg laruk latfag. 
4Yusuf o Galilea kinang fam o Nazaret welatfag ahun ino an Dauren 
ondohowonen indag nasug ulug Daud welatfag ambeg Yudea punumu o 
Betlehem ino libag. 
5An oho nuhe oho nununuk suwesingga fam umbukag ulug uhe Maria malik 
ahummu fet talugmu ambiyeg libag. 
6O pumbukmu libareg Maria ino malik indag ta hag teg latfag. 
7Indag ta hag teg latfareg malik wandabon ap angge indag tibag. Indag 
tibareg malik ino sum fam yinggiloho fanoma it nohoruk ambeg elehen te 
wam domba suburu naruk ambeg imbik libag. 

Malaikat wam domba foroho latfag inap enembeg wambik watfag ane 

8O Betlehem ino horogma wam domba elehet oko kilabeg ambeg domba 
foroho inap arimanowen hubanggo enembohom foroho latfag. 
9Foroho lit weregman malaikat Allahn monde fibagma enembeg wambik 
watfareg it horogma unduhukmu enebene umbagpag turuk latfagma enekol 
anggolo haruk latfag. 

10Enekol harukmen malaikat inowen, ”Hit henekol ha fug. Anden fano wene 
walug wahiyon aru ap obog toho fahet walug wahi. Wene aru hinisanggo 
fam holuhupteg henehiyeg hahup. 
11O yoho re fanowap henebuhuwon Nonowe Kristus ino Daud indam 
welatfag ambeg indag tehek. 
12Malik ino ha lalihipteg tem pelihiben hiyag hisamin: Malik ket indag 
tehekon ino sum fam yinggiloho wam suburu naruk ambeg yinggig lit 
weregma ha lalihip,” ulug hiyag isibag. 
13Hiyag isibagma malaikat misig ino wereg ambeg it poholmon obog toho 
palu arik wambik watfareg Allah wel turuk latfag. 
14”Ninikni Allah poholma werehon wel turuk lamuhup. Allahn ap 
kinangmon indi enesug lit werehon arimano mangno roho welamuhup,” 
uruk latfag. 
15Ari uruk latfareg poholma lahibagma wam domba foroho inap 
arimanowen, ”O Betlehem lulteg Ninikni Allahn malik indag tehek ulug 
hiyag nesehekma ha lul,” ibag. 
16Ibareg folo-folo libareg Maria ino Yusuf men unumalik indag tibahon ino 
wam suburu naruk ambeg yinggig lit weregma isa libag. 
17-18Malik ino weregma hibareg, ”Wene malik tu fahet malaikaren hiyag 
nesehek,” ulug ap arimano fam hiyag isibagma holfahon arimano enekol 
hibag. 
19Enekol toho weregma Maria wene ari indimu wenggel haruk latfag. 
20Wam domba foroho inap arimano malik ha libareg suhuloho waharuk lit, 
”Mun ane man ane malaikaren hiyag nesehekon ninisanggowen holehereg 
ninilen ha wahe,” ulug Allah wel turuk latfag. 

Yesus unuk suwalfag ane 

21 Yesus indag tibag sali hup likinenam welatfareg ambilahap paltuk sambil 
ino yoho welahe ulug malik isinga ahummu am fugmu malaikaren unuk 
Yesus suwaluhun ulug hiyag itfahon ino suwalfag. 

Yesus Allah ubam unug hul ulug Allah ibam walug libag ane 

22 Musa wene fam atam haharoho imbibahon hikit toho hiyap malik ket 
indag talug selma la fug angge olma welamuhup ulug hahatfag hag toho 
Maria oho olma welatfag angge yuhun atfag sambil ino Maria ahun men 
unumalik Ninikni Allah ubam unug hul ulug Yerusalem laruk latfag. 
23Musa wene fam haharoho werehon aru re, ”Ap umalik wandabon Ninikni 
Allah ngi roho welaruhu,” ulug haharoho imbibag. 
24Nin eke, ”Suwe yalma suwon piren yaltuk lamuhup. Suwon eleg halug 
toron piren yaltuk lamuhup,” ulug hahatfahon ino hikit toho iren oho yaltuk 
latfag. 

Simeon men Hana menen Yesus hi ribag ane 

25O Yerusalem ap misig unuk Simeon fano ane turuk lit Allah fahet akol 
toho wenggel haruk lit Israel inap fanowap enebik oho waruhuwon yet teg 
lit welatfag. Welatfahon ino Allah hime fanowon ubam wereg lit, 
26”Mesias Ninikni Allahn monde fuhumu waruhuwon ino yet hahunteg eneg 
war aruhun,” ulug Allah hime fanowon inowen hiyag itfag. 
27Yesus ikni isinga menen Musa wene fam turuk latfag ane tul ulug Yesus 
walug Allah ibam kibagma Allah hime fanowon inowen Simeon hondoholug 
watfag. 
28Hondoholug watfagma olma kuruk lit pen hibareg malik ino mako pug 
toho hi ruruk lit Allah wel turuk latfag. 
29”Allah Nikni, ketiya an Hat hamingmingangge hinggik obog 
nubahakunmu nindi se roho nahiyeg toho Haren hiyag nitikin hag toho 
lahuk. 
30Nit fanowap nenebukag ulug monde fik waharikinon ino nilen hihi. 

31Haren ap obog toho fahet mumal tarikinon ino 
32 o pumbuk obog toho seleg amag ulug iral hag toho emberikin. Ap obog 
toho arimanowen Israel inap sehelimu iral fanowon wereg ulug wel eneptuk 
lamuhup,” ibag. 
33Hun Simeonen ari ulug Allah wel turukmu ikni isinga menen hol hibareg, 
”Nungge ane uruk,” ulug enekol hibag. 
34Enekol hibagma Simeonen ikni isinga hi enepfareg isinga Maria fam ele 
uruk lit, ”Israel inap eke pilap enebuhu, eke lahap enebuhu ulug Allahn 
malik ari mumal tarisi. Aben siye teberuk hag toho Allahn malik aru 
siyengge hag toho pilabik waharisi angge famen ap ekeyen ninirim ulug 
pisan isalug laruk lamuhup. 
35Hat hindimu karog olokon ahako folok tuhu. Siye ari fam ap anggolo 
inindimu wenggel harukon inam aruhu,” ulug Simeonen isinga hiyag itfag. 
36Weregman Asyer hiyap eke unuk te Hana Fanuwel ahaloho welatfag. Hana 
ino ap ohoma mo ilig am wirig am turukmu sabiren atfagma ahun war 
atfagma yuwog weregman sabal atfag. 
37Indag tibahon sali mo ilig am wirig am turukmu teng hinahanman nubam 
hilag hinahan 84 welatfareg yaman atfag. Allah wene uruk ibam embeselug 
wilip am fug angge hiyang wereg lit likiya hupmu sembahyang uruk latfag. 
38O ari sambil Yesus ikni men isinga men weregma watfareg Allah wel turuk 
lit ap arimano o Yerusalem inap windar enebuhuwon waruhu ulug yet teg 
latfahon arimano unubam malik Yesus fahet hiyag isaruk latfag. 
39 Obog toho hiyag isibagma Musa wene fam turuk lamuhup ulug haharoho 
imbibahon hikit toho obog toho tebehe ulug inibam yugmu o Galilea kinang 
fam o Nazaret suhuloho libag. 
40Libareg welatfagma malik ino ebe ine roho su atfareg Allahn malik ari indi 
reg lit let turukmu indi anggat teg lit tuk hag ane eneg turuk latfag. 

Yesus malik toron hagma o Yerusalem libag ane 

41 Mo ilig am wirig am turukmu Yesus ikni isinga men wam Paskah 
esetukmu nahuk ulug o Yerusalem laruk latfag. 
42Yesus indag atfahon mo ilig am wirig am turukmen nisanggowen 12 
atfagma ikni isinga laruk latfag hag toho enemloho hondoholug wam 
Paskah fahet o Yerusalem libag. 
43Paskah ino obog toho tibagma malik Yesus ino o Yerusalem pok atfagma 
ikni men isinga men enepeleg toho suhuloho inibam fil laruk latfag. 
44Ap uwan nonombolim waharukon men waharuk pibareg larukmen hup 
atfag. Hup atfagma nonori men ap winon nit nim werehon arimano men 
wereg lam ulug yami ruruk latfag. 
45Eleg latfagma nin suhuloho Yerusalem libareg yami ruruk latfag. 
46O hinahanam yami ribareg Allah wene uruk ibam weregma hiyahibag. 
Musa wene hiyag isaruk inap walinggoho weregma At pulmu heriyeg lit it 
enele holeg lit kapal isaruk lit welatfag. 
47Aren kapal isaruk ane holtuk latfag inap arimanowen indi anggat teg 
umalik ele tem ane uruk umalik tu ulug yihi peruk latfag. 
48Ari peruk lit weregma ikni isingan yet hibareg yuk libag. Yuk libareg 
isingan, ”Namloho, nungge fahet nit nunumbahalug longgo irikin? Hikni 
men an men ninindi anggin toho Hat yami haptuk lahe,” ibag. 
49Ibagma Aren te, ”Nungge fahet An yami naptuk lahep? An nikni ibam 
welam hag toho welahiyon hit henepeleg?” ibag. 
50Ari ibag ane fahet nangginoho ehek ulug inindi su atfag. 
51Inindi su atfagma ikni men isinga men ambiyeg Nazaret libareg weregma 
ikni isingan uruk ane asukun fano roho turuk latfag. Yesusen ibag ane isinga 
indimu wenggel haruk latfag. 
52Welatfagma Yesus su atuk lit indi anggar atuk latfagma Allahn indi 
harukmen aben oho fano ane eneg turuk ulug inindi haruk latfag. 

Lukas 3 

Yohanes ap ikma pilap eneptuk latfag ahunen hiyag isibag ane 
(Mat 3:1-12; Mrk 1:1-8; Yoh 1:19-28) 

1Ap suwon Kaisar Tiberius unduhuk fibagma mo ilig am wirig am turukmu 
nuwal fimahen 15 atfagma ap suwon Yudea kinang seneg latfahon Pontius 
Pilatus ino weregma o Galilea ap suwon Herodes welatfag. Herodes are 
Filipusen te Iturea men Trakhonitis men kinang seneg latfag. Lisanias ap 
suwon wereg lit Abilene kinang seneg latfag. 
2It itano pemerintah onowesi suwon weregma Hana men Kayafas men 
Yahudi inap imam onowesi suwon toho welatfag. It itano ap suwon toho 
weregma Yohanes Zakharia amloho ap eleg ambeg anggenma libareg 
weregma Allahn ele hiyag utuk latfag. 
3Hiyag itfagma Yohanes Yordan ikma libareg, ”Hiren siyag ane turuk 
lahebon fahet Allahn olok puhu fuhen siyag ane embeselihipteg nambeg 
watihipmu ikma pilap henebuhuk,” ulug ele hi roho uruk latfag. 
4Atam hun Yesaya wene hiyag isaruk latfag ahun inowen haharoho 
imbibahon hikit toho hiyag isaruk latfag. ”Ap misig anggenma wereg lit ele 
hi roho uruk lit Ninikni Allah waruhu ke hale feruk lit At waruhu ke pikit 
toho yaho feruk lamek. 
5Fanggong teg ambeg ambi far aruhu, punu reg ambeg men hu reg ambeg 
men tuwal aruhu, hare reg ambeg pikir aruhu, lahuk wambuk teg ambeg 
tonggo aruhu. 
6Ap obog toho Allahn windat henebuhuk ulug waruhuwon yet hahup,” ulug 
Yesayan haharoho imbibag. 
7 Ap anggolo arimano Yohanesen ikma pilap nenepmisi ulug ambeg 
watfagma hiyag isaruk lit, ”Hit pisanggo umalikisi wereg lahebon Allahn hit 
hunusik ohoma hit koloweg wilip amuhup ulug san hiyag hisarisi? 

8Hit hinindimu siyag ane wenggeltuk lahebon embeselug anggen fanowon 
yihik feruk lamuhup. Hit hinindimu Abraham umaliki welahe peruk lahep 
angge famen Allahn te helep aruma fam Abraham umaliki lal enebuk teg. 
9E anggen fanowon yihik feruk elehon muruhukteg indok yale fesuhuk ulug 
Allahn yaha olokon e alma wep toho emberisi,” ulug hiyag isaruk latfag. 
10Hiyag isarukmu ap anggolo arimanowen, ”Ari ehenma nit nanggintuk 
lamuhuk?” ulug kapal hibag. 
11Kapal hibagma, ”Ap misihon sum ebemon piren wereg halug are elehon 
misig og utuk laruhu. Naruk angge wereg halug ari hag toho turuk 
lamuhup,” ibag. 
12 Ari ibagma pemerintah amingmingangge uang embelug lalihip uruk inap 
watfareg nir oho ikma pilap nenepmisi ulug, ”Nonowe, nungge ane turuk 
lamuhuk?” ulug kapal hibagma 
13Yohanesen hebeloho hiyag isaruk lit, ”Uang pemerintah inowen hiyag 
hisaruson hag toho ap fam heng eneptuk lit sebe roho heng eneptuk 
lamuhup fug,” ibag. 
14Ari ibagma sehen seneg inap arimanowen kapal haruk lit, ”Nit sehen seneg 
ninap aruman oho nangginoho turuk lamuhuk?” ulug kapal hibagma, ”Aben 
angge taluk toho hila fug, enebe unusulug enengge hila fug, we uang og 
hisarukon ari eneg naruk lamuhup,” ibag. 
15Aren hiyag isaruk ane ap anggolowen hol hibareg, ”Mesias Allahn monde 
fuhu uruson ino yet teg laheyon ino Yohanes aru ano,” ulug inindi wenggel 
haruk lit umung-umung atuk latfag. 
16Umung-umung atuk latfagma Yohanesen hebeloho hiyag isaruk lit, 
”Anden hit ik fam pilap heneptuk lahi angge re At fobik waruhuwon ino, At 
suwon palimu werehon inowen sepatu lole nubahin ulug nubam uhu fug. 
At inowen Allah hime fanowon indok ambulpul hag toho hunubam pilabik 
waruhu. 

17Aben sinali ei indokma wiratug ininggikmu lilibug toho embelug 
alinglongangge fu isalug anggen naruk hag toho Allahn oho ari hag toho 
tuhuwon inggikmu wereg,” ulug hiyag isibag. 
18Yohanesen ari ulug komo eke hag eke hag komo eneptuk lit wene fanowon 
ap anggolo hiyag isaruk latfag. 
19Herodes ap suwon welatfahon ino, ”Hare uhe Herodias pal tarikin,” ulug 
komo ruruk lit siyag ane winon eke tirikin ulug komo ribahon fahet olok 
hibareg 
20Yohanes hele waroho penjara kilapfag. 

Yesus ikma pilapfag ane 
(Mat 3:13-17; Mrk 1:9-11; Yoh 1:32-34) 

21Ap anggolo Yohanesen ikma pilap enepfareg Yesus oho Yohanesen ikma 
pilapfagma sembahyang urukmu pohol husoho 
22suwe yalma hag toho Allah hime fanowon ubam wambik watfag. Wambik 
waharukmu ele poholman uruk lit, ”Hat An namloho Anden mumal 
haptikikteg nindi hasug lahiyon Hat welahen,” ibag. 

Yesus ikni umba ununuk haharoho imbibag ane 
(Mat 1:1-17) 

23Yesus indag tibag sali mo ilig am wirig am turukmu teng misig nubam 
hilag hinahan atfagma 30 Aren yabuk turuk ane ak tibibag. Aben te Yesus 
ikni Yusuf uruk latfahon te inikni unumba ununuk tuma ul: Yusuf ikni Eli, 
24Eli ikni Matat, Matat ikni Lewi, Lewi ikni Malkhi, Malkhi ikni Yanai, Yanai 
ikni Yusuf, 
25Yusuf ikni Matica, Matica ikni Amos, Amos ikni Nahum, Nahum ikni Hesli, 
Hesli ikni Nagai, 
26Nagai ikni Maat, Maat ikni Matica, Matica ikni Simei, Simei ikni Yosekh, 
Yosekh ikni Yoda, 
27Yoda ikni Yohanan, Yohanan ikni Resa, Resa ikni Zerubabel, Zerubabel 
ikni Sealtiel, Sealtiel ikni Neri, 

28Neri ikni Malkhi, Malkhi ikni Adi, Adi ikni Kosam, Kosam ikni Elmadam, 
Elmadam ikni Er, 
29Er ikni Yesua, Yesua ikni Eliezer, Eliezer ikni Yorim, Yorim ikni Matat, 
Matat ikni Lewi, 
30Lewi ikni Simeon, Simeon ikni Yehuda, Yehuda ikni Yusuf, Yusuf ikni 
Yonam, Yonam ikni Elyakim, 
31Elyakim ikni Melea, Melea ikni Mina, Mina ikni Matata, Matata ikni 
Natan, Natan ikni Daud, 
32Daud ikni Isai, Isai ikni Obed, Obed ikni Boas, Boas ikni Salmon, Salmon 
ikni Nahason, 
33Nahason ikni Aminadab, Aminadab ikni Admin, Admin ikni Arni, Arni 
ikni Hezron, Hezron ikni Peres, Peres ikni Yehuda, 
34Yehuda ikni Yakub, Yakub ikni Ishak, Ishak ikni Abraham, Abraham ikni 
Terah, Terah ikni Nahor, 
35Nahor ikni Serug, Serug ikni Rehu, Rehu ikni Peleg, Peleg ikni Eber, Eber 
ikni Salmon, 
36Salmon ikni Kenan, Kenan ikni Arpakhsad, Arpakhsad ikni Sem, Sem ikni 
Nuh, Nuh ikni Lamekh, 
37Lamekh ikni Metusalah, Metusalah ikni Henokh, Henokh ikni Yared, 
Yared ikni Mahalaleel, Mahalaleel ikni Kenan, 
38Kenan ikni Enos, Enos ikni Set, Set ikni Adam, Adam ikni Allah. 

Lukas 4 

Iblisen Yesus wal hibag ane 
(Mat 4:1-11; Mrk 1:12-13) 

1Yesus Allah hime fanowon inowen ineyap tibareg hondoholug Yordan ikma 
embeselug ap eleg ambeg farema libag. 

2Libareg hup teng misig nubam hilag lahabeg nuwalen 40 farema weregma 
Iblis inowen wal hamin ulug ambeg watfag. At farema wereg lit suburu na 
fug angge weregma suburu obok hibag. 
3Suburu obok harikim Iblisen ubam ele uruk lit, ”Hat Allah amloho welahen 
halug helep aru suburu amin imihinmu suburu atuk halug namihin,” ibagma 
4Yesusen te, ”Suburu nalug eneg ap onoluk welam fug teg ulug hahareg lit 
wereg,” ibag. 
5Ari ibagma Iblis inowen Yesus hondoholug lehoma libareg o pumbuk obog 
toho pilap himin ulug hiyag itfareg, 
6”O pumbuk aruma werehon obog toho an ngi reg lit ap winon oho anden 
hiyag isa reg lahi. Mun angge man angge werehon aruma Hat palimuwap 
hapminmu ngi aruhunen 
7Hat nalukema hur atmihinteg nubam sembahyang imihin,” ibag. 
8 Ari ibagma Yesusen, ” ’Ninikni Allah ubam eneg sembahyang uk teg, Aren 
eneg ap mingming enebuk teg,’ ulug hahareg lit wereg,” ibag. 
9Ibagma Iblisen Yesus hondoholug o Yerusalem libareg Allah ibam unggama 
unduhuk fibareg, ”Hat Allah amloho welahen halug tiyan hik toho 
wambimihin. 
10-11’Allahn malaikat mon enepmisimu ininggik indanggenen wanggi wat 
habusama huyug heleben huwatmisi fug,’ ulug hahareg lit wereg,” ulug 
ubam ibag. 
12 Ibagma Yesusen, ”Hinikni Allah wal hahun fug ulug wene fam hahareg 
lit wereg,” ibag. 
13Ari ibagma Iblisen nin wal ha fug angge eke sambil wal hahuk ulug 
embeselug libag. 

Yesus Galilean yabuk ak tibag ane 
(Mat 4:12-17; Mrk 1:14-15) 

14Libareg Allah hime fanowon Yesus ineyap tibagma o Galilea libagma ap o 
pumbuk kema-kema werehonen At fahet fano ulug unuk uruk latfag. 

15Unuk uruk latfagma wene uruk ibamen ap hiyag isarukmu ap anggolowen 
At wel turuk latfag. 

O Nazaret inaben Yesus ninirim ibag ane 
(Mat 13:53-58; Mrk 6:1-6) 

16Yesus ebe su atfag ambeg o Nazaret libareg sembahyang uruk sul wina 
sambil kuruk latfag hag toho sembahyang uruk ibam kibag. Kibareg 
welatfareg suwesingga Allah wene fam wene eke hiyag hisamin ulug in 
atfag. 
17Hiyag hisamin ulug in atfagma Yesayan haharoho imbibahon buku foroho 
ahunen og itfagma wiriloho Yesayan hahatfag ane tu hiyahibareg uruk 
latfag. 
18 ”Ninikni hime fanowon An nubam atisi. Ap enenggengge elehon Allah 
wene hiyag isaruk laruhun ulug nunggulmu amben fanowon are naptisireg 
mon naptisi. Ininggik hele warehon Allahn lol henebuhu, inil siyahon Allahn 
fanowap henebuhu, ininggik lisoho emberuson fano roho laruk lamuhup, 
19Allahn ap obog toho indi enesug li horog teg ulug hiyag isaruk laruhun 
ulug monde nubaharisi.” 
20Yesayan hahatfag ane ari suwesingga fam ibareg buku yinggiloho foroho 
latfag ahun og itfareg, ”Yesaya awene ihiyon fahet hiyag hisamin,” ibagma 
hiyap ap inil Yesus kilaboho latfag. 
21Kilaboho latfagma, ”Wene aru yoho hiniline inam aha,” ibag. 
22Inam aha ibag ane fahet yihi peruk lit, ”Fano ane hiyag nisaruk,” il laruk 
lit, ”Tu Yusuf amloho haruk lahep fug?” uruk latfag. 
23Tu Yusuf amloho haruk lahep fug uruk latfagma Yesusen te, ”Ap ekeyen 
indit toho urukon, ’Oluk ahun oluk ane roho hihit tamisi,’ ul peruk lit 
welahep. ’O Kapernaumen turuk latisi hag toho at ibam tuma oho Aren ari 
timisi,’ ulug hunundaman ari peruk lahep,” ibag. 
24”Ari peruk lahepma Anden te: Allah wene uruk ahunen ibam yuhonen 
hiyag isaruk halug ele holtuk eleg. Ari tem toho hiyag hisaruk lahi,” ibag. 

25”Hun Elia osit eleg amag ibagma mo ilig am wirig am turukmu hinahanam 
minggiroho atfareg osit eleg latfagma Israel inap suburu obok anggolo 
welatfagma Israel hiyap yuwohon o eke o anggolo welatfag. 
26Anggolo welatfag angge famen Allahn te o Sarfat o Sidon horogma amu 
hiyap yuwohon misig wereg ambeg Elia monde fibag,” ulug hiyag isibag. 
27”Hun Elisa wene hiyag isaruk latfag ahun welatfagma enehap salukangge 
reg inap Israel kinangon anggolo wereg latfag angge famen embeselug Siria 
ahun Naaman eneg hihitfag,” ulug hiyag isibag. 
28Hiyag isibagma it sembahyang uruk ibam welatfag inap arimanowen hol 
hibareg unundama onolok anggolo hibag. 
29Onolok hibareg in atfareg Yesus ininggiken miyaltil inibam Nazaret apma 
fil pulema miyaloho pilabul ulug turukmen 
30Yesus it seheli keyen tulug embeselug libag. 

Yesusen nenek turuk ahun hihitfag ane 
(Mrk 1:21-28) 

31Yesus it embeselug o Kapernaum Galilea kinang fam werehon ino libareg 
wene uruk sambil hari Sabat ap arimano wene hiyag isaruk latfag. 
32Hiyag isarukmu holfag inap arimanowen yuk libareg ele ine roho hiyag 
nisaruk ulug enekol hibag. 
33Enekol hibagma wene uruk ibam ino ap misig setan siyag angge undama 
werehon inowen ele hum toho uruk lit, 
34”Yesus Nazaret ahun, Hat men nit men mangno roho welam fug teg. Nit 
siyahap nenebik oho wahen? Allahn mumal haptisiyon Hat welahenon an 
noluk,” ibag. 
35Ibagma Yesusen ap ino pet turuk lit, ”Hele-a, hundama werehon ari wilip 
amag,” ibagma setan ino wilip atuk lit ap ino miyaloho it sehelimu yinggi 
fisibagma ap ino ubam ouk tuk fug angge seleg toho welatfag. 

36Seleg toho welatfagma ap arimano yuk libareg it-it enele sahaltuk lit, ”Hun 
tuwen nungge wene hiyag nisaruk? Ele ine roho ap undama siyag angge 
setan werehon per eneptukmu ele holehesareg wilip ahasa,” ibag. 
37Ari roho tibahon fahet Yesus unuk o pumbuk kema-kema saho ribag. 

Yesusen ap anggolo hihir enepfag ane 
(Mat 8:14-17; Mrk 1:29-34) 

38Yesus wene uruk ibamen wilip atfareg Simon ibam libagma iyamalhe ouk 
waruk lit inahan anggolo rehen hihit nisamihin ulug heng tibag. 
39Ari heng tibagma Yesus hiyap ino yinggigmu iraham libareg inahan eleg 
amag ibagma ouk ino eleg atfag. Ouk ino eleg atfagma hiyap ino in atfareg 
suburu isag isaruk lit ler eneptuk latfag. 
40Weregman mo ubuk irikim ap obog toho arimanowen ap ouk eke hag eke 
hag warukon hondog eneplug waharuk latfag. Waharuk latfagma Yesusen 
ap enebe wal taneg inggik ununggulmu emberuk lit hihir eneptuk latfag. 
41Ap anggolo unundama setan siyag angge wili fisibagma enele hum toho 
uruk lit, ”Hat Allah amloho welahen,” uruk latfag. Setan arimanowen 
Mesias waruhu uruk latuson tu waha ulug onoluk atfagma Yesusen, ”Hiren 
ari roho tehek ulug ap onolukap enebuk fug, henele eleg angge welamok,” 
ulug komo enepfag. 

Yesusen wene uruk ibamen ap hiyag isaruk latfag ane 
(Mrk 1:35-39) 

42Likiya sakan tirikim Yesus wilip atfareg ap eleg ambeg libagma ap 
anggolowen Yesus ombolim mutug libareg hiyahibareg nit nunumbahalug 
lamihin fug uruk latfag. 
43Ari uruk latfagma Yesusen ele unubam uruk lit, ”O pumbuk winon oho ap 
obog toho Inikni Allah aruhuwen hiyag isa lahun ulug An mon naptisi,” 
ibag. 
44Ari ibareg o Yudea wene uruk ibamen ap wene hiyag isaruk latfag. 

Lukas 5 

Ikan anggolo yuhar atfag ane 

(Mat 4:18-22; Mrk 1:16-20) 

1 Misihim Yesus ik Genesaret yenggelehon ayegma weregma ap anggolo 
palu arik waharuk latfagma Allah wene hiyag isaruk latfag. 
2Hiyag isaruk lit yet harukmen ik ayegma kou piren weregma yet hibag. 
Ikan watuk inap kou famen wilip atfareg ikan yuhar atuk asum ino ik 
umatukmu yer isibag. 
3Yer isibareg Yesus ino kou Simonen tohon fam lahibareg, ”Kou aru tot ik 
ahum pulmu mon ha lag,” ibag. Ibareg hur atfareg kou famen ap wene hiyag 
isaruk latfag. 
4Wene obog toho hiyag isibareg Simon fam te, ”Ik ahum pulmu lalihipteg 
ikan yunggar atmisiyen ikan watuk asum pilaplihip,” ibag. 
5 Pilaplihip ibagma Simonen, ”Nowe, hup misig hunduko asengseng toho 
yami rehe angge famen ikan misig oho yunggar aha fug. Yunggar aha fug 
angge famen Haren ari ehenma ikan watuk asum pilabik lul,” ibag. 
6Ari ibareg pilabik libagma ikan anggolo yuhar atfagma ikan angginen sum 
tararag tibag. 
7Sum tararag tibagma onori kou winon fam werehon, ”Sum let nenebik 
maniyek,” ulug ininggik manggap toho wol enepfag. Wol enepfagma 
watfareg ikan minggiroho kou piren fam kilapfagma ikan angginen ikma 
wambuk hag toho laruk latfag. 
8Simon Petrus inowen ikan watfahon arimano yet hibareg Yesus alukema 
hur atfareg, ”Nowe, an siyag nahun, an men welam fug teg lahenma 
lamihin,” ibag. 
9Ibag ane aru ori at men welatfahon arimanowet ikan anggolo yuhar atfag 
ane fahet enekol hibareg ibag. 
10Simon ori at men welatfahon Zebedeus umalikisi Yakobus men Yohanes 
men oho enekol hibag. Enekol hibagma Yesusen, ”Simon, hakol fug, ketiya 
famen ikan yami ruruk latikin hag toho ap yami eneptuk laruhun,” ibag. 

11Ibagma kou ik ilahema imbik libareg mun angge man angge lin isalug 
Yesus men ambiyeg libag. 

Yesusen ap salukangge rohon fanowap tibag ane 
(Mat 8:1-4; Mrk 1:40-45) 

12Misihim Yesus o pumbuk misig fam libareg weregma ap salukangge rohon 
misihen Yesus yet hibareg Yesus alukema hur arik watfareg, ”Nowe, Hat 
hindiyen hihitmin pemihin halug hihit nabuk teg lahen,” ulug heng tibag. 
13Heng tibagma Yesusen ap ino sen hibareg, ”An nindiyen hat hahap fano 
amag,” ibagma ahap ke yowilangge eleg atfag. 
14Yowilangge eleg atfagma Yesusen hihit habihi ane fahet ap hiyag isa fug 
ulug komo ribareg, ”Imam inap wereg ambeg lamihinteg hahap unug 
isamihin. Unug isamihinteg Musa wene fam haharehon hikit toho ap aru 
Musa wene apma wereg pelusan Allah fahet hubu lahapmihin,” ibag. 
15Yesusen ap hiyag isa fug ulug komo ribag angge famen alem turuk latfag 
ane ino fahet o pumbuk obog toho saho ribagma holfareg wene hiyag 
nisaruk lit ouk hihit nenepmisi ulug ap anggolo Yesus ambeg palu arik 
watfag. 
16Palu arik watfagma Yesus sembahyang imin ulug amumu ap eleg ambeg 
libareg sembahyang uruk latfag. 

Yesusen uyug siyahon hihitfag ane 
(Mat 9:1-8; Mrk 2:1-12) 

17Misihim Yesusen wene hiyag isarikim Farisi inap men Musa wene onoluk 
inap men o pumbuk welatfahon wal toho Galilea inap Yudea inap Yerusalem 
inap watfareg heriyegma wene hiyag isaruk latfag. Allahn Yesus ineyap 
tibagma Aren ouk waruk inap hihir enebuk teg latfag. 
18Hihir enebuk teg latfagma ap eke elenggen siyahon oriyen ilit heniyeyer 
angge paya roho walug Yesus alukema imbik lul ulug waharuk latfag. 
19Waharukmen ap anggolo wereg lit keleg tehen unggama walug lahibareg 
ungga piyar isalug ap elenggen siyahon ino Yesus olohotma alit heniyeyet 
pilapfag. 

20Yesusen yer isibareg ap aru we tem toho fanowap nisamisi pehesareg 
walug wahasa ulug wenggel hibareg ap ino fam ele uruk lit, ”Nare, siyag 
ane tirikinon Allahn elehap tehek,” ibag. 
21Ari ibagma Farisi inap men Musa wene onoluk inap arimanowen inindimu 
wenggel haruk lit, ”Ap tuwen Allah abug urukon ap aru sa? Aben siyag ane 
turukon Allahn eneg elehap tuk teg angge famen ap tuwen nangginoho 
ehek?” pibag. 
22Pibagma iren peruk latfag ane Yesus undaman oluk atfagma unubam ele 
uruk lit, ”Hit nungge fahet hinindimu ari roho wenggel haruk lahep? 
23Alem keyon se reg, keyon anggin teg peruk lahep? Siyag ane Allahn elehap 
tehek uk hag teg ano? In atug lamihin uk hag teg ano? 
24Ap kinangmon atfahon ino Allahn ineyap tirisimu aben siyag ane turukon 
elehap tuk teg ulug honoluk toho welamuhuben iminon te tu holeg lamek,” 
ibareg ap elenggen siyahon ino fam hebeloho yet haruk lit, ”Nare, hat 
hubam nele uruk lahi. In amin, halit heniye hilamihinteg hibam lamihin,” 
ibag. 
25Ari ibagma ap ino it enelukeman in atfareg alit heniye hilalug wilip atfareg 
Allah wel til laruk latfag. 
26Wilip atukmu yet hibareg ap arimano yuk libareg, ”Yoho hun aruwen aben 
tuk fug teg ane turukmu yet hehe,” ulug enekolen Allah wel turuk latfag. 

Yesusen Lewi wol tibag ane 
(Mat 9:9-13; Mrk 2:13-17) 

27Yesus o inowen wilip atfareg yet harukmen ap misig pemerintah 
amingmingangge uang embelug lalihip uruk ahun unuk te Lewi uang 
emberuk ibam heriyegma yet hibareg, ”An men ambiyeg lulen ma,” ibag. 
28Ari ibagma in atfareg aren angge embeselug Yesus men ambiyeg laruk 
latfag. 

29Libareg Lewi inowen Yesus fahet ibamen seni humon esetfagma nul ulug 
pemerintah amingmingangge uang embelug lalihip uruk inap men ap winon 
anggolo watfagma Yesus men seni ino naruk latfag. 
30Narukmu yet hibareg Farisi inap men Musa wene onoluk inap menen 
Yesus otsi enebug uruk lit, ”Ap siyag ane turuk inap men pemerintah 
amingmingangge men nungge fahet suburu ambiyeg naruk lahep,” ulug 
kapal isibagma 
31Yesusen, ”Nori, hit henebe fano welahebonen ap ekeyen hihit neneplep 
pehep fug. It ouk warukon aruma inindimuwen ap ekeyen hihit neneplep 
pehesa. 
32Ap inindi pikiron wol enepmin ulug waharikik fug. Ap inindi siyahon 
unubam siyag ane embeselug hinindi fano amuhup ulug hiyag isa 
waharikik,” ibag. 

Yesusen hiyangangge werehon fahet ibag ane 
(Mat 9:14-17; Mrk 2:18-22) 

33Ibagma it arimanowen, ”Yohanes otsi men Farisi inap onotsi men likiya 
hupmu sembahyang ul ulug hiyang emberuk angge famen Hat hotsi hiyang 
welam fug angge naruk,” ulug Yesus fam kapal hibag. 
34Ari ulug kapal hibagma Yesusen ele indit toho hebeloho hiyag isaruk lit, 
”Ap ekeyen hiyap hilarukmu ikni isingan wam hop turukon ino esetuk halug 
ori winon arimano hiyang welam teg? 
35Fobik welamuhupmu hiyap ngi ahun ino aben hondoko longgo uhupmu 
ori arimano hiyang welam teg lamuhup,” 
36ulug hiyag isibareg wirimangge eke hiyag isaruk lit, ”Ap ekeyen asum 
tararag turuk halug sum keron famen hekel lisoho walug sum miningon fam 
seleben tuk fug teg. Ap inowen ari turuk halug asum keron siyag aruhumu 
hekel keron ino sum miningon fam wirim teg laruhu fug. 
37Ik eleruk fanowon kubag warehon fam hinanggurukmu kubag wareg 
keyen ik ino tep-tep wambuhureg eleg aruhu. 

38Ik eleruk fanowon kubag fanowon fam eneg hinangguk teg. 
39Ik eleruk keron nek haruk ahun ino ik halowon unduk siyag ulug sup 
isahu. Ik eleruk keron eneg unduk fano ulug naruk,” ulug ele indit toho 
hiyag isibag. 

Lukas 6 

Sembahyang uruk sul roti anggen ondomi keyon tahan tibag ane 
(Mat 12:1-8; Mrk 2:23-28) 

1 Misihim wene uruk sambil hari Sabat Yesus otsi men yabuk keyen laruk 
lit otsiyen roti hilimbag anggen hahon ondomi keyon tahanoho ilahal wat 
heheg nil laruk latfag. 
2Nil laruk latfagma Farisi inap itanowen, ”Nungge fahet wene uruk sambil 
tuk fug ane turuk lahep?” ibagma 
3-4Yesusen hebeloho, ”Dauren tibag ane fahet haharoho imbibahon irikip 
fug? Suburu roti Allah ibam emberukmu imam inap eneg na hag teg latfag 
angge famen Daud suburu oboken Allah ibam kulug nibareg otsi oho kut-
kut fibir enepfagma nibag,” ulug hiyag isibag. 
5Hiyag isibareg, ”At ap kinangmon atfahon ino wene uruk sul hari Sabat At 
ngi ahun wereg,” ibag. 

Yesusen ap inggik siyahon hihitfag ane 
(Mat 12:9-14; Mrk 3:1-6) 

6O eke sambil wene uruk sul hari Sabat Yesus wene uruk ibam kibareg wene 
hiyag isaruk latfagma ap misig inggik pikiron eneg war atfareg lilog teg 
angge welatfag. 
7Musa wene onoluk inap men Farisi inap menen o wene uruk sambil welahe 
angge famen ap aru fanowap timisi ano, fanowap turuk halug ari famen 
unggum ubam umbuhuk ulug kilaboho lit welatfag. 
8Iren ari peruk latfahon Yesusen oluk atfareg ap inggik warehon fam ele 
uruk lit, ”In atug pulmu in arik ma,” ibagma ap ino in atfag. 

9In atfagma Yesusen, ”Nori, ke hahon fano peruk lahep? Wene uruk sambil 
nungge tuk hag teg: Fano ane tuk teg ano, siyag ane tuk teg ano? Ap hihir 
enebuk teg ano, ware fusuk teg ano?” ulug kapal isibag. 
10Ari ulug kapal isibareg misig-misig enembilikmu kim isibareg ap inggikmu 
warehon ino fam, ”Hinggik pok himin,” ibagma pok harukmen mondabi 
fano atfag. 
11Fano atfagma ap arimano inindimu siyag toho peruk lit onolok anggolo 
hibareg alem keyon At ubam lombohap tuhukteg wabuhuk ulug enele 
sahaltuk latfag. 

Yesusen otsi nisanggowen mumal enepfag ane 
(Mat 10:1-4; Mrk 3:13-19) 

12Welatfareg misihim Yesus sembahyang imin ulug punumu lahibareg hup 
misihim hunduko Allah fam sembahyang uruk latfag. 
13Urukmen sakan tibagma Yesusen otsi wol enepfareg ap sehelimu mon 
heneptuk laruhuk ulug enebe nisanggowen mumal eneptuk lit yonggo laruk 
inap suwal enepfag. 
14It ununuk te Simon unuk eke Petrus suwalfahon ino men, Simon are 
Andreas men, Yakobus men Yohanes men, Filipus men Bartolomeus men, 
15Matius men Tomas men, Alfeus amloho Yakobus men, Simon Zelot ahun 
uruk latfahon men, 
16Yakobus amloho Yudas men, Yudas Iskariot Yesus wabukag ulug huruwe 
libag ahun ino men mumal enepfag. 

Yesusen wene hiyag isil ouk warukon hihir enebil laruk latfag ane 
(Mat 4:23-25) 

17Yesusen otsi arimano mumal enepfareg punumuwen tonggoma 
wambibareg welatfag. Weregma otsi anggolo luhalfagma ap winon eke 
anggolo watfahon arimano Yudea inap men Yerusalem inap men ik ayegma 
welatfag inap Tirus inap men Sidon inap men watfag. 

18It watfahon arimanowen wene hiyag nisaruk lit ouk warukon hihit 
nenepmisireg siyag angge nunundama werehon yanggaloho wilip 
nenepmisi ulug watfagma fano atfag. 
19Yesus ubam ine werehon wilip atfareg ouk warukon fanowap eneptuk 
latfagma ap arimanowen sen hul ulug turuk latfag. 
Eke henehiyeg toho eke hinindi anggin toho welamuhup ulug Yesusen hiyag 

isibag ane 
(Mat 5:1-12) 

20Yesus otsi kim isaruk lit wene hiyag isaruk latfag. ”Allah suwon anggengge 
hit ngi amuhuben henenggengge elehon henehiyeg toho welamuhup. 
21Hit ketiya suburu obok toho welahebon henehiyeg toho welamuhup. 
Allahn sebe roho og hisahumu naruk lamuhup. Hit ketiya hinindi anggin 
toho wereg lit uba yatuk lahebon henehiyeg toho welamuhup. Allahn 
hinindi seyap henebuhumu inda yatuk lamuhup. 
22 Ap kinangmon atik ibahon ino otsi ulug aben hit hunubahet ninirim ulug 
yanggal heneptuk lit henebug uruk lit hununuk uhupteg wasubag sup 
hisarukmu henehiyeg toho welamuhup. 
23 Hit hunubam ari turuk isalug onggo suwon poholma fet nenesug ulug 
hinindi se roho wereg lit henehiyeg toho welamuhup. Hit hunubam ari 
turuk lamuhup hag toho wene hiyag isaruk latfag inap Allahn mon 
enepfahon ari roho unusuruk latfag. 
24Hit henenggengge anggolo werehon hinindi anggin toho welamuhup. 
Atam hiren angge anggolo werehen hinindi se roho welatikip. 
25Hit suburu henehum ouk toho naruk lahebon hinindi anggin toho 
welamuhup. Fobik hit suburu obok hahup. Ketiya inda yatuk lahebon 
hinindi anggin toho welamuhup. Fobik hinindi siyag toho wereg lit uba 
yatuk lamuhup. 
26Aben ketiya hit wel heneptukon hinindi anggin toho welamuhup. Ari hag 
toho Allah wene hiyag husul uruk lit enele si uruk latfahon arimano inikni 



2776 

 

 
ALLAH WENE 

© 2018, Indonesian Bible Society. 
 

 
 

 

unumban we tem toho uruk ulug wel eneptuk latfag,” ari ulug Yesusen otsi 
hiyag isibag. 

Seliyon hinindi roho welamuhup ulug Yesusen hiyag isibag ane 
(Mat 5:38-48) 

27Yesusen wene hiyag isaruk lit, ”Hit An nele holtuk lahebon tot hiyag 
hisamin: Ap seliyon hinindi roho welamuhup. Hit hunubam ninirim 
perukon unubam fano ane turuk lamuhup. 
28Hit pet heneptukmu hi eneptuk lamuhup. Hit yik hunusurukmu unubam 
sembahyang uruk lamuhup. 
29Ap ekeyen suwahal uruk lit horoholeanggen fumag huwatuk halug fumag 
fil oho nuwarin ulug unug uruhun. Hasum hebemon taluk haptuk halug sum 
undamon oho hilimin ulug og uruhun. 
30Aben foroho laruhun angge fahet heng haptuk halug foroho laruhun angge 
og uruhun, og uruhun angge famen nin uwag oko og nimin ulug heng tuhun 
fug. 
31Hiren ap winonen let neneptep peruk lahebon hag toho ap winon ler 
eneptuk lamuhup. 
32Hit honolohotma werehon eneg hinindi reg lamuhupmu Allahn onggo 
nungge og hisahu? Ap siyag ane turuk inaben oho onori onolohotma 
werehon inindi enesug lit wereg. 
33Hit hunubam fano ane turukon eneg hiren oho fano ane turuk lamuhup 
halug Allahn onggo nungge og hisahu? Ap siyag ane turuk inaben onori fam 
ari roho turuk. 
34Nonori folo-folo hebeloho og nisa waharuk inap ulug henengge ilamna og 
isahup halug Allahn onggo nungge og hisahu? Ap siyag ane turuk inaben 
oho ambi roho hebeloho og nisa waharuk ulug siyag ane turuk inap ilamna 
og isaruk. 
35Nori, hiren seliyon hinindi enesug lit unubam fano ane turuk lamuhup. 
Honoriyen, ’Suhuloho og hisa wamulen heng heneptuk lahe,’ uruk isalug 

hiren og isaruk lit suhuloho og nisa wamusa ulug wenggeltuk lamuhup fug. 
Ari roho wenggeltuk lamuhup fugmu Hinikniyen onggo suwon og hisahumu 
Allah palimu werehon umaliki amuhup. Inindimu onolok toho wereg lit 
Allah ubam Ninikni uruk eleg angge famen Allahn unubam fano ane turuk. 
36Hinikni indi fano wereg hag toho hir oho hinindi fano roho welamuhup.” 

Ap unubam unggum umbuhup fug ulug hiyag isibag ane 
(Mat 7:1-5) 

37”Allahn hit hunubam unggum umbuhu rohon hiren honori unubam 
unggum umbuk fug. Allahn hit hele wat henebuhu rohon hiren oho honori 
hele war enebuk fug. Hit hunundama pug toho foroho lamuhubon pisala 
rebesuhup halug honoriyen pug toho forohowon pisala rebesuhup. 
38Hiren og isahup halug iren oho og hisahup. Hiren honori saho kubag 
fanowon fam og isaruk lit hililoho kilaptukmen keleg uruk halug 
hininggiken hondo roho tung halug kolo reg ambeg hilili felug hindal-hindal 
wamburukmu honori og isaruk lahep hag toho Hinikni Allahn mun angge 
man angge og hisaruk laruhu. Saho og isaruk lit kubag wirim toho og isahup 
halug iren oho wirim toho og hisahup,” ulug Yesusen hiyag isibag. 
39 Yesusen nin indit toho hiyag isaruk lit, ”Ap il siyahon ekeyen are il 
siyahon eke inggik senetug la reg? It pirenet samalingmu mako wambuk fug 
teg? 
40Ap mun ane man ane oluk ahun misihen ot eke uwan hiyag utukmu ot 
inowen owe palimu wereg eleg. Obog toho oluk atuk halug eneg owe ino 
men ambi roho wereg. 
41Hare ilmu e asinggilin toron werehon haruk lahen angge famen e uwag 
suwon hinggareg hilmu werehon nungge fahet haruk lahen fug? 
42E uwag suwon hilmu werehon yet ha fug teg lahen angge famen hare fam, 
’Ma, e asinggilin toron werehon hilmu oho-hubahamin,’ nangginoho uk teg 
lahen? Hat hele si uruk hahun! Hat hilmu e uwag suwon tam oho fuhunteg 
hil seleg aruhumu hare ilmu e asinggilin toron werehon oho-fesuhun halug 
fano.” 

Anggen fanowon men siyahon men fahet hiyag isibag ane 
(Mat 7:16-20, 12:33-35) 

43”E fanowonen anggen siyahon yihik fuk fug teg, e siyahonen anggen 
fanowon yihik fuk fug teg. 
44E obog toho anggen yihikmu pen halug e ebe honoluk atuk. Wiringgil alog 
ahen fam sawe anggen tahanuk fug teg. Folim alog ahen fam soluk anggen 
tahanuk fug teg. 
45Ap fanowonen indimu fano angge forohowon eneg wilibuk teg. Ap 
siyahonen indimu siyag angge forohowon siyahon eneg wilibuk teg. Ap 
enembilik fam urukon inindimu forohowon eneg wilibuk teg.” 

O ulun fanowon eke siyahon eke fahet hiyag isibag ane 
(Mat 7:24-27) 

46”Hit nungge fahet henembilik fam An nubam, ’Nikni, Nikni,’ uruk lahep? 
Nikni uruk lahep angge famen Anden hiyag hisaruk lahiyon senetuk lahep 
fug. 
47Ap An nambeg waharuk lit nele fano holtukon ap sa fam wirim timin? Ap 
ino fahet wirimangge hiyag hisamin. 
48Ap ekeyen o witnin ulug o ulun fo roho oho felug kinang ineyon fam uwag 
pilaptisi. Osit humon naruk lit ik fu waharuk lit o ino kik turukmu o uwag 
ine roho pilaptisimu yuk turuk latisi fug. 
49Ap an nele isanggo famen holtuk angge famen Anden urukon hikit toho 
turuk eleg halug ibam kinang ine elegma wit tarisi ahun hag toho wereg. O 
ari roho wirihon ino ik fu waharuk lit hebeloho ikma wambirisimu siyag 
atisi,” ulug indit toho hiyag isibag. 

Lukas 7 

Yesusen sehen seneg inap onowe amingmingangge hihitfag ane 
(Mat 8:5-13; Yoh 4:46-53) 

1Yesusen ap anggolo wene hiyag isibareg o Kapernaum kibag. 
2O pumbuk ino sehen seneg inap onowe inowen amingmingangge indi reg 
latfahon ino ouk anggin toho waruk lit war am hag teg latfag. 

3Sehen seneg inap onowe inowen Yesusen ap hihir eneptuk urukon hol 
hibareg Yahudi inap onowesi fam, ”Hit lalihipteg namingmingangge hihit 
nirik watmisiyen hondoholug watihip,” ibag. 
4Aren ari ibagma it Yesus ambeg watfareg enele ine roho heng turuk lit, ”At 
asukun fano roho werehen amingmingangge hihir itmihin ulug hondog 
habik wahe. 
5Aren nit fahet indi nenesug lit wene uruk ibam wibukag ulug let neneptisi,” 
ulug Yesus hiyag itfagma Yesus it men ambiyeg laruk latfag. 
6Yesus men ambiyeg sehen seneg inap onowe ibam ino horogma larukmen 
ap suwon inowen ori olohotma lalihip ulug mon enepfagma Yesus fam enele 
uruk lit, ”Nowe, an siyag nahun nibam At kuk fug tehen sat toho watmisi 
fug ehek. 
7An siyag nahun pihireg olohotma watnin fug ulug pok ahireg ele il misig 
imisimu namingmingangge fano atmisi peruk lahi ehek. 
8An oho nowesi suwon enepma welahimu an napma oho notsi wereg. Not 
misig fam, ’Lag!’ uruk lahimu laruk. Misig fam, ’Ma!’ uruk lahimu waharuk. 
Namingmingangge fam, ’Yabuk aru wirin!’ uruk lahimu wituk ehek,” ulug 
Yesus hiyag itfag. 
9Iren hiyag itfag ane hol hibareg ahiyeg hibareg hebeloho ap ombolim laruk 
latfahon arimano fam, ”Hun ariyen An nubam wenggel hehek hag toho ap 
Israel inap An nubam wenggel harukon misig oho isarikik fug,” ibag. 
10Ari ibagma ap mon enepfahon arimano suhuloho inibam libareg kim 
harukmen sehen seneg inap onowe amingmingangge ino fano atfag. 

Yesusen hiyap yuwohon misig amloho war atfahon olukap tibag ane 

11Misihim Yesus men otsi men o Nain larukmu ap anggolo ombolim laruk 
latfag. 
12O pumbuk ari elehet walinggoho kilabegma elehet sok horogma larukmu 
ap warehon paya rulug sok ino fam wilibig waharuk latfag. Isinga yuwohon 

amloho we misig eneg welatfahon ino war atfagma ap anggolo hiyap ino 
men wilip atuk latfag. 
13Wilip atuk latfagma Nonowe Yesusen hiyap ino yet hibareg indi haruk lit, 
”Uba yatuk eleg,” ibag. 
14Ari ibareg paya rulug larukmu Yesus iraham libareg sen haruken ap itano 
unduhuk latfagma Yesusen, ”Namloho, Anden hat hubam in amin uruk 
lahi,” ibag. 
15Yesusen ari ibagma malik ino in atfareg heriyeg lit ele uruk latfagma 
Yesusen inggik lisoho isinga og itfag. 
16Isinga og itfagma ap anggolo arimanowen enekol hibareg Allah wel turuk 
lit, ”Ap suwon nabi Allahn monde ferisiyon nit sehelimuwen inam aha. 
Ninikni Allahn let nenebik oho pen nisa waha,” uruk latfag. 
17Yesusen ari tibag ane Yudea inap obog toho, o pumbuk walinggoho 
werehon obog toho onoluk atfag. 

Yohanes ap ikma pilap eneptuk latfag ahun inowen Yesus ambeg otsi mon 
enepfag ane 

(Mat 11:2-6) 

18Yesusen turuk latfag ane Yohanes otsiyen hol hibareg Yohanes hiyag 
itfareg libagma aren otsi piren wol enepfag. 
19Wol enepfareg hiyag isaruk lit, ”Hat waruhu uruk latuson ino waharikin 
ano, fobik winon eke waruhuwon nangno ruruk lamuhuk ano ulug kapal ha 
lalihip,” ulug mon enepfag. 
20Mon enepfahon itano Yesus ambeg libareg kapal haruk lit, ”Yohanes ap 
ikma pilap eneptuk latisiyon inowen Hat hambeg kapal ha lalihip ulug mon 
nenebehekma wahe,” ibareg, ”Hat waruhu uruk latuson ino wahen ano, eke 
winon nangno ruruk lamuhuk ano,” ulug Yesus kapal hibag. 
21Yohanes otsi itano watfag sambil ino Yesusen ap ouk unubam eke hag eke 
hag werehon, siyag angge setan unubam werehon, inil hupnihon anggolo 
hihir eneptuk latfag. 

22Yesusen Yohanes otsi itano fam, ”Yohanes ambeg lalihipteg hinilen haruk 
lahebon, hinisanggowen holtuk lahebon aruma hiyag irik lalihip: Ap inil 
hupnihon inil fenggen atuk, ap unuyug siyahon fano atuk, ap enehap 
salukangge rohon fano atuk, ap inisanggo larehon inisanggo husuruk, ap 
warehon onoluk atuk, ap enenggengge elehon wene fanowon hiyag isaruk. 
23An fahet indi nin atuk elehon ahiyeg toho welaruhu ulug Yohanes hiyag 
irik lalihip,” ibag. 
Yesusen Yohanes ap ikma pilap eneptuk latfag ahun fahet ap hiyag isibag ane 

(Mat 11:7-19) 

24Yohanesen otsi mon enepfahon suhuloho libagma Yesusen ap anggolo 
arimano fam Yohanes fahet hiyag isaruk lit, ”Nungge yet hul ulug farema 
larikip? Hame mulilik la mulilik wam turukon yet hul ulug larikip? 
25Nungge yet hul ulug larikip? Ap sum fanowon wan tehon yet hul ulug 
larikip? Sum fanowon wan teg inap arimano mun angge man angge fano 
roho naruk lit ap suwon inibam weregma isa lelep. 
26Nungge fahet yet hul ulug larikip? Wene hiyag isaruk ahun ha larikip? We 
tem toho at wene hiyag isaruk ahun wereg, atam wene hiyag isaruk latfahon 
arimano ununuk palimu at wereg. 
27At fahet haharoho imbibahon tu wereg, ’Yet teg lamok, Hat waharuk 
abunggalem hale fukag ulug atam not misig monde fuhuk.’ 
28Hiyaben indag eneptusa inap arimano Yohanes palimu werehon eleg 
angge famen Allah umalikisi atukon tot toron arimano at apma weregma it 
palimu wereg. Ari we tem toho hiyag hisaruk lahi,” ibag. 
29 ”Ap anggolo Yohanes ele holtuson men pemerintah amingmingangge 
uang embelug lalihip uruk inap men nit Allah apma welahe ulug Yohanes 
ambeg ikma pilap nenepmihin ulug laruk latusa. 
30It Farisi inap men Musa wene onoluk inap arimano menen Allah fahet 
ninirim peruk lit ikma wamburukon fahet ninirim ulug pok atusa,” ibag. 

31Ari ulug hiyag isibareg Yesusen nin eke indit toho hiyag hisamin ibareg, 
”Ap ketiya werehon arimano sa hag toho wereg, sa fam wirim hamin? 
32It arimano malik toron onggo paloho waruk ambeg heriyeg lit enele abilit-
abilir atuk lit, ’Niren waruk telehema hit yunggulehep fug, nit hunu sini 
ehema hit uba yarehep fug,’ ulug malik toronen uruk ane hag toho wereg,” 
ibag. 
33”Yohanes ap ikma pilap eneptuk latisi ahun ino waharisireg suburu roti 
na fug angge ik olokon na fug angge weregma setan undama kirisireg turuk 
uruk lahep. 
34Weregman At ap kinangmon atfahon ino waharisireg ik na suburu na 
turukmu yet harikipteg At suburu abuwap ahun, ik olokon abuwap ahun 
waharisimu pemerintah amingmingangge uang embelug lalihip uruk inap 
men siyag ane turuk inap men enere uruk lahep,” ibag. 
35”Mun ane man ane alemet ondomiyet Allah oluk teg lit wereg. We tem 
peruk inap arimanowen alem ino fag turuk,” ibag. 

Siyag ane turuk hiyap Yesus ambeg watfag ane 

36Farisi ahun ekeyen Yesus fam, ”Hat suburu an min nulen lul,” ibagma 
Yesus Farisi ahun ino ibam libareg heriyeg lit suburu naruk latfag. 
37O pumbuk ino siyag-siyag ane turuk hiyap eke welatfag. Welatfareg, 
”Yesus Farisi ahun eke ambeg wahareg suburu naruk,” urukmu hol hibareg 
kubag fanowon fam ahaluwe amben fanowon hinanggoho walug watfareg 
Yesus wereg ambeg kulug 
38Ambolma in arik libareg uba yatuk latfag. Uba yatuk lit il ahaluwe Yesus 
uyugmu wamburuk latfagma Yesus uyugmu ambiyangen tung hibareg oruk 
yaron fam sumaho fibareg ahaluwe amben fanowon Yesus uyugmu hililfag. 
39Hililtukmu Farisi ahun Yesus hondohibag ahun inowen yet hibareg 
indimuwen wenggeltuk lit, ”Ap aru Allahn mondotebon nabi walepteg 
hahen uyugmu tung hehek hiyap tu siyag ane turuk hiyap ulug oluk alep,” 
peruk latfag. 

40Undaman ari peruk latfagma Yesusen te, ”Simon, wene eke hiyag hirik 
ohon,” il larikim, ”In,” ibag. 
41In ibagma Yesusen te, ”Ap pirenen onowe suwon misihen tohon uang 
paleg latusa. At misihen uang anggen teng-teng angge 500 paleg latisi, at 
ekeyen uang anggen teng piren 50 paleg latisi. 
42Paleg lit welatusareg it piren itanowen onowe fam, ’Nininggikmu elehen 
ayeg wat hum fug teg lahe,’ urusama onowe inowen, ’Notsi, paleg lahebon 
fahet og numuhup fug, mondabi og hisarikik,’ irisi. San ap suwon indi 
anggolo haruk lit wereg?” ulug Yesusen Simon kapal hibag. 
43Kapal hibagma Simonen, ”Teng-teng angge og itisiyon inowen indi 
anggolo haruk lit wereg peruk lahi,” il larikim Yesusen, ”Yu, fano hiyag 
nerehen,” ibag. 
44Fano hiyag nerehen ibareg hiyap ino hebeloho kilap haruk lit, ”Hiyap tu 
haruk lahen? An hat hibam tuma kihi angge famen ik nuyug umag tamihin 
ulug og nerehen fug. Hiyap tuwen nuyug il ahaluwe fam umag nabehekteg 
oruk yaron fam sumag nabehek. 
45Haren mako pug toho hi nabehen fugmu An tuma kik wahimu hiyap 
tuwen nuyug mako pug toho hi nabehekteg ambiyangen tung neyehek. 
46Haren ahaluwe fanowon nunggulmu are nabehen fug, hiyap tuwen 
ahaluwe amben fanowon nuyugmu hilil nabehek. 
47Hiyap tuwen An nubahet indi anggolo neyehekma aren siyag ane anggolo 
turuk latisiyon Allahn ambolma embeselug elehap tehek. Ap eke siyag ane 
we tot turukon Allahn elehap turukmu indi we tot haruk lit wereg,” ibag. 
48Ibareg hiyap ino fam te, ”Siyag ane turuk latikinon Allahn ambolmaya 
fesehekma eleg aha,” ibag. 
49Elehap tehek ibagma it Yesus men suburu naruk lit welatfahon 
arimanowen te, ”Ap tu sa hag toho wereg? Siyag ane aben turukon hun 
tuwen eleg aha uk hag teg?” unundaman peruk latfag. 

50Unundaman peruk latfagma Yesusen hiyap ino fam te, ”An nubam 
wenggel hehenon ariyen fano ahenma hindi se roho hibam lamihin,” ibag. 

Lukas 8 

Hiyap Yesus men ambiyeg laruk latfahon fahet ibag ane 

1Tot welatfareg Yesus otsi nisanggowen men o pumbuk suwon eke la toron 
eke la turuk lit Allah ap obog toho Inikni aruhu ulug wene fanowon hiyag 
isil laruk latfag. 
2Laruk lit hiyap eke unundama siyag angge weregma yanggaloho wilip 
enepfag hiyap men ouk winon eke hag eke hag werehon hihir enepfahon 
men ambiyeg laruk latfag. Ambiyeg laruk latfahon ununuk te Maria 
Magdala hiyap ino undama siyag angge sabiren welatfagma Yesusen 
hihitfag hiyap ino men, 
3Yohana ahun Khuza Herodes amingmingangge wereg lit uang foroho latfag 
ahun ino uhe men, Susana men, hiyap winon anggolo men ambiyeg laruk 
latfag hiyap arimanowen Yesus otsi men suburu isag isaruk lit ininggikmu 
werehon fam ler eneptuk latfag. 

Anggen fok turuk ahun fahet ibag ane 
(Mat 13:1-9; Mrk 4:1-9) 

4Ap anggolo o pumbuk ekeyon-ekeyon Yesus iraham luhal amul ulug 
waharuk latfagma Yesusen wene indit toho eke hiyag isaruk lit, 
5”Ap misig anggen fok timin perisireg wilip atisireg anggen fok tirisi. Fok 
turukmen winon kebunggalma wamburusama ap unuyuhen sobir isarusama 
suwe pohol ke larukonen lit heheg narusa. 
6Nin winon helep falma wamburusareg wilip atusa angge famen kinang 
ahaluwe elehen lilog atusa. 
7Nin winon hoholangge sehelimu wamburusareg hoholangge siyahon men 
ambi roho wilip atusareg siyahon ino yar atuk lit fanowon ino waroho 
hondo rebeserisi. 

8Winon kinang fanoma wamburusareg fano roho wilip atusareg anggen 
teng-teng angge yihik ferusa.” Yesusen ari ulug hiyag isibareg, ”Ap sa 
isanggo wereg halug ihiyon ari holtuk laruhu,” ulug ele ine roho hiyag 
isibag. 

Ele indit toho urukon fahet hiyag isibag ane 
(Mat 13:10-17; Mrk 4:10-12) 

9Hiyag isibagma otsiyen te, ”Indit toho hiyag nesehenon nungge pehenteg 
hiyag nesehen,” ulug kapal hibag. 
10 Kapal hibagma Yesusen hebeloho, ”Allahn ap obog toho Inikni aruhuwon 
hiraho latisiyon ino hit fahet inamap hisarisi, ap winon hirako werehon 
fahet indit toho hiyag isaruk lahi. It arimano inil fam haruk angge famen 
fuki roho yet hahup fug, inisanggo holtuk angge famen fuki roho holuhup 
fug ulug indit toho hiyag isaruk lahi,” ibag. 

Fok turuk ahun fahet pikit toho hiyag isibag ane 
(Mat 13:18-23; Mrk 4:13-20) 

11Yesusen indit toho hiyag isibareg pikit toho hiyag isaruk lit, ”Anggen fok 
turuk angge ino Allah wene fanowon hag toho wereg. 
12Kebunggalma wamburusa ihiyon ari atam wene holtuk angge famen Iblis 
waharuk lit Allah fam wenggel harukmu Aren fanowap enebuhu rohon ulug 
wene unundama werehon eleha feseruk. 
13Helep falma wamburusa ihiyon ari atam wene holuhupteg enehiyeg hahup 
angge famen umanggen elehen ilamna roho wenggel hahupmu wal isaruk 
angge waruhu sambil umbusuhup. 
14Hoholangge sehelimu wamburusa ihiyon ari wene atam holuhup angge 
famen fobik welamuhupteg nungge ane senebuhuk ulug inindi anggin toho 
wereg lit mun angge man angge foroho lale peruk lit enesehet teg lit 
werehen anggen yihik fuk fug teg. 
15Kinang fanoma wamburusa ihiyon ari ap Allah wene holuhupteg inindimu 
fano roho foroho lit uwag ine roho unduhuk lit anggen fano yihik feruk 
lamuhup,” ulug pikit toho hiyag isibag. 

Yesusen iral fahet hiyag isibag ane 

(Mrk 4:21-25) 

16 Yesusen ele hiyag isaruk lit, ”Ap ekeyen iral hunduhuk felug kou po rehon 
elma kilabuk fug teg, o inditmu umbuk fug teg. Ap obog toho olma kurukon 
unubam umbagpag tukag ulug lehoma emberuk lamuhup. 
17Hiraho lit werehon we tem inam aruhu, mapmu reg lit werehon we tem 
ebenam aruhumu onoluk amuhup. 
18 Hiyag hisaruk lamuhup ane fuki roho hinisanggo fam holtuk lamuhup. 
Ap san fano roho foroho laruhumu Allahn sebe roho og uruhu. Ap san fano 
roho foroho elegma tot werehon itano Allahn lisoho hilahu,” ibag. 

Yesus isinga men otsi men ambeg watfag ane 
(Mat 12:46-50; Mrk 3:31-35) 

19Yesus isinga men otsi yuhon men ambeg watfareg olma kul ulug turukmen 
ap anggolo keleg tehen kuk fug teg latfag. 
20Kuk fug teg latfagma aben Yesus fam, ”Hisinga men hotsi men pen hiya 
wamul ulug wahasa angge famen selma wereg,” ulug hiyag itfag. 
21Hiyag itfagma Yesusen hebeloho ele uruk lit, ”Allah wene holtuk lit fano 
ane turukon aruma An nisinga notsi wereg,” ibag. 

Yesusen siyelu pet tibag ane 
(Mat 8:23-27; Mrk 4:35-41) 

22Misihim Yesusen otsi fam, ”Ik fumag fil nindig amulen maniyek,” ibagma 
kou fam kibareg laruk latfag. 
23Ik ahum pali ke laruk lit Yesus nohoruk latfag. Nohorukmu siyelu humon 
watfareg fu ruruk lit ik kililoho kou elma kurukmu it hililoho wambuk hag 
toho turuk latfag. 
24Turuk latfagma Yesus otsiyen At eleltuk lit, ”Nonowe, iken nunusik oho 
turuk,” ibagma Yesus in atfareg siyelu men ik haglabut men pet tibagma 
eleg atfagma ik yuwag atfag. 
25Yuwag atfagma Yesusen, ”Hiren An nubam wenggel haruk lahep fug?” 
ibagma enekol hibareg, ”Yihi, ap tu sa hag toho wereg? Ik men siyelu men 
pet tehekma ele holehesa,” ari uruk lit it-it enele sahaltuk latfag. 

Setan Legion itano yanggal enepfag ane 
(Mat 8:28-34; Mrk 5:1-20) 

26Ik ahum pali ke libareg Yesus otsi men Gerasa inap enengginang ik Galilea 
fumag fil werehon fam libag. 
27Libareg ik ilanma libagma ap misig o inowon undama siyag angge setan 
weregma amusun toho sum wan teg eleg lit ibam welam fug angge owik ap 
warehon kilaptuk ambeg wereg ahun Yesus waharikim olohotma waharuk 
latfag. 
28Waharuk lit Yesus yet hibareg At olohotma ying atfareg ele hum toho uruk 
lit, ”Yesus, Hat Allah palimu werehon amloho wahenma Hat an nim mangno 
roho welam fug teg lahe. Yik nuwatuk lit nele yong nabuk fug ulug hubam 
uruk lahi,” ibag. 
29Ibag ane ari Yesus ap undama setan werehon yanggaloho wilip atuk ane 
oluk atfagma ibag. Setan inowen ap ino senetuk lit miyaltuk latfagma aben 
at fano welatnisi ulug inggik uyug hele fam pug tibag angge famen hele ino 
sipuk toho hik isalug setan inowen ap eleg ambeg hondoholug libag. 
30Yesusen ap ino hinog og haruk lit, ”Hat hunuk sa?” ibagma, ”An nunuk 
Legion, nenebe luhaloho welahe,” ibareg, 
31”Ap warehon wereg ambeg aliyek ulug yanggal nenepmihin fug,” ulug 
Yesus fam ibag. 
32Wam anggolo altuk ke lendima kinang waruk lit werehen, ”Wam lendima 
fam kiyek imihin,” ulug Yesus fam heng tibagma Yesusen kiyek ibag. 
33Ari ibagma setan arimano ap ino undaman wilip atfareg wam undama 
kibagma wam arimano obog toho pule keyen imbil-imbil ikma kibareg war 
atfag. 
34Ari turukmu wam foroho latfag inap arimano yet hibareg o pumbuk 
walinggoho werehon enembeg libareg nenembohom ikma kehesa ulug 
hiyag isibag. 

35Hiyag isibagma ap arimanowen ha lul ulug watfareg ap setan ubamon 
wilip atfag ahun ino indi anggat teg lit sum wan toho Yesus iraham heriyeg 
lit weregma yet hibareg enekol hibag. 
36Enekol harukmu ap Yesusen fanowap turukmu kilaboho latfag inap 
arimanowen ari roho fanowap tehek ulug ap watfahon arimano hiyag 
isibag. 
37Hiyag isibagma Gerasa inap obog toho arimanowen, ”Haren tehen ane ari 
nit nenekolen Hat o aru nit men welamuhuk fug, lamihin,” ulug Yesus hiyag 
itfag. Hiyag itfagma kou fam lahibareg watfag fil suhuloho lamin ulug 
turukmen 
38ap setan undama yanggaloho wilipfag ahun inowen, ”An eke Hat min 
ambiyeg lul,” ibagma 
39Yesusen, ”Hibam lamihinteg Allahn fanowap habehek ane ap hiyag isaruk 
laruhun,” ibag. Ibagma o pumbuk walinggoho libareg Yesusen an ari roho 
hihit naptisi ulug ap hiyag isaruk latfag. 

Yairus ahaloho Yesusen olukap tibag ane, hiyap mep wiliptukon Yesusen 
hihitfag ane 

(Mat 9:18-26; Mrk 5:21-43) 

40Yesus watmisi ulug ap luhaloho wereg lit yet tegman enembeg suhuloho 
watfag. 
41-42Watfagma o sembahyang uruk ibam ngi ahun ino unuk te Yairus Yesus 
ambeg watfareg alukema hur atfareg, ”Nowe, nahaloho misig enehangge 
ouk waruk lit war am hag tehen hihit nitmihinen an nibam lul,” ibag. Malik 
ino indag tibag sali mo ilig am wirig am turukmu nisanggowenam 12 hag 
toho atfahon welatfag. Yairus men ambiyeg larukmu ap anggolowen Yesus 
miyaltil laruk latfag. 
43Larukmu hiyap eke mep wiliptukmen mo nisanggowen atfagma aben oho 
hihibuk fug teg latfahon ino ombolim laruk latfag. 
44Ombolim laruk lit Yesus horogma libareg asum atog ambol filen inggiken 
ki harukmen mep ino palfag. 

45Mep ino palfagma Yesusen hebeloho san An ki neyehek ulug kapal 
isibagma enele eleg angge welatfagma Petrusen, ”Nowe, ap anggolo 
waharuk lit miyal habil waharukmu esehen fug?” ibag. 
46Esehen fug ibagma Yesusen, ”Ap ouk ubam werehon ekeyen nasum ki 
neyehekma fanowap tihi peruk lahi, An nubam eneg tehek,” ibag. 
47Ibagma hiyap inowen ki hihi ane oluk aha pibareg uwag elek turuk lit 
Yesus alukema hur atfareg fag toho hiyag isaruk lit, ”An fano atmin pihireg 
asum ki hihimu mep wiliptuk latikikon ino palehekma fano ahi pihi,” ulug 
fag toho hiyag isibag. 
48Hiyag isibagma Yesusen, ”Nahaloho, hundaman fano atmin pehenon 
ariyen fano ahen, hindimu hahiyeg toho lamihin,” ibag. 
49Yesus ele irikim wene uruk ibam ngi ahun are eke watfareg, ”Hahaloho 
mondabi war ahama Yesus ele ying turuk lit hag toho hondoholug la fug,” 
ibag. 
50Ibag ane ari Yesusen hol hibareg Yairus fam te, ”Hakol ha fug, 
hindimuwen tem toho peruk lamin, hahaloho fano arik ohoreg,” ibag. 
51Ibareg Yairus ibam libareg ap arimano unubam hit kik wam fug ulug per 
enepfareg otsi Petrus men Yohanes men Yakobus men malik ino ikni isinga 
men eneg hondog eneplug olma kibag. 
52Kurukmen ap anggolo selma welatfahon arimanowen uba kulangge leho 
latfagma Yesusen, ”Uba yabuk fug, malik aru war aha fug, nohoruk,” ibag. 
53Nohoruk ibagma ap arimanowen malik tu war aha angge famen Yesus 
nungge fahet nohoruk ehek ulug inda yaho fisibag. 
54Ari uruk latfagma Yesusen malik ino inggik seneg lit, ”Nahaloho, in amin,” 
ibagma 
55nin oluk atfareg in atfagma Yesusen, ”Suburu namisiyen og emek,” ibag. 
56Ikni isinga yuk lagmag ibagma malik ari hihirihi ane ari ap hiyag isa fug 
ulug komo enepfag. 

Lukas 9 

Yesusen otsi nisanggowen mon enepfag ane 
(Mat 10:5-15; Mrk 6:7-13) 

1Yesusen otsi nisanggowen wol enepfareg, ”Hiren setan ap unundama siyag 
angge werehon wili feseruk lit ap ouk unubam werehon oho hihir eneptuk 
lamuhup,” ulug inineyap enepfag. 
2Inineyap enepfareg mon eneptuk lit, ”Allah ap obog toho Hinikni 
aruhuwon fahet hiyag isaruk lit ouk warukon eke hihir eneptuk lamuhup,” 
ibag. 
3”Hit laruk lit wanggun men sum men naruk angge men uang men sum 
henebemon piren men mun angge man angge wa fug angge henebe eneg 
lahup. 
4Ap ekeyen pali wat heneptuk halug o ino welamuhupteg o ekema luk oho 
lit halug welamuhup ambeg inowen wilip amuhup. 
5Ap eke hit fahet ninirim uruk halug o pumbuk ariyen wilip amuk oho lit 
kinang hunuyugmu werehon it wenggel haruk lamuhup ulug ho roho pila 
feselug laruk lamuhup,” ulug Yesusen otsi hiyag isibareg mon enepfag. 
6Mon enepfagma libareg o pumbuk walinggoho wene fanowon hiyag isil 
laruk lit ap ouk warukon hihir eneptuk latfag. 

Herodes Yesus fahet indi su atfag ane 
(Mat 14:1-12; Mrk 6:14-29) 

7 Herodes ap suwon Galilea kinang seneg latfahon inowen Yesus otsi menen 
turuk latfag ane ari fahet ap winonen te, ”Yohanes Herodesen ware 
feserisiyon ino oluk atisi,” ulug urukmu hol isibareg Herodes ino indi su 
atfag. 
8Ap winonen Yesus fahet enele uruk lit, ”Elia indam welatfahon nin inam 
atisi,” urukmu ap winonen, ”Wene tam hiyag isaruk latfahon arimano misig 
oluk atisireg turuk ano,” uruk latfag. 

9Uruk latfagma Herodesen, ”Yohanes ino anden anggolop kong toho ware 
feserikik angge famen ap ari fano ane anggolo turuk urukon ari sa fahet 
uruk?” ibareg ap ari nilen yet hele pibag. 

Ap lima ribu suburu og isibag ane 
(Mat 14:13-21; Mrk 6:30-44; Yoh 6:1-14) 

10Yesus otsi nisanggowen itano suhuloho Onowe ambeg watfareg yabuk ari-
ari turukuk ulug hiyag itfagma Yesusen nenemumu lulteg tot welamuhuk 
ulug o pumbuk misig unuk Betsaida ino it eneg hondog eneplug libag. 
11Laruk urukon ap anggolowen hol hibareg onombolim libareg palu arik 
libagma Yesusen fano wahasa pibareg Allah ap obog Inikni aruhu ulug hiyag 
isaruk lit ap ouk warukon unundaman fanowap nenepmisi pibahon eke 
fanowap eneptuk latfag. 
12Mo ubuk ik ohoma Yesus otsi At iraham libareg enele uruk lit, ”Nit tuma 
farema welahereg ap anggolo aruma o walinggoho lalusareg nohoruk 
ambeg men suburu men yami rulusan hiyag isimin,” ibag. 
13Ibagma Yesusen, ”Hiren suburu og isalihip,” ibagma, ”Niren foroho 
laheyon suburu roti fuwaben, ikan piren ariya wirim am fug tehen suburu 
anggolo onggo palik lalug eneg te ap anggolo aruma wirim am teg,” ibag. 
14Ap welatfahon arimano teng-teng angge 5.000 welatfag. Yesus otsiyen ari 
ibagma Yesusen it unubam, ”Ap aruma teng piren heheg palu amusareg hur 
amusan hiyag esemek,” ibag. 
15Ibagma otsiyen ap arimano fam teng piren heheg hur amiyek ibagma hur 
atfag. 
16Hur atfagma Yesusen roti fuwaben men ikan piren men wibareg seneg lit 
poholma lahap haruk lit sembahyang ibareg otsi fam fibir enebiyek ulug 
kut-kut ininggikmu imbibag. 
17Og isibareg nibagma it obog toho enehum atfag. Enehum atfagma alindik 
atfahon sum nisanggowen yuharoho imbibag. 

Petrusen Yesus fahet Mesias ulug fag toho ibag ane 
(Mat 16:13-20; Mrk 8:27-30) 

18Misihim sambil Yesus amu sembahyang urukmu otsi ambeg watfagma 
hinog og isaruk lit, ”Ap anggolo aruman An fahet sa peruk?” ibag. 
19 Ari ibagma iren hebeloho hiyag utuk lit, ”Ap winonen te Yohanes ap ikma 
pilap eneptuk latisiyon ino ano, winonen te Elia ano, winonen ap indam 
wene hiyag isaruk latfahon war atfahon misig oluk atisireg uruk ano,” ulug 
hiyag utuk latfag. 
20 Hiyag utuk latfagma Yesusen, ”Hiren te An fahet sa peruk lahep?” ulug 
umung isibagma Petrusen, ”Hat Mesias Allahn mon haptisiyon ino 
welahen,” ibagma 
21Yesusen otsi fam ele ine roho komo eneptuk lit, ”At Mesias Allahn monde 
ferisiyon ino wereg ulug ap hiyag isa fug,” ibag. 

Aben nuwabuhup ulug Yesusen otsi hiyag isibag ane 
(Mat 16:21-28; Mrk 8:31–9:1) 

22Yesusen otsi hiyag isaruk lit, ”At ap kinangmon atfahon ino aben ubam 
siyag ane anggolo tuhupmu Yahudi inap onowesi men Musa wene onoluk 
inap men imam onowesi menen At ninirim uruk lit ware fesuhupmu hup 
pirenam wareg welaruhureg inggik hinahaneg angge Allahn olukap tuhu,” 
ibag. 
23 Ibareg it obog toho hiyag isaruk lit, ”Ap An nombolim larukon inowen 
inggareg apmayap taruk lit likiya hupmu teltuk ahen ha rulug An nombolim 
laruk laruhu. 
24An noluk welaruhuk peruk lit werehon ino oluk welaruhu fug. An nunuk 
fahet ware fesuhubon ino mondabi oluk welaruhu. 
25Ap eke pohol men kinang men mun angge man angge ngi aruhu angge 
famen inggarehen siyahap tahureg war aruhumu nangginoho fano 
welaruhu? 
26Ap sa An men nawene men fahet inggali haruk halug At ap atik ibahon 
ino Ikni men otsi malaikat menen ineyap turukmu umbagpag toho waruhu 
sambil ap ino fahet inggali hahu,” ibag. 

27”Hit ap aruma welahebon ekeyen Allah ap obog toho Inikni arik oho 
waharukmu kim hahupteg eneg war amuhup. Ari we tem toho hiyag hisaruk 
lahi,” ibag. 

Yesus anggelem atfag ane 
(Mat 17:1-8; Mrk 9:2-8) 

28 Wene ari hiyag isibareg hup likinenam atfagma Yesusen punumu 
sembahyang ul ulug otsi Petrus men Yohanes men Yakobus men hondog 
eneplug lahibag. 
29Sembahyang urukmu Yesus orohole nin atfagma asum umbagpag turuk lit 
yanggo ribag. 
30Weregman ap piren iraham unduhuk lit At men enele uruk latfag. 
31Enele uruk latfahon itano Musa men Elia men enebe umbagpag toho inam 
atfareg o Yerusalem lahunmu hubam ari-ari tuhup ulug hiyag utuk latfag. 
32It enele urukmu Petrus men ori men nohoruk latfareg in atuk lit yet 
harukmen Yesus anggelem atfagma ap piren iraham unduhukmu yer isibag. 
33Yer isibagma it piren lul ulug turukmen Petrusen Yesus hiyag utuk lit, 
”Nowe, o tuma fanoma nenehiyeg toho welahereg tomi hinahan wibul, Hat 
fahet misig, Musa fahet misig, Elia fahet misig wit husul,” ibag. O wit husul 
ibag ane ari Petrus indimu sohu roho wereg lit apelehen ibag. 
34At ele urukmu itano hina watfareg hililip enepfagma it enekol hibag. 
35Enekol hibagma ele hina apmaneyen uruk lit, ”An namloho mumal 
tarikikon tu, At ele holtuk lamuhup,” ibag. 
36Ele ari urukmu itano Yesus amu unduhuk latfag. Yesus otsiyen hibag ane 
ari fahet ap winon hiyag isa fug angge we sohuwon atfag. 

Malik nenek turukon Yesusen hihitfag ane 
(Mat 17:14-21; Mrk 9:14-29) 

37Nohibareg likiyamon punumuwen wamburukmen ap anggolo luhaloho 
Yesus olohotma watfag. 

38Luhal arik watfahon arimano misihen Yesus fam, ”Nowe, an namloho 
misig enehon pen hamihinen Hat hubam heng haptuk lahi,” ibag. 
39”Setan siyag angge ino malik undama kulug watukmu ele hum toho uruk 
lit malik ebe miyaloho hik-hak isarukmu elemahuwe salno-salno 
wamburuk. Siyag angge inowen ele yong turuk lit malik ino famen wilip am 
fug angge wereg. 
40Hat hotsiyen yanggaloho wilibiyek ihimu yanggaluk fug teg lahasa,” ari 
ulug ikniyen Yesus hiyag itfag. 
41Hiyag itfagma Yesusen, ”Hit aruma welahebon Allah ubam wenggel ha 
fug angge hinindi sohu roho weregman eneg An nindi imbik wamburuk lit 
hup noenam hit men welaruhuk? Malik ari folo walug maniyek,” ibag. 
42Ibagma malik ino Yesus horogma walug watfagma siyag angge inowen 
malik ino miyaloho kinangma hik isibagma Yesusen setan ino ele ine roho 
pet turuk lit malik ino fanowap tibareg ikni og itfag. 
43Og itfagma Allah inggik ine reg lit fanowap tehek ulug enekol hibag. 

Yesusen nuwabuhup ulug otsi hiyag isibag ane 
(Mat 17:22-23; Mrk 9:30-32) 

Yesusen tibag ane fahet enekol haruk lit weregma Yesusen otsi unubam ele 
uruk lit, 
44”Anden hiyag hisaminon aru hinisanggo fano roho holeg lamek: At ap 
atfahon ino ap kinangmon ininggikmu aruhu,” ibag. 
45Yesusen hiyag isibag ane fahet otsi inindi seleg atfag fugmu sohu roho 
welatfag. Nungge hiyag nisamin ulug ehek ulug enekolen kapal hibag fug. 

Sa suwon welaruhu ulug otsiyen sahaltuk latfag ane 
(Mat 18:1-5; Mrk 9:33-37) 

46 Welatfagma Yesus otsi it-it enele uruk lit, ”Nit welaheyon aruma hat 
suwon ano, an suwon ano,” ulug enele sahaltuk latfag. 
47Iren peruk latfag ane Yesusen oluk atfagma malik toron eke wak libareg 
iraham unduhuk fik watfareg ele uruk lit, 

48”Ap san malik toron tu hahon An nunuk fam ibam hondoko kilaptuk halug 
at inowen An ibam hondoko kilap naptuk. Ap san an ibam hondoko kilap 
naptuk halug An Nikni mon naptisiyon ino oho ibam hondoko kilaptuk. Hit 
sehelimu an toron welahi perukon ino eneg ori palimu wereg,” ulug hiyag 
isibag. 

At seli roho wereg elehon ino nit fil wereg ibag ane 
(Mrk 9:38-40) 

49Welatfagma Yesus ot Yohanes inowen, ”Nowe, ap misig Hat hunuk uruk 
lit ap unundama siyag angge werehon yanggaloho wiliptukmu yet 
harukukteg hat nit men ambiyeg laruk lahe fug angge re imbisin ulug pet 
turukuk,” ulug Yesus hiyag itfag. 
50Hiyag itfagma Yesusen hebeloho hiyag isaruk lit, ”Ap eke nit men seli roho 
wereg elehon ino nit fil werehen imbisin ulug pet tuk fug,” ibag. 

Samaria inaben Yesus ninirim ibag ane 

51Allahn Yesus An men welamuhuk ulug lisoho wahuk pibag sambil ino 
horog atfagma Yesus wenggel hibareg Yerusalem lamin ulug libag. 
52Yerusalem lamin ulug libareg otsi eke fam, ”Hit tam lalihip,” ulug mon 
enepfag. Mon enepfagma libareg Samaria inap inibam o pumbuk misig 
libag. Libareg Yesus men waharukon noholusa ambeg o hiyag nesemek ulug 
heng enepfag. 
53Heng enepfagma it Samaria inaben, ”Yesus At Yerusalem lahu ahun nit 
ninirim,” ibag. 
54Ari ibag ane Yesus otsi piren Yakobus men Yohanes menen hol hibareg 
Yesus fam, ”Nonowe, ap aruma indoken namisiyen indok poholman pilabik 
wamulen pilabiyek in,” ibag. 
55Ari ibahon fahet Yesusen siyag pibareg per enepfag. 
56Per enepfareg Yesus men otsi men o winama libag. 

Ap Yesus men noruk lamuhuk ulug watfahon Yesusen hiyag isibag ane 
(Mat 8:19-22) 

57Yesus otsi men kema larukmen ap misig Yesus ambeg watfareg, ”Nowe, 
Hat kema-kema lahun ambeg an oho ambiyeg laruk lamuhuk,” ulug Yesus 
fam ibag. 
58Ari ibagma Yesusen, ”Olomene nohoruk ambeg ei helep elma wereg. Nin 
ari hag toho suwe nohoruk ambeg ei e fam wirig. At ap kinangmon atik 
ibahon ino yug toho nohoruk ambeg mondabi eleg,” ulug ap ino fam ibag. 
59Ap ino fam ari ibareg Yesusen ap winon eke fam te, ”An men ambiyeg 
lul,” ibag. Ibagma ap inowen Yesus fam heng uruk lit, ”Nowe, an nikni war 
arik oho turuken lamin. War atmisimu yale feselug hambeg suhuloho 
waruhuk,” ibag. 
60Ibagma Yesusen hebeloho ap ino fam ele uruk lit, ”Ap war atukon ari ap 
atam war atuson arimanowen yale fusukag. Anden hat hubam Allah ap obog 
toho Inikni aruhuwon fahet lahunteg hiyag isaruk laruhun ulug hiyag hutuk 
lahi,” ibag. 
61 Ari ibagma ap winon eke watfareg Yesus umung haruk lit, ”Nowe, an oho 
Hat men laruk laruhuken an nibam suhuloho laminteg nori an men werehon 
nori ulug hi enebuhukteg hambeg waruhukmu eneg Hat men laruk 
lamuhuk,” ibag. 
62Ari ibagma Yesusen ap ino fam ele uruk lit, ”Ap ekeyen yabuk wituk lit 
wen ele fano hale femin peruk angge famen ambol fil hebeloho yet haruk 
halug wen ele siyag aruhu. Ari famen ap ari Allah weregma kuhu fug,” ibag. 

Lukas 10 

Yesusen otsi teng pirenman nubam hilag nisanggo fumahen mon enepfag ane 

1Welatfareg Nonowe Yesusen ap teng pirenman nubam hilag nisanggo 
fumahen 70 mumal enepfareg, ”An honombolim waruhuken hit piren ut 
heheg tam o pumbuk arimano lalihip,” ulug mon enepfag. 
2Mon enepmin ulug ele indit toho hiyag isaruk lit, ”Suburu yatuson wirik 
atisimu ebe anggolo wereg angge famen aben yahaloho warukon we tor 

angge wereg. Yabuk ngi ahun fam heng turuk lit, ’Suburu wirikon yahaloho 
walihip ulug ap mon enebuhun,’ ulug heng turuk lamuhup,” ibag. 
3”Nori, ketiya hit lalihibon Anden mon heneptuk lahiyon olomene olokon 
sehelimu wam domba laruk hag toho laruk lamuhup ulug mon heneptuk 
lahi. 
4Uang anggen het toho yuhabuk fug angge, sum suknuk fug angge, sepatu 
hunuyugmu kilap ta fug angge laruk lamuhup. O pumbuk misig lul puhup 
ambeg ino larukmu keman aben hondoko kilap henebuk nowen hi enebuk 
fug. 
5Hit olma kuhupteg, ’Nori, fano welamuhup,’ ulug hi eneptuk lamuhup. 
6Hi eneptuk lamuhupmu inindi fano atuk halug wene fanowon unubam 
aruhu. Inindimu inirim peruk halug wene fanowon ari hiren suhuloho 
hilalug o winama lahup. 
7O lul puhubon ino lahupteg weregma ap o ino werehonen suburu og 
hisahupmu naruk lamuhup. Allah yabuk wituk lamuhupmu iren suburu og 
hisaruk lamuhup. Ap winonen og nisawag ulug o eke la o eke wam turuk 
lamuhup fug. 
8O pumbuk misig kuhupmu o ari inaben fano wahep ulug olma kilap 
henebuhupteg suburu isag hisahup halug fano naruk lamuhup. 
9O inowen ap ouk warukon hihir eneptuk lamuhup. Wene hiyag isaruk lit, 
’Allah hit obog toho Hinikni aruhuwon ino horogma wereg,’ ulug ap hiyag 
isaruk lamuhup. 
10O misig kuhupmu aben nori ulug hi heneptuk eleg halug it inibam 
owahalma in amuhupteg unubam henele uruk lit, 
11’Henengginang nunuyugmu alinlan werehon tel isalug o ekema lul,’ ulug 
hiyag isaruk lit, ’Allah ap obog toho Inikni arik oho waruhuwon ino horog 
tehen honoluk toho welamek,’ ulug ap arimano hiyag isahup. 

12Nori, Allahn alem obog toho kong tuhu sambil ino o Sodom inap we tot 
fano welamuhup angge famen o ari mondabi siyag aruhu. Ari tem toho 
hiyag hisaruk lahi,” ibag. 

O pumbuk hinahan Yesusen per enepfag ane 
(Mat 11:20-24) 

13 ”Hit Korazim hinap, hinindi anggin amag. Hit Betsaida hinap, hinindi 
anggin amag. Hit ouk warukon hihir eneptuk lit fanowap heneptikik hag 
toho ap yatma wereg inap Tirus inap men Sidon inap men fanowap 
eneplema it arimanowen inindi folo-folo anggar atepma fesi lahaptuk lit 
siyag ane embeselep. 
14Allahn ap minggir enepmin puhu sambil o Tirus men Sidon men fano 
welamuhup, hit eneg siyag amuhup. 
15Hit Kapernaum hinap nungge peruk lahep? Allahn poholman lisoho og 
nenebuhu peruk lahep angge famen ap war atuk ambeg hik hisahu,” ulug 
Yesusen o pumbuk arimano inap hiyag isibag. 
16 Hiyag isibareg Yesusen otsi unubam, ”Hit henele holtukon arimanowen 
An nele holtuk, hit henele holtuk elehon arimanowen An nele oho holtuk 
eleg. An nele holtuk elehon arimanowen Nikni An mon naptisiyon ino oho 
ele holtuk eleg,” ulug hiyag isibag. 

Ap mon enepfahon arimano Yesus ambeg suhuloho watfag ane 

17Welatfareg Yesus otsi teng pirenman nubam hilag nisanggo fumahen 70 
mon enepfahon arimano suhuloho Onowe ambeg watfareg enehiyeg toho 
Onowe fam enele uruk lit, ”Nonowe, ap unundama siyag-siyag angge setan 
werehon niren Hat hunuk uruk lit per eneptuk latukukmu nit nenele 
holtusa,” ibagma 
18Yesusen, ”Iblis lebeglu hag toho poholman kinangma wambirikim yet 
harikik,” ibag. 
19”Nori, hunuyuhen pisanggo men kirimbul men sobir isahup ulug hunuyug 
ineyap heneptikik. Eke seliyonen hunusuhup fug ulug hit palimuwap 

heneptikik. Hit obog toho nungge-nungge hunubam aruhu fug ulug 
hunubam uruk lahi. 
20Ap unundama siyag-siyag angge setan werehon niren per eneptukukmu 
nenele holtusa ulug henehiyeg toho welamuhup fug. Nit nununuk Allahn 
poholma foroho ulug henehiyeg toho welamuhup,” ulug Yesusen otsi 
unubam ibag. 

Yesus Allah hime fanowon inowen ineyap tibagma ibag ane 
(Mat 11:25-27, 13:16-17) 

21Welatfagma Allah hime fanowon inowen ineyap tibagma Yesusen ele uruk 
lit, ”Allah Nikni, pohol kinang Haren seneg lahen, mun ane man ane onoluk 
inap men fahet ninindi anggat teg lahe peruk inap men fahet Haren hawene 
hiraho feserikin. Inindi anggat teg eleg inap fahet Haren hawene inama 
feserikin. Ari roho Haren fano peruk lit tirikin. 
22 Mun angge man angge Nikni Haren ninggikmu emberikin. An fahet ap 
obog tohowen Allah amloho sa ulug inindi su atukmu Nikni Haren eneg An 
holuk teg lahen. We Hat fahet ap obog tohowen Ikni sa ulug inindi su 
atukmu An hamlohowen eneg noluk teg lahi. An hamlohowen Hat fahet An 
Nikni wereg ulug fag toho hiyag isaruk lahiyon eneg onoluk toho 
welamuhup,” ari ulug Allah fam sembahyang ibag. 
23Sembahyang ibareg Yesusen otsi unubam nele imin ulug enemumu 
hondog eneplug libareg, ”Notsi, hit hinilen haruk lahebon ari fahet 
hinindimu wenggel haruk lit henehiyeg toho welamuhup. 
24Ap suwon indam welatfahonen oho wene uruk latfag inaben oho yet hila 
peruk latfag angge famen ketiya hiren yet haruk lahep. Iren oho hol hila 
peruk latfag angge famen hiren te hinisanggo hol haruk lahep,” ulug 
Yesusen otsi hiyag isibag. 

Samaria ahun indi fanowon fahet Yesusen hiyag isibag ane 

25 Misihim sambil Musa wene oluk ahun ekeyen Yesusen fano ane imisi ano, 
siyag ane imisi ano aluwat hamin ulug Yesus kapal haruk lit, ”Nowe, an 

Allah ambeg kuhukteg noluk welaruhuken nanggintuk laruhuk,” ulug kapal 
hibag. 
26Kapal hibagma, ”Musan hahatfahon hat hapeleg toho welahen? Aren 
hahatfahon fam nungge ane uruk lahen,” ibag. 
27 Ibagma ap inowen, ”Musan hahatfag ane aru: Hinikni Allah hunundaman 
hinindi reg lamok, hinindiyen hinindi reg lamok, hunubabut fam oho 
hinindi reg lamok ulug hahatfag. Ap hit min welahebon arimano 
hininggareg hinindi reg lahep hag toho hinindi reg lamok ulug haharoho 
imbibahon wereg,” ibag. 
28 Ibagma Yesusen, ”Yu, fano hiyag nerehen, ari roho turuk laruhunteg fano 
holuk welaruhun,” ibag. 
29Ibagma Musa wene oluk ahun ino oluk teg anggeyen awiya waruk lit, ”Hit 
men welahebon arimano hinindi reg lamok ulug hahatfag ane ari sa fahet 
hahatfag?” ulug kapal hibag. 
30Kapal hibagma Yesusen, ”Ap misig welatisiyon ari fahet hiyag hitnin,” 
ibag. ”Ap ino o Yerusalemen Yerikho wambimin ulug wamburuk latisi. 
Kema wamburukmen ap enenggengge taluk enebeheg enebe unuseheg 
turuk latusa inap itanowen ap ino ware feserusa. Ware feserusareg indi eneg 
tot oluk weregma aren angge hilalug ebe embeselug larusa. 
31Embeselug larusama weregman wene uruk ibam ngi ahun imam misig 
funggalem ino wambirisi. Wambirisireg ap warehon ino yet harisireg akolen 
pisan isalug folo-folo larisi. 
32Larisimu Lewi ahun eke ke funggalem ino wamburukmen ap warehon ino 
yinggigmu yet harisireg ar oho akolen pisan isalug folo-folo larisi. 
33Larisimu ap Samaria ahun eke funggalem ino laruk latisi. Laruk lit ap 
warehon ino wereg ambeg larisireg yet harisireg indi harisi. 
34Indi harisireg ap ino yinggigmu larisireg ahaluwe fanowon watusa ke 
arimano hilili feseruk lit puhun tirisireg tahangge tag tirisi. Tahangge tag 

tirisireg ap ino wam keledai fam heriye fik laharisireg Samaria ahun ino ap 
kema laruk lit nohoruk ibam walug larisireg hihituk latisi. 
35Nohorisireg likiya re uang piren o ngi ahun ino og itisireg, ’Haren hihit 
nutuk laruhunon fahet yoho we tot og hirihi. Fobik waruhukteg let turuk 
laruhunon fahet anggolo ayeg waroho og huruhuk,’ irisi.” 
36Yesusen wene aru hiyag itfareg kapal haruk lit, ”Atam hahatfag ane, 
’Honori hit men welahebon hinindi reg lamok,’ ulug hahatfahon ari hikit 
toho ap hinahan ihiyon itano san ap warehon ino fahet are hag atisi peruk 
lahen,” ulug kapal hibag. 
37Kapal hibagma Musa wene oluk ahun inowen te, ”Indi harisireg let 
tirisiyon ino umbali hag atisi,” ibagma Yesusen, ”Lamihinteg ehenon ari hag 
toho turuk laruhun,” ibag. 

Yesus otsi men Marta men Maria men enembeg libag ane 

38 Yesus otsi men kebunggalma libareg o pumbuk eke fam libag. Libagma 
hiyap misig unuk te Marta inowen Yesus otsi men o anden tohon welamul 
ulug hondoko kilap enepfag. 
39Marta ino ehe Maria men o misig welatfag. Yesusen ap olma welatfahon 
arimano wene hiyag isarukmu Maria ino Nonowe Yesus iraham heriyeg lit 
nungge hiyag nisamisi ulug ele holeg latfag. 
40Holeg latfagma Marta inowen Yesus otsi men watfahon arimano fahet 
lisag anggolo roho suburu isag eneptuk latfag. Suburu esetuk lit Marta 
inowen an namu eneg sat toho turuk lahi ulug Yesus iraham libareg, ”Nikni, 
an namu enehen turuk lahiyon yet niyaruk lahen fug? Nehe ambiyeg tuk 
ane embesehekma let tik lag in,” ibag. 
41Ibagma Yesusen hebeloho Marta fam ele uruk lit, ”Marta, nahaloho, mun 
angge man angge esetnin ulug la wam turuk lahenma 
42we misig fam hindi peruk lamin. Maria fanowon hiyag tehekma aben aren 
tohon fanowon ari hila fug teg,” ibag. 

Lukas 11 

Yesusen sembahyang uruk lamuhup ane fahet hiyag isibag ane 
(Mat 6:9-13, 7:7-11) 

1Misihim Yesus amumu sembahyang ik oho libareg sembahyang ibareg otsi 
enembeg watfagma ot misihen, ”Nowe, Yohanesen otsi sembahyang urukon 
hiyag isarisi hag toho Haren oho nit hiyag nisimin,” ulug heng tibag. 
2Heng tibagma Yesusen it unubam, ”Sembahyang uruk lamuhubon tu hiyag 
hisamin,” ibareg, ”Ninikni Allah, Hat hunuk suwon fahet nenekolen 
welamul, Hat hunuk uruk lamul. O aruma Hat wereg ambeg hag aruhu. 
3Nit suburu yoho nul perukon Haren og nisaruk laruhun. 
4Ap aruman ninindi siyahap neneptusama niren nenepeleg aha hag toho 
niren Hat hindi siyahap haptukukmu Hat hapeleg amag. Siyahonen 
nininggik lit neneptuk halug windat nenebuhun,” ulug Yesusen otsi hiyag 
isibag. 
5-6Nin eke hiyag isaruk lit, ”Hit welahebon ariya misihen hup humanoho 
hare ambeg lahunteg ubam ele uruk lit, ’Nare, numbali eke yatman wahama 
suburu anden isag utukon nibam elehen anden fobik ubalma og huruhuken 
roti hinahan og nimin,’ ulug heng tuhun. 
7Heng tuhunmu hare olma werehon inowen, ’Elel nabuk fug, numaliki men 
sok laroho nohoruk lahereg og hum fug teg lahi,’ uhu. 
8Ari uhu angge re nareyen heng nabik waha ulug in am fug teg lahi puhu 
angge famen inggali eleg toho sok kik turuk lit heng nabehek ulug in 
aruhureg heng uhu ahun ino asehet teg angge og uruhu, ari tem toho hiyag 
hisaruk lahi,” ulug Yesusen indit toho hiyag isibag. 
9Indit toho hiyag isibareg ele pikit toho hiyag isaruk lit, ”Heng tiyok, Allahn 
og hisahu. Yami riyok, Allahn hiyag hisahu. Sok kik tiyok, Allahn hut 
henebuhu. 
10Heng turuk lamuhupmu og hisahu. Yami ruruk lamuhupteg hiyahakup. 
Sok kik turuk lamuhupmu hut henebuhu,” ibag. 

11”Nori, hit welahebon hunumalikisi werehon welahep. Hunumalikisiyen 
suburu oboken namin ulug, ’Ikan misig og nimin,’ ulug heng heneptukmu 
hit san pisanggo og um teg? 
12Hunumalikisiyen suburu oboken, ’Suwe anggen misig og nimin,’ ulug 
heng heneptukmu hit san kirimbul olokon og um teg? 
13Hit hinindimu siyahon welahep angge famen hunumalikisi fano-fano 
angge eneg og isa reg lahepma Ninikni poholmon ubam heng urukon 
arimano Aren ahime fanowon sebe roho og isahu,” ibag. 

Setan onowe Beelzebul fahet hiyag isibag ane 
(Mat 12:22-30; Mrk 3:22-27) 

14Ap misig setan undama weregma ele uk fug angge ambilik larehon 
welatfagma Yesusen setan ino fam, ”Hat wilip amin,” ulug yanggalfagma ap 
ino ele uruk latfag. Ele uruk latfagma ap anggolowen yet hibareg enekol 
hibag. 
15Enekol haruk lit ap welatfahon winonen, ”Setan onowe suwon Beelzebul 
ino Yesus undama kirisireg ele ineyap turukmu ap unundama siyag-siyag 
angge werehon Aren yanggaloho wili fusuk teg,” uruk latfag. 
16 Ari uruk latfagma ap itano winonen Yesus aluwat hul ulug ubam enele 
uruk lit, ”It poholmonen turuk ane wal hamihinmu nit kinangmonen yet 
hulteg tem toho pulen wal himin,” ibag. 
17Ari urukmen aluwat niyaruk lit uruk ulug Yesusen oluk atfag. Oluk atfareg 
hiyag isaruk lit, ”O pumbuk misig inap it-it seli roho wereg halug fano 
welamuhup fug. O misig ahunen uhe malik men seli roho wereg halug o ino 
siyag aruhu. 
18Siyag angge Iblis urukon arimano it-it seli roho wereg halug fano 
welamuhup fug. Hiren te setan onowe Beelzebul undama kirisireg ap 
unundama setan werehon yanggaloho wilip eneptuk uruk lahebon ari 
nangginoho peruk lahep? 
19Hiren An fahet Beelzebul unuk fam ap unundama setan werehon 
yanggaloho wiliptuk uruk lahepma hit honotsi menen setan yanggaloho 

wilip eneptuk lahebon ari san hinineyap heneptisimu wilip eneptuk lahep? 
Hit honotsiyen fano wilip eneptuk peruk lahep halug Anden nangginoho 
siyag ane tuk hag teg lahi? 
20Anden turuk lahiyon ari Nikni Allahn nineyap naptisimu setan yanggaloho 
wilip eneptuk lahi. Allahn nineyap naptisiyon ari famen hir oho Hinikni 
Allah aruhuwon seleg aha. 
21Ap misig ineyon sehen inggikmu seneg halug aren angge olma werehon 
ari aben hila fug teg. 
22Ari reg angge famen ap misig ine anggolowon fobik waharuk lit asehen 
aren ino taluk taruk lit ebe ware feseruk lit anggengge olma werehon 
arimano obog toho hilahureg otsi fibir enebuhu,” ulug Yesusen indit toho 
hiyag isibag. 
23 ”Ap sa An men wereg elehon at ino An men seli roho wereg. Ap sa An let 
naptuk elehon ino suburu yahal taruk lit sum fam yunggat tamin puk fug 
angge hilil-halal isaruk ahun hag toho wereg,” ulug Yesusen indit toho hiyag 
isibag. 

Setan suhuloho ap undama kik waharukon fahet Yesusen ibag ane 
(Mat 12:43-45) 

24”Ap undaman siyag angge setan wilip aruhureg anggenma lahureg la wam 
turuk lit kel taruk ambeg elehen nibam embeselug waharikik ambeg 
suhuloho lamin puhu. 
25Ari puhureg ibam ino lahureg o ino fano regma anggengge puhun toho 
weregma kuhu. 
26Puhun toho weregma hahureg setan sabiren onolokon arimano wol 
enebuhureg enebe mangno roho o ari welamuhup. O ari hag toho setan ap 
undama welamuhupmu ap ino atam tot fano famen fobik mondabi siyag 
aruhu,” ulug Yesusen hiyag isibag. 

Sa ahiyeg toho welaruhu ulug Yesusen hiyag isibag ane 

27Yesusen ari ulug hiyag isibagma ap anggolo welatfahon arimano sehelimu 
hiyap misihen uruk lit, ”Hiyap Hat indag haptisireg ag mon haptisiyon 
inowen namloho tu indag tarikik ulug ahiyeg toho welamag,” ari il larikim 
28Yesusen hebeloho hiyap ino hiyag utuk lit, ”An indag naptisiyon ahiyeg 
toho welaruhu fug. We Allah ele holtuk lit fano ane turuk inap arimano 
enehiyeg toho welamuhup,” ulug hiyag itfag. 
Yesusen hiyap suwon men Niniwe inap men fahet indit toho hiyag isibag ane 

(Mat 12:38-42) 

29 Welatfagma Yesus iraham ap anggolo luhal arik watfagma Yesusen ele 
hiyag isaruk lit, ”Hit ketiya welahebon aruma honolok anggolo roho 
welahep. Poholmonen turuk ane ari yet hulen timihin ulug heng naptuk 
lahep angge famen ari ketiya tuk fug teg lahi. Hit honoluk toho 
welamuhuben Yunus ap wene hiyag isaruk latfag ahun ubam tibag ane ari 
fam hit honoluk amag. 
30Yunus ubam tibag ane ari famen Niniwe inap onoluk atfag hag toho An 
ap kinangmon atik iyahon nubam tuhup ane ari famen hir oho honoluk 
aruhu. 
31Anden hiyap yatmon Salomo ambeg watfahon ino fahet wirimangge hiyag 
hisamin. Ahamu fil wereg inap onowe hiyap angge suwon welatfahon 
inowen te hun Salomo indimu oluk eneg tehen ele uruk ane holuhuk ulug 
yitmi-yatman Salomo ambeg watfag. Hun Salomoen uruk ane apma reg 
angge famen hiyap ino yatman ele holik watfag, an nele palimu wereg angge 
famen hiren holtuk lahep fug. Holtuk lahep fugmu hiyap suwon ino Allahn 
ap kinangmon minggir enebuhu sambil in aruhureg hit ap aruma siyag ane 
turuk lahep ulug hininggaliyap henebuhu. 
32 Nin eke Niniwe inap Allah ubam inindi wenggel hibahon fahet 
wirimangge hit hiyag hisamin. Yunus inowen Niniwe inap hiren siyag-siyag 
ane turuk lahep ulug komo enepfagma inindi anggar atfareg Allah fam 
wenggel haruk latfag. Hun Yunus ele apma reg angge famen Niniwe inaben 
at ele holtuk latfag. An nele palimu wereg angge famen hiren holtuk lahep 

fug. Holtuk lahep fugmu Niniwe inap arimano Allahn ap kinangmon 
minggir enebuhu sambil ino in amuhupteg hit ap aruma siyag ane turuk 
lahep ulug hininggaliyap henebuhup,” ulug Yesusen wirim haruk lit hiyag 
isibag. 

Seleg men hik men fahet Yesusen indit toho hiyag isibag ane 

33 ”Aben iral hunduhuk felug o inditmu umbuk fug teg. Kou po reg ambeg 
elma kila fuk fug teg. Ap kik waharukonen umbagpag yet hawag ulug inama 
leho feruk lamuhup,” ulug Yesusen indit toho hiyag isibag. 
34”Hinil henebe aru re iral hag toho wereg. Hinil fano wereg halug hinindi 
fam wenggeltukon oho fano wereg. Hinil hik teg halug hinindi fam 
wenggeltukon oho seleg am fug angge hik teg lit wereg. 
35Iral hiren foroho lahebon war aruhureg mondabi hik aruhu rohon fano 
roho foroho lamuhup. 
36Hinindi fam wenggeltukon obog toho hik teg eleg angge mondabi seleg 
teg laruhu halug hunubabur oho iral ambulpul turukon hag toho fano 
welamuhup,” ulug Yesusen hiyag isibag. 

Yesusen Farisi inap men Musa wene onoluk inap men hinindi anggin amag 
ulug per enepfag ane 

(Mat 23:1-36; Mrk 12:38-40; Luk 20:45-47) 

37Yesusen wene ap hiyag isibareg welatfagma Farisi ahun misihen suburu 
nulen an nibam lul ibagma Yesus suburu nul ulug ibam kibag. 
38Ibam kibareg suburu narikim Farisi ahun inowen yet hibareg, ”Yihi, hun 
aru nungge fahet inggik umabuk fug angge suburu saliyog naruk,” undaman 
pibag. 
39Ari peruk latfagma Nonowe Yesusen hebeloho ap ino fam, ”Hit Farisi 
hinap, kou men ik kubag men sel fil umatuk lahep angge famen hit 
hinindimu honolok weregma hunundama siyag angge werehon ari hinine 
roho senetuk lahep. 
40Hit sohu-sohu ane wenggeltuk hinap, ahap sel fil Allahn wal tibagma 
undama fil ari ap ekeyen wal tibag peruk lahep? 

41Hinindi famen wenggel hahupteg kou elma werehon ap enenggengge 
elehon minag isaruk lamuhup halug mun angge man angge aruma Allahn 
fanowap hisarisimu usa angge peruk lamuhup fug. 
42 Hit Farisi hinap hinindi anggin amag! Pingga amben fano angge men mun 
angge man angge yahaltuk lahebon palu numen tebelug numon ino Allah 
fahet emberuk lahep. Hit hinindi pikiron fanowon ari Allah og utuk lahep 
fug. Misig fahet turuk lit misig fahet henepeleg am fug. 
43Hit Farisi hinap, hinindi anggin amag! Sembahyang uruk ibamen aben yet 
nisawag ulug lehoma hur atuk lahep. Pasar waruk ambehen ap anggolowen 
wel nenebusareg hi nenebukag ulug laruk lahep. 
44Hit hinindi anggin amag! Ap war atukon amigmu siye reg elehon hag toho 
hit welahep. Aben ari reg ambeg sobit-sobit larukmu siyag atuk,” ulug 
Yesusen Farisi inap per eneptuk latfag. 
45Per enepfagma Musa wene oluk ahun misihen hebeloho Yesus fam ele 
uruk lit, ”Nowe, Haren Farisi inap unubam hele uruk lahenon ariyen nir oho 
nininggaliyap neneptuk lahen,” ibag. 
46Ibagma Yesusen hebeloho ap ino fam, ”Hit Musa wene honoluk hinap 
aruma oho hinindi anggin amag! Hiren honori unumaloma e angginon ha 
riyek ulug emberuk lahep anggeyen hininggareg hininggiken ki haruk lahep 
fug. 
47Hit hinindi anggin amag! Wene hiyag isaruk latfag inap arimano hit 
hunumbusagsiyen unusibagma sal enepfag ambeg enehangge emberuk 
lahep. 
48Hit hunumbusagsiyen unusibagma sal enepfag ambeg hiren siye teberuk 
lit nunumbusagsiyen fano ane tibag peruk lahep. 
49Ari atam Allah oluk atfareg hiyag isaruk lit, ’An namingmingangge wene 
hiyag isawag ulug mon enebuhuk. Mon enebuhukon arimano winon 
unusuhupteg winon unusil laruk lit yanggal enebuhup,’ ibag. 

50Allahn pohol kinang wal tibag sambil ariyen wene hiyag isaruk inap mon 
eneptukmu unusibahon arimano enemep fahet wirim atuk elehen ap ketiya 
werehon aruma fam ayeg war aruhu. 
51Atam unusibahon ari Habel tam watfareg unusil laruk lit hun Zakharia 
Allah ibam men wam esetuk ambeg men honggolegma ketiya watusa. It 
enemep fahet ap ketiya werehon ayeg war aruhu. 
52Hit Musa wene honoluk hinap hinindi anggin amag! Mun angge man 
angge honoluk amon alem hininggikmu senetuk lahep angge famen ondomi 
fil pen haruk lahep fug. Honori winonen alemet ondomiyet senebul peruk 
angge famen hiren ke paltuk lahep,” ulug Yesusen hiyag isibag. 
53Hiyag isibareg lamin ulug turukmen Musa wene onoluk inap men Farisi 
inap men arimano onolok hibag. Onolok hibareg Yesusen anggolo hiyag 
nisawag ulug kapal eneg haruk lit 
54Yesusen uk fug teg ane imisiyon ari fam senebuhuk ulug ambilikmu fuki 
roho kilaboho latfag. 

Lukas 12 

Ap enele si uruk inap Yesusen komo enepfag ane 
(Mat 10:26-27) 

1 Welatfagma ap anggolo teng-teng angge Yesus weregma luhal arik 
watfareg miyal enebil waharuk lit unuyuhen ap eke unuyug hondo enebil 
waharuk latfag. Watfareg weregma Yesusen otsi unubam wene hiyag isamin 
ulug ele uruk lit, ”Farisi inaben enele si uruk inap aruman wam amiye seni 
fanowon fam hilili fesuhup tohon kahal enesug lamuhup. 
2Mapmu reg lit werehon inam aruhuwon eneg wereg. Hiraho lit werehon 
fag aruhuwon eneg wereg. 
3Notsi, hik tegman uruk lamuhubon ari selegman holuhup. Olman inisanggo 
kilabeg hiyag isahup ane ari iren oho o silimuwen hi roho hiyag isaruk 
lamuhup,” ulug Yesusen hiyag isibag. 

Allah fahet eneg henekol toho welamuhup ulug Yesusen hiyag isibag ane 
(Mat 10:28-31) 

4”Notsi, henebe henehap selmon fam hunusuhup angge re fobik eke 
hunusuk fug teg inap arimano fahet henekol toho welam fug. Ari fahet 
hinindimu honoluk toho welamuhup. 
5Henekol toho welamuhubon ari fahet Anden tot hiyag hisamin. Hit 
henehap selmon hunusuhureg indok olokon fam hik hisahuwon ari re 
Allahn eneg tuk teg. At ino fahet eneg henekol toho welamuhup ulug tem 
toho hiyag hisaruk lahi. 
6Suwe wiluwe fuwaben aben watug waharukmu uang anggen piren fam 
onggo paluk fug teg? Suwe ari onggo tor angge fam paluk teg angge famen 
Allahn olohotma eneg umbat taruk lit misig ambolma umbusuk fug teg. 
7Suwe ari hag toho honoruk hununggulmu wilibihon Allahn obog toho 
winag harisi angge re henekol toho welamuhup fug. Suwe siyag angge 
embesemin fug perisi angge re hit Allah indi pulmu welamuhup.” 

Yesus Nonowe ulug ap iniline fag toho urukon fahet ibag ane 

8”Ap misihen Yesus an Nikni ulug ap iniline fag toho uruk ahun ari fahet At 
ap kinangmon atfahon aruwen oho Allah otsi malaikat iniline tu An 
namloho ulug fag toho uruk laruhu. Ihiyon ari fahet we tem toho honoluk 
amag,” ibag. 
9”Ap misihen Yesus oluk angge famen an napeleg ulug awiya waruk ahun 
ari fahet Anden oho Allah otsi malaikat iniline ap tu napeleg ulug awiya 
wahuk. 
10 At ap kinangmon atik ibahon ubam ap ekeyen ele ying turuk halug Allahn 
elehap tuk teg. Allah hime fanowon fam ap ekeyen abug uruk lit siyag uruk 
halug uruk ane ari Allahn elehap tuk fug teg. 
11 Hiniknisi suwon men pemerintah men wereg ambeg hondog heneplug 
laruk isalug nungge-nungge ul ulug hinindi fituk lamuhup fug. 
12Ari tuhup sambil ino Allah hime fanowon inowen ari-ari ilihip ulug 
hinindi anggarap henebuhu,” ulug Yesusen otsi unubam hiyag isibag. 

Yesusen ap tung ahun fahet indit toho hiyag isibag ane 

13Ap anggolo welatfahon arimano misihen Yesus fam heng turuk lit, ”Nowe, 
ninikni war atuk lit an og nuruhuk tohon lin isarisiyon nareyen eneg 
forohowen hareyen tohon og imin ulug heng nirik lamihin,” ibag. 
14Ibagma Yesusen ap ino fam hiyag utuk lit, ”Nare, hinikniyen lin 
tebeserisiyon minggiroho og isawag ulug ap san An unduhuk nubaharisi,” 
ibag. 
15Ap ino fam ari ibareg Yesusen ap obog toho welatfahon arimano fam ele 
uruk lit, ”Mun angge man angge abuwap teg lit inggareg fahet eneg wenggel 
haruk ahun ari hag toho hiren wenggel ha fug. Mun angge man angge 
anggolo foroho lahep angge ari fam honoluk welam fug teg,” ibag. 
16Ari ibareg wene misig indit toho hiyag isaruk lit, ”Ap suwon tung ahun 
eke wereg lit yabukmu mun angge man angge yaho ferukmu anggen fano 
roho yihik feruk latisi. 
17Yihik feruk latisimu ap suwon ino undaman, ’Anggen anggolo emberuk 
ibam elehen nangginuhuk,’ perisi. 
18Nangginuhuk perisireg, ’Ti roho tuhuk,’ ulug wenggel harisireg, ’Emberuk 
ibam miningon halog tuhukteg o keron humon wiruhuk. O keron humon 
wiruhukteg anggen men mun angge man angge o keron fam kilabuhuk,’ 
perisi. 
19’Kilabuhukteg mun angge man angge aruma narukmen mo anggolo ilig 
am wirig am turukmu suburu men ik men eneg naruk lit nahiyeg toho wereg 
lit kel taruk laruhuk,’ ulug undaman perisi. 
20Ari perisimu Allahn at ubam ele uruk lit, ’Hat hapeleg hahun hat siyag. 
Yoho hubanggo hat hime fanowon wol hapminmu olma imbik kuhuk 
pehenon ari ap sa ngi aruhu,’ irisi.” 
21Ari irisi ulug Yesusen indit toho hiyag isibareg, ”Ap sa mun angge man 
angge olma kilaboho foroho lit undaman Allah fahet anggolo wenggel ha 

fug angge apeleg toho werehon ap aru hag toho siyag aruhu,” ulug pikit 
toho hiyag isibag. 

Hiren angge fanowon Allahn og hisahu ulug Yesusen hiyag isibag ane 
(Mat 6:25-34) 

22Yesusen otsi hiyag isaruk lit, ”Nit nonoluk welamuhukon te nungge-
nungge naruk lamuhuk? Nenebe welamuhukon te nungge-nungge wan 
turuk lamuhuk ulug hinindi anggin toho welam fug. 
23Nit nenebe nonoluk welaheyon anggin teg, naruk angge se reg lit wereg. 
Nenebe welaheyon anggin teg, nenehap selma wan turukon se reg lit wereg. 
24Suwe kut pohol ke larukon yet homok: Suburu ei yag taruk eleg, ebe 
yahaloho sum fam yuharoho olma umbat taruk eleg. Umbat taruk eleg 
angge famen Allahn naruk angge og isaruk. Suwe siyag angge famen suburu 
og isaruk lit fer enesug angge re hit Allah umalikisi welahebon alpal hisa 
fug teg. 
25Ap war am hahonen tot amusun toho welaruhuk ulug indi anggin toho 
wenggel haruk angge famen tot amusun toho welam teg? 
26Alem tor angge famen senebuk fug teg lahebon nungge fahet ondomimu 
mun angge man angge werehon fahet hinindi anggin toho wenggel haruk 
lahep? 
27Walahen owil farema werehon yet homok. Sum yig ta fug angge suwe 
oruk ilil ta fug angge famen fano wilip atlug owil yihik feruk. Salomo ap 
suwon ino aliliyangge fano anggolo famen walahen owil men ambi reg eleg. 
28Hoholangge men e farema werehon men siyag angge indok yaltukon 
wereg angge famen Allahn owil fanowon yihik feruk. Yihik feruk angge re 
hit ap welahebon Allahn alpal hisa fug teg. Nungge fahet hinindi wenggel 
haruk lahep fug? 
29Suburu men ik men nungge naruk lamuhuk ulug henele sahaltuk lit 
hinindi fituk lamuhup fug. 

30Ap kema-kema kinangma werehon Allah fam wenggel haruk eleg inaben 
ari roho peruk. Hit ari henesehet teg lahebon Hinikni Allah oluk teg lit 
wereg. 
31We tem toho Allah Ninikni uruk lit wene fanowon holtuk halug mun angge 
man angge Aren sebe roho og hisahu.” 

Hiren angge fanowon poholma wereg ulug hiyag isibag ane 
(Mat 6:19-21) 

32”Hinikni poholmonen kinangmon obog toho An napma weregma hit eneg 
An niraham welamuhup ulug mumal heneptisimu hit we tor angge 
welahebonen henekol toho welamuhup fug. 
33Hiren angge foroho lahebon ari ap og isahupmu iren ayeg waroho og 
hisahubon arimano ap enenggengge elehon og isaruk lamuhup. Ilit uang 
kilaptukon tararag tuk fug tohon yig taruk lamuhup. Aben hirag ta fug 
tohon mabiliyen na fug tohon poholma werehon eleg am fug tohon foroho 
lamuhup. 
34Henenggengge fanowon wereg ambeg ari hinindi oho wereg.” 

Hinindimu honoluk toho welamuhup ulug hiyag isibag ane 
(Mat 24:43-51) 

35 ”Henepelegma wol henebuk nowen sum wan toho iral hunduhuk felug 
welamuhup. 
36Ap suwon umalikisi inikni nangno ruruk lit werehon hag toho hit hinil 
wirik toho welamuhup. Inikni ino ap ekeyen hiyap hilarukmu wam hop 
turukon ino esetuk ambeg lahureg waharuk lit sok kik tuhumu umalikisi 
arimanowen folo-folo sok husuhup. 
37Ap ino waharukmu umalikisi nohuk fug angge inil wirik toho weregma 
waharuk lit henehiyeg toho welamek uhu. Waruhureg asum wahu angge 
arimano umbuhureg umalikisi unubam tiya heriyeg lamek il laruk lit mun 
angge man angge wahu angge isag isahu. 

38Ap ino hup humanoho watmisi ano, sakan tik ohoma watmisi ano peruk 
lit inil wirik toho weregma waruhureg numaliki henehiyeg toho welamek 
ulug hiyag isahu,” ari ulug Yesusen otsi hiyag isibag. 
39Hiyag isibareg nin eke ele uruk lit, ”Ap misig wereg lit ketiya 
yoholiyangge waruk ahun warik ohoreg ulug oluk toho welalep halug nibam 
halog tuk nowen kema lamin fug ulug kahaleg lit welatnin pelep. 
40At ap kinangmon atik ibahon ino waruhu sambil hit henepeleg tegma 
waruhu rohon hit hinindi anggat toho welamuhup,” ulug Yesusen otsi hiyag 
isibag. 

Umaliki fanowon men siyahon men Yesusen hiyag isibag ane 
(Mat 24:45-51) 

41Hiyag isibagma Petrusen Yesus kapal haruk lit, ”Nonowe, wirimangge 
ehenon ari nit hotsi fahet ehen ano, ap obog toho fahet ehen ano?” ulug 
kapal hibag. 
42Kapal hibagma nin Yesusen hebeloho kapal isaruk lit, ”Ap suwon 
amingmingangge asukun fano reg lit indi wenggel harukon ari hag toho sa 
fam wirim tihi ha reg? Amloho misig ikni ubalmangge unduhuk fuhuwon 
inowen amingmingangge winon fano fer enesug lit suburu isag isaruk 
laruhu. 
43Ikni waruhu sambil ino ikniyen hiyag itisi ane roho turukmu waruhureg 
namloho hahiyeg toho welamin ulug wel tuhu. 
44Ikni waruhureg amloho ino fam anden angge obog toho hat foroho 
laruhun ulug tem toho hiyag uruhu,” ulug Yesusen otsi hiyag isibag. 
45Hiyag isaruk lit, ”Amloho ino fano ane tuk fug angge nikni folo waruhu 
fug peruk lit ikni umalikisi winon ap hiyap unusuruk lit ikniyen fet nasug 
laruhun ulug embelug libahon arimano ik olokon nalug turuk inaben turuk 
hag toho suburu nenggeg ik nenggeg turuk lit weregma 

46ikni waruhuwon apeleg toho weregma waruhu. Waruhureg hat siyag ulug 
pet turuk lit ebe kong toho ap inindi wenggel haruk eleg inap wereg ambeg 
hik isahu,” ulug Yesusen otsi hiyag isibag. 
47Nin eke hiyag isaruk lit, ”Amloho misig ikniyen yabuk hiyag uruhuwon 
ino oluk teg angge famen turuk elegma waruhureg ikni ino olok hahureg 
anggolo pet tuhureg waruhu. 
48Amloho misig ikniyen yabuk hiyag uruhu fugmu apelehen siyag ane turuk 
lit weregma ikni waruhureg we tot waruhureg pet tuhu. Ap misihen 
anggengge anggolo umalikisi og isahuwon arimano fam halug anggolo 
hebeloho og nemek ulug inikniyen heng enebuhu. Mun angge man angge 
foroho lamuhup ulug hiyag isahuwon arimano fam halug anggolo sebe roho 
og nemek ulug inikniyen heng enebuhu.” 

Wene fahet seli roho welam fug ulug Yesusen hiyag isibag ane 
(Mat 10:34-36) 

49”Ap yali hubula wereg ambeg indok hundurik oho waharikik angge re 
indok ari ambulpul turuk lalepma fano. 
50An ikma pilap nabukon famen pilap nabuk fugmu nindi nakol toho welahi. 
51Kinangma tog fanowap tuhuwen waharisi puk fug, elehap tuhuk fug, 
suwap tuhuk ulug waharikik. 
52O misig fam ap fuwaben welamuhubon itanowen seli roho wereg lit piren 
enemu, hinahan enemu hili roho wereg lamuhup. 
53Ikniyen amloho fam seliyap turuk halug amlohowen oho ikni fam seliyap 
tuhu. Isingan ahaloho fam hiliyap turuk halug ahalohowen oho isinga fam 
hiliyap tuhu. Isingan iyamalhe fam seliyap turuk halug hiyap ariyen ahun 
isinga fam oho seliyap tuhu.” 
Allahn tuhu ane fahet wenggel haruk lamuhup ulug Yesusen hiyag isibag ane 

(Mat 16:2-3) 

54 Ap anggolo luhaloho weregma Yesusen hiyag isaruk lit, ”Hiren ik ambut 
fil hina waharukmu yet halug osit watnisi peruk lahepma osit waharuk. 
55Ik eleruk filen siyelu waharuk halug o hibi rimisi uruk lahepma hibi ruruk. 

56Hit hinindi wenggeltuk eleg hinap. Poholman osit wambik waharukon, 
kinangma hibi werehon winag haruk lahep angge famen nungge fahet 
Allahn fobik tuhu ane fahet wenggel haruk lahep fug.” 

Suwahal umbusuhup ulug hiyag isibag ane 
(Mat 5:25-26) 

57 ”Fano ane turukon tu, siyag ane turukon tu ulug hininggarehen nungge 
fahet wenggel haruk lahep fug? 
58Mun angge man angge paleg angge fahet suwahal uruk lit pemerintah 
ambeg lul puhun angge famen kema laruk lit suwahal ul puhunon 
umbusuhunteg hare men mangno amuhup. Hare inowen hat alem kong 
turuk ahun ino ambeg hondog habuhumu aren otsi ininggikmu 
humbahakumu otsiyen penjara kilap habuhup tohon. 
59Kilap habuhupmu paleg lahenon onggo og uruhun fugmu o penjaran wilip 
aruhun fug.” 

Lukas 13 

Siyag ane turuk lahebon umbusuhup ulug Yesusen wirim hibag ane 

1Welatfagma ap Yesus ambeg wene hiyag humul ulug watfareg enele uruk 
lit, ”Galilea inaben wam Allah fahet yaltul ulug turukmen Pilatus otsi men 
waharusareg unusurusama wam mep wambirisi ambeg ap mep wambirisi 
ulug hiyag humulen wahe,” ibag. 
2Ibagma Yesusen hebeloho hiyag isaruk lit, ”It unusuruson ari eneg siyag-
siyag ane anggolo turusa peruk lahep? Winon unusurusa fuhon arimano 
siyag ane turusa fuhon peruk lahep? 
3Enebe obog tohowen siyag ane turusa. Hiren oho siyag ane turuk lahebon 
umbusuhup fugmu ari hag toho hir oho hunusuhup. 
4Yerusalem inap wereg ambeg atisi ane eke hiyag hisamin,” ibag. ”Ik Siloam 
sene horogma o yaron wirihon halog turuk lit ap num fimahen unusirisi. 
Unusirisiyon ari eneg siyag ane anggolo turusa peruk lahep? Ap obog toho 
Yerusalem werehon arimano siyag ane turusa fuhon peruk lahep? 

5Enebe obog tohowen siyag ane turusa. Hiren oho siyag ane turuk lahebon 
umbusuhup fugmu ari hag toho hir oho hunusuhup,” ulug Yesusen hiyag 
isibag. 

E ara soluk hag ahen fahet indit toho Yesusen hiyag isibag ane 

6Yesusen indit toho hiyag isaruk lit, ”Ap misig e ara soluk hag ahen hele 
anggur yatuk ambeg wilibihon ngi roho welatisi. Ap inowen anggen yihik 
ano ulug waharisireg kim harukmen eleg latusa. 
7Eleg latusama amingmingangge yabuk foroho ahun ino fam, ’Kim ha 
waharukmen eneg mo ilig am wirig am turukmu hinahanam atisimu anggen 
eke yihikon harikik fug. Nungge fahet e ariyen kinang howil teg? Muhuk 
fisin,’ irisi. 
8Irisimu amingmingangge inowen, ’Nikni, mo misig aru nangno hahukteg 
kinang alma werehon ari habuloho amug ware fuhukmu anggen yihik fuhu 
lit teg. 
9Anggen mondabi eleg halug muhuk fesuhun,’ irisi,” ulug Yesusen ele indit 
toho hiyag isibag. 

Hiyap ouk warukon Yesusen hihitfag ane 

10Wene uruk sambil hari Sabat misihim Yesusen wene hiyag isarukmen 
11hiyap eke undama siyag angge setan weregma mo ilig am wirig am 
turukmu num fumag 18 atfagma ambol simbuk teg lit in am fug teg latfag. 
12In am fug teg latfagma Yesusen hiyap ino yet hibareg wol tibareg, ”Siyag 
angge hubam werehon ari eleg aha,” ibareg 
13inggik unggulmu imbibagma hiyap ino pikit in atfareg Allah wel tibag. 
14 Wel tibagma wene uruk ibam ngi ahun ino indimu olok hibareg Yesusen 
hiyap ino wene uruk sambil fanowap tehek ulug ap arimano unubam, ”O 
falfalikenam mun angge man angge tukon wereg angge famen wene uruk 
sambil nungge fahet hihit nabukag ulug waha? O falfalikenam eneg hihir 
enebuk tehen waharuk lamuhup,” ulug komo enepfag. 

15Komo enepfagma Yesusen, ”Hit henele si uruk hinap, henembohom sapi 
henembohom keledai hinibam werehon hele loloho walug ik nawag ulug 
hondog eneplug laruk lahep fug?” ulug per eneptuk lit, 
16”Hiyap aru Iblisen inggik hele waroho forohoman eneg mo ilig am wirig 
am turukmu num fimahen atisimu wene uruk sambil hele loluk fug teg? 
Hiyap aru Abrahamen ondohowonen ondoho eleg ano?” ulug kapal isibag. 
17Kapal isibagma At fam wal hul pibahon arimano ininggali atfagma ap 
anggolo arimano fano ane tehek ulug enehiyeg hibag. 

Soluk anggen fahet Yesusen indit toho hiyag isibag ane 
(Mat 13:31-32; Mrk 4:30-32) 

18Yesusen wene hiyag isaruk lit, ”Allah ap obog toho Inikni aruhuwon ino 
nungge fam wirim tuk teg? 
19Soluk anggen fam wirim timin. Soluk anggen ino ap misihen wak larisireg 
yabukmu fok tirisimu wilip atisireg su atisi. Su atisimu suwe pohol ke 
larukon waharusareg inggikmu ei wirik waharusa,” ulug Yesusen indit toho 
hiyag isibag. 

Sig angge roti fam kilaptukon fahet Yesusen hiyag isibag ane 
(Mat 13:33) 

20Nin eke hiyag isaruk lit, ”Allah ap obog toho Inikni aruhuwon ino nungge 
fam wirim timin? 
21Sig angge fam roti wiratukon wirim timin. Sig angge ari hiyap misihen 
wak larisireg tepung ul ino kou hinahan winag harisireg ul ino fam kila 
feserisireg weregma kila feserisi angge ino unduk eneg turuk latisi,” ulug 
indit toho hiyag isibag. 

Sok keleg tohon fahet Yesusen indit toho hiyag isibag ane 

22Hiyag isibareg Yesus o pumbuk eke la eke la turuk lit wene ap hiyag isil 
noruk lit o Yerusalem fil laruk latfag. 
23Larukmen ap eke watfareg Yesus umung haruk lit, ”Nowe, ap Allah ambeg 
kuhubon we tor angge kuhup ano,” ulug kapal hibag. 

24 Kapal hibagma Yesusen hebeloho, ”Sok keleg tohon ari fam kuhuben 
yami ruruk lamuhup. Ap anggolowen sok ari fam kuhuk peruk lit yami 
ruruk angge famen kuk fug teg,” ibag. 
25”O ngi ahun ino in aruhureg sok lare fuhumu hit selma unduhuk lit sok 
kik turuk lit, ’Ninikni, sok hut nenebin,’ uhupmu, ’Hit keman waharuk lahep 
an napeleg,’ uhu,” ibag. 
26”An napeleg uhumu hiren hebeloho, ’Hat halukema suburu men ik men 
narukmu o pumbukmuwen wene hiyag nisaruk latikin,’ uhup,” ibag. 
27”Uhupmu aren, ’Hit keman wahep an napeleg. Siyag ane turuk hinap 
anden pen hisihimu itan longgo iyek,’ uhu. 
28Abraham men Ishak men Yakub men atam wene hiyag isaruk latfag inap 
men Allah ibam weregma yer isahupteg, ’Nir oho kila angge famen yanggal 
nenebehesa,’ ulug heneyeg kilit matuk lit uba yatuk lamuhup. 
29Ap yali filon hubula filon umu filon ahamu filon wamuhupteg suburu nuk 
oho Allah ibam kuhup. 
30Ap eke fobik atuson tam amuhup, ap eke tam atuson fobik amuhup,” ulug 
Yesusen hiyag isibag. 

Yesusen Yerusalem nindi ulug komo enepfag ane 
(Mat 23:37-39) 

31Welatfagma Farisi inap itanowen Yesus ambeg watfareg, ”Herodesen Hat 
huwatmin peruk lit werehen tuma embeselug lamihin,” ibag. 
32Ibagma Yesusen, ” ’Yoho men sono men ap unundama siyag angge 
werehon wili feseruk lit ouk warukon hihir eneptuk lahi. We o hinahaneg 
angge obog aruhu,’ ehek ulug olomene olokon ino hiyag irik lalihip,” ibag. 
33”Wene hiyag isaruk latfag inap keman unusuk fug tehen o Yerusalem 
pumbukmuwen eneg unusukag ulug unusuruk latfag angge An oho hup 
hinahaneg angge ari funggalma laruk laruhuk. 
34Hit Yerusalem hinap fam uruk lahi. Ap wene hiyag isaruk latfag inap 
arimano Allahn mon enepfagma hit Yerusalem hinaben helep fam unusuruk 

latikip. Suwe ayam umaliki aherabul apma wol toho kilap eneptuk hag toho 
Anden hat humalikisi wol toho kilap enepmin perikik angge famen ninirim 
irikip. 
35Ninirim irikipmu hinibam o foluk aruhu perikikteg ari tem toho ihi. Nori, 
ketiya niyahup fug, we hit henele ine roho uruk lit, ’Allah unuk fam tu 
waharukon Allahn fanowap timisi,’ uhup sambil ari eneg An niyahup,” ulug 
Yesusen ibag. 

Lukas 14 

Ap ouk warukon Yesusen hihitfag ane 

1Welatfareg o wene uruk sambil hari Sabat Yesus Farisi inap onowe suwon 
ibam kibareg suburu naruk lit weregma ap arimanowen Yesusen wene uruk 
sambil famen tuk fug ane timisi ano ulug kilap haruk lit welatfag. 
2Welatfagma ap misig ebe inggiket uyuhet firuhukon eke kik watfag. 
3Kik watfagma Yesusen Musa wene onoluk inap men Farisi inap men 
unubam kapal isaruk lit, ”O wene uruk sambil ap ouk warukon hihibuk teg 
ano, hihibuk fug teg ano?” ulug kapal isibagma enele eleg angge welatfag. 
4Enele eleg angge welatfagma Yesusen ap ino sen hibareg fanowap tibareg, 
”Lamihin,” ibag. 
5-6Lamihin ibagma ap ino libagma Yesusen ap arimano unubam, 
”Henemloho eke henembohom eke ik senema wamburuk halug o wene uruk 
sambil welahep angge famen lisoho waruk lahep fug?” ulug kapal isibag ane 
fahet enele uk fug angge welatfag. 

Ap lehoma hirahoma hur atukon fahet hiyag isibag ane 

7Yesus ap suwon ino ibam weregma umbalisi eke kik watfareg leho ambeg 
eneg hur amul ulug turukmu Yesusen yer isibag. Yer isibareg indit toho 
hiyag isaruk lit, 
8-9”Ap ekeyen seni eserik oho lit hat eke wol haptuk halug waruhunteg 
lehoma hur aruhun fug. Hur aruhunmu umbali suwon misig waruhumu seni 
ngi ahun inowen, ’Hat heriyeg lahen ambeg ari kolo rebesin, at hur arik 

watnisiyen,’ uhumu hat hinggali hahunteg hirahoma ap enembolma hur 
arik lahun tohon. 
10Ap seni ngi ahun inowen wol haptuk halug waruhunteg hirahoma hur 
atmin ulug turukmen ap inowen yet hiyahureg, ’Nare, horog tiya hur arik 
ma,’ uhumu lahunteg iraham hur aruhunmu umbalisi winon arimano iniline 
nare ulug hi habuhu,” ulug Yesusen indit toho hiyag isaruk latfag. 
11Hiyag isaruk lit, ”Ap san inggarehen palimuwap tarukon apma aruhu. 
Inggarehen apmayap tarukon palimu aruhu,” ulug hiyag isibag. 

Seni isag isarukon fahet Yesusen hiyag isibag ane 

12Yesusen hiyag isaruk lit ap suwon wol tibahon ino fam ele uruk lit, ”Hat 
unukoho men hupmu men seni isag isamin ulug ap wol enebuhun halug 
humbalisi men hori men hotsi howesi men tung inap hat hiraham ke 
werehon men wol eneptuk laruhun fug. Wol enebuhunmu iren oho seni isag 
isahunon fahet har oho ayeg waroho isag humul ulug wol habuhup tohon. 
13-14Haren seni eseruhun halug ap enenggengge elehon men enembol 
simbuk tohon men unuyug siyahon men inil siyahon men wol eneptuk 
laruhun. It ari rohon arimanowen ayeg waroho isag hum fug teg 
lamuhupmu Allahn hi haptuk lit it inindimu wenggel harukon ari Allahn 
onolukap enebuhu sambil onggo og huruhu,” ulug Yesusen hiyag itfag. 

Seni isag isarukon fahet indit toho Yesusen hiyag isibag ane 
(Mat 22:1-10) 

15Hiyag isibahon ari ap at men suburu naruk latfahon misihen hol hibareg, 
”Ap Allah weregma kuhupteg suburu nahubon arimano enehiyeg toho 
welamuhup,” ulug Yesus fam ari ibag. 
16Ibagma Yesusen ele indit toho hiyag isaruk lit, ”Ap ekeyen seni suwon 
eseruhukon hit ap anggolo seni nahuben wamuhup ulug hiyag isarisi. 
17Hiyag isarisireg seni esetuk sambil ino amingmingangge arimano misig 
fam, ’Seni osoho fihiyon nalihiben maniyek ehek ulug hondog enebik 
lamihin,’ ulug monde ferisi. 

18Monde feserisimu larisireg hiyag isarisimu ap arimanowen, ’Nare, nit pok 
amulon fahet hindimu siyag am fug,’ uruk latusa. Ap misihen, ’Yabuk onggo 
paltikikteg yabuk nasehet tehen ha laminen pok atminon fahet hindi siyag 
am fug,’ irisi. 
19Irisimu ap ekeyen te, ’Wam sapi numen ket onggo paltikikteg nasehet 
tehen kim isa laminen pok atminon fahet hindi siyag am fug,’ irisi. 
20Irisimu ap ekeyen, ’Hiyap ket hilarikikteg pok atmin,’ irisi. 
21Irisimu amingmingangge ino ikni ambeg suhuloho waharisireg iren urusa 
ane hiyag itisimu ap suwon ino olok harisireg amingmingangge fam uruk 
lit, ’Folo-folo lamihinteg ap owahalem ke werehon enenggengge elehon, 
enembol simbuk tohon, inil siyahon, unuyug siyahon hondog eneplug 
watmihin,’ irisi. 
22Ari irisimu ap ino larisireg hondog eneplug waharisireg, ’Nikni, haren 
ehenon hag toho hondog enebik lahi angge nin kolo reg ambeg wereg,’ il 
larikim 
23ikni inowen, ’An nibam keleg toho hur amusan lamihinteg kebunggalem 
ke, ke ilan ke werehon arimano hele ine roho hondog eneptug watnihin,’ 
ulug monde ferisi. 
24’Ap atam wol enebihiyon pok ahasama seni eserihiyon aru tor angge oho 
nalusa fug, ari tem toho ihi,’ irisi,” ulug Yesusen indit toho hiyag isibag. 

Yesus ombolim larukon mun angge man angge embeselug laruk laruhu ulug 
hiyag isibag ane 

25Misihim sambil Yesus kema larukmu ap anggolo mondeg angge laruk 
latfagma Yesusen hebeloho yer isibareg hiyag isaruk lit, 
26”Ap misig An men ambiyeg larukon inowen ikni isinga men uhe umalik 
men owesi otsi men irim teg lit wereg elehon ino inggareg fahet irim teg lit 
wereg elehon ino An namloho am fug teg. 
27Ap misihen An men lamin peruk anggeyen teltuk ahen ha rulug nombolim 
laruk elehon ino An namloho am fug teg. 



2822 

 

 
ALLAH WENE 

© 2018, Indonesian Bible Society. 
 

 
 

 

28Hiren te o yaron eke wibuk oho lit hur amuhupteg obamangge waruk inap 
men o wituk inap men fahet onggo og isarukon ari winag haruk lamuhup 
fug? 
29Winag haruk lamuhup fugmu o ino olun warukmen onggo eleg laruhumu 
it winonen yet hisahupteg inda yag henebuhup. 
30Inda yatuk lit ap aru o witmin ulug olun oho fehek angge famen onggo 
eleg ahama lin esehek ulug hininggaliyap henebuhup,” ulug Yesusen indit 
toho hiyag isibag. 
31Nin eke hiyag isaruk lit, ”Ap suwon ekeyen o pumbuk eke min tog abul 
ulug otsi men laruk lit hur amuhupteg otsi unubam kapal isaruk lit, ’Nit ap 
teng numen aruwen teng likin fimahon nim ambi roho abehe ha reg,’ ulug 
otsi kapal isahu fug? 
32Kapal isahumu ambi roho welahe fug ulug ot eke monde fuhumu yoho tog 
abul fug ulug hiyag isa lahu,” ulug Yesusen indit toho hiyag isibag. 
33Hiyag isaruk lit, ”Ihi ane ari hit fam wirim turuk lahi: Hit henenggengge 
foroho lahebon ari embeselug la fug teg lahepma An notsi am fug teg lahep,” 
ulug Yesusen hiyag isibag. 

Saho olok elehon olokap tuk fug teg ulug hiyag isibag ane 
(Mat 5:13; Mrk 9:50) 

34 ”Saho fano angge famen olok eleg atuk halug saho olok turuk hag angge 
nungge nahup? 
35Saho olok elehon wen isapma kinang sei aruhu ulug kilabuk fug tehen hik 
isahup. Ap sa isanggo wereg halug isanggo fam holtuk laruhu,” ulug Yesusen 
indit toho hiyag isibag. 

Lukas 15 

Wam domba longgo ibahon fahet Yesusen hiyag isibag ane 
(Mat 18:12-14) 

1 Welatfagma pemerintah enemingmingangge uang embelug lalihip urukon 
men ap siyag-siyag ane turuk latfag inap men Yesusen wene hiyag nisamisi 
ulug Yesus ambeg luhal arik libag. 
2Luhal arik libagma Farisi inap men Musa wene onoluk inap men unundama 
onolok hibareg, ”Siyag-siyag ane turuk inap nungge fahet hondog 
enebehekteg suburu ambiyeg naruk,” uruk latfag. 
3Uruk latfagma Yesusen, ”Wene misig indit toho hiyag hisamin,” ibag. 
4”Ap misihen wam domba teng uhan foroho lit winag harukmen 
sehelimuwon misig eleg latisi. Eleg latisimu werehon arimano anggenma 
embeselug longgo irisiyon ino yami rurukmen weregma hiyaharisi. Ap 
inowen tirisiyon hag toho hiren oho turuk lahep fug?” ulug Yesusen ap 
arimano kapal isibag. 
5Kapal isibareg, ”Ap inowen hiyag tihi ulug ahiyeg harisireg umaloma ha 
rulug ibam waharisi. 
6Waharisireg ori men iraham ke werehon men wol eneptisireg hiyag isaruk 
lit, ’Wam domba longgo ehekon hiyahakireg an nahiyeg hihi hag toho hir 
oho henehiyeg toho welamek,’ irisi,” ulug Yesusen indit toho hiyag isibag. 
7Hiyag isibareg, ”Ap misig siyag-siyag ane turuk angge famen embeselug 
Allah fam wenggel haruk halug wam domba hiyaharisi ahun inowen ahiyeg 
harisi hag toho Allah otsi poholmonen oho enehiyeg hahup, it enebe teng 
uhan 99 fano ane eneg turukon fahet enehiyeg hahup fug,” ulug hiyag 
isibag. 

Uang anggen longgo ibahon fahet Yesusen indit toho hiyag isibag ane 

8Nin eke indit toho hiyag isaruk lit, ”Hiyap ekeyen uang anggen numen 
foroho lit winag harukmen sehelimuwon misig longgo uhumu iral 
hunduruhureg o imbilabi ele ke ololo piyat haruk lit fuki roho yami ruhu 
fug? 



2824 

 

 
ALLAH WENE 

© 2018, Indonesian Bible Society. 
 

 
 

 

9Yami ruruk lit hiyag tahureg ehebi winon iraham ke werehon men wol 
enebuhureg hiyag isaruk lit, ’An nuang longgo ehekon hiyag tihireg nahiyeg 
hihi hag toho hir oho henehiyeg toho welamek,’ uhu,” ibag. 
10”Ap misihen siyag-siyag ane turuk angge famen embeselug Allah fam 
wenggel haruk halug uang hiyag tarisi hiyap inowen ahiyeg harisi hag toho 
Allah otsi poholmonen oho enehiyeg hahup,” ulug Yesusen hiyag isibag. 

Amloho longgo ibahon fahet hiyag isibag ane 

11Yesusen hiyag isaruk lit, ”Ap misig umalikisi piren welatusa. 
12Welatusama amloho fobikon inowen ikni fam, ’Nikni, haren angge aruma 
anden tohon minggiroho og nimin,’ irisi. Irisimu ikni inowen amloho 
atamon fam, ’Haren tohon tu,’ ulug fobikon fam, ’Haren tohon tu,’ ulug aren 
angge minggiroho og isarisi. 
13Og isarisireg weregman amloho fobikon ino aren angge arimano fam uang 
ayeg waroho hilarisireg ikni owe embeselug o yatma larisi. Yatma larisireg 
o yabuk wibuk fug angge aren angge eneg naruk lit we ambingga roho hiyap 
min inda yako weregman aren angge obog toho eleg atisi. 
14Aren angge obog toho eleg atisimu weregman o ino suburu obok 
laharisimu malik ino suburu obok toho welatisi. 
15Malik ino suburu oboken suburu og nutuk laruhu ulug o pumbuk ino fam 
ap suwon eke wereg ambeg larisimu ap inowen, ’Nambohom anggenma 
foroho laruhun,’ ulug mingming tirisi. 
16Mingming tirisimu malik inowen wam foroho lit, ’Suburu oboken 
wamangge aruma eke namin,’ irisimu hun inowen, ’A, aru wamangge 
foroho lahi,’ ulug og itisi fug. 
17Og itisi fugmu malik inowen undaman wenggel haruk lit, ’Anden siyag 
ane tirikik,’ perisi. ’An nikni amingmingangge anggolo werehon arimano 
nikniyen suburu og isarukmu an tuma suburu oboken war aruhuk,’ perisi. 
18’An nikni ambeg lahukteg: Nikni, anden hat hubam oho Allah poholmon 
ubam oho siyag ane tirikik uhuk,’ perisi. 



2825 

 

 
ALLAH WENE 

© 2018, Indonesian Bible Society. 
 

 
 

 

19’Namloho ulug nubam uhun fug, hamingmingangge roho welaruhuk 
uhuk,’ perisi. 
20Ari perisireg ibam ikni ambeg larisi. Yatman waharukmu ikniyen yet 
harisireg namloho nindiyen ulug olohotma larisireg amloho mako pug toho 
hi ririsi. 
21Hi ririkim amlohowen, ’Nikni, anden hat hubam oho Allah poholmon 
ubam oho siyag ane tirikik. Namloho ulug nubam uruk laruhun fug,’ irisi. 
22Ari irisimu ikniyen amingmingangge unubam, ’Folo-folo sum keron 
fanowon wak lalihipteg wan tebelihip, sohomangge inggikmu kila feselihip, 
sepatu uyugmu wan tebelihip. 
23Wan tebelihipteg wam sapi umalik fano roho endetuk lahebon ino eserik 
lalihipmu naruk lit nenehiyeg toho welamul,’ irisi. 
24’An namloho tu war atisi angge oluk aha. Longgo irisi angge inam aha,’ 
irisi. Irisimu amingmingangge arimanowen inikniyen irisi ane roho 
esetusama naruk lit enehiyeg toho welatusa. 
25Enehiyeg toho weregma amloho tamon ino yabukmuwen waharuk lit hol 
harukmen olma yunggultuk latusa. 
26Yunggultukmu hol harisireg malik inowen amingmingangge misig wol 
tirisireg, ’Nungge fahet yunggultuk?’ ulug kapal harisi. 
27Kapal harisimu amingmingangge wol tirisiyon inowen, ’Hat hot longgo 
irisiyon ino wahama hinikniyen fano waha ulug wam sapi umalik fano roho 
endetuk lahebon ino eseriyek ehekma eserehesareg naruk lit enehiyehen 
yunggultuk,’ ulug hiyag itisi. 
28Hiyag itisimu owe ino ahum ke het harisireg kimin fug perisimu ikni wilip 
atisireg, ’Namloho, kik ma,’ irisi. 
29Kik ma irisimu amloho tamon inowen te, ’Nikni, haren nubam uruk ane 
holoho umbusuk fug angge hiyabuk wit hutuk lit weregman mo ilig am 

wirig am turuk latisi angge famen wam kambing misig hori men isag talihip 
ulug og nitikin fug,’ irisi. 
30’Hat hamloho aru humbahalug laruk lit haren angge hilalug hiyap siyahon 
men elehap tik larisi angge famen nin wahama hindi hehenteg wam sapi 
fano roho endetuk laheyon isag erehen,’ irisi. 
31Irisimu ikniyen, ’Namloho, hat likiya hupmu an men wereg lit anden 
tohon oho hat ngi reg lahen. 
32Hot aru war atisi angge oluk aha, longgo irisi angge inam ahama an oho 
nahiyeg hihi hag toho har oho hahiyeg himin,’ irisi,” ulug Yesusen hiyag 
isibag. 

Lukas 16 

Ap suwon amingminganggeyen ikni angge hondo rebeserisiyon fahet ibag ane 

1Yesusen otsi wene hiyag isaruk lit, ”Ap suwon tung ahun misig men 
amingmingangge aren angge foroho latisiyon misig men welatusa. 
Welatusama ap ekeyen ap suwon ino fam, ’Hat hamingmingangge inowen 
haren angge arimano saplangge hik-hak isaruk,’ ulug hiyag itisi. 
2Hiyag itisiyon hol harisireg amingmingangge ino wol tirisireg, ’Haren 
nanggintikinmu an holtikik? Suwesingga uang winaharuk lit hahatuk 
lahenon arimano kim haminen obog toho tiya imbik ma. Kim haminteg 
anden angge hat foroho laruhun fuhen mondabi heriye hubaharuk lahi,’ ari 
ulug ele olok toho hiyag itisi. 
3Hiyag itisimu ap inowen inggareg fahet wenggel haruk lit, ’Nikniyen heriye 
nubahakumu nanggintuk laruhuk? Yabuk wit ta fug teg lahi, ap unubam 
heng eneptuk ane ninggali reg lahi,’ perisi. 
4’Nikniyen heriye nubahakumu ap winonen nit nim welamuhuk nubam 
ukag ulug turuk latmin ane wenggel haruk lahi,’ perisi. 

5Perisireg ap suwonen og isaruson paleg angge reg latuson arimano misig-
misig wol eneptusareg te ap atam waharisiyon ino fam, ’Nikniyen angge 
nunggeyen paleg lahen?’ ulug kapal harisi. 
6Kapal harisimu, ’Wam sei ahaluwe kubag teng uhan paleg lahi,’ irisimu, 
’Paleg lahen angge fahet suwesingga haharoho foroho lahiyon tu wereg. Hur 
atmihinteg folo-folo kim haruk lit kubag teng uhan ware fesemihinteg kubag 
teng piren haharin,’ ulug hiyag itisi. 
7Hiyag itisiyon ino larisimu pirenehon ino waharisimu ubam kapal haruk 
lit, ’Nikniyen angge nunggeyen paleg lahen?’ irisimu, ’Nasi anggen sum teng 
uhan paleg lahi,’ irisimu, ’Paleg lahen angge fahet suwesingga haharoho 
foroho lahiyon tu wereg. Sum teng uhan ware fesemihinteg sum teng 
hinahan haharin,’ ulug hiyag itisi.” 
8Ari hiyag itisi ulug Yesusen otsi hiyag isibareg nin ele uruk lit, ”Ap suwon 
amingmingangge inowen ikni angge hondo ribisibag angge famen fobik 
welaruhuk ambeg nangginoho welaruhuk ulug indi anggar atisi,” ulug Yesus 
ap ino wel turuk latfag. ”Ap kinangmon inindi folo-folo anggar atuk angge 
famen it seleg tegma wereg inap arimano inindi folo-folo anggar atuk eleg,” 
ulug Yesusen otsi indit toho hiyag isibag. 
9”Uang siyahon ari fam ayeg war isa fug tehen hunumbaliyen oho Allah 
men mondabi welamuhuk ukag ulug uang siyahon ari fam ap ari pali war 
enebuhup,” ulug Yesusen indit toho hiyag isibag. 

Tor angge oho fano roho foroho lamuhup ulug Yesusen hiyag isibag ane 

10”Ap misihen tor angge famen fano roho foroho laruhu halug su angge oho 
fano roho foroho laruhu. Tor angge famen siyag toho foroho laruhu halug 
su angge oho siyag toho foroho laruhu. 
11Nori, uang siyahon fano roho foroho lam fug teg lahep halug anggengge 
fanowon nangginoho foroho lamuhup? 
12Ap enenggengge siyag toho foroho lahepma hiren angge san og hisa reg?” 
ulug Yesusen kapal isibag. 

13 ”Ap misig iknisi piren werehonen mingming turukmu enele fano holuk 
fug teg. Ikni misig fahet nirim peruk lit ikni eke fahet ele fano holmin peruk. 
Hebeloho re ikni misig fahet fano peruk lit ikni eke fahet nirim ulug ele 
holtuk eleg. Allah Ninikni apma welahe uruk lahep halug uang siyahon 
apma welam fug teg lahep,” ulug Yesusen hiyag isibag. 

Farisi inaben Yesus inggaliyap tibagma Yesusen hebeloho hiyag isibag ane 
(Mat 11:12-13, 5:31-32; Mrk 10:11-12) 

14Farisi inap uang fahet ninindi peruk latfag inap arimano Yesusen hiyag 
isibag ane hol hibareg ehekon ari siyag ane ehek ulug inda yako inggaliyap 
tibag. 
15Inggaliyap tibagma Yesusen hebeloho hiyag isaruk lit, ”Hiren ap iniline 
niren pikir ane eneg turuk lahe uruk lahep angge famen Allahn hunundama 
peruk lahebon ari hisaruk lit wereg. Ap kinangmonen palimu wereg peruk 
ane fahet Allahn apma wereg peruk. 
16 Yohanes ap ikma pilap eneptuk latisi ahun uwan wam fugmu Musa wene 
men atam hiyag isaruk latfag inap arimanowen ibag ane men wene ari 
senegman eneg Yohanes kik waharisi. Yohanes kik waharisimu ketiya Allah 
ap obog toho Hinikni aruhu ulug wene fanowon ino hiyag isaruk. Hiyag 
isarukmu ap anggolo miyaltil kik waharuk,” ulug Yesusen hiyag isibag. 
17”Pohol men kinang men eleg am teg angge famen wene haharehon fam 
ilanggen tor angge werehon eleg am fug teg. 
18 Aben uhe subon embeselug keron hilaruk halug siyag ane turuk. Hiyap 
ahun subonen embeserukon ap ekeyen hilaruk halug siyag ane turuk,” ulug 
Yesusen hiyag isibag. 

Ap suwon men Lazarus men fahet indit toho hiyag isibag ane 

19”Ap suwon tung ahun eke wereg lit sum fanowon eneg wan turuk lit 
suburu men wam men likiya hupmu naruk lit ahiyeg toho welatisi. 
20Ap siyahon eke anggengge eleg ahun ahap salukangge reg ahun unuk 
Lazarus ino 

21suburu anggen men ahap men ap suwon inowen embeserukon namin ulug 
owahalma libareg yinggig latisi. Yinggigmu mene waharusareg ebene yowil 
arimano milang heheg naruk latusa. 
22Misihim welatusareg ap siyahon ino war atisimu malaikaren hondoholug 
Abraham heriyeg ambeg fanoma imbik larusa. Ap suwon ino oho war 
atisimu kinangma sale feserusa. 
23Sale feserusama ap warehon wereg ambeg libareg ouk anggolo waruk 
ambeg wereg lit yet harukmen Lazarus ino Abraham min fanoma yatma 
weregma yet harisi. 
24Yet harisireg ele hi roho uruk lit, ’Nikni Abraham, an hindi niyimin. 
Lazarus ino inggik tum ikma tung halug nambilikanggenma ik ahaluwe are 
ribik watmisiyen monde femihin. Indok aruwen siyahap naptuken ouk 
anggolo roho welahi,’ irisi. 
25Irisimu Abraham inowen, ’Namloho, hat holuk wereg lit fano roho 
welatikin. Lazarus oluk wereg lit siyag toho welatisi angge ketiya tuma 
ahiyeg toho wereg. Hat te arima siyagma welahen. 
26Hit honggoleg nit honggoleg fanggong yaron werehen nit filen hit fil wam 
fug teg. Hit filen nit fil wam fug teg,’ irisi. 
27Irisimu ap suwon inowen, ’Nikni, an nibam notsi fuwaben werehon 
28ir oho siyag ane turuk lit an welahi ambeg siyagma wamuhup tohon komo 
enebuhuwen Lazarus monde femihin,’ irisi. 
29Irisimu Abrahamen, ’Musa wene men Allah wene hiyag isaruk latfag inap 
enewene werehon ari fam onoluk aruhu,’ irisi. 
30Irisimu, ’A, nikni Abraham, ari fam onoluk aruhu fug. Atam war atisiyon 
oluk atug enembeg lelepma siyag ane embeselug holtep,’ irisi. 
31Irisimu Abraham inowen, ’Musa men Allahn ibag ane hiyag isaruk latfag 
inap men enele holtuk eleg halug ap atam war atisiyon oluk atug hiyag isa 
lahumu holuhup fug,’ irisi,” ulug Yesusen hiyag isibag. 

Lukas 17 

Onori inindi kahal eneptuk inap fahet Yesusen komo enepfag ane 

1 Yesusen otsi komo eneptuk lit, ”Ari roho tin ulug ap inindi kahaltukon ari 
wereg laruhu famen ap ari roho tin ulug inindi kahaltuk ahun ino inggareg 
indi anggin aruhu. 
2Ap inine elehon inindi kahal enebuhu rohon ap ino helep simbuk humon 
anggolopma ililoho ik ahummu hik isahupmu fano. 
3Hininggareg anggat toho welamok! Hare misig siyag ane turuk halug komo 
riyok. Nambiken tirikik ulug wenggel haruk halug eleg aha piyok. 
4Hareyen hat hubam o misihim sambil sabirenam olok ane turuk halug 
sabirenam hambeg suhuloho waharuk lit, ’Nare, hubam siyag ane tihireg 
mangno ul,’ uruk halug nindimu eleg aha uhun,” ibag. 

Hinindimu Allah fam tem peruk lamuhup ulug ibag ane 

5Yesus otsiyen Onowe fam heng turuk lit, ”Nonowe, ninindi Allah fam 
wenggel harukon ninineyap nenebin,” ibag. 
6Ibagma Yesusen, ”Hinindi Allah tem peruk lit wene soluk anggen hahon 
hunundaman tot welalep halug hiren, ’E ara ahen umanggener angge 
heneko ik ahummu yag arik lag,’ elepma yag arik lelep,” ulug ele indit toho 
hiyag isibag. 

Enemingmingangge turuk lamuhup ane fahet hiyag isibag ane 

7”Hit aruma welahebon sehelimu misig amingmingangge werehon eke 
wereg. Amingmingangge ino yabuk wituk angge wam foroho angge ibam 
waharuk halug, ’Suburu hat tam na ma!’ ulug hiyag utuk lahep? 
8Ari hag toho turuk lahep fug. ’Suburu an fahet esetmihinteg osoho felug 
sum fanowon wan toho hondog nabik watnihinmu namin. Suburu men ik 
men an tam naminmu hat fobik namihin uruk lahep,” ibag. 
9”Amingmingangge inowen at let turuk ane fahet namloho ulug hi ruruk 
eleg, we tuk ane tehek peruk. 

10Amingmingangge ari hag toho hit An notsi welahep. Allahn ari turuk 
lamuhup ulug hiyag hisahuwon ino obog toho tebuhupteg amingmingangge 
siyahon eneg welahe uhup. Niren turukuk ane ari Allahn telep peruk ane 
turukuk uhup,” ulug otsi hiyag isibag. 

Ap numen enehap salukangge reg inap hihir enepfag ane 

11Yesusen Yerusalem lamin ulug Galilea embeselug Samaria keyen laruk 
latfag. 
12Laruk latfareg o pumbuk eke larukmen ap numen enehap salukangge reg 
inap luhaloho wereg lit yatman Yesus yet hibag. 
13Yatman Yesus yet hibareg enele hi roho uruk lit, ”Yesus Nonowe fanowon, 
Haren hindi nisimin,” uruk latfag. 
14 Uruk latfagma Yesusen it yer isibareg, ”Imam inap enembeg henehap kim 
hisalusan lalihip,” ibagma larukmen keman fano atfag. 
15Fano atfagma at numon ino ahap fanowon kim hibareg, ”Yesusen ari 
ehekma fano ahi,” pibareg suhuloho watfareg ele humon fam Allah wel til 
waharuk latfareg 
16Yesus alukema hur atfareg, ”Yesus Nowe,” uruk latfag. Yesus Nowe uruk 
latfag ahun ino Samaria ahun welatfag. 
17Samaria ahun welatfagma Yesusen, ”Hit numen fano ahasa pihi angge 
famen we hat numon eneg wahen? Sohowen kema wereg?” ulug kapal 
hibareg, 
18”We amu ahun aru eneg suhuloho wahareg Allah wel turuk?” ibag. 
19Ari ibareg, ”In atug lamihin, An nubam wenggel hehenteg wahenon ariyen 
fano ahen,” ibag. 

Allahn tuhu sambil fahet hiyag isibag ane 
(Mat 24:23-28, 36-41) 

20Ap Farisi inap welatfahon itanowen Yesus fam kapal haruk lit, ”Allah 
waruhuwon nosambil waruhu,” ibagma Yesus hebeloho, ”Allah waruhu 
ehebon ino enehangge turukmu yet haruk lahep hag toho waruhu fug. 

21Aben te, ’Yet hemek, Allah tuma wereg, lumu wereg,’ uruk lam fug teg. 
Allah ap obog toho Inikni aruhuwon ino hit sehelimu wereg ulug ari tem 
toho hiyag hisaruk lahi,” ibag. 
22Ari ibareg otsi unubam uruk lit, ”Hit fobik welamuhupteg hup misihim At 
ap kinangmon atik ibahon kim hilareg welala puhup angge famen hahup 
fug. 
23Aben hit hunubam enele uruk lit, ’Yet hemek At umu wereg, tuma wereg,’ 
uruk lamuhupmu holuhupteg yami ruk fug angge enele holoho umbusuhup. 
24Lebeglu pohol alem filen atog fil lebeg turuk hag toho At ap kinangmon 
atik ibahon ino waruhu sambil ari inam aruhumu hiren yet hahup. 
25Ari roho uwan inam am fugmu miyaloho hik isahupteg ebe wabuhup. 
26Ap kinangmon atik ibahon ino waruhu sambil ari indam Nuh umalikisi 
unubam atfahon ino hikit toho aruhu. 
27It indam welatfahon arimano suburu nenggeg ik nenggeg turuk lit aben 
hiyap heleheg hiyaben ap heleheg turuk lit welatfagma Nuh kou fam kibag 
sambil ino ik humon yenggeltil laharuk lit it arimano waroho lin ibag. 
28 Lot umalikisi welatfahonen oho ari hag toho turuk latfag. Iren oho suburu 
nenggeg ik nenggeg og eseheg onggo paloho heleheg yabuk wireheg o 
wireheg turuk lit welatfagma 
29hun Lot ino Sodom embeselug libag sambil ino indok men helebanggen 
men poholman o pumbuk ino fam pilabik watfagma it arimano obog toho 
waroho lin ibag. 
30Ap kinangmon atik ibahon ino inam aruhu sambil ino ap arimano ari hag 
toho welamuhup. 
31 O ari tuhu sambil ino silimu o palimu heriyeg lit welaruhuwon at 
anggengge mun angge man angge olma werehon hilamin ulug kuhu fug. 
Yabukmu werehon ino nibam suhuloho lamin puhu fug. 
32Lot uhe inowen tibag ane wenggel homok! 

33An noluk welaruhuk peruk lit wereg ahun ino oluk welaruhu fug. Longgo 
uhuk peruk lit wereg ahun ino Allah olohotma mondabi oluk welaruhu. 
34Allah waruhu sambil ino hubanggo ap piren misigmu nohoruk lamuhup 
angge famen misig hilahureg eke umbusuhu ulug tem toho komo heneptuk 
lahi,” ibag. 
35”Hiyap piren misigmu roti anggen lilibug turuk lamuhup angge famen 
misig hilahureg eke umbusuhu. 
36Ap piren yabuk wituk lamuhup angge famen misig hilahureg eke 
umbusuhu,” ulug hiyag isibag. 
37Hiyag isibagma otsiyen Yesus fam kapal haruk lit, ”Keman tuhu ane fahet 
ehen?” ibagma Yesusen, ”Sobon men pamo men enele ngu ruruk halug ari 
amben angge ita wereg peruk lahep,” ulug hiyag isibag. 

Lukas 18 

Unggum kong turuk ahun fahet hiyag isibag ane 

1Yesusen otsi indit toho hiyag isaruk lit, ”Sembahyang uruk lit saplangge 
uruk lahe peruk lam fug,” ulug hiyag isibag. 
2Hiyag isaruk lit, ”O pumbuk eke ap suwon unggum kong turuk latisi ahun 
misig wereg lit Allah fahet akol ha fug angge ap winon fahet oho akol toho 
welatisi fug. 
3O pumbuk ino fam hiyap yuwohon misig ap eke min seli roho welatisiyon 
inowen alem kong turuk ahun ino ambeg likiya hupmu waharuk lit, ’Alem 
anden tohon ino kong nitmihin,’ ulug ik waharuk latisi. 
4Ubam ari ik waharuk latisi angge famen ap inowen hiyap ino ele holoho 
embeseruk latisireg fobik indimu wenggel haruk lit, ’An Allah fahet nakol 
toho welahi fug angge, ap winon fahet oho nakol toho welahi fug angge 
famen 
5hiyap ari nele yong naptuk lit an nubam yik kilabik waruhu rohon unggum 
aren tohon kong itmin,’ perisi,” ulug Yesusen hiyag isibag. 

6Hiyag isibareg, ”Unggum kong turuk ahun indi hareyon inowen perisi ane 
ari hir oho wenggel haruk lamok. 
7Ap Allahn mumal eneptisiyon arimanowen ubam enele likiya hupmu 
urukon iren tohon unggum kong isa fug anggeyen sono ha ulug hikip 
tebeselug enele holoho umbusuk teg? 
8Allah umalikisi unubam alem wereg halug folo-folo kong isaruk laruhu 
ulug tem toho hiyag hisaruk lahi. Ap kinangmon atik ibahon ino waharuk 
lit Allah fam tem peruk inap weregma ano elegma ano waruhu?” ulug 
Yesusen kapal isibag. 

Farisi ahun men pemerintah amingmingangge menen sembahyang ibag ane 

9Ap winonen nit fano ulug ininggareg wel taruk latfag inaben ap winon 
fahet hit siyag ulug apmayap eneptuk latfagma Yesusen wene misig indit 
toho hiyag isibag. 
10”Ap piren sembahyang ul ulug sembahyang uruk ibam laruson misig Farisi 
ahun, misig pemerintah amingmingangge ap fam uang embelug lalihip uruk 
ahun welatisiyon ino men larusa. 
11Larusareg Farisi ahun ino pulmu unduhuk lit undaman sembahyang uruk 
lit, ’Allah Nikni, ap winon hag toho welahi fug. Ap unusuruk lit 
enenggengge hilaruk lahi fug. Ap unubam siyag ane turuk lahi fug. Ap 
unuhesi hilaruk lahi fug. Pemerintah amingmingangge siyag ane turuk ahun 
tu hag toho welahi fug. 
12Minggu misig fam Hat hubam sembahyang imin ulug hiyang ninggik 
pirenam welahi. Anden angge palu numen tebelug numon ino Hat hunuk 
fam emberuk lahi,’ irisi. 
13Ari urukmu pemerintah amingmingangge ino ilanma unduhuk lit nil 
poholma lahap hamin fug peruk lit kunuk toho wereg lit, ’Allah Nikni, an 
siyag ane turuk nahun hindi niyimin,’ irisi.” 
14 Hindi niyimin irisi ulug hiyag isibareg Yesusen te, ”Ap aru Allahn 
fanowap tirisimu ibam larisi. Farisi ahun ino fanowap tirisi fug. Inggareg 

palimuwap tarukon Allahn apmayap tuhu, inggareg apmayap tarukon 
Allahn palimuwap tuhu,” ulug pikit toho hiyag isibag. 

Yesusen malik toron hi enepfag ane 
(Mat 19:13-15; Mrk 10:13-16) 

15Yesusen wene hiyag isarukmen aben unumalikisi toron Yesusen hi 
enepmisi ulug hondog eneplug waharuk latfag. Waharukmu Yesus otsiyen 
yer isibareg malik toron nungge fahet hondog eneplug waharuk ulug per 
enepfag. 
16Per eneptukmen Yesusen, ”Malik toron arimano An nambeg wamag tohon 
hiren per enebuk fug,” ulug malik toron wol eneptuk lit, ”Allah ap obog 
toho Inikni aruhuwon malik aruma hag toho werehon eneg Inikni aruhu,” 
ibag. 
17”Malik toronen, ’Allah ap obog toho Inikni aruhuwon Ar oho nit Ninikni 
nir oho At umaliki,’ urukon hag toho uruk elehon Allah weregma kuk fug 
teg, ari tem toho hiyag hisaruk lahi,” ibag. 

Tung ahun eke Yesus ambeg watfag ane 
(Mat 19:16-30; Mrk 10:17-31) 

18Yahudi inap onowe roho werehon misihen Yesus fam kapal haruk lit, 
”Nowe, Hat fano ane hiyag isaruk hahun, an Allah ambeg kuhukteg 
mondabi noluk welaruhuken nanggin-nanggin turuk laruhuk, hiyag nimin,” 
ibag. 
19Ibagma Yesusen hebeloho, ”Nare, An nubam nungge fahet Hat fano hahun 
ehen? We Allah misig eneg fanowon wereg,” ibareg, 
20”Allah wene atam ibahon ari hat holuk: Hiyap pal ta fug, ap unusuk fug, 
yoholiyangge hila fug, ap enebug henele si uk fug, hiniknisi hinisingasi 
hinindi roho welamuhup ibahon ari hat holuk,” ibag. 
21Ibagma ap inowen hebeloho, ”Ehenon ari nebe kabinimu holtuk latikikon 
ketiya Haren ehenon oho holihi,” ibag. 
22Ibag ane ari Yesusen hol hibareg Yesusen, ”We misig eneg holuk atuk eleg: 
Haren angge obog toho ayeg waruhunteg ap enenggengge elehon ayeg 

waruhun angge arimano og isa lahunmu hat ngi aruhun angge poholma 
welaruhu. Poholma werehen suhuloho nambeg waruhunmu An men 
ambiyeg laruk lamuhuk,” ibag. 
23Yesusen ibag ane ap inowen hol hibareg aren angge anggolo werehen indi 
anggin atfag. 
24Indi anggin atfareg weregma Yesusen yet hibareg ap winon hiyag isaruk 
lit, ”Ap ininggikmu uang anggolo werehon Allah ambeg kuk teg angge 
famen anggengge anggolo werehen kuk fug teg. 
25Wam sapi lisu fo reg keyen kuk hag teg halug ap enengge anggolo werehon 
eke Allah ambeg kuk teg,” ibag. 
26Ibag ane ari ap arimanowen hol hibareg, ”Haren ari ehenma ap sa Allah 
ambeg kuk teg?” ulug Yesus kapal hibagma 
27Yesusen, ”Ap kinangmonen tuk fug tohon ari Allahn eneg tuk hag teg lit 
wereg,” ibag. 
28Ari ibagma Petrusen, ”Nowe, niren angge mun angge man angge 
embeserukukteg Hat men ambiyeg laruk lahe,” ibagma 
29Yesusen, ”Allah wene fahet ibam embeselug uhe owesi otsi embeselug ikni 
isinga umaliki embeselug laruk inap arimano 
30ketiya kinangma welahe li Allahn onggo sebe roho og isahureg fobik 
welamuhupmu Allah men mondabi onoluk welamuhup,” ibag. 

Nuwabuhup ulug Yesusen hiyag isibag ane 
(Mat 20:17-19; Mrk 10:32-34) 

31Yesusen otsi nisanggowen niraham tiya maniyek ulug wol enepfareg ele 
hiyag isaruk lit, ”Nori, nit Yerusalem ilig amuhukmu wene atam hiyag 
isaruk latfag inap arimanowen At ap kinangmon atfahon fahet haharoho 
imbibahon hikir aruhu. 
32At ino Allah wene enepeleg inap og isahupmu inggaliyap turuk lit ebe 
watuk lit wasubag sup isaruk lit 

33siyahap turuk lit pinggi ware fesuhup. Ware fesuhup angge famen hup 
hinahaneg angge Allahn olukap tuhu,” ulug hiyag isibag. 
34Hiyag isibahon fahet inindi sohu reg lit nungge fahet hiyag nesehek ulug 
inindi anggar atfag fug. 

O Yerikho horogman ap il hupnihon Yesusen hihitfag ane 
(Mat 20:29-34; Mrk 10:46-52) 

35Yesus o Yerikho lamin ulug horogma larukmen ap il hupnihon funggalma 
heriyeg lit ap la wam turukon fam hengangge heng eneptuk latfag. 
36Heng eneptuk lit weregma ap anggolo laruk lit enele urukon hol isibareg 
ap anggolo nungge fahet laruk ulug ap fam umung isibagma 
37iren te, ”Yesus Nazaret ahun ino men laruk,” ibag. 
38Ari ibagma ele hi roho uruk lit, ”Yesus Daud amloho, an hindi niyimin,” 
uruk latfag. 
39Uruk latfagma ap atam laruk latfahon arimanowen hele imbisin ulug pet 
tibagma enele holuk fug angge sobir isaruk lit ele hi roho, ”Daud amloho, 
hindi niyimin,” uruk latfag. 
40Uruk latfagma Yesus in atfareg, ”Ap ari nambeg tiya hondoholug 
maniyek,” ibag. Ibagma ap ino iraham watfagma Yesusen at ubam kapal 
haruk lit, 
41”Nungge ane nubam timisi ulug heng naptuk lahen?” ibagma, ”Nowe, an 
nil fano atnisiyen heng haptuk lahi,” ibag. 
42Ibagma Yesusen, ”Hil fano amag! Nil fanowap napmisi ulug we tem toho 
pehenon ariyen fano ahen,” ibag. 
43Yesusen ari irikim il fano atfagma Yesus men ambiyeg laruk lit Allah wel 
turuk latfag. Wel turukmu ap anggolo arimanowen yet hibareg iren oho 
Allah wel turuk latfag. 

Lukas 19 

Zakheus inowen Yesus ha libag ane 

1Yesus o Yerusalem lamin ulug o Yerikho keyen laruk latfag. 
2Larukmen ap eke unuk Zakheus pemerintah amingmingangge ap fam uang 
embelug lalihip uruk inap onowe aren angge anggolo werehen at tung ahun 
hag toho welatfag. 
3Zakheus inowen Yesus yet ha lamin ulug libareg at uwag horog tehen ap 
anggolo arimanowen mapmu rehen yet ha fug teg latfag. 
4Yet ha fug tehen folo-folo olohotma arik libareg Yesus ke aru waharukmu 
yet hamin ulug e ara fene lahibag. 
5Lahibareg weregma Yesus iraham libareg lahap haruk lit, ”Zakheus, hat 
hibam ketiya lulen folo wambik ma,” ibag. 
6Ari ibagma folo-folo wambibareg ahiyeg haruk lit Yesus hondoholug ibam 
libag. 
7Ibam kurukmu aben yet hibareg, ”Ap siyag ane eneg turuk ahun ibam 
nungge fahet kehek,” ulug enele siyag toho uruk latfag. 
8Uruk latfagma Zakheusen Yesus fam ele uruk lit, ”Nowe, ap hiyap 
enenggengge elehon anden angge pul ke minggiroho og isamin,” ibareg, 
”Aben tohon hilarikikon fahet oho iren angge fahet sebe roho uhanam ayeg 
war isamin,” ibag. 
9Ibagma Yesusen, ”Ap aru oho Abraham amloho werehen te Allahn o aru 
yoho fanowap tehek,” ibag. 
10”At ap atik ibahon ino it longgo uruson hiyag enebuhukteg fanowap 
enebuhuk ulug waharisi,” ibag. 

Ap suwon yatma lamin ulug umaliki uang og isibahon fahet hiyag isibag ane 
(Mat 25:14-30) 

11Yesusen hiyag isibahon ari holfag inaben Yerusalem horogma welahereg 
Allah wambik waruhureg nit fanowap nenebuhuwon horog toho welahe 
peruk latfagma Yesusen wirimangge eke hiyag isamin pibag. 

12”Ap suwon misig o yatma lamin perisi ambeg ino ap suwon arik lahukteg 
nin fobik suhuloho nibam waruhuk ulug larisi. 
13Lik oho lit amingmingangge numen wol enepfareg wal taneg uang suwon 
og isarisi. Og isaruk lit, ’Uang aru fam onggo paleheg ayeg war eseheg turuk 
lamuhupmu an waruhuk,’ irisi. 
14An fobik waruhuk ulug larukmen ibam yugmu inap arimanowen at nit 
nonowe roho welaruhu fuhen ninirim ulug ombolim muko lalihipteg hiyag 
irik lalihip ulug ap mon eneptusa. 
15Mon eneptusama at ino larisireg ap suwon atisireg ibam suhuloho 
waharisireg amingmingangge uang og isarisi inap arimano wol eneptisi. 
Uang og isarikikon nombaren ayeg waroho warusa perisireg hiyag numusa 
ulug wol eneptisi. 
16Wol eneptisimu ap atamon ino waharisireg hiyag utuk lit, ’Nikni, haren 
og nitikinon ino anden ayeg waroho numen warikik,’ irisi. 
17Irisimu ikni inowen, ’Namloho, haren turuk latikin ane fano hiyag 
nerehen. Tor angge famen fano roho foroho latikinmu o pumbuk numen 
fahet inikni ap suwon welaruhun,’ irisi. 
18Ari irisimu ap pirenehon ino waharisireg, ’Nikni, haren og nitikinon fam 
fuwaben ayeg waroho warikik,’ irisi. 
19Irisimu ikni inowen, ’Hat eke o pumbuk fuwaben inikni roho wereg 
laruhun,’ irisi. 
20-21Irisimu amingmingangge hinahanehon ino waharisireg, ’Nikni, hat 
holok hahun ulug nakolen an og nitikinon ino wilikap fam het toho foroho 
latikik angge tu hilamihin. Emberikin fuhonet sebe roho hilaruk lahen. Yag 
tarikin fuhonet sebe roho yahal taruk lahen. Ari roho turuk lahen ane an 
noluk,’ irisi. 

22Irisimu ikniyen, ’Namloho hat siyag, hinggarehen ehenon ari fam 
hebeloho pet hapnin. Emberikik fuhonet yag tarikik fuhonet nolok nahunen 
hilaruk lahi ane hat holuk teg lahen. 
23Holuk teg angge famen uang og hitikikon nungge fahet ap winon og 
isarikin fug? Og eselenma iren ayeg waroho og hetlepma sebe roho helele,’ 
irisi. 
24Irisireg ap welatuson arimano fam, ’Uang ari taluk tilihipteg numen 
forohowon ino og emek,’ irisimu 
25ap arimanowen, ’Ninikni, aren numen foroho angge re nin eke nungge 
fahet sebe roho og umul,’ ulug kapal harusa,” ulug Yesusen hiyag isibag. 
26Hiyag isaruk lit, ”Enengge anggolo forohowon itano Allahn sebe roho og 
isahu, enengge elehon itano tor angge forohoman taluk toho hilahu,” ulug 
pikit toho hiyag isibag. 
27Hiyag isibareg ap suwonen tuhu ane hiyag isaruk lit, ”An men seli roho 
welatuson tuman ap suwon arik waruhu fug urusa inap arimano tuma 
hondog eneplug wamuhupmu an nolohotman waroho lin isahup ulug ap 
suwonen ari irisi,” ulug hiyag isibag. 

Yesus o Yerusalem kirikim aben wel tibag ane 
(Mat 21:1-9; Mrk 11:1-10; Yoh 12:12-15) 

28Wene ari obog toho hiyag isibareg Yesus tam atfagma otsi men Yerusalem 
fil laruk latfag. 
29Yerusalem fil laruk latfareg Yesus o Betfage men Betania men Zaitun 
punumu wirihon itano horogma libareg otsi piren unubam hit tam laruk 
lamek ulug mon eneptuk lit, 
30”O pumbuk lindi lalihipteg keledai umalik ket su atukon ap ubam laharusa 
fuhon ililoho weregma halihibon ari loltihipteg walug watihip. 
31Aben nungge fahet loltuk lahep ulug umung hisaruk halug, ’Nonowe 
asehet tehen mon nenebehekma loltuk lahe,’ ilihip,” ibag. 

32Ibagma Yesus otsi piren mon enepfahon itano libareg Onoweyen hiyag 
isibahon hikit toho weregma libag. 
33-34Libareg keledai umalik ino loltukmen ngi inap arimanowen, ”Nungge 
fahet loltuk lahep,” ibagma iren te, ”Nonowe asehet tehen mon 
nenebehekma loltuk lahe,” ibag. 
35Ibareg keledai ino Yesus ambeg walug watfareg enesum wan tohon 
nonggoloho keledai palimu tuwale fibareg Yesus hamboko horiye fik 
lahibag. 
36Lahibareg larukmen ap arimanowen enesum nonggoloho Nonowe watmisi 
ke ulug funggalem ke tuwaltil laruk latfag. 
37Tuwaltil laruk lit Zaitun punumu wamburuk lit Yesus otsi men ap anggolo 
laruk latfahon arimanowen enehiyeg atfagma enele humon fam Allah wel 
turuk lit, ”Mun angge man angge aben tuk fug ane nonolohotman tirisiyon 
yet harukuk. 
38Ap suwon Allah unuk fam waharukon hi ruruk lahe. Poholman palimu 
werehon Allahn fanowap tirisimu At wel turuk lamuhup,” uruk latfag. 
39Ari uruk latfagma Farisi inap it sehelimu werehonen Yesus fam enele uruk 
lit, ”Nonowe, hotsi enele eleg amusan komo enebin,” ibagma 
40Yesusen, ”An notsi aruma enele eleg amusa halug helep aruman enele hi 
roho ulusa. Ari tem toho ihi,” ibag. 

Yesusen Yerusalem fahet uba yatfag ane 

41Ari ibareg Yesus o Yerusalem horogma libareg o pumbuk yet hibareg uba 
yatuk lit, 
42”O Yerusalem nindiyen-e, hat fanowap habuhuwon ino yoho holuk toho 
welalen angge famen ketiya hat holohotma ari hiraho lit wereg. 
43Tot welaruhunmu ap seliyonen walinggoho kilap habuhupteg huwabuk 
oho lit kinang amuwon habuloho o Yerusalem elehet yaron ohowon ino 
horohap tuhupteg kuhup. 

44Kuhupteg hibam halog tebeseruk lit humalikisi unusuruk lit helep elehet 
ohowon ubule misig oho welaruhu fug. Allahn fanowap hapmin perisi 
sambil ari haren wenggel harikin fugmu ari roho huwabuhup,” ibag. 

Yesusen Allah ibamen ayeg waroho og isaruk inap yanggal enepfag ane 
(Mat 21:12-13; Mrk 11:15-18; Yoh 2:13-16) 

45Yesus o Yerusalem Allah ibam kibareg onggo paloho ayeg waroho waruk 
inap yanggal eneptuk lit, 
46”An nibam tu sembahyang uruk ibam haharoho wereg angge famen hiren 
siyag ane turuk inap inibamap tirikip,” ibag. 
47-48 Ibareg likiya hupmu Allah ibamen wene hiyag isarukmu imam onowesi 
suwon men Musa wene onoluk inap men Yahudi onowesi suwon men alem 
nungge fam umbuhukteg wabuhuk ulug enele sahaltuk latfag angge famen 
ap anggolo wene fanowon holtul ulug luhal arik watfagma senebuk fug teg 
latfag. 

Lukas 20 

San hineyap haptisi ulug Yesus umung hibag ane 
(Mat 21:23-27; Mrk 11:27-33) 

1Misihim sambil Yesusen Allah ibamen wene fanowon hiyag isarukmu imam 
onowesi suwon men Musa wene onoluk inap men Yahudi inap onowesi men 
ambeg libareg kapal haruk lit, 
2”Haren turuk lahenon ari san hineyap haptisireg holukap haptisimu turuk 
lahen, nir oho hiyag nisimin,” ibag. 
3Ibagma Yesusen, ”Anden oho hit hunubam hebeloho kapal hisamin. 
4Yohanesen ap ikma pilap eneptuk latisiyon ari poholman perisi ane ano, 
ap kinangmonen perusa ane ano ulug hiren An hiyag nemek,” ibag. 
5Ibagma it-it enele sahaltuk lit, ”Poholman perisi ane ul halug nungge fahet 
at ele holtikip fug ik ohoreg. 
6Ap kinangmonen perusa ane ul halug ap aruman Yohanes ari Allahn monde 
ferisiyon tem toho peruk lit helep fam nunusuk ohoreg,” uruk latfag. 

7Uruk latfareg Yesus fam, ”Nenepeleg,” ibagma 
8Yesusen, ”Hiren nenepeleg ehepma Anden oho An nineyap naptisiyon fahet 
hiyag hisamin fug,” ibag. 

Anggur yabuk foroho inap fahet ele indit toho hiyag isibag ane 
(Mat 21:33-46; Mrk 12:1-12) 

9 Yesusen ap anggolo weregma indit toho hiyag isaruk lit, ”Ap misihen hele 
anggur yabuk wiri feserisireg ap winon foroho lamuhup ulug hiyag 
isarisireg o yatma larisireg amusun toho welatisi. 
10Welatisireg anggur anggen urukon li waharuk ulug anggen eke 
minggiroho numbahakup ulug amingmingangge monde ferisi. Monde 
ferisimu yabuk foroho inap enembeg larukmen ware feserusareg og humul 
fug ulug yanggaltusa. 
11Yanggaltusama nin amingmingangge eke monde ferisimu ino oho ambi 
roho ebe watuk lit har oho og humul fug ulug yanggaltusa. 
12Yanggaltusama amingmingangge hinahanehon monde ferisimu ebe ware 
feserusareg miyaloho hik isarusa. 
13Hik isarusama ngi ahun inowen nangginoho timin perisireg namloho 
nindiyon monde feminmu at fahet enekol hahup perisireg monde ferisi. 
14Monde ferisimu waharukmu yet harusareg, ’Yabuk ngi aruhuwon ino 
waharuken pinggi ware fusulteg yabuk nit ngi amuhuk,’ ulug enele sahaltuk 
latusa. 
15Sahaltuk latusareg waroho elehet selma hik isarusareg pinggi ware 
feserusa. Yabuk ngi ahun ino waharuk lit yabuk foroho inap unubam 
nangginuhu,” ulug Yesusen ele indit toho kapal isibag. 
16Kapal isibareg, ”Ngi ahun waruhureg yabuk foroho inap waroho pinggi 
unusuhureg yabuk ino ap winon hiyag isahu,” ibag. Ari ibagma ap 
arimanowen hol hibareg, ”Ari roho tuk fug teg,” ibagma 

17Yesusen yer isibareg, ”Wene atamon fam haharoho imbibahon iminon tu 
holeg lamok, ’O wituk inaben helep tu siyag ulug hik isaruson ino ubule yag 
atisi.’ Nungge ulug haharoho imbibag? 
18Ap eke helep ubule ino fam uyug kik turuk lit mako wambuhureg uyug 
fala roho uwag lilibug toho lin uhu. Helep inowen ap ino hondo ruhu halug 
ap ino lilibug toho kinang aruhu,” ulug Yesusen hiyag isibag. 
19Hiyag isibagma Musa wene onoluk inap, imam onowesi suwon 
arimanowen, ”Yesusen hiyag nesehekon ari nit fahet ehek,” ulug enele 
sahaltuk lit o ino sambil Yesus ki rul ulug tibag angge famen ap anggolo 
enekolen imbisibag. 

Hun Kaisar uang og um hag teg ano ulug Yesus kapal hibag ane 
(Mat 22:15-22; Mrk 12:13-17) 

20Musa wene onoluk inap men imam onowesi men Yesus uruk ane aluwat 
halihip ulug ap mon eneptuk lit, ”Yesusen siyag ane uruk halug 
senebuhukteg pemerintah ap suwon wereg ambeg hondoholug lahuken 
Aren uruk ane aluwat haruk lit Yesus ele holtuk inap hag toho turuk latihip,” 
ibag. 
21Ibagma libareg Yesus fam kapal haruk lit, ”Nonowe, ap winon fahet nakol 
puk fug angge hele uruk lahenon Allahn peruk hag toho hindi wirik toho 
hiyag isaruk lahen. 
22Ap suwon Kaisar inowen uang heng neneptukmu og um teg ano, og um 
fug teg ano?” ulug kapal hibag. 
23Kapal haruk lit unundaman un ane wenggeltuk lit urukon ari Yesusen oluk 
atfareg, 
24”Uang anggen misig og nirik maniyek, kim haminen, orohole ilit tehon 
men unuk haharehon men ap sa hahareg lit wereg?” ulug kapal isibagma, 
”Kaisar orohole men unuk men hahareg lit wereg,” ibag. 
25Ari ibagma Yesusen hebeloho ele uruk lit, ”Kaisar og um hahon Kaisar og 
umuhup. Allah og um hahon Allah og umuhup,” ibag. 

26Yesusen ari roho hiyag isarukmu hol hibareg unggum ubam umbul 
pibahon ino umbuk fug teg latfagma enekolen enele eleg angge welatfag. 

Ap warehon onoluk amuhup ane fahet ibag ane 
(Mat 22:23-33; Mrk 12:18-27) 

27 Misihim Saduki inap ap war atukon Allahn onolukap enebuhu fug peruk 
inap Yesus ambeg watfareg, 
28”Nonowe, Musan nit fahet haharoho imbibahon te: Ap misig umalik indag 
ta fug angge uhe tuhum weregma lin isalug war atukmu areyen nowe 
ubalmangge malik enderuhuk ulug hiyap ino hilahu ulug haharoho imbibag 
ane fahet niren kapal huyul,” ibag. 
29”Ap misig umalikisi enebe sabiren welatusa. Onowe wandabonen hiyap 
hilarisireg malik endebuk fug angge war atisi. 
30Hiyap oweyen lin tirisiyon ino ot pirenehon inowen hilarisireg at ino oho 
malik endebuk fug angge war atisi. 
31It piren itano war atusa hag toho hiyap misihon ino ekeyen wilil ekeyen 
wilil turukmen it fuwaben itano oho obog toho malik endebuk fug angge 
war eneg atuk latusama 
32hiyap ino oho war atisi. 
33Hiyap ino it sabiren itano og enesug latisi angge Allahn ap obog toho 
onolukap enebuhu sambil ap sabiren itano onolukap enebuhumu hiyap ino 
ap san oho laruhu?” ulug kapal hibag. 
34Kapal hibagma Yesusen, ”Ap kinangmonen aben hiyap heleheg hiyaben 
ap heleheg turuk. 
35Allahn tu numalikisi ulug ap onolukap enebuhumu poholma kuhupteg 
aben hiyap heleheg hiyaben ap heleheg tuhup fug. 
36It arimano Allahn onolukap enebuhumu war am fug angge Allah umalikisi 
malaikat hag toho welamuhup. 
37Musan haharoho imbibahon ariyen ap warehon onoluk amuhup ane seleg 
teg lit wereg. Musa e folim indok ambulpul turukmu iraham libareg Allah 

unuk uruk lit, ’Abraham Ikni re Allah wereg, Ishak men Yakub men Inikni 
re Allah wereg,’ ulug Allah wel tibag. 
38Abraham men Ishak men Yakub men ap warehon hag toho wereg eleg. 
Allah olohotma werehon obog toho onoluk eneg wereg,” ulug Yesusen hiyag 
isibag. 
39Hiyag isibagma Musa wene onoluk inap itanowen, ”Nonowe, ehenon ari 
fano hiyag nesehen,” ibareg 
40enele anggin atfareg eke umung ha fug angge welatfag. 

Mesias ino Daud amloho ano owe ano fahet Yesusen hiyag isibag ane 
(Mat 22:41-46; Mrk 12:35-37) 

41Yesusen it arimano hiyag isaruk lit, ”Aben Mesias ino fahet Daud amloho 
urukon ari nungge fahet uruk? 
42-43Daud inggarehen Mazmur wene fam hahatuk lit, ’Nikni Allah inowen an 
Nikni fam ele uruk lit Hat men seli roho welahebon arimano huyug apma 
umbuhuken ninggik pikit fil tiya hur arik ma ibag,’ ulug haharoho imbibag. 
44Daud inggarehen Kristus Nikni ibag angge famen Mesias ino fahet Daud 
amloho nangginoho uk teg?” ulug Yesusen kapal isibag. 

Musa wene onoluk inap enele holuk fug ulug Yesusen komo enepfag ane 
(Mat 23:5-7; Mrk 12:38-40) 

45Ap anggolo luhaleg latfahon holegma Yesusen otsi hiyag isaruk lit, 
46”Musa wene onoluk inap enele holuk fug angge welamok. Enesum yaron 
wan toho laruk lit pasar waruk ambeg lulmu ap anggolowen hi nenebusa 
ulug laruk lit wene uruk ibam kulug lehoma hur atuk lit seni esetuk ambeg 
lehoma hur atuk lit turuk inap enele holuk fug. 
47Suburu enebit naruk hag toho hiyap yuwohon enengge inibam feleng toho 
hilaruk lit aben fano helehesa ukag ulug sembahyang yaron uruk angge 
famen Allahn unusuruk lit mondabi siyagma umbusuhu,” ibag. 

Lukas 21 

Hiyap yuwohonen Allah fahet imbibag ane 
(Mrk 12:41-44) 

1Yesus o sembahyang uruk ibam kibareg yer enesugmen ap suwonen uang 
derma fahet ulug anggolo kilaptuk ambeg emberukmu yer isibag. 
2Yer isaruk lit hiyap yuwon eke anggengge elehon uang anggen piren 
emberukmu yet hibareg 
3Yesusen ele uruk lit, ”Hiyap yuwohon aru anggengge eleg angge famen 
anggolo embehek, it winon enenggengge anggolo foroho angge famen tor 
angge embehesa. 
4It arimanowen enenggengge sebe roho werehon embehesama hiyap 
yuwohon ari suburu onggo paloho nahuk ulug fet taluhon itano obog toho 
embehek,” ibag. 

Allah ibam halog tuhup ulug hiyag isibag ane 
(Mat 24:1-2; Mrk 13:1-2) 

5Ap welatfahon itanowen o Allah ibam walinggoho kim haruk lit, ”Helep 
fanowon aruma fene aliliyangge fanowon lahabe feruson men mun angge 
man angge Allah fahet emberuk latuson men nenekolen-e,” uruk latfagma 
Yesusen, 
6”Fano angge yet hehebon aruma tot welamuhukmu obog halog toho lin 
uruk lit helep palimu werehon aruma misig oho welaruhu fug, obog halog 
toho wambuhu,” ibag. 

An nunuk fahet siyahap henebuhup ulug Yesusen hiyag isibag ane 
(Mat 24:3-14; Mrk 13:3-13) 

7Yesusen ari ibagma ap arimanowen kapal haruk lit, ”Nonowe, Haren 
ehenon ari nosambil aruhu ane fahet ehen? Enehangge nungge hag toho 
tuhumu yet hahukteg nonoluk aruhu?” ulug kapal hibag. 
8Kapal hibahon fahet Yesusen hebeloho hiyag isaruk lit, ”Hinindi ninap 
heneptuk inap waharuk lit An nunuk uruk lit ekeyen an Honowe tu waharuk 
lahi, ekeyen waruhu sambil horog teg ulug hunubam uk nowen honoluk 
toho wereg lit enele holuk fug. 
9Tog aptuk lit pin unusuruk urukmu holuhup ane Allah indimuwen tam 
perukon fam turuk ulug henekol toho welamuhup fug. Siyag ane ari turuk 

urukmu holuhup halug pohol kinang ketiya eleg atmisiyen turuk ulug puk 
fug,” ulug hiyag isibag. 
10Hiyag isibareg nin ele uruk lit, ”O pumbuk ekeyen te o pumbuk eke min 
tog aptuk lamuhup. Ap ekeyen te ap eke min seli roho welamuhup. 
11O meken ap unusuruk lit suburu oboken eneyeg hambuk il, ouken ap war 
atil pohol keyen tuhu ane fahet enekol anggolo haruk lamuhup. 
12Anden ihiyon ari uwan tuk fugmu hit Yesus wene uruk inap ulug sen 
henebuhupteg hele wat heneplug wene uruk ibamen ap suwon wereg ambeg 
hondog henebuhupteg penjara fam kilap henebuhupmu pemerintah ap 
suwon men unggum kong turuk inap enelukema unduhuk hunubahik lahup. 
13Enelukema unduhuk hunubahik lahupmu hiren ap suwon hiyag isaruk lit 
nit Nonowe Yesus atisiyon ino hir oho Honowe aruhu ulug fag toho hiyag 
usul peruk lamuhup. 
14Hinog og hisahupmu nungge hebeloho uhuk ulug hinindi anggin toho 
welamuhup fug. 
15Hiren ino sambil uhup ane fahet Anden hiyag hisahukmu seliyonen 
hunusul puhubon arimanowen hunumbahakupteg enele eleg angge 
welamuhup. 
16Hiniknisi hinisingasi honowesi honotsi honori hunumbalisi arimanowen 
hunusukag ulug huruwe laruk lamuhupmu hit welahebon aruma winon eke 
pinggi hunusuhup. 
17Hit fahet ap aruma Yesus umalikisi wereg ulug ap obog tohowen ninirim 
uruk lamuhup. 
18Honoruk hununggulmu wilip atukon misig oho longgo uhup fug. 
19Wene fanowon hininggik ine roho senetuk lamuhupmu mondabi honoluk 
welamuhup.” 

Yerusalem pin wabuhup ulug hiyag isibag ane 
(Mat 24:15-21; Mrk 13:14-19) 

20”O Yerusalem pumbuk humon ino ap seliyon onolok inap arimanowen 
walinggoho kilap eneptukmu yer isahupteg ketiya pin unusuk ohoreg 
puhup. 
21O Yerusalem walinggoho wereg inap punu keyen longgo uhup, 
pumbukmu wereg inap folo-folo wilip amuhup, ho roho laruk ambeg 
werehon kik wamuhup fug. 
22Atam haharoho imbibahon hikit toho Allahn hebeloho unusuhu. 
23Siyag aruhu sambil ino hiyap malik forohowon men ag mondotukon men 
siyahap eneptuken inindi anggin toho welamuhup. Ap arimano siyahap 
eneptuk lit onolok ane unubam tuhup. 
24Karog ayeg fam kong toho ininggik hele waroho umu fil ahamu fil hondog 
eneplug lahup. Wene enepeleg inaben o Yerusalem unuyuhen sobir 
isahupmu Allahn uhu sambil eneg umbusuhup.” 

At ap kinangmon atfahon ino waruhu ane fahet hiyag isibag ane 
(Mat 24:29-31; Mrk 13:24-27) 

25 ”Mo suhal pikalem ilalin toho inam aruhumu laut ik humon haglabut 
waharuk lit aplohok kelambag tirikim hondo nenebik oho reg ulug enekol 
anggolo hahup. 
26Pohol ine werehon yuk tuhumu kinangma tuma nungge inam atmisi ulug 
ap enekolen yuk lagmag uhupteg war amuhup. 
27Allahn tuhu sambil ino At ap kinangmon atfahon ino hina apmane ebe ine 
roho umbagpag toho waharukmu yet hahup. 
28Alem tuhuwon ino ak tuhu sambil fanowap henebuhuwon ino horogma 
waharuk ulug in atug hinisanggo leho lit welamuhup.” 

E anggen li waharukon fam indit toho hiyag isibag ane 
(Mat 24:32-35; Mrk 13:28-31) 

29Yesusen wene eke indit toho hiyag hisamin ibareg, ”E ara men e winon 
anggen uruk ahen men yet homok. 

30E alit subalik oho lit pik wirig halug owil turukon li warik ohoreg ulug 
honoluk atuk. 
31Ari fam honoluk atuk hag toho Anden ihiyon aru turukmu yet hahupteg 
Allah ap obog toho Inikni aruhuwon ino ketiya horog teg ulug honoluk 
aruhu. 
32Ap ketiya werehon eleg am fug angge weregma Anden ihiyon aru teko 
lahu. 
33Pohol men kinang men eleg aruhu angge famen An nele uruk lahiyon ari 
eleg aruhu fug,” ibag. 

Hinindimu honoluk toho welamuhup ulug Yesusen hiyag isibag ane 

34”Allah waruhu sambil ino aben pak wabuhuk ulug yebangge turukon hag 
toho yebangge elma kuhup tohon mun angge man angge kinangma werehon 
fahet wenggel ha fug angge suburu fahet henebuwap toho tuk fug angge ik 
olokon nalug nenek turuk inaben turuk hag toho tuk fug angge wereg lit 
hinindimu honoluk toho welamuhup. 
35Allah waruhu sambil ino ap obog toho kinangma werehon hondo enebik 
oho waruhu. 
36Siyahonen hondo heneptukmu fano wilip amuhuben At ap kinangmon 
atfahon ino alukema hunumbahakuwen hinindimu honoluk teg lit 
sembahyang uruk lamuhup,” ulug Yesusen hiyag isibag. 
37 Unukoho Yesusen Allah wene uruk ibamen wene hiyag isaruk lit 
hubanggo Zaitun punumu nohik laruk latfag. 
38Ari turuk lit weregma ap anggolo Allah wene uruk ibam Aren wene hiyag 
nisarukon holtul ulug waharuk latfag. 

Lukas 22 

Yesus wabuhuk ulug wenggeltuk latfag ane 
(Mat 26:1-5; Mrk 14:1-2; Yoh 11:45-53) 

1-2 Yahudi inaben suburu roti sig elehon naruk sul Paskah sul ino horog teg 
latfagma imam onowesi suwon men Musa wene onoluk inap menen ap 

anggolo weregma senebuk fug tehen nangginoho Yesus senebuhukteg 
wabuhuk ulug enele sahaltuk latfag. 

Yudasen Yesus hirahoma lahumu hiyag hisahuk ibag ane 
(Mat 26:14-16; Mrk 14:10-11) 

3Yesus otsi nisanggowen itano misig unuk te Yudas unuk eke Iskariot ino 
undama siyag angge Iblis kibareg 
4imam onowesi men Allah wene uruk ibam foroho inap men enembeg libag. 
Libareg Yesus hirahoma lahumu huruwe waruhuk ulug it arimano men 
enele sahaltuk lit hiyag isibag. 
5Hiyag isibagma enehiyeg hibareg niren uang onggo og humuhuk ulug 
hiyag itfag. 
6Hiyag itfagma Yesus hirahoma lahumu huruwe lahuk ulug indimu wenggel 
haruk lit welatfag. 

Seni Paskah esetihip ulug hiyag isibag ane 
(Mat 26:17-19; Mrk 14:12-16) 

7Welatfagma roti sig elehon naruk sul wam domba Paskah esetuk sul ino 
horog atfagma 
8Yesusen Petrus men Yohanes men unubam hiyag isaruk lit, ”Hit lalihipteg 
seni Paskah nit nulen eserik lalihip,” ulug mon enepfag. 
9Mon enepfagma iren te, ”Nonowe, seni Paskah ari o keman nulen eserik 
lalusa peruk lahen,” ulug Yesus kapal hibagma Yesusen, 
10”O pumbukmu kilihipteg ap misihen ik kubag fam hinanggoho walug 
larukmu yet halihibon ari ombolim lalihipteg at kimisi ibam ino kilihip. 
11Kilihipteg o ngi ahun ino fam, ’Nonoweyen o keyen notsi men seni Paskah 
nul ulug mon nenebehekma wahereg umung hiyaruk lahe,’ ilihipmu 
12ap inowen o suwon mun angge man angge wereg ibam hiyag hisamisimu 
o ariyen isag neneplihip,” ulug otsi hiyag isibag. 
13Hiyag isibagma libareg Yesusen ibag ane hikit toho o ino hiyahibareg 
esetuk latfag. 

Yesusen suburu men ik men og isibag ane 
(Mat 26:20-29; Mrk 14:17-25; Yoh 13:21-30; 1Kor 11:23-25) 

14Hup atfagma suburu nul ulug Yesus otsi men olma kibareg hur atfag. 
15Heriyeg lit weregma Yesusen, ”An Honowe nuwabuk fugmu hit min seni 
Paskah aru ambiyeg nul pihi. 
16Pihiyon ari naruk lahiyon aru hag toho fobik eke nahuk fug, Ninikni Allah 
wereg ambeg kuhukteg eneg mondabi fano welaruhuwon nahuk,” ibag. 
17Ari ibareg kubag wibareg seneg lit sembahyang ibareg og isaruk lit, 
”Kubag tu walihipteg honori men fibir amek. 
18Anggur ahaluwe aru ketiya na fug angge welaruhukteg Allah ap obog toho 
Inikni aruhu sambil eneg ahaluwe nahuk,” ibag. 
19Ari ibareg suburu roti wibareg sembahyang ibareg kut-kut otsi og isaruk 
lit, ”Nebe aru hit fahet og hisahukon og hisaruk lahi. An fahet wenggel 
niyaruk lit welamuhuben suburu ari roho naruk lamuhup,” ibag. 
20Ibagma suburu roti nibagma ik kubag wibareg hinang isaruk lit, ”Ik kubag 
aru wene keron werehen Allahn sali ibahon hikir amag ulug namep hit fahet 
wilip aruhu,” ibag. 
21”An fahet wabukag ulug huruwe lamin peruk lit werehon ino at inggiket 
An ninggiket suburu seneg lit naruk lahe. 
22At ap kinangmon atfahon Allahn perisiyon fam lahu. We At huruwe lahu 
ahun ino eneg indi anggin amag,” ibag. 
23Ari ibag ane fahet it-it enele sahaltuk lit haren ano anden ano ulug it-it 
enele sahaltuk latfag. 

Ap sa suwon welaruhu ulug hiyag isibag ane 

24 Yesus otsi enele sahaltuk lit nit aruma welaheyon sehelimu misig sa 
suwon aruhu ulug umung-umung atuk latfag. 
25Umung-umung atuk latfagma Yesusen, ”Ap suwon kinangma werehonen 
ininggareg palimuwap taruk lit onotsi apmayap eneptuk. Fano fer enesug lit 
welahe uruk angge famen enele mingming eneg eneptuk. 

26Hit An notsi welahebon aruma ap suwon ari hag toho welamuhup fug. Hit 
sehelimu an suwon welahi urukon ino malik toron amag, hiyag hisaruk lit 
mingming heneptuk ahun ino henemingmingangge amag. 
27Nori, sak esetuk ahun suwon peruk lahep? Ik hinanggik larukon suwon 
peruk lahep?” ulug Yesusen otsi umung isaruk lit, ”Sak esetuk ahun ino 
suwon fug? An hit sehelimu welahiyon aru ik hinanggik larukon hag toho 
welahi,” ibag. 
28”Nori, ap kinangmonen wal niyarukmu hit eneg numbahalug la fug angge 
welatikip. 
29Ninikniyen At ibam ngiyap naptisi hag toho Anden hir oho ngiyap 
henebuhuk. 
30Allah ibamen suburu men ik men An men mangno roho naruk lit lehoma 
heriyeg lit Yakub umalikisi nisanggowen arimanowen ondohowonen tohon 
unggum kong isaruk lamuhup,” ibag. 

Petrusen awiya wamihin ulug hiyag itfag ane 
(Mat 26:31-35; Mrk 14:27-31; Yoh 13:36-38) 

31”Simon nare, Iblisen Allah fam heng turuk lit yasi ebe men uru men 
enetukon hag toho hit hinindi ninap henebuhuk ulug Allah fam heng tirisi. 
32Heng tirisi angge haren Allah fam wenggeltuk ane hindi nin aruhu rohon 
ulug Allah fam sembahyang ihi. Hat hindi hebeloho anggar atuk halug hori 
winon oho inindi wirikap eneptuk laruhun,” ibag. 
33Ari ibagma Petrusen, ”Nowe, Hat hele wat habuhup halug an oho hele wat 
nabuhup. Hat war aruhun halug an oho ambiyeg war amuhuk,” ibag. 
34Ibagma Yesusen, ”Petrus, yoho hubanggo suwe ayam ele uk fugmu haren 
hinahanam hun ari an napeleg ulug awiya wamihinon ari tem toho ihi,” 
ulug Petrus fam ibag. 

Karog olokon senetuk lamuhup ulug Yesusen indit toho hiyag isibag ane 

35 ”Anden mon heneptuk lit ilit uang kilaptukon, sum suburu yunggatukon, 
sepatu hunuyugmu kilaptukon men eleg angge mon heneptikik angge famen 

hit heneseher angge wereg latisi?” ibagma iren, ”Nenesehet eleg latisi,” 
ibag. 
36Ari ibagma Yesusen, ”Ketiya re ilit uang kilaptuk angge suburu 
yunggatukon men hilalug laruk lamuhup. Mun angge man angge 
hininggikmu eleg halug henesum henebemon nonggoloho ap winon og 
isahupmu iren ayeg waroho og hisahubon fam karog olokon onggo 
paluhup,” ibag. 
37Ari ibareg Yesusen, ”Wene atam hahatfahon hikit toho An nubam turuk 
lamuhup. ’Ar oho siyag ane turuk inap enesehelimu weregma puhup,’ ulug 
haharoho imbibahon ari hikit toho An nubam turuk lamuhup,” ibag. 
38Ari ibagma otsiyen Yesus fam, ”Nonowe, karog piren tu wereg,” ibagma 
Yesusen, ”Ita wereg,” ibag. 

Yesusen o Getsemani Zaitun punu alma sembahyang ibag ane 
(Mat 26:36-46; Mrk 14:32-42) 

39Ari ibareg Yesus otsi men wilip atfareg atam Zaitun punumu laruk latfag 
hag toho ino sambil oho Zaitun punumu libag. 
40Lul pibag ambeg ino libareg otsi fam, ”Siyahonen wal hisahu rohon 
sembahyang uruk lamek,” ibag. 
41Ibareg tot yat toho libareg elenggen fam hur atfareg kunuk teg lit 
sembahyang uruk lit, 
42”Allah Nikni, ik kubag famon ari namin fuhen hilak watmin pemihin halug 
hilak watnihinon ari Anden peruk lahi ane fug, Haren peruk lahen hag toho 
atmisi,” ibag. 
43Ari ibagma malaikat monde fibahon inam atfareg ele ubam uruk lit ineyap 
tibag. 
44Yesus akol anggolo haruk lit indi pong-pong angge turuk lit sembahyang 
urukmu lisag famen mep tep-tep wamburuk hag toho lisag tep-tep kinangma 
wamburuk latfag. 

45Sembahyang ibareg larukmen otsi inindi anggin toho wereg lit nohorukmu 
libareg 
46otsi fam, ”Nungge fahet nohoruk lahep? Siyahonen hinindi ninap 
henebuhu rohon hinil wirik toho wereg lit sembahyang uruk lamek,” ibag. 

Yesus inggik hele watfag ane 
(Mat 26:47-56; Mrk 14:43-50; Yoh 18:1-11) 

47Yesus ele urukmen otsi nisanggowen itano misig unuk Yudas inowen ap 
anggolo hondog eneplug at enelukema watfareg mako pug toho hi rimin 
ulug Yesus iraham libag. 
48Iraham libagma Yesusen te, ”Yudas nare, At ap atik ibahon ino mako pug 
toho hi ruruk lit ap aruma hiyag isaruk lahen?” ibag. 
49Yesus otsi At men welatfahon arimanowen Yesus ki rurukmu yer isibareg, 
”Nonowe, ap ari roho turukon aruma karog fam unusul,” ulug kapal hibag. 
50Kapal hibareg ot misihen imam onowe suwon amingmingangge eke karog 
fam watuk lit isanggo pikit filon kong tibisibag. 
51Kong tibisibagma Yesusen imbisiyek ibareg isanggo ubalma yaho fisibag. 
52Yaho fisibareg imam onowesi suwon men Allah wene uruk ibam foroho 
inap men iniknisi suwon men unubam ele uruk lit, ”An ap enebe unusulug 
enenggengge hilaruk ahun hag toho welahimu karog men e paleg men 
senerehepteg wabul ulug wahep? 
53An hit sehelimu likiya hupmu Allah wene uruk ibam welatikik angge 
famen ki naptikip fug. Hiren turuk lahebon ari hik tegma eneg tuk hag teg 
lahep,” ibag. 

Petrusen Yesus napeleg ulug awiya wibag ane 
(Mat 26:57-58, 69-75; Mrk 14:53-54, 66-72; Yoh 18:12-18, 25-27) 

54Yesus senetfareg imam onowe suwon ibam hondoholug larukmu Petrus 
ombolim laruk latfag. 
55Imam ibam owahalma ap indok munggalfareg walinggoho heriyegma 
Petrus oho it sehelimu heriyeg latfag. 

56Hiyap ap suwon amingmingangge ekeyen Petrus indokma heriyegma yet 
hibareg fuki roho kim haruk lit, ”Ap tu oho At men wereg latisiyon,” ibag. 
57Ari ibagma Petrusen awiya waruk lit, ”Hun ari an napeleg,” ibag. 
58Tot weregman ap winonen pen hibareg, ”Har oho it min welatikin,” 
ibagma Petrusen, ”An fug,” ibag. 
59Ibareg nin tot welatfagma ap winonen ele haro roho uruk lit, ”We tem 
toho hun tu Galilea ahun angge re At men ambiyeg welatisi,” ibag. 
60Ari ibagma Petrusen, ”An fug, haren uruk lahen ane ari an napeleg,” ulug 
awiya warukmu suwe ayam ele ibag. 
61Ele ibagma Yesus hebeloho Petrus yet hibag. Yet hibagma Petrusen ayam 
ele yoho hubanggo uwan uk fugmu haren An nubahet hinahanam awiya 
wamihin ulug Nonowe inowen hiyag nerehekon ino tem toho ehek ulug indi 
anggar atfagma 
62wilip atfareg indimu siyag toho uba yatuk latfag. 

Yesus inggaliyahe watuk latfag ane 
(Mat 26:67-68; Mrk 14:65) 

63-64Yesus senetfag inap arimanowen ele ying turuk lit orohole sale fibareg 
watuk lit, ”Ap san nuwatuk peruk lahen, hiyag nisimin,” uruk latfag. 
65Enele anggolo uruk lit inggaliyap turuk latfag. 

Ap suwon palu ribag ambeg Yesus hondoholug libag ane 
(Mat 26:59-66; Mrk 14:55-64; Yoh 18:19-24) 

66Sakan tibagma o likiya Yahudi inap onowesi suwon men imam onowesi 
suwon men Musa wene onoluk inap men palu atfareg Yesus enelukema 
unduhuk fibag. 
67Unduhuk fibagma it ap suwon arimanowen enele uruk lit, ”Hat Mesias 
fobik waruhu uruson Hat aru halug hele hiyag nisimin,” ibagma Yesusen, 
”Kapal neyehebon ari fahet fag toho hiyag heselema tem toho pelep fug. 
68Anden hit kapal heselema hiren An hiyag netep fug. 

69Ketiya famen At ap kinangmon atik ibahon ino Allah ineyon inggik pikit 
fil heriyeg lit welaruhu,” ibag. 
70Ari ibagma iren te, ”Ari ehen halug Allah amloho welahen?” ulug kapal 
hibagma Yesusen, ”Hat Allah amloho welahen ehebon ari hiren ehep,” 
ibagma 
71iren, ”Inggareg ambilik fam fag toho ehekma nungge fahet ap winon kapal 
enebul,” ulug uruk latfag. 

Lukas 23 

Pontius Pilatus ambeg Yesus hondoholug libag ane 
(Mat 27:1-2, 11-14; Mrk 15:1-5; Yoh 18:28-38) 

1It palu roho welatfahon arimano in atfareg Yesus hondoholug ap suwon 
Pilatus ambeg laruk latfag. 
2Libareg Pilatus ubam hiyag utuk lit, ”Hun aruwen nonotsi inindi 
nonghonga feseruk lit Kaisar ino uang og um fug teg uruk lit inggareg fahet 
Mesias ap suwon welahi ulug ari-ari urukmu niren holtukuk,” ulug un-un 
ane Pilatus hiyag utuk latfag. 
3Pilatus hiyag utuk latfagma Pilatusen Yesus hinog og haruk lit, ”Hat Yahudi 
inap onowe suwon welahen?” ibagma Yesusen, ”We haren ehen ari,” ibag. 
4Ari ibagma Pilatusen imam onowesi suwon men ap arimano men hiyag 
isaruk lit, ”Anden umung hihimu siyag ane tirisiyon ehekon holihi fug,” 
ibagma iren enele ine roho uruk lit, 
5”Hun aruwen uruk latisi ane re o Galilean ak tirisireg ap inindi kahal enebil 
laruk latisireg o Yudea tuma waharisi,” uruk latfag. 

Herodes ambeg Yesus hondoholug libag ane 

6Ari uruk latfagma Pilatusen hol hibareg hun aru Galilea ahun ano ulug 
kapal isibagma 
7Yesus Galilea ahun ulug hiyag itfahon oluk atfagma it Galilea inap Herodes 
apma wereg angge re Herodesen unggum ari kong timisiyen ambeg walug 

lalihip ulug hiyag isibag. Ari tibag sambil ino oho Herodes o Yerusalem 
weregma ambeg walug libag. 
8Herodes ambeg walug libagma Herodesen hun aru fahet anggolo urukmu 
holtuk latikik angge poholman turuk ane an nalukeman telepma yet hele, 
ebe oho yet hele peruk latikik ahun ino yoho walug wahasa ulug ahiyeg 
hibag. 
9Ahiyeg hibareg Yesus mun ane man ane roho kapal haruk latfagma Yesusen 
ele eleg angge welatfag. 
10Ele uk fug angge weregma imam onowesi men Musa wene onoluk inap 
onolohotma in atfareg un-un ane anggolo lombog turuk latfag. 
11Lombog turuk latfagma Herodes men otsi men arimanowen Yesus unuk 
lahap-pilap isaruk lit inggaliyap tibareg sum ap suwonen wan turukon laha 
fisibareg suhuloho Pilatus ambeg walug lalihip ibag. 
12Herodes men Pilatus men ir oho seli roho welatfag angge famen ino sambil 
mangno atfag. 

”Yesus telmihin,” uruk latfag ane 
(Mat 27:15-26; Mrk 15:6-15; Yoh 18:38–19:16) 

13Imam onowesi men Yahudi inap onowesi men ap winonet palu enepfareg 
Pilatusen hiyag isaruk lit, 
14”Ap aruwen inindi kahal eneptuk ulug hiren an nambeg walug wahep. 
Anden ap aru hinog-og harukmu hinilen hehep. Siyag ane tirisiyon misig 
oho holihi fug angge famen hiren un ane ubam lombohap tirikip. 
15Herodesen oho hinog-og hehekma siyag ane tirisiyon eleg ulug nin 
suhuloho aliyek ehekma alem anggin toho ubam umbuk fug tehen ware 
fisiyek uk fug teg lahi. 
16E paleg fam eneg notsiyen wabusama lamisi,” ibag. 
17O Paskah seni suwon esetuk sambil ari aren ap hele warehon misig-misig 
lol eseheg turuk latfag. 

18Ap welatfahon arimano enebe obog tohowen enele hum toho uruk lit, 
”Barabas eneg lol nisamihinteg ap aru il eleha fisin,” ibag. 
19Hun Barabas inowen ap suwon enele nirim ulug tog aptuk lit ap eke ware 
fisibagma o penjara kilapfagma welatfag. 
20Ap arimano enele hum toho uruk lit Barabas lol nisimin uruk latfagma 
Pilatusen ele ine roho, ”Yesus loloho wili fesemin,” ibag. 
21Ibagma enele uruk latfahon arimanowen enele hum toho hun aru e fam 
telukag eneg uruk latfag. 
22Uruk latfagma Pilatusen inggik hinahaneg angge, ”Hun aruwen siyag-
siyag ane nungge tirisimu uruk lahep? Alem anggin toho ubam umbuk fug 
tehen ware fisiyek uk fug tehen e paleg fam eneg notsiyen wabusama 
lamisi,” ibag. 
23Ari ibagma it arimanowen enele hum toho at ele pilaptuk lit e fam telukag 
ulug heng turuk latfareg it enele palimu atfag. 
24Palimu atfagma Pilatusen iren pehesa ane tukag ulug inggik obog isibag. 
25Inggik obog isibareg Barabas tog aptuk lit ap eke ware fisibag ahun ino o 
penjaran inggik loloho wilip isibareg hit pehebon hag toho e fam teltihip 
ulug Yesus og isibag. 

Yesus telfag ane 
(Mat 27:32-44; Mrk 15:21-32; Yoh 19:17-27) 

26Yesus teltul ulug walug larukmen Simon Kirene ahun waharukmu salkal 
ibareg senetfareg teltuk ahen ino umaloma ha ribibareg Yesus ombolim lul 
ibag. 
27Ap anggolo mondoko ambiyeg laruk lit hiyap eke laruk lit uba yatil laruk 
latfag. 
28Uba yatil laruk latfagma Yesusen hebeloho kim isaruk lit, ”Hit Yerusalem 
hiyap, An nubahet uba yabuk fug. Hininggareg fahet hunumalikisi fahet uba 
yag taruk lamek. 

29Tot welamuhukmu aben enele uruk lit, ’Hiyap malik indag ta fug angge 
ibili atukon men ag umaliken naruk elehon enehiyeg toho welamag,’ uhup. 
30Tom fam enele uruk lit, ’Punu men tom menen kusoho hondo nenebiyek,’ 
uhup. 
31Aben e olukon yaltukmu indoken folo-folo naruk eleg, aben e ilimon 
yaltukmu fululung toho naruk,” ibag. 
32Yesus hondoholug laruk lit ap piren siyag-siyag ane turuk latfahon itano 
pinggi unusilihip ibahon itano men Yesus men ambiyeg hondog eneptuk 
latfag. 
33Hondog eneplug sili unuk ”Ap unggul uwag silimu” libareg Yesus e fam 
tele fisibareg ap piren itano oho eke inggik pikit fil eke inggik hare fil tel 
enepfag. 
34Tel enepfagma Yesusen ele uruk lit, ”Nikni, An ninggik e fam tel nabehesa 
inap aruma it enepelehen inindi anggat teg elehen tehesama it fahet Hat 
hindi ahe laharukon eleg amag,” ibag. Yesusen ari ibagma At asum san 
hilamisi ulug telfag inap arimanowen eneg atuk angge hik turuk latfag. 
35Ap anggolo unduhuk lit it turukon fahet kilap enesug latfag. Yahudi inap 
onowesi suwon arimanowen Yesus inggaliyap turuk lit, ”An Allahn mumal 
naptisiyon uruk lit ap winon fanowap eneptuk latisi angge tem toho Mesias 
ap obog toho fanowap enebuhuwon wereg halug inggarehen oho fanowap 
tawag,” uruk latfag. 
36Sehen seneg inap welatfahon arimanowen oho inggaliyap turuk lit anggur 
ahaluwe sihon og utuk lit, 
37”Hat Yahudi inap onowe halug hinggareg hamuwen fanowap taruk tin,” 
uruk latfag. 
38Unggul palimu hahatfahon ari, ”Yahudi inap onowe suwon tu,” ulug 
hahatfag. 

39Ap piren Yesus men tel enepfahon misihen inggaliyap turuk lit, ”Hat te 
Mesias ino fug? Hinggareg fanowap tamihinteg nir oho fanowap nenebin,” 
ibag. 
40Ari ibagma areyen are komo ruruk lit, ”Har oho e fam tel nenebehesa 
angge famen Allah fam hakol haruk lahen fug? 
41Nit nunuseheson ari turukuk ane fahet ayeg waroho e fam tel nenebehesa. 
Hun aru re siyag ane oho eke tirisi fug angge famen telehesa,” ibag. 
42Ari ibareg Yesus fam te, ”Hat ap suwon hag toho waruhun halug an fahet 
Hat hapeleg am fug,” ibag. 
43Ari ibagma Yesusen, ”Yoho hat min An min Allah wereg ambeg kinang 
fanoma welamul,” ibag. 

Yesus war atfag ane 
(Mat 27:45-46; Mrk 15:33-41; Yoh 19:28-30) 

44Welatfagma mo anum pulmu weregma hik atfareg mo il hililip teg latfareg 
mo haya ririkim sakan tibag. 
45Mo il hilihip tegma o Allah wene uruk ibam sum sokolma latuk asum ino 
pul ke pilang tibisik wambibag. 
46Yesusen ele hum toho uruk lit, ”Nikni, An nahime fanowon Hat hinggikmu 
embemin,” uruk lit sat eleg atfag. 
47Sehen seneg inap onowe inowen Yesus ari roho uruk lit war atukmu yet 
hibareg, ”Ap aru we tem toho indi pikiron war aha,” uruk lit Allah wel til 
laruk latfag. 
48Allah wel til laruk latfagma ap anggolo unusurukmu yet usul ulug 
watfahon arimano Yesus war atukmu yet hibag ane fahet inindi anggin 
atfagma inindi wat til inibam libag. 
49Yesus men ambiyeg laruk latfahon arimano men hiyap o Galilean Yesus 
men ambiyeg laruk latfahon arimano men yatma unduhuk lit tibag ane ari 
yer isaruk latfag. 

Yesus ebe wareg angge owikmu kila fibag ane 
(Mat 27:57-61; Mrk 15:42-47; Yoh 19:38-42) 

50-51Ap misig unuk Yusuf ino ibam o Arimatea Yudea kinang fam werehon 
ino welatfag. Allah ap obog toho Inikni arik waruhu ulug oluk toho wereg 
lit ubabut fano roho indi pikit toho welatfag. Hun ino Yahudi onowesi palu 
rurukmu ar oho laruk latfagma it arimanowen Yesus wabukag ulug enele 
sahaltukmu Yusuf ino oho libareg Yesus wabuhup fug peruk lahi ulug hiyag 
isibag. 
52Hun Yusuf ino Pilatus ambeg libareg Yesus warehon hiyag nimin ulug 
heng tibag. 
53Heng tibagma Pilatusen fano wak lamihin ibagma Yesus wareg angge 
pilabe fibareg sum yanggowon fam hililip tibareg walug libareg owik ap 
warehon kilapfag fuhon ino kilabe fibag. 
54Kilapfag sambil ari sono wene uhuk ulug yoho hupmu olma welamul ulug 
Yesus owikmu kilapfag. 
55Hiyap o Galilean Yesus men ambiyeg laruk latfag hiyap arimanowen ebe 
wareg angge owikmu kilaptukmu yet hul ulug ambiyeg libareg owik ino pen 
hibareg inibam libag. 
56Libareg Yesus ebene are ribik lahukon ulug ahaluwe amben fanowon tug 
toho imbibag. O wene uruk sambil ino Musa wene onoluk inap turuk latfag 
ane hikit toho olma welatfag. 

Lukas 24 

Hiyap owikmu libag ane 
(Mat 28:1-10; Mrk 16:1-8; Yoh 20:1-10) 

1Hiyap itano wene ibahon ino likiyamon hubet-habet ahaluwe amben 
fanowon tug toho imbibahon wibareg owik Yesus imbibag ambeg ino libag. 
2Libareg yet harukmen helep sok latuk ahalep ino imbiloho ilanma weregma 
yet hibag. 
3Yet hibareg owik elman kim harukmen Yesus ebe wareg angge imbibag 
ambeg eleg latfag. 

4Eleg latfagma inindi su atfagma nanggintul ulug turukmen ap piren sum 
yanggowon umbagpag turukon wan tehon iniraham unduhuk latfag. 
5Unduhuk latfagma hiyap itano enekolen onorohole kunuk toho weregma 
ap piren itanowen hiyap itano fam, ”At oluk wereg angge famen ap warehon 
emberuk ambeg nungge fahet yami rik wahep? 
6Allahn olukap tehekma At tuma eleg. At Galilea wereg lit hiyag hisaruk lit, 
7’Ap kinangmon atfahon ino ap siyag ane turuk inap og isahupmu e fam 
teloho ware fesuhupmu inggik pirenam wareg welaruhureg hinahaneg 
angge oluk aruhu,’ ulug hiyag hisarisiyon ino hinindi honoluk toho 
welamek,” ibag. 
8Ari ibagma Yesusen hiyag isibag ane fahet inindi anggar atfagma 
9owikmuwen suhuloho waharuk lit Yesus otsi nanggoloben men ori winon 
men Yesus owikmu emberusa ambeg elegma hehe ulug hiyag isa libag. 
10Hiyap itano ununuk te Maria ibam Magdala hiyap ino men Yohana men 
Yakobus isinga Maria ino men owikmu libag hiyap itano welatfag. Nin hiyap 
winon eke it ambiyeg libahon arimano menen Yesus otsi hiyag isaruk latfag. 
11Hiyag isibagma Yesus otsi arimanowen, ”Henele si ane uruk lahep ulug 
niren te tem toho peruk lahe fug,” uruk latfag. 
12Ari uruk latfagma Petrus ino in atfareg folo-folo owikmu libareg kilap 
harukmen sum hililip tibag asum ino eneg weregma kilap hibag. Kilap 
hibareg suhuloho waharuk lit ebe elegman sum eneg hihi ulug indi su 
atfagma wenggeltil waharuk latfag. 

Yesus otsi piren o Emaus libag ane 
(Mrk 16:12-13) 

13 O ino sambil Yesus otsi piren o Emaus lul ulug laruk latfag. Emaus ari o 
Yerusalemen larukon tot yat toho 2 jam wereg latfag. 
14It piren itano kema laruk lit Yesus ware fisibag ane fahet enele il-il laruk 
latfag. 

15Enele il larukmu Yesus it enembolma watfareg it men ambiyeg laruk 
latfag. 
16Ambiyeg laruk lit Allahn inil muma fisibagma Yesus fahet amuwon 
pibareg ambiyeg laruk latfag. 
17Laruk lit Yesusen, ”Hit henele il laruk lahebon nungge fahet ehep?” ulug 
umung isibag. Umung isibagma it enehummu siyahen unduhuk latfag. 
18Unduhuk lit ap itano misig unuk te Kleopas inowen Yesus ubam, ”O 
Yerusalemen ketiya turusa ane ari ap pohon werehon obog toho onoluk atisi 
angge famen we Hat misig eneg hapeleg toho welahen?” ibag. 
19Ibagma Yesusen, ”O Yerusalemen nanggintuson fahet ehep,” ulug kapal 
isibagma iren, ”Yesus Nazaret ahun ino nabi Allahn monde ferisiyon inowen 
ele ine roho ap hiyag isaruk lit Allah men ap obog toho iniline fano ane 
turuk lit ap hihir eneptuk lit welatisi. 
20-21Niren te, ’Nit Israel ninap aruma fanowap nenebuhuwen Allahn At 
monde ferisi,’ peruk latukuk. Peruk latukuk angge famen imam onowesi 
men ap suwon menen At senetusareg unggum angginon ubam emberusareg 
e fam teloho ware feseruson fahet uruk lahe,” ibag. ”Ari turusa sali o yoho 
inggik hinahaneg angge welahe. 
22Welahereg hiyap nit minon itanowen hubet owikmu Yesus emberusa 
ambeg ha lahasareg, 
23’Yesus ebe warehon ino elegman malaikat yer eseheyon itanowen Yesus 
oluk aha ulug hiyag nesehesama wahe,’ ulug nenekolap nenebehesa. 
24Hiyap itanowen tam ari ulug hiyag nisa wahasama nonori arimanowen 
owikmu lahasareg hiyaben ehesa ane roho weregma hehesa angge famen At 
Yesus oluk ahayon ebe hehesa fug,” ibag. 
25Yesus ubam ari ibagma Yesusen hebeloho hiyag isaruk lit, ”Hit hinindi 
sohu roho welahebon nungge fahet henepeleg toho welahep? Allah wene 
hiyag isaruk latfag inap nabi arimanowen suwesingga haharoho imbibahon 

ari we tem toho imbibag angge famen nungge fahet wenggel haruk lahep 
fug. 
26Mesias ap suwon indag aruhuwon ino Allahn pibahon te ap kinangmonen 
tam wabuhupmu Anden fobik fanowap tuhuk pibag,” ulug hiyag isil laruk 
latfag. 
27”Nin Musan haharoho imbibahon men Allah wene hiyag isaruk latfag inap 
arimanowen haharoho imbibahon men ari Mesias fahet haharoho imbibag,” 
ulug seleg toho hiyag isil laruk latfag. 
28Hiyag isil laruk lit o lul pibag ibam horogma libareg Yesusen lamin ulug 
turuk latfag. 
29Turuk latfagma Yesus fam te, ”A, o hup atuk lit mo ubuk ehekma lamihin 
fug, nit men ambiyeg nohul,” ulug enele ine roho ibag. Ari ibagma it men 
nohul ulug olma kibag. 
30Olma kibareg suburu nul ulug heriyeg lit Yesusen suburu wibareg seneg 
lit sembahyang ibareg kuroho og isibag. 
31Suburu og isarukmu Allahn inil selehap tibagma tu Yesus ulug inindimu 
onoluk atfagma hirag atfag. 
32Yesus hirag atfagma iren, ”Kema waharuk lit Allah wene indam haharoho 
imbibahon ino hiyag nisarukmu yihi ulug ninindi oko laha,” ibag. 
33 Ibareg in atfareg o Yerusalem suhuloho libareg Yesus otsi nanggoloben 
men onori winon men palu roho weregma libag. 
34Libagma it welatfahon arimanowen, ”Nonowe Yesus Allahn olukap 
tehekma Simon iline ebenam aha,” uruk latfag. 
35Iren ari roho urukmu it piren itanowen oho, ”Kema laruk lit ap amuwon 
pehe angge famen suburu kuroho og nisarukmu Nonowe Yesusen og nisaruk 
ulug nonoluk aha,” ulug hiyag isaruk latfag. 

Yesus otsi weregma ebenam atfag ane 
(Mat 28:16-20; Mrk 16:14-18; Yoh 20:19-23; Kis 1:6-8) 



2866 

 

 
ALLAH WENE 

© 2018, Indonesian Bible Society. 
 

 
 

 

36It palu roho wereg lit enele sahaltukmu Yesus it sehelimu unduhuk lit 
unubam ele uruk lit, ”Notsi, hinindi se roho welamek,” ibag. 
37Ari ibagma it yuk libareg Yesus amungguwat waha ulug enekol hibag. 
38Enekol haruk lit weregma Yesusen te, ”Nungge fahet yuk lahep? Nungge 
fahet henekol toho wereg lit amungguwat waha ano ulug hinindi piren toho 
wenggel haruk lahep?” ibag. 
39”Ninggik nuwatusa ambeg oho nuyug nuwatusa ambeg oho kim neyemek, 
An Honowe wirik toho wahi. An yet niyaruk lahep hag toho mungguwat 
unu men uwag men wereg eleg, pete niya maniyek,” ibag. 
40Ari ulug hiyag isaruk lit ninggik nuyug kim neyemek ulug unug hibag. 
41Unug hibagma Nonowe waha ulug enehiyeg toho welatfag angge famen 
inindimuwen te Yesus fug ano peruk lit weregma Yesusen, ”Suburu tot 
foroho lahep?” ibag. 
42-43Ari ibagma ikan wirahowon kong toho og itfagma it iniline oko wibareg 
nibag. 
44Ikan nibareg ele hiyag isaruk lit, ”Tam hit min ambiyeg wereg lit hiyag 
hisaruk latikik ane Musa men wene hiyag isaruk latfag inap nabi men 
Mazmur menen wene An fahet haharoho imbibag ane hikir aruhu ulug 
Allahn peruk ane ulug hiyag hisarikik,” ibag. 
45Yesusen ari roho hiyag isaruk lit inindi anggarap enepfagma wene atam 
haharoho imbibahon inindimu seleg atfag. 
46”Allahn Mesias indag aruhuwon ino ap kinangmonen wabuhupmu inggik 
hinahaneg angge olukap tuhuk ulug Allahn pibahon fam atam welatfag 
inaben haharoho imbibag. 
47Yerusalem aruman ak tuhupteg o pumbuk munon-manon hiyag isaruk lit 
Mesias unuk uruk lit hit hunubahet Allahn olok peruk latisiyon eleg atisimu 
hiren siyag-siyag ane turuk lahebon umbusuhup ulug hiyag isahup. 
48Indam hahatfag ane roho atisiyon hit hiniline teko larisi. 

49Nikniyen og hisahuk ulug sali palfahon ino Anden og hisahuk. O 
Yerusalem aru welamuhupmu Nikniyen hinineyap henebuhumu eneg o 
aruwen wilip amuhup,” ibag. 

Allahn Yesus poholman lisoho wibag ane 
(Mrk 16:19-20; Kis 1:9-11) 

50 Ari ibareg Yesusen otsi hondog eneplug o Yerusalemen wilip atfareg o 
Betania horogma libareg inggik leg haruk lit hi enepfag. 
51Hi eneptuk li itano Allahn Yesus lisoho wibagma it embeselug poholma 
lahibag. 
52Poholma lahibagma otsi kinangma hur atuk lit sembahyang ibareg 
enehiyeg hibareg o Yerusalem suhuloho libag. 
53Libareg Allah wene uruk ibam wereg lit likiya hupmu Allah wel turuk 
latfag. 

Yohanes 

Yohanes 1 

Wene fanowon famen ap atfag ane 

1Allahn pohol kinang uwan wal tuk fugmu wene aru tam welatfag. Wene 
aru Allah men ambiyeg welatfag. Wene aru oho Allah men ambi reg latfag. 
2Pohol kinang uwanma wene oho Allah men ambiyeg welatfag. 
3Allahn mun angge man angge wene famen eneg wal tibag. Mun angge man 
angge wene fam wal tibag fuhon te wereg eleg. 
4Wene aru famen mun angge man angge onolukap eneptukmu fano wereg. 
Onolukap eneptukon inowen ap fahet o seleg fanowon unubam emberuk. 
5Seleg ariyen hik teg ambeg umbagpag turukmu hik ariyen seleg atukon 
mapmu ruk fug teg. 
6 Ap eke Allahn monde fibahon ino watfag, unuk te Yohanes. 
7Yohanesen seleg ino ilen hibareg hiyag isahukmu holuhupteg ap obog toho 
inindimu we tem toho puhup ulug watfag. 
8Yohanes ino o seleg hag toho watfag fug, aren o seleg hibahon ino hiyag 
isamin ulug watfag. 
9Seleg mondabi welaruhuwon ino kinangma waharuk lit ap obog toho 
unubam umbagpag tuhu. 
10At tam welatfag. At ino himbisig Allahn pohol kinang wal tibag angge 
famen kinangen At haruk latfag fug. 
11At ino nangginang yugmu ulug watfag angge famen oriyen te angginang 
yuhon fam waha pibag fug. 
12Angginang yuhon fam waha pibahon arimanowen At unuk fam tem toho 
wenggel haruk latfagma Allah umalikisi amuhup ulug unduhuk fisibag. 
13It arimano indag atfahon ap enemep famen fug, ap enehaluwe famen fug, 
aben perukon fam fug, Allahn perukon fam eneg indag atfag. 



2869 

 

 
ALLAH WENE 

© 2018, Indonesian Bible Society. 
 

 
 

 

14Wene ino famen ap atfareg At nit nenesehelimu wereg. Allahn unuk suwap 
tirisimu niren yet harukuk. Namloho misig eneg ulug Ikniyen unuk suwap 
tirisireg lehoma emberisireg At indi reg hag toho nir oho tik-tem toho indi 
nenesug. 
15At fahet Yohanesen hiyag isaruk lit, ”At ino tu fahet tam hiyag hisaruk 
latikik. An nombolim waruhu irikikon ino naluke fil wereg. An uwanma At 
ino tam welatfag,” ulug hiyag isibag. 
16Aren nit obog toho indi nenesug ane kobog toho umbusuk fug teg. 
17Allahn komo neneptuk ane Musa famen holtukuk, Ninikni Allah inowen 
indi nenesug lit tem toho peruk ane Yesus Kristus famen nonoluk atisi. 
18Ap misihen oho Allah harisi fug. Amloho misig enehon ino Ikni alukema 
werehon inowen fag toho hiyag nisarisi. 

Yohanesen inggareg fahet hiyag isibag ane 
(Mat 3:1-12; Mrk 1:1-8; Luk 3:3-6, 15-17) 

19Yahudi inap o Yerusalem welatfahon arimanowen imam inap men Lewi 
inap men Yohanes ambeg lalihipteg hat sa ulug kapal halihip ulug mon 
enepfagma libareg kapal hibagma Yohanesen fag toho hiyag isibag. 
20Aren awiya wa fug angge hiyag isaruk lit, ”An te Mesias ap obog toho 
fanowap enebuhuwon ino fug,” ibag. 
21 Ari ibagma iren te, ”At fug halug hat te sa? Hat Elia ano?” ulug kapal 
hibagma, ”An Elia fug,” ibag. Ari ibagma iren te, ”Wene hiyag isaruk ahun 
nabi eke waruhu ulug hahatfahon ino har ano?” ulug kapal hibagma, ”Ari 
an fug,” ibag. 
22Yohanesen ari ibagma iren te, ”Ari ehenma hat sa? Nit mon nenebehesa 
inap arimanowen kapal nisa nowen hat hinggareg fahet fag toho hiyag 
nisimin,” ibag. 
23 Iren ari ibagma aren te, ”Yesayan haharoho emberuk lit ap eke anggenma 
werehon inowen ele hi roho uruk lit Ninikni suwon waruhu abunggalem 

pikit toho yaho feruk lamek ulug Yesayan haharoho imbibahon hiyag 
isarukon ino an aru welahi,” ibag. 
24Ap mon enepfahon arimano Farisi inaben mon enepfahon welatfag. 
25It welatfahon arimanowen, ”Hat Mesias men Elia men wene hiyag isaruk 
ahun waruhu ibahon ino waharikin fug halug te haren nungge fahet ap ikma 
pilap eneptuk lahen?” ulug kapal hibag. 
26Kapal hibagma aren te, ”Anden ik fam eneg pilap eneptuk lahi. Ap misig 
aru hiren haruk lahep fuhon hit henesehelimu unduhuk lit wereg. 
27At ino alukema an larukmu At ino an nombolim waruhu. An siyag nahun 
nubam sepatu lole nubahin uhu fug,” ibag. 
28Enele ibag ambeg ari Yohanesen ap ikma pilap eneptuk latfag ambeg ino 
o Betania ik Yordan fumag filen enele ibag. 

Yohanesen Allah amloho Yesus tu ulug hiyag isibag ane 

29Likiyamon te Yesus ino Yohanes ambeg waharukmu yet hibareg hiyag 
isaruk lit, ”Ap kinangmonen siyag ane turukon elehap tuhuwen Allah 
ambohom domba tu waharuk. 
30Anden hiyag hisarikikon At ino tu fahet tam hiyag hisaruk lit, ’An aluke 
fil weregma nombolim ap misig waruhuwon ino an uwanma At ino tam 
welatfahon waruhu,’ ulug hiyag hisarikik. 
31An oho At napeleg anggeyen Israel inap At fahet onoluk aruhu ulug ik fam 
pilap enebik waharikik,” ibag. 
32Ibareg Yohanesen hiyag isaruk lit, ”Allah hime fanowon poholman suwe 
yalma hahon wambik waharisireg ubam weregma yet harikik. 
33An oho At napeleg angge famen ik fam pilap eneptuk laruhun ulug Allah 
an mon naptisiyon inowen nubam ele uruk lit, ’Hime fanowon wambik 
waruhureg ap misig ubam weregma yet hahunteg At inowen Allah hime 
fanowon ap og isahuwon tu puhun,’ ulug nubam irisi. 

34Allah amloho ino tu ulug nilen harikikteg fag toho hiyag hisarikik,” ulug 
hiyag isibag. 

Yesus otsi atamon fahet ibag ane 

35Likiyamon Yohanes otsi piren men enele tam ibag ambeg itano unduhuk 
lit weregman 
36Yesusen it pisan isalug larukmu yet hibag. Yet hibareg Yohanesen otsi 
unubam ele hiyag isaruk lit, ”Allah ambohom domba waharukon tu yet 
hemek,” ibag. 
37Ibag ane ino otsi pirenen hol hibareg Yesus ombolim libag. 
38Ombolim larukmen Yesusen hebeloho yer isibareg Aren, ”Nungge yami ril 
waharuk lahep?” ulug kapal isibagma iren te, ”Nonowe, Hat welahen ambeg 
kema welahen?” ulug umung hibag. 
39Umung hibagma Aren te, ”Kim halihiben maniyek,” ibagma watfareg iren 
kim hibareg o ari sambil At men ambiyeg weregman hupmu atfag. Yesus 
men libag sul ari mo haya rurukmu laruk latfag. 
40Yohanesen ibag ane hol hibareg Yesus ombolim libahon itano misig unuk 
te Andreas, at ino Simon Petrus are welatfag. 
41Andreas ino are Simon men tam ambiyeg atfareg ubam hiyag utuk lit, 
”Mesias fobik waruhu uruk latfahon ino ninilen hehe,” ulug hiyag itfag. 
Mesias ino Yunani inap enele roho Kristus nit fanowap nenebuhuwon fahet 
uruk. 
42Andreasen are Simon Yesus ambeg hondoholug libagma Yesusen at kim 
hibareg, ”Hat te Simon, Yohanes amloho, hat hunuk Kefas suwal haptuk 
lahi,” ibag. Kefas ari Yunani inap enele roho Petrus, nit nenele roho ”helep 
ineyon” fahet uruk. 

Yesusen Filipus men Natanael men wol enepfag ane 

43Likiyamon Yesusen o Galilea lul ulug turukmen Filipus men ambi atfareg, 
”An min ambiyeg lul,” ibag. 

44Filipus ino ibam Betsaida ahun, Andreas men Petrus men inibam ambimu 
welatfag ahun watfag. 
45Filipus ino kema laruk lit Natanael men ambi atfareg ubam ele uruk lit, 
”Musa men ap wene tam hiyag isaruk latfag inap nabi menen ap misig fobik 
waruhu ulug tam haharoho imbibahon ino niren hehe, At ino Yesus Yusuf 
Nazaret ahun amloho ino,” ibag. 
46Ari ibagma Natanaelen te, ”O Nazaret inowen fanowon wilip am hag teg?” 
ulug ubam ibag. 
47Ari ibagma Filipusen te, ”Nare ma, ambiyeg lulteg yet hamihin,” ibagma 
hondoholug libagma Yesusen Natanael waharukmu yet hibareg, ”Israel 
ahun ele si uk fug angge inggik apmane laruk elehon tu waharuken yet 
hemek,” ibag. 
48Ari ibagma Natanael inowen te, ”Nangginoho an fahet holuk teg?” il 
larikim Yesusen te, ”Filipusen hat wol habuk fugmu Anden hat e ara alma 
weregma hiyarikik,” ibag. 
49Ari ibagma Natanaelen at ubam ele uruk lit, ”Nowe, Hat Allah amloho. 
Israel inap Onowe Hat welahen,” ibag. 
50Ibag ane fahet Yesusen hebeloho hiyag utuk lit, ”Anden hat e ara alma 
weregma hiyarikikon tu ihi ane fahet Allah amloho wereg ulug An fahet 
wenggel haruk lahen? Ari tot tohon hehen, fobik su ane tuhukon yet 
hahun,” ibag. 
51Ari ibareg nin Yesusen, ”Pohol fo regma Allah amingmingangge malaikat 
At ap kinangmon atik ibahon ino wereg ambeg lahuk wambuk turukmu yet 
hahun ulug ari tem toho hiyag hutuk lahi,” ibag. 

Yohanes 2 

Kana inaben hiyap hilibareg seni esetfag ane 

1O hinahaneg sambil Galilea kinangon fam o Kana hiyap hilarukon fahet 
seni esetuk sul Yesus isinga oho welatfag. 

2Yesus otsi men oho seni ino ambiyeg nul ulug wol enepfag. 
3Wol enepfagma watfareg weregman anggur ahaluwe narukon eleg atfagma 
Yesus isingan amloho fam, ”Anggur ahaluwe eleg ahama welahe,” il larikim 
4Yesusen uruk lit, ”Nisinga, Anden nungge ane hiyag hitmin,” ibareg, 
”Anden tuk teg ane uwan lahi,” ibag. 
5Yesusen ari ibagma isingan seni esetuk latfag inap arimano unubam te, 
”Aren hiyag hisamisi ane roho eneg tilihip,” ibag. 
6Seni esetfag ambeg horogma itano kubag falfaliken kinang fam lalfahon 
imbik watfag. Kubag arimano Yahudi inaben suburu nuk oho lit ininggik 
unuyug ik umatuk ane roho kubag humon imbik watfahon welatfag. 
7Weregman Yesusen ap seni esetuk latfag inap hiyag isaruk lit, ”Kubag 
arima ik ololop tibil aliyek,” ibagma ololop toho hinanggo feruk latfag. 
8Hinanggo fibagma Yesusen te, ”Ik tot hinanggoho walihipteg seni ngi roho 
eserehek ahun ino og irik lalihip,” ibagma hinanggoho walug libag. 
9Walug libagma hun seni ngi roho esetfag ahun inowen nek harukmen 
anggur ahaluwe unduk turuk latfagma nunggeyen teg aha ulug apeleg toho 
weregman we amingmingangge ik hinanggo feruk latfag inap arimanowen 
eneg onoluk teg latfag. Hun ino apeleg toho hiyap hilibag ahun ino wol 
tibareg 
10hiyag utuk lit, ”Ap winonen oho ahaluwe fanowon tam hinang isarukmu 
naruk halug tot nenek turukmu siyahon hinang isaruk angge famen haren 
fanowon foroho lit welahen,” ibag. 
11Ari tibag ane Yesusen enehangge eke uwan tuk fugmu enehangge tamon 
ari Galilea kinang fam o Kanaen tibag. Fobik fano ane tuhukon yet hahup 
ulug enehangge tibibag. Enehangge tibibag ane ino Yesus otsiyen yet 
hibareg Yesus fahet tem toho ulug inindi wenggel haruk latfag. 

Yesus Kapernaum libag ane 

12 Ari tibareg Yesus isinga men otsi men ori men ambiyeg o Kapernaum 
libareg hup pirenam hinahanam welatfag. 

O Allah ibamen ayeg waroho warukmu Yesusen hilil isibag ane 
(Mat 21:12-13; Mrk 11:15-17; Luk 19:45-46) 

13 Yahudi inaben suburu roti sig elehon naruk sul Paskah sambil ino horog 
atfagma Yesus o Yerusalem fil libag. 
14Libareg Allah ibam kurukmen wam sapi men domba men suwe yalma men 
onggo paloho waruk lit uang men ayeg watuk inap oho heriyeg lit ayeg 
watukmu kim isibag. 
15Ari turukmu kim isibareg hele fetnengge mase roho ki reg lit 
enembohomet enebeyet Allah ibam inowen yanggaloho wilip enepfag. E 
pila uang emberuk ambeg ino hebel isibareg uang arimano kinang ke hilil 
isibagma linggik-longgo ibag. 
16Suwe yalma ayeg waroho waruk latfag inap arimano unubam, ”Hiren 
angge aruma obog toho o aruwen hilalug lalihip. An Nikni ibam hiren mun 
angge man angge ayeg waroho waruk ibamap tirikip,” ibag. 
17Yesusen ari turukmu otsiyen yet hibareg wene haharehon te, ”Allah ibam 
aru nindi haruk lit indok olok turuk hag toho nundama nolok hihi,” ulug 
haharoho imbibag ane fahet wenggel hibag. 
18Yahudi inap arimanowen Yesus pet turuk lit, ”Niren Hat fahet ari roho tuk 
teg ahun wereg pulen nungge fam wal himin, yet hulen,” ulug kapal hibag. 
19 Kapal hibagma Yesusen, ”O Allah ibam aru halog tibisiyek, we 
hinahanam ubalma wiri fesuhuken,” ibag. 
20Ari ulug hiyag isibagma Yahudi inaben, ”Allah ibam aru witikim mo ilig 
am wirig am turukmen teng misigmen nubam hilag soho fimahenam 46 
larikim witfag angge famen Haren we o hinahanam wiruhuk ehen?” ibag. 
21Yesusen Allah ibam fahet ibahon aru inggareg ebe fahet wenggel haruk lit 
ibag. 

22Fobik Yesus war atfareg oluk atfagma otsiyen Yesus ibag ane aru wenggel 
hibareg tam haharoho imbibag ane men Yesusen irisi ane men tem toho irisi 
ulug otsiyen peruk latfag. 

Ap unundaman perukon Yesus oluk atfag ane 

23Suburu roti sig elehon naruk sul hari Paskah Yesus o Yerusalem weregma 
ap anggolowen Aren fano ane turukmu yet hibareg Yesus aru tem toho ulug 
At unuk fahet fano peruk latfag. 
24Ap arimanowen wenggeltuk ane oluk tehen inggareg fahet fag toho hiyag 
isibag fug. 
25Aben unundaman peruk ane Yesusen oluk tehen, ”Ap tu ubabut fano, ap 
tu ubabut siyag ulug ap winonen hiyap numuhup fug,” peruk latfag. 

Yohanes 3 

Yesus men Nikodemus men enele ibag ane 

1Farisi ahun misig unuk te Nikodemus Yahudi inap onowe roho welatfag. 
2At ino hubanggo Yesus ambeg watfareg ele uruk lit, ”Nowe, Allahn te 
Haren wene hiyag isaruk laruhun ulug mon haptisiyon ino nit nonoluk. 
Haren turuk lahen ane ari aben tuk fug tohon turuk lahen. Allah men 
ambiyeg werehonen eneg ari tuk hag teg,” ibag. 
3Ari ibagma Yesusen Nikodemus fam ele uruk lit, ”Ap kinangmon keron eke 
indag atuk eleg halug Allah weregma pen ha fug teg ulug we tem toho hiyag 
hutuk lahi,” ibag. 
4Yesusen ari ibagma Nikodemusen, ”Ap sabal angge famen nin fobik 
hebeloho nangginoho indag am teg? Isinga ahummu kulug nin suhuloho 
indag am teg?” ulug kapal hibag. 
5Kapal hibagma Yesusen, ”Ap kinangmon ikman men Allah hime fanowon 
ino fam menen indag atuk eleg halug Allah suwon weregma kuk fug teg 
ulug tem toho hiyag hutuk lahi. 

6Ap ahaluwe fam indag atukon ari ap ahaluwe aruhu. Allah hime fanowon 
famen indag atukon ari Allah hime fanowon ngi aruhu. 
7Hit nin fobik indag amuhup hubam ihiyon ari fahet hindi anggin am fug. 
8Siyelu fu ruruk halug aplohok holtuk lahen angge famen kema filen watlug 
kema fikit laruk, ari hat hapeleg. Siyelu ari hag toho ap Allah hime fanowon 
famen indag atukon ari hag toho wereg,” ibag. 
9Yesusen ari ibagma hun Nikodemus inowen, ”Nangginoho ari teko la reg?” 
ulug kapal hibagma 
10Yesusen te, ”Hat te Israel inap hiyag isarukon onowe hat welahen angge 
famen ari fahet hapeleg toho welahen? 
11Nit nonolukon te fag toho uruk lahe, ninil fam harukukon hiyag hisaruk 
lahe angge famen holtuk lahep fug ulug tem toho hubam uruk lahi. 
12Kinangmon fahet hiyag hisaruk lahimu holtuk lahep fug angge re 
poholmon fahet hiyag hisarukmu nangginoho holehep ha reg? 
13Ap misig oho poholma lahibag fug, At ap atik ibahon pohol filen wambik 
watfahon ino eneg lahuk teg lit wereg,” ibag. 
14 ”Israel inap farema wereg lit Musan pisanggo e fam lehoma imbibag hag 
toho At ap atik ibahon ino oho lehoma umbuhupmu 
15ap At ubam wenggel harukon arimano mondabi Allah wereg ambeg 
onoluk welamuhup. 
16Allahn ap kinangmon indi isaruk lit amloho we misig eneg angge famen 
og isibag. Amloho fam wenggel harukon longgo uk fug angge Allah men 
mondabi onoluk welamuhup. 
17Allahn amloho kinangma monde fibahon te unggum ap unubam umbuhu 
ulug monde fibag fug, fanowap enebuhu ulug monde fibag. 
18Ap sa At ubam wenggel haruk halug Allahn alem angginon at ubam 
umbuhu fug. Ap sa At ubam wenggel haruk eleg halug at ino Allah amloho 

misig enehon ino unuk fam wenggel haruk elehen alem angginon apma 
wereg. 
19Alem angginon ino tu: Kinangma seleg ino waharisi angge famen ap 
kinangmonen siyag ane turuk latuson arimano iren te hik fahet eneg inindi 
reg lit wereg. 
20Ap san siyag ane turuk halug siyag angge ino hirako welamag peruk lit 
seleg teg ambeg laruk ane nirim peruk. 
21Ap san fano ane turuk halug Allahn let naptukmu turuk lahi ane ari inam 
amag peruk lit seleg teg ambeg waharuk,” ulug hiyag isibag. 

Yohanes ikma pilap eneptuk latfag ahun inowen Yesus fahet ibag ane 

22Yesusen wene ari hiyag isibareg otsi men Yudea kinang keyen libareg otsi 
men ambiyeg wereg lit ap ikma pilap eneptuk latfag. 
23Yohanes inowen oho o Ainon ino o Salim horogma ik anggolo werehen 
aren ap ikma pilap eneptuk latfagma ap anggolo pilap nenebukag ulug 
waharuk latfag. 
24Yohanes ino penjara uwan kilabuk fugmu ari turuk latfag. 
25Turuk latfagma Yohanes otsi men Yahudi ahun misig men ap ikma pilap 
eneptuk ane fahet suwahal uruk latfag. 
26Suwahal uruk latfareg Yohanes ambeg watfareg, ”Nonowe, ap ik Yordan 
fumag fil hat men ambiyeg welatikibon ino At ino fahet haren hiyag 
nisarikinon inowen ap ikma pilap eneptukmu ap obog toho ambeg 
waharuk,” ulug hiyag itfag. 
27Hiyag itfagma Yohanesen te, ”Ap ekeyen nungge-nungge inggareg indiyen 
hila fug teg, we poholmonen og utukon eneg hila reg,” ibag. 
28”Anden At ino fahet harikik ane tam irikikon ari harikin ulug an nubam 
kapal neyehep. An Mesias ino fug. An At alukema laruk laruhun ulug monde 
nubaharisiyon inowen hiyag hisarikik ane ari hit honoluk. 

29Aben hiyap hilamin perukon ino hilaruk halug ap ino ngi atuk. Ap ino ot 
iraham werehon inowen hiyap hilihi urukmu hol halug noweyen fano 
helehek peruk. Ot inowen peruk hag toho anden oho fano peruk lit nahiyeg 
toho welahi. 
30At ino su aruhu, an tot aruhuk,” ibag. 

Poholman wambik waharisi ulug hiyag isibag ane 

31Pali filen waharukon mun angge man angge palimu wereg. Kinang filen 
waharukon kinangma angge men ambiyeg wereg lit kinangma ane uruk. 
Pohol filen waharukon inowen mun angge man angge palimu wereg lit 
32harisi ane men holtisi ane men hiyag isarukmu ap misihen oho we tem 
toho peruk eleg. 
33Ap misihen harisi ane hiyag isarukmu we tem toho perukon inowen Allah 
fahet oho we tem peruk. 
34Allahn hime fanowon ap og isarukon winako og isaruk eleg. Winako og 
isaruk eleg angge re ap sa Allahn monde ferukmu at inowen Allah wene 
hiyag isaruk. 
35Ikniyen amloho indi reg lit mun ane man ane obog toho inggikmu 
emberisi. 
36Ap san amloho fam wenggel haruk halug at ino Allah men mondabi oluk 
welaruhu. Ap san amloho ele holtuk elehon onoluk wereg ambeg yet hahu 
fug, at ino Allahn olok perukon ubam welaruhu. 

Yohanes 4 

Yesus men Samaria hiyap men enele ibag ane 

1Yohanesen ap tor angge ikma pilap eneptisi angge famen Yesusen ap 
anggolo ambeg waharukmu ikma pilap eneptuk urukmu Farisi inaben hol 
hibag. 
2Yesus amuwen ap ikma pilap enepfag fug, otsiyen eneg pilap eneptuk 
latfag. 

3Yesusen ap ikma pilap eneptuk ane Farisi inap hol hibag ane Yesus oluk 
atfagma o Yudea embeselug o Galilea suhuloho libag. 
4O Yudea embeselug Samaria keyen laruk latfag. 
5Libareg o pumbuk misig Samaria kinang fam werehon unuk Sikhar libag. 
Yusuf ikni Yakuben yabuk lin isibag ambeg o ino horogma welatfag. 
6Libag ambeg ino Yakuben ik fabulfahon welatfag. Yesus kema larukmen 
mo anum pulmu atfagma Yakuben ik fabulfag ambeg ino saren kel tamin 
ulug iraham hur atfag. 
7-8Hur atfareg weregman Yesus otsi suburu ayeg waroho wak lul ulug olma 
libagma Samaria hiyap eke ik hinang tamin ulug watfag. Watfareg ik 
hinanggibagma Yesusen hiyap ino fam, ”Ik oboken hinang nimin,” ulug 
heng tibag. 
9 Heng tibagma Samaria hiyap inowen, ”Hat Yahudi hahunen an Samaria 
nuhe fam ik hinang nimin ehenon nangginoho heng nabehen,” ibag. 
Samaria inap men Yahudi inap men mangno roho welahe fug ulug ari ibag. 
10Ari ibagma Yesusen te, ”Allahn ap fanowap eneptuk ane men hat hubam 
ik hinang nimin ehekon ino men holuk teg lalenma haren ik At ubam heng 
telen. Heng telenma Aren ik eleruk ahik hinang hetlep,” ibag. 
11Yesusen ari ibagma hiyap inowen te, ”Nowe, ik hinangguruk angge Haren 
tohon elehen fo reg ambeg aru apma rehen ik eleruk ahik fanowon ari Haren 
nangginoho hinang num teg?” ibag. 
12”Nunumba Yakuben ik hinangguruk ambeg habul nisibareg at inggareg 
men umalikisi men ambohom men ik aru naruk latfag angge famen Haren 
te An suwon, at toron peruk lahen?” ibag. 
13Ibagma Yesusen hebeloho hiyap ino fam, ”Ap san ik haren ehenon aru 
narukmu nin fobik ik obok haruk laruhu. 
14Ik Anden hinang isaruk lahiyon aru narukmu mondabi ik obok eleg aruhu. 
Ik Anden hinang isaruk lahiyon aru narukmu at ino undama ik eleruk ahik 

fanowon wilip aruhumu at ebe mondabi oluk welaruhu. Ik eleruk ari firig 
am fug angge mondabi wiliptuk laruhu,” ibag. 
15Ibagma hiyap inowen te, ”Nowe, an ik obok haruk laruhuk fuhen tuma 
hinang ta waharuk ane nirimen ik Haren ehenon ino hinang nimin,” ibag. 
16Ari ibagma Yesusen, ”Ik ino hinang nimin ehenma lamihinteg hahun 
hondoholug tuma watmihin,” ibag. 
17Ibagma hiyap inowen, ”An nahun eleg,” ibagma Yesusen, ”Nahun eleg 
ehenon tem toho ehen. 
18Ap fuwaben oho latikinteg ketiya oho lahenon ari hahun fug. Nahun eleg 
ehenon tem toho ehen,” ibag. 
19Ari ibagma hiyap inowen, ”Nowe, Hat tem toho Allahn mon haptisiyon 
nabi welahenma ketiya an nindi anggar aha,” ibag. 
20Ari ibareg hiyap inowen, ”Nit niniknisi unumbusagsiyen tom aru famen 
sembahyang uruk latfag angge famen hiren te o Yerusalemen eneg 
sembahyang uk hag teg uruk lahep,” il larikim 
21Yesusen, ”Nehe, tot welamuhupmu punu tu famen eneg o Yerusalemen 
eneg Ninikni fam sembahyang uhup fug. Ihi ane ari tem toho ehek peruk 
lamin. 
22Hit Samaria hinaben sembahyang uruk lit hinilen ha fuhon ubam 
sembahyang uruk lahep. Nit Yahudi ninap halug nonolukon ubam 
sembahyang uruk lahe. Allahn ap fanowap eneptuk ane ari Yahudi inap 
sehelimuwen ak teberisi. 
23Teko lahu ihiyon ino aruhu sambil ketiya horog toho welahe. Ninikni 
ubam sembahyang uruk inap inindi pikit tohon eneg Allah hime fanowon 
unubam werehonen eneg sembahyang uk teg. Ari roho uruk inap fahet eneg 
Allahn fano peruk. 

24Allah men hime fanowon men ebe misig hag toho wereg. Ap san ubam 
sembahyang imin peruk halug indi pikit tohon eneg Allah hime fanowon 
ubam werehonen eneg sembahyang uk teg,” ibag. 
25Yesusen ari ibagma hiyap inowen, ”Mesias unuk eke Kristus ino waruhu 
urukon an noluk. At waruhureg mun ane man ane obog toho Aren hiyag 
nisahu,” ibagma 
26Yesusen, ”At ino An, An hat hubam nele uruk lahiyon tu,” ibag. 

Samaria inap inibam Yesus welatfag ane 

27Enele urukmu itano Yesus otsi arimano watfareg inindimuwen amu hiyap 
aru men nungge fahet enele uruk peruk latfag. Peruk latfag angge famen 
Yesus otsi itano misihen oho ”Nungge wenggel hehenteg hiyap aru men 
henele uruk lahep,” ulug umung hibag fug. 
28Umung hibag fugmu hiyap ino kubag ik hinanggurukon ino embeselug 
ibam libareg ap welatfahon arimano unubam hiyag isaruk lit, 
29”Ap misihen anden tirikik ane fag toho ehek ahun ino yet halihiben 
maniyek. At ino Kristus ap obog toho fanowap enebuhuwon ano,” ibagma 
30it arimano o pumbuk inowen wilip atfareg Yesus ambeg watfag. 
31It ari turukmu itano Yesus otsiyen, ”Nonowe, Hat suburu amin,” ibagma 
32Aren, ”Anden suburu hiren haruk lahep fuhon foroho lahi,” ibag. 
33Ari ibagma otsiyen it-it umung-umung atuk lit, ”Ap ekeyen nungge og 
erehekma nenggek,” ibag. 
34Ibagma Yesusen otsi unubam, ”An mon naptisi ahun inowen yabuk wituk 
laruhun ulug hiyag nitisimu yabuk wiri fuhukon ari naruk angge hag toho 
wereg,” ibag. 
35”Hiren te pikalem uhan lahumu suburu wirik aruhu uruk lahep fug? Ari 
uruk lahep angge famen Anden tot hiyag hisamin: Yabuk o walinggoho 
werehon yet hemek, suburu wirik atisimu ebe yahaluk teg. 

36Suburu yahaltuk ahun ubam ngi ahunen onggo og utuk. Suburu yahaloho 
palu ruruk ahun ino mondabi oluk welaruhu. Ei yatuk ahun men ebe 
yahaltuk ahun men enebe mangno roho wereg lit enehiyeg haruk lamuhup. 
37Ap enele indit toho uruk ane fahet tem toho uruk peruk lamek: Ap misihen 
ei yatukmu ap ekeyen ebe yahal taruk ulug indit toho uruk. 
38Anden te hiren ei yatikip fug angge famen ebe yahalik lalihip ulug mon 
heneptuk lahi. Ap winonen sat toho yag tarusa angge famen hiren ebe yahal 
taruk lahep,” ulug otsi hiyag isibag. 
39Samaria inap anggolo o inowen watfag inap arimanowen Yesus fahet tem 
peruk latfag. Hiyap tuwen anden tirikik ane Yesusen fag toho ehek ulug ibag 
ane fahet tem toho peruk lit Yesus fam wenggel haruk latfag. 
40Samaria inap arimano Yesus ambeg watfareg, ”Hat nit men ambiyeg 
welamuhuk,” ulug heng tibagma Yesus it men weregman hup pirenam atfag. 
41Yesus it men wereg lit wene hiyag isarukon holtuk latfareg ap anggolowen 
At ubam wenggel haruk latfag. 
42Wenggel haruk latfag inap arimanowen hiyap ino fam enele uruk lit, 
”Haren tam hiyag nisarikinon ino holtukukteg tem toho perukuk angge 
famen ketiya At inggarehen hiyag nisarukmu holehereg ap kinangmon obog 
toho fanowap enebuhuwon tu ulug tem toho wenggel haruk lahe,” ibag. 

Yesusen ap suwon amloho hihitfag ane 
(Mat 8:5-13; Luk 7:1-10) 

43Yesus hup pirenam o Sikhar welatfareg Galilea fil laruk latfag. 
44Yesusen otsi hiyag isaruk lit, ”Ap misig ibam ngi reg ambeg ino Allahn 
monde ferukmu wene hiyag isarukon ele holtuk eleg,” ibareg o Galilea lul 
ibag. 
45O Galilea kibagma Galilea inap arimanowen fano waha pibag. It arimano 
o Yerusalem suburu roti sig elehon narukon fahet libahon arimanowen Aren 
o Yerusalemen fano ane turukmu yet harukuk angge re At ino fano waha 
pibag. 

46 Yesus o Kana tam ik anggur ahaluwe lalfag ambeg ino suhuloho watfag. 
Watfareg weregma o Kapernaum ap suwon ibam foroho latfag ahun ino 
amloho ouk waruk latfag. 
47Ouk waruk latfagma Yesus Yudea embeselug Galilea waha urukon hol 
hibareg ambeg watfag. Watfareg, ”Namloho ouk waruk lit war am hag teg 
lit werehen haren hihit nitmihin,” ulug heng tibag. 
48Ari ulug heng tibagma Yesusen ubam ele uruk lit, ”Poholmonen turuk ane 
hinilen yet haruk lahep fug halug hinindi anggar aruhu fug,” ibag. 
49Ari ibagma ap suwon ibam foroho latfag ahun inowen, ”Nowe, namloho 
war am hag tehen lul,” ibag. 
50Ibagma Yesusen, ”Hamloho ari fano atmisiyen we hibam lamihin,” ibag. 
Yesusen ibag ane fahet ap inowen indimu tem ehek ulug wenggel hibareg 
libag. 
51Ap ino kema larukmen amingmingangge salkal ibareg, ”Malik ino fano 
aha,” ulug hiyag itfag. 
52Hiyag itfagma ap inowen amingmingangge kapal isaruk lit, ”Mo kiya 
weregma fano aha?” ulug kapal isibagma iren onowe fam hiyag utuk lit, ”O 
sono mo anum pulmu weregma ubam inahan werehon eleg atisi,” ulug 
hiyag itfag. 
53Hiyag itfagma ikni ino indimuwen ita liyim Yesusen malik fano atmisi 
irisiyon fam fano atisi pibag. Ari pibareg at men uhe malik menen Yesus 
fam wenggel haruk latfag. 
54O Yudea embeselug o Galilea libareg Yesusen poholmonen turuk ane aru 
inggik pirenehon tibag. 

Yohanes 5 

O wene uruk sambil Yesusen ap uyug siyahon ik Betesda ayegman hihitfag 
ane 

1Welatfareg Yahudi inaben Allah wel tul ulug o Yerusalem palu arik laruk 
latfag sambil ino Yesus oho o Yerusalem libag. 
2Yerusalem elehet oko kilabehon fam sok humon unuk te ”Domba” 
welatfag. Sok ino iraham ik sene misig yenggeleg latfag. Ik ari Ibrani inap 
enele roho Betesda suwaleg latfag. Ik ino ayegma o fuwaben ungga eneg 
saloho wirigmu 
3ap ouk warukon anggolo men inil siyahon men unuyug siyahon men inine 
elehon anggolo men o itano fam yinggig lit wereg latfag. It arimanowen ik 
il lebe rimisi ano ulug kilaboho lit welatfag. 
4Hup misihim-misihim malaikat Allahn monde ferukmu ik ino il kilil-kalal 
isaruk latfagma ap atam hik toho wambibag ahun ino fano atuk latfag. Ouk 
ekeyon-ekeyon ubam wereg angge famen fano atug laruk latfag. 
5O ino fam ap misig ouk waruk lit yinggigmen mo ilig am wirig am 
turukmen teng misig nubam hilag nanggoloben 38 atfagma welatfag. 
6Ap aru indam angge ouk waruk lit wereg ulug Yesus undaman tam oluk 
atfareg ap ino fam, ”Nare, hat hundaman fano ale peruk lahen?” ulug kapal 
hibag. 
7Kapal hibagma ap inowen Yesus fam ele uruk lit, ”Nowe, ik il ket lebe 
ririkim itano wambele angge famen ap let naptukon elehen ik horogma 
lalug wambimin peruk angge famen it winon tam wamburukon fano atug 
laruk,” ibag. 
8Ibagma Yesusen ap ino fam, ”In amin, halit heniye hilalug lamihin,” ibag. 
9Yesusen ari ibagma ap ino fano atfareg heniye hilibareg libag. Yesusen ari 
tibag sambil aru Yahudi inap wene uruk sul hari Sabat ino tibag. 
10Wene uruk sambil welatfagma Yahudi inaben ap fano atfahon ino fam, 
”Wene uruk sambil halit heniye wehenon haren tuk fug ane tehen,” ibag. 
11Ibagma ap inowen, ”An hihit nabehek ahun inowen heniye hilamihinteg 
lamihin ehekma laruk lahi,” ibag. 

12Ari ibagma iren ap ino kapal haruk lit, ”Ap san halit heniyeyet hilalug 
lamihin ulug hiyag herehek?” ulug umung hibag. 
13Umung hibagma fano atfag ahun inowen ebe hiyag isamin ulug turukmen 
Yesus ap anggolo arimano sehelimuwen longgo ibagma unuk napeleg ulug 
imbisibag. 
14Tot welatfareg wene uruk ibam Yesus men ap ino men ambi atfareg itano 
Yesusen, ”Hat hihit habihiyon ariyen fano ahenma fobik mondabi siyahon 
hubam aruhu rohon siyag ane eke tuhun fug,” ibag. 
15Yesusen ari ibagma ap ino wilip atfareg Yahudi inap unubam, ”An hihit 
nabehek ahun ino Yesus inowen hihit nabehek,” ulug hiyag isibag. 
16Ari hiyag isibagma Yahudi inap arimanowen o wene uruk sambil tuk fug 
ane tehekma wabuhuk ulug mutug laruk latfag. 
17Ari turuk latfag angge famen Yesusen hiyag isaruk lit, ”Nikniyen yabuk 
indam angge turukmen ketiya oho turuk. Ari fahet Anden oho turuk lahi,” 
ibag. 
18Ari ibagma Yahudi inaben hol hibareg inindi inahan anggolo hibareg 
pinggi wabuhuk ulug wenggeltuk latfag. Atam oho wene uruk sambil 
saliyohap tehekteg fobik oho Allah An Nikni uruk lit Allah men ambi reg 
lahi ulug wirim tehekma wabuhuk pibag. 

Allah amlohowen ap onolukap enebuhu ulug hiyag isibag ane 

19Yesusen hiyag isaruk lit, ”Amloho amu yabuk wibuk fug tehen Ikniyen 
witukmu yet halug amlohowen oho wibuk hag teg ulug tem toho hiyag 
hisaruk lahi. Ikniyen turukon ari hag toho amlohowen oho tuk teg lit wereg. 
20Ikniyen amloho indi reg lit mun ane man ane inggarehen wituk ane 
amloho hiyag utuk lit yabuk suwon eke sebe roho hiyag uruhumu hiren 
henekolen yihi uruk lamuhup. 
21Ikniyen ap warehon unduhuk felug onolukap eneptuk hag toho 
amlohowen oho inggareg indimuwen timin puhuwon arimano onolukap 
enebuhu. 

22Ikniyen unggum angginon amu kong tuk fug anggeyen unggum obog toho 
namlohowen kong tukag ulug hiyag itisi. 
23Ap obog tohowen Ikni wel turuk hag toho amloho wel turuk lamuhup. Ap 
san amloho wel turuk eleg halug at inowen Ikni monde ferisiyon ino oho 
wel tuhu fug,” ibag. 
24”Ap san An nawene holtuk lit An mon naptisiyon ubam indi wenggel haruk 
halug at ino war atuk ambeg embeselug mondabi onoluk wereg ambeg 
weregma unggum angginon ubam aruhu fug ulug ari tem toho hiyag hisaruk 
lahi. 
25Ap war atuson arimanowen Allah amloho ele holuhup. Holuhubon 
arimano onoluk welamuhup. Ihi ane ari fobik teko lahuwon ketiya oho teko 
laruk, ari we tem toho hiyag hisaruk lahi. 
26Ikniyen ap onolukap eneptuk hag toho amlohowen oho ap onolukap 
enebukag ulug Ikniyen amloho ineyap tibag. 
27Amloho ap kinangmon atik ibahon ino wambik watfagma unggum kong 
tukag ulug Ikniyen ineyap tibag. 
28-29Ap war atusama sal eneptuson arimanowen At ele holuhupmu fano ane 
turuk latfahon arimano in enebuhumu mondabi onoluk welamuhup, siyag 
ane turuk latfahon arimano in enebuhureg unggum angginon unubam 
umbuhu. Ari tuhu ane teko laruk halug hiren yihi uk fug.” 

Yesus Allah amloho wereg ulug hiyag isibag ane 

30”An ninggareg nindiyen nungge-nungge tuk fug teg lahi. An Nikniyen 
hiyag nutukmu holtuk lahiyon hikit toho unggum kong turuk lahi. An namu 
nindiyen unggum kong turuk lahi fug, Nikni mon naptisiyon inowen hiyag 
nutukon hikit toho eneg kong turuk lahimu wirim toho teko laruk. 
31An namuwen turuk lahiyon ari fahet fano ulug ninggarehen wel ta fug teg 
lahi. 
32Ap winonen Anden turuk lahi ane fahet fano ulug fag toho uruk isalug ari 
tem toho uruk. 

33Hiren Yohanes ambeg ap mon eneptikipmu aren An nubahet tem toho 
peruk ane fahet honolukap heneptisi. 
34Ap kinangmonen An fahet uruk ane Anden fano peruk lahi fug, hit 
mondabi fano amag ulug Anden ari hiyag hisaruk lahi. 
35Yohanes ino iral hunduhuk felug umbagpag turukon hag toho welatisimu 
hiren seleg ari fano ulug henehiyeg toho welatikip angge famen tot welatug 
embeserikip. 
36Yohanes inowen An niyarisi ane fahet irisiyon ari fano famen apma reg. 
Nikniyen yabuk wituk laruhun ulug wanggun ninggikmu emberisimu wituk 
lahi ane ari palimu reg. Wituk lahi ane ariyen Nikniyen An mon naptisi ane 
ari fag atisi. 
37-38Nikni An mon naptisiyon inowen An namloho tu ulug An fahet fag toho 
hiyag isaruk. An Nikniyen mon naptisi angge famen hiren An nubam 
wenggel haruk lahep fug ane ariyen Nikni ele holuk fug angge ebe hinilen 
ha fug angge awene hunundama emberuk lahep fug. 
39Suwesingga indam haharoho imbibahon fam mondabi nonoluk 
welamuhuk ulug hiren yami ruruk lahep. Suwesingga haharoho imbibahon 
inowen An inamap naptuk. 
40Inamap naptuk angge famen mondabi nonoluk welamuhuk ulug nambeg 
waharuk lahep fug.” 

Musan haharoho imbibahon ari Yesus fahet hahatfag ulug hiyag isibag ane 

41”Ap kinangmonen wel naptukon fahet fano peruk lahi fug. 
42Hiren Allah fahet hinindi reg lahep fuhon ari An noluk. 
43An waharikikon Nikni unuk famen waharikik angge famen hiren An fahet 
fano peruk lahep fug. Ap eke inggareg unuk famen waruhuwon ino fahet 
hiren fano peruk lamuhup. 



2888 

 

 
ALLAH WENE 

© 2018, Indonesian Bible Society. 
 

 
 

 

44Nonoriyen nit wel nenebukag ulug turuk lahep angge famen Allah we 
misig werehon inowen nit wel nenebuhu ulug yami ruruk lahep fug. 
Nangginoho Allah fam hinindi wenggel hehep ha reg? 
45Anden hit fahet iren siyag ane turuk ulug Nikni ambeg huruwe laruk puk 
fug. Hiren nunumba Musan fanowap nenebuhu peruk lahep angge famen 
ariyen huruwe laruk. 
46Musan An fahet haharoho imbibagma hiren Musan hahatfahon tem toho 
ulug wenggel helepma An fahet oho tem toho pelep. 
47Musan haharoho imbibahon fahet hinindimu wenggeltuk lahep fugmu 
Anden hiyag hisaruk lahiyon oho nangginoho honoluk am teg,” ulug 
Yesusen hiyag isibag. 

Yohanes 6 

Ap teng-teng angge Yesusen suburu og isibag ane 
(Mat 14:13-21; Mrk 6:32-44; Luk 9:10-17) 

1Welatfareg Yesus ik Galilea ahum keyen ik fimag nindig atfag. Ik ino unuk 
eke Tiberias. 
2Nindig atfagma ap anggolo arimanowen Yesusen ap ouk warukon hihir 
eneptukmu hibareg ombolim miyaloho mutug laruk latfag. 
3Laruk latfagma Yesus otsi men punu fam lahibareg heriyeg latfag. 
4Heriyeg latfag sambil ari Yahudi inap suburu roti sig elehon naruk sul 
Paskah horog teg latfag. 
5Welatfareg Yesusen yer isarukmen ap anggolo miyaloho waharukmu yer 
isibareg Filipus fam kapal haruk lit, ”O kema suburu ayeg waroho wak 
lulteg ap aruma og usulmu nalusa?” ulug kapal hibag. 
6Kapal hibag ane ari Yesus undaman ari timin pibareg Filipus wal hamin 
ulug kapal hibag. 

7Kapal hibagma Filipus inowen Yesus fam, ”Nowe, uang inggila suwon teng-
teng angge foroho lalareg hahen suburu onggo paloho wak lilaman oho kut-
kut nelep angge famen wirim alep fug,” ibag. 
8Ari ibagma Yesus ot Simon Petrus are Andreas inowen Yesus hiyag utuk lit, 
9”Tuma malik misihen suburu roti fuwaben men ikan piren men foroho 
angge famen ap anggolo aruma werehen nangginoho tehe ha reg?” ibag. 
10Ari ibagma Yesusen otsi unubam, ”Ap aruma fam hur amiyek ilihip,” ibag. 
It welatfag ambeg ari hoholangge anggolo weregma ap arimano hur atfag. 
Hur atfahon arimano ap eneg teng-teng angge 5.000 winahuk fug toho 
welatfag. 
11Hur atfagma Yesusen suburu itano wibareg seneg lit sembahyang ibareg 
ap arimano fibir eneptuk latfag. Suburu og isibareg ikan oho nin eke nila 
peruk latfahon og isaruk latfag. 
12Nibareg enehum ouk atfagma Yesusen otsi fam ele uruk lit, ”Nenggesareg 
embeheson aruma hik isahup tohon palu roho embelihip,” ibag. 
13Ibagma ap anggolo arimanowen roti fuwaben itano nibareg minggir 
atfahon Yesus otsiyen sum nisanggowen fam fani roho imbibag. 
14Ap kinangmonen turuk eleg ane Yesusen tibag ane fahet ap anggolo 
arimanowen yet hibareg, ”At tu Allahn kinangma monde fuhu ibahon nabi 
ino At tu tem toho,” uruk latfag. 
15Ap anggolo arimanowen Yesus ninine roho hondohokukteg ap suwonap 
tuhuk ulug pibag ane ari Yesus oluk atfareg punu eke fam Yesus amumu 
libag. 

Yesus ik ahum pali ke libag ane 
(Mat 14:22-33; Mrk 6:45-52) 

16O hup arik ohoma Yesus otsi ik ayegma libareg 
17kou fam kibareg o Kapernaum lul ulug ik ahum ke laruk latfag. Larukmen 
o hik atfag angge famen Yesus it enembeg waharuk elegma 
18siyelu humon watfareg ik haglabut waharuk latfag. 

19E fam ik il watil larukmen tot yat toho kilometer fuwaben libareg yet 
harukmen Yesus ik ahum pali keyen kou horogma lamin ulug waharukmu 
yet hibag. Yet hibareg iren enekolen turuk latfag. 
20Enekolen turuk latfagma Yesusen te, ”An Honowe waharuk lahireg 
henekol ha fug,” ibag. 
21Ari ibagma iren Onowe fam kou fam kik ma ul ulug turukmen kou ino it 
lul pibag ambeg itano ik ayegma welatfag. 

Aben Yesus yami ribag ane 

22Likiyamon ap anggolo ik fimag fil welatfag inap arimanowen yet 
harukmen kou winon elegma kou misig eneg welatisiyon ino fam Yesus kuk 
fugmen otsi eneg larusa ulug yet hibag. 
23Yet hibareg weregma kou piren hinahan o Tiberias filen watfareg Yesusen 
sembahyang ibareg suburu og isibag ambeg itano horogma watfag. 
24Horogma watfagma ap anggolo arimanowen yet harukmu Yesus otsi men 
eleg latfagma kou itano fam kibareg Yesus yami rul ulug o Kapernaum fil 
laruk latfag. 

Yesusen suburu fanowon An welahi ulug hiyag isibag ane 

25Ap arimano ik fimag libareg Yesus hiyag itfareg, ”Nonowe, nungge salim 
tuma waharikin?” ulug kapal hibag. 
26Kapal hibagma Yesusen, ”Hit hinindi anggar amag ulug Anden eneg ane 
tirikikon ino fam wenggel ha fug angge we suburu nenehum ouk toho 
nengge ulug yami nabil waharuk lahep. Ari fahet tem toho hunubam uruk 
lahi,” ibag. 
27”Suburu filik turukon ari fahet yabuk wituk lamuhup fug. Suburu 
narukmu mondabi honoluk welamuhubon ari fahet yabuk wituk lamuhup. 
Suburu fanowon ari At ap atik ibahon inowen og hisahu. Ninikni Allah 
inowen namloho ulug At ubam eneg ane teberisi,” ibag. 
28Ari ibagma iren te, ”Allahn fano peruk iyabuk wituk lamuhuken 
nanggintul,” ulug kapal hibag. 

29Kapal hibagma Yesusen te, ”Allahn fano peruk iyabuk aru: Aren monde 
ferisiyon ino ubam hinindi wenggel haruk lamek,” ibag. 
30Ari ibagma iren te, ”Eneg ane Haren timihinon yet hulteg ninindimuwen 
tem toho pulen nungge ane fam wal hamihin? Yabuk nunggeyon timihin? 
31Nit niniknisi nunumbusagsi suburu eleg angge farema wereg lit suburu 
manna nibag ane fahet haharoho werehon te Allahn poholman suburu og 
isibag ulug hahareg lit wereg,” ibag. 
32Ari ibagma Yesusen, ”Hahareg lit wereg ehebon ari fahet Anden tot hiyag 
hisamin: Hun Musa inowen suburu poholmon og hisibag fug. An Nikniyen 
suburu poholmon we tem toho fanowon ketiya og hisaruk. 
33Ap kinangmon onoluk welamag ulug suburu Allahn tohon Aren poholman 
pilabik waharuk,” ibag. 
34Ari ibagma iren te, ”Nonowe, suburu ehenon ari likiya hupmu og nisaruk 
laruhun,” ibag. 
35Ari ibagma Yesusen, ”Suburu mondabi oluk werehon ino An tu welahi. Ap 
sa An nambeg waharukon mondabi suburu obok hahu fug, san An nubam 
indi wenggel harukon mondabi ik obok hahu fug,” ibag. 
36”Hit hinilen An yet niyaruk lahep angge famen nubam wenggel haruk 
lahep fug ulug hit hunubam fahe hiyag hisihi. 
37An Nikniyen og nutukon obog toho An nambeg waharuk. Ap sa An 
nambeg waharukon miyaloho hik isahuk fug. 
38An poholman wambik waharikikon An namu nindiyen yabuk wiruhuk 
ulug wambik waharikik fug. Nikni An mon naptisiyon inowen yabuk hiyag 
nuruhuwon wiruhuk ulug wambik waharikik. 
39Mon naptisiyon inowen yabuk hiyag nitisiyon aru re: Obog toho Aren og 
nitisiyon arimano foroho lit misig oho longgo rubuk fug angge weregma 
fobik aruhu sambil ino onolukap enebuhun ulug hiyag nitisi,” ibag. 

40”Ap san amloho yet halug ubam indi wenggel haruk halug at ino mondabi 
oluk welaruhuwen fobik aruhu sambil ino olukap tuhuk. Aru Nikni undama 
perisiyon fam hiyag hisaruk lahi,” ibag. 

Yesusen nunu men namep men naruk lamuhup ulug hiyag isibag ane 

41Yesusen ari ibagma Yahudi inaben Yesus pet turuk lit, ”Suburu poholman 
wambik watfahon ino An ehek,” ulug abug uruk latfag. 
42”Yesus Yusuf amloho ikni isinga niren isaruk laheyon At aru fug? 
Nangginoho ap tuwen poholman wambik waharikik uk hag teg?” uruk 
latfag. 
43Ari uruk latfagma Yesusen, ”An pet naptuk lit nabug uk fug. 
44Ap san An nambeg watnin perukon ino Nikni mon naptisiyon inowen 
hondoholug waharuk halug eneg An nambeg wam hag teg. Ap ino fobik 
waruhu sambil Anden olukap tuhuk. 
45Atam haharoho imbibag ane ari ap obog toho Allah inggarehen hiyag 
isahu ulug ap nabi arimanowen haharoho imbibag. Ap sa Allah inggarehen 
hiyag isarukon holtuk halug nambeg waharuk. 
46Ap kinangmonen Nikni ebe haruson eke wereg eleg. We Allah wereg 
ambehen waharisiyon inowen eneg Ikni ebe harisi. 
47An nubam indi wenggel harukon at ino mondabi oluk welaruhu. Ari we 
tem toho hiyag hisaruk lahi. 
48Suburu mondabi oluk werehon An tu welahi. 
49Hit hiniknisi unumbusagsiyen farema wereg lit suburu manna naruk latfag 
angge famen war atuk latfag. 
50Suburu poholman wambik waharisiyon ino at tu: Ap san suburu aru naruk 
halug at ino war aruhu fug. 
51Suburu olukon poholman waharisiyon ino An tu welahi. Ap san suburu 
aru naruk halug at ino mondabi oluk welaruhu. Ap kinangmon onoluk 

welamuhuben suburu Anden og isaruk lahiyon aru nunu og isaruk lahi,” 
ibag. 
52Ari ibagma Yahudi inaben it-it suwahal uruk lit, ”Ap tuwen inggareg unu 
nangginoho nit og nisarukmu naruk lahe,” ibag. 
53Ari ibagma Yesusen, ”At ap atik ibahon ino unu men amep men nahup 
fugmu hit hinindimu olukon welaruhu fug. Ari tem toho hunubam uruk lahi. 
54Ap san An nunu men An namep men naruk halug at ino mondabi oluk 
weregma fobik waruhu sambil Anden olukap tuhuk. 
55An nunu men namep men aru we tem toho naruk angge fanowon wereg. 
56Ap san An nunu men namep men naruk halug at ino An men welaruhumu 
An at men mangno roho welamuhuk. 
57Nikni oluk werehon inowen An mon naptisimu An oho At fam noluk 
welahi hag toho ap san An nunu naruk halug at ino oho An fam oluk 
welaruhu. 
58Suburu poholman wambik waharisiyon tuma wereg. Hinikni hunumban 
suburu naruk latfag angge famen war atfahon ino hag toho fug, ap san 
suburu werehon tu naruk halug mondabi oluk welaruhu,” ibag. 
59Yesusen hiyag isibag ane obog toho aru o Kapernaum wene uruk ibamen 
hiyag isibag. 

O Galilean Yesus otsiyen Onowe fahet ninirim ibag ane 

60Yesusen hiyag isibag ane ari obog toho holfareg otsi anggolo arimano it 
winonen te, ”Ele haro roho ehekon ari san holuk teg ane ehek?” uruk latfag. 
61Yesus otsiyen ninirim ulug ngesekum tibag ane fahet Yesus undaman oluk 
atfagma ele unubam uruk lit, ”Hiyag hisihi ane fahet hinindi nin aha? 
62At ap atik ibahon ino atam welatfag ambeg suhuloho laharukmu yet 
hahup halug nanggintuk lamuhup? 

63Allah hime fanowon inowen onolukap enebuk teg, unu amuwen tuk fug 
teg. Anden nele hiyag hisaruk lahiyon ari fam Allah hime fanowon werehen 
honoluk welamuhup ane fahet hiyag hisaruk lahi. 
64Hit welahebon aruma winonen te tem toho uruk ulug hinindi wenggel 
haruk lahep fug,” ibag. Yesusen wene ak tibibag sambilen ap inindimu tem 
toho hiyag nisaruk peruk latfag fug inap arimano fahet indimu oluk atfag. 
Wabukag ulug huruwe lahuk peruk latfag ahun ino oho Yesus indimu oluk 
atfag. 
65Oluk atfagma Yesusen it unubam te, ”Hiren ari roho peruk lahepma fahe 
hiyag hisihi ane ari fahet ihi: Nikniyen hiyag hisaruk eleg halug ap misig 
oho An nambeg wam fug teg,” ibag. 
66Wene ari hiyag isibag sambil ino famen Yesus otsi anggolo arimano At 
min laruk ane inirim atfagma pok atfag. 

Petrusen an Nowe ibag ane 

67Pok atfagma Yesusen otsi nisanggowen itano fam, ”Hir oho pok amul 
peruk lahep?” ulug kapal isibag. 
68 Kapal isibagma Simon Petrus inowen hebeloho, ”Nonowe, ap sa ambeg 
nit laruk lamul? Wene Haren uruk lahenon ari famen mondabi nonoluk 
welamuhuk. 
69Hat Allahn palimuwap haptisiyon welahenon niren Hat fahet tem toho 
peruk lit nonoluk toho welahe,” ibag. 
70Ari ibagma Yesusen te, ”Anden hit nisanggowen welahebon aruma mumal 
heneptikik fug? Ari reg angge famen hit welahebon aruma misig eke siyahon 
Iblis amloho wereg,” ibag. 
71Ibag ane ari Simon Iskariot amloho Yudas ino fahet ibag. At inowen Yesus 
wabukag ulug huruwe libag ahun ino it nisanggowen itano enesehelimu 
misig welatfag. 

Yohanes 7 

Yesus ori yuhon men enele ibag ane 

1Yahudi inaben Yesus wabuhuk peruk latfagma o Yudea eneg mondabi 
welaruhuk fug ulug Galilea walingguruk latfag. 
2 Walingguruk latfagma Yahudi inaben o sabo inggilangge fam wituk sambil 
ino sali horog teg latfagma 
3Yesus oriyen ubam enele uruk lit, ”Hat hotsiyen Haren turuk ane yet 
hahuben tuman o Yudea lamihin,” ulug hiyag utuk lit, 
4”Ap misihen turuk lahi ane inam alep peruk halug hirahoman tuk fug teg. 
Haren turuk lahen ane ari ap obohen onoluk amag ulug hinggareg hebe 
unug isahun,” ibag. 
5Enele ari roho ibahon Yesus ori ininggarehen ubam wenggel ha fug 
anggeyen ibag. 
6Ibagma Yesusen hebeloho hiyag isaruk lit, ”Anden tuhuk sambil uwan lahi, 
hiren eneg henesehet toho likiya hupmu turuk lahep. 
7Ap kinangmon ininggarehen siyag ane turukon fahet fag toho hiyag isaruk 
lahimu iren An nubahet eneg ninirim peruk lit hit fahet ninirim peruk eleg. 
8Seni esetuk ambeg hit henemu lalihip, An tuhuk ane uwan tehen An la fug 
teg lahi,” ibag. 
9Yesusen ari ulug ori fam hiyag isibareg o Galilea welatfag. 

O sabo e inggila fam witukmu libag ane 

10Yesus ori arimano o Yudea seni esetuk ambeg libagma Ar oho inam toho 
la fug angge hirag-hirag onombolim libag. 
11Yahudi inap arimanowen seni esetuk ambehen At ino kema wereg ulug 
yami ruruk latfag. 
12At fahet enele anggolo roho eke hag eke hag uruk lit it winonen At fano 
ahun urukmu it winonen At siyag ahun, Aren ap inindi ninap eneptuk uruk 
latfag. 
13Yahudi inap onowesi arimano fahet enekolen misihen oho ambong se roho 
ele seleg toho uk fug teg latfag. 

14Yahudi inaben o sabo inggila fam witfareg nohorukmen hup hinahanam 
atfagma Yesus Allah ibam kibareg wene hiyag isaruk latfag. 
15Hiyag isarukmu hibareg Yahudi inaben, ”Ap suwonen milaltusa fug angge 
famen hun tu oluk teg lit nangginoho hiyag nisaruk?” uruk latfag. 
16Uruk latfagma Yesusen, ”Anden hiyag hisaruk lahi ane aru ninggareg 
nindimu wenggel halug hiyag hisaruk lahi fug. An mon naptisiyon inowen 
hiyag nitisimu uruk lahi,” ibag. 
17”Allah wene uruk lahi ano, An ninggareg nindimuwen wenggel halug uruk 
lahi ano, mon naptisiyon inowen peruk ane hikit toho turuk ahun ino eneg 
indi anggar aruhu. 
18Ap san inggareg indimu wenggel haruk ane hiyag isaruk ahun ino ap 
winonen yet niyalug wel nabukag ulug hiyag isaruk. Ap san monde ferisiyon 
ino eneg wel turuk lamag peruk ahun inowen ele si uk fug angge tem toho 
hiyag isaruk. 
19Ari roho tuk fug ulug Musan haharoho hit fam imbibag fug? Imbibag 
angge famen hit obog tohowen apmayap tebeseruk lit nungge fahet An 
nuwabuhuk peruk lahep?” ibag. 
20Ibag ane fahet ap anggolo arimanowen kapal haruk lit, ”Siyag angge 
hindimu werehen uruk hag toho ehenon ari ap san huwaruhu ane fahet 
ehen?” ibag. 
21Ari ibagma Yesusen, ”Anden alem we misig tirikik ane fahet hiren yihi 
uruk lahep. 
22Hiren te enembilahap paltuk ane ari Musan imbibag uruk lahep angge 
famen aren imbibag fug, hit hiniknisi unumbusagsiyen imbibag. 
Enembilahap paltuk ane ari wene uruk sambilen oho paluk teg uruk lahep. 
23Musa awene apmayap tul fug ulug wene uruk sambilen enembilahap 
paltuk lahep anggeyen Anden wene uruk sambil ap ouk warukon fanowap 
tirikikon fahet pet naptuk lahep? 

24Nori, hiren unggum kong turuk lit sel fil werehon yet halug kong turuk 
lamuhup fug, fano pikit toho eneg kong turuk lamuhup,” ibag. 

Yesus keman waharisiyon ulug enele sahaltuk latfag ane 

25Welatfagma Yerusalem inap arimano winonen te, ”Wabuhuk uruson ino 
hun tu fahet uruk ano?” ulug umung-umung atuk lit, 
26”Yet hemek, At inowen fag toho hiyag isarukmu iren hebeloho At ubam 
tot uruk eleg. Nit niniknisi arimanowen At Kristus ap obog toho fanowap 
enebik waruhu urukon ino ulug onoluk teg ano? 
27Ap tu ibam yugmu nit nonoluk teg lahe. Kristus waruhu uruson ino 
waharuk halug At ibam yugmu ap misihen oho oluk teg lam fug teg,” ari 
ulug enele sahaltuk latfag. 
28Yesusen Allah ibamen ele hi roho hiyag isaruk lit, ”An niyaruk lahebon 
nibam yugmu oho honoluk teg lahep angge famen An namu nindiyen 
waharikik fug, tem toho uruk ahun ino hiren haruk lahep fuhon ariyen An 
mon naptisi. 
29Aren An mon naptisimu At wereg ambehen waharikikon inowen At fahet 
noluk teg lahi,” ibag. 
30Ari ibagma it arimanowen senebul pibag angge famen Allahn teko lahu 
ibahon sali hikir atuk elehen ap misihen oho senebuk fug teg latfag. 
31It ap anggolo welatfahon arimano fimag filen Aren urukon tem toho uruk 
ulug wenggel haruk latfag. ”Kristus fobik waruhu uruson ino waruhu halug 
Aren ap fanowap eneptuk ane anggolo tuhu, At tuwen tor angge tirisi peruk 
lahep?” ulug it-it enele sahaltuk latfag. 

Yesus senebul ulug turuk latfag ane 

32Ap anggolo arimanowen enele sahaltukmu Farisi inaben hol isibareg Farisi 
inap men imam inap onowesi suwon arimano menen senerik lalihip ulug 
enemingmingangge mon enepfag. 
33Mon enepfagma Yesusen, ”We tot hit men ambiyeg welaruhukteg An mon 
naptisiyon ino ambeg lahuk,” ibag. 

34”An welaruhuk ambeg hit wam fug tehen An yami nabuhup angge famen 
hiyag nabuhup fug,” ibag. 
35Ibagma Yahudi inaben it-it enele sahaltuk lit, ”Hiyag nabuhup fug ehekon 
ari kema lahumu hahuk fuhon fahet ehek,” ibag. ”Yunani inap wereg ambeg 
enesehelimu linggik-longgo uruson enembeg lahukteg Yunani inap hiyag 
isahuk ulug uruk ano?” ibag. 
36”Yami nabil laruk lamuhup angge famen hiyag nabuhup fug ehekon ari 
men An wereg ambeg hit wam fug teg ehekon ari men nungge fahet ehek?” 
ulug it-it enele sahaltuk latfag. 

Ik eleruk fanowon An welahi ibag ane 

37 O sabo e inggila fam wituk latfahon ino obog-obogma turuk lit su ane tul 
pibag sambil ino Yesus in atfareg ele hi roho hiyag isaruk lit, ”Ap sa ik obok 
harukon An nambeg ik hinanggik wamag. 
38Ap sa indam haharoho imbibahon ino hikit toho An nubam wenggel 
harukon ino famen ik eleruk mondabi oluk welaruhu ahik wilip aruhu,” 
ibag. 
39Ibag ane ari Allah hime fanowon ino ap At ubam inindi wenggel harukon 
arimano Allahn og isahu ulug hiyag isibag. Allahn Yesus unuk palimuwap 
tuk fugmu Allah hime fanowon ino ap unubam uwan wambik watfag fug. 
40Ap anggolo arimano winonen ibag ane hol hibareg, ”Wene hiyag isaruk 
ahun nabi waruhu uruk latuson ino tu tem toho waharisi,” uruk latfag. 
41It winonen te, ”Mesias waruhu uruk latuson ino tu,” uruk latfag. It 
winonen te, ”A, Mesias waruhu uruson ino o Galilean wam fug teg. 
42Atam haharoho imbibahon te Mesias ino Dauren ondohowonen 
ondohowon o Betlehem Daud welatfag ambehen waruhu,” uruk latfag. 
43Uruk latfagma ap anggolo arimanowen At fahet it-it suwahal uruk latfag. 
44Ap arimano fumag filonen Yesus senebul ulug tibag angge famen ap eke 
ambong se roho At senetukon elehen imbisibag. 

Yahudi inaben Yesus fahet enele sahaltuk latfag ane 

45At senetukon eleg latfagma enemingmingangge itano suhuloho imam 
onowesi suwon men Farisi inap men enembeg libagma, ”Nungge fahet At 
walug wahep fug?” ibagma 
46iren te, ”At tuwen ele uruk hag toho ap kinangmon misihen oho uruk 
latfag fug,” ibag. 
47Ari ibagma Farisi inaben hebeloho it unubam te, ”Hir oho hinindi ninap 
henebehek? 
48Ap suwon men Farisi inap men arimano misihen oho At fahet tem toho 
uruk ulug ubam wenggel haruk? 
49We ap anggolo olma werehon Musa wene enepelehon arimanowen eneg 
At ubam wenggel haruk. It ap aruma war amag tohon,” ibag. 
50 Ari ibagma it arimano misig unuk Nikodemus atam Yesus ambeg 
watfahon inowen it unubam ele uruk lit, 
51”Musa wene fam ibahon hikit toho unggum kong turuk halug ap inowen 
turuk ane enepelegma kapal ha fug anggeyen unggum kong tuk teg?” ulug 
kapal isibag. 
52Kapal isibagma it arimanowen Nikodemus fam te, ”Har oho Galilea hahun 
wereg lit uruk lahen? O Galilea inowen ap wene hiyag isarukon nabi misig 
wilip atfag fugmu suwesingga haharoho imbibahon kim hahunmu ari holuk 
aruhu,” ulug ubam ibag. 

Hiyap siyag ane tibahon Yesus ambeg walug watfag ane 

53Ari ibagma ap arimano inibam wal taneg libagma 

Yohanes 8 

1Yesus ino Zaitun punumu libag. 
2Likiyanet Yesus Allah ibam libareg weregma ap anggolo arimano ambeg 
watfagma it sehelimu hur atfareg wene hiyag isaruk latfag. 

3Hiyag isarukmen Musa wene onoluk inap men Farisi inap menen hiyap 
siyag ane tibag hiyap eke senetfareg Yesus ambeg hondoholug watfag. 
Hondoholug watfareg it sehelimu unduhuk fibareg 
4Yesus fam hiyag utuk lit, ”Nonowe, hiyap aru siyag ane turukmu 
senerehereg walug waharuk lahe. 
5Hiyap siyag ane turukon halug helep fam watuk lamuhup ulug Musan 
haharoho imbibag. Haharoho imbibag angge famen Haren nungge peruk 
lahen?” ulug kapal hibag. 
6Ibag ane ari Aren imisi ane hol hulteg siyag ane uruk halug unggum ubam 
umbuhuk ulug wal haruk lit ibag. Ubam ari ibag angge famen Yesus 
kinangma hur atfareg kunuk toho wereg lit inggik tumen kinangma hahatuk 
latfag. 
7Hahatuk latfagma iren enele ine roho kapal haruk eneg latfagma Yesus in 
atfareg unubam ele uruk lit, ”Ap san siyag ane tirisi fuhon wereg halug aren 
tam helep wamisireg hiyap aru watmisi,” ibag. 
8Ari ulug hiyag isibareg nin eke kunuk toho heriyeg lit inggik tumen 
kinangma hahatuk latfag. 
9Yesusen ibag ane aru hol hibareg ap arimano hiyap siyag ane tibahon ino 
wabul pibag angge famen embeselug onowesi misig-misig wilip atukmu 
onotsi oho onombolim libagma Yesus weregma hiyap ino amu eneg 
welatfag. 
10Amu eneg welatfagma Yesus in atfareg hiyap ino fam kapal haruk lit, ”Hat 
huwabul ulug hondog haplug wahason arimano kema lahasa? Misihen oho 
huwarehesa fug?” ulug kapal hibagma 
11hiyap inowen, ”Nowe, misig oho wereg eleg,” ibag. Ari ibagma Yesusen, 
”Iren oho hubam enele ehesa fug halug Anden oho nele hubam imin fuhen 
lamihin. Hibam lamihinteg yoho tu famen fobik oho siyag ane eke tuhun 
fug,” ibag. 

Ap kinangmon fahet iral fanowon An welahi ulug hiyag isibag ane 

12 Yesusen ap anggolo arimano nin ele hiyag isaruk lit, ”Ap kinangmon fahet 
iral umbagpag turukon An welahi. Ap sa An nombolim larukon ino hik teg 
ambeg la fug angge seleg mondabi oluk welaruhuwon ubam aruhu,” ibag. 
13 Ari ibagma Farisi inaben Yesus fam, ”Hat hinggareg fahet wel taruk lit 
uruk lahenma tem toho uruk lahen fug,” ibagma 
14Yesusen it unubam te, ”An waharikik ambeg men lahuk ambeg men noluk 
tehen ninggareg fahet uruk lahiyon tu tem toho uruk lahi. Hiren An 
waharikik ambeg men lahuk ambeg men henepeleg toho welahep. 
15Hiren unggum kong turuk lit ap kinangmonen wirimangge emberuk hag 
toho kong turuk lahep. Anden ap misig fam oho unggum ubam umbuk fug 
teg lahi. 
16An namu welam fug tehen An Nikni mon naptisiyon ino niraham weregma 
Anden unggum kong turuk lahiyon tem toho kong turuk lahi. 
17Hit hinikni hunumban haharoho imbibahon te ap pirenen ap misig fahet 
abug uruk halug fano teko la reg ulug hahatfag. 
18Anden uruk lahiyon ninggareg fahet uruk lahi, Nikni An mon naptisiyon 
inowen oho An nubahet uruk,” ulug Yesusen hiyag isibag. 
19Ari ulug hiyag isibagma it arimanowen Yesus fam, ”Hat Hikni ino kema 
wereg?” ulug kapal hibagma Yesusen te, ”An men Nikni men hit 
henepelehen nisaruk lahep fug. An fahet honoluk teg lalep halug Nikni fahet 
oho honoluk teg lalep,” ibag. 
20Hiyag isaruk latfag ane ari Allah ibamen uang derma emberuk ambeg 
iraham wereg lit hiyag isibag. Teko lahu ane ino uwan horog teg elehen ap 
misihen oho At senebuk fug teg latfag. 

An lahuk ambeg hit wam fug teg ulug hiyag isibag ane 

21Yesusen ap anggolo arimano hiyag isaruk lit, ”An lahukteg longgo 
uhukmu hiren yami naptuk lit siyag ane hunundama weregma war amuhup. 
An lahuk ambeg ari hit la fug teg,” ibag. 

22Ari ibagma Yahudi inaben te, ”An lahuk ambeg hit la fug teg ehekon ari 
inggarehen wat tahuk ulug ehek ano?” ibag. 
23Ari ibagma Yesusen te, ”Hit apma filen waharikibon, An pali filen 
waharikikon, hit kinang tu famen inam atikibon, An kinang tu famen inam 
atikik fuhon welahi. 
24Ari fahet Anden fahe siyag ane hunundama weregma war amuhup ulug 
hiyag hisihi. At ino An welahiyon fahet tem toho peruk lamuhup fugmu 
siyag ane hunundama weregma war amuhup,” ibag. 
25Ari ibagma iren te, ”Hat welahenon sa?” ulug kapal hibagma Yesusen te, 
”Anden we saplangge uruk lahi angge re nike ane eke nungge fahet hiyag 
hisamin? 
26Anden hit henebug anggolo uruk lit unggum kong tele angge famen At 
mon naptisiyon inowen tem ane eneg hiyag nutukmu Anden holtuk lit ap 
kinangmon hiyag hisaruk lahi,” ibag. 
27Aren Ikni fahet ibag ane ari it inindi anggar atfag fugmu wenggel hibag 
fug. 
28Wenggel hibag fugmu Yesusen ele uruk lit, ”At ap atik ibahon ino hiren 
lehoma unduhuk fuhupteg At ino An welahiyon fahet hinindi anggar aruhu. 
An namu nindiyen tuk fug teg angge famen Nikniyen hiyag nutukon eneg 
uruk lahiyon aru fahet ino sambil eneg honoluk aruhu. 
29An mon naptisiyon inowen fet nasug lit wereg, we Aren fano perukon ino 
Anden likiya hupmu turuk lahi,” ibag. 
30Yesusen obog toho ari hiyag isibagma ap anggolo At ubam inindi wenggel 
haruk latfag. 

Amlohowen hininggik lol henebuhu ulug hiyag isibag ane 

31Yahudi inap At ubam inindi wenggel haruk latfahon arimano unubam 
Yesusen ele uruk lit, ”Nawene apma mondabi welamuhupmu we tem toho 
An notsi amuhup. 

32An notsi amuhupteg tem toho peruk lamuhup. Hiren tem toho peruk 
lamuhup ane ariyen hininggik lol henebuhu,” ibag. 
33 Ari ibagma iren te, ”Nit Abrahamen ondohowonen indag nenesug angge 
re ap misig oho ap enemingmingangge atukuk fug. Hininggik lol henebuhu 
ehen ane ari nangginoho ehen?” ulug kapal hibag. 
34Kapal hibagma Yesusen, ”Ap sa siyag ane turuk halug at ino siyahon 
amingmingangge roho wereg, ari tem toho hiyag hisaruk lahi. 
35Amingmingangge ino ikni ibam mondabi welaruhu fug, amloho eneg ikni 
ibam welaruhu. 
36Amloho inowen hininggik lol heneptuk halug eneg hir oho we tem 
hininggik lol amuhup,” ibag. 

Hit Abraham umalikisi fug ulug Yesusen hiyag isibag ane 

37”Hit Abraham umbusagsi welahebon An noluk. An nawene hinindimu 
elehen An nuwabuhuk ulug alem yami ruruk lahep. 
38An Nikniyen turukmu harikikon ari fahet nele uruk lahi. Hiren oho hinikni 
fam holtikibon ari hikit toho turuk lahep,” ibag. 
39Ari ibagma iren te, ”Nit ninikni re Abraham wereg,” il larikim Yesusen te, 
”Hit Abraham umalikisi welalepma Abrahamen tibag ane hikit toho hiren 
turuk lalep. 
40Anden tem ane eneg hiyag hisaruk latikik angge famen hiren An 
nuwabuhuk ulug alem yami ruruk lahep. Tem peruk ane ari Nikni Allahn 
hiyag nutuk latisimu turuk latikik. Hiren yabuk wituk lahebon Abrahamen 
ak tibibahon wituk lahep fug. 
41Hinikni amu ahun ekeyen ak tibibahon hiren wituk lahep,” ibag. Ari 
ibagma iren te, ”Ap hiyap fahet ahiyeg toho turuk ahun famen indag atuk 
uwag fug. Ninikni we misig wereg, At ino Allah,” ibag. 
42Ari ibagma Yesusen, ”Allah Ninikni peruk lit halug hiren An fahet oho 
hinindi nasug lalep. Allah ambehen wilip atikikteg tuma waharikik. Namu 

nindiyen lamin perikikteg waharikik fug, Nikniyen mon naptisimu 
waharikik,” ibag. 
43”Anden hit hunubam nele urukmu nungge fahet holtuk lahep fug? Nawene 
fahet hinindi anggar atuk elehen nele holtuk lahep fug. 
44Ninikni uruk lahebon ari Iblis fahet uruk lahep. Hinikniyen fano perukon 
eneg hiren turuk lahep. At undaman tor angge oho tem toho fano wenggel 
ha fug angge fuki roho uk fug angge indam oho ap unusuruk lit welatfag. 
Enele si uruk ane alem foroho ahun at ino wereg lit ele si ane eneg uruk. 
Ele si urukon ari asum fam werehon hinanggoho og isaruk. 
45Anden tem ane hiyag hisaruk lahi angge famen hit hinindimuwen tem 
toho ulug nubam wenggeltuk lahep fug. 
46Hit aruma sehelimu welahebon san An nabug uruk lit ap tuwen siyag ane 
tirisi ulug uk hag teg? Anden tem ane hiyag hisaruk lahi angge famen 
nungge fahet hit hinindimuwen tem toho An nubam wenggeltuk lahep fug? 
47Allah wereg ambehen waharukon inowen Allah wene fano holtuk. Hit 
aruma Allah wereg ambehen waharikip fureg awene holtuk lahep fug,” ulug 
Yesusen hiyag isibag. 

Abraham uwanma An tam welatik iyag ulug Yesusen hiyag isibag ane 

48Yahudi inaben Yesus fam enele uruk lit, ”Niren hat hubahet, ’Samaria 
hahun welahen, hundama siyag angge wereg,’ uruk laheyon tem toho uruk 
lahe fug?” ulug Yesus pet tibag. 
49Pet tibagma Yesusen te, ”Siyag angge An nundama wereg elehen Nikni 
wel turuk lahi angge famen hiren An apmayap naptuk lahep. 
50Anden ninggareg wel nabukag peruk lahi fug. At misig werehon inowen 
unggum kong tuhuwen An fahet At wel tukag peruk lit wereg. 
51An nawene holtuk lit nubam wenggeltuk ahun ino mondabi war am fug 
angge oluk eneg welaruhu. Ari tem toho hiyag hisaruk lahi,” ibag. 
52Ari ibagma Yahudi inaben At ubam enele uruk lit, ”Hat siyag angge 
hundama werehon ketiya nit nonoluk. Abraham men Allah wene tam hiyag 

isaruk latfag inap nabi oho war atfag angge famen Haren hele uruk lit, ’Ap 
sa An nubam wenggel harukon mondabi war aruhu fug,’ ehen. 
53Haren ari ehenma Abraham tam war atfag ahun ino toron, An suwon 
peruk lahen? Allahn indam mon enepfahon arimano tam war atfag angge 
famen Haren sa men wirimap taruk lahen?” ibag. 
54Ari ibagma Yesusen te, ”Ninggareg fahet wel taruk lit elema hahen nele si 
ane ele. An wel naptukon Nikniyen wel naptuk, At ino fahet hiren oho At 
Ninikni wereg uruk lahep. 
55Ari uruk lahep angge famen hiren At fahet henepeleg teg lahepma Anden 
eneg noluk teg lahi. At fahet napeleg teg lahi elema hiren henele si uruk 
lahep hag toho An oho nele si uruk nahun welale. Welale angge famen 
Anden At noluk teg lit ele holtuk lahi. 
56Hinikni Abraham ino fam, ’At inam aruhu sambil yet hahun,’ ulug Allahn 
hiyag itfagma ahiyeg hibag. Ahiyeg hibareg welatfagma an inam atik iyag 
sambil ino yet niyibareg ahiyeg hibag,” ulug hiyag isibag. 
57Ari ibagma Yahudi inaben Yesus ubam enele uruk lit, ”Hat indag hapfag 
sambilen mo ilig am wirig am turukmu teng piren 50 uwan angge famen 
haren Abraham harikin?” ibagma 
58Yesusen te, ”Hun Abraham ino uwanma an tam welatik iyag, ari tem toho 
hiyag hisaruk lahi,” ibag. 
59Ari ibagma helep wibareg Yesus wabul ulug turukmen Yesus hirag atfareg 
o Allah ibam embeselug wilip atfag. 

Yohanes 9 

Yesusen ap il hupnihon hihitfag ane 

1Yesus ke funggalma larukmen ap misig isinga ahummuwen il hupnig angge 
indag tibahon weregma yet hibag. 

2Yet hibareg Yesus otsiyen kapal haruk lit, ”Nonowe, ap il hupnihon aru ap 
san siyag ane tirisi? Inggarehen ano ikni isingan siyag ane tibagma il hupnig 
angge indag tibag ano?” ulug kapal hibag. 
3Kapal hibagma Yesusen otsi unubam hiyag isaruk lit, ”At inggareg men ikni 
isinga menen siyag ane turusama fug. Allahn yabuk fanowon witukmu aben 
yet hahuben il hupnig lit wereg,” ibag. 
4”An mon naptisiyon iyabuk ari o sakan tegma wituk lamuhuk, hup atukmu 
ap misihen oho yabuk wibuk fug teg. 
5Ketiya An kinangma welahiyon aru ap kinangmon fahet iral fanowon 
welahi,” ibag. 
6Yesusen obog toho ari hiyag isibareg kinangma wasubag sup tibibareg 
kinang men mangno roho wiyihap tibibareg sabelep atfagma ap il hupnihon 
ino ilmu tag tibibag. 
7Tag tibibareg ele hiyag utuk lit, ”Lamihinteg ik Siloam sene yenggelehon 
ino fam hil umatmihin,” ibag. Ik sene Siloam unuk ari nit nenele roho 
”Monde ferisiyon”. Ari ibagma libareg ik ino fam il umatfagma il fenggen 
atfareg suhuloho watfag. 
8Watfagma ori men suburu ap fam heng eneptukmu hibahon arimano 
menen enele uruk lit, ”Suburu ap fam heng eneptuk latisiyon ino tu fug 
ano,” ulug enele sahaltuk latfag. 
9Enele sahaltuk lit ap ekeyen te, ”At ino tu,” urukmu it winonen te, ”At ino 
fug, ap winon at hag toho waharuk,” uruk latfagma at inggarehen, ”Tem 
toho an ino,” ibag. 
10Ari ibagma it arimanowen, ”Nangginoho hil fenggen aha,” ulug kapal 
hibag. 
11Kapal hibagma ap inowen, ”Ap Yesus urukon inowen wasubag fam kinang 
sabelebap tebehekteg nilmu tag teberuk lit ik Siloam umarik lamihin 
ehekma lahireg umarihimu nil fenggen ahama yet ha reg lahi,” ibag. 

12Ari ibagma iren at kapal haruk lit, ”At ino kema laha?” ibagma, ”An 
napeleg,” ibag. 

Farisi inaben ap il siyahon fano atfahon ino kapal hibag ane 

13Aren napeleg ibagma it arimanowen ap il siyag latfahon ino Farisi inap 
weregma hondoholug libag. 
14Yesusen wasubag fam kinang sabelebap tibareg il fam tag tibibag sambil 
ino Yahudi inap wene uruk lit kel taruk sambil welatfag. 
15Ari fahet Farisi inap arimanowen te, ”Hil nangginoho fenggen aha?” ulug 
kapal hibagma aren te, ”Ap inowen an nilmu sabelep tag tebehekma nil ik 
umarik lahimu nil fano ahama yet haruk lahi,” ibag. 
16Ari ibagma it Farisi inap winonen, ”Ap ari wene uruk sambil hari Sabat 
tuk fug ane tehekma Allahn monde ferisiyon fug,” ibagma it winonen te, 
”Fano ane Aren tehekon tu hahon ap siyag ane turuk ahun ekeyen 
nangginoho tuk teg,” ulug it arimano enele sahaltuk lit suwahal uruk latfag. 
17Suwahal uruk lit ap il siyag latfahon ino fam, ”Hil fanowap habehek ahun 
ino fahet haren nangginoho peruk lahen?” ibagma ap inowen te, ”At ino 
Allahn monde ferisiyon nabi wereg,” ibag. 
18Ari ibagma Yahudi inap onowesi arimanowen ap aru il siyag latisi angge 
famen il fenggen aha ulug tem toho peruk eleg lit ap ino ikni isinga wol 
enepfareg 
19unubam kapal isaruk lit, ”Tu hit henemloho il siyag angge endetikibon 
ano? Hit henemloho halug ketiya nangginoho il fano ahama yet haruk?” 
ulug kapal isibag. 
20Kapal isibagma iren te, ”Tu tem toho nit nenemloho il siyag angge indag 
atfag ane ari nit nonoluk famen 
21ketiya fano ahama yet haruk ane ari ap fanowap tehekon nit nenepeleg 
angge re at inggareg oho suwon tehen amu hiyag hisamisiyen inggareg 
kapal halihip,” ibag. 

22Ibag ane ari ikni isinga menen Yahudi inap onowesi fahet enekolen ari 
ibag. Yahudi inap onowesi arimanowen ap san Yesus fahet Mesias tu ulug 
fag toho uruk halug at ino fam nenele yeng umbuhuk ulug Yahudi inap 
onowesi arimanowen tam oho ari peruk latfag. 
23Alem ari fahet wenggel hibareg ikni isingan, ”Ar oho ebe suwon angge re 
inggareg amu kapal halihip,” ibag. 
24Ari ibagma ap il siyag latfahon ino nin wol tibareg ubam enele uruk lit, 
”Ap ino siyag ane turukon nit nonoluk tehen ketiya Allah nit pilap nenesug 
lit weregma haren we tem fag toho hiyag nisimin,” ibag. 
25Ari ibagma aren te, ”Ap ino siyag ane turuk ahun ano, ari an napeleg. We 
fahe nil siyag laha angge famen nil fenggen ahama ketiya yet ha reg lahiyon 
ari eneg an noluk,” ibag. 
26Ari ibagma ap arimanowen, ”Ap inowen hubam nungge ane tehek? 
Nangginoho hil fenggen habehek?” ulug kapal hibagma 
27hun inowen, ”Nori, fahe anden hiyag hisihimu holehep angge famen nin 
fobik nungge ane hiyag hisamin? Hir oho At otsi amuhuk peruk lit uruk 
lahep?” ibag. 
28Ibag ane ari fahet iren ap ino pet turuk lit, ”Hat te At ino ot welahen, nit 
te Musa umaliki welahe. 
29Musa fam Allahn hiyag itfahon ari nit nonoluk angge famen ap aru keman 
waharisiyon nit nenepeleg,” ibag. 
30Ari ibagma ap inowen te, ”Yihi nori, At inowen nil fanowap tehek angge 
famen hiren At keman waharisi ari nenepeleg uruk lahep? 
31Siyag ane turuk ahunen Allah fam heng turukmu holtuk eleg. Ap fano ane 
turuk lit Allahn peruk ane hikit toho turuk inap enele holtukon ari nit 
nonoluk. 
32Ap misig il hupnig angge indag tibahon il fenggenap turuk ahun misig 
wereg ulug indam oho ketiya oho holtukuk fug, ari nit nonoluk. 

33Ap ino Allah wereg ambehen walep fug halug ari hahon tuk fug teg lalep,” 
ibag. 
34Ari ibagma iren te, ”Hat aru we tem toho siyag ane turukon sehelimuwen 
indag hapfagma nangginoho it unubam hiyag isamin peruk lahen,” ulug 
yanggaloho wili fisibag. 

Il fanowon famen il hupnig wereg ulug hiyag isibag ane 

35Yahudi inaben ap ino yanggaloho wili fesehesa urukon Yesusen hol 
hibareg fobik ap ino men ambi atfareg Yesusen at ino fam ele uruk lit, ”Ap 
kinangmon atik ibahon ino fam hindi wenggel haruk lahen?” ulug kapal 
hibagma 
36ap inowen te, ”At ubam nindi wenggel hahuken Nowe sa fahet ehen?” 
ibagma Yesusen te, 
37”Haren yet hehenon hubam ele urukon At ino tu,” ulug ubam hiyag itfag. 
38Hiyag itfagma, ”Nowe, nindimu we tem wenggel haruk lahi,” ibareg Yesus 
alukema elenggen fam hur atfag. 
39Hur atfagma Yesusen ele uruk lit, ”An kinangma waharikikon alem piren 
unubam umbuhuken waharikik. Inil hupnihon fenggenap enebuhuken 
waharikik. Inil fano yet harukon inil hubun enebuhuk ulug waharikik,” 
ibag. 
40Yesusen ele ibahon ari Farisi inap tot welatfahon arimanowen hol hibareg 
ubam enele uruk lit, ”Hele ehenon ari nir oho ninil hupnihon welahema 
ehen?” ulug kapal hibagma 
41Yesusen it hiyag isaruk lit, ”Hit hinil hupnig lalepma siyag ane turuk eleg 
hinap welalep. Welalep angge famen ninil fano yet hehe uruk lahepma 
mondabi siyag ane eneg turuk lamuhup,” ulug hiyag isibag. 

Yohanes 10 

Wam domba foroho ahun fahet indit toho hiyag isibag ane 

1Yesusen ele hiyag isaruk lit, ”Ap san wam domba elehet oko kilabeg ambeg 
lalug sok ele ke kuk fug anggeyen elehet fene lahalug kuruk halug at inowen 
ngi ahun ware feselug anggengge hilamin peruk ahun hag toho wereg. Ari 
tem toho hiyag hisaruk lahi. 
2Ap san sok ele ke pikit kuruk halug at ino domba foroho ahun hag toho 
wereg. 
3At ino fahet sok ngi ahun inowen husurukmu ambohom domba 
arimanowen oho inikni ele holtuk. Ambohom wal taneg ununuk uruk lit wol 
toho wilip eneptuk. 
4Wol toho wilip eneptug at ino eneluke fil larukmu ambohom arimanowen 
ninikni ele holehe ulug ombolim laruk. 
5Enemu inap fahet domba arimanowen ninikni ele hag toho uruk eleg ulug 
ombolim la fug angge embeselug linggik-longgo uruk,” ulug Yesusen hiyag 
isibag. 
6Yesusen wam domba fam wirim haruk lit ibag ane indit toho hiyag 
isibagma it arimanowen At ibag ane aru fahet inindi anggar atfag fug. 

Wam domba inikni fanowon An welahi ulug hiyag isibag ane 

7Yesusen nin eke hiyag isaruk lit, ”Wam domba elehet oko kilabeg ambeg 
sok wirihon ino An ninggareg fahet ihi. Ari tem toho hiyag hisaruk lahi. 
8An kinangma uwan wam fugmu tam watfag inap arimanowen ngi inap 
unusuruk lit enengge hilaruk inap watfagma wam domba arimano enele 
holuk fug teg latfag. 
9Sok wirihon ino An welahi. Ap sa An wereg keyen kuruk halug at ino fano 
wereg lit kuk wilip am turuk lit naruk angge fanowon hiyag tahu. 
10Yoholiyangge hilaruk inaben domba enebe kong toho unusuruk lit winon 
hirag tamin ulug waharuk. An waharikikon ino it onoluk fano wereg lit 
enengge fano-fano angge sebe roho foroho lamuhup ulug An waharikik. 

11Wam domba ngi ahun fanowon ino An welahi. Ngi ahun fanowon inowen 
nambohom fahet fano nuwabukag peruk. 
12Wam domba forohowon fahet onggo og utukon at amu ahun wereg lit ngi 
roho wereg elehen olomene olokon waharukmu akolen domba lin isalug 
laruk. Larukmu olomene olokon waharuk lit wam arimano senggel eneptuk 
lit yanggal eneptukmu linggik-longgo uruk. 
13Wam domba foroho ahun ino ambohom fahet fano wenggel ha fug angge 
onggo fahet eneg wenggeltukon ariyen domba lin isalug laruk. 
14Wam domba ngi ahun fanowon ino An welahi. An ninggarehen 
nambohom domba kim isaruk lahimu iren oho An onoluk teg lit wereg. 
15Ari hag toho Nikniyen oho An niyarukmu Anden oho Nikni haruk lahi. 
Anden nambohom fahet fano nuwabukag peruk lahi. 
16Wam domba elehet oko kilabeg ambeg aru welam fug tohon winon 
arimano oho Anden foroho lahi. Domba winon arimano oho Anden hondoko 
kilabik waruhukmu iren oho An nele holuhupmu domba arimano oho onori 
men mangno roho wereg lit inikni misig ambohom hag toho welamuhup. 
17Nikniyen nolukap nabuhuwen Anden fano nuwabukag peruk lahiyon 
ariyen Nikniyen indi nasug. 
18An nuwatuk ane ari aben peruk ane fug, ninggarehen nuwabukag peruk 
lahi. An nuwariyek ulug nebe unug isa reg lahi, nin noluk am teg lahi. Anden 
uruk lahi ane aru yabuk Nikniyen hiyag nitisiyon fahet uruk lahi,” ulug 
Yesusen hiyag isibag. 
19Ari ulug hiyag isibag ane fahet Yahudi inaben it-it suwahal uruk latfag. 
20Yahudi inap winon welatfahon arimanowen, ”Ap aru undama siyag angge 
wereg lit nenek turuk. Nungge fahet At ele holtuk lahep?” ulug uruk latfag. 
21It ap winon arimanowen, ”Siyag angge undama wereg ahunen ari hag toho 
uk fug teg. Ap siyag angge undama werehonen ap il hupnihon fenggenuk 
teg?” ulug umung-umung atuk latfag. 

Yahudi inaben Yesus ninirim ibag ane 

22Welatfagma sun li lahibagma Allah ibam sok husibag sali yoho welahe 
ulug Yahudi inaben seni esetuk latfag. 
23Yesus ino Allah ibam wirigmu libareg o pumbuk hili-hili angge wirigmu 
hili misig unuk Salomo ino laruk latfag. 
24Larukmen Yahudi inap At walinggoho waharuk latfareg ubam enele uruk 
lit, ”Hat Mesias ap obog toho fanowap enebik waruhu ibahon ino ano, 
amuwon ano, nit ninindi nonghong uruken nungge fahet nit nunumbahalug 
lahen? Mesias ino Hat welahen halug nit nunubam seleg toho hiyag 
nisimin,” ibag. 
25Ari ibagma Yesusen te, ”Anden hiyag hisaruk latikik angge famen hiren 
An nubam wenggel harikip fug. Nikniyen yabuk hiyag nitisimu Anden wituk 
lahiyon ari ap inilmu eneg amag ulug turuk lahi. 
26Hit An nambohom hag toho welahep fuhon ariyen An nubam wenggel 
haruk lahep fug. 
27An nambohom nele holtukmu Anden isaruk lahiyon arimano nombolim 
waharuk. 
28It mondabi onoluk welamuhup ulug Anden og isaruk lahi, mondabi siyag 
am fug angge weregma ap misihen oho An ninggikmuwen taluk toho og 
enebuhu fug. 
29Nikniyen Hat hambohom ulug og nitisiyon ino ap kinangmon men wirim 
teg eleg. Ap misihen oho Nikni inggikmu werehon arimano taluk enebuk 
fug teg. 
30An oho Nikni oho nenebe we misig welahe,” ulug Yesusen hiyag isibag. 
31Ari ulug hiyag isibagma Yahudi inap arimanowen helep wibareg Yesus 
wabul ulug turuk latfag. 
32Turuk latfagma Yesusen te, ”Fano ane anggolo Nikniyen turuk latisiyon 
hiren yet hawag ulug unug hisaruk latikik. Anden siyag ane nungge unug 
hisarikikmu nuwabul ulug turuk lahep?” ulug kapal isibag. 

33 Kapal isibagma iren te, ”Fano ane tirikinmu huwabul ulug turuk lahe fug. 
Haren Allah abug uruk lit Hat ap kinangmon famen Allah men wirim taruk 
lahenma huwabul ulug turuk lahe,” ibag. 
34 Ari ibagma Yesusen, ”Suwesingga atam haharoho imbibahon hiren tohon 
ino fam, ’Hit welahebon Allah hag toho welahep ulug Anden hiyag hisaruk 
lahi,’ ulug haharoho imbibag. 
35Ap atam welatfahon arimano unubam Allahn ele uruk lit hit Allah hag 
toho welahep ibag. Tam haharoho imbibahon ari elehap tuk fug teg. 
36Ari reg angge famen An Nikniyen mumal tarisireg kinangma monde 
ferisiyon ino famen hiren te, ’Allah abug uruk lahen,’ uruk lahep. Fahe 
Anden te, ’An Allah amloho welahi,’ ihiyon ari fahet uruk lahep? 
37Nikni iyabuk wituk lahi fug halug An nubam hinindi wenggel ha fug. 
38An Nikni iyabuk wituk lahi angge famen An nubam hinindi wenggel haruk 
lahep fugmu yabuk wituk lahi ane fahet hinindi wenggel haruk lamek. 
Hinindi wenggel haruk lamuhupteg An Nikni men welahi, Ar oho An men 
wereg ulug honoluk aruhumu hinindi anggar aruhu,” ibag. 
39Ari ibagma nin eke senebul ulug turukmen ininggik kobog isalug wilip 
atfag. 

Yesus Yordan fumag fil nindig atfag ane 

40 Wilip atfareg Yohanesen atam ap ikma pilap eneptuk latfag ambeg 
Yordan fumag fil libareg welatfag. 
41Weregma ap anggolo At ambeg libareg it-it enele sahaltuk lit, ”Yohanes 
inowen enehangge poholmonen turuk ane misig oho tirisi fug. Tirisi fug 
angge famen hun tu fahet irisiyon ino obog toho tem toho irisimu haruk 
lahe,” ibag. 
42Ap anggolo o ino welatfahon arimanowen tem toho ehek ulug at ubam 
inindi wenggel haruk latfag. 

Yohanes 11 

Lazarus war atfag ane 

1 O Betania Maria men Marta men inibam ino hun unuk Lazarus ouk waruk 
lit welatfag. 
2Maria inowen ahaluwe amben fanowon fam Yesus uyugmu hililfareg oruk 
fam puhun tibibag hiyap ino welatfag. 
3Lazarus ouk waruk latfahon ino it piren enerek welatfag. Welatfagma hiyap 
itanowen, ”Nonowe, Haren hindi reg lahenon ino ouk waruk,” ulug ap misig 
Yesus ambeg monde fibag. 
4Monde fibagma ap ino libareg ari ulug hiyag itfagma hol hibareg Yesusen 
te, ”Ouk ari famen war am fug teg, ouk ariyen Allah amloho tu ulug wel 
tuhuben Allah unuk palimu werehon ebenam aruhu,” ibag. 
5Lazarus men ereki Marta men owe men indi enesug lit welatfag angge 
famen 
6ouk waruk ulug hol hibareg At welatfag ambeg inggik pirenam welatfag. 
7Welatfareg Yesusen otsi unubam, ”Nori, Yudea suhuloho lul,” ibag. 
8Ari ibagma otsi arimanowen Onowe fam enele uruk lit, ”Yahudi inaben 
ketiya helep fam huwabul ulug turusa angge famen nin eke lul uruk lahen?” 
ibag. 
9Ari ibagma Yesusen te, ”O misihim sambil eneg mo lahik watug nin ubuk 
uruk eleg? Ap san o sakan tegma laruk halug il seleg tehen ambilan wabuk 
fug teg. 
10Ap san o hik tegma laruk halug ilmu seleg teg elehen ap ino ambilan 
wabuk teg,” ibag. 
11Ari ulug hiyag isibareg, ”Nenere Lazarus ino nohoruk lit werehen elel 
haminen lul,” ibag. 
12Ari ibagma otsiyen, ”Nonowe, at ino nohoruk halug fobik fano aruhu,” 
ibag. 

13Ibag ane ari Yesusen indimu war aha ulug ibag angge famen otsiyen te we 
tem toho nohorukon fahet ehek pibareg ari ibag. 
14Ari ibagma Yesus inowen fag toho otsi hiyag isaruk lit, ”Lazarus war 
ahayon noluk ahama ihi. 
15Hit An nubahet hinindi anggar aruhuwen An elegma at ino fano war aha. 
War ahama ketiya nit enembeg lulen maniyek,” ibag. 
16Ari ibagma Tomas unuk eke Namiya Malik suwalfahon inowen ori 
unubam, ”Nir oho At men ambiyeg lulteg war amulen lul,” ibag. 

Ap war atukmu onolukap eneptukon An welahi ulug hiyag isibag ane 

17Lazarus war atfagma owikmu kilapfag sali ino hup uhanam atfagma o 
Betania libag. 
18O Betania ino Yerusalem horogma kilometer hinahan welatfag. 
19O ino Yahudi inap anggolo Maria men Marta men enerek war atfagma 
inindi yuwag toho welamul ulug enembeg watfareg welatfag. 
20Welatfagma Martan Yesus kema waharuk urukon hol hibareg Maria olma 
weregma embeselug Yesus kema hondohik libag. 
21Hondohik libareg Yesus fam ele uruk lit, ”Nowe, Hat tuma wereg lalenma 
hahen nenerek war alep fug. 
22War atisi angge famen Haren ketiya oho Allah fam nungge-nungge heng 
timihinmu Aren og hitmisiyon an noluk,” ibag. 
23Ibagma Yesusen Marta fam, ”Herek oluk atmisi,” ibag. 
24Ibagma Martan, ”Ap war atukon arimano Allahn ap onolukap enebuhu 
sambil ino ar oho oluk aruhuwon an noluk,” ibag. 
25Ibagma Yesusen te, ”Warehon onolukap eneptukon men yinggigmu 
unduhuk feserukon men An welahi. Ap san An nubam wenggel niyaruk 
halug at ino war aruhu angge famen nin oluk aruhu. 



2916 

 

 
ALLAH WENE 

© 2018, Indonesian Bible Society. 
 

 
 

 

26Ap sa onoluk werehonen An nubam wenggel niyaruk halug at ino war am 
fug angge mondabi oluk welaruhu. Ihiyon aru fahet tem toho peruk lahen?” 
ulug kapal hibag. 
27Kapal hibagma Marta inowen, ”Nowe, Mesias Allah amloho kinangma 
wambik waruhu ibahon ino Hat welahen ulug tem toho peruk lahi,” ibag. 

Yesus uba yatfag ane 

28Yesus fam ari ibareg Marta ino Maria ambeg libareg isanggo kilabeg hiyag 
utuk lit, ”Nonoweyen hat watmisi ulug wol haptuk,” ibag. 
29Hiyag itfagma holfareg in atug folo-folo Yesus ambeg libag. 
30Yesus o pumbukmu uwan kuk fug angge Marta min enele ibag ambeg 
itano weregma libag. 
31Yahudi inap inindi yuwag toho welamul ulug enembeg watfahon 
arimanowen Maria in atlug folo-folo wilip atukmu yet hibareg owikmu uba 
yatmisiyen laruk ulug ombolim mutug libag. 
32Maria Yesus ambeg libareg At yet hibareg uyug alma hur atfareg, ”Nowe, 
Hat tuma wereg lalenma hahen nenerek ino war alep fug,” ibag. 
33Ari ibagma Yesusen yer isarukmen Maria men Yahudi inap watfahon 
arimano men uba yatukmu yer isibareg undaman olok hibag angge famen 
indi anggin atfareg, 
34”Ebe wareg angge kema imbik larikip,” ulug kapal isibag. Kapal isibagma 
it arimanowen, ”Nonowe, Hat yet hamihinen ma,” ibag. 
35Iren ari ibagma Yesus oho uba yatfag. 
36Uba yatukmu Yahudi inaben yet hibareg, ”Aren oho indi haruk lit wereg,” 
uruk latfag. 
37Ari uruk latfagma ap it sehelimu welatfahon arimanowen, ”Il hupnihon 
fenggenap tuk teg latisi angge famen ap tu uwan war am fugmu hihibuk fug 
teg latisi ano?” ulug umung-umung atuk latfag. 

Lazarus olukap tibag ane 

38Ari ulug umung-umung atuk latfagma Yesus nin eke undaman olok 
hibareg kilapfag ambeg ino libag. Kilapfag ambeg ari owik elma kila fibareg 
helep fam sok laroho kila fisibag. 
39Libareg Yesusen, ”Helep ari miyaloho imbisik lalihip,” ibag. Yesusen ari 
ibagma Lazarus erek Marta inowen te, ”Nowe, war atisi sali yoho uhaneg 
welahe angge re amben tirisi lit teg,” ibag. 
40Ibagma Yesusen te, ”We tem toho ari peruk lahen halug Allah lehoma 
werehonen timisi ane yet hamihin ulug fahe hiyag hirihi fug?” ibagma 
41helep ino miyaloho ilanma imbik libag. Imbik libagma Yesusen il poholma 
lahap haruk lit, ”Anden hubam heng tihiyon nele holehenma Nikni uruk 
lahi. 
42Haren likiya hupmu An nele holtuk lahenon An noluk. Ap An walinggoho 
werehon aruman Haren An mon naptikinon fahet tem toho pelusan nele 
hubam uruk lahi,” ibag. 
43Ari ibareg ele ine roho uruk lit, ”Lazarus, in atug wilibig ma,” ibag. 
44Ari ibagma ap warehon ino sum fam inggik uyug pug teg angge orohole 
oho sum yanggowon fam hililip teg angge wilip atfag. Wilip atfagma 
Yesusen it unubam te, ”Hele inggik pug tehon lole feselihipmu lamisi,” ibag. 

Yesus wabuhuk ulug abug uruk latfag ane 
(Mat 26:1-5; Mrk 14:1-2; Luk 22:1-2) 

45Yahudi inap anggolo Maria ambeg watfahon arimano winonen Yesusen 
tibag ane ari yet hibareg ubam inindi wenggel haruk latfag. 
46It winonen Farisi inap enembeg libareg Yesusen tibag ane fahet hiyag isa 
libag. 
47Hiyag isibagma imam onowesi suwon men Farisi inap menen ap suwon 
obog toho wol eneptuk lit palu enepfareg enele sahaltuk lit, ”Ap ariyen 
poholman turuk ane fano ane eneg turuken nangginoho tuhuk? 

48Niren At senetuk ane umbusuhuk halug ap obog toho ubam wenggel haruk 
lamuhupmu Roma inap waharuk lit nit ninibamen yanggal neneptuk lit 
nenebe nunusuhup tohon,” ulug sahaltuk latfag. 
49Enele sahaltuk lit weregma hun Kayafas mo ino fam imam onowe suwon 
lahapfahon ino it sehelimu in atfareg it unubam ele uruk lit, ”Hit hinindimu 
henepeleg teg lit wenggel ha fug toho welahep. 
50Ap obog toho fahet ap misig war atuk halug ari fano, nit ap obog toho 
nunusuhup ari siyag ulug wenggel haruk lamek,” ibag. 
51Ibag ane ari inggareg indi amuwen wenggel hibareg ibag fug, mo ino 
famen at imam onowe suwon unduhuk fibagma Allahn Yesus ap obog toho 
fahet war aruhu pibag ane hikit toho Kayafas inowen hiyag isibag. 
52Allahn pibag ane ari o pumbuk ino fahet eneg war aruhu pibag fug, Allah 
umalikisi linggik-longgo urusareg werehon arimano andog enebuhureg 
mangnowap enebuhu pibag. 
53Enele sahaltuk latfag sambil ino famen At ino wabuhuk ulug kong tibag. 
54Wabuhuk ulug kong tibagma Yahudi inap onorohole ke la fug angge Yesus 
otsi men o pumbuk misig unuk Efraim fare horog toho libareg welatfag. 
55Yahudi inap suburu roti sig elehon naruk sul Paskah horog atfagma ap 
anggolo o pumbuk obog toho arimano nenebe ik umag nenebukag ulug o 
Yerusalem libag. 
56Libareg Allah ibamen unduhuk lit, ”Hit nungge peruk lahep? At ino 
Paskah narukmu watmisi ano?” ulug it-it enele sahaltuk lit Yesus yami ruruk 
latfag. 
57Atam imam onowesi suwon men Farisi inap menen ap fam enele yonggo 
emberuk lit, ”Ap san Yesus wereg ambeg onoluk atuk halug nit hiyag nisa 
wamuhupmu niren senebuhuk,” ulug ap unubam enele yonggo imbibag. 

Yohanes 12 

Marian ahaluwe amben fanowon Yesus uyugmu are ribag ane 
(Mat 26:6-13; Mrk 14:3-9) 

1Suburu roti sig elehon naruk sul Paskah ino o falfalik nahuk ulug uwanma 
Yesus o Betania Lazarus war atfagma olukap tibag ambeg ino libag. 
2O inowen Yesus fahet seni esetfareg Lazarus men it heriyeg lit weregma 
Marta suburu isag isaruk lit ler eneptuk latfag. 
3Weregma Maria inowen ahaluwe amben fanowon kubag misig onggo 
anggolo reg angge famen walug watfareg Yesus uyugmu are ribareg oruk 
fam puhun turuk latfag. Ari turukmu o ino fam ahaluwe amben eneg turuk 
latfag. 
4Ari turuk latfagma Yesus otsi itano misig Yudas Iskariot At wabukag ulug 
huruwe lahuk pibag ahun inowen ele uruk lit, 
5”Ahaluwe amben fanowon ari ayeg waroho uang inggila teng-teng angge 
helelepteg uang ari ap enengge elehon og isawon famen nungge fahet 
tehek,” ibag. 
6Ibag ane ari ap enengge elehon nindi ulug wenggel haruk eleg anggeyen 
ap enengge yoholiyangge waruk ahun wereg liren ibag. At ino uang 
emberuk angge seneg lit winon hirag taruk latfag. 
7Yudas inowen ari ibagma Yesusen te, ”Aren tehek ane ari An helep elma 
kilap nabuhupmu tuhu hag toho tehekma imbisiyek. 
8Ap enengge elehon likiya hupmu hit honolohotma welamuhup angge 
famen An mondabi hit min welaruhuk fug,” ibag. 

Lazarus wabuhuk ulug abug uruk latfag ane 

9O pumbuk ino fam Yesus wereg urukon hol hibareg Yahudi inap anggolo 
roho watfag. Watfahon arimano Yesus fahet eneg pen hul ulug watfag fug. 
Hun Lazarus Yesusen olukap tibahon ino oho kim hul ulug watfag. 
10-11Watfagma imam onowesi itanowen, ”Ap anggolo nit nenele holuk fug 
angge Yesusen Lazarus olukap tirisi ulug At ubam eneg wenggel haruken 
Lazarus oho ware fesuhuk,” ulug enele sahaltuk latfag. 

Yesus o Yerusalem kurukmu aben wel tibag ane 
(Mat 21:1-11; Mrk 11:1-10; Luk 19:28-38) 

12Likiyamon ap anggolo Paskah nahuk ulug watfahon arimanowen Yesus o 
Yerusalem horogma waharuk urukmu hol hibareg 
13palem ahen inggila angge kong toho wibareg Yesus waharukmu olohotma 
libareg enele uruk lit, ”Israel inap Onowe suwon Allahn monde ferisiyon ino 
waharuken At hi ruruk lit Allah wel tul,” ulug enele hi roho uruk latfag. 
14Atam haharoho imbibahon ino hikit toho Yesus wam keledai kabiniyon 
eke yet hibareg emberimu lahibareg laruk latfag. 
15Haharoho imbibahon te, ”Sion hinap henekol ha fug, honowe suwon wam 
keledai umalik kabiniyon emberimu heriyeg lit waharuken yet hemek,” ulug 
haharoho imbibag. 
16Ari turuk latfag ane fahet Yesus otsi inindi anggar am fug angge 
welatfagma Allahn Yesus olukap tibagma eneg otsiyen te haharoho 
imbibahon ari Yesus fahet haharoho imbibahon hikit toho turusa ulug inindi 
anggar atfag. 
17Yesusen Lazarus wareg angge kilapfag ambehen wol tibareg olukap turuk 
sambil ap anggolo libahon arimanowen, ”Hun aruwen ap warehon olukap 
tirisimu ninilen harukuk,” ulug ap hiyag isaruk lit At wel tibag. 
18Ari tirisi ahun waharuk urukmu hol hibareg ap anggolo arimano olohotma 
laruk latfag. 
19Laruk latfagma Farisi inap arimanowen it-it enele sahaltuk lit, ”Yet hemek, 
ap obog toho arimano At ele holtuk lit ombolim laruk. Hiren nungge-nungge 
tehep ha fug teg!” ibag. 

Yunani inaben Yesus min ambi amul peruk lahe uruk latfag ane 

20Ap anggolowen wam Paskah naruk lit Allah wel tuhuk ulug Yerusalem 
libahon arimano Yunani inap tot welatfag. 
21It welatfahon itano Filipus ambeg libag. Hun Filipus ino Galilea kinang 
fam o pumbuk misig unuk Betsaida ahun welatfag. Welatfahon ino ambeg 

libareg ubam enele uruk lit, ”Nonowe, nit Yesus men ambi amul peruk 
lahe,” ibag. 
22Filipus inowen Andreas fam ari ehesa ulug hiyag itfareg it enebe pirenen 
Yesus hiyag irik libag. 
23Hiyag irik libagma Yesusen it unubam ele uruk lit, ”At ap atik ibahon ino 
Allahn suwap tuhu sambil horog arik waha. 
24Aben suburu roti anggen kinangma fok turuk angge famen ahap selmon 
filik turuk eleg halug fahaluk fug angge saplangge amu welaruhu. Ahap 
selmon filik turuk halug fahaltuk lit inggila wilip atug anggen anggolo yihik 
feruk. Ari tem toho hiyag hisaruk lahi. 
25Ap san noluk welale perukon ino oluk welaruhu fug. Ap san kinangma 
tuma ilamna welahi perukon ino mondabi oluk welaruhu. 
26Ap san An let naptuk halug An nombolim lahureg An wereg ambeg 
namingmingangge roho welaruhu. Ap sa An let naptuk halug Nikniyen oho 
at ino wel tuhu.” 

An war aruhuk ulug Yesusen hiyag isibag ane 

27”Ketiya nindi anggin atuken Nikni fam nungge heng timin? Nikni, An 
nubam aruhu ane fahet Haren let nabuhun ulug heng tamin ano? An 
kinangma tuma waharikikon siyag ane ari nubam amag ulug waharikik 
angge re ari heng tamin fug. 
28Nikni, Hat hunuk su amag,” ulug Yesusen urukmu ele poholman uruk lit, 
”An ninggarehen nunuk suwap tirikikteg fobik oho suwap tuhuk,” ibag. 
29Ap anggolo unduhuk latfahon arimanowen ele ari hol hibareg, ”O ululu 
turuk,” uruk latfag. It winonen, ”Ot malaikat misihen At ubam ele uruk,” 
uruk latfag. 
30Ari uruk latfagma Yesusen hiyag isaruk lit, ”Ele ehekon ari An nubahet 
ehek fug, hit aruma hunubahet ehek. 

31Alem angginon ap kinangmon unubam welaruhuwon ketiya ak teberuk. 
Ari famen kinang aruma ngi roho seneg ahun ino lisoho hik isa wilip atuk. 
32An kinangma tuman lehoma numbahakupmu Anden oho ap obog toho 
nambeg wamag ulug lisoho og enebuhuk,” ibag. 
33Yesusen ibag ane ari nangginoho war aruhuk ulug ele ari roho hiyag 
isibag. 
34 Aren hiyag isibag ane fahet ap anggolo arimanowen, ”Atam haharoho 
imbibahon fam Mesias ino mondabi oluk welaruhu ulug nonoluk teg latisi. 
Ap atik ibahon ino lehoma umbuhup ehenon ari nangginoho ehen? Ap atik 
ibahon ino sa fahet ehen?” ulug kapal hibag. 
35Kapal hibagma Yesusen hiyag isaruk lit, ”Hit henesehelimu seleg werehon 
ari we tot welaruhu. Hik atuk ambeg apma hit kuhup tohon seleg ino hit 
men ambiyeg weregma laruk lamek. Ap sa o hik tegma laruk halug lamin 
peruk ambeg ino o hik tehen indi anggar atuk eleg. 
36Seleg werehon ino umalikisi amuhuben seleg ino hit men ambiyeg 
weregma At ubam hinindi wenggel haruk lamek,” ulug hiyag isibag. Ari 
ulug hiyag isibareg it welatfag ambeg inowen Yesus longgo imin ulug hirag 
atfag. 

Yahudi inaben Yesus fahet ninirim ibag ane 

37Yesusen it onolohotman fano ane anggolo tibag angge famen iren ubam 
wenggel haruk latfag fug. 
38Wenggel haruk latfag fuhon ari Yesayan tam haharoho imbibahon ino men 
hikir atfag. Yesayan haharoho imbibahon tu, ”Nikni, niren hiyag isaruk ane 
ap san tem toho peruk? Allah inggik ineyon ino tu ulug ap san wenggel 
haruk?” 
39Yesayan nin eke hahatfahon hikit toho inindi wenggel haruk latfag fug. 
Eke hahatfahon tu, 

40 ”Inil fam yet hahupteg inindi anggar atuk lit fanowap nenebuhu ulug 
suhuloho nambeg wamuhup tohon inil hubun eneptisireg inindi ninap 
eneptisi.” 
41Yesayan hahatfag ane tu Allahn mumal tarisiyon ino aliliyangge roho 
weregma yet hibareg tu At ino fahet haharoho imbibag. 
42Ari reg angge famen Yahudi inap onowesi arimano anggolowen Yesus fam 
wenggel haruk lit welatfag angge famen Farisi inaben yeng umbuhup tohon 
ulug fag toho hiyag isibag fug. 
43It arimanowen aben wel eneptuk ane enehiyeg toho wereg lit Allahn wel 
eneptuk ane fahet inirim teg latfag. 

Wene inowen unggum kong tuhu ulug hiyag isibag ane 

44Yesusen ele hi roho hiyag isaruk lit, ”Ap san An nubam wenggel haruk 
halug at inowen An nubam eneg wenggel haruk eleg, Nikni An mon 
naptisiyon ino ubam oho wenggel haruk lit wereg. 
45Ap san An yet niyaruk halug at inowen Nikni mon naptisiyon ino yet 
haruk. 
46Ap kinangmon aruma unubam seleg amag ulug An iral fanowon 
waharikik. Ap obog toho An nubam wenggel harukon hik teg ambeg 
welamuhup fug. 
47Wene hiyag isaruk lahiyon aben holtuk angge famen Anden urukon hikit 
toho turuk eleg halug unggum ubam weregma Anden kong tuhuk fug. An 
kinangma waharikikon unggum kong tuhuk ulug waharikik fug, fanowap 
enebuhuk ulug waharikik. 
48Ap san nele holuk fug anggeyen hikip naptuk halug at ino fahet kong tuhu 
ahun winon eke wereg. Fobik aruhu sambil wene hiyag isaruk lahiyon 
ariyen it arimano unubam unggum werehon kong tuhu. 
49Anden hit hiyag hisaruk lahiyon namu wenggeltuk ane hiyag hisaruk lahi 
fug. Nikni An mon naptisiyon inowen ari roho hiyag isaruk laruhun ulug 
nubam irisimu Anden hit hiyag hisaruk lahi. 



2924 

 

 
ALLAH WENE 

© 2018, Indonesian Bible Society. 
 

 
 

 

50Nikni ele ap unubam emberisiyon ari fam mondabi onoluk amuhup ane 
An noluk. Anden nele uruk lahiyon aru Nikniyen hiyag isahun ulug nubam 
irisi ane hiyag hisaruk lahi,” ulug hiyag isibag. 

Yohanes 13 

Yesusen otsi unuyug ik umag enepfag ane 

1Welatfagma suburu roti sig elehon Paskah naruk sambil uwan latfagma 
kinangma tuma embeselug Nikni ambeg lahuk pibag sambil horog aha ulug 
Yesus undaman oluk teg latfag. Oluk toho wereg lit otsi likiya hupmu indi 
enesug latfag hag toho war arik oho lir oho otsi indi enesug latfag. 
2It suburu ambiyeg naruk lit weregma Simon Iskariot amloho Yudas ino 
ambeg siyahon Iblis watfareg isanggo kilabeg hiyag utuk lit At wabukag 
tohon huruwe lamihin ulug hiyag itfag. 
3Nikniyen mun angge man angge ninggikmuwap tirisireg mon naptisimu 
waharikikteg nin suhuloho Allah ambeg lahuk ulug Yesus indimu oluk atfag. 
4Oluk atfagma in atfareg sum ebemon nonggoloho imbisibareg sum siyahon 
eke alunggu ke pug tibareg 
5ik hililoho kubag fam kilapfareg otsi unuyug ke umag enebil laruk latfag. 
Umag enebil laruk lit sum alunggu ke pug tibahon ino fam ho enebil laruk 
latfag. 
6Ari til laruk lit Simon Petrus ambeg watfagma Petrusen Yesus fam ele uruk 
lit, ”Nowe, Haren an nuyug umag napmihin ano?” ibag. 
7Ari ibagma Yesusen, ”Anden turuk lahi ane ari hat ketiya hapeleg angge 
famen fobik hindi anggar aruhu,” ibag. 
8Ari ibagma Petrusen, ”We tem toho Haren nuyug umag nabuk fug,” ibag. 
Ari ibagma Yesusen te, ”Anden hat huyug umag hapmin fug halug An 
nubam werehon hat ngi aruhun fug,” ibag. 
9Ari ibagma Simon Petrus inowen, ”Nowe, nuyug eneg umag napmihin fug, 
ninggiket nunggulet nebe abirangge umag napmihin,” ibag. 

10Ari ibagma Yesusen te, ”Ap sa ebe abirangge umako werehon ino ebe 
puhun toho werehen we uyug amu eneg umabuk teg,” ibag. ”Hit henebe 
umako puhun toho welahep angge famen henebe obog toho umaho lahep 
fug,” ibag. 
11Henebe obog toho umaho lahep fug ibag ane ari wabukag ulug huruwe 
lamin pibag ahun ino undaman oluk teg lit hiyag isibag. 
12 Unuyug obog toho umag enepfareg asum wan tibareg welatfag ambeg 
suhuloho libareg otsi unubam ele uruk lit, ”Anden tihi ane fahet hinindi 
anggar aha ano?” ulug kapal isibag. 
13”An hit Hinikni Honowe welahimu hiren An fahet Ninikni Nonowe uruk 
lahebon tem toho uruk lahep. 
14An Hinikni Honowe welahiyon inowen hunuyug umag henebihimu hiren 
oho hit-hit hunuyug umag-umag atuk lamuhup. 
15Anden hit hunubam tihi ane aru hiren oho aru hag toho turuk lamuhup 
ane fahet wirimangge hiyag hisihi. 
16Ikni apma weregma amingmingangge palimu welam fug teg. Lalihip ulug 
mon eneptuk ahun apma weregma laruk inap palimu welam fug teg. Ari 
tem toho hiyag hisaruk lahi. 
17Hiyag hisihi ane ari hinindimu honoluk toho welamuhup halug hininggik 
fam turuk lamuhupmu eneg fano welamuhup. 
18 Hit obog toho fahet uruk lahi fug, Anden mumal eneptikikon itano eneg 
noluk teg lahi. Tam haharoho imbibahon aru iminon hikit toho teko lahu, 
’An nasuburu naruk ahun ino uyuhen sobit niyahu,’ ulug haharoho imbibag. 
19Ihi ane ari teko lahu halug hiren Aren irisi ane tem toho puhuben uwan 
teko la fugmu hiyag hisaruk lahi. 
20Ap sa Anden monde ferukon ap ekeyen hondoko ibam kilaptuk halug at 
inowen An hondoko ibam kilap naptuk. Ap san An hondoko ibam kilap 

naptuk halug at inowen Nikni mon naptisiyon ino hondoko ibam kilap 
taruk. Ari tem toho hiyag hisaruk lahi,” ulug hiyag isibag. 

Yesusen Yudas oluk toho ulug hiyag isibag ane 
(Mat 26:21-25; Mrk 14:18-21; Luk 22:21-23) 

21Hiyag isibareg Yesus indi anggin atfagma ele eke hiyag isaruk lit, ”Notsi, 
hit welahebon aruma henesehelimuwon misihen An nuwabukag ulug 
huruwe lamin peruk lit wereg. Ari we tem toho hiyag hisaruk lahi,” ibag. 
22Ibag ane ari fahet inindi su atfagma sa fahet ehek ulug it arimano yet-yer 
atuk latfag. 
23Yesus ot misig indi reg latfahon ino inggik pikit fil iraham hur atfag. 
24Iraham hur atfahon ino fam Simon Petrus inowen il humbur ibareg ele 
ahuri ha roho, ”Sa fahet ehen ulug kapal himin,” ibag. 
25Ibagma Yesus iraham heriyeg latfahon ino Yesus fil hebel atfareg kapal 
haruk lit, ”Nowe, ari sa fahet ehen?” ibag. 
26Ibagma Yesusen, ”Suburu ik yuhuloho tam og itminon ariyen tuhu ane 
fahet ihi,” ibag. Ari ulug hiyag itfareg suburu wibareg ik yuhuloho Simon 
Iskariot amloho Yudas ino og itfag. 
27Suburu og itfahon ino wibareg Yudas ino undama siyahon Iblis ino kibag. 
Kibagma Yesusen Yudas fam ele uruk lit, ”Haren timin pehen ane ari folo-
folo timihin,” ibag. 
28Ari ibagma it Yesus men ambiyeg wereg lit suburu naruk latfahon arimano 
misihen oho nungge fahet ehek ulug inindi anggar atfag fug. 
29It arimanowen Yudas uang emberuk angge foroho latfag angge re uang ari 
fam nit tuma nul angge ayeg waroho wak lamihin ulug ehek ano, ap 
enengge elehon og isamihin ulug ehek ano peruk latfag. 
30Suburu Yesusen og itfahon ino wibareg Yudas ino hik tegma folo-folo wilip 
atug libag. 

Wene keron fahet hiyag isibag ane 

31Yudas ino wilip atug libagma Yesusen otsi hiyag isaruk lit, ”Ketiya At ap 
atik ibahon ino Allahn palimuwap turuk, At unuk fam Allah inggareg oho 
palimu atuk. 
32At unuk fam Allah inggareg oho palimu atuk halug At ino ambiyeg wereg 
lit At ino folo-folo palimuwap tuhu. 
33Numalikisi, we tot hit men ambiyeg welamulmu hiren An yami naptuk 
lamuhup. An lahuk ambeg hit lahep ha fug teg ulug Yahudi inap tam hiyag 
isarikik hag toho ketiya hit hunubam hiyag hisaruk lahi. 
34Aben hit komo henepfag fuhon Anden keron tu komo heneptuk lahi: Hit-
hit hinindi roho welamuhup. Anden hit nindi henesug lahi hag toho hiren 
oho hit-hit hinindi roho welamuhup. 
35Hit-hit honori hinindi roho weregma yet hisahupteg ap obog tohowen 
Yesus otsi tuma wereg puhup,” ulug Yesusen hiyag isibag. 

Petrus holuk toho welaruhun ulug Yesusen hiyag itfag ane 
(Mat 26:31-35; Mrk 14:27-31; Luk 22:31-34) 

36Hiyag isibagma Simon Petrus inowen, ”Nowe, Hat kema lahun?” ulug 
kapal hibagma Yesusen, ”Ketiya An lahuk ambeg hat nombolim lahen ha 
fug teg, fobik eneg hat An nombolim lahun,” ibag. 
37Yesusen ari ibagma Petrusen, ”Nowe, ketiya an nungge fahet Hat 
hombolim la fug teg lahi, an Hat fahet fano nuwabukag,” ibagma 
38Yesusen te, ”Hat An fahet fano nuwabukag peruk lahen? Suwe ayam ele 
uwan uk fugmu haren hinahanam An nubahet awiya wahun. Ari tem toho 
hiyag hutuk lahi,” ibag. 

Yohanes 14 

Ikni ibam fahet ibag ane 

1”Nori, hinindi yuk la fug, Allah ubam hinindimu wenggel hemek, An 
nubam oho hinindi wenggel hemek. 

2Nikni wereg ambeg kolo regma anggolo wereg. Kolo regma eleg lalepman 
nangginoho hit hunubam Anden hiyag hesele. An tam lahukteg hit 
welamuhup ambeg kolowap turuk laruhuk. 
3Hit welamuhup ambeg kolowa fuhukteg hit An men ambiyeg welamuhuk 
ulug suhuloho waruhukteg hondog henebik waruhuk. 
4An lahuk abunggalem hit honoluk,” ibag. 
5Ari ibagma Tomas inowen, ”Nowe, lahun ambeg nit nenepeleg angge 
famen kebunggalem honoluk ehenon kema lahunen ehen?” ulug kapal 
hibag. 
6Kapal hibagma Yesusen, ”Kebunggalem fanowon men tem toho uruk ane 
men An welahi. Mondabi honoluk welamuhubon fahet An welahi. Ap san 
Nikni ambeg lamin peruk halug An fahet apelegma la fug teg. 
7An fahet honoluk teg lalepma Nikni oho honoluk teg lalep. Ketiya famen 
At ino yet hehepteg hit honoluk aha,” ibag. 
8Ibagma Filipus inowen, ”Nowe, Nikni tu wereg ulug hiyag nisimin. We tot 
ari fahet heng haptuk lahe,” ibag. 
9Ibagma Yesusen at ubam, ”Indam angge hit men anggolo welatikik angge 
famen Filipus, haren niyaruk lahen fug? Ap san An niyaruk halug at inowen 
An Nikni oho haruk. Nikni tu wereg ulug hiyag nisimin ehenon ari nungge 
fahet ehen? 
10An oho Nikni men welahi, Nikni oho An men werehon fahet tem toho 
wenggel haruk lahen fug? Anden hit hiyag hisaruk lahiyon aru An namu 
nindi wenggel harukon fam hiyag hisaruk lahi fug. Nikni An nubam 
werehon inowen yabuk fanowon Aren wiri feruk. 
11An oho Nikni men welahi, Nikni oho An men werehon fahet tem toho 
wenggel haruk lamek. Hinindi nonghong uruk halug yabuk fanowon Anden 
wiri feruk lahiyon tu fahet tem toho hinindi wenggel hemek. 

12Ap sa An nubam wenggel haruk halug at inowen yabuk Anden ak teberuk 
lahiyon ari wituk laruhu. Anden ak teberikikon tor angge famen Nikni 
ambeg lahukmu at inowen su roho wituk laruhu, ari tem toho hiyag hisaruk 
lahi. 
13Amloho unuk fam Ikni palimu aruhuwen hiren An nunuk fam heng 
nabuhubon Anden og hisahuk. 
14Nungge-nungge An nunuk fam heng nabuhupmu Anden og hisahuk.” 

Hit let heneptukon og hisahuk ulug hiyag isibag ane 

15”Hiren An hinindi nasug lamuhup halug Anden komo heneptikikon hikit 
toho turuk lamuhup. 
16Hit fahet Anden Nikni fam heng tuhukmu ap misig eke hit likiya hupmu 
let heneptuk laruhuwon ino og hisahu. 
17Og hisahu ihiyon ari Allah hime fanowon tem toho perukon ino og hisahu. 
Ap kinangmon inindi anggat teg eleg lit yet haruk elehen At ino it unubam 
wambik wam fug teg. At ino hit men wereg lit fet henesuhon ino hiren yet 
haruk lahep. 
18Hit malik suwarehon hag toho hunumbahalug lahuk fug, nin henembeg 
suhuloho waruhuk. 
19We tot welamuhukmu ap kinangmonen An yet niyahup fug. An noluk 
weregma hir oho honoluk wereg lit yet niyahup. 
20An Nikni nim welaruhuk, hit An nim welamuhuk, An hit nim welamuhuk, 
ari roho welamuhukon ari o ino sambil honoluk aruhu. 
21Ap sa Anden komo eneptikik ane roho turuk laruhu halug at inowen An 
indi nasug laruhu. Ap san An indi nasug laruhu halug at ino oho Nikniyen 
indi reg laruhu. Anden oho at nindi reg lit An fahet at indi anggarap tuhuk,” 
ulug hiyag isibag. 
22Ari ibagma ot misig Yudas, huruwe libahon inowen fug, Yudas winon 
ekeyen ele uruk lit, ”Nowe, ap kinangmon inindi anggarap enebuk fug 

anggeyen nungge fahet nit nunubam eneg hinindi anggarap henebuhuk 
ehen?” ulug kapal hibag. 
23Kapal hibagma Yesusen ele uruk lit, ”Ap ekeyen An indi nasug halug 
Anden hiyag isarikik ane roho turuk laruhu. Nikniyen at ino indi haruk lit 
nit at ambeg wamuhukteg at min ambiyeg welamuhuk. 
24Ap sa An indi nasug eleg halug Anden hiyag isarikik ane roho turuk laruhu 
fug. Wene hit holtikibon ino An nubamon fug, Nikni mon nabik waharisiyon 
ino famon hiyag hisarikik. 
25An hit min ambiyeg wereg lit obog toho aru hiyag hisarikik. 
26An nunuk fam Nikniyen let heneptukon Allah hime fanowon ino pilabik 
waruhu. Anden tam hiyag hisarikikon Aren eneg honolukap heneptuk lit 
mun ane man ane hiyag hisaruk laruhu. 
27Honori men mangno atuk ane An lik oho lit hit hunubam emberuk lahi. 
Mangno atuk ane An nubam werehon hit og hisaruk lahi. Anden hit 
hininggikmu emberuk lahiyon aru kinangmonen og hisarukon men wirim 
teg eleg. Hinindi yuk lalug henekol toho welam fug. 
28An lahuk angge famen nin suhuloho henembeg waruhuk ulug hiyag 
hisarikikon ari hiren holtikip. Hiren An hinindi nasug lalepma Nikni ambeg 
lahuk ane fahet henehiyeg toho welalep. Nikni ino palimu reg, An apma reg 
lahi. 
29Anden hit hunubam ihi ane ari teko lahu sambilen tu fahet irisi ulug 
hinindi wenggel haruk lamuhuben uwan teko la fugmu hiyag hisaruk lahi. 
30Ap kinangmon onowe welahi perukon ino horogma waharuken anden hit 
nim nenele anggolo uruk lamul fug. Ari peruk lit waharuk angge famen at 
inowen an palimu welahi ulug an apmayap napmisi fug. 
31An Nikni nindi reg lit mun angge man angge aren hiyag nitisi ane hikit 
toho turuk laruhukon fahet ap kinangma werehon inindi anggar aruhu. 
Notsi, welahe ambeg tu embeselug lulen in atug maniyek,” ibag. 

Yohanes 15 

Hele anggur alem fanowon fahet hiyag isibag ane 

1”Hele anggur anggen urukon alem fanowon An welahimu Nikni ino yabuk 
ngi ahun wereg. 
2An alem weregma inggik nubam wilibig angge famen anggen yihik feruk 
elehon Nikniyen kong tebesuhu, inggik anggen yihik ferukon nin anggolo 
yihik fukag ulug ulu puhun tebuhu. 
3Anden wene hit hiyag hisaruk latikikon ariyen hele inggik puhun tohon 
hag toho welahep. 
4Hit An men welamuhupmu An hit men welaruhuk. Hele inggik uwag famen 
kong toho weregma anggen uk fug teg hag toho hir oho An min mangno 
roho welamuhup fugmu anggen uk fug teg lamuhup. 
5An hele alem welahimu hit inggik welahep. Ap sa An men weregma An oho 
at ino min welaruhuk halug anggen anggolo yihik feruk laruhu. An hit men 
wereg laruhuk fug halug henemu nungge-nungge tuk fug teg lamuhup. 
6Ap sa An men wereg eleg halug hele inggik kong toho hik isarukon hag 
toho wereg. Inggik ino lilog atuk halug aben andog toho indok yale 
fesuhupmu nahu. 
7Hit An men wereg lit nawene hinindimu wenggeltuk lamuhupteg hiren 
heng tul puhup angge heng nabuhupmu Anden og hisahuk. 
8Anggen anggolo yiko welamuhubon ariyen An Nikni unuk palimuwap 
tuhup. Ari roho welamuhupmu hit An notsi welamuhup.” 

Hit-hit hinindi roho welamuhup ulug komo enepfag ane 

9”Nikniyen An indi nasug lit werehen Anden oho hit fahet nindi henesug 
lahi. An nindi henesug lahiyon ari men mangno roho welamuhup. 
10Anden komo heneptuk lahiyon hikit toho turuk lamuhupmu nindi henesug 
lahiyon men mangno roho welamuhup. Ari hag toho Nikniyen komo 
naptukon hikit toho turuk lahimu Aren An indi nasuhon fam welahi. 

11An nahiyeg toho welahi hag toho hir oho mondabi henehiyeg toho 
welamuhup ulug obog toho aru hiyag hisaruk lahi. 
12Anden hit nindi henesug lahi hag toho hiren oho hit-hit hinindi roho 
welamuhup ulug komo heneptuk lahi. 
13Ap misihen ori indi enesug lit nori fahet fano nuwabukag peruk ahun ino 
hag toho ap misihen oho ori indi enesuhon wereg eleg. 
14Anden komo heneptuk lahiyon hag toho hiren turuk lamuhupmu hit An 
nori welamuhup. 
15Ikniyen tuhuk peruk ane amingmingangge apeleg tehen Anden hit fahet 
namingmingangge uk fug teg lahi. Nikniyen hiyag nutukmu holtikikon mun 
angge man angge Anden hiyag hisaruk lahireg hit hunubam nori ihi ha reg 
lahi. 
16Hiren An mumal naptikip fug, Anden hit mumal heneptikik. Hit lahupteg 
anggen yihik feruk lamuhupmu mondabi fano welaruhuwon fahet unduhuk 
hunubaharikik. Anggen yiko welamuhubonen An nunuk uruk lit Nikni fam 
heng tuhupmu Aren og hisahu. 
17Anden komo heneptuk lahiyon aru hit-hit hinindi roho welamuhup ulug 
komo heneptuk lahi.” 

Ap kinangmonen hit fahet ninirim uruk ulug Yesusen otsi hiyag isibag ane 

18”Hit fahet ap kinangmonen ninirim uruk isalug An fahet tam ninirim urusa 
ane hinindimu honoluk toho welamuhup. 
19Hit ap kinangmon hag toho welalepma hit hunubahet ap kinangmonen 
niron ulug inindi henesug lalep. Anden hit mumal heneptikikmu ap 
kinangmon hag toho welahep fuhon ariyen aben hit fahet ninirim peruk lit 
wereg. 
20Ikni apma weregma amingmingangge palimu welam fug teg ulug tam 
hiyag hisarikikon ino hinindimu honoluk toho welamuhup. An nuwabul 
ulug mug naplug laruk latusa hag toho hir oho hunusul ulug mug heneplug 

laruk lamuhup. Iren An nele urukon holtuk halug hit henele urukon oho 
holtuk lamuhup. 
21Yesus unuk uruk inap ulug hunubam turuk lamuhup ane ari An mon 
naptisiyon ino enepelehen obog toho ari hit hunubam turuk lamuhup. 
22An it enembeg walereg nele hiyag esele fugmu iren siyag ane turuk elep 
fug. Ketiya siyag ane turukon fahet ayeg war aha ulug un ane unubam uk 
fug teg. 
23Ap san An fahet nirim peruk halug at inowen Nikni fahet oho nirim peruk. 
24Ap winonen tuk fug ane Anden it sehelimuwen tele fug halug iren siyag 
ane telep fug. Anden tirikik ane obog toho ari iren yet harusa angge famen 
An men Nikni men fahet ninirim peruk. 
25Indam haharoho imbibahon tu, ’An nubahet alem elegman ninirim peruk,’ 
ulug haharoho imbibahon hikit toho ketiya oho teko laruk. 
26Allah hime fanowon tem toho perukon ino fet henesug lit let heneptuk 
laruhuwon ino Anden Nikni wereg ambehen monde fik waruhukmu At 
inowen An fahet ap obog toho iniline fag toho hiyag isaruk laruhu. 
27Ak tuwag sambilen hit An men ambiyeg wereg lit Anden ap unubam 
turukmu niyarikip ane fag toho ap hiyag isaruk lamuhup.” 

Yohanes 16 

Hinindi nin aruhu rohon ulug Yesusen otsi hiyag isibag ane 

1”Hinindi nin aruhumu An fahet ninirim uhup tohon obog toho aru Anden 
hit hunubam hiyag hisaruk lahi. 
2Nit men sebe roho welamul fug ulug aben enele yeng hunubam umbuhup. 
Fobik tot welamuhupmu tuhup ane aru henebe pinggi hunusuhupteg Allahn 
perukon fam tehe ulug uruk lamuhup. 
3Iren hit hunubam turuk lamuhup ane ari Nikni men An men fahet inindi 
anggat teg elehen turuk lamuhup. 



2934 

 

 
ALLAH WENE 

© 2018, Indonesian Bible Society. 
 

 
 

 

4aAnden hit hunubam ihi ane aru obog toho teko lahu sambil ino 
Nonoweyen nit nunubam tu fahet tem toho hiyag nisarisi ulug honoluk 
aruhuwen hiyag hisaruk lahi.” 

Allah hime fanowon inowen let henebuhu ulug Yesusen hiyag isibag ane 

4b”An hit men ambiyeg welahe ulug atam alem aru fahet hiyag hisarikik fug 
angge famen 
5ketiya Nikni An mon naptisiyon ino ambeg lahukon horog tehen hiyag 
hisaruk lahi. Hat kema lahun ulug hit misihen oho kapal niyaruk lahep fug. 
6Anden aru fahet hiyag hisaruk lahimu hinindi anggin toho welahep. 
7Hinindi anggin toho welahep angge famen An lahukon fam hit fano 
welamuhuben Anden tem toho hiyag hisaruk lahi. An lele fugmu let 
heneptukon ino henembeg walep fug angge famen An lahukon ariyen let 
heneptukon ino hit henembeg monde fik waruhuk. 
8Monde fik waruhukmu At inowen kinangman unggum kong turuk lit hit ap 
kinangmonen siyag ane ari turuk lit pikir ane tu embeserikip ulug ap inindi 
anggarap enebuhu. 
9Ap kinangmonen An nubam inindi wenggel haruk elehon aru siyag ane 
turuk ulug hiyag hisahu. 
10An fahet At Ikni ambeg larisiyon yet ha fug teg ulug ari tem toho uruk ane 
hiyag hisahu. 
11Kinangma ap suwon welahi perukon ino unggum angginon ubam werehon 
kong tirisi ulug hit hiyag hisahu. 
12Hit fahet anggolo hiyag hisawon wereg angge famen ketiya hinindi anggar 
am fug tehen nin eke hiyag hisamin fug. 
13Allah hime fanowon tem ane urukon ino hit henembeg waruhureg tem 
toho peruk ane arimano obog toho Aren hiyag hisaruk laruhu. At inggareg 
indimuwen peruk ane fahet hiyag hisahu fug. Allahn ubam urukmu tam 

holuhu ane ari eneg hunubam uruk laruhu. Fobik aruhu ane fahet Aren tam 
fag toho hiyag hisaruk laruhu. 
14An nele At ubam umbuhukmu hit hiyag hisahuwon ari famen An nunuk 
palimuwap nabuhu. 
15Mun angge man angge Nikniyen forohowon arimano An oho ngi reg lahi. 
Fahe ihi ane ari, ’An nele At ubam umbuhukmu hit hiyag hisahu,’ ihi ane 
ari An oho ngi reg lahi ulug ihi.” 
Siyahon hunubam atukmu henehiyeg toho welamuhup ulug hiyag isibag ane 

16”Tot welamuhupteg hiren An niyahup fug angge famen nin tot 
welamuhupteg hiren An niyahup,” ibag. 
17Yesus otsi welatfahon arimano winonen it-it enele sahaltuk lit, ”Nit 
nunubam ehek ane nungge fahet ehek? ’Tot welamuhupteg hiren An 
niyahup fug angge famen nin tot welamuhupteg hiren An niyahup,’ ehekon 
ari men, ’An Nikni ambeg lahuk,’ ehekon ari men nungge fahet ehek?” ibag. 
18Ibareg nin enele sahaltuk lit, ”Tot welamuhupteg ehekon ari nungge fahet 
ehek, Aren pehek ane ari nit nenepelegman ehek,” ulug enele sahaltuk 
latfag. 
19Yesusen te iren tot kapal niyalusa ulug undaman tam oluk atfagma it 
unubam kapal isaruk lit, ”Notsi, Anden fahe ihi ane aru, ’Tot welamuhupteg 
hiren An niyahup fug angge famen nin tot welamuhupteg hiren An niyahup,’ 
ihi ane ari fahet hit-hit henele sahaltuk lahep? 
20Fong watuk lit uba yatuk lamuhup angge famen ap kinangmonen enehiyeg 
hahup. Hit hinindi anggin toho welamuhup angge famen hinindi se 
aruhumu henehiyeg toho welamuhup. Ihi ane aru tem toho hiyag hisaruk 
lahi. 
21Hiyap malik indag taruk lit war am hag toho welahi ulug indi anggin 
haruk angge famen malik indag atuk halug war ale perukon ino apeleg 
atukmu malik keron indag tihi ulug ahiyeg haruk lit wereg. 

22Ihiyon ari hag toho hit ketiya hinindimu anggin toho welahep angge 
famen Anden hit yet hisahukmu hinindimu henehiyeg toho welamuhup. Ap 
ekeyen oho henehiyeg toho welamuhubon ari elehap tuhu fug. 
23Teko lahu sambil ino hiren mun ane man ane fahet An nubam kapal 
niyahup fug. Mun ane man ane fahet hiren Nikni fam heng tuhupmu An 
nunuk fam Aren og hisahu. Ari tem toho hiyag hisaruk lahi. 
24Hit men ambiyeg welatukuk angge ketiya oho An nunuk fam misig oho 
heng tarikip fug. Heng tiyok, heng tuhupmu Nikniyen og hisahumu 
mondabi henehiyeg toho welamuhup.” 

Anden kinang apmayap tirikik ulug hiyag isibag ane 

25”Obog toho aru hit hunubam hiyag hisaruk latikikon indit toho hiyag 
hisaruk latikik, tot fobik welamuhukteg indit toho uk fug angge seleg toho 
Nikni fahet hiyag hisahuk. 
26Ari tuhup sambil ino hiren An nunuk fam sembahyang uruk lamuhupmu 
Anden hit hunubahet Nikni fam heng tuhuk ulug hunubam uruk lahi fug. 
27Hiren An hinindi nasug lit Allah famen waharisi ulug tem toho peruk 
lahepma Nikni inggarehen hit fahet indi henesug lit wereg. 
28An kinangma tuma waharikikon Nikni weregman waharikik angge re lik 
oho lir oho kinang aru embeselug Nikni ambeg suhuloho lahuk,” ibag. 
29Yesusen ari ibagma otsiyen te, ”Nonowe, ketiya indit toho hiyag nisa fug 
angge seleg toho ehenon holehe. 
30Mun ane man ane Hat holuk teg lit welahenma ap misihen oho Hat hubam 
kapal hiya fug teg ulug nonoluk aha. Nonoluk ahama Allah wereg ambehen 
waharisi ulug ari tem toho wenggel haruk lahe,” ibag. 
31Ari ibagma Yesusen, ”Ketiya tem toho An nubam wenggel haruk lahep? 
32Nori, teko lahu irikik ane ari ketiya teko lamisimu hit An numbahalug 
hinibam wal taneg linggik-longgo ilihipmu An namu welatmin angge famen 
namu welaruhuk peruk lahi fug, Nikniyen An fet nasug lit welaruhu. 

33Hit An men mangno roho wereg lit hinindi se roho welamuhuben obog 
toho ari hiyag hisaruk lahi. Hit kinangma wereg lit hinindi henekol toho 
welahepma Anden kinang aru apmayap tirikikmu hinindi yuwag toho 
welamuhup,” ulug hiyag isibag. 

Yohanes 17 

Yesusen otsi fahet sembahyang ibag ane 

1Yesusen ari ulug hiyag isibareg il poholma lahap hibareg ele uruk lit, 
”Nikni, An nubam tulusa ane ino ketiya horog arik wahama hamlohowen 
Hat palimuwap habuhuwen Haren hamloho palimuwap timihin. 
2Mun angge man angge hamloho uyug alma emberikinteg Haren At palimu 
unduhuk ferikin. Haren At og itikinon arimano obog toho Aren mondabi 
onolukap enebuhu. 
3Mondabi onolukap enebuhu ane aru Hat misig eneg Allah tem toho 
welahenon men Yesus Kristus Haren monde ferikinon ino men fahet inindi 
anggar aruhumu mondabi onoluk welamuhup. 
4Haren yabuk wiruhun ulug nubam emberikinon ino wiri feruk lit kinangma 
tuman Hat hunuk palimuwap tirikik. 
5Pohol kinang wal tuk fugmu Hat min An lehoma welatukuk hag toho ketiya 
oho nunuk lehoma numbahamihin. 
6Ap kinangmon Haren og nitikinon itano unubam Hat hunuk inamap tirikik. 
It arimano Hat ngi reg lit og nitikinmu iren Hat hawene fano senetusa. 
7Haren An og nitikinon fahet obog toho Hat ngi reg lahen ulug ketiya it 
onoluk atisi. 
8Hawene Haren An hiyag nitikinon ino Anden it hiyag isarikikmu holtusa. 
Haren An mon naptikinmu Hat wereg ambehen An waharikikon fahet tem 
toho ulug inindimu wenggel haruk. 

9Anden it fahet sembahyang uruk lahiyon aru ap kinangmon obog toho 
fahet sembahyang uruk lahi fug, ap Haren og nitikinon arimano Hat ngi reg 
lahen ulug it unubahet uruk lahi. 
10Mun angge man angge Anden seneg lahiyon Haren oho seneg lahen, Haren 
ngi reg lahenon Anden oho ngi reg lahi. It famen An nunuk palimu atisi. 
11An kinangma welahi fug, Hat hambeg watminon sali horog tehen it aruma 
eneg kinangma welamusa. Nikni, Hat suwon inowen An nunuk Haren suwal 
naptikinon ari fam it fer enesug laruhunmu nit Hat men mangno roho 
welahe hag toho it enebe misig mangno roho welamuhup. 
12It men ambiyeg wereg lit An nunuk Haren suwal naptikinon ino fam 
Anden kul eneptuk latikik. Anden kul eneptuk lit fer enesugmu misig oho 
longgo irisi fug angge famen we Haren longgo uhu perikinon ino suwesingga 
tam haharoho imbibahon hikir amag ulug at misig eneg longgo uhu. 
13An Hat hambeg waharuk ane horog tehen il misig kinangma tiya wereg lit 
hubam uruk lahi. It inindimu An fahet enehiyeg toho welamag ulug uruk 
lahi. 
14Hat hawene Anden it hiyag isarikikmu ap kinangmonen it fahet ninirim 
peruk latusa. An oho kinangmon fug, notsi oho kinangmon fug, enemu inap 
aruma ulug ninirim peruk latusa. 
15Anden hubam uruk lahiyon aru kinangman it lisoho og enebuhun ulug 
uruk lahi fug, we unubam siyag ane aruhu rohon Haren fer enesug laruhun 
ulug hiyag hutuk lahi. 
16An oho kinangma nahun fug, ir oho kinangma inap fug. 
17Wene fanowon ino fam tem toho peruk ane eneg werehen tem toho peruk 
ane ino unubam emberuk lit fanowap enebuhun. 
18Haren An kinangma lamihin ulug mon naptikin hag toho Anden oho it 
kinangma lalihip ulug mon enebuhuk. 



2939 

 

 
ALLAH WENE 

© 2018, Indonesian Bible Society. 
 

 
 

 

19It inindimu tem peruk lit Hat Allahn tohon amuhuben An ninggareg nebe 
oho Hat hubahet emberuk lahi.” 
At ubam wenggel haruk inap mangno roho welamuhup ulug sembahyang ibag 

ane 

20”An notsi fahet eneg sembahyang uruk lahi fug. Notsiyen wene hiyag 
isarukmu holtuk lit An nubam wenggel haruk lamuhup inap fahet oho nele 
uruk lahi. 
21Nikni, An Hat men mangno roho welahimu Hat An men mangno roho 
welahe hag toho it obog toho enebe misig wereg lit nit men mangno roho 
welamuhuk. Welamuhukmu ap kinangmonen An Haren mon nabik 
waharikinon nubam inindi wenggel niyahup. 
22An men Hat men nenebe misig welahe hag toho ir oho enebe misig 
mangno roho welamuhup ulug Haren An palimuwap naptikin hag toho 
Anden it palimuwap eneptikik. 
23An it men weregma Hat An men welaruhunmu it enebe misig mangno 
roho welamuhup. Mangno roho welamuhupmu ap kinangmonen Haren An 
mon nabik waharikinon fahet inindi anggar aruhu. Inindi anggar aruhumu 
Haren An hindi nasug lahen hag toho notsi oho hindi enesug laruhun ane 
onoluk aruhu. 
24Nikni Allah, notsi Haren og nitikinon arimano An welaruhuk ambeg ir oho 
welamuhup peruk lahi. Ir oho An min wereg lit naliliyangge Haren lahap 
naptikinon ari notsiyen oho yet hahup. Pohol kinang uwan wal tuk fugmu 
Haren An hindi nasug latikin. 
25Nikni Hat fano hahun, ap kinangmonen Hat fahet enepeleg toho wereg. 
An ninggarehen Hat fahet noluk teg lahi hag toho notsiyen oho Haren An 
mon nabik waharikinon onoluk atisi. 
26Haren An hindi nasug lahen hag toho An it men ambiyeg weregma iren 
oho inindi nasug lamuhuben Anden Hat hunuk tam hiyag isaruk latikik hag 
toho fobik oho hiyag isaruk laruhuk,” ulug Yesusen Allah ubam sembahyang 
ibag. 

Yohanes 18 

Yesus senetfag ane 
(Mat 26:47-56; Mrk 14:43-50; Luk 22:47-53) 

1Yesusen obog toho ari hiyag isibareg otsi men o inowen wilip atfareg ik 
Kidron fumag fil nindig atfag. It nindig atfag ambeg ari elehet walinggoho 
kilabegma o sabo wirig ambeg otsi men ambiyeg libag. 
2Yesus otsi men wina sambil oho laruk latfag ambeg ino Yudas Yesus 
wabukag ulug huruwe libag ahun inowen oho oluk teg latfag. 
3Oluk teg latfagma Yudas inowen sehen seneg inap men imam inap onowesi 
arimano enemingmingangge men Farisi inap mon enepfahon men iralet 
sehenet wibareg hondog eneplug waharuk latfag. 
4Waharuk latfagma Yesus inowen An nubam tulusa ane ulug obog toho 
undaman oluk atfagma it onolohotma libareg kapal isaruk lit, ”Hiren ap sa 
yami ril waharuk lahep?” ibagma 
5iren, ”Yesus Nazaret ahun ino yami ril waharuk lahe,” ibag. Ari ibagma 
Yesusen it unubam, ”An ino tu welahi,” ibag. Yudas Yesus wabukag ulug 
huruwe libag ahun ino oho it men ambiyeg unduhuk latfag. 
6Yesusen it unubam ele uruk lit, ”An ino tu welahi,” ibagma enembol han 
suhuloho libareg kinangma ying atuk latfag. 
7Ying atuk latfagma Yesusen nin kapal isaruk lit, ”Hit sa yami ril waharuk 
lahep?” ibagma iren, ”Yesus Nazaret ahun yami ril waharuk lahe,” ibag. 
8Ibagma Yesusen, ”An ino tu welahi ulug fahe hiyag hisihi. An yami nabil 
waharuk lahep halug it ap aruma eneg te embeselihipmu lalusa,” ibag. 
9Ari roho ibag ane aru tam Allah fam sembahyang uruk lit, ”Haren og 
nitikinon aruma misig oho longgo reberikik fug,” ibag ane hikir amag ulug 
ari roho ibag. 
10Ari turuk latfagma Simon Petrus inowen karog lisoho wibareg imam 
onowe suwon amingmingangge misig unuk Malkus ino anggolop kong turuk 
lahi ulug turukmen isanggo inggik pikit filon eneg sa roho libag. 

11Sa roho libagma Yesusen Petrus fam, ”Karog ari ei fam kilabin. Nikniyen 
ik kubag fam hinang nitisiyon ino An namin fuhen turuk lahen?” ibag. 

Yesus walug Hanas ambeg libag ane 

12Ari ibagma sehen seneg inap arimano onowe men Yahudi inap 
enemingmingangge arimano menen Yesus senetfareg inggik hele waroho 
13hondoholug ap unuk Hanas ambeg tam walug libag. Kayafas imam onowe 
suwon mo ino fam lahapfahon iyamal Hanas ino ambeg walug libag. 
14Kayafas inowen Yahudi inap enele sahaltuk latfahon arimano komo 
eneptuk lit, ”Ap obog toho siyag amuhup ari siyahen ap arimano fahet ap 
misig war atukon ari fano,” ulug komo enepfag. 

Petrusen awiya wibag ane 
(Mat 26:69-70; Mrk 14:66-68; Luk 22:55-57) 

15Yesus walug larikim Simon Petrus men Yesus ot misig eke men mug 
eneplug laruk latfag. Ot misig ino imam onowe suwon inowen haruk 
latfahon ino eneg Yesus men ambiyeg olma kibagma 
16Petrus ino sok selma unduhuk latfag. Unduhuk latfagma Yesus ot tam 
kibahon ino imam onowe suwon inowen haruk latfahon ino nin suhuloho 
selma wilip atfareg sok foroho latfag hiyap fam ele ibareg Petrus 
hondoholug olma kibag. 
17Kurukmen sok foroho latfag hiyap inowen Petrus fam, ”Har oho ap ari ot 
welahen fug?” ulug kapal hibagma Petrusen, ”An fug-a,” ibag. 
18Ap suwon enemingmingangge men sehen seneg inap men arimanowen sun 
ulug indok munggalfareg indok yet taruk lit unduhuk latfagma Petrus oho 
indok yet tamin ulug it enesehelimu unduhuk latfag. 

Imam onowe suwonen Yesus kapal hibag ane 
(Mat 26:59-66; Mrk 14:55-64; Luk 22:66-71) 

19Imam onowe suwon inowen Yesus kapal haruk lit, ”Haren hiyag isaruk 
latikin inap hotsi sa men? Ap hiyag isaruk latikin ane nungge ane hiyag 
isaruk latikin?” ulug kapal hibag. 

20Kapal hibagma Yesusen at ino fam hebeloho hiyag utuk lit, ”Ap obog toho 
weregma inam toho hiyag isaruk latikik. Wene uruk ibamen oho Allah 
ibamen oho Yahudi inap obog toho palu atuk ambehen likiya hupmu 
ebenam toho hiyag isaruk latikik. Hirag-hirag hiyag isaruk latikik fug. 
21Nungge fahet an kapal niyaruk lahen? Anden ap hiyag isarukmu holtuson 
arimano unubam kapal isamihinmu iren onoluk teg angge hiyag humusa,” 
ibag. 
22Ibagma imam onowe amingmingangge horogma unduhuk latfahon 
inowen Yesus pet turuk lit, ”Imam onowe suwon fam ari roho uruk peruk 
lahen?” ulug orohole sahaloho ware fisibag. 
23Ware fisibagma Yesusen ap ino fam, ”Ele si ehek peruk lahen halug si ane 
ari ehen in, tem toho ihi halug nungge fahet An nuwatuk lahen?” ibag. 
24Ari ibagma Hanas inowen Yesus inggik hele wareg angge imam onowe 
suwon Kayafas ambeg walug lalihip ulug hiyag isibagma walug libag. 

Petrusen nin eke awiya wibag ane 
(Mat 26:71-75; Mrk 14:69-72; Luk 22:58-62) 

25Simon Petrus ino indok munggalfag ambeg ino unduhuk lit indok yet taruk 
latfag. Yet tarukmu ap arimanowen yet hibareg ubam enele uruk lit, ”Har 
oho At ino ot welahen ano?” ulug kapal hibagma Petrusen awiya waruk lit, 
”An fug-a,” ibag. 
26Ari ibagma imam onowe suwon amingmingangge misig isanggo kong 
tibag ahun ino areyen, ”At senerehesa ambeg ino At nim weregma hiyihi 
fug?” ibagma 
27Petrus awiya warukmen suwe ayam ele ibag. 

Yesus walug Pilatus ambeg libag ane 
(Mat 27:1-2, 11-14; Mrk 15:1-5; Luk 23:1-5) 

28Yesus ino Kayafas wereg ambehen hondoholug unggum kong turuk ibam 
ino hubet-habet hondoholug libag. Hondoholug libareg unggum kong turuk 
ibam kuk fug angge siyag angge nunubam atil larikim suburu roti sig elehon 
Paskah nengge ha fug lam nowen ulug selma welatfag. 

29It selma welatfagma Pilatus ino wilip atfareg unubam kapal isaruk lit, ”Ap 
tu alem nungge ubam embehepteg walug wahep?” ibagma 
30iren te, ”Ap aruwen siyag ane telep fugmu hat hambeg walug wala fug,” 
ibag. 
31Ibagma Pilatusen it unubam, ”Ap aru walug lalihipteg suwesingga atam 
haharoho imbibahon ino kim halihibon hikit toho unggum kong tilihip,” 
ulug hiyag isibag. Hiyag isibagma Yahudi inap arimanowen, ”Nit 
nenemuwen ap pinggi wabuk fug teg lahe,” ibag. 
32Nangginoho war aruhuk ulug Yesusen wene ibag ane ino hikir amag ulug 
iren ari roho ibag. 
33Ari ibagma Pilatus unggum kong turuk ambeg kibareg Yesus wol tibareg 
kapal haruk lit, ”Yahudi inap onowe suwon Hat aru welahen?” ibagma 
34Yesusen te, ”Hat hamu hindiyen ari pehenteg uruk lahen ano, ap winonen 
An fahet hiyag herehesama ehen ano?” ibag. 
35Ibagma Pilatus inowen, ”An Yahudi nahun welahi? Hat hinggareg hori 
men imam onowesi menen hondog haplug an nambeg wahasa. Haren 
nungge tirikinmu og haplug wahasa?” ibagma Yesusen, 
36”An nibam ngi reg lahi ambeg kinangma tuma fug. An nibam ngi reg 
ambeg kinangma tuma lalepma hahen notsiyen nibil atuk lit tog aplepma 
An Yahudi inap ininggikmu ale fug angge famen An nibam yugmu kinangma 
tuma wereg eleg,” ibag. 
37Ari ibagma Pilatusen, ”Ari ehenma Hat ap suwon wereg lit ehen?” ulug 
kapal hibagma Yesusen te, ”Haren ehen ari, An ap suwon welahi. Tem toho 
peruk ane fahet ap hiyag isahuk ulug kinangma tuma waharikik. Ap sa 
indimuwen tem toho peruk halug at ino An nele holtuk laruhu,” ibag. 
38Ari ibagma Pilatusen, ”Ehen ane ari tem toho perukon ari nungge fahet 
ehen?” ibag. Ari ibareg Yahudi inap selma weregma enembeg wilip atfareg, 
”At kapal hihimu alem siyag ane tirisiyon misig oho holihi fug,” ibag. 

Yesus pinggi war atmisi ulug enele ibag ane 



2944 

 

 
ALLAH WENE 

© 2018, Indonesian Bible Society. 
 

 
 

 

(Mat 27:15-31; Mrk 15:6-20; Luk 23:13-25) 

39Pilatusen ari ibareg nin ele uruk lit, ”Mo eke fam eke fam suburu roti sig 
elehon naruk li ap misig hele warehon lol hisaruk latikik hag toho Yahudi 
hinap honowe suwon aru lol nisamisi peruk lahep?” ulug kapal isibag. 
40Kapal isibagma it arimanowen enele hi roho uruk lit, ”Hun aru fug, 
Barabas lol nisimin,” uruk latfag. Barabas ap unusuruk lit yoholiyangge 
hilaruk latfag ahun ino fahet lol nisimin ibag. 

Yohanes 19 

1Ari ibagma Pilatus inowen sehen seneg inap unubam, ”Yesus walihipteg 
yik angge eneg watlihip,” ulug hiyag isibag. 
2Hiyag isibagma sehen seneg inap arimanowen hele alog ahele wibareg sul 
ahale hag angge Yesus unggul ke pug tibisibag. Sum huluwon ap suwonen 
wan turuk asum wan tibisibareg 
3olohotma in atfareg ele ying turuk lit, ”Ninikni, Yahudi inap onowe suwon 
Hat welahenma hi haptuk lahe,” il laruk lit orohole sahaloho ware fisibag. 
4Sahaloho ware fisibagma nin eke Pilatus wilip atfareg it arimano unubam 
ele uruk lit, ”Aren alem siyag ane tirisiyon misig oho hihi fureg hit honoluk 
atmisiyen wilip hisa watminmu yet halihip,” ibagma 
5Yesus hele alog ahele unggulmu pug teg angge sum huluwon wan teg angge 
wilip atfagma Pilatusen it arimano unubam, ”Ap tu yet hemek,” ibag. 
6Ibagma imam onowesi men enemingmingangge men At yet hibareg enele 
hum toho uruk lit, ”Tele fisiyek, tele fisiyek,” eneg uruk latfagma Pilatusen 
te, ”Aren alem siyag ane tirisiyon anden hihi fureg hilalug lalihipteg hiren 
tele feselihip,” ibag. 
7Ibagma Yahudi inap arimanowen Pilatus fam, ”Musa wene haharoho 
imbibahon niren foroho lit nonoluk tohon ino hikit toho At war atmisi. At 
inggarehen An Allah amloho welahi uruken At tele fusul,” uruk latfag. 
8Ari uruk latfagma Pilatusen hol hibareg akol anggolo atfagma 

9nin unggum kong turuk ibam kibareg Yesus fam ele uruk lit, ”Hibam kema 
hahun welahen?” ulug kapal hibagma Yesus ele eleg angge welatfag. 
10Ele eleg angge welatfagma Pilatusen Yesus fam, ”Haren an nubam hele 
imin fug peruk lahen? Anden lole fisiyek uruk halug lole hubahuk teg, ware 
fisiyek uruk halug huwabuk teg. Ari uk hag teg lahi ane ari Hat hapeleg?” 
ibag. 
11Ibagma Yesusen, ”Pali filen hineyap haplep fugmu haren timin peruk ane 
ari tuk fug teg lalen. Haren turuk lahenon seyon turuk lahenma An hondoko 
hat hambeg numbahik wahayon inowen eneg angginon tehek,” ibag. 
12Yesusen ari ibag ane fahet Pilatus undaman Yesus lole fesemin peruk 
latfag angge famen Yahudi inaben enele hum toho uruk lit, ”Haren ap aru 
lole fesemihin halug ap suwon Kaisar inowen hat pilap habuhu. Ap ekeyen 
inggareg fahet palimu welahi peruk halug at ino Kaisar men seli roho 
wereg,” uruk latfag. 
13Iren ari urukon Pilatusen hol hibareg Yesus hondoholug wilip amek ibareg 
unggum kong turuk ahun hur atuk ambeg lehoma ino at hur atfag. Hur atfag 
ambeg ari unuk te Litostrotos, Ibrani enele fam Gabata, nit nenele fam 
”Helep fano roho tuwaleg ambeg” suwaleg latfag. 
14Ari tibag sambil ino suburu roti sig elehon sono nahuk ulug tug tibag 
sambil ino mo anum pulmu weregma tibag. Pilatus ino hur atfareg Yahudi 
inap fam te, ”Hun aru honowe suwon wereg,” ibagma 
15it arimanowen enele hum toho uruk lit, ”Il hiraho fisiyek, waroho e fam 
tele fisiyek,” uruk latfag. Uruk latfagma Pilatusen, ”Anden hit honowe e fam 
telminen uruk lahep?” ibagma imam onowesi arimanowen, ”Nit nonowe we 
misig eneg Kaisar amu apma welahe,” ibagma 
16aPilatusen, ”Yesus hilalug lalihipteg e fam teltihip,” ulug og isibag. 

Yesus e fam telfag ane 
(Mat 27:32-38; Mrk 15:21-27; Luk 23:26, 33-43) 

16bOg isibagma hilalug laruk lit 

17Yesusen teltuk ahen ha rulug sili unuk ”Ap unggul uwag silimu” walug 
libag. Sili ino Ibrani inap enele roho Golgota suwaleg latfag. 
18Yesus walug libareg pulmu e fam tele fisibareg ap piren itano eke inggik 
pikit fil eke inggik hare fil tel enepfag. 
19Tel enepfagma Pilatusen hiyag isaruk lit, ”Yesus Nazaret ahun Yahudi inap 
onowe ino tu ulug hahare felihipteg unggul palimu e fam lombog tebelihip,” 
ulug hiyag isibag. 
20Yesus telfag ambeg ari o pumbuk horogma telfagma Yahudi inap 
anggolowen haharehon ari kim haruk latfag. Hahatfahon ari Ibrani enele 
fam, Latin enele fam, Yunani enele fam hahatfag. 
21Hahatfagma Yahudi inap imam onowesi arimanowen Pilatus fam, ”Yahudi 
inap onowe ino tu ulug hahabuk fug, Yahudi inap onowe welahi uruk latisi 
ulug haharin,” ibagma 
22Pilatusen, ”Haharihiyon ari mondabi hahareg lamag,” ibag. 
23Sehen seneg inap arimanowen Yesus e fam tele feselug asum hilibareg hat 
tu hilamihin, an tu hilamin ibareg enebe uhan itanowen wal taneg hilaruk 
latfag. Sum yaron eke hulul ulug turukmen sum ari ahandip teg eleg angge 
il eneg yihik latfagma it arimanowen, 
24”Kong tulteg wal taneg hulul fug, eneg atuk angge hik tulmu ubam 
lamisiyon inowen hilamisi,” ibag. Tibag ane ari suwesingga atam haharoho 
imbibahon aru, ”Nasum wal taneg hilarusareg sum yaron hulul ulug 
enehangge hik turusa,” ulug imbibahon hikir amag ulug turuk latfag. Turuk 
latfag ane ari sehen seneg inap arimanowen turuk latfag. 
25Ari roho turukmu Yesus isinga men umum men Maria Klopas uhe men 
Maria Magdala hiyap ino men Yesus telfag ambeg horogma unduhuk latfag. 
26Unduhukmu Yesusen isinga men ap eke Yesus indi reg latfahon ino men 
yer isibareg isinga fam ele uruk lit, ”Hina, hat hamloho ari wereg,” ibareg 

27ot ino fam, ”Hat hisinga ari wereg,” ibag. O ino sambilen ot inowen Yesus 
isinga ibam hondoko kilapfag. 

Yesus war atfag ane 
(Mat 27:45-50; Mrk 15:33-37; Luk 23:44-46) 

28 Mun ane man ane obog teko laha ulug Yesusen oluk atfagma ele uruk lit, 
”An ik obok teg lahi,” ibag. Ibag ane ari wene tam hahatfag ane roho amag 
ulug ibag. 
29Kubag eke ahaluwe sihon hinanggoho wereg latfag. Ap arimanowen 
nuruhum ik sihon fam yuhuli fibareg fili ambiyangma pug tibibareg namisi 
ulug Yesus ambilikmu tung tibik lahibag. 
30Yesus ahaluwe sihon ino nibareg ele uruk lit, ”Teko laha,” ibag. Ari ibareg 
sat eleg atuk lit unggul kunuk toho war atfag. 

Yesus umbantumu fit fam watfag ane 

31Suburu roti sig elehon sono nahuk ulug wereg lit Yahudi inap Pilatus 
ambeg libareg hiyag utuk lit, ”Sono su ane tuhukon sakan toho lahu angge 
re ap wareg aruma e fam welamusa fuhen unuyug sengge heheg pilap 
enebusa,” ulug hiyag itfag. 
32Hiyag itfagma sehen seneg inap libareg Yesus men tel enepfag inap it piren 
itano unuyug sengge ribisibareg 
33Yesus uyug sengge rubul ulug kim harukmen Yesus mondabi wareg latfag. 
34Wareg latfagma uyug imbisibareg sehen seneg ahun misihen fit fam 
umbantumu hak tibisibagma mep men ik men wilip atfag. 
35At ubam ari tirikim yet hibag ahun inowen nilen hihi ane fahet tem toho 
uruk lahi ulug hiren oho tem toho peruk lamuhuben hiyag hisaruk. 
36Tibag ane ari tam haharoho imbibahon aru, ”At uwag misig oho sengge 
ruhup fug,” ulug imbibahon ino hikir amag ulug tibag. 
37Haharoho imbibahon eke tu, ”Umbantumu hak turusa ahun ino ebe 
hahup,” ulug imbibag. 

Yesus owikmu kilapfag ane 
(Mat 27:57-61; Mrk 15:42-47; Luk 23:50-56) 

38Ap misig Arimatea ahun unuk Yusuf Yesus ot welatfag angge famen 
Yahudi inap akolen an At ot welahi fug ulug awiya oko welatfag ahun 
inowen Pilatus ambeg libareg Yesus ebe wareg angge e famen pilabe fik 
lamin ulug Pilatus fam heng tibag. Heng tibagma Pilatus inowen, ”Fano 
pilabe fik lamihin,” ibagma watfareg Yesus ebe wareg angge ino lisoho 
pilabe fibag. 
39Nikodemus atam Yesus ambeg hubanggo libag ahun ino oho watfareg 
inggila amben fanowon pingga amben hahon men kami amben hahon men 
sum misigmu anggin toho yunggaroho walug watfag. 
40Walug watfagma it pirenen Yesus wareg angge amben angge arimano tag 
teberuk lit sum yanggowon hililip toho Yahudi inaben ap warehon kilap 
eneptuk lit turuk ane roho kilabul ulug walug libag. 
41Yesus telfag ambeg horogma itano elehet huk toho kilabeg latfag ambeg 
ari owik ket eneg fo ribahon ap warehon misig oho kilapfag fuhon wereg 
latfag. 
42Sono suburu roti sig elehon narukon fahet tug turuk sambil yoho welahe 
ulug owik ino horog tehen Yesus ebe wareg angge kilabul ulug kilapfag. 

Yohanes 20 

Yesus oluk atfag ane 
(Mat 28:1-8; Mrk 16:1-8; Luk 24:1-12) 

1Yahudi inap wene uruk sambil sono welatukuk ulug likiyamon ket sakan 
tirikim hubet-habet Maria Magdala hiyap ino Yesus kilapfag ambeg libareg 
yet harukmen helep sok latfahon ino elegma yet hibag. 
2Elegma yet hibareg Simon Petrus men ot Yesusen indi reg latfahon ino men 
enembeg folo-folo watfareg hiyag isaruk lit, ”Nonowe aben owikmuwen 
walug wilip atusareg kema emberusa ulug nit nenepeleg toho welahe,” ibag. 
3Ari ibagma Petrus men ot eke ino men Yesus kilapfag ambeg ino libag. 
4Libareg ambiyeg folo-folo libag angge famen Petrus ino kema embeselug 
ot eke ino Yesus kilapfag ambeg tam libag. 

5Libareg kilap harukmen sum hililip tibahon ino nonggoloho kinangma 
weregma yet hibareg owik elma kibag fug. 
6Kuk fug angge weregma Petrus ino ombolim watfareg owikmu kibag. 
Kibareg kim harukmen sum ino eneg kinangma weregma kim hibag. 
7Kim harukmen sum unggulmu pug tibibahon ino yinggiloho weregma sum 
ebe hililip tibahon ino men ambimu welatfag fug, amumu welatfag. 
8Ot eke tam libahon ino oho ombolim owik elma kibareg sum arimano amu-
amu weregma yet hibareg indimu tem toho ulug wenggel haruk latfag. 
9Atam haharoho emberuk lit At ap warehon wereg ambehen oluk aruhu 
ulug hahatfag ane Yesus watfag li itano oho wenggel haruk latfag fug 
anggeyen 
10elegma yet hibareg tem oluk aha pibareg otsi piren itano inibam fil 
suhuloho libag. 

Maria Magdala hiyap ino iline Yesus ebenam atfag ane 
(Mat 28:9-10; Mrk 16:9-11) 

11It libagma Maria ino Yesus kilapfag ambeg horogma unduhuk lit uba yatuk 
latfag. Uba yatuk lit owik elma ino kunuk toho kilap harukmen 
12ap piren sum yanggowon wan toho Yesus yinggi fibag ambeg itano misig 
unggul fil misig uyug fil heriyeg lit weregma kilap isibag. 
13Kilap isarukmen ap piren itanowen, ”Nehe, hat nungge fahet uba yatuk 
lahen?” ibagma Maria inowen it unubam ele hiyag isaruk lit, ”Nowe tuma 
emberusa angge famen hilalug wilip atusareg kema emberusa ulug nindi su 
ahama uba yatuk lahi,” ibag. 
14Ari ulug hiyag isibareg hebeloho ambol fil yet harukmen Yesus ino 
unduhuk latfag angge famen Yesus ino tu ulug indi anggar atfag fug. 
15Indi anggar atfag fugmu Yesusen, ”Nehe, ap sa yami ril wahenteg uba 
yatuk lahen?” ibag. Ibagma Maria inowen owik foroho ahun wahareg kapal 
niyaruk pibareg ele ubam uruk lit, ”Nikni, haren At lisoho emberikin halug 
hilalug laminen emberikin ambeg hiyag nimin,” ibag. 

16Ari ibagma Yesusen, ”Maria,” il larikim Marian hebeloho Yesus kilap 
hibareg Ibrani enele fam, ”Rabuni,” nit nenele roho, ”Nowe,” ibag. 
17Ibagma Yesusen, ”An Nikni ambeg uwan la fugmu haren An sen niya fug,” 
il laruk lit, ”Hat nori enembeg lamihinteg unubam hiyag isaruk lit hir oho 
Hinikni Allah An oho Nikni Allah ambeg ketiya lamin ehek ulug hiyag isa 
lamihin,” ibag. 
18Ari ibagma Maria Magdala hiyap ino Yesus otsi wereg ambeg libareg otsi 
hiyag isaruk lit, ”Nonowe Yesus oluk ahayon yet hihimu nubam ele uruk lit 
ari-ari ehekteg hiyag isa lamihin ehekma hiyag hisaruk lahi,” ibag. 

Otsi weregma Yesus ebenam atfag ane 
(Luk 24:36-39, 47-49) 

19Yahudi inap wene uruk sambil likiyamon o hup atfagma Yesus otsi o misig 
fam palu atfareg Yahudi inaben nunusulusa ulug enekolen sok laroho 
kibareg welatfag. Welatfagma Yesus it sehelimu watfareg unduhuk lit, 
”Notsi, hinindi se roho wereg lit yuwag toho welamek,” ulug hi enepfag. 
20Ari ulug hi enepfareg ninggik nuwatusa ambeg tu numbantumu nuwatusa 
ambeg tu kim hemek ulug otsi unug isibag. Unug isibagma otsiyen Nonowe 
tu tem toho waha ulug enehiyeg toho welatfag. 
21Enehiyeg toho welatfagma Yesusen nin eke ele uruk lit, ”Hinindi se roho 
wereg lit yuwag toho welamek. Nikniyen An mon naptisi hag toho Anden 
oho ketiya hit mon heneptuk lahi,” ibag. 
22Ari ibareg otsi unubam ambilik ahe fu haruk lit, ”Hit hunubam Allah hime 
fanowon og hisamin,” ibag. 
23”Aben siyag ane turukon hiren elehap tuhupmu Allahn oho ambolma 
umbusuhu. Aben siyag ane turukon hiren unubam welamag puhupmu 
Allahn oho ambolma umbusuk fug angge mondabi welaruhu,” ulug hiyag 
isibag. 

Tomas weregma Yesus ebenam atfag ane 

24Yesus otsi enembeg watfag sambil ino Tomas unuk eke Namiya Malik 
suwalfahon ino elegma watfag. 
25Tomas it enembeg watfagma Yesus otsi winonen at hiyag utuk lit, 
”Nonowe nit nenembeg waharisimu At yet harukuk,” ibag. Ari ibagma 
Tomas inowen, ”Yesus inggikmu posiyemanggen watusa ambeg anden nil 
fam kim hahuk fug halug, posiyemanggen watusa ambeg ninggik tumen 
tung hahuk fug halug, umbantumu fit fam watusa ambeg men ninggiken ki 
hahuk fug halug hiren ehebon ari fahet tem toho puhuk fug,” ibag. 
26Ari ibagma hup likinenam welatfareg Yesus otsi inibam welatfag ambeg 
ino palu roho weregma Tomas ino oho it men ambiyeg watfareg welatfag. 
Inibam sok laroho weregma Yesus ino watfareg it enesehelimu unduhuk lit, 
”Notsi, hinindi se roho wereg lit yuwag toho welamek,” ulug hi enepfag. 
27Hi enepfareg Tomas fam ele uruk lit, ”Enele si ehesa puk fug angge tem 
toho nubam wenggel niyaruk latmihinen hinggik tiya emberuk lit An 
ninggik haren yet hamihinteg hinggiken numbantumu tung niyimin,” ibag. 
28Ari ibagma Tomas inowen Yesus fam, ”An Nikni Allah, an Nowe,” ibag. 
29Ari ibagma Yesusen, ”Haren An neyehenteg tem toho peruk lahen. It An 
niyaruk eleg angge famen tem toho peruk inap arimano fano,” ibag. 

Yohanesen wene aru alem fahet haharoho imbibag ane 

30Poholmonen turuk ane Yesusen anggolo otsi iniline tibag angge famen 
wene aru fam hahareg eleg. 
31Tuman hahareg lit werehon hiren tem toho hinindi wenggel haruk lit 
Allah amloho Yesus ino Mesias wereg ulug tem peruk lit At unuk fam 
honoluk welamuhup ulug hahatuk lahi. 

Yohanes 21 

Otsi sabiren iniline Yesus ik Tiberias ayegma ebenam atfag ane 

1Welatfagma misihim Yesus ik Tiberias yenggelehon ayegma otsi weregma 
ebenam atfag ane aru: 

2Ik yenggelehon ayegma welatfag inap arimano ununuk te Simon Petrus 
men, Tomas unuk eke Namiya Malik suwalfahon ino men, Natanael Galilea 
kinang famon o pumbuk Kana ahun ino men, Zebedeus umaliki men, otsi 
winon piren men welatfag. 
3Welatfareg Simon Petrus inowen ori fam, ”An ikan warik lamin,” ibagma 
oriyen, ”Nir oho hat men ambiyeg lul,” ibag. Ari ibagma kou fam kibareg 
laruk latfag angge famen hup ino sambil ikan misig oho wat tibag fug. 
4O sakan turukmu itano Yesus ik ayegma unduhuk latfag angge famen 
otsiyen tu nit Nonowe ulug onoluk atfag fug. 
5Onoluk atfag fugmu Onoweyen te, ”Numalikisi, hiren naruk angge tot 
foroho lahep ano,” ibagma iren te, ”Eleg,” ibag. 
6 Eleg ibagma Yesusen it unubam, ”Ikan watuk asum hininggik pikit filen ik 
ahummu pilaplihipmu naruk angge hiyahalihip,” ibag. Ibagma ikan watuk 
asum ino pilapfagma ikan anggolo yuhar atfareg angginen sum lisuk fug teg 
latfag. 
7Lisuk fug teg latfagma Yesus ot indi reg latfahon inowen Petrus fam, ”At tu 
nit Nonowe,” ibag. Nonowe tu urukmu hol hibareg Petrus ino abiye 
welatfag angge sum wan tibareg hik toho ik ahummu wambibag. 
8Otsi winon arimano ik ayeg horog tegma 100 meter welatfag angge kou 
famen ik ilanma waharuk lit ikan anggolo yuhar atfag asum ino lisil 
waharuk latfag. 
9Ik ilanma watfareg yet harukmen indok munggalegma ikan men suburu 
roti men sahali regma yet hibag. 
10Yet hibagma Yesusen otsi hiyag isaruk lit, ”Ikan ket warehebon arimano 
tot ulug maniyek,” ibag. 
11Ibagma Simon Petrus ino kou fam lahibareg ikan yuhar atfag asum ino 
lisoho ilanma imbik libareg kim harukmen ikan suwon teng-teng angge 153 
yuhar atfag angge famen sum ino tararag tibag fug. 

12Yesusen otsi unubam ele uruk lit, ”Nori, suburu nulen maniyek,” ibag. 
Yesusen ari ibagma otsi itano inindimuwen tu Nonowe ulug onoluk atfag 
angge famen misihen oho ambong se roho Hat sa ulug kapal ha fug teg 
latfag. 
13Kapal ha fug teg latfagma Yesus it enelukema in atfareg suburu roti kuroho 
og isibareg ikan oho kong toho og isaruk latfag. 
14Yesus war atfareg oluk atfag sambilen ik Tiberias ayegma otsi weregma 
inam atfag ane aru inggik hinahaneg angge inam atfag. 

Petrus fam nambohom domba foroho laruhun ulug hiyag itfag ane 

15Suburu nibareg Yesusen Simon Petrus fam, ”Simon, hat Yohanes amloho, 
it winon arimanowen An fahet inindi we tot nasugmu haren eneg An fahet 
hindi anggen toho wenggel haruk lahen?” ulug kapal hibagma Petrusen te, 
”Yu Nowe, anden Hat nindi anggen teg lahi ane Hat holuk,” ibagma Yesusen 
te, ”Nambohom domba fer enesug laruhun,” ibag. 
16Ibareg Yesusen inggik pireneg angge eke kapal haruk lit, ”Simon, hat 
Yohanes amloho, haren An hindi nasug lahen?” ibagma Petrusen, ”Yu 
Nowe, anden nindi hasug lahi ane Hat holuk,” il larikim Yesusen te, 
”Nambohom domba fer enesug laruhun,” ibag. 
17Ibareg inggik hinahaneg angge kapal haruk lit, ”Simon, hat Yohanes 
amloho, An fahet haren hindi nasug lahen?” ibagma inggik hinahaneg angge 
hindi nasug lahen ulug kapal neyehek pibareg indi anggin atfagma Yesus 
fam ele uruk lit, ”Nowe, mun ane man ane Hat holuk teg lahenon anden Hat 
nindi hasug lahi ane Hat holuk,” ibag. Ibagma Yesusen, ”Nambohom domba 
fer enesug laruhun,” ibareg, 
18”Hat kabini reg lit sum hamu wan talug lamin peruk latikin ambeg eneg 
laruk latikin angge re hat sabal aruhun li ap winonen sum wan habuhupteg 
hinggik seneko lamin fug puhun ambeg hondog haplug lahup. Ari tem toho 
hubam uruk lahi,” ibag. 

19Ibag ane aru Petrus ke roho war atuk lit nangginoho Allah wel tuhu ulug 
hiyag itfag. Ari obog toho hiyag itfareg Petrus fam, ”An nombolim laruk 
lamin,” ibag. 

Yesus ot indi reg latfahon fahet ibag ane 

20 Petrus ino ambol fil hebeloho yet harukmen Yesus ot indi reg latfahon 
ino onombolim waharukmu yet hibag. Ot ino it suburu ambiyeg naruk latfag 
sul ino Yesus iraham heriyeg latfahon inowen Yesus kapal haruk lit, ”Nowe, 
Hat huwabukag ulug huruwe lamisiyon ari sa fahet ehen?” ulug Yesus kapal 
hibahon ino waharukmu yet hibag. 
21Waharukmu yet hibareg Petrusen Yesus kapal haruk lit, ”Nowe, at tu 
ubam aben nungge ane tuhup,” ibagma 
22Yesusen, ”An waruhuk li at oluk weregma waruhuk peruk lahi halug ari 
haren tuhun ane fug. Hat te we An nombolim laruk lamin,” ibag. 
23Yesusen ibag ane ari fahet otsi arimanowen ot aru war aruhu fuhon fahet 
ehek uruk latfag. Yesusen Petrus fam ibag ane ari, ”At aru war aruhu fug,” 
ulug Yesusen ibag fug. Yesusen ibag ane, ”An waruhuk li at oluk weregma 
waruhuk peruk lahi halug ari haren tuhun ane fug,” ibag. 

Obog toho haharihi ulug hiyag isibag ane 

24Yesusen obog toho turuk latfag ane arimano ot aruwen ilen hibareg 
haharoho emberisimu tem toho haharoho emberisiyon ulug nit nonoluk 
atisi. 
25Yesusen mun ane man ane anggolo turuk latfahon wereg angge famen 
obog toho arimano tor aneyet su aneyet hahatlepman hahen kinang tu fam 
emberuk ambeg wirim alep fug, mondabi keleg alep. 

Kisah Rasul-Rasul 

Kisah Rasul-Rasul 1 

Allah hime fanowon og hisahuk ulug Yesusen sali imbibag ane 

1 Teofilus nare, Yesusen wene hiyag isaruk lit mun ane man ane turuk 
latfareg At ino poholma lahibahon fahet atam suwesingga haharoho 
humbaharikik. 
2At uwan poholma lahuk fugmu Allah hime fanowon ubam weregma otsi 
mumal enepfahon arimano fam hiren mun ane man ane ari-ari turuk 
lamuhup ulug hiyag isibag. 
3At ware fisibagma oluk atfareg An noluk atikik ane notsiyen niyalusa ulug 
poholmonen turuk ane anggolo otsi iniline turuk latfag. Allah ap obog toho 
Inikni aruhuwon fahet hiyag isaruk lit notsiyen niyalusa ulug inam aheg 
hirag aheg turukmen hup teng misig nubam hilag nuwalen 40 atfag. 
4 Misihim Yesus otsi men suburu ambiyeg naruk lit, ”Nele hiyag hisamin,” 
ibareg, ”O Yerusalem aruwen wilip amuhup fug. An Nikniyen og hisahuk 
irisiyon Anden hiyag hisarikikon ino yet teg lit welamuhup,” ulug hiyag 
isibag. 
5”Yohanes inowen ap ikma pilap eneptuk latisi angge re hir oho tot 
welamuhupmu Allahn hime fanowon og hisahu,” ibag. 

Yesus poholma lahibag ane 

6Ari ibagma Yesus otsi At men palu roho welatfahon arimanowen, ”Nonowe, 
Allah hime fanowon og nisahu sambil ino o Israel tot teg laheyon Haren 
suwap tuhunen ehen ano?” ulug umung hibag. 
7Umung hibagma Yesusen, ”O Israel aru su aruhu sambil ino hit honoluk 
am fug teg lahep, we Ninikni inggareg ine reg lit werehon inowen eneg oluk 
teg lit wereg,” ibag. 
8”Allah hime fanowon hunubam wambik waruhureg hinineyap 
henebuhumu o Yerusalem aruma men o Yudea aruma men o Samaria obog 

toho men o pumbuk munon-manon indit-indit werehon men hiren An 
nawene ap hiyag isaruk lamuhup,” ibag. 
9Yesusen obog toho hiyag isibareg turukmen Allahn Yesus poholman lisoho 
wibagma hinan hililip turukmu otsiyen yet hibag. 
10At poholma laharukmu otsiyen lahap harukmen ap piren sum yanggowon 
wan tohon iniraham unduhuk latfahon itanowen 
11it unubam enele hiyag isaruk lit, ”Hit Galilea hinap poholma nungge fahet 
lahap haruk lit welahep. Yesus ino hit hunumbahalug Allahn poholman 
lisoho warukmu yet hehebon aru fobik wambik waruhuwon oho laharukmu 
yet hehep hag toho wambik waruhu,” ulug otsi hiyag isibag. 

Yesus otsi Allah hime fanowon wambik waruhu ulug yet teg lit welatfag ane 

12Hiyag isibagma otsi arimano punu unuk Zaitun ino famen suhuloho o 
Yerusalem watfag. Punu ino Yerusalem horog toho wene uruk sambil la hag 
teg ambeg horogma welatfag. 
13Suhuloho Yerusalem watfareg inibam welatfag ambeg ino hinawi 
lahibareg palu roho welatfag. It welatfahon arimano ununuk te: Petrus men 
Yohanes men, Yakobus men Andreas men, Filipus men Tomas men, 
Bartolomeus men Matius men, Alfeus amloho Yakobus men, Simon Zelot 
ahun ino men, Yakobus amloho Yudas men it arimano welatfag. 
14It arimano inindi misig toho wereg lit likiya hupmu sembahyang uk oho 
lit palu atuk latfag. Palu atuk latfahon arimano hiyap winon men Yesus 
isinga Maria men otsi yuhon oho palu roho welatfag. 

Yudas ubalmangge Matias lahapfag ane 

15Misihim ap teng-teng angge 120 palu roho welatfag sambil ino hun Petrus 
ino ori arimano sehelimu in atfareg ele uruk lit, 
16”Nori, Daud ino Allah hime fanowon ubam atfagma suwesingga haharoho 
imbibahon ino hikir amag ulug Yesus senebukag pibareg Yudas inowen 
Yahudi inap hondog eneptug waharisi. 

17At ino nit nenere roho wereg lit yabuk Nonoweyen hiyag nisarukon 
ambiyeg wituk latukuk. 
18 Yudas inowen siyag ane tirisiyon ino fahet onggo og utuson ino fam 
yabuk fahet kinang eke onggo paltisireg witukmen mako wamburuk lit 
ahum pul ke pilang tirisireg al pulala roho wilip atisi. 
19Ari tirisi ane fahet Yerusalem inap obog tohowen onoluk atisimu it enele 
fam kinang ino unuk Hakal-Dama, nit nenele roho ’Ap mep wambirisi 
ambeg’ suwaltusa. 
20 Mazmur wene fam haharoho imbibahon te, ’At ino ibam oboluk aruhumu 
ap eke ubalma kuhu fug, aren turuk latisi ane ap winon inggikmu aruhu,’ 
ulug haharoho imbibag. 
21Nonowe Yesus nit men weregma likiya hupmu nenembeg waharukmu 
ambiyeg welatukukon arimano misig nit min welamuhuken yami rulteg 
hiyahul. 
22Ap hiyahulon ari Yesus oluk atisi ane fahet let toho hiyag isaruk 
lamuhuken Yohanesen ap ikma pilap eneptuk li itanowen nit men atisireg 
weregman eneg Yesus nit nunumbahalug poholma laharukmu oho harisiyon 
eneg yami rul,” ibag. 
23Petrusen ari ibareg ap piren ununuk te Yusuf men Matias men unduhuk 
fisibag. Yusuf ino unuk eke Barsabas, unuk eke Yustus uruk latfag. 
24Unduhuk fisibareg it obog toho arimanowen sembahyang uruk lit, 
”Ninikni Allah, Haren ap obog toho inindimu holuk teg lahenma it piren 
tiya fahet Anden mumal tihiyon tu ulug hiyag nisimin. 
25Yudas inowen turuk latisi ane lin isarisireg ebe oho war atuk ambeg 
larisimu at ubalmangge wene hiyag isaruk laruhuwon fahet Haren hiyag 
nisimin,” ulug sembahyang ibag. 

26Sembahyang ibareg eneg atuk angge hik tibagma Matias ubam eneg 
atfagma otsi nanggoloben eneg welatfag angge famen nisanggowon alindik 
teg latfahon ino ubalma atfag. 

Kisah Rasul-Rasul 2 

Allah hime fanowon wambik watfag ane 

1 Yahudi inaben roti sig elehon naruk latfag sali hup teng piren 50 welatfag 
sul ino horog atfagma Yesus ubam wenggel haruk latfahon arimano 
misigmu palu roho wereg latfag. 
2Palu roho weregman pohol filen siyelu aplohok humon hag toho watfareg 
o it welatfag ambeg ino fu ruruk latfag. 
3Fu rurukmu ap arimano ununggul wal taneg indok ambulpul hag angge 
weregma mililang turuk latfag. 
4Allah hime fanowon indok ambulpul hahon ino unubam atfagma hime 
fanowon inowen onolukap enepfag hag toho enele amu-amuwon fam wal 
taneg hiyag isaruk latfag. 
5Ari tibag sambil ino Yahudi inap Allah fam wenggel haruk inap yali fil 
welatfahon hubula fil welatfahon indit-indit werehon o Yerusalem tam 
watfareg yug toho welatfag. 
6Siyelu aplohok humon ino hol hibareg ap anggolo palu arik watfareg hol 
harukmen Yesus otsi arimanowen hiyag nisarukon nit nenele wal taneg 
wereg angge famen holtuk laheyon arimano nangginoho uruk ulug inindi 
su atfag. 
7Yuk lagmag ibareg yihi uruk lit, ”It obog toho enele uruk inap aruma 
Galilea inap eneg fug ano? 
8Nit nenele wal taneg uruk lahe angge famen nangginoho iren nit nenele 
roho urukmu holtuk lahe? Nit ninibam wal taneg welaheyon te: 
9Partia ninap, Media ninap, Elam ninap, Mesopotamia ninap, Yudea ninap, 
Kapadokia ninap, Pontus ninap, Asia ninap, 

10Frigia ninap, Pamfilia ninap, Mesir ninap, Kirene horogma Libia ninap, 
Roman waharukuk ninap, 
11Yahudi ninap yuhon men, Yahudi ninap amuhuk ulug waharukuk ninap 
men, Kreta ninap, Arab ninap wereg lit nenele wal taneg uruk ninap welahe 
angge famen alem suwon Allahn turuk latisi ane hiyag nisarukmu holtuk 
lahe,” uruk latfag. 
12It obog toho arimano enekolen yuk lagmag ibareg it-it enele sahaltuk lit, 
”Nungge ane unubam ahama uruk?” ari urukmu 
13it winonen te, ”Ik anggur ahaluwe olokon nenggesareg nenek turuk lit 
uruk,” ulug abilir eneptuk latfag. 

Petrusen wene hiyag isibag ane 

14Abilir eneptuk latfagma Petrus ino otsi nanggoloben itano men in atfareg 
ele hi roho uruk lit, ”Yahudi hinap nori, Yerusalem hinap nori, anden hiyag 
hisaminon aru hit obog tohowen holeg lamok. 
15Hiren uruk lahebon ari hag toho ap aruma nenek turuk lit uruk eleg. 
Ketiya mo ket lahik waharukmu likiya welahe. 
16Iren uruk ane aru re wene hiyag isaruk latfag ahun Yoel inowen Allahn 
hiyag utukmu haharoho imbibahon hikit toho uruk. 
17Hahatfag ane aru re: ’Mo lahik waharukon mondabi kobog uhu sambil 
nahime fanowon ap obog toho unubam pilabik waruhuk ulug Allahn ketiya 
hiyag nitisi. Hunumalikisi ap umaliket hilani umaliket nei fulu roho wahup. 
Ap kabiniyonen fobik aruhu ane yet hahupteg onoluk aruhu. Ap sabalon nei 
famen onoluk aruhu. 
18Namingmingangge abet hiyabet ari sambil eneg nahime fanowon unubam 
pilabik waruhukmu it nabi hag toho wereg lit nawene hiyag isaruk 
lamuhup. 
19Poholma leman enehangge tuhukmu kinangma tuma oho siyengge 
umbuhuk. Indok hubu muhul mondotuk laruhureg indok ambulpul wilip 
aruhumu ap enemep inam aruhu. 

20Allah aliliyangge roho waruhuwon horog tegma tuhu ane mo il hik aruhu, 
pikalem hulu atuk lit il mep hag aruhu. 
21Ap sa Allah unuk uruk lit Nikni urukon eneg war am fug angge mondabi 
oluk welaruhu,’ ulug Yoelen haharoho imbibag. 
22Hit Israel hinap nori, anden iminon tu holeg lamek: Yesus Nazaret ahun 
fano ane eneg turuk laruhu ulug Allahn ineyap tirisireg At hiyag utukmu hit 
sehelimuwen turuk latisi ane ari hit honoluk. 
23Allahn ware fesuhup pibag ane hikit toho hiren senetikipmu Allah unuk 
enepeleg inaben e fam teloho ware feserusa. 
24War arik oho lit sat haruk lit lisag anggolo wambirisiyon Allahn puhun 
turuk lit war atuk ambeg ino mondabi welam fug tehen olukap tirisi. 
25Hun Daud inowen At fahet haharoho imbibag ane tu, ’Nikni ninggik pikit 
fil werehen likiya hupmu yet haruk lit yuk lagmag uruk lahi fug. 
26An Nikniyen fet nasugmu nindi yuwag toho wereg lit nambilik famen 
Nikni wel turuk lit nahiyeg toho welahi. 
27Haren mumal tarikinon ino kinangman filik tuhu rohon nahime ap war 
atuk ambeg numbahakun fug. 
28Noluk welaruhuken Haren kebunggalem fanowon hiyag nitikinmu an Hat 
halukema weregma nahiyehap naptuk laruhun.’ 
29Nori, ninikni Daud ino fahet anden hit hunubam fag toho hiyag hisamin. 
At war atfagma owikmu kilapfag ambeg ino ketiya niren oho haruk lahe. 
30Daud ino wene hiyag isaruk latfag ahun weregma Allahn ubam sali uruk 
lit, ’Hat humalikisiyen ondohowonen enderuhuwon misig hubalma heriyeg 
laruhu,’ ulug hiyag itfag. 
31Ari ulug hiyag itfagma Dauren ibag ane aru, ’Nebe kinangman filik tuhuk 
tohon ap war atukon wereg ambeg welamag ulug numbahakun fug,’ ibag 
ane aru ubalmangge Mesias ino Allahn olukap tuhu ane oluk atfagma ibag. 
32Yesus aru Allahn olukap turukmu nit obog tohowen harukuk. 

33Olukap tirisimu Allah inggik pikironen At lehoma unduhuk feruk lit Allah 
hime fanowon sali ibahon ino ubam emberisimu Aren pilabik wahama 
hinisanggo fam holehepteg hinilen yet haruk lahep aru. 
34Hun Daud ino poholma lahibag fug. Inggarehen ibag ane aru: ’Nikni 
Allahn an Nikni fam ele uruk lit, 
35Hat men seli roho werehon huyug ahongge umbuhuken ninggik pikit fil 
hur arik ma.’ 
36Allahn amloho Yesus hiren e fam teloho ware feserikibon ino Honowe 
Mesias amag ulug palimu unduhuk ferisiyon fahet hit Israel hinap obog toho 
honoluk amag,” ibag. 

Ap anggolo ikma pilap enepfag ane 

37Petrusen ibag ane ari iren hol hibareg inindi anggin anggolo hibareg 
Petrus men Yesus otsi winon men kapal isaruk lit, ”Nori, niren nanggintuk 
lamuhuk,” ulug kapal isibag. 
38Kapal isibagma Petrusen te, ”Siyag ane turuk lahebon embeselihipmu 
niren Yesus unuk fam ikma pilap henebulmu Allahn oho siyag ane turuk 
lahebon ambolma embeseruk lit Allah hime fanowon og hisahu. 
39Allahn sali ibahon hit men hunumalikisi men ap yatma werehon obog toho 
men Allah indiyen wol eneptukon fahet eneg sali palfag,” ibag. 
40Ele winon anggolo hiyag isibareg komo eneptuk lit, ”Siyag ane turuk inap 
sehelimu welahepma Allahn fanowap henebuhuwen henembol yig isalug 
maniyek,” ulug hiyag isibag. 
41Petrusen wene hiyag isarukmu holfahon arimano ikma pilap neneplihip 
ulug watfahon arimano enebe teng-teng angge 3.000 watfagma ikma pilap 
eneptuk latfag. 
42Pilap eneptuk latfagma Yesus otsiyen wene hiyag isarukmu likiya hupmu 
holtuk lit inindi misig atfagma sembahyang uruk lit suburu kuroho naruk 
lit palu atuk latfag. 

Allah wene holtuk inap welatfag ane 

43Yesus otsi arimanowen poholman turuk ane anggolo turukmu yer isibareg 
aben tuk fug teg ane turuk ulug ap obog tohowen yihi uruk latfag. 
44Ap obog toho Yesus fam inindi wenggel haruk latfahon arimano inindi 
misig atfagma haren tohon anden tohon ulug alem haluk fug anggeyen we 
niren tohon eneg wereg peruk latfag. 
45Ininggikmu enenggengge werehon arimanowen ap winon fam ayeg 
waroho wibareg wibag angge arimano ap ininggikmu elehon og isa rehon 
eneg fibir eneptuk latfag. 
46Likiya hupmu inindi misig wereg lit Allah wene fahet o wene uruk ibam 
palu ruruk latfag, inibam wal taneg suburu kuroho nul ulug palu ruruk lit 
inindi fano roho enehiyeg toho wereg lit 
47Allah wel turuk latfag. It unubabut fano ane turuk ulug ap obog tohowen 
enehiyeg toho yer isaruk latfag. Enehiyeg toho yer isaruk latfagma Ninikni 
Allahn likiya hupmu ap wene holtukon anggolo amag ulug ap winon oho 
hondog eneptuk latfag. 

Kisah Rasul-Rasul 3 

Petrusen ap uyug siyahon hihitfag ane 

1Misihim sambil mo haya ririkim sembahyang wina sambil uruk hag toho 
Petrus men Yohanes men sembahyang ul ulug Allah ibam libag. 
2Larukmen ap misig uyug siyag angge indag tibagma oriyen paya roho 
imbik watfag. Ap uyug siyahon ino Allah ibam kuruk inap unubam uang 
heng eneptuk laruhu ulug oriyen likiya hupmu paya roho sok unuk 
”Fanowon” iraham imbik waharuk latfag. 
3Ap uyug siyahon inowen Petrus men Yohanes men Allah ibam kul ulug 
waharukmu yer isibareg uang tot og nemek ulug heng enepfag. 
4Petrus men Yohanes men it itanowen at kim hibareg Petrusen at ubam ele 
uruk lit, ”Nare, nit yet nisimin,” ibagma 

5ap uyug siyahon inowen an og numusa angge tot wereg ulug it kilap enesug 
latfag. 
6Kilap enesug latfagma Petrusen te, ”Mun angge man angge fano-fano angge 
hat og humon te wereg eleg, we werehon eneg hat og humul. In atug laruk 
lamin. Yesus Kristus Nazaret ahun ino unuk fam ari hiyag hutuk lahi,” ibag. 
7Ari ibareg Petrusen at ino inggik pikit fil lisoho unduhuk fibag. Unduhuk 
fibagma ap ino uyug ine atfareg uyug umanggen wirik atfagma in atfareg la 
hag teg latfag. 
8La hag teg latfagma it men ambiyeg Allah ibam kuruk lit ahiyehen si ril 
laruk lit Allah wel turuk latfag. 
9At uyug fano atfareg laruk lit Allah wel til larukmu ap obog toho 
arimanowen at yet hibag. 
10Yet hibareg at uyug siyag teg lit sok unuk ”Fanowon” iraham wereg lit ap 
fam uang heng eneptukmu harukukon ino tu ulug yet hibag. Yet hibareg 
nangginoho uyug fano aha ulug yihi ibareg enekol haruk latfag. 

Ap ino uyug fano atfag ane fahet-petrusen hiyag isibag ane 

11Ap uyug fano atfahon ino Yohanes men Petrus men ambiyeg larukmu yer 
isibareg ap anggolo arimanowen yihi nenekolen-e uruk lit o misig wirig 
latfahon unuk Salomo ino fam Petrus men kibag ambeg ino palu arik kuruk 
latfag. 
12Kuruk latfagma Petrusen ap anggolo arimano yer isibareg ele uruk lit, ”Hit 
Israel hinaben ap aru fam tehe ane fahet henekolen yihi ulug nungge fahet 
uruk lahep? It ininggareg inindi inine fam ap aru fanowap tehesa peruk lit 
kilap nisaruk lahep? 
13Nunumbasi Abraham Ishak Yakub Inikni Allah inowen amingmingangge 
Yesus lehoma emberisi. At ino hiren Pilatus og irik larikipmu aren lole 
fesemin irisi angge famen hiren un ane At ubam lombog tirikip. 
14Allahn mumal tarisiyon fanowon tem toho uruk ahun ino fahet ninirim 
irikipteg siyag ane til noruk lit ap unusuruk latisi ahun ino lol nisimin irikip. 



2964 

 

 
ALLAH WENE 

© 2018, Indonesian Bible Society. 
 

 
 

 

15Mondabi onoluk wereg ane alem senetuk ahun ino hiren ware feserikipmu 
Allahn ap war atukon wereg ambehen At ino olukap tirisi. Ari tirisi ane 
niren yet harukukteg hiyag hisaruk lahe. 
16Ap hiren haruk lahebon aruwen Yesus unuk fahet wenggel hehekma At 
unuk ari famen ap aru uyug ineyap tehek. At ubam wenggel hehek ane 
ariyen ap aru hit henelukeman fano aha,” ibag. 

Yesus fahet Mesias ulug Petrusen hiyag isibag ane 

17”Nori, honowesiyen turuk latusa ane men hiren turuk latikip ane men 
henepelehen ari roho turuk latikibon ari an noluk. 
18Mesias Allahn monde fik waruhuk ibahon ino aben wabuhup ulug Allahn 
tam wene hiyag isaruk latfag inap arimano hiyag isibagma haharoho 
imbibahon hikir amag ulug Allah indimuwen perisi. 
19Ari fahet siyag ane turuk lahebon Allahn ambolma embesemisiyen hinindi 
fano roho wenggel hemek. 
20Nikni Allahn ap kinangmon inindi sakowap enebuhuk ulug Yesus fahet tu 
Mesias aruhu ulug tam unduhuk fibahon ino hunubam monde fuhu. 
21At ino poholma weregman eneg Allahn tam ap wene hiyag isaruk latfag 
inap hiyag isibagma haharoho imbibahon hikit toho mun angge man angge 
Allahn kerap tuhu. 
22Atam Musan hiyag isaruk lit, ’An hag toho wene hiyag hisaruk laruhu 
ahun eke Hinikni Allahn hit henere misig unduhuk fuhu. Unduhuk fuhumu 
At inowen mun ane man ane hiyag hisarukon hiren holtuk lamuhup. 
23Ap san wene hiyag isarukon ino holtuk laruhu fug halug at ino ori 
sehelimuwen longgo uhu.’ 
24Ap atam wene hiyag isaruk latfahon hun Samuel famen ak tibareg 
ombolimonen oho ketiya teko laruk ane it tam onoluk atfareg fag toho hiyag 
isaruk latfag. 
25Atam wene hiyag isaruk latfag inap unumalikisi hit welahep. Allahn 
Abraham fam ele hiyag utuk lit hit hunumbusagsi unubam sali ibahon tu, 

’Ap obog toho kinangma werehon hat humbusagsi hi enebuhubon Anden it 
fanowap enebuhuk,’ ulug sali ibag ane aru hit hunubam atisi. 
26Hiren siyag ane turuk lahebon umbusuhupmu Aren hi henebuhu ulug 
Allahn amingmingangge unduhuk ferisiyon ino atam hit fahet monde 
ferisi,” ulug Petrusen hiyag isibag. 

Kisah Rasul-Rasul 4 

Petrus men Yohanes men penjara fam kilap enepfag ane 

1Petrus men Yohanes menen ap anggolo wene hiyag isarukmen imam inap 
men Allah ibam foroho latfag inap onowe suwon men Saduki inap men it 
enembeg waharuk latfag. 
2Waharuk latfagma Petrus ha Yohanes ha itanowen Yesus oluk atisi hag toho 
ap warehon onoluk amuhup ulug ap anggolo hiyag isarukmu hol hibareg ap 
watfahon arimanowen onolok anggolo haruk latfag. 
3Onolok anggolo hibareg it piren itano ininggik hele waroho ap siyag ane 
turukon kilap eneptuk ambeg o penjara kilap enepfag. O hup atfagma sono 
alem kong tuhuk ulug kilap enepfag. 
4Kilap enepfag angge famen ap anggolo arimanowen Yesus otsiyen hiyag 
isarukon fahet tem toho hiyag nisaruk ulug holtuk latfahon arimano ap eneg 
teng-teng angge teng fuwaben 5.000 arimano welatfag. 
5-6Welatfagma noholug likiyamon Yahudi inap onowesi men iniknisi ap 
suwon men Musa wene onoluk inap men imam onowesi ap suwon Hanas 
men Kayafas men Yohanes men Aleksander men imam onowesi suwon 
unumalikisi winon men o Yerusalemen unggum kong tul ulug palu ribag. 
7Palu ribareg Petrus men Yohanes men itano hondog eneplug watfagma ap 
anggolo palu ribag ambeg welatfag inap arimanowen it unubam kapal 
isaruk lit, ”Ap sa ine fam ap sa unuk fam hiren til noruk lahep?” ulug kapal 
eneptuk latfag. 

8Petrus ubam Allah hime fanowon weregma umung enepfahon ino fahet in 
atfareg hiyag isaruk lit, ”Hiren ap ki enesug lahebon men niniknisi 
welahebon men nori! 
9Yoho ap uyug siyahon eke let teheyon ari fano ane tehe angge famen hiyag 
nisawag ulug umung neneptuk lit ap sa ine fam ap ari fanowap tehep ulug 
nunubam umung nesehep,” ibag. 
10”Hit Israel hinap men ap obog toho welahebon honoluk amag. Yesus 
Kristus Nazaret ahun ino unuk fam til noruk lahe. At ino hiren e fam teloho 
ware feserikip angge famen Allahn ap war atuk ambehen nin olukap 
tirisiyon inowen ap aru fanowap tehekma hit henelukema unduhuk lit 
wereg,” ibag. 
11”Yesus ino helep elehet waruk inaben helep tu siyag ulug hik isaruk hag 
toho hiren hik isarikip angge famen At hiren hik isarikibon ino helep ubule 
yag atisi. 
12Ap kinangmon fanowap eneptuk ane At ino famen eneg fano atuk. Pohol 
atogman atogma ap eke unuk fam nit fanowap nenebuk hahon eke At unuk 
hag toho suwalehon te wereg eleg,” ibag. 

Petrus men Yohanes men fahet nangginoho tuhuk ulug enele sahalfag ane 

13Ari ibagma ap enele sahaluk oho palu atfahon arimanowen Petrus men 
Yohanes men fahet inindi anggar atuk ane milaluk fug angge enepeleg toho 
welatusa angge famen enembong se roho hiyag nisaruk ulug yihi uruk 
latfag. Yesus men ambiyeg laruk latuson it tiya ulug onoluk teg latfag. 
14Ap uyug fano atfahon ino it iniraham unduhuk latfagma yet hibareg niren 
unubam ul fug ulug enele eleg angge welatfag. 
15Welatfareg hit selma lalihip ulug hiyag isibagma enele uruk ambeg ino 
embeselug wilip atfagma it enemu enele sahaltuk lit, 
16”Ap ariya unubam niren nungge ane hiyag usul? Ap piren ariyan aben tuk 
fug teg ane turusama Yerusalem inap obog toho onoluk atisimu niren awiya 
wa fug teg lahe. 

17Iren ak teberusa ane ap anggolowen holuhupmu su aruhu rohon ap ariya 
per eneptuk lit ap misig fam oho Yesus unuk uruk lit hiyag isa fug ulug 
nenele ine roho komo enebul,” ibag. 
18Enele ibareg it piren itano fam kik maniyek ulug wol enepfareg, ”Ap 
unubam henele uruk lit Yesus unuk we tem toho hiyag isa fug,” ulug komo 
enepfag. 
19Komo enepfagma Petrus men Yohanes menen te, ”Hininggarehen hinindi 
wenggel hemek: Hit henele apma welamul ano, Allah ele apma welamul 
ano? Allah olohotma tul pehep ane nunggeyon fano peruk lahep? 
20Ninisanggo fam holtukukteg ninilen oho yet harukuk ane ari ap hiyag isa 
fug anggeyen welahe ha fug teg,” ibag. 
21Ari ibagma enele ine roho Yesus otsi itano komo enepfareg lalihip ulug 
wilip enepfag. Yesus otsiyen ap hihitfag ane ino yet hibareg ap anggolowen 
Allah wel turuk latfagma ir oho enekolen unggum kong tul pibag ane ino 
imbisibag. 
22Ap uyug siyahon fanowap tibahon ino indag tibag sali mo ilig am wirig 
am turukmu teng misig nubam hilag 40 atfagma welatfag. 

Allah umalikisiyen sembahyang ibag ane 

23Petrus men Yohanes men lalihip ulug wilip enepfagma onori enembeg 
libareg imam onowesi men iniknisi ap suwon menen nit nunubam ari-ari 
ehesareg komo nenebehesa ulug onori hiyag isaruk latfag. 
24Hiyag isaruk latfagma onoriyen hol hibareg it ambiyeg mangno roho Allah 
wel turuk lit, ”Ninikni, Haren pohol men kinang men ik men mun angge 
man angge obog toho Haren wal tirik inag. 
25Hat hime fanowon ino hamingmingangge ninikni Daud ubam weregma 
hawene ubam emberik inahon aren hiyag nisibahon tu, ’Ap kinangma 
werehonen nungge fahet ngik-ngog turuk? O pumbuk wal toho werehonen 
alem elegman nungge fahet saplangge yami ruruk? 

26Ninikni Allah men Aren mumal tarisiyon men tog abul ulug kinangma ap 
suwon welahe perukon arimano onowesi menen sehen inggila saloho wep 
turuk lit wereg.’ 
27 Ari hag toho hamingmingangge Yesus fanowon Haren mumal tarikinon 
ino min tog abul ulug Herodes men Pontius Pilatus men o pumbuk wal taneg 
wereg inap men Israel inap men o pumbuk aru fam palu rurusa. 
28Palu rurusa inap arimanowen tuhuk peruk ane Hat hinggik ineyon inowen 
atam tuhuk perik inahon hag toho turuk. 
29Ninikni, ap aruman ketiya nit nenebug uruk lit pet neneptukmu Haren yet 
nisimin. Niren Hat hawene nenele ine roho hiyag isaruk lamuhuken 
hamingmingangge welaheyon aruma ninineyap nenebin. 
30Hat hinggik fam let nenepmihinmu hamingmingangge Yesus unuk 
fanowon ino fam ap ouk warukon hihir eneptuk lit poholmonen turuk ane 
wal hahuken enehangge nunubam umbuhun.” 
31Ari ulug sembahyang ibagma it palu roho wereg ambeg ino mek tibagma 
Allah hime fanowon unubam atfagma iren enekol eleg toho wene ap hiyag 
isaruk latfag. 

Allah umalikisi unubabut welatfag ane 

32 Yesus fam inindi wenggel haruk latfag inap arimano inindi misig toho 
enebe mangno roho wereg lit ap misihen oho haren angge anden angge ulug 
alem haluk fug anggeyen we niren tohon eneg wereg peruk latfag. 
33Nonowe Yesus Allahn olukap tirisi ulug Yesus otsiyen enele ine roho uruk 
lit ap unubam fag toho hiyag isaruk latfag. It obog toho arimano Allahn 
likiya hupmu indi enesug lit fer enesug latfag. 
34It obog toho arimano misig oho inggikmu anggengge eleg hag toho 
welatfag fug. It yabuk men o men ngi rohon arimanowen ap winon fam ayeg 
waroho wibareg og isibag angge arimano Yesus otsi ininggikmu palu roho 
emberuk latfag. 

35Emberuk latfagma ap enengge ininggikmu elehon og esela perukon eneg 
fibir eneptuk latfag. 
36Ap misig unuk Yusuf Yesus otsiyen Barnabas suwalfag ahun (nit nenele 
roho ”onggon angge og isibag umalik”) unggul unuk Lewi ibam Siprus ahun 
welatfag. 
37At inowen kinang inggarehen tohon ap fam ayeg watfareg uang kinang 
onggo og itfahon arimano Yesus otsi ininggikmu imbik watfag. 

Kisah Rasul-Rasul 5 

Ananias men Safira men fahet ibag ane 

1Ap misig unuk Ananias uhe Safira men welatfag. Kinang iren tohon ap 
unubam ayeg watfag. 
2Uang kinang onggo og isibahon arimano abirangge Yesus otsi ininggikmu 
umbuk angge famen uhe oho oluk atfag angge famen minggiroho fimag 
umbat tibareg fimag fil Yesus otsi ininggikmu imbik libag. 
3Imbik libagma Petrusen Ananias fam, ”Ananias, Iblisen hindi siyahap 
haptukmu Allah hime fanowon olohotman hele si ane nungge fahet uruk 
lahen? Si ane uruk lit kinang fahet og hutuson minggiroho nungge fahet 
umbat tarikin? 
4Kinang ari ninggarehen tohon ap og isamin fug pelenteg halug ayeg watlen 
fug. Ayeg watikinmu onggo og hutuson ari hinggareg eneg umbat telen. 
Nungge fahet hindimu ari roho tuhuk ulug wenggel harikin? Ap kinangmon 
fam hele si ehen fug, Allah fam hele si ehen,” ibag. 
5Ibag ane ari Ananiasen hol hibareg sat eleg atuk lit kinangma waroho ying 
atfag. Ananias war atfag ane ari hol hibareg ap obog toho arimano enekol 
anggolo atfag. 
6Ap kabiniyon arimano watfareg elenggen pug toho sum fam hililip tibareg 
paya roho walug wilip atfareg ap warehon kilaptuk ambeg kilabik libag. 
7Tot weregman hun Ananias war atfag ane ino uhe apeleg toho kik watfag. 

8Kik watfagma Petrusen at ubam kapal haruk lit, ”Kinang ino fahet onggo 
og hisaruson hahunen walug wahayon ita ano, haren oho hiyag nimin,” 
ibagma hiyap inowen, ”We tem obog toho walug waha ita,” ibag. 
9Ari ibagma Petrusen, ”Hit piren nungge fahet Allah hime fanowon wal hul 
ulug hinindimu ari roho tuhuk perikip? Ap hahun salik lahasa inap arimano 
sokolma wahasareg hat paya haplug wilip amul ulug werehen yer isimin,” 
ibag. 
10Ari urukmen hiyap ino Petrus uyug alma kinangma fuk toho war atuk lit 
sat eleg atfag. Ap kabiniyon arimano olma kibareg hiyap ino waregma kim 
hibareg paya rulug wilip atfareg ahun kilapfag ambeg ino uhe oho ambiyeg 
kilabe fisibag. 
11Ari tibag ane fahet Allah wene holtuk inap men ap winon obog tohowen 
hol hibareg enekol anggolo haruk latfag. 

Yesus otsiyen turuk latfag ane 

12Yesus otsi arimanowen ap anggolo hihir eneptuk lit fano ane anggolo 
turuk latfag. Ari turukmu ap Yesus fam wenggel haruk latfahon arimano 
obog toho enebe mangno roho wereg lit Allah ibam hili misig unuk Salomo 
ino fam palu atuk latfag. 
13Ap anggolowen it wel eneptuk latfag angge famen ap winon arimano 
misihen oho ambong se roho it min ambiyeg welatmin perukon eke eleg 
latfag. 
14Welatfagma ap men hiyap men Allah fam wenggel harukon anggolo it men 
mangno atukmu anggolo atuk latfag. 
15Anggolo atuk latfagma ap arimanowen ap ouk warukon Petrus kema 
larikim ahuhe unubam atmisireg fano amusa ulug ilit heniye tuwaloho 
kebunggalem ke imbik waharuk latfag. 
16Imbik waharuk latfagma o Yerusalem pumbuk walinggoho welatfag 
inaben ouk warukon men nenek turukon men hondog eneplug watfagma it 
obog toho Yesus otsiyen hihir eneptuk latfagma fano atuk latfag. 

Yesus otsi penjaran wilip enepfag ane 

17Fano atuk latfagma imam onowe suwon men at ibil welatfahon Saduki 
inap menen enehummu siyag atfareg 
18Yesus otsi sen enepfareg ininggik hele waroho og eneplug libareg penjara 
kilap enepfag. 
19Kilap enepfagma hubanggo malaikat misig Ninikni Allahn monde fibagma 
wambik watfareg kilap enepfag ibam ino sok hur enepfareg ininggik lole 
fisibareg wilip enepfag. 
20Wilip enepfareg ele hiyag isaruk lit, ”Allah wene uruk ibam lalihipteg 
wene fanowon mondabi onoluk welamuhup ane fahet ap anggolo arimano 
hiyag isa lalihip,” ibag. 
21Malaikaren ibag ane hol hibareg hubet-habet Allah wene uruk ibam 
libareg wene hiyag isaruk latfag. Hiyag isaruk lit weregma imam onowe 
suwon ino at men welatfahon arimanowen ap suwon obog toho Yahudi inap 
iniknisi suwon obog toho wol enepfareg palu enepfag. Palu enepfareg, 
”Ketiya Yesus otsi sono kilap eneptukukon arimano penjara lalihipteg 
hondog eneplug watihip,” ulug enemingmingangge mon enepfag. 
22Mon enepfagma libareg kim isarukmen Yesus otsi o penjara eleg latfagma 
suhuloho watfareg 
23iniknisi hiyag isaruk lit, ”O penjara sok fano roho lareg laha angge famen 
it fer enesug lit wereg inap sokolma wereg lahasa angge famen sok husoho 
kim esehema ap itano eleg lahasa,” ulug hiyag isibag. 
24Hiyag isibagma imam onowesi men Allah ibam foroho inap onowe ino 
menen hol hibareg, ”Yesus otsi ari tehesa angge re iren fobik nangginoho 
tuhup,” ulug inindi su atfareg enekol haruk lit enele sahaltuk latfag. 
25Enele sahaltukmu ap misig watfareg, ”Nori, ap hiren ininggik hele waroho 
kilap eneptikibon arimanowen Allah wene uruk ibamen ap anggolo wene 
hiyag isaruk,” ulug hiyag isa watfag. 

Yesus otsi ap suwon weregma hondog eneplug libag ane 

26Hiyag isa watfagma Allah ibam foroho inap onowe men amingmingangge 
men libareg ininggik lisoho hondog enebul halug ap anggolo arimanowen 
helep fam nunusuk nowen ulug we fano roho hondog eneplug watfag. 
27Ap suwon palu roho wereg ambeg hondog eneplug watfagma imam onowe 
suwon inowen kapal isaruk latfag. 
28Kapal isaruk lit, ”Nori, Yesus unuk ap hiyag isa fug ulug nenele ine roho 
komo heneptukuk fug? Komo heneptukuk angge famen hiren o Yerusalem 
aruwen wene suwap tirikipmu aben we ari ane eneg uruk. Ap ino amep 
hiren hinanggirikip ulug aben nit nunubam uhup tohon,” ulug Yesus otsi 
unubam ari ibag. 
29Ari ibagma Petrus men Yesus otsi arimanowen, ”Ap kinangmon enele 
holuk fug teg, we Allah ele eneg hol ha reg,” ibag. 
30”Hiren Yesus e fam teloho ware feserikibon ino nunumbusagsi Inikni Allah 
inowen olukap tirisi. 
31At ino Israel inap Inikni roho wereg lit fanowap enebuhu ulug Allahn 
inggik pikiron fam palimuwap tirisi. Israel inap siyag ane turuk latuson 
umbusuhupmu Allahn ambolma umbusuhu ulug At unduhuk ferisi. 
32Allahn ari nit ninil fam tirisi ane harukukteg ap hiyag isaruk lahe. Allah 
hime fanowon ino At ele holtuk inap og isarukon inowen oho ap hiyag 
isaruk,” ibag. 
33Petrusen ari urukmu hol hibareg enehummu het-pet haruk lit inindimu 
onolok hibareg unundaman ap arimano pinggi unusuhuk pibag. 

Gamalielen komo enepfag ane 

34Unundaman unusuhuk peruk latfagman Farisi ahun misig unuk te 
Gamaliel ino Musa wene oluk ahun it sehelimu welatfag. Yerusalem inaben 
at fano ulug wel turuk latfag. Gamaliel ino in atfareg, ”An nele iminen Yesus 
otsi tot selma lalusa,” ibag. 

35Yesus otsi selma libagma Gamaliel inowen ap palu roho welatfahon 
arimano hiyag isaruk lit, ”Israel hinap nori, ap aruma unusul pehep ane fano 
roho alem hale felug famen unusilihip. 
36Hun Teudas ino an suwon palimu welahi ulug in atfahon wenggel hemek. 
An palimu welahi ibagma at ele holtukon ap teng-teng angge 400 
arimanowen at ele holtuk latfag. At ino aben ware fisibagma at ele holtuk 
latfahon arimano linggik-longgo ibareg turuk latfag ane eleg atfag. 
37Teudas ino eleg atfagma ap winag isahuk ulug ununuk imbil noruk latfag 
li Yudas Galilea ahun ino in atfag. Yudas ele holtukon ap anggolo atfareg 
kinang seneg inap arimano unusul ulug turuk latfag. Unusul ulug turuk 
latfagma hebeloho Yudas ware fisibagma at ele holtuk latfahon arimano oho 
linggik-longgo ibag. 
38Ari fahet anden hiyag hisaruk lahiyon te ap aruma unubam hiren siyag 
ane tuk fug angge embeselihip ulug hiyag hisaruk lahi. Iren turuk ane aru 
aben perukon fam turuk halug amu eleg aruhu. 
39Allahn peruk ane fam turuk halug ap aruman turuk ane hiren elehap tuk 
fug teg lahep. Hiren ari tila peruk lahep angge famen Allah ele ying turuk 
hag toho telep,” ulug hiyag isibagma ap arimanowen at ele holfag. 
40Ele holfareg Yesus otsi olma kik maniyek ulug wol enepfareg e paleg fam 
unusibareg Yesus unuk ap hiyag isa fug ulug enele ine roho komo enepfareg 
lalihip ibag. 
41Lalihip ibagma ap suwon palu roho wereg ambeg embeselug laruk lit, ”Nit 
fahet Yesus otsi ulug nunuseheson fano nunusehesa,” ulug enehiyeg toho 
laruk latfag. 
42Laruk latfareg Allah wene uruk ibamen oho ap inibamen oho likiya hupmu 
Yesus ino Allahn monde ferisi ulug fag toho hiyag isaruk latfag. 

Kisah Rasul-Rasul 6 

Ap sabiren suburu og isaruk lamuhup ulug unduhuk fisibag ane 



2974 

 

 
ALLAH WENE 

© 2018, Indonesian Bible Society. 
 

 
 

 

1Yesus umaliki wene holtuk inap anggolo atuk latfagma Yahudi inap famen 
Yunani enele roho uruk latfag inap arimanowen Ibrani enele urukon 
unubam enele siyag toho uruk latfag. Enele siyag toho uruk lit suburu 
wenema emberukon hiyap yuwohon Yunani hiyap og isaruk lahep fug ulug 
suwahal uruk latfag. 
2Ari ulug suwahal uruk latfagma Yesus otsi nisanggowen arimanowen Yesus 
umaliki wene holtuk inap obog toho palu enepfareg enele uruk lit, ”Nori, 
niren wene hiyag esela angge famen we suburu eneg og isaruk laheyon ari 
siyag peruk lahe. 
3Nori, ari fahet hiren ap sabiren Allah hime fanowon unubam wereg lit 
inindi fano wenggel harukon ap winonen it fahet fano perukon eneg hiyag 
eneplihipmu iren hiyap yuwohon suburu og isaruk lamuhupmu 
4niren sembahyang uruk lit wene eneg hiyag hisaruk lamuhuk,” ibag. 
5Ibag ane ari wene holtuk inap obog toho arimanowen tem toho ehep ibareg 
ap hiyag enepfahon ununuk te: Stefanus Allah hime fanowon ubam 
weregma we tem peruk latfahon ino men, Filipus men Prokhorus men 
Nikanor men Timon men Parmenas men Nikolaus Antiokhia ahun famen 
Yahudi ahun aruhuk ulug watfareg welatfag ahun ino men itano hiyag 
enepfag. 
6Hiyag enepfareg Yesus otsi enembeg hondog enepfagma Yesus otsiyen 
ininggik ununggulmu emberuk lit sembahyang ibag. 
7Allah wene o pumbuk atogman atogma hiyal atfagma Yesus umaliki o 
Yerusalem werehon anggolo atfagma imam inap anggolo arimano oho wene 
holtuk lit tem peruk latfag. 

Stefanus fam alem imbibag ane 

8Stefanus ino Allahn indi reg lit ineyap tibagma poholmonen turuk ane fano 
ane aren ap anggolo sehelimuwen turuk latfag. 
9Stefanusen ari roho turukmu Yahudi inap famen Libertini uruk latfag inap 
arimano inibam Kirene men Aleksandria inap arimano men waharuk latfag. 

Yahudi inap famen inibam Kilikia men Asia men welatfahon arimano oho it 
men ambiyeg mangno roho waharuk latfag. Watfareg Stefanus men enele 
pulung-palang urukmen 
10Stefanus ubam Allah hime fanowon wereg lit indi anggarap turukmu ele 
ine roho hiyag isarukmu iren hebeloho at ubam uk fug teg latfag. 
11Hebeloho at ubam uk fug teg latfareg ap winon unubam ari-ari iyek ulug 
hiyag isaruk lit, ”Hun ariyen Musa men Allah men fahet un ane urukmu 
hiyarukuk iyek,” ulug amul eneptuk latfag. 
12Amul enepfagma ap anggolo arimano enele sahal paluluk uruk lit Yahudi 
inap iniknisi men Musa wene onoluk inap arimano menen enehummu het-
pet hibareg Stefanus senetil laruk lit ap suwon palu roho wereg ambeg 
hondoholug libag. 
13Hondoholug libareg sibiling-sibiling ane uruk inap winon hondog 
enepfagma iren enele si-si ane uruk lit, ”Ap tuwen likiya hupmu Allah ibam 
men Musa wene men siyahap turuk. 
14Yesus Nazaret ahun inowen Allah ibam aru halog tuhureg Musan hiyag 
nisibag ane oho elehap tuhu urukmu holtukuk,” uruk latfag. 
15Ari urukmen ap suwon palu roho welatfahon arimano obog tohowen 
Stefanus yet harukmen at orohole umbagpag turuk lit malaikat orohole hag 
teg latfag. 

Kisah Rasul-Rasul 7 

Israel inap unumbusagsi tam welatfahon fahet Stefanusen hiyag isibag ane 

1Iren ari ibagma imam onowe inowen, ”Hat fahet eheson ari tem toho 
ehesa?” ulug kapal hibag. 
2Kapal hibagma Stefanus inowen ele uruk lit, ”Nori men niknisi men, anden 
iminon aru holeg lamok. Nunumba Abraham o Haran la fugmu 
Mesopotamia weregma Allah suwon at weregma ebenam atfag. 

3Ebenam atfareg ele ubam uruk lit, ’Hotsi howesi hibam embeselug o Anden 
hiyag huruhuk ibam lahun,’ ibag. 
4Allahn Abraham fam ari ibagma Kasdim inap inibam embeselug o Haran 
libareg welatfag. O Haran weregma ikni war atfagma Allahn hondoko hit 
welahep ambeg aru imbik watfag. 
5Imbik watfareg kinang tor angge oho haren tohon tu ulug hiyag itfag fug, 
we hat men humalikisi men fobik ngi amuhup ulug ele sali uruk lit hiyag 
itfag. Ita li umalikisi eleg latfag angge famen ari ulug hiyag itfag. 
6Hiyag itfareg nin ele uruk lit, ’Hat humaliki ap winon inibamen pohon hag 
toho lahupteg welamuhupmu mo teng-teng angge 400 ilig am wirig am 
turukmu aben unusuruk lit enemingmingangge roho welamuhup. 
7It mingming eneptuk lamuhup inap Anden unusuhukmu o inowen wilip 
amuhupteg nit welahe ambeg aruwen An nubam sembahyang uhup,’ ulug 
Allahn Abraham hiyag itfag. 
8Hiyag itfareg Allahn ambilahap paltuk ane fahet ele sali imbibagma 
Abrahamen amloho Ishak indag tibareg hup likinenam atfagma ambilahap 
palfag. Welatfagma Ishaken amloho Yakub endetfagma Yakuben nit 
nunumbusagsi nisanggowen arimano indag enepfag. 
9 Nunumbusagsi enehummu siyahen onot Yusuf ino Mesir inap onggo 
anggolo og nisalusa ulug og isibag. Og isibag angge famen Allahn let turuk 
lit welatfag. 
10Let turuk lit alem siyag ane ubam tibahon elehap tibareg Mesir inap 
onowe suwon Firaun ambeg hondoholug libagma Allahn Yusuf indi reg lit 
indi anggarap tibag. Indi anggarap tibagma Firaunen Yusuf ap suwon wereg 
lit Mesir kinang aren seneg lit an nibam oho foroho laruhu ulug unduhuk 
fibag. 
11Unduhuk fibareg weregman Mesir kinang ino famen Kanaan kinang fam 
oho suburu obok humon lahibagma suburu oboken ap siyag atuk latfagma 
nunumbusagsi oho suburu naruk latfag fug. 

12Ari reg latfagma o Mesir suburu naruk urukmu Yakuben holfareg 
nunumbusagsi o Mesir lalihip ulug mon enepfagma it tam ari sambil libag. 
13Ininggik pireneg angge libagma Yusufen an honot aru welahi ulug owesi 
hiyag isibagma Firaun oho Yusuf ikni men owesi men welatfag ambeg fahet 
oluk atfag. 
14Oluk atfagma Yusufen ikni men owesi umalikisi arimano unuhesi oho 
obog toho nambeg wamuhup ulug wol enepfagma ikni Yakub men ambiyeg 
watfahon arimano enebe teng hinahan 75 o Mesir watfag. 
15O Mesir weregma Yakub ino war atfagma nunumbusagsi oho war atuk 
latfagma 
16wareg angge arimano o Sikhem walug libareg Abrahamen Hemor 
umalikisi uang onggo og isibag ambeg ino ap warehon kilaptuk ambeg kilap 
enebik libag.” 

Israel inap o Mesir welatfahon fahet Stefanusen hiyag isibag ane 

17 ”Allahn Abraham fam sali ibahon ino horog atfagma Israel inap o Mesiren 
anggolo atuk latfag. 
18Anggolo atuk latfagma ap suwon Yusufen tibag ane apeleg ahun misig o 
Mesiren lahapfag. 
19Lahapfagma nunumbusagsi unubam ele si ane uruk lit anggolo amuhup 
fug ulug umalikisi hik eseheg enebe unuseheg turuk latfag. 
20Ari turuk latfag li Musa indag atfagma Allahn Musa fahet fano peruk 
latfag. Ikni isingan kul tarukmen pikalem hinahan atfag. 
21Pikalem hinahan atfagma ik ayegma embeselug libagma Firaun ahaloho 
inowen inggareg umalik hag toho kul taruk latfag. 
22Musa ino Mesir inap mun ane man ane turukon hiyag utukmu obog toho 
iren turuk ane enele uruk ane indi anggar atuk lit oluk atuk latfag. 

23At indag tibag sali mo ilig am wirig am turukmu teng misig nubam hilag 
nuwalen 40 atfagma nori Israel inap isa lamin ulug indimuwen wenggel 
hibag. 
24Yet harukmen Mesir ahunen at are misig watukmu yet hibareg at ibil 
atfareg Mesir ahun ino pinggi ware fisibag. 
25Musa inggareg indimuwen te Israel inaben an fahet Allahn nit let 
nenebuhu ulug monde ferisi pelusa pibag angge famen at fahet wenggel 
haruk latfag fug. 
26Likiyamon Israel inap piren yik aptukmu yer isibareg aren mangnowap 
enepmin ulug libareg, ’Nori, hit owe ot hag toho welahep fug? Nungge fahet 
wat-war atuk lahep?’ ibagma 
27ap misig are fam siyag ane tibahon inowen Musa miyaloho hik isibareg 
ele uruk lit, ’Ap san hat hubam unggum kong turuk lit sen enesug laruhun 
ulug hiyag hitisi? 
28Sono Mesir ahun ware feserikin hag toho an oho pinggi nuwatmin peruk 
lahen?’ ibag. 
29Ari ibagma Musan hol hibareg akolen wilip atuk lit o Midian libareg pohon 
hag toho welatfag. O ino wereg lit ap umalik piren indag tibag.” 

Israel inap farema welatfahon fahet hiyag isibag ane 

30”O Midian weregman mo ilig am wirig am turukmu teng misig nubam 
hilag nuwalen 40 atfagma misihim hun Musa tom Sinai alma farema libag. 
Libareg yet harukmen indok ambulpul e folim alog ahen ino famen wilip 
atuk li itano malaikat yet hibag. 
31Malaikat men indok ambulpul men yet hibahon ino fahet indi anggin 
atfagma horogma libareg turukmen Ninikni Allah ele hol hibag. 
32Ninikni Allahn Musa fam ele uruk lit, ’Humbusagsi Inikni Allah An welahi. 
Abraham men Ishak men Yakub men Inikni Allah An welahi,’ ibagma Musa 
akolen uwag elek-elek angge turuk lit orohole leko yet ha fug teg latfag. 

33Leko yet ha fug teg latfagma Ninikni Allahn nin eke ele ubam uruk lit, 
’Hat unduhuk lahen ambeg ari usama unduhuk lahenma huyug hililip teg 
angge ari lole fisin,’ ibag. 
34’An numalikisi Israel inap o Mesir werehon lisag anggolo haruk lit 
weregma pilap enesug lahi. Sat haruk lit uba yatukon hol isaruk lahireg 
ininggik hele lol enebuhuken wambik wahi. Ari tuhuk ulug hat o Mesir 
lahunen mon haptuk lahi,’ ibag. 
35Musa ino Israel inaben atam miyaloho hik isaruk lit, ’Ap san hat fahet 
unggum kong turuk lit sen enesug laruhun ulug hiyag hitisi,’ ulug ubam ibag 
ahun ino tu Allahn te sen enesug lit fanowap enebuhun ulug monde fibag. 
E folim fam indok ambulpul turuk latfag ambeg malaikat yet hibahon 
inowen ari ulug hiyag itfag. 
36Musa inowen poholmonen turuk ane wal haruk lit inggik ine roho o 
Mesiren hondog eneplug wilip atuk lit ik il huluwon ayeg keyen farema 
libareg weregma mo ilig am wirig am turukmu teng misig nubam hilag 
nuwalen 40 atfag. 
37Musa inowen Israel inap unubam ele uruk lit, ’Ap misig wene hiyag 
hisaruk laruhuwon an hahon hit sehelimuwen Allahn unduhuk fuhu,’ ibag. 
38Israel inap Allah umaliki farema weregma Musa ino unduhuk lit malaikat 
Sinai punumuwen ele ibahon fumag fil nunumbusagsi fumag fil weregma 
Musa pulmu in atfag. Onoluk welamuhup awene ari hit hiyag hisawag ulug 
malaikat inowen at hiyag itfag. 
39Hiyag itfagma nit nunumbusagsi wene ari ninirim ulug imbisibareg it 
inindimuwen suhuloho o Mesir lul peruk latfag. 
40Ari peruk lit Harun ubam enele uruk lit, ’Musan nit ki nenesug lit o 
Mesiren wilip atukuk angge famen nanggin atisireg kema larisi peruk 
lahereg hat Harunen tu Allah hag toho wereg ulug wel eneptuk lamuhuk 
angge nit nenelukema laruk laruhuwon lal nisamihin,’ ibag. 

41Ari ibareg wam sapi umalik hag toho wirimangge lal tibareg ninikni fet 
nenesug laruhuwon nininggarehen lal tehe ulug enehiyeg haruk lit ubam 
hubu lahaptuk latfag. 
42Hubu lahaptuk latfagma Allahn it siyag ane uruk ulug ambol yig isibagma 
mungguwat pohol aluke fil werehon unubam wenggel haruk lamag ulug 
imbisibag. Ibag ane wene hiyag isibag ahunen haharoho imbibahon hikit 
toho ibag. ’Hit Israel hinap mo teng misig nubam hilag nuwalen anggenma 
wereg lit wam isag nutuk lit hubu lahap nutuk latikip? 
43Eleg-o nori, hun Molokh usasum wiroho ha rulug la wam turuk latikip, 
wal tibag ahun unuk Refan asuhal fam usa hag toho wirim turuk lit hiren 
laltikip angge ino fam sembahyang uruk latikip. Ari turuk lit An nele ying 
naptuk lahepma Anden hit hondog heneplug o Babel pisan toho yatma hik 
hisa lahuk,’ ulug haharoho imbibag.” 

Israel inaben Allah ibam witfahon fahet hiyag isibag ane 

44 ”O sabo Allah ibam ulug Allahn Musa hiyag utuk lit yet hehen hag toho 
wirimangge wiruhun ulug hiyag itfahon ino hag toho witfag. 
45O sabo og isibahon ino hilibareg nunumbusagsiyen foroho lit Yosuan sen 
enesugmu tuma fil waharuk lit o sabo ino walug waharuk latfag. Waharuk 
latfagma ap winon kinang tu ngi reg latfahon arimano nit nunumbusagsi 
onolohotman Allahn yanggaloho wilip enepfag. Nunumbusagsi welatfahon 
arimano sehelimuwon misig Daud ap suwon atfag. 
46Daud ino Allahn indi reg latfagma Allah fam heng turuk lit, ’Hat nunumba 
Yakub Ikni Allah welahenma Hat welaruhun ibam fanowon eke wit 
huruhuk,’ ulug heng tibag. 
47Heng tibag angge famen amloho Salomo laharuk lit aren Allah ibam 
witfag. 
48Witfag angge famen ap ininggik famen wituk ibam ninikni Allah palimu 
werehon ino welam fug teg. Wene atam hiyag isaruk latfag ahun inowen 
haharoho imbibahon hikit toho, 

49 ’An poholma heriyeg lahimu kinang nuyug ahongge wereg. Nangginig 
hag ibam wit numuhup? Kema kel taruk ambeg hal numuhup? 
50Mun angge man angge ninggareg ninggiken wal tirik iyag fug?’ ulug 
Ninikni Allahn hiyag itfag. 
51 Nori, hit hununggul uwag haro reg hinap welahebon hinindi sohu roho 
wereg lit hinisanggo laroho welahep. Hiniknisi hunumbusagsi Allah hime 
fanowon men seli roho welatfag hag toho hiren ketiya oho seli roho 
welahep. 
52Hiniknisi hunumbusagsiyen ap Allahn mon enepfahon nabi obog toho 
unusuruk latfag fug? Ap tem toho uruk ahun waruhu ulug tam hiyag isaruk 
latfahon oho hinikni umban unusuruk latfag. Ari hag toho hiren ketiya tem 
toho uruk ahun ino wabukag ulug huruwe laruk lit ware feserikip. 
53Musa wene haharoho imbibahon Allah otsi malaikaren og hisibag angge 
famen hiren ari hikit toho turuk lahep fug,” ulug Stefanusen hiyag isibag. 

Stefanus helep fam ware fisibag ane 

54Stefanusen ari ulug hiyag isibagma ap suwon palu roho welatfahon 
arimanowen hol hibareg inindimu onolok anggolo hibareg eneyeg kilit 
matuk latfag. 
55Kilit matuk latfagma Stefanus Allah hime fanowon ubam weregma 
poholma lahap harukmen Allah umbagpag turuk ambeg inggik pikit fil 
Yesus unduhuk lit weregma yet hibag. 
56Yet hibareg, ”Nori, pohol husigmu At ap kinangmon atfahon ino Allah 
inggik pikit fil weregma yet haruk lahi,” ibag. 
57Ari ibagma it enele ngi hum ibareg inisanggo latfareg at sen hibareg 
miyaloho walug wilip atfag. 
58Wilip atfareg anggenma inggik lisoho hondoholug libareg helep fam 
watuk latfag. Helep fam watil laruk lit it ap welatfahon arimano nenesum 
siyag atmisi ulug kabini malik misig unuk Saulus ariyen foroho latmisi ulug 
alukema hog toho imbibag. 

59Sum hog toho imbibareg Stefanus helep fam ware feserikim itano Stefanus 
Allah fam sembahyang uruk lit, ”Yesus, Nowe, an nahime og nabin,” uruk 
lit 
60elenggen fam hur atfareg ele hum toho uruk lit, ”Nowe, siyag ane iren 
turukon hat hapeleg amag,” ibareg war atfag. 

Kisah Rasul-Rasul 8 

1Saulus inowen oho Stefanus ware feserukmu yet hibareg indimuwen fano 
ware fesehesa pibag. 

Yerusalem wene holtuk latfag inap unusuruk latfag ane 

Welatfagma Yerusalem inap Yesus fam wenggel haruk latfahon anggolo 
unusuruk latfagma o Yerusalem ino embeselug o Yudea men Samaria men 
ap wereg ke hirag arik libag. Yesus otsi nisanggowen eneg o Yerusalem 
welatfag. 
2Yerusalem welatfagma Allah fahet enekol toho fano wenggel haruk latfag 
inaben Stefanus wareg angge paya roho helep elma kilapfareg ninindi ulug 
fong watuk latfag. 
3 Saulus inowen undama olok anggolo haruk lit Yesus ubam wenggel haruk 
inap unusimin ulug yami enebil laruk lit o eke keheg o eke keheg abet 
hiyabet ininggik lisoho walug o penjara kilap eneptuk latfag. 

Simon usa ahun fahet haharoho imbibag ane 

4O Yerusalemen wilip atfareg hirag arik libag ambeg arimanowen wene ap 
hiyag isaruk latfag. 
5Hiyag isaruk latfagma Filipus ino oho o Samaria pumbuk suwon eke 
wirihon ino fam libareg Mesias Allahn monde ferisi ulug ap hiyag isaruk 
latfag. 
6Filipusen wene hiyag isarukmu holtuk lit ap ouk warukon hihir eneptukmu 
yet hibareg it obog toho welatfahon arimanowen tem toho hiyag nisaruk 
ulug inindi wenggel haruk latfag. 

7Filipusen hihir eneptukmu ap unundama siyag angge werehon enele ngi 
hum uruk lit wilip atukmu unuyug siyahon men enelenggen siyahon men 
fano atuk latfag. 
8Fano atuk latfagma ap o pumbuk ino fam welatfahon arimanowen 
enehiyeg anggolo haruk latfag. 
9O pumbuk ino ap misig unuk Simon usane turuk latfag ahun welatfagma 
ap welatfahon arimanowen an fahet enekol haruk lit wel nabukag ulug 
usane turuk latfag. 
10Usane turuk lit weregma Samaria inap suwonen oho toronen oho, ”At ine 
roho werehon aru Allahn ineyap turukmu turuk,” uruk lit at ele ap 
anggolowen holfag. 
11Aren indam angge usane turuk lit ap enekolap enepfagma at ele eneg 
holtuk latfag. 
12At ele holtuk latfag angge famen Filipusen Allah misig eneg Hinikni wereg 
ulug Yesus Kristus hit Honowe wereg ulug hiyag isarukmu hol hibareg wene 
fano ulug abet hiyabet inindi wenggel haruk latfagma Filipusen ikma pilap 
eneptuk latfag. 
13Simon ino oho wene fano ulug wenggel haruk latfagma Filipusen at ikma 
pilapfagma Filipus men likiya hupmu ambiyeg welatfag. Filipus men 
weregma poholmonen turuk ane anggolo Filipusen turukmu haruk lit 
Simonen yihi uruk lit akol haruk latfag. 
14Yesus otsi Yerusalem werehon arimanowen Samaria inap obog toho wene 
holtuk urukmu hol hibareg Petrus men Yohanes men pen isa lalihip ulug 
mon enepfag. 
15It piren itano mon enepfagma o ino libareg, ”Samaria inap Allah hime 
fanowon unubam amag,” ulug Allah fam sembahyang ibag. 
16Samaria inap arimano Yesus unuk fam Filipusen ikma pilap enepfag angge 
famen Allah hime fanowon ap misig ubam oho wambik watfag fug. 

17Wambik watfag fugmu Petrus men Yohanes menen ininggik ap 
ununggulmu imbibagma Allah hime fanowon it unubam oho wambik 
watfag. 
18Yesus otsiyen ap ununggulmu ininggik emberukmu Allah hime fanowon 
wambik waharukmu hun Simonen yet hibareg Yesus otsi unubam ele uruk 
lit, 
19”Hiren an ninggik ineyap naplihipmu anden oho ap ununggulmu ninggik 
embeminmu Allah hime fanowon unubam wambik watmisiyon fahet uang 
onggo og hisamin,” ibag. 
20Ari ibagma Petrus inowen pet turuk lit, ”Haret huanget war amek! Allah 
hime fanowon ap og isaruk ane uang fam ayeg waroho waruk peruk 
lahenma! 
21Haren Allah olohotma hindi pikit toho wenggel haruk lahen fugmu wene 
aru hat wa fug teg lahen. 
22Siyag ane wenggeltuk lahenon embesemihinmu Allahn hindi puhunap 
habuhuwen ubam sembahyang uruk lamin. 
23Siyag angge inowen hat hinggik pug hasug lit hamiye sihon inowen hindi 
sal haptukmu yet hiyaruk lahi,” ibag. 
24Ari ibagma Simonen, ”Hiren an pet nabehepma an siyag aruhuk tohon 
sembahyang Allah fam ilihip,” ibag. 
25Nonowe Yesusen turuk latisi ane niren yet harukuk ulug otsi piren 
itanowen ap wene hiyag isibareg o Yerusalem suhuloho laruk lit o Samaria 
pumbuk anggolo welatfahon ap wene hiyag isil laruk latfag. 

Etiopia ahun Filipusen ikma pilapfag ane 

26Welatfagma malaikat misig Ninikni Allahn Filipus ambeg lamihin ulug 
monde fibagma watfareg ele uruk lit, ”In atmihinteg Yerusalemen o Gaza 
laruk abunggalem anggen ke larukon ino ahamu fil pikit ari lamihin,” ibag. 
27Ari ibagma Filipus ino in atug libag. Libareg yet harukmen Etiopia ahun 
misig ap suwon waharuk latfag. Etiopia inap onowe suwon hiyap unuk 

Kandake ino amingmingangge roho wereg lit aren angge foroho latfag ahun 
waharuk latfag. At ino o Yerusalem sembahyang ik libareg suhuloho 
waharuk lit 
28kereta emberimu heriyegma wam kudan lisulug waharukmu buku atam 
Yesayan haharoho imbibahon il waharuk latfag. 
29Il waharuk latfagma Allah hime fanowon inowen Filipus fam, ”Folo-folo 
lamihinteg kereta waharukon iraham lamihin,” ibag. 
30Ari ibagma Filipus folo-folo kereta ino iraham libareg hol harukmen ap 
suwon inowen buku Yesayan hahatfahon urukmu hol hibareg, ”Nikni, uruk 
lahen ane ari hindi anggat teg lahen?” ulug umung hibag. 
31Umung hibagma ap suwon inowen, ”Hiyag nutuk ahun elegma 
nangginoho nindi anggar am teg. Niraham tu hur arik lahik ma,” ibagma 
Filipus ino iraham hur arik lahibag. 
32Wene uruk latfahon ino Yesayan haharoho imbibahon il laruk lit, ”Wam 
domba wabulteg senggeltul ulug walug laruk hag toho Ar oho walug larusa. 
Domba umalik aben oruk kong turukmu ele uk fug angge wereg hag toho 
Ar oho ele eleg angge weregma watusa. 
33At siyahap turuk lit un ane ubam lombog turusama Allah ibil atisi. 
Kinangma tuman il hiraho fusuhupmu At unggul unukon fahet ap san hiyag 
isaruk laruhu?” ulug Yesayan hahatfag ane tu uruk latfag. 
34Ari il laruk lit Filipus fam, ”Suwesingga Yesayan hahatfahon tu inggareg 
fahet hahatfag ano, ap winon fahet hahatfag ano, ap sa fahet hahatfag ulug 
kapal hiyaruk lahi,” ibag. 
35Ibagma Filipusen ap inowen ibag ane ino fahet ele atog lisoho wibareg 
Yesus wene hiyag itil laruk latfag. 
36Hiyag itil laruk lit ik wereg ambeg horogma libareg ap suwon inowen 
Filipus fam, ”Nare yet himin, ik ahandi wereg. Ikma pilap nabuk hag teg 
halug pilap napmihin,” ibag. 

37Ari ibagma Filipusen, ”Haren we tem toho Yesus fahet hindimu wenggel 
haruk lahen halug ikma pilap hapmin,” il larikim hun inowen, ”Yesus 
Kristus Allah amloho ubam tem toho wenggel haruk lahi,” ibag. 
38Ari ibareg Etiopia ahun inowen kereta tiya welamek ibareg Filipus men 
ap suwon ino men ik ahummu kibareg Filipusen ap suwon ino ikma 
pilapfag. 
39Ikma pilapfagma ikman lahik waharuk lit kim harukmen Ninikni Allah 
hime fanowon inowen Filipus hondoholug libagma eleg latfag. Eleg 
latfagma ahiyeg toho ibam fil laruk latfag. 
40Filipus ino libareg o Asdod weregma aben kim hibag. O ariyen wene hiyag 
isil laruk lit o pumbuk obog toho hiyag isil laruk latfareg o Kaisarea libag. 

Kisah Rasul-Rasul 9 

Saulus Yesusen wol tibag ane 
(Kis 22:6-16, 26:12-18) 

1 Saulus ino indimu olok anggolo haruk lit Nonowe Yesus otsi wene holtuk 
inap nin pinggi unusuruk lit winon hele war eneptuk latfag. Ari turuk lit 
imam onowe suwon ambeg libareg, 
2”An o Damsyik lahukteg ap hiyap Yesus wene holtukon hiyag enebil laruk 
lit sen enebuhukteg ininggik hele waroho Yerusalem og eneplug waruhuk 
ulug Yahudi inap onowesi suwon o Damsyik werehon unubam unug 
hahuken suwesingga hahat nimin,” ulug heng tibag. 
3Suwesingga heng tibareg o Damsyik horogma larukmen poholman asinandi 
anggolo ubam umbagpag tibag. 
4Umbagpag tibagma kinangma ying arik wambibareg yinggig lit hol 
harukmen, ”Saulus, Saulus, nungge fahet An nuwatmin ulug mug naplug 
waharuk lahen?” ulug urukmu hol hibag. 
5Hol hibareg Saulusen kapal haruk lit, ”Nowe, Hat san uruk lahen?” ibagma 
Yesusen te, ”An Yesus nuwatmin ulug mug naplug wahenon inowen nele 
uruk lahi,” ibag. 

6”Hat in atmihinteg o Damsyik lamihinteg weregma ari turuk laruhun ulug 
aben hiyag humuhup ane turuk laruhun,” ibag. 
7Ari ulug hiyag utukmu Saulus men welatfahon arimanowen ele hol hibag 
angge famen ebe yet hibag fureg lagmag ibareg enekolen pik-pok atfareg 
unduhuk lit welatfag. 
8Unduhuk lit weregma Saulus in atfareg nil ili atmin ulug turukmen 
mondabi hupnig latfag. Il hupnig latfagma inggik ilang tibareg hondoholug 
o Damsyik libag. 
9O Damsyik libareg inggik hinahanam il hupnig angge wereg lit suburu men 
ik men na fug angge welatfag. 
10O Damsyik Yesus wene oluk ahun misig unuk te Ananias welatfag. Wereg 
lit nei waruk hag toho yet harukmen Ninikni Allahn, ”Ananias,” ulug wol 
turukmu hol hibareg, ”Nikni, an welahi,” ibag. 
11An welahi ibagma Allahn, ”In atmihinteg kebunggalem unuk ’Pikiron’ ari 
lamihinteg Yudas wereg ambeg ino Saulus Tarsus ahun ino ketiya 
sembahyang uruk lit werehen hat lamihinteg tuma wereg ano ulug kapal 
isamihin,” ibag. 
12”Saulus ino sembahyang uruk lit nei waruk hag toho yet harukmen ap 
misig unuk Ananias ambeg kehekteg inggik unggulmu emberuk lit il 
fanowap turukmu hehek,” ulug Ananias hiyag itfag. 
13Hiyag itfagma Ananias inowen, ”Nikni, ap ariyen o Yerusalem Hat hawene 
holtuk inap werehon unusuruk lit ininggik hele war eneptuk ulug ap 
anggolowen ari urukmu holtikik. 
14Ap tuma oho Hat hunuk uruk inap werehon obog toho ininggik hele war 
enebuhuk ulug suwesingga imam onowe suwon ambeg heng tirisireg walug 
waharisi,” ibag. 

15Ari ibagma Ninikni Allahn te, ”Ap ariyen wene enepeleg inap men ap 
suwon men Israel inap men ap obog toho An nunuk hiyag isaruk laruhu 
ulug An niyaha fanowon amag ulug mumal tarikik angge re ambeg lamihin. 
16An nawene fahet ap anggolowen ele ying turuk lamuhup ane fahet Anden 
at hiyag utuk laruhuk,” ibag. 
17Ari ibagma Ananias ino libareg o ino kibareg Saulus unggulmu inggik 
imbibareg ele uruk lit, ”Saul nare, Nowe Yesus ino hat kebunggalma 
waharuk lit harikinon inowen mon nabehekma waharuk lahi,” ibag. ”Hat 
hil fano atmisimu Allah hime fanowon hubam wambik watmisi,” ibag. 
18Ari ibagma il fenggen atfareg yet haruk lit in atfagma Ananiasen Saulus 
ikma pilapfag. 
19Ikma pilapfagma suburu ik nibareg ine atfagma welatfag. 

Saulus Damsyiken hirag-hirag libag ane 

Saulus ino ine atfareg Yesus wene holtuk inap men hup hinahanam uhanam 
o Damsyik welatfag. 
20Welatfareg Saulus inowen sembahyang uruk ibamen oho ap inibamen oho 
Yesus Kristus Allah amloho wereg ulug fag toho ap iniline hiyag isil laruk 
latfag. 
21Hiyag isil larukmu ap hol hibahon arimano obog tohowen enele sahaltuk 
lit, ”O Yerusalemen Yesus fam sembahyang uruk inap unusuruk latisi ahun 
ino tu fug ano? Nir oho hele wat nenebuhureg imam inap suwon weregma 
hondog neneplug lahuk ulug waharisi angge famen wene hiyag nisaruk,” 
ulug yihi uruk lit enekol hibag. 
22Enekol hibagma Saulusen Yesus tem toho Allahn monde fik waruhuk 
ibahon wereg ulug ele ine roho hiyag isarukmu hol hibareg Yahudi inap o 
Damsyik welatfahon arimanowen at ubam enele hebeloho uk fug teg latfag. 
23 Enele uk fug teg latfagma tot welatfareg Yahudi inap arimano palu atfareg 
Saulus ino pinggi wabuhuk ulug enele sahaltuk latfag. 

24Sahaltuk latfareg Yahudi inaben Saulus elehet humon oho latfahon ino 
sokolma wilip atukmu wabul ulug likiya hupmu kema kahaltuk latfag. 
Kahaltuk lit weregma Saulus ino Yahudi inaben nuwabul peruk lit kema 
kahal naptuk ulug oluk atfag. 
25Oluk atfagma Yesus wene onoluk inaben hubanggo Saulus kou fam 
kibareg heriyegma kou inower angge kumbi fam ililoho elehet sel fil 
pilapfag. 

Saulus Damsyiken Yerusalem libag ane 

26Elehet sel fil pilapfagma o Yerusalem libareg Saulus ino Yesus otsi palu 
roho weregma an oho it men ambiyeg welamul ulug turukmen iren, ”At te 
Yesus amloho atisi fug angge ele si uruk,” ulug enekol hibag. 
27Enekol hibag angge famen Barnabas inowen Saulus hondoholug Yesus otsi 
wereg ambeg libareg, ”Ap tuwen o Damsyik laruk lit keman Nonowe Yesus 
ilen harisimu Nonoweyen ubam ele irisimu larisireg o Damsyik inap Yesus 
wene akol eleg toho hiyag isaruk latisi,” ulug hiyag isibag. 
28Hiyag isibagma Saulus ino Yesus otsi men o Yerusalem ambiyeg wereg lit 
o eke la o eke la turuk lit ambong se roho Yesus unuk ap hiyag isaruk latfag. 
29Wene hiyag isaruk lit Yahudi inap famen Yunani enele uruk inap men 
suwahal uruk latfag ane fahet at wabuhuk ulug unundaman peruk latfag. 
30Wabuhuk urukon Saulus ori arimanowen hol hibareg o Kaisarea Saulus 
hondoholug libareg, ”Hibam Tarsus lamihin,” ulug imbisik libag. 
31Imbisik libagma welatfareg Yesus wene holtuk inap o Yudea, o Galilea, o 
Samaria welatfahon obog toho inindi yuwag atfag. Yuwag atfagma ap 
arimano Ninikni Allah fahet enekol toho welatfag. Allah hime fanowon 
unubam atuk lit ler eneptukmu wene fahet ap anggolo kuruk latfag. 

Petrusen Eneas hihitfareg Tabita olukap tibag ane 

32Welatfagma Petrus ino ap o walinggoho werehon pen isil laruk lit Allah 
wene holtuk inap o Lida weregma libag. 

33Libareg o ino ap misig unuk Eneas mo ilig am wirig am turukmu likinenam 
atfagma uyug siyag teg lit yinggig latfag. 
34Yinggig lit welatfagma Petrusen Eneas fam ele uruk lit, ”Yesus Kristus 
inowen hat fanowap hapmisimu in atmihinteg nohoruk angge hinggarehen 
hale fat timin,” ibag. Ari ibagma ap ino fano atfareg in atfag. 
35O Lida men Saron men welatfag inap arimano obog tohowen Petrusen ap 
ino hihitfag ane yet hibareg siyag ane turuk latfahon imbisibareg Allah wel 
turuk latfag. 
36O Yope Yesus wene holtuk hiyap misig unuk te Tabita welatfag. Yunani 
enele roho unuk te Dorkas, nit nenele roho ”Wam rusa” uruk latfag. Hiyap 
inowen fano ane anggolo turuk lit aren angge sebe roho ap enengge elehon 
og isaruk latfag. 
37Welatfareg hiyap ino ouk waruk lit war atfag. War atfagma ebe ik umako 
hinawi imbik lahibag. 
38Imbik lahibareg weregman o Lida o Yope horogma Petrus ino wahareg 
wereg urukmu hol hibag. Hol hibareg ap piren mon eneptuk lit, ”Petrus folo-
folo nenembeg watnisi,” ulug mon enepfag. 
39Mon enepfagma ambeg libareg Petrus hiyag itfagma hol hibareg it men 
ambiyeg watfag. O Yope watfareg Petrus ino hinawi hondoholug lahibag. 
Lahibareg kim harukmen hiyap yuwohon arimano walinggoho wereg lit, 
”Dorkas aru at oluk wereg lit sum aruma yig nisaruk latisi,” ulug Petrus fam 
unug haruk lit uba yatuk latfag. 
40Uba yatuk latfagma Petrusen hiyap arimano wilip amek ulug yanggal 
enepfareg elenggen fam hur atlug sembahyang ibareg ebe warehon fam, 
”Tabita, in amin,” ibag. In amin ibagma il hupnig latfag angge il ili atfareg 
Petrus ino yet hibareg in atfareg hur atfag. 
41Hur atfagma Petrusen hiyap ino inggik lisoho unduhuk fibareg Yesus wene 
holtuk inap men hiyap yuwohon arimano wol enepfareg, ”Hiyap tu oluk 
aha,” ulug hiyag isibag. 

42Oluk atfag ane ari Yope inap obog toho onoluk atfagma Yesus wene ari 
fano ulug ap anggolo kuruk latfag. 
43Petrus ino o Yope ap unuk te Simon wam sapi ahap wituk ahun min hup 
hinahanam uhanam welatfag. 

Kisah Rasul-Rasul 10 

Malaikat Kornelius ambeg watfag ane 

1O Kaisarea ap misig unuk te Kornelius welatfag. At ino sehen seneg inap 
ununggul unuk Italia onowe roho welatfag. 
2Ap ino men ori ibam werehon men inindi fano wenggel haruk lit Allah 
fahet enekol toho welatfag. Enengge elehon aren og isaruk lit Allah fam 
sembahyang uruk lit welatfag. 
3Misihim sambil mo haya rurukmu olma wereg lit nei waruk hag toho yet 
harukmen malaikat Allahn monde fibagma ambeg kibareg ubam ele uruk 
lit, ”Kornelius, nare,” ibag. 
4Nare ibagma malaikat yet hibareg akol haruk lit, ”Nowe, hat nungge fahet 
tuma wahen?” ibag. Ibagma malaikat inowen, ”Hat sembahyang urukmu 
Allahn hol hiyarisireg ap enengge elehon haren og isarukmu Allahn pilap 
hiyaruk lit oluk atisi. 
5Ketiya humalikisi eke o Yope lalihip ulug mon enepmihinmu ap misig 
Simon unuk eke Petrus hondohik lalusa. 
6At ino Simon wam sapi ahap wituk ahun ari ibam ik ayegma werehon ari 
men wereg,” ulug hiyag itfag. 
7Hiyag itfareg malaikat ino libagma Kornelius ino amingmingangge piren 
men sehen seneg ahun Allah fahet akol toho werehon misig at min werehon 
men wol enepfag. 
8Wol enepfareg, ”Malaikat wahareg wene ari ehek,” ulug hiyag isibareg o 
Yope lalihip ulug mon enepfag. 

Allah hime fanowon inowen Petrus wene hiyag itfag ane 

9Mon enepfagma it hinahan itano o Yope horogma libareg kema larukmen 
hun Petrus ino unukoho mo anum pulmu watfagma sembahyang imin ulug 
hinawi lahibag. 
10Sembahyang imin ulug hinawi lahibareg weregma suburu oriyen osoko 
tug teberuk latfag. Tug teberukmu Petrus inowen fulu roho yet harukmen 
11pohol fo regman sum hag angge ahale ulunggun waroho kinangma 
wambik waharukmu yet hibag. 
12Kim harukmen sum ino fam inggik uyug wereg angge men kinang ke hag 
til laruk angge men suwe pohol ke larukon men yunggaregma kim hibag. 
13Kim hibareg weregman, ”Petrus, in atmihinteg wereg angge aruma isag 
talug namihin,” urukmu hol hibag. 
14Hol hibareg Petrusen, ”A, Nowe, usa angge aruma Allah fahet umbuk fug 
teg angge re indam oho narikik fureg ketiya oho namin fug,” ibag. 
15Ari ibareg hol harukmen inggik pireneg angge ele nin eke uruk lit, ”Allahn 
fanowap tehek angge aruma haren usayap timihin fug,” ibag. 
16Tibag ane aru inggik hinahanam pilabik watfareg mondabi poholman 
lisoho hilibag. 
17Mondabi lahibagma Petrus inowen fulu roho hihi ane ari nungge fahet 
Allahn hiyag nerehek ulug indi anggin atfagma wenggel haruk latfag. 
Wenggel haruk lit weregma Kornelius otsi mon enepfahon itano Simon ibam 
tu ulug hiyag isibagma sokolma unduhuk latfag. 
18Sokolma unduhuk lit, ”Simon unuk eke Petrus ino o aru wereg ano,” ulug 
ap o ino welatfahon unubam kapal isibag. 
19Kapal isibagma Petrus ino sum yet hibahon fahet indi anggin toho wenggel 
haruk lit weregman Allah hime fanowon inowen ubam hiyag utuk lit, 
”Petrus, ap hinahan wahasareg hat yami haptuken 
20in atlug wambimihinteg it men ambiyeg lahuben hindi se roho welamin, 
Anden it mon eneptikikmu wahasa,” ulug hiyag itfag. 

21Hiyag itfagma Petrus wambibareg, ”Nori, hiren an yami naptuk lahebon 
ino an tu welahi. Nungge hiyag numul ulug wahep?” ibag. 
22Ari ibagma it hinahan watfahon itanowen Petrus fam hiyag utuk lit, 
”Sehen seneg inap onowe Kornelius ino indi fano wenggel haruk lit Allah 
fam akol toho werehon Yahudi inap obog tohowen at fano wereg peruk 
ahun inowen mon neneptisi. Simon Petrus ino hondohik lahupmu aren wene 
hiyag hutukon holuhun ulug malaikaren hiyag itisi ane roho niren hondog 
habul ulug wahe,” ibag. 
23Ari ibagma, ”Nori, yoho an men o aru nohulen kik maniyek,” ibag. 

Petrus ino Kornelius ambeg libag ane 

Nohibareg likiya re Petrus it men ambiyeg larukmen Yope inap Yesus wene 
holtukon winon oho ambiyeg libag. 
24Libareg kema noholug likiyamon o Kaisarea libag. Larukmen Kornelius 
ino ori men owesi otsi men wol enepfareg palu roho wereg lit yer enesug 
latfag. 
25Yer enesug lit weregman Petrus o horogma waharukmu Kornelius inowen 
yet hibareg olohotma libareg aluke fil hur atlug hi ribag. 
26Hi rurukmu Petrusen Kornelius unduhuk feruk lit, ”In amin, an oho ap 
kinangmon welahi,” ibag. 
27Ibareg Kornelius men enele il-il olma kurukmen ap anggolo palu roho 
weregma yer isibag. 
28Yer isibareg Petrusen unubam ele uruk lit, ”An Yahudi nahun famen 
enemu inap men ambiyeg wereg lit inibam oho usa ulug la fug teg lahiyon 
ari hit honoluk. Lahi ha fug teg perukmen Allahn te, ’Enemu inap inibam 
usa uk fug, lamihin,’ ulug hiyag nitisimu wahi. 
29Hiren an hondog nabik larikipmu Allahn lamihin ulug hiyag nitisimu pok 
atnin perikik fug. Nungge ane hiyag numul ulug hondog nabik larikip, 
ketiya hiyag nemek,” ibag. 

30Ibagma Kornelius inowen, ”An nibam wereg lit mo haya ririkim ketiya 
tiya hag tegma sembahyang uruk latikik sambil inowen yoho ninggik 
uhaneg angge welahi. Sembahyang uruk lit yet harukmen ap eke sum 
yanggowon wan tohon an nalukema unduhuk latisi. 
31Unduhuk lit ap inowen nubam ele uruk lit, ’Kornelius, haren sembahyang 
urukmu Allahn hol hiyarisireg ap enengge elehon haren og isarukmu Allahn 
pilap hiyarisi,’ irisi. 
32’Ketiya humalikisi eke o Yope lalihip ulug mon enepmihinmu ap misig 
unuk Simon unuk eke Petrus hondohik lalusa. At ino Simon wam sapi ahap 
wituk ahun ari ibam ik ayegma werehon ari min wereg,’ ulug hiyag nitisi. 
33Hiyag nitisimu anden notsi unubam at hondohik lalihip ulug mon 
eneptikikmu hondog habik larusama nirim puk fug anggeyen hat fano 
wahen. Allahn nit pilap nenesug lit weregma nit palu roho welaheyon 
aruma nunubam Ninikni Allahn hiyag hitisi ane ketiya hiyag nisimin,” ibag. 

Petrusen wene hiyag isibag ane 

34 Ari ibagma Petrus inowen, ”Allahn te ap tu siyahon tu fanowon puk fug 
angge obog toho indi reg lit werehon yoho eneg noluk ahama we tem toho 
pihi. 
35Ap obog toho inibam enemu-enemu wereg angge famen Allah fahet enekol 
toho werehon fano ane turuk lit weregma Allahn indi enesug lit wereg,” 
ibag. 
36”Nonowe Yesus Kristus ino ap obog toho fahet Onowe roho wereg. ’Israel 
inap wereg ambeg lahunteg ap obog toho unubam An nunuk fam mangno 
roho welamuhuben hiyag isaruk laruhun,’ ulug Allahn Yesus Kristus monde 
ferisi. 
37Allahn Yesus monde ferisimu Yohanes inowen tam ap ikma pilap eneptuk 
latisimu Yesus inowen o Galilea famen ak teberisireg fobik o Yudea keyen 
til larisi ane hit honoluk teg lahep. 

38Anden uruk lahiyon aru Yesus Nazaret ahun ino fahet ihi. Allahn At ahime 
fanowon og utuk lit ineyap tirisi. Ineyap tirisimu o eke la o eke la turuk lit 
Allahn let turukmu fano ane turuk lit ap Iblis inggikmu welatuson obog toho 
hihit eneptuk latisi. 
39O Yudea men o Yerusalem men Aren mun ane man ane turukmu niren yet 
harukuk. Ari turuk latisi ahun ino aben e fam teloho ware feserusa. 
40Ware feserusama inggik pirenam welatisireg inggik hinahaneg angge 
Allahn olukap tirisimu At ebe nit niniline ebenam atisi. 
41Ebenam atisi sambil ino ap obog tohowen harusa fug, we nit Allahn 
mumal neneptisiyon itanowen eneg harukukteg suburu men ik men 
ambiyeg At Allahn olukap tirisiyon men narukuk. 
42Ap olukon warehon unubam alem werehon Anden kong tuhuken ap obog 
toho unubam fag toho hiyag isa lahup ulug nit mon neneptisi. 
43At ino fahet atam Allah wene hahatfag inap nabi arimano obog tohowen 
haharoho imbibag. Ap san siyag ane turukon embeselug At ubam wenggel 
haruk halug Allahn siyag ane ari ambolma umbusuhu,” ulug Petrusen hiyag 
isibag. 
44Petrusen ari ulug hiyag isibagma ap palu roho welatfahon arimanowen 
Petrus ele hol harukmu itano Allah hime fanowon unubam wambik watfag. 
45Unubam wambik watfagma Yahudi inap wene holtukon Petrus min 
ambiyeg watfag inap arimanowen enemu inap aruma Allah unuk enepeleg 
angge famen Allah ahime fanowon unubam wambik waha ulug enekol 
haruk latfag. 
46Ap arimano enele nin atfagma Allah wel turukmu Yahudi inap 
arimanowen hol hibareg enekol hibag. 
47Enekol hibagma Petrusen, ”Nori, ir oho nit hag toho Allah hime fanowon 
unubam ahama ikma pilap enebuk fug ulug ap san alele og eneplep?” ibag. 

48Ari ibareg Yesus Kristus unuk uruk lit ap aruma ikma pilap enebiyek ibag. 
Ari ulug ikma pilap enepfagma ap arimanowen, ”Nit men welamuhukteg 
fobik hibam lahun,” ulug Petrus alele wibag. 

Kisah Rasul-Rasul 11 

Kornelius ibam libag ane fahet Petrusen ori Yerusalem welatfahon hiyag 
isibag ane 

1Allah unuk enepeleg inap ketiya wene holtuk urukmu Yesus otsi winon 
men wene holtuk inap o Yudea werehon arimanowen hol hibag. 
2Hol hibareg Petrus ino o Yerusalem lahik watfagma atam Yahudi inap 
welatfag angge famen wene holfag inap arimanowen Petrus men suwahal 
ibag. 
3Suwahal uruk lit, ”Hat Yahudi hahun ambilahap palehon welahen angge 
famen it enembilahap paleg eleg inap inibam larikinteg suburu it men 
ambiyeg narikip,” ulug pet tibag. 
4Pet tibagma Petrus inowen mun ane man ane eke hag eke hag turukmu yet 
harikik ulug hiyag isaruk lit, 
5”An o Yope sembahyang uruk lit weregma fulu ane nubam atisimu yet 
harukmen sum hag angge ahale ulunggun waroho poholman nalukema 
wambik waharukmu yet harikik. 
6Pilabik waharisimu kim harukmen sum ino fam inggik uyug wereg angge 
men farema werehon il wirik angge men kinang ke hag til laruk angge men 
suwe pohol ke larukon men yunggaregma kim harukmen pohol filen 
7ele nubam uruk lit, ’Petrus, in atmihinteg wereg angge aruma isag talug 
namihin,’ urukmu hol harikik. 
8Ari urukmu hol harikikteg anden te, ’A, Nowe, fug, usa angge aruma Allah 
fahet umbuk fug teg angge re indam oho nambilik fam narikik fug, yoho 
oho namin fug,’ irikik. 

9Ari irikikmu inggik pireneg angge nin eke ele uruk lit, ’Allahn fanowap 
tehek angge aruma haren usayap timihin fug,’ irisi. 
10Tirisi ane aru inggik hinahanam tirisireg mondabi poholman lisoho 
hilarisi. 
11Hilarisimu weregman ap hinahan o Kaisarean an nambeg mon 
eneptusama waharusareg an welatikik ibam sokolma unduhuk latusa. 
12It unduhukmu Allah hime fanowon inowen an hiyag nutuk lit, ’Hindi 
anggin am fug angge it men ambiyeg lahun,’ irisimu nonori falfaliken aruma 
werehon men ambiyeg larukuk. 
13Nit larukukteg ap ino ibam kurukmen at inowen nit nunubam hiyag 
nisaruk lit, ’Malaikat an nibam kik waharisireg nubam ele uruk lit o Yope 
hun Simon unuk eke Petrus werehon hondohik lalusa ulug hotsi mon 
enepmihinmu 
14at inowen wene hiyag hisahuwon ari fam hat hinggareg men ap hat min 
werehon fanowap henebuhu ulug malaikaren an nubam irisi,’ ulug hiyag 
nisarisi. 
15Kornelius inowen ari hiyag nisarisimu anden wene hiyag isarukmen Allah 
hime fanowon ino atam nit nunubam wambik waharisi hag toho it unubam 
oho wambik waharisi. 
16Wambik waharisimu Nonoweyen tam irisi ane aru, ’Yohanesen ap ik fam 
eneg pilap eneptuk latisi angge famen Anden hit hunubam Allah hime 
fanowon pilap hisa waruhuk,’ irisi ane aru wenggel haruk lit noluk toho 
welatikik. 
17Nori, niren Nonowe Yesus Kristus fam wenggel haruk ane ak turukuk 
sambil ino Allah hime fanowon og nisarisi hag toho it ap arimano oho og 
isarisi angge famen anden nangginoho Allah fam og isa fug ulug alele wele?” 
ulug Petrusen hiyag isibag. 

18Hiyag isibagma hol harukmen inindi fano atfagma Allah wel turuk lit, 
”Allah unuk enepeleg inap oho mondabi onoluk welamag ulug Allahn inindi 
fanowap eneptukmu siyag ane turukon embeseruk,” uruk latfag. 

Antiokhia inap Allah wene holfag ane 

19 Stefanus ware fisibagma Yesus umalikisi winon unusuruk latfagma it 
arimano anggolo ap seheli ke wilip-walap ibag. O Fenisia men Siprus men 
Antiokhia men yatma libag angge famen o Yahudi inap welatfahon eneg 
wene hiyag isaruk latfag. 
20Wilip atfahon arimano Siprus inap men Kirene inap men o pumbuk 
Antiokhia libareg Yesus Nonowe we tem toho wereg ulug Yahudi inap eneg 
hiyag usul fug ulug Yunani inap oho hiyag isaruk latfag. 
21Allah inggik ineyonen it ler eneptukmu ap anggolo wene hiyag isarukmu 
holtukon arimanowen Nonowe Yesus fam inindi wenggel haruk latfag. 
22Antiokhia inap inindi wenggel harukmu o Yerusalem wene holtuk inaben 
hol hibareg Barnabas it pen isa lamihin ulug o Antiokhia monde fibag. 
23Monde fibagma Barnabas libareg kim isarukmen Allahn it indi enesug lit 
unubam tibag ane yet hibareg ahiyeg hibag. Ahiyeg haruk lit Ninikni Allah 
wene hininggik ine roho ki reg lamuhup ulug komo enepfag. 
24Barnabas ino Allah hime fanowon ubam weregma ubabut fano ane turuk 
lit Allah fahet tem toho peruk latfagma Allah wene fahet ap anggolo atuk 
latfag. 
25Welatfareg Barnabas ino Saulus yami rimin ulug o Tarsus libareg 
26Saulus hiyahibareg suhuloho o Antiokhia hondoholug watfag. 
Hondoholug watfareg o Antiokhia wene holtuk inap men weregma mo ilig 
atfareg wirig atfag. O ino wereg lit ap anggolo wene hiyag isaruk latfag. 
Wene holtuk inap fahet ununggul unuk ”Kristen” uruk ane ari atam-tam o 
Antiokhia inaben Kristen suwalfag. 
27Welatfagma ap fulu ane turuk inap nabi o Yerusalemen Antiokhia watfag. 

28Watfag inap itano misig unuk Agabus ino Allah hime fanowon ubam 
weregma fulu ane turuk lit kinangma tuma suburu obok humon lahaku ulug 
hiyag isibag. Hiyag isibag ane ari Klaudius ap suwon Kaisar lahapfag li 
suburu obok ino lahibag. 
29Suburu obok ino lahibagma wene holtuk latfag inaben nonori Yudea 
werehon fahet niren ler isahuk ulug enele sahale fibareg ininggikmu su roho 
werehonen su roho emberukmu ininggikmu tot werehonen tor angge 
emberuk latfag. 
30Palu roho imbibareg penatua Yudea werehon ininggikmu og isa lalihip 
ulug Saulus men Barnabas men mon enepfag. 

Kisah Rasul-Rasul 12 

Herodesen Yesus umalikisi unusuruk latfag ane 

1Welatfagma ap suwon Herodes inowen wene holtuk inap sen enebuhukteg 
unusuhuk peruk latfag. 
2Ari peruk latfareg Yohanes owe Yakobus ino karog fam kong toho ware 
fisibag. 
3Ware fisibag ane fahet Yahudi inaben fano ulug enehiyeg harukmu yer 
isibareg Petrus eke senetfag. Petrus senetfag sul ari o Paskah suburu roti sig 
elehon naruk sul ino senetfag. 
4Petrus senetfareg penjara kilaptuk lit sehen seneg inap nisanggo fumahen 
unubam hit uhan heheg sok wal taneg kahaleg lamuhup ulug hiyag isibag. 
Wam Paskah nahup sambil likiyamon ap anggolo iniline ware fesuhuk ulug 
penjara kilapfag. 
5Petrus ino penjara weregma wene holtuk inap arimanowen likiya hupmu 
at fahet sembahyang uruk latfag. 

Petrus penjaran wilipfag ane 

6Herodesen sono ap anggolo iniline Petrus wabuhuk peruk lit weregma 
Petrus ino fahet sehen seneg inap piren itano misihon fumag fil misihon 

fumag fil weregma hele ineyon piren fam pug tegma pulmu nohoruk latfag. 
Sehen seneg inap winon selma wereg lit sokolma kahaleg latfag. 
7Kahaleg lit weregman malaikat Ninikni Allahn monde fibahon ino Petrus 
wereg ambeg kibareg asinandi umbagpag turuk latfag. Umbagpag turuk lit 
malaikat inowen Petrus umbantumu kik haruk lit elel hibareg, ”Folo-folo in 
amin,” ibagma in atukmen hele inggik wareg latfahon ino loloho wambibag. 
8Loloho wambibagma malaikat inowen, ”Sum wan timihinteg huyug sepatu 
kilabin,” ibagma sum wan tibareg sepatu kilapfag. Kilapfagma, ”Sum sun 
fahet wan turuk asum wan timihinmu an min ambiyeg lulen ma,” ibag. 
9Ibagma malaikat ombolim wilip atug laruk lit Petrus inowen te, ”We tem 
malaikat wahareg lol nabehek,” undaman puk fug angge nei waruk lahi ano 
peruk lit malaikat ombolim libag. 
10Ombolim laruk lit sehen seneg inap sok tamon fam kahaleg latfahon pisan 
isalug fobikon kahaleg latfahon pisan isalug sok ineyon o pumbuk fil 
larukon iraham watfag. Iraham watfareg turukmen sok ino amu husoho 
libag. Husoho libagma wilip atug laruk lit ke handuhal teg ambeg libareg 
malaikat inowen Petrus embeselug libag. 
11Malaikat ino libagma Petrus indi anggar atfareg, ”Yahudi inaben 
nuwabuhuk peruk lit wereg angge famen Allahn malaikat monde fehekma 
Herodes inggikmu angge Ninikni Allahn lisoho og nabehekma ketiya tem 
toho noluk aha,” ibag. 
12Ari ibareg wenggel haruk lit Yohanes unuk eke Markus isinga Maria ibam 
libag. O ino ap anggolo palu roho wereg lit sembahyang uruk latfag. 
13O ino libareg sok kik hibagma san kik turuk ulug Maria amingmingangge 
hiyap unuk Rode inowen ha watfag. 
14Ha watfareg Petrus ele urukmu hol hibareg sok husuk fug anggeyen 
embeselug ahiyeg toho o ele fil libareg, ”Petrus selma wereg,” ulug ap palu 
roho welatfahon unubam hiyag isibag. 

15Hiyag isibagma iren te, ”Hat nenek turuk lit uruk lahen,” il larikim aren 
te, ”We tem toho,” il larikim iren te, ”Ahime wahayon fahet uruk lahen lit 
teg,” uruk latfag. 
16Enele ari uruk lit weregman Petrus sok kik turuk eneg latfagma watfareg 
sok hut harukmen Petrus unduhuk latfagma enekol hibag. 
17Enekol hibagma Petrusen henele ulug inggik kaya ribareg, ”Ninikni Allahn 
o penjara malaikat monde fehekma wilip nabehekma wahi,” ulug hiyag 
isibag. ”Hiyag hisihi ane ari Yakobus men nonori winon men hiyag isalihip,” 
ibareg wilip atlug o ekema libag. 
18Likiyamon te sehen seneg inap arimanowen Petrus nangginoho wilip aha 
ulug yuk libareg enekolen turuk latfag. 
19Enekolen turuk lit weregma Herodes inowen Petrus hondohik lalihip ulug 
amingmingangge mon enepfagma larukmen Petrus eleg latfag. Eleg 
latfagma sehen seneg inap arimano kapal isarukmen nenepeleg ibagma it 
arimano pinggi unusibag. Unusibareg Herodes ino o Yudea embeselug o 
Kaisarea libareg welatfag. 

Herodes war atfag ane 

20Herodes inowen Tirus inap men Sidon inap men fahet olok haruken it 
mangno roho ubam nenele ul ulug ambeg libag. Ambeg libareg hun Blastus 
Herodes anggengge foroho ahun ino ubam enele ibareg at men mangno 
atfareg Herodes fam, ”Nit o pumbuk piren aruma suburu elehen haren 
suburu og nisaruk lahenma fano welahe angge re nunubam holok ane peruk 
lahenon imbisin,” ulug heng tibag. 
21Heng tibagma Herodesen nele hunubam uhuk ulug sali ibag. Sali ibag 
sambil ino hikir atfagma ap suwonen wan turuk asum wan tibareg 
aliliyangge lahapfareg ap suwon hur atuk ambeg lehoma hur arik lahibareg 
it unubam ele ibag. 
22Ele urukmu holeg latfag inap arimanowen, ”Ari ap ele uruk eleg, we Allah 
ele uruk,” uruk latfag. 

23Ari uruk latfagma Ninikni Allahn an wirim naptuk ulug olok hibareg 
malaikat monde fibagma wambik watfareg watukmu ilaliyen undamangge 
naruk lit war atfag. 
24Welatfagma Allah wene su atfagma ap anggolowen wene fano ulug holtuk 
latfag. 
25Barnabas men Saulus men itano iren walug libag angge arimano og 
isibareg Yerusalemen suhuloho waharuk lit Yohanes unuk eke Markus ino 
hondoholug watfag. 

Kisah Rasul-Rasul 13 

Barnabas men Saulus men mon enepfag ane 

1It watfag li itano o Antiokhia wene holtuk inap sehelimu fulu roho waruk 
inap nabi men wene hiyag isaruk inap men welatfag. Welatfahon itano 
ununuk te: Barnabas men Simeon unuk eke Niger men Lukius Kirene ahun 
men, Menahem Herodes ambiyeg weregma kul atfag ahun men Saulus men 
it itano welatfag. 
2O misihim sambil suburu na fug angge wene uruk lit welatfagma Allah 
hime fanowon inowen ele unubam uruk lit, ”Barnabas men Saulus men 
wene hiyag isaruk ane turuk lamuhuben mumal eneptikik angge re 
enemumu tug toho embeselihip,” ulug hiyag isibag. 
3Ari ulug hiyag isibagma suburu na fug angge weregma sembahyang ibareg 
it piren ununggulmu ininggik imbibareg lalihip ulug mon enepfag. 

Barnabas men Saulus men Siprus ik anggenma libag ane 

4Allah hime fanowon inowen Saulus men Barnabas men mon enepfagma 
libareg o Seleukia lalug kou fam ik ahum keyen libareg Siprus kinangma 
libag. 
5Libareg o pumbuk Salamis ino libareg Allah wene Yahudi inap sembahyang 
uruk ibamen hiyag isaruk latfag. Wene hiyag isaruk lit weregma ap misig 
unuk te Yohanes Markus inowen it ler eneptuk latfag. 

6O Salamisen wilip atfareg Siprus kinang keyen laruk lit o pumbuk eke Pafos 
libag. O ino fam Yahudi ahun misig unuk te Bar Yesus usa ahun inowen si-
si ane uruk lit Allahn uruk ane hiyag hisaruk lahi uruk ahun weregma libag. 
7Bar Yesus ino Siprus kinang seneg latfag ahun ap suwon ino are welatfag. 
Ap suwon ino unuk te Sergius unuk eke Paulus ino indi fano roho wenggel 
haruk lit Barnabas men Saulus men Allah wene hiyag numusa ulug hondoko 
kilap enepfag. 
8Kilap enepfagma wene hiyag isarukmen Elimas usa ahun inowen it piren 
unubam suwahal ibareg ap suwon ino fam, ”Iren wene hiyag humusa ane 
holmihin fug,” ulug komo ribag. Usa ahun ino unuk Yunani inap enele roho 
Elimas suwalfag. 
9Komo ribagma Saulus unuk eke Paulus inowen Allah hime ubam weregma 
usa ahun ino kilap hibareg ele uruk lit, 
10”Nare, hat mungguwat umalik welahen, hele si-si ane eneg uruk lit siyag 
ane eneg hundaman wenggel haruk lahen. Tem peruk ane men seli roho 
welahenonen Allah abunggalem pikiron hareyap turuk lahen ane umbusuk 
fug teg lahen? 
11Allah inggiken ketiya hat huwatmin ulug waharukon yet himin, hil hupnig 
lit weregman eneg hup pirenam hinahanam mo yet ha fug angge 
welaruhun,” ulug pet tibag. Ari ulug Paulusen pet tibagma hun ino il 
anggulog atuk lit mondabi hubun atfagma aben ninggik sen nabusa ulug 
fatil laruk latfag. 
12Ap suwon inowen ari tibag ane yet hibareg akol atfagma wene fahet tem 
toho wenggel haruk latfag. 

Paulusen Pisidia inap o Antiokhian wene hiyag isibag ane 

13Welatfareg Paulus ori men Pafos embeselug ik ahum keyen libareg o 
pumbuk Perga Pamfilia kinangma libag. Libareg Yohanes Markus ino it 
Perga embeselug Yerusalem suhuloho watfag. 



3004 

 

 
ALLAH WENE 

© 2018, Indonesian Bible Society. 
 

 
 

 

14Suhuloho watfagma it arimano Perga pisan isalug libareg o Antiokhia 
Pisidia kinangma libag. Libareg weregma Yahudi inaben wene uruk sambil 
ino sembahyang uruk ibam kibareg heriyeg latfag. 
15Heriyeg lit weregma sembahyang uruk ibam ngi inap arimanowen Musa 
wene men atam wene hiyag isaruk latfag inaben haharoho imbibag awene 
men hiyag isibareg Paulus men Barnabas men kapal isaruk lit, ”Nori, hiren 
ap tuma fahet henele hiyag usulteg komo enebul pehebon wereg halug 
hiyag nisalihiben in amek,” ibag. 
16Ari ibagma Paulus in atuk lit henele eleg angge welamek ulug inggik 
indanggen kaya ribareg ele uruk lit, ”Israel hinap nori, Allah fahet henekol 
toho welahep hinap oho nori, anden iminon tu holeg lamok. 
17Allah Israel inap Inikni inowen nit nunumbusagsi mumal enepfagma o 
Mesiren ap pohon hag toho welatfag angge famen anggolo amuhup ulug 
suwap enepfag. Suwap enepfareg At inggik ineyon inowen sen enesug lit o 
Mesiren hondog eneplug wilip enepfag. 
18Wilip enepfagma iren siyag ane eneg turuk latfagma unusimin pibag angge 
famen indi imbik wamburuk lit weregman eneg mo ilig am wirig am 
turukmu teng misig nubam hilag nuwalen 40 atfagma farema welatfag. 
19Welatfagma o pumbuk sabiren Kanaan kinang fam welatfahon pin 
unusibareg kinang ino nunumbusagsi ngi amuhup ulug wal taneg hiyag 
isibag. 
20Hiyag isibagma kinang ino it ngi atfareg weregman eneg mo teng-teng 
angge 450 laruk latfagma onowesi ap suwon hakim welatfag liyen tulug 
fobik Samuel fulu ane turuk latfag ahun nabi ino unduhuk fibag. 
21Unduhuk fibagma Allah fam ap suwon raja misig unduhuk fulen hiyag 
nisamihin ulug heng tibagma Kis amloho Saul unggul unuk Benyamin ahun 
ino lahabe fibagma mo ilig am wirig am turukmu teng misig nubam hilag 
nuwalen 40 atfag. 

22 Saul ino unuk pila fisibareg ubalmangge Daud ap suwon unduhuk fibag. 
Daud fahet Allahn tam ibag ane tu, ’Isai amloho Daud nindi reg lit fano ane 
Anden perukon turuk laruhuwen Anden hiyaharikik,’ ibag. 
23Israel inap fanowap enebuhuwon fahet Dauren ondohowonen famen 
indag aruhu ulug Allahn sali ibag. Sali ibahon ino Yesus fahet ibag. 
24At uwan warik ohoma Yohanesen Israel inap obog toho hiyag isaruk lit, 
’Hiren siyag ane turuk lahebon embeselihipmu ikma pilap henepmin,’ uruk 
latfag. 
25Yohanes ino wabuhuk peruk ane horog atfagma aren wene hiyag isaruk 
lit, ’Hiren At waruhu peruk lahebon ino an fug, At ino fobik nombolim 
waruhu. At suwon inowen an siyag nahun nubam sepatu lole nubahin uhu 
fug,’ irisi. 
26Nori, Abraham umalikisi welahebon men, Allah fahet henekol toho 
welahebon men, wene fanowon ino nit nunubam atisi angge famen 
27Yerusalem inap men iniknisi sen enesug inap arimanowen oho Yesus fahet 
tem toho peruk latusa fug. At ino ware fesuhup urusa ane ariyen ap atam 
wene hiyag isaruk latfag inaben haharoho imbibahon weneman uruk 
laheyon ino hikir atisi. 
28Aren siyag ane tirisiyon holtusa fug angge famen un ane ubam lombohap 
turusareg Pilatus fam pinggi ware fusul ulug hiyag utusa. 
29Atam At fahet hahatfahon hikit toho ubam turusareg e famen pilabe 
ferusareg owik elma yinggi fisik kurusa. 
30Yinggi fisik kurusa angge famen Allahn ap war atuk ambehen At ino 
olukap tirisi. 
31Olukap tirisimu At men ambiyeg o Galilean Yerusalem laruk latusa inap 
arimano ininggik winako welatusama it iniline inam aheg hirag aheg turuk 
latisiyon fahet ninilen harukuk ulug ap aruma ketiya hiyag isaruk. 

32Allahn nunumbusagsi fam sali ibahon ino ketiya teko laruk ulug wene 
fanowon tu niren ketiya hiyag hisaruk lahe. 
33It unumbusagsi nit welaheyon niniline Allahn Yesus olukap tirisiyon 
ariyen Allahn sali ibag ane hikit toho teko laruk. Mazmur pirenon 
hahatfahon tu, ’An namloho Hat, Anden yoho indag habihi,’ ulug haharoho 
imbibag. 
34Allahn At ap war atukon wereg ambehen olukap tirisimu kinangman ebe 
mondabi filik tuhu fug ulug wene iminon tu haharoho imbibag, ’Daud ubam 
fano ane tuhuk ulug sali irikikmu aben tem toho peruk lamuhuben Anden 
hit hunubam hikirap tuhuk.’ 
35 Mazmur winon fam nin eke haharoho emberuk lit, ’Haren mumal 
tarikinon ino kinangma filik tukag ulug umbusuhun fug,’ ulug haharoho 
imbibag. 
36Hun Daud ino oluk wereg lit Allahn peruk ane eneg turuk lit sabal atfareg 
war atfag. War atfagma ikni umba kilap enepfag ambeg ino kilabik libagma 
filik tibag. 
37Ari tibag angge famen Yesus ino Allahn olukap tirisi, Daud filik tibag hag 
toho filik tirisi fug. 
38Nori, At Yesus ino famen hiren siyag ane turuk lahebon Allahn ambolma 
umbusuhu ulug hiyag hisaruk laheyon ari fahet hit honoluk amag. Musa 
wene fam siyag ane turuk lit hininggik hele waroho welahep angge famen 
39ap san At ubam indi wenggel haruk halug at inggik loluhu. 
40Atam Allah wene haharoho imbibag ane hit hunubam wirim aruhu rohon 
hinindimu honoluk toho wereg lit kahaleg lamuhup. Haharoho imbibahon 
iminon tu, 
41 ’Allah fahet abug uruk hinap honoluk toho welamok. Henekolen yuk 
lagmag uruk lit linggik-longgo iyok. Hit sehelimuwen Anden yabuk misig 
ak tebuhuk. Yabuk ak tebuhukon ino fahet ap winonen hiyag hisahupmu 

hiren tem toho wenggel haruk lamuhup fug,’ ” ulug Paulusen wene hiyag 
isibag. 

Yahudi inaben wene ninirim ibag ane 

42Paulus men Barnabas menen wene obog toho hiyag isibareg wilip atukmu 
wene fobik uhukon fam oho hiyag nisa wamuhup ulug ap arimanowen heng 
enepfag. 
43Weneman wilip atug larukmen Yahudi inap anggolo men, onori men sebe 
roho wereg lit Allah fahet enekol toho wereg latfag inap men it piren 
onombolim laruk latfag. Laruk latfagma wene hiyag isaruk lit Allahn ap 
kinangmon indi enesug lit werehon ino fam likiya hupmu wenggel haruk 
lamuhup ulug komo eneptuk latfag. 
44Komo eneptuk lit welatfagma wene uruk sambil fobikon fam o pumbuk 
ino wereg inap obog toho Allah wene holtul ulug kik waharuk latfag. 
45Ap anggolo kik waharukmu Yahudi inaben yer isibareg enehummu siyag 
atfagma pulup eneptuk lit, ”Hat hele si uruk lahen,” ulug suwahal uruk 
latfag. 
46Suwahal uruk latfagma Paulus men Barnabas menen enele ine roho hiyag 
isaruk lit, ”Nori, hit hunubam tam Allah wene hiyag hisawon holuk fug 
angge famen ninirim ulug miyaloho hik isaruk lahep. Fobik mondabi 
honoluk welamuhup ane fahet nit fug peruk lahepma nit hebeloho 
hunumbahalug Allah unuk enepeleg inap hiyag isa lul. 
47Ari roho turuk lamuhup ulug Ninikni Allahn ele nit nunubam emberisi, 
’Allah wene enepeleg inap fahet hat iral fanowon welaruhun ulug unduhuk 
hubaharikikmu ap kinang atogman atogma werehon haren fanowap 
eneptuk laruhun,’ ” ulug Paulusen hiyag isibag. 
48Ari ulug hiyag isibagma Allah unuk enepeleg inap arimanowen hol 
hibareg Ninikni Allah wene fano peruk lit enehiyeg haruk latfag. Allahn 
mondabi onoluk welamuhup ulug mumal enepfahon arimanowen tem toho 
ulug ubam wenggel haruk latfagma 

49ap obog toho o walinggoho werehon arimano oho Allah wene su atfagma 
holtuk latfag. 

Paulus men o Ikonium libag ane 

50Ap arimano wene holtuk latfagma Yahudi inap wene uruk ambeg kuruk 
latfag hiyap onowesi roho welatfag hiyap arimano Yahudi inaben inindi 
kahal eneptuk lit ap suwon eke wene holuk fug ulug inindi kahal eneptuk 
latfag. Kahal eneptuk lit Paulus men Barnabas men itano oho unusul ulug 
suwahal uruk lit o inowen yanggal enepfag. 
51Yanggal enepfagma Paulus men Barnabas men wilip atuk lit sabelep 
unuyugmu werehon it unubam enehangge amag ulug ho roho pila feselug 
o Ikonium libag. 
52O Antiokhia wene holtuk inap welatfahon arimano Allah hime fanowon 
unubam weregma enehiyeg toho welatfag. 

Kisah Rasul-Rasul 14 

1Paulus men Barnabas men o Ikonium libareg Yahudi inaben wene uruk 
ibam kibareg wene enele ine roho hiyag isarukmu Yahudi inap men Yunani 
inap anggolo men tem toho hiyag nisaruk ulug inindi wenggel haruk latfag. 
2Yahudi inap winon enele si hiyag nisaruk pibahon arimanowen Paulus men 
Barnabas menen uruk ane ari siyag ulug Allah unuk enepeleg inap inindi 
kahal eneptuk latfag. 
3Kahal eneptuk latfag angge famen Paulus men Barnabas men Ninikni 
Allahn nit fet nenesug ulug wene enembong se roho hiyag isaruk lit we tot 
amusun toho o ino welatfag. ”Allah ap kinangma werehon indi enesug lit 
wereg,” ulug hiyag isarukmu Allahn enele ineyap tibag. Poholmonen turuk 
ane iren turuk lamuhup ulug inine og isibag. 
4Ap o pumbuk ino welatfag inap arimano pul ke minggitfareg fumag Yahudi 
inap inibil atfagma fumag Yesus otsi inibil atfag. 

5Inibil atfagma Allah unuk enepeleg inap men Yahudi inap men it onowesi 
men arimano palu ribareg ngik-ngog toho per eneptuk lit helep fam unusul 
ulug turukmen 
6Paulus men Barnabas men itano onoluk atfagma o inowen hirag-hirag wilip 
atuk lit o Likaonia libareg Likaonia kinang ino fam o pumbuk Listra men 
Derbe men libag. 
7Libareg o pumbuk itano fam ap welatfahon wene hiyag isaruk latfag. 

O Listra men o Derbe men wene hiyag isibag ane 

8O Listra ino ap misig siyahon isingan uyug siyag angge indag tibagma in 
am fug angge heriyeg lit eneg welatfag. 
9Paulusen wene hiyag isarukmu ap inowen hol hibareg an nuyug fanowap 
napmisi pibag ane Paulusen at yet hibareg oluk atfag. 
10Oluk atfagma Paulusen ele ine roho ap ino fam, ”Huyug ine roho in amin,” 
ibagma ap ino in atfareg la reg latfag. 
11La reg latfagma Paulusen nangginoho tehek ulug ap arimanowen yet 
hibareg Likaonia inap enele roho hi roho uruk lit, ”Poholma wereg angge 
ap ahasareg kinangma wambik waharuk lit turuk,” uruk latfag. 
12Uruk latfareg Barnabas fahet, ”Zeus tu,” il laruk lit Paulus fahet at ele 
anggolo uruk ulug, ”Hermes tu,” uruk lit poholmon ununuk hag toho ulug 
suwal enepfag. 
13Suwal enepfagma Zeus alem seneg ahun usa ahun ino usa ibam o pumbuk 
ino sel fil anggenma wiroho weregma wereg latfag ahun inowen hol hibareg 
wam sapi yuhambukon eneg wibareg owil-owil angge lahap enepfareg Zeus 
isag utuk lit hubu lahabul ulug ap anggolo men elehet ohowon sok iraham 
waharuk latfag. 
14Barnabas men Paulus menen waharuk urukon hol hibareg enesum wan 
teg latfahon tararag toho hik isibareg ap anggolo sehelimu hik toho kibareg 
enele hi roho uruk lit, 

15”Nori, hiren nungge ane turuk lahep? Hit men nit men ap kinangmon 
welahe. Hiren siyag ane turuk lahebon aru umbusuhupteg Allah oluk 
werehon ino pohol kinang ik mun angge man angge wal tibahon ino fam 
hinindi wenggel hahuben niren hiyag husuk oho waharukuk. 
16Atam welatukuk li Ninikni Allah inowen ap obog tohowen usa ane wal 
taneg turuk lamag ulug embeserisi angge famen 
17kinang seiyap tukag ulug osit poholman pilabik waharuk lit hiraho latisi 
fug. Ninikni inowen eneg suburu og nisaruk lit ninindi nenehiyehap 
neneptuk latisi,” ulug hiyag isibag. 
18Ari ulug hiyag isibag angge famen Paulus ele sobir isaruk lit enele abi roho 
uruk lit isag husul ibag angge famen Paulusen ari imbisiyek ibagma 
imbisibag. 
19Weregman Yahudi inap o Antiokhia men o Ikonium men welatfahon 
arimano mug eneplug o Listra libareg Listra inap inindi kahal eneptuk lit nit 
ninibil amiyek ulug hiyag isaruk latfag. Hiyag isibareg Paulus helep fam 
ware fisibareg pinggi ware fesehe ulug lisoho elehet sel fil hik isa libag. 
20Hik isa libagma ori walinggoho unduhuk lit weregma Paulus in atfareg 
nin suhuloho o ino kibareg noholug likiyamon Barnabas men ambiyeg o 
Derbe libag. 

Paulus men Barnabas men Antiokhia suhuloho watfag ane 

21O Derbe libareg Paulus men Barnabas men ap arimano wene hiyag 
isarukmu wene holtuk inap ap anggolo atuk latfag. Anggolo atuk latfagma 
nin suhuloho o Listra keyen tulug Ikonium keyen tulug o Antiokhia Pisidia 
kinang fam watfag. 
22O Antiokhia ino watfareg wene holtuk inap hinindi wirik toho welamuhup 
ulug komo eneptuk lit inindi yuwahap enepfag. Inindi seyap eneptuk lit ap 
kinangmonen anggolo nunusuruk lamuhubon ari famen Allah wereg ambeg 
ngi amuhuk ulug hiyag isibag. 

23Wene holtuk inap wereg ambeg penatua wal taneg in enebil laruk lit, 
”Nonowe Yesus fam wenggel haruk lahepma Aren hit fet henesug laruhu,” 
ulug suburu na fug angge wereg lit it fahet sembahyang ibag. 
24Sembahyang ibareg wilip atug waharuk lit Pisidia keyen tulug Pamfilia 
watfag. 
25Pamfilia watfareg o pumbuk Perga ap wene hiyag isalug o Atalia ik laut 
ayegma watfareg 
26ik ahum keyen o Antiokhia watfag. O Antiokhia ino wene hiyag isil lahup 
ulug ak turuk lit Allah indiyen fet henesug laruhu ulug sembahyang 
unubahet ibag ambeg ino ap anggolo hiyag isarukuk ulug suhuloho watfag. 
27Watfareg wene holtuk inap palu enepfareg hiyag isaruk lit Allahn let 
neneptukmu turukuk ane re Allah unuk enepeleg inap fahet Allahn sok hur 
isarisimu ir oho ubam tem toho wenggel haruk ulug hiyag isaruk latfag. 
28Hiyag isaruk latfareg o ino wene holtuk inap men ambiyeg weregman 
amusun toho welatfag. 

Kisah Rasul-Rasul 15 

Yesus otsi o Yerusalemen palu atfag ane 

1 Welatfagma wene holtuk inap winon o Yudean o Antiokhia libareg it 
Antiokhia inap wene holtukon arimano hiyag isaruk lit, ”Musan haharoho 
imbibahon hikit toho ambilahap pal henebuhup fug halug Allahn fanowap 
henebuhu fug,” ulug hiyag isibag. 
2Hiyag isibagma Paulus men Barnabas men enele ine roho uruk lit, ”Hiren 
uruk lahebon ari si ane uruk lahep,” ulug suwahal uruk latfag. Suwahal uruk 
latfareg hili roho wereg lit, ”Paulus men Barnabas men wene holtuk inap 
winon men o Yerusalem Yesus otsi men penatua men alem ari fahet henele 
uhuben lalihip,” ulug mon enepfag. 
3Onori wene holtukon arimanowen o pumbuk inowen hondoko wilip 
enepfagma Fenisia keyen Samaria keyen laruk lit o pumbuk winon Allah 
unuk enepeleg angge famen fano holtusa ulug hiyag isil laruk latfagma 

onoriyen hol hibareg it wene enepeleg inap oho holtusa ulug enehiyeg 
anggolo haruk latfag. 
4O Yerusalem libagma Yesus otsi wene holtuk inap men penatua men 
welatfahon arimanowen it libahon itano hondoko kilap enepfagma iren 
hiyag isaruk lit, ”Allahn nit let neneptukmu niren Allah unuk enepeleg inap 
hiyag isarukukmu holtusa,” ulug hiyag isibag. 
5Hiyag isibagma Farisi inap famen wene holfag inap arimano in atfareg 
enele uruk lit, ”Yahudi inap fuhon famen enemu inap werehon arimano oho 
ambilahap pal enebuhupmu Musan haharoho imbibahon arimano obog toho 
iren oho turuk lamuhuben hiyag isaruk lamuhup,” ibag. 
6Ari ibagma Yesus otsi men penatua men arimano palu atfareg alem ari 
fahet enele sahaltuk latfag. 
7Enele sahaltuk lit suwahal ibareg Petrus ino it sehelimu in atfareg ele uruk 
lit, ”Nori, Allah unuk enepeleg inap an nele famen wene holuhupteg tem 
toho pukag ulug indam welatukuk li hit sehelimuwen Allahn an mumal 
naptisiyon ari hit honoluk. 
8Allah ap inindimu wenggeltuk ane oluk ahun inowen ahime fanowon nit 
og nisarisi hag toho ir oho og isaruk lit numalikisi amag ulug perisi ane nit 
nonoluk atisi. 
9Iren inindimu we tem wenggel harusama inindi fanowap eneptisireg it 
enemu nit nenemu puk fug angge ambi roho welamag perisi. 
10Allahn ambi roho welamag perisi angge famen hiren Allah wal haruk lit 
anggin angge nikni numban oho niren oho ha rurukuk fuhon hiren nungge 
fahet it unumaloma umbul peruk lahep? 
11It arimano Nonowe Yesus Kristus inowen indi enesug lit wereg ane ari 
famen fano atuk hag toho nir oho indi nenesug ane ariyen eneg fano 
amuhuk peruk lahe,” ulug hiyag isibag. 
12Ari ulug hiyag isibagma it ap welatfahon arimano obog toho enele eleg 
angge welatfagma Paulus men Barnabas menen, ”Allahn nit let neneptukmu 

Allah unuk enepeleg inap unubam fano ane ari-ari turukuk,” ulug hiyag 
isaruk latfag. 
13Obog toho hiyag isibagma Yakobus it sehelimu in atfareg ele uruk lit, 
”Nori, nele iminon holeg lamok: 
14Allah unuk enepeleg inap indi enesug lit An nunuk eneg uruk lamuhup 
ulug atam mumal eneptisi ane Simonen fahe hiyag nesehek. 
15Ehek ane ari atam wene hiyag isaruk latfag inap arimanowen haharoho 
imbibahon hikit toho hiyag nesehek, 
16 ’An suhuloho waruhukteg Daud ibam o sabo tandum atisiyon ino wiroho 
kera fuhuk, ubamangge miyaloho lin-lan irisiyon andog toho keron 
wiruhuk. 
17Ap obog toho werehonen Ninikni Allah yami ruhup. Allah unuk enepeleg 
inap Allahn Anden tohon amuhup ulug wol eneptisiyon arimanowen oho At 
yami ruruk lamuhup. 
18Atam Allahn ari ibagma ketiya teko lahu ulug fag toho hiyag nitisi.’ ulug 
haharoho imbibag. 
19Ari roho imbibagma ap Allah unuk enepeleg angge famen siyag ane 
embeselug At ubam inindi wenggel harukon unubam anggin ane umbuhuk 
fug peruk lahi. 
20We wam usa ambohom ulug narukon men pabi ane turukon men wam 
mep wilip aruhu ulug ambiyang helmako watukmu narukon men mep wilip 
atukon narukon men ari obog toho turuk lamuhup fug ulug suwesingga it 
unubahet umbuhuk peruk lahi. 
21Indam oho Musan haharoho imbibag ane o pumbuk obog tohowen uruk 
latfagma ketiya oho wene uruk ibamen likiya hupmu uruk,” ulug hiyag 
isibag. 

Suwesingga Antiokhia inap fahet imbibag ane 

22Yakobusen ari ulug hiyag isibagma Yesus otsi men penatua men wene 
holtuk inap obog toho arimanowen Paulus men Barnabas men ambiyeg o 

Antiokhia lalusan ap eke yami enebul ulug enele sahalfareg Yudas unuk eke 
Barsabas men Silas men hiyag enepfareg mon enepfag. It piren hiyag 
enepfahon itano fahet onoriyen unubabut fano peruk latfag. 
23It piren mon eneptuk lit suwesingga haharoho ininggikmu imbibahon ele 
re tu, ”Nit Yesus otsi men penatua men hit honori o Yerusalem welaheyon 
arimanowen hit o Antiokhia Siria Kilikia Allah unuk henepeleg angge famen 
Aren mumal heneptisiyon fahet nonori ulug suwesingga aru fam hi 
heneptuk lahe. 
24Nonori winon nit nenepelegma hit henembeg waharusareg enele hiyag 
hisaruk lit hinindi nonghong hisaruk lit angginap heneptusa ane niren 
holtukuk. 
25Ari fahet niren holtukukteg nit nenebe mangno roho wereg lit nenele 
sahaltukukteg ap piren Barnabas men Paulus men lalihip ulug yami 
eneptukukteg mon enebik waharuk lahe. 
26Barnabas men Paulus men ariyan Nonowe Yesus Kristus unuk fahet fano 
nunusukag ulug enembong se roho werehen niren it piren fahet ninindi 
isaruk lahe. 
27Nori, ap piren niren mon eneptuk laheyon ariya Yudas men Silas men hit 
henembeg wamuhupteg suwesingga emberuk laheyon tu fam hiyag hisaruk 
lit enembilik fam oho sebe roho hiyag hisahup. 
28Alem angginon hunubam umbuhuk fug ulug Allah hime fanowon nit 
nunubam wereg lit let neneptukmu nenele sahalehereg suwesingga tu fam 
emberuk lahe. 
29We wam usa ambohom ulug narukon men mep wilip atukon narukon men 
wam mep wilip aruhu ulug ambiyang helmako watukmu narukon men pabi 
ane turukon men ari obog toho turuk lamuhup fug. Siyag ane eheyon ari 
turuk lamuhup fugmu hit fano welamuhup. Nori, we ita hiyag hesehe.” 

30Fano lalihip ulug hi enepfagma it mon enepfahon itano o Antiokhia libareg 
Yudas men Silas menen wene holtuk inap palu enepfareg suwesingga ino og 
isibag. 
31Og isibagma kim hibareg fano ane komo neneptusa ulug enehiyeg hibag. 
32Yudas men Silas men nei waruk lit fulu roho turuk inap nabi hag toho ap 
arimano komo eneptuk lit inindi yuwahap enebil noruk latfag. 
33It piren itano wene hiyag isaruk lit o Antiokhia welatfagma onoriyen 
hinindi fano roho mon henebik waharusa inap enembeg nin lalihip ulug hi 
eneptuk lit hiyag isibag. 
34Lalihip ibag angge famen Silas inowen an hit men ambiyeg welamuhuk 
ibareg pok atfag. 

Paulus men Barnabas men enemu atfag ane 

35Paulus men Barnabas men itano o Antiokhia tot welatfareg it men ap 
winon men ambiyeg wene hiyag isaruk latfag. 
36Welatfareg Paulusen Barnabas ubam ele uruk lit, ”Niren nonori atam wene 
hiyag isaruk latukukon arimano nangginoho wereg ulug o pumbuk wal 
taneg pen isa lahuk,” ibag. 
37Ari ibagma Barnabas inowen nenere Yohanes unuk eke Markus urukon 
ino oho ambiyeg lulen hondohik lul ibagma 
38Paulusen ele haro roho uruk lit, ”Hun ari nit men ambiyeg laruk ane nirim 
irisireg o Pamfilia pok atisi ahun ino hondohik lul fug,” ibag. 
39Ari ibagma Barnabas men Paulus men suwahal onolok toho ibareg enemu-
enemu atfareg Barnabas inowen Markus hondoholug kou fam ik ahum 
keyen Siprus nindig atfag. 
40Paulus inowen oho Silas hondog talug lamin ibagma onoriyen te Ninikni 
Allah inggik ineyon inowen fet henesug laruhu ulug unubam sembahyang 
ibagma 

41wilip atfareg o Siria keyen Kilikia laruk lit wene holtuk inap welatfahon 
inindi yuwahap enebil laruk latfag. 

Kisah Rasul-Rasul 16 

Paulusen Timotius hondog tibag ane 

1Laruk latfareg Paulus ino Derbe keyen Listra libag. Weregman o pumbuk 
ino fam wene holtuk ahun misig unuk Timotius isinga Yahudi hiyap Yesus 
fam indi wenggel harukon welatfagma ikni Yunani ahunen ondohowon 
welatfag. 
2Wene holtuk inap Listra men Ikonium men welatfahon arimanowen 
Timotius fahet ubabut fano peruk latfagma 
3Paulusen te an men ambiyeg lahuk pibag. Timotius ino ikni Yunani ahun 
ulug ap obog toho onoluk teg latfagma Yahudi inap o pumbuk ino 
welatfahon arimanowen at fahet inindi fano pukag ulug ambilahap paliyek 
ulug Paulusen hiyag isibag. 

Paulus ik ahum keyen Makedonia libag ane 

4Paulus men Silas men o pumbuk arimano obog toho eke la eke la turuk lit 
Yesus otsi men penatua men Yerusalem welatfahon arimanowen enele 
imbibahon ino hikit toho wene holtuk inaben turuk hag toho turuk lamuhup 
ulug hiyag isil laruk latfag. 
5Hiyag isil laruk latfagma wene holtuk inap inindi wirik atuk lit Yesus ubam 
wenggel harukon anggolo atuk latfag. 
6Paulus men Silas men larukmen Allah hime fanowon inowen Asia inap 
wene hiyag isa fug ulug hili palfagma o Frigia men Galatia men o itano 
keyen libag. 
7O Misia libareg o Bitinia lul ulug turukmen Yesus ahime fanowon inowen 
lalihip fug ulug hili palfag. 
8O Misia embeselug o Troas libag. 

9Troas libareg Paulus hubanggo nohoruk lit nei og harukmen ap Makedonia 
ahun misig unduhukmu yet hibag. Yet hibagma ap inowen te, ”Nit 
Makedonia ninap let nenebuhunen ik paloho nindihig waruhun,” urukmu 
nei og hibag. 
10Paulusen nei og hibagma o Makedonia wene hiyag isa lahup ulug Allahn 
hiyag nisaruk lit wol nenebehek peruk uwareg o Makedonia nindig amul 
ulug kou ke fam lul peruk lit yami ruruk latuk uwag. 
11Kou ino hiyaharuk uwareg o Troas embeselug ik ahum keyen Samotrake 
luwag. Noholug likiyamon Neapolis keyen tulug 
12o Filipi luwag. O Filipi pumbuk humon ino Makedonia kinang famen 
Roma inap tam watfareg wit tibahon welatfag. O pumbuk ino fam pirenam 
hinahanam welatuk uwag. 

Paulusen Filipi inap wene hiyag isibag ane 

13Yahudi inap wene uruk sambil elehet sok sel fil larukon ino famen wilip 
atuk uwareg Yahudi inap sembahyang uruk lit ik ayegma wereg ano ulug 
yami enebik lul peruk uwag. Peruk uwareg larukmen hiyap eneg enemu 
palu roho welatfagma hur atuk uwareg unubam nenele uruk latuk uwag. 
14Wene hiyag isarukmen hiyap misig unuk Lidia ino it sehelimu wereg lit 
niren hiyag isarukon holtuk latfag. Lidia ino Tiatira hiyap wereg lit sum 
fanowon onggo paltug ap fam ayeg watuk latfag hiyap ino Allah unuk fahet 
akol toho welatfag. Paulusen wene hiyag isarukmu Allahn hiyap ino indi 
anggarap tibagma wene fano holtuk latfag. 
15Fano holtuk latfagma at men at ibam werehon men obog toho ikma pilap 
eneptuk uwagma aren ele hiyag nisaruk lit, ”Hiren an fahet Ninikni Allah 
fam tem toho wenggel haruk peruk lahep halug an men ambiyeg 
welamuhuk,” ulug ele ine roho hondoko kilap nenepfag. 
16Misihim sembahyang uruk ambeg lul ulug larukmen hiyap misig nei fulu 
roho waruk hiyap kema salkal uruk uwag. Hiyap ino iknisi ap suwon 

enemingmingangge roho wereg lit aren nei fulu roho warukon fahet onggo 
anggolo iknisi og isaruk latfag. 
17Hiyap ino salkal uruk uwareg nit Paulus men nonombolim mug neneptug 
waharuk lit ele hi roho, ”Ap aruma Allah palimu werehon amingmingangge 
wereg lit wene ap fanowap eneptukon hiyag hisaruk inap itano waharuk,” 
ulug ele il waharuk latfag. 
18Ele uruk latfag ane ari likiya hupmu uruk enehen Paulus ino hondo ha fug 
ane turuken hebeloho hiyap ino kim hibareg siyag angge undama werehon 
ino fam ele uruk lit, ”Yesus Kristus unuk fam hiyap aru ubam siyag angge 
welahenon wilip amin,” ibagma siyag angge ino hiyap ino famen wilip 
atfag. 

Penjara foroho ahun wene holfag ane 

19Siyag angge ino hiyap ino famen wilip atfagma ketiya onggo og nisa fug 
teg ulug hiyap ino iknisiyen yet hibareg Paulus men Silas men itano sen 
enepfareg ininggik lisoho pasar waruk keyen hondog eneplug ap suwon 
weregma libag. 
20Ap suwon wereg ambeg hondog eneplug libareg enele hiyag isaruk lit, ”Ap 
ariyan nit Filipi ninap ninindi siyahap neneptuk. It Yahudi inap werehon 
aruman 
21iren hiyag nisarukon ari nit Roma ninaben hol ha fug teg lahe, iren uruk 
ane hikit toho niren tehe ha fug teg,” ulug hiyag isibag. 
22Hiyag isibagma ap anggolo arimanowen oho ninirim urukmu ap suwon o 
pumbuk ino fam welatfahon arimanowen enesum tararag toho hik 
isalihipteg unusilihip ulug sehen seneg inap arimano hiyag isibag. 
23Hiyag isibagma anggolo unusibareg it itano penjara fam kilap enepfareg 
penjara foroho ahun ino fam, ”Hine roho fer enesug laruhun,” ulug hiyag 
itfag. 

24Ari ulug hiyag itfagma penjara foroho ahun inowen it piren hili pik 
pulmuwon fam kilap enepfareg e suwon fo rehon fam unuyug kila fisil-laruk 
lit pug tibisibag. 
25Pug tibisibareg weregman hup humanoho Paulus men Silas men itanowen 
Allah fam sembahyang ibareg Allah sini yunggultuk latfagma ap winon o 
ino hele waroho welatfahon arimanowen hol isibag. 
26Hol isibareg weregman o mek humon misig turuk lit hibareg pila fahet 
helep uwag witfahon arimano yuk turuk lit sok arimano amu husoho 
libagma unuyug hele pug teg latfahon arimano oho amu loloho libag. 
27Penjara foroho latfag ahun ino o mek ino fahet lagmag in atfareg yet 
harukmen sok arimano obog toho husig latfagma ap hele wareg werehon 
arimano wilip ahasa ulug akolen karog wibareg inggareg wat tamin ulug 
turuk latfag. 
28Ari turuk latfagma Paulusen ele hi roho uruk lit, ”Nare, nit obog toho tuma 
fano welahereg karog fam hinggareg wat ta fug,” ibag. 
29Ari ibagma penjara foroho ahun inowen iral og nirik maniyek ulug heng 
enepfareg o ino fam kibareg uwag elek turuk lit Paulus men Silas men 
enelukema elenggen fam hur atfag. 
30Hur atfareg Paulus men Silas men selma hondog eneplug wilip atfareg 
kapal isaruk lit, ”Niknisi, Allahn fanowap nabuhuwen anden nungge ane 
turuk laruhuk,” ulug kapal isibagma 
31iren hebeloho at hiyag utuk lit, ”Nonowe Yesus Kristus fam hindi wenggel 
haruk laruhunmu hat men hori hibam werehon arimano men fano 
amuhup,” ibag. 
32Ari ibareg at men otsi ibam werehon obog toho arimano Allah wene hiyag 
isaruk latfag. 
33Hiyag isaruk latfagma penjara foroho latfag ahun inowen hubanggo itano 
ibam hondog eneplug libareg it piren unusibag ke arimano ik umag enepfag. 

Ik umag enepfagma at uhe umalikisi ibam werehon men ikma pilap 
neneplihip ulug heng enepfagma ikma pilap enepfag. 
34Ikma pilap enepfagma it piren hondog eneplug ibam libareg suburu isag 
isibareg wereg lit at men otsi ibam werehon arimanowen nit Allah umalikisi 
ahe ulug enehiyeg anggolo haruk latfag. 
35Likiyamon te ap suwon o pumbuk welatfahon arimano 
enemingmingangge mon eneptuk lit, ”Ap penjara foroho ahun ino ambeg 
lalihipteg ap piren sono hele waroho kilap eneptukukon wilip enepmisiyen 
hiyag irik lalihip,” ulug mon enepfag. 
36Mon enepfag inap libareg penjara foroho ahun hiyag itfagma at inowen 
Paulus fam ele uruk lit, ”Niniknisi ap suwon arimanowen wilip amag 
ehesama nori, we fano lalihip,” ulug hiyag isibag. 
37Hiyag isibagma Paulusen ap arimano fam, ”Nir oho Roma ninap welahe 
angge famen alem elegman kapal nisa fug anggeyen ap anggolo 
onolohotman nunusurusareg penjara fam kilap neneptusa angge famen 
ketiya nungge fahet hirako hag toho lalihip ehesa? Nit hirako hag toho wilip 
amul fug, it ininggareg wamusareg wilip nenebusa,” ibag. 
38Ari ibagma enemingmingangge mon enepfahon arimano Paulusen ibag 
ane iniknisi hiyag isa watfagma hol harukmen Paulus men Silas men Roma 
inap ibahon holfareg it enekol hibag. 
39Enekol hibareg it ap suwon arimano Paulus men Silas men enembeg 
libareg enele fano roho uruk lit penjara famen hondog eneplug wilip 
enepfareg, ”Nori, o aru embeselug wilip atihip,” ibag. 
40Ari ulug hiyag isibagma it piren penjara famen wilip atfareg hiyap Lidia 
ino ibam libag. Libareg onori wene holtuk inap inindi yuwahap enepfareg 
it piren itano laruk latfag. 

Kisah Rasul-Rasul 17 

Tesalonika inap ngik-ngog tibag ane 

1Paulus men Silas men Amfipolis keyen Apolonia keyen tulug o Tesalonika 
libag. O ino Yahudi inaben wene uruk ibam eke wirig latfag. 
2Paulus inowen winama oho turuk latfag hag toho o ino oho wene uruk 
ibam kibareg wene atam haharoho imbibahon fahet hiyag isaruk latfag. 
Yahudi inap sembahyang uruk sambil hari Sabat hinahan fam wene hiyag 
isaruk latfag. 
3Hiyag isaruk lit, ”Mesias waruhu ibahon ino Allahn pibag ane roho aben 
ele ying turuk lit wabuhupmu ap war atukon wereg ambehen olukap tuhu,” 
ulug hiyag isaruk lit, ”Anden hit hunubam Yesus ino fahet hiyag hisaruk 
lahiyon ino Mesias watfag,” ulug hiyag isaruk latfag. 
4Ari ulug hiyag isaruk latfagma ap winon arimano oho inindi anggar 
atfagma Paulus men Silas men mangno atuk latfareg Yunani inap Allah fahet 
enekol toho welatfahon oho hiyap suwon Yunani hiyap onowesi welatfahon 
oho anggolo mangno atuk latfag. 
5Anggolo mangno atuk latfagma Yahudi inap inindi onolok atfareg siyag 
ane turuk lit inahan ane turuk latfag inap men ambingga roho iniyabuk wit 
ta fug angge wereg inap men ngik-ngog turuk latihip ulug Yahudi inaben 
mingming enepfag. Mingming enepfagma mangno atuk lit ngik-ngog hum 
toho uruk latfag. Paulus men Silas men itano ap suwon enele uruk ambeg 
hondog eneplug lul ulug Yason ibam ngik-ngog toho waling isa libag. 
6Libareg kim isarukmen it piren eleg latfagma Yason men wene holtuk latfag 
inap winon men sen enepfareg ininggik kililim-kililim lir eneplug ap suwon 
weregma og eneptug libag. Og eneptug libareg enele hi roho uruk lit, 
”Kinang atogman atogma siyahap turuk inap tuma waharusama 
7hun Yason aruwen ibam hondoko kilap eneptisi. It arimanowen Kaisar ele 
apmayap turuk. Ap suwon te Kaisar fug, ap winon unuk Yesus ino ap suwon 
wereg ulug ap itan hiyag isaruk,” uruk latfag. 
8Ari ibagma ap anggolo arimano men onowesi suwon menen hol hibareg 
inindimu onolok hibareg 

9Yason men wene holtuk inap itano unubam te, ”Uang anggolo og 
nisalihipteg eneg hinibam lalihip,” ulug ap suwonen heng enepfagma og 
isibagma hinibam lalihip ulug wilip enepfag. 

Berea inap wene hiyag isibag ane 

10Wilip enepfag sambil ino hubanggo onori Paulus men Silas men unubam 
lalihip ibagma it itano o Berea libag. O Berea ino wereg lit Yahudi inaben 
sembahyang uruk ibam libag. 
11Yahudi inap o Tesalonika welatfahon arimano inindi onolok teg latfag 
angge famen Berea welatfahon arimano inindi fano reg lit enesukun fano 
roho Allah wene holtuk latfag. Wene holtuk lit Paulusen hiyag nisaruk 
awene aru tem toho hiyag nisaruk ano ulug likiya hupmu wene atam 
haharoho imbibahon fam yami ruruk latfag. 
12Yami ruruk lit ap anggolo arimano Yesus fam tem toho wenggel harikim 
Yunani inap onowesi roho welatfahon arimanowen oho hiyabet abet it 
enebe anggolowen wenggel haruk latfag. 
13Paulusen o Berea inap Allah wene hiyag isaruk urukon o Tesalonika 
Yahudi inap welatfahon arimanowen hol hibareg onoluk atfagma mug 
eneplug libareg Berea inap inindi kahal eneptuk lit onolokap eneptuk latfag. 
14Onolokap eneptuk latfagma onoriyen Paulus lamihin ulug ik ayegma 
monde fik libagma Silas men Timotius men o Berea ino pok atfag. 
15Hun Paulus ino oriyen hondoholug o Atena imbisik libareg suhuloho 
waharukmu Silas men Timotius men folo-folo nombolim wamag ulug hiyag 
isibag. 

Paulusen Atena inap wene hiyag isibag ane 

16O Atena ino libareg Silas men Timotius men nangno enesug lit o pumbuk 
ino usangge anggolo weregma kim hibareg indi anggin atfag. 
17Indi anggin atfareg Yahudi inap men Allah fahet enekol toho welatfahon 
arimano men wene uruk ibamen enele sahalik kuruk latfareg o sili ke 
welatfahon arimano likiya hupmu hiyag isaruk latfag. 

18Hiyag isarukmen mun ane man ane alem onoluk inap itano ununggul unuk 
Epikuros men Stoa men itanowen Paulus men enele sahaltuk latfareg it-it 
enele uruk lit, ”Hun tu ele sibiling-sibiling ane uruken nungge ane hiyag 
nisamisi,” uruk latfagma it winon arimanowen, ”Pog ahun tu waharisireg 
umbusagsiyen wal tibag ane hiyag nisaruk lit teg,” uruk latfag. Paulusen 
Yesus wene men olukap tibag ane men hiyag isibag ane fahet ari uruk latfag. 
19Ari uruk latfareg Paulus ino Areopagus silimu hondoholug libareg, ”Haren 
alem keron uruk lahenon tu nir oho nonoluk atmisiyen sebe roho hiyag 
nisimin, 
20nik ane inamap turuk lahenon nit hol hulen hiyag nisimin,” uruk latfag. 
21O Atena welatfag inap men ap pohon men arimano wina ane tuk fug angge 
we alem keron eneg enehiyeg toho holtuk latfag inap welatfag. 
22Welatfagma Paulus ino Areopagus silimu ino in atfareg ele uruk lit, ”Atena 
hinap nori, hiniknisi unumbusagsiyen turuk latfag hag toho hiren oho nit 
fahet palimu wereg peruk lahebon ununuk fano leho ferukmu anden yet 
hisaruk lahi. 
23An hit hinibam aru walinggoho laruk lit yet harikikon hiren palimu wereg 
peruk lahebon arimano fahet inibam usa ibam witikibon harikik. O winon 
arimano ununuk weregma harikik angge famen we misig eneg te ’Unuk 
nenepelehon’ suwaloho hahare ferikibon harikik. Hiren unuk henepeleg 
angge famen leho feruk lahebon ino fahet anden ketiya hiyag hisamin. 
24Allahn kinangma werehon mun angge man angge wal tibahon ino pohol 
ha kinang ha seneg lit werehon ino ap kinangmonen usa ibam witukon fam 
At welam fug teg. 
25Aren mun angge man angge ap obog toho og isaruk lit sat kilap eneptuk 
lit fanowap eneptuk lit werehen Aren ninggikmu nungge-nungge eleg ulug 
ap kinangmon unubam og netep peruk eleg. 

26Ap misig wal tibareg at ino famen ap kinangma werehon obog toho wereg 
atfagma inibam hili wal taneg imbibareg noenam welamuhupteg eleg 
amuhup ulug Aren hili imbibag. 
27Nit ap kinangmon nunumbahalug yatma wereg eleg angge famen An yami 
nabuhupteg hiyag naptuk lit nubam inindi wenggel niyaruk lamuhup peruk. 
28Ninikni Allah ino famen eneg nit nenebe nonoluk fano wereg lit ninine 
werehen lebe ruruk lahe. Ari hag toho sini alem wiliptuk inap hit sehelimu 
werehonen enesini yunggultuk lit, ’Nit ap kinangmon welaheyon aruma 
poholma werehonen indag nenepfag,’ urusa. 
29Nit welaheyon aruma poholma werehonen indag nenepfagma ili ruruk 
angge men fano-fano angge men helep famen ininggik fano inaben laltusa 
angge arimano At poholma werehon ino men wirim tuk fug teg. 
30Allah unuk enepeleg toho wereg lit turuk latusa ane ari Aren ambolma 
emberisireg ketiya ap obog toho kema-kema werehonen siyag ane ari 
umbusuhup ulug hiyag isaruk. 
31Ap obog toho kinangma werehon unubam unggum werehon misihim 
Anden pikit toho kong tuhuk ulug sali imbibag. Tuhu ane ari ap misihen 
unggum kong tuhu ulug At ino unduhuk fibag. Unduhuk ferik iyahon tu 
fahet ap obog tohowen onoluk amag ulug ap warehon wereg ambehen 
ketiya olukap tirisi,” ulug hiyag isibag. 
32Ari ulug hiyag isibagma ap welatfahon arimanowen ap war atukon onoluk 
atuk ane fahet hiyag isarukmu hol hibareg it winonen pulup turukmu it 
winonen te, ”Eke sambil oho ari hag toho eneg hiyag nisarukmu holuhuk,” 
uruk latfag. 
33Ari uruk latfagma Paulus ino it embeselug libagma 
34ap piren hinahan Paulus men mangno atfareg inindi fano roho wenggel 
haruk latfag. It wenggel haruk latfahon ununuk te misig Dionisius 
Areopagus sili palu atfag inap arimano onowe misig men hiyap unuk 
Damaris misig men ap winon eke it men ambiyeg welatfag. 



3025 

 

 
ALLAH WENE 

© 2018, Indonesian Bible Society. 
 

 
 

 

Kisah Rasul-Rasul 18 

Paulus o Atena embeselug o Korintus libag ane 

1Welatfagma Paulus ino o Atena embeselug o Korintus libag. 
2Korintus libareg Yahudi ahun misig unuk Akwila, ibam te Pontus ahun ino 
uhe Priskila men ambiyeg o Italia embeselug o Korintus watfareg weregma 
Paulus ino it weregma libag. Ahun uhe itano o Korintus watfag ane ari hun 
Klaudius ap suwon Kaisar inowen te Yahudi inap o Roma welam fug teg 
ulug obog toho yanggal enepfagma watfag. 
3Yahudi ahun ino uhe men wereg ambeg Paulus ino libareg sum o sabo 
ungga saltukon uruk ahun watfareg weregma an oho it men sum ungga 
saltukon ambiyeg uruk lamuhuk ulug it men welatfag. Paulus ino oho sum 
ungga saltukon uruk ane oluk ahun welatfag. 
4Wene uruk sambil hari Sabat Paulusen likiya hupmu sembahyang uruk 
ibamen wene hiyag isaruk lit Yahudi inap men Yunani inap men 
arimanowen Yesus fahet tem toho peruk lamuhup ulug hiyag isaruk latfag. 
5Hiyag isaruk lit weregman Silas men Timotius men o Makedonia embeselug 
at wereg ambeg watfagma sum uruk ane imbisibareg wene likiya hupmu 
hiyag isaruk lit Yesus ino Mesias wereg ulug Yahudi inap fag toho hiyag 
isaruk latfag. 
6Hiyag isarukmu Yahudi inap arimanowen at men seliyap tibareg abilit 
turuk latfagma Paulus asum fam ul welatfahon it unubam tel isibareg ele 
hiyag isaruk lit, ”Henemep hininggareg hununggulmu wambukag. An siyag 
ane tirikik fug angge famen hiren ari ehepma Allah unuk enepeleg inap 
wereg ambeg hiyag isa lahuk,” ibag. 
7Ari ibareg wene uruk ibam ino embeselug wilip atfareg ap misig unuk 
Titius Yustus ino Allah fahet akol toho wereg ahun ibam sembahyang uruk 
ibam men ahandip toho wirigmu welatfag ahun ino ambeg kibag. 
8Hun Krispus ino sembahyang uruk ibam seneg ahun wereg lit at men 
umalikisi ibam werehon men Yesus Nonowe ulug tem toho wenggel haruk 

latfag. Korintus inap anggolo roho Paulusen hiyag isarukmu holtuk lit tem 
toho peruk latfahon arimanowen ikma pilap neneplihip ibag. 
9Misihim sambil Paulus nohoruk lit nei og harukmen Ninikni Allahn Paulus 
fam ele uruk lit, ”Hele eleg angge welaruhun fug. Ap wene hiyag isaruk lit 
hakol toho welam fug. 
10Anden hat fet hasugmu ap ekeyen oho huwabuk fug teg laruhu. O pumbuk 
aru wereg inap an numalikisi anggolo wereg,” ibag. 
11Ari ibagma Paulus o ino weregman mo misig pikalem falfaliken atfagma 
Allah wene it sehelimuwen hiyag isaruk latfag. 
12Hiyag isaruk lit weregman ap suwon misig unuk Galio Akhaya kinang 
seneg laruhu ulug lahapfagma Yahudi inap arimano mangno atuk lit Paulus 
men suwahal uruk latfareg at lisoho hondoholug unggum kong turuk ambeg 
walug libag. 
13Walug libareg hiyag isaruk lit, ”Hun aruwen wene Musan haharoho 
imbibahon apmayap turuk lit haharoho werehon embeselug Allah hinindi 
fam eneg wenggel haruk lamuhup ulug hiyag isaruk,” ibag. 
14Ari ibagma Paulusen nele imin ulug turukmen ap suwon Galio inowen 
Yahudi inap unubam ele uruk lit, ”Hit Yahudi hinap nori, hiren unggum 
walug wahebon ari siyag ane men aben tuk fug teg ane men walug walepma 
fano walug wahasa ulug anden unggum kong tele. 
15Angge famen alem walug wahebon aru henele atog fahet ap ununuk fahet 
atam haharoho imbibag ane fahet suwahal ehepteg walug wahepma 
unggum ari anden kong tuk fug tehen henemu kong tilihip,” ulug per 
enepfareg 
16unggum kong turuk ibamen yanggaloho wilip enepfag. 
17Yanggaloho wilip enepfagma Yahudi inap arimanowen Sostenes 
sembahyang uruk ibam foroho ahun ino senetfareg unggum kong turuk 

ibam irahamen yik angge watuk latfagma Galio inowen enemu tukag ulug 
ilen eneg yer isibag. 

Paulus Antiokhia suhuloho watfag ane 

18 Paulus ino o Korintus tot welatfareg ori arimano unubam o Siria lahuk 
ulug hi enepfareg ik ahum keyen laruk latfag. Ik ahum keyen lamin ulug o 
Kengkrea libareg Yahudi inap turuk latfag ane roho pikalem ari fam noruk 
kong nabuhup ulug sali ibag sambil ino hikir atfagma oruk kong tibag. Kong 
tibagma larukmen Priskila men Akwila men itano ambiyeg laruk lit 
19o Efesus libareg it piren itano o Efesus welatfag. O ino welatfareg Paulus 
amu eneg Yahudi inap sembahyang uruk ibam weregma kibareg it men 
enele uruk latfag. 
20Enele uruk lit hat nit men tot anunu roho welamuhuk ulug alele wibag 
angge famen aren te fug ibareg 
21Allahn an nubam fano lamihin ulug hiyag nutuk halug fobik pen hisa 
waruhuk ulug hi enepfareg o Efesus ino embeselug ik ahum keyen o 
Kaisarea libag. 
22Kaisarea libareg kinang keyen o Yerusalem laruk lit Allah wene holtuk 
inap hi enepfareg o Antiokhia libag. 
23O Antiokhia ino tot welatfareg embeselug laruk lit Galatia keyen Frigia 
keyen tulug laruk lit wene holtuk inap obog toho inindi yuwahap enebil 
laruk latfag. 

Apolos o Efesus welatfag ane 

24Welatfagma Yahudi ahun misig unuk Apolos ibam Aleksandria ahun o 
Efesus watfag. Wene fam haharoho imbibahon alem oluk teg lit ele ine roho 
uruk ahun welatfag. 
25Atam Yesus wene fahet aben milalfagma asukun fano reg lit ele ine roho 
Yesus fahet fano hiyag isaruk latfag angge famen Yohanesen ap ikma pilap 
enepfag ane fahet eneg oluk teg latfag. 

26Yahudi inap sembahyang uruk ibamen ambong se roho wene hiyag 
isarukmu Priskila men Akwila menen holfareg at hondoholug inibam 
kilapfareg Allah wene seleg toho Apolos hiyag utuk latfag. 
27Apolos ino Akhaya nindig aruhuk ulug hiyag isibagma ori wene holtuk 
inap arimanowen suwesingga onori Akhaya werehon fahet emberuk lit, 
”Nenere Apolos hit henembeg waruhu angge re hondoko hinibam 
kilabuhupteg let turuk lamuhup,” ulug suwesingga haharoho imbibag. 
Apolos ino Akhaya libareg at ino Allahn ineyap turukmu wene holtuk inap 
hiyag isaruk lit ap anggolo ler eneptuk latfag. 
28Apolos ino kel ta fug angge atam wene haharoho imbibahon kim haruk lit 
Mesias ino Yesus fahet uruk ulug fag toho hiyag isibagma Yahudi inap enele 
apma atfag. 

Kisah Rasul-Rasul 19 

Paulus o Efesus welatfag ane 

1Apolos ino o Korintus weregma Paulus ino o pumbuk tom alem ke wereg 
inap wene hiyag isil noruk latfareg o Efesus libag. O Efesus ino Yesus 
umalikisi wene holtuk inap enembeg libag. 
2Libareg kapal isaruk lit, ”Hiren wene fahet tem perikipmu Allah hime 
fanowon hunubam atisi ano,” ibagma iren te, ”Eleg-o, Allah hime fanowon 
haren ehenon ari holtukuk fug,” ibag. 
3Ari ibagma Paulusen it kapal isaruk lit, ”Hit ikma pilap heneptuk lit ap sa 
unuk urusareg pilap heneptusa,” il larikim iren te, ”Yohanes unuk fam ikma 
pilap neneptusa,” ibag. 
4Ari ibagma Paulusen hiyag isaruk lit, ”Yohanesen ikma pilap eneptuk latfag 
ane ari siyag ane turuk lahebon embeselihip ulug komo eneptuk lit ikma 
pilap eneptuk latfag. Pilap eneptuk latfag inap arimano wene hiyag isaruk 
lit, ’Yesus an nombolim waruhuwon ino fam eneg hinindi wenggel haruk 
lamuhup,’ uruk latfag,” ulug Paulusen hiyag isibag. 



3029 

 

 
ALLAH WENE 

© 2018, Indonesian Bible Society. 
 

 
 

 

5Hiyag isibag ane ari hol hibareg Yesus unuk fam pilap nenepmihin ulug 
heng tibagma ikma pilap eneptuk lit 
6Paulusen inggik ununggulmu imbibagma Allah hime fanowon it unubam 
wambik watfagma enele nin atfagma Allah wel turuk latfag. 
7Allah wel turuk latfahon arimano ap nisanggowen welatfag. 
8Paulus ino sembahyang uruk ibamen ambong se roho wene hiyag isaruk lit 
weregma pikalem hinahan libag. Wene hiyag isaruk lit Allah ap obog toho 
Inikni aruhu ane fahet inindi anggarap enepfag. 
9Inindi anggarap enepfagma ap winon inindi sohu roho welatfahon 
arimanowen Allah wene ninirim ulug ap anggolo enelukema enebug uruk 
lit abilir eneptuk latfag. Abilir eneptuk latfagma Paulus o sembahyang uruk 
ibam embeselug nir oho nori men nenemu welamuhuk ulug enele uruk ibam 
hun Tiranus inowen foroho latfag ibam inowen likiya hupmu hiyag isaruk 
latfag. 
10Hiyag isaruk lit weregma mo ilig am wirig am turukmu piren atfagma 
Yahudi inap men Yunani inap men Asia kinang fam wereg inap obog toho 
Allah wene fahet onoluk atfag. 
11Allahn Paulus fam ap kinangmonen tuk fug teg ane poholmonen turuk ane 
turuk lit 
12sum Paulusen lisag puhun turuk latfahon men wan tibahon men wibareg 
ap ouk warukon unubam emberikim ouk warukon fano atuk lit siyag angge 
it unubam werehon wilip atuk latfag. 

Skewa umalikisi fahet ibag ane 

13Welatfagma Yahudi inap usane onoluk inap welatfahon kinang ino 
walingguruk lit ap unundama siyag angge werehon wilip amusa ulug Yesus 
unuk ap unubam saplangge wal haruk lit, ”Paulusen Yesus unuk urukon ari 
fam huluwap heneptuk lahe,” uruk latfag. 
14Ari til noruk latfahon arimano usa ahun imam onowe Yahudi ahun unuk 
Skewa ino umalikisi sabiren itanowen til noruk latfag. 

15Ari til norukmen siyag angge ap misig undama werehon inowen ele uruk 
lit, ”Ununuk uruk lahebon Paulus men Yesus men noluk angge famen hit sa 
menen uruk lahep,” ibag. 
16Ari ibareg siyag angge undama wereg ahun inowen hik tombo lahibareg 
unubam wororog tik wamburuk lit waroho yinggi fisibareg sobir eneptuk lit 
unusuruken o inowen wilip atuk lit sum hog toho embeselug enembilan 
kilipnu laruk lit mep tep-tep laruk latfag. 
17Ari tibag ane fahet Yahudi inap men Yunani inap men Efesus werehon 
obog toho arimano onoluk atfagma it obog toho enekolen Yesus unuk 
palimuwap turuk latfag. 
18Yesus fahet we tem toho wenggel haruk lit ap anggolo watfareg siyag ane 
ari-ari turukuk ulug ap iniline fag toho uruk latfag. 
19Usane uruk latfag inap anggolo watfareg usane turuk angge haharoho 
foroho latfahon andog toho walug watfareg ap obog toho iniline yale 
feseruk latfag. Usane hahareg latfahon arimano yalfahon ari ayeg waroho 
welepma hahen uang inggila suwon eneg teng-teng angge 50.000 uang 
perak welep hag toho yalfag. 
20Ari roho tibagma Ninikni Allahn wene suwap turuk lit ineyap tibag. 

Demetriusen Efesus inap fam ngik-ngog tilihip ulug hiyag isibag ane 

21Obog toho ari tibagma Paulusen o Yerusalem lahuk ulug Makedonia keyen 
Akhaya lahukteg Yerusalem lahuk ulug wenggel hibag. Wenggel hibareg, 
”O pumbuk ari obog toho pen isil lahukteg o Roma oho pen isa lahuk,” ibag. 
22Ari ibareg o Asia tu welaruhukteg waruhuken hit tam Makedonia lalihip 
ulug otsi piren Timotius men Erastus men mon enepfareg at o Asia welatfag. 
23Welatfagma Allah wene fahet enele anggolo sahaltuk lit ngik-ngog hum 
toho uruk latfag. 
24Ap misig unuk Demetrius ili ruruk angge wituk ahun o ino welatfag. 
Poholma hiyap wereg peruk latfahon unuk Artemis ino usa ibam o Efesus 
wiroho weregma aben hilalug larukon ulug o usa ibam toron se roho ili 

ruruk angge fam hun Demetrius inowen wiroho emberuk latfag. Wituk 
angge arimano aben hilaruk lit uang onggo anggolo og utukon arimano 
inikni Demetrius inowen umalikisi wituk inap tor angge og isa fug tehen 
anggolo og isaruk latfag. 
25Hun Demetrius inowen umalikisi wituk inap men umalikisi winon men 
palu enepfareg ele uruk lit, ”Nori, niren wituk lahe angge ari fam onggo 
anggolo og nisarukmu nit fano welaheyon hit honoluk. 
26Ketiya hun Paulus ino waharisireg o Efesus inap tuma eneg fug, Asia 
kinang walinggoho werehon obog toho hiyag isaruk lit ap ininggiken laltuk 
angge ari poholmon hag toho wereg ulug wirim tuk fug teg uruk lit ap tuma 
inindi kahal enebil laruk ane ari hit hininggarehen hol harikipteg honoluk 
atisi. 
27Ari turuk ane aru niren wituk lahe angge aben ninirim uruk lit apmayap 
tuhup tohon Artemis ninisinga poholmon suwon aren usa ibam tuma 
wirihon ino oho eleg aruhu rohon. Artemis ninisinga suwon wereg angge re 
Asia inap tuma men ap kinangmon obog toho menen ubam sembahyang 
uruk lit at unuk palimu werehon ino eleg aruhu rohon,” ulug hiyag isibag. 
28Ibag ane ari hol hibareg onolok anggolowen enele hum toho uruk lit, ”Nit 
Efesus ninap fahet ninisinga poholmon Artemis mondabi palimu welaruhu,” 
uruk latfag. 
29O pumbuk obog toho inap palu roho wereg lit ngik-ngog tibareg 
Makedonia inap Gayus men Aristarkhus men Paulus men ambiyeg libahon 
itano ininggik lisoho kililim-kililim walug watfareg sini yunggultuk latfag 
ambeg enebe mondeg angge imbisik libag. 
30Imbisik libagma Paulus it enembeg lamin ulug turukmen oriyen lamihin 
fug ulug alele wibag. 
31Alele wibagma Asia inap onowesi winon Paulus men ininggik ahandip 
toho welatfahon itanowen aben sini yunggultuk ambeg Paulus lamisi fuhen 
hiyag irik lalihip ulug ap mon enepfag. 

32Welatfagma ap sini yunggultuk ambeg palu roho wereg lit ngik-ngog turuk 
lit enele hum uruk latfag. Ap welatfahon arimano alem eke hag eke hag 
uruk lit inindi nonghong uruken ap misihen oho alem tu fahet uruk ulug 
inindi anggar atfag fug. 
33Inindi anggar atfag fugmu Yahudi inaben ap misig unuk Aleksander hat 
alem holuk toho hiyag isamihin ulug enelukeman lisoho unduhuk fibagma 
at inowen nele hiyag hisaminen henele imbisiyek ulug inggik kaya ribag. 
34Inggik kaya ribareg ele hiyag hisamin ulug turukmen tu Yahudi ahun ulug 
ap anggolowen onoluk atfagma enele hum-ham toho uruk lit, ”Nit Efesus 
ninap ninisinga poholmon Artemis palimu welaruhu,” urukmen eneg mo 
haya ruruk latfag. 
35Mo haya ruruk latfagma Efesus inap onowe suwon misig in atfareg nele 
imin ibagma ap anggolo arimano enele eleg angge welatfag. Enele eleg 
angge welatfagma hun inowen, ”Hit Efesus hinap nori, nit Efesus ninap 
ninisinga poholmon Artemis suwon aruwen usa ibam fano foroho lit 
wirimangge poholman wambik watfahon ino oho fano roho foroho laheyon 
ari fahet ap kinangma werehon sa apelehon wereg? 
36Ari ap misihen oho elehap tuk fug tehen henele eleg angge wereg lit fano 
roho wenggel ha fug anggeyen alem ekeyon-ekeyon lahabuk fug. 
37Ap walug wahebon tiyan usa ibam wereg angge lisoho hik isarusareg unuk 
apmayap turusa fug angge famen ininggik lisoho og eneplug wahep. 
38Demetrius men umalikisi o wituk inap men unubam ap ariyen siyag ane 
turusa halug unggum kong turuk inap men o pumbuk tu onowesi suwon 
men wereg eleg? It obog toho wereg ambeg alem tu kong tulusan hondog 
eneplug lalusa. 
39Alem winon hiren sahaltul peruk lahebon oho wereg halug ap obog toho 
palu enebuhupteg henele fano roho sahaluhup. 
40Yoho alem eleg angge famen nenele hum toho ngik-ngog teheyon ari fahet 
aben alem suwon nunubam umbuhup tohon. Yoho teheyon aru fahet alem 

nunubam umbuhup halug niren hebeloho uk fug teg lamuhuk,” ulug hiyag 
isibag. 
41Ari ulug hiyag isibareg ap palu roho welatfahon arimano hinibam lalihip 
ulug hiyag isibagma inibam libag. 

Kisah Rasul-Rasul 20 

Paulus Makedonian Troas libag ane 

1Ngik-ngog turuk latfahon ino imbisibagma Paulusen ori wene holtuk latfag 
inap arimano wol enepfareg inindi yuwahap eneptuk lit hi enepfareg an 
Makedonia lamin ulug hiyag isibareg libag. 
2Makedonia keyen laruk lit ap Allah umalikisi werehon arimano unubam 
ele ine roho komo enebil laruk lit inindi yuwahap enebil laruk latfareg 
Yunani kinang fam libag. 
3Yunani kinang fam libareg weregma pikalem hinahan atfagma o Siria ik 
ahum keyen lahuk pibag. Ik ahum keyen lahuk peruk lit weregman Yahudi 
inaben wabul ulug turuk latfagma Makedonia keyen suhuloho nibam lahuk 
pibag. 
4Lahuk pibareg larukmu at men ambiyeg libag inap ununuk te: Pirus amloho 
Sopater Berea ahun ino men, Tesalonika inap piren Aristarkhus men 
Sekundus men, Derbe ahun Gayus men, Timotius men, Asia inap piren 
Tikhikus men Trofimus men it ari ambiyeg laruk latfag. 
5It tam libareg o Troas nit yet nenesug latfag. 
6Suburu roti sig elehon narukuk sul sono welatukuk ulug o Filipiyen laruk 
lit ik ahum ke larukmen hup uhanam atfagma o Troas luwareg it men ambi 
atuk uwareg weregman eneg o sabit atfag. 
7Hari Minggu ininggik sehelet misig atfagma suburu kuroho nul ulug palu 
atuk uwareg Paulusen nonori nit men welatfahon unubam nit sono lahuk 
ulug wene hiyag isaruk latfag. Hiyag isaruk lit weregman eneg hup 
humanoho atfag. 

8Nit hinawi welatuk uwag ambeg ino iral anggolo ambulpul turuk latfagma 
9kabini malik misig unuk te Eutikhus ino hinawi sok latukon iraham heriyeg 
latfag. Paulusen ele anunu roho uruk latfagma kabini malik ino il wirik toho 
welam fug teg latfagma noho ilen kungguk turuk latfareg mako hinawiyen 
imbilabi wambibag. O ino misig famen altap piren wirig latfagma aben 
malik ino inggik lit harukmen wambibag ambeg itanowen pinggi wareg 
latfag. 
10Pinggi wareg latfagma Paulus ino hinawiyen wambibareg malik warehon 
ino mako pug toho seneg lit ap arimano unubam, ”Henele anggolo uruk lit 
uba yatuk eleg, malik aru oluk wereg,” ibag. 
11Ari ibareg nin suhuloho hinawi lahibareg suburu men ahaluwe men 
nibareg ele nin anunu roho urukmen warukmen o sakan tibag. Sakan 
tibagma Paulus ino wilip atfareg laruk latfag. 
12At larukmu ap arimanowen malik kabiniyon ino oluk weregma 
hondoholug ibam imbisik libareg it obog toho enehiyeg anggolo haruk 
latfag. 

Paulus Troasen Miletus libag ane 

13Nit tam kou fam laharuk uwareg ik ahum keyen o Asos luwag. Paulusen, 
”Hit tam kou fam o Asos lalihip, an kinang ke lamin, lulteg o Asosen ambi 
amul,” ibahon hikit toho luwag. 
14Luwareg at o Asosen ambi atuk uwareg Paulus kou fam lahibagma nit men 
ambiyeg ik ahum keyen Metilene luwag. 
15Likiyamon o inowen ik ahum keyen eneg luwareg Khios kinang horogma 
luwag. O ino noholug likiyamon Samos luwareg noholug nin likiyamon 
Miletus luwag. 
16Paulusen Efesus lahukmu alele og nenebuhupmu Asia kinang fam anunu 
roho welamuhuk tohon pikit lahuk ibahon hikit toho Efesus pisan isalug 
luwag. Ari roho ibag ane ari o Yerusalemen seni humon Pentakosta fahet 

esetuk sambil ino an elegma tuhup tohon ulug folo-folo lahuk pibareg ari 
ibag. 

Paulus men penatua Efesus werehon men enemu-enemu atfag ane 

17Miletus libareg wereg lit o Efesus penatua wene holtuk inap fer enesuhon 
arimano nambeg wamusan hondog enebik lalihip ulug Miletus inap mon 
enepfag. 
18Hondog enebik libareg watfagma Paulusen unubam ele uruk lit, ”Nori, 
atam Asia kinang aru fam waharikikteg ak teberuk lit hit men wereg lit 
turuk latikik ane hit honoluk. 
19Nindi imbik wamburuk lit Ninikni Allah amingmingangge roho welatikik. 
Allahn indi wirik teg ano ulug wal niyarisimu Yahudi inaben nuwabul 
peruken uba anggolo yatuk lit welatikik. 
20Hit fano amag ulug obog toho hiyag isaruk lit tor angge oho hirako 
emberikik fug. Wene obog toho aru anden milal heneptuk lit ap obog toho 
wereg ambehen fag toho hiyag hisarikikteg hit hinibam palu ruruk latikip 
ambehen oho hiyag hisarikik. 
21Yahudi inap men Yunani inap men siyag ane iren turukon Allah unuk fam 
umbusuhupteg Nonowe Yesus Kristus fam we tem toho hinindi wenggel 
haruk lamuhup ulug hiyag hisarikik. 
22Yerusalem lahukmu nubam tuhup ane napeleg teg lit weregma Allah hime 
fanowon inowen ninggik lisoho hondog naplug larukmu an oho lahuk. 
23Allah hime fanowon inowen an o eke la o eke la turuk lahimu aben hinggik 
hele wat haptuk lit huwabuhup ulug hiyag nutuk. 
24An noluk welale ulug tor angge oho peruk lahi fug. Ninikni Allah indi 
nenesug lit wereg ane Nowe Yesus inowen hiyag isaruk laruhun ulug 
unduhuk nubaharisimu ari tuhup sambilen obog tebuhuk peruk lahi. 
25Nori, Allah palimu werehon fahet hiyag hisik oho henembeg waharikikteg 
hit men ambiyeg welatukuk angge famen fobik hit obog tohowen an 
norohole niyahup fug ulug ketiya an noluk toho welahi. 

26Ap eke mondabi war atuk ambeg welaruhu halug an nubam hat siyag ulug 
alem nubam umbuk fug teg, ari fahet yoho tem toho hiyag hisaruk lahi. 
27Anden Allahn peruk ane obog toho hiyag hisaruk lit misig oho hirako 
emberikik fug. 
28Allah hime fanowon inowen Allah ambohom fer enesug lamuhup ulug hit 
unduhuk hunubaharisimu hininggareg hinil wirik toho wereg lit honori 
Allah umalikisi arimano amloho Yesus amep fam ayeg waroho warisiyon 
fano fer enesug lamuhup. 
29An eleg aruhukmu olomene siyahon inal ke het-pet tohon hit sehelimu 
wamuhupteg ninindi ulug hunumbahuk fug angge hunusuruk lit siyahap 
henebuhup ane ari an noluk. 
30Hit henesehelimuwen ap enele sibiling-sibiling ane uruk inap arimano in 
amuhupteg Yesus umalikisi ke fanowon embeselug nit ninibil amag ulug 
hiyag hisahup. 
31An hit min wereg lit likiya hupmu alpal isa fug angge hit misig-misig fahet 
uba yatuk lit komo henebil larukmen mo ilig am wirig am turukmu hinahan 
atisi ane ari fahet wenggel haruk lit hinil wirik toho welamuhup. 
32Nori, ketiya Ninikni Allah indi henesug lit werehon ino inggikmu 
hunumbaharuk lahi. Ap Aren mumal eneptisiyon arimano obog toho og 
hisahuk ulug sali ibahon ino At awene fanowon ino famen og hisaruk lit fet 
henesug laruhu. 
33Uang men fano-fano angge ili ruruk angge men sum wan turukon men an 
og nimiyek ulug heng heneptikik fug. 
34Ninggareg ninggik fam wit tarikikon eneg nori men an men naruk 
latukukon ari hit honoluk. 
35Ari roho yabuk wituk lit ap inine elehon ler eneptuk lamuhuk ulug mun 
ane man ane turuk latikikon hiren oho yet niyarikip. Yet niyahupteg hiren 
oho turuk lamuhup ulug wirimangge turuk latikik. ’Mun angge man angge 
ap og isaruk ane fahet henehiyeg hahup, hebeloho waruk ane fahet 

henehiyeg ha fug teg,’ ulug Yesus inggarehen ibag ane ari hiren wenggel 
haruk lamuhuben anden hiyag hisaruk latikik,” ulug Paulusen hiyag isibag. 
36Obog toho ari hiyag isibareg Paulus ino elenggen fam hur atfareg it obog 
toho arimano men sembahyang ambiyeg ibag. 
37Sembahyang ibagma it arimanowen uba anggolo yatuk lit Paulus mako 
pug toho hi ribag. 
38Paulusen nin fobik norohole niyahup fug ulug hiyag isibag ane fahet iren 
fong watfareg Paulus ninindi ulug inindi siyag atfareg kou fam ik ahum 
keyen lamisi ulug ik ayegma imbisik libag. 

Kisah Rasul-Rasul 21 

Paulus Yerusalem lamin ulug Tirus keyen libag ane 

1Nonoriyen nit fahet inindi anggin toho uba yatukmu embeselug nit ik ahum 
keyen pikit o Kos laruk uwag. O ino noholug likiyamon o Rhodos luwareg 
o ino noholug likiyamon te o Patara luwag. 
2Luwareg o inowen kou winon o Fenisia pikit larukon hiyaharuk uwareg 
kou ino fam kuruk uwareg ik ahum keyen Fenisia fil luwag. 
3Laruk lit o Siprus nininggik hare fil weregma pisan isalug o Siria fil laruk 
latuk uwag. Larukmen mun angge man angge kou ino undama werehon 
arimano o Tirus Siria kinang famon fahet wibag angge arimano kou ngi 
ahun inowen o ino wili fesemin pibagma Tirus luwag. 
4Yesus umaliki wene holtukon o ino welatfahon pen isil laruk lit weregman 
o sabit atfag. O ino weregma Allah hime fanowon inowen Yesus umalikisi 
arimano hiyag isarukmu Paulus o Yerusalem lahun fug ulug komo ribag. 
5Komo ribag angge famen lul puwag li sakan tibagma laruk latuk uwag. 
Yesus umalikisi arimanowen unuhesiyet unumalikisiyet nit hondog 
nenepfareg o pumbuk ino embeselug ik ayegma nunumbahik libag. Ik 
ayegma nunumbahik libagma nenelenggen fam hur atuk uwareg 
sembahyang uruk uwag. 

6Sembahyang uruk uwareg it mako pug toho hi eneptuk uwareg nit kou fam 
kurukmu it inibam libag. 

Hun Agabusen Yerusalem la fug ulug Paulus hiyag itfag ane 

7It inibam libagma nit ik ahum keyen o Ptolemais luwareg wene holtuk inap 
o pumbuk ino werehon arimano hi eneptuk uwareg it men hup misihim 
nohoruk uwag. 
8Noholug likiyamon o pumbuk inowen embeselug o Kaisarea luwareg hun 
Filipus ibam kuruk uwag. O Yerusalemen ap sabiren suburu og isaruk 
lamuhup ulug unduhuk fisibahon itano misig Filipus ino weregma luwareg 
at men ambiyeg welatuk uwag. 
9Hun Filipus ino aholani uhan tuhumon aben oho elehon Allahn ler 
eneptukmu fulu ane turuk latfahon welatfag. 
10Hup piren hinahan welatuk uwagma ap misig unuk Agabus Allahn let 
turukmu fulu ane turuk latfag ahun eke o Yudean nit nenembeg watfag. 
11Nit nenembeg watfareg Paulus alunggu ke pug teg angge wibareg inggareg 
inggik uyug pug tubat tibareg ele nit hiyag nisaruk lit, ”Alunggu ke pug teg 
angge tu ngi rohon ino Yahudi inaben o Yerusalemen hele wabuhupteg ap 
ino Allah unuk enepeleg inap ininggikmu umbuhup ulug Allah hime 
fanowon inowen hiyag nitisi,” ibag. 
12Ari ibagma hol haruk uwareg nit men Yesus umalikisi arimano obog 
tohowen Paulus fam o Yerusalem lul fug ulug alele waruk uwag. 
13Alele waruk uwag angge famen Paulusen te, ”Hiren nungge fahet uba 
yatuk lit an nindi siyahap naptuk lahep? Ninggik eneg hele wat nabuhup 
peruk lahi fug, we nebe oho Yesus unuk fahet o Yerusalemen war aruhuk 
halug fano peruk lahi,” ibag. 
14Ari ibagma niren komo ruruk uwareg alele waruk uwag angge famen 
nenele holfag fugmu niren Ninikni Allahn peruk ane famen eneg teko lahu 
peruk uwareg nenele uruk ane umbusuwag. 

15O Kaisarea hup pirenam hinahanam welatuk uwareg o Yerusalem lahuk 
ulug nenesum tug turuk uwareg luwag. 
16Laruk lit Kaisarea inap wene holtukon winon oho nit men ambiyeg laruk 
uwag. It arimanowen nit hondog neneplug ap misig unuk Manason ibam 
nunumbahik libag. At ino Siprus ahun famen wene atam holfag ahun ibam 
ino nohoruk uwag. 

O Yerusalemen Yakobus weregma Paulusen ha libag ane 

17Nohoruk uwareg likiyamon o Yerusalem larukmen nonori wene holtuk 
inaben enehiyeg toho inibam hondoko kilap nenepfag. 
18Noholug likiyamon Paulus men nit obog toho men Yakobus pen hul ulug 
larukmen penatua arimano oho obog toho Yakobus men palu roho welatfag. 
19Welatfagma Paulusen hi enepfareg Allahn an let naptukmu Allah unuk 
enepeleg inap hiyag isarikik ulug it welatfahon arimano unubam su aneyet 
tor aneyet obog toho tintiloho hiyag isibag. 
20Hiyag isibagma hol hibareg iren Allah wel turuk latfag. Wel turuk latfareg 
it arimanowen Paulus hiyag utuk lit, ”Nare, Yahudi inap teng-teng angge 
wene fano ulug holtusareg Musa wene oho fano peruk lit hikit toho turuk 
ane yet hamihin. 
21Yahudi inap famen Allah unuk enepeleg inap sehelimu werehon arimano 
unubam haren hiyag isaruk lit Musa wene ari embeselihipteg hunumalikisi 
enembilahap paltuk lahep ane embeseruk lit hinikni umban ibag ane 
embeselihip ulug hiyag isaruk lahenon ari holtusa. 
22It arimanowen hat tuma waharikin ane holtusareg onoluk atisimu ketiya 
nanggintul? 
23Ari fahet niren ul ane aru hol himin. Nit sehelimu tuma ap uhan tam sali 
urusareg onoruk kong teg eleg angge wereg. 
24It itano men ambiyeg Allah ibam kuhuben uwan olma kuk fugmu 
hininggik hunuyug puhun toho umabuhupteg it onoruk kong enebuhuben 
olma kuhupteg Allah fahet umbukag ulug haren it ininggikmu og isahun. 

Ari roho turuk lit og isahunmu ap arimanowen yet hiyahupteg hat fahet 
holtusa ane enele si uruk peruk lit aren oho Musan ibag ane hikit toho turuk 
ulug onoluk aruhu. 
25Allah unuk enepeleg angge famen wene holtukon arimano fahet niren 
nenele sahaltukukteg wam usa ane turuk lit yaltuk ambohom men mep men 
wam ambiyang helmako watukon men na fug angge pabi ane tuk fug ulug 
suwesingga haharoho emberukuk,” ulug it arimanowen Paulus hiyag itfag. 
26Ari ulug hiyag itfagma likiyamon Paulusen ap itano hondog eneplug 
ininggik unuyug puhun toho umatfareg it itano onoruk kong eneptukon sali 
horog ahama Allah fahet wam hubu lahaplihip ulug imam inap hiyag isamin 
pibareg Allah ibam kibag. 
27Allah fahet hubu lahaptuk ane o sabirenam obog arik oho sambil ino 
Yahudi inap winon Asia kinang famen watfag inap arimanowen Paulus 
Allah ibam weregma yet hibag. Yet hibareg ap winon inindi kahal 
enepfagma Paulus sen hibareg 
28enele ngik-ngog uruk lit, ”Israel hinap let nenebik maniyek! Nit Israel 
ninap aruma apmayap neneptuk lit Musa wene min Allah ibam tu min 
apmayap tuhup ulug ap kema-kema werehon obog toho hiyag isaruk latisi 
ahun tu hemek. Ketiya hun aruwen Yunani inap winon hondog eneplug 
wahareg Allah ibam fanowon tu siyahap tehek,” ulug enele hum toho uruk 
latfag. 
29Iren uruk latfag ane ari Trofimus Efesus ahun ino tam Paulus men ambiyeg 
kebunggalma larukmu yet hibag ane fahet Allah ibam aru hondoholug 
kehek pibareg enele hum toho uruk latfag. 
30Enele hum toho uruk latfagma o pumbuk ino wereg inap obog toho palu 
arik watfareg ngik-ngog turuk lit Paulus sen hibareg inggik kililim toho 
lisoho walug o Allah ibam inowen selma imbisik wilip atfareg Allah ibam 
sok ine roho latfag. 

31Ine roho latfareg Paulus pinggi ware fusul ulug turukmen sehen seneg inap 
onowe ino fam o pumbuk Yerusalem obog toho ngik-ngog turuk ulug hiyag 
itfag. 
32Hiyag itfagma hun inowen amingmingangge men sehen seneg inap men 
wol enepfareg folo-folo ap palu roho kibareg ngik-ngog turuk ambeg ino 
libag. Larukmu ap arimanowen yer isibareg Paulus watuk latfag angge 
famen ininggik kobog isibag. 
33Ininggik kobog isibagma sehen seneg inap onowe ino Paulus iraham 
libareg, ”Hun aru senetihipteg hele ineyon piren fam pug tiyek,” ulug 
amingmingangge hiyag isibareg, ”Hun aru unuk sa, siyag ane nungge 
tehekma watuk lahep,” ulug ap welatfahon arimano kapal isibag. 
34Kapal isibagma ap arimanowen enele eke hag eke hag uruk lit sahal 
palaluk uruk latfagma hun inowen fuki roho holfag fureg sehen seneg inap 
inibam Paulus hondoholug libag. 
35Hondoholug libareg yal alma watfareg turukmen ap anggolo arimano 
miyaloho waharuk latfagma sehen seneg inap arimanowen Paulus paya 
roho olma kilapfag. 
36Olma kilaptukmu ap anggolo arimano mondeg angge waharuk lit, ”Hun 
ari mondabi il hiraho fisiyek,” ulug enele hi roho uruk latfag. 

Paulusen nele imin ulug sehen seneg ahun fam heng tibag ane 

37Paulus ino sehen seneg inap inibam olma kilabul ulug turukmu aren, ”Tot 
hubam nele imin ano,” ulug onowe ino fam heng til larikim aren, ”Yunani 
inap enele hat holuk ano? 
38Horog ketiya Mesir ahun ekeyen ap inindi kahal eneptisireg sehen 
wimiyek irisireg anggenma hondog eneplug larisi ahun ino hat te fug?” ulug 
kapal hibag. 
39Kapal hibagma Paulusen, ”An Yahudi nahun, nibam Tarsus o pumbuk 
suwon Kilikia kinang fam werehon ino fam welahi. Ap anggolo aruma 
unubam nele hiyag isaminen heng haptuk lahi,” ibag. 

40Ari ibagma sehen seneg inap onowe inowen fano hiyag isamihin il larikim 
Paulus yal fam itano unduhuk lit ap arimano fam henele ulug inggik kaya 
ribagma it enele teng toho imbil larikim Ibrani enele roho hiyag isaruk 
latfag. 

Kisah Rasul-Rasul 22 

Yahudi inap fam Paulusen ele ibag ane 

1”Nori, niknisi, hiren un ane an nubam lombog tirikipmu anden seleg toho 
hiyag hisaminon aru holeg lamok,” ibag. 
2Ari ibagma ap anggolo arimanowen ap tuwen Ibrani inap enele roho hiyag 
nisaruk ulug hol hibareg enele eleg angge welatfagma Paulusen, 
3”Nori, an Yahudi nahun welahi. Indag napfag ambeg o Tarsus Kilikia 
kinang fam werehon inowen indag napfagma o tuwen nebe su atikik. 
Nunumba Musa wene fahet hun Gamaliel inowen tintiloho milal naptuk 
latisimu hit welahebon Allah fahet henesukun fano roho turuk lahep hag 
toho anden oho Allah fahet nasukun fano roho turuk latikik.” 

Paulusen Damsyik libag ane fahet hiyag isibag ane 
(Kis 9:1-19, 26:12-18) 

4 ”Anden oho Yesus wene holtuk inap mug eneplug laruk lit pinggi unusuruk 
latikik. Unusuruk lit ap men hiyap men sen eneplug ininggik hele waroho 
penjara kilap eneptuk latikik. 
5Ari roho turuk latikik ane aru imam onowesi suwon men hiniknisi suwon 
palu roho wereg inap menen yet niyarusareg it obog toho onoluk teg lit 
wereg. Ari roho turuk lit o Damsyik lahukteg Yesus wene holtuk inap 
arimano sen eneptuk lit Yerusalem hondog eneplug waruhukteg penjara 
kilap enebuhuk ulug suwesingga it unubam heng eneptikik. 
6Heng eneptikikteg o Damsyik horogma larukmen o unukoho mo anum 
pulmu weregman famen umbagpag humon poholman nubam wambik 
waharisimu 

7kinangma ying atikikteg ele hol harukmen, ’Saulus, Saulus, nungge fahet 
An nuwatmin ulug mug naplug waharuk lahen?’ urukmu hol harikikteg, 
8’Nowe, Hat san uruk lahen?’ irikikmu, ’An Yesus Nazaret nahun haren 
nuwatmin ulug mug naplug wahenon inowen uruk lahi,’ irisi. 
9Irisimu ap an men welatuson arimanowen oho asinandi umbagpag turukon 
ino yet harusa angge famen At ele nubam irisi ane holtusa fug. 
10Holtusa fugmu anden, ’Nowe, anden nungge turuk laruhuk,’ ulug kapal 
harikikmu Aren, ’In atmihinteg o Damsyik lamihinmu o inowen haren turuk 
laruhun ane aben hiyag humuhup,’ ulug hiyag nitisi. 
11Hiyag nutukmen asinandi inowen nil hubun atisimu nori ambiyeg 
waharukukon arimanowen ninggik sen naplug o Damsyik numbahik larusa. 
12Larikikteg weregman o Damsyik ino ap misig unuk Ananias Musa wene 
hikit toho turuk lit fano ane turukmu Yahudi inap obog toho o Damsyik 
welatuson arimanowen at fahet fano peruk latusa ahun welatisi. 
13At ino an niraham waharisireg ele uruk lit, ’Saulus nare, hil fenggen amin,’ 
irisimu nil fenggen atikikteg at yet harikik. 
14At yet harikikmu aren ele nubam uruk lit, ’Nunumbusagsi Inikni Allah 
inowen Aren peruk ane holuk amag ulug mumal haptisireg At pikir ane 
turuk ahun ino yet hahunteg At ele ambilik fam wilip atukon holtuk laruhun 
ulug unduhuk hubaharisi. 
15Haren yet haruk lit holtuk lahen ane aruma ap obog toho iniline fag toho 
hiyag isaruk laruhun. 
16Nungge fahet ketiya hindi nonghong uruk lahen?’ irisireg, ’Nare, in amin, 
siyag ane turuk latikinon Aren puhunap hapmisiyen ikma pilap nabukag 
peruk lit Yesus unuk fam sembahyang uruk lamin,’ ulug hiyag nitisi.” 

Allah unuk enepeleg inap wene hiyag isa lahun ulug Allahn hiyag nitisi ulug 
Paulusen ibag ane 

17”Yerusalem suhuloho watlug Allah ibam kirikikteg sembahyang uruk lit 
fulu roho yet harukmen At yet harikik. 

18At yet harikikmu ele nubam uruk lit, ’An fahet haren hiyag isahunmu 
holuhup fuhen o Yerusalem aru embeselug folo-folo wilip aruhun,’ irisimu 
19anden, ’Nowe, Hat hawene holtuk inap o sembahyang uruk ibam arimano 
eke fam eke fam laruk lit ininggik hele war enebeheg unuseheg penjara fam 
kilap eneptuk latikik ane fahet it onoluk. 
20Hat hamingmingangge Stefanus pinggi ware feserusa sambil ino an oho 
wereg lit fano ware feseruk peruk lit at watuk inap enesum anden foroho 
latikik,’ ari irikikmu 
21Aren te, ’Allah unuk enepeleg inap enembeg lamihin ulug yatma mon 
haptuk lahi angge re lamihin,’ ulug nubam hiyag nitisi,” ulug hiyag isibag. 

Sehen seneg inaben Paulus wabul ulug turuk latfag ane 

22Ari ulug hiyag isibagma Paulusen tam ibag ane fahet ap anggolo 
arimanowen fano holfag angge famen atogma ibag ane fahet hol hibareg 
enele hum toho uruk lit, ”Ap aru hahon kinang tu fam welaruhu fuhen il 
hiraho fisiyek, oluk welaruhu rohon ware fisiyek,” uruk latfag. 
23Enele hum toho uruk lit enesum nonggoloho hik isibareg olohulong ha 
roho pohol fil hik isaruk latfag. 
24Ari turuk latfagma sehen seneg inap onowe inowen ap anggolo aruma 
enele nungge fahet uruk noluk atmisiyen, ”Paulus olma walug kilihipteg 
watuk lit alem haltihip,” ulug otsi unubam hiyag isibag. 
25Hiyag isibagma sehen seneg inaben Paulus wabul ulug hele waroho e fam 
pug tibibagma Paulusen sehen seneg ahun unduhuk latfahon ino fam ele 
uruk lit, ”Hiren alem fuki roho haluk fug anggeyen Roma ahun wabuk teg 
lahep?” ulug kapal hibag. 
26Kapal hibagma sehen seneg ahun ino Paulusen ibag ane hol hibareg owe 
ambeg libareg Paulusen ari ehek ulug hiyag utuk lit, ”Ap ino Roma ahun 
werehen at ubam nungge timihin,” ulug kapal hibag. 

27Kapal hibagma sehen seneg inap onowe ino Paulus ambeg libareg kapal 
haruk lit, ”Hat we tem Roma hahun welahen?” ibagma Paulusen, ”Yu-a, we 
tem haren ehen ari,” ibag. 
28Ari ibagma sehen seneg inap onowe inowen, ”An oho Roma nahun aruhuk 
ulug uang onggo anggolo Roma inap iniknisi og isarikik,” ibagma Paulusen, 
”An oho nikni Roma ahunen indag napfagma Roma nahun welahi,” ibag. 
29Ari ibagma sehen seneg inap Paulus wabul ulug hele watfahon 
arimanowen oho ibag ane hol hibareg hele lole feselug enekolen folo-folo 
libag. It larukmu onowe ino oho Roma ahun famen hele wariyek ulug hiyag 
isihi pibareg akol hibag. 
Yahudi inap iniknisi suwon palu roho wereg ambeg Paulus hondoholug libag 

ane 

30Sehen seneg inap onowe inowen Yahudi inaben Paulus fam turuk ane ari 
alem nungge fahet turuk ulug fuki roho noluk alep peruk latfag. Peruk 
latfareg nohibareg likiyamon imam onowesi suwon men Yahudi inap 
iniknisi suwon wol enepfareg palu enepfag. Palu roho weregma Paulus 
inggik hele loloho hondoholug it wereg ambeg watfag. 

Kisah Rasul-Rasul 23 

1Watfareg Paulusen ap suwon palu roho welatfahon arimano yer isibareg 
ele uruk lit, ”Nori, Allah olohotma indam oho siyag ane tirikik fureg yoho 
oho nindimu siyag toho wenggel haruk lahi fug,” ulug hiyag isibag. 
2Ari ulug hiyag isibagma imam onowe suwon unuk Ananias inowen ap 
Paulus iraham werehon unubam Paulus ambilik sahaloho ware fisiyek ulug 
hiyag isibagma ware fisibag. 
3Ware fisibagma Paulusen ap suwon ino pet turuk lit, ”Har oho Allahn 
sahaloho huwaruhu. E ubahat undama fubut teg angge famen selma ka 
yanggowon lahaptukmu fano wereg peruk hag toho hat welahen. Hat tuma 
heriyeg lit Musa wene hikit toho unggum kong turuk lahi peruk lahen angge 

famen Musa wene ino sobir isaruk lit ambilik sahaloho ware fisiyek ehen,” 
ibag. 
4Ari ibagma ap welatfahon arimanowen Paulus pet turuk lit, ”Imam onowe 
suwon Allah unduhuk ferisiyon ino fam nungge fahet pet turuk lahen?” il 
larikim Paulusen, 
5”Nori, at ino imam onowe suwon wereg angge famen an napelehen ihi. 
’Hiniknisi suwon unubam siyag ane uhup fug,’ ulug haharoho imbibahon 
ino an noluk,” ibag. 
6 Ari ibareg ap welatfahon arimano Saduki inap men Farisi inap mangno 
roho wereg ulug oluk atfareg aren ele hiyag isaruk lit, ”An oho Farisi nahun 
welahi, nikni Farisi ahunen indag nasuhen, ap war atukon Allahn onolukap 
enebuhu ane fahet an hondog naptug wahasama tuma unduhuk lahi,” ibag. 
7Ari ibag ane ari hol hibareg it ap anggolo palu roho welatfahon arimano 
Saduki inap enemu Farisi inap enemu pul ke minggir atfareg suwahal uruk 
latfag. 
8Suwahal uruk latfag ane ari Saduki inaben ap war atukon onolukap 
enebuhu fug, ap hime men malaikat men eleg peruk latfag angge famen 
Farisi inaben wereg peruk latfagma 
9suwahal su atfag. Musa wene onoluk inap Farisi welatfahon arimano in 
atfareg enele ine roho uruk lit, ”Ap tuwen siyag ane tirisiyon misig oho 
haruk lahe fug. Malaikaren ano ap himeyen ano ubam hiyag itisi ane hiyag 
nisaruk,” uruk latfag. 
10Enele ngik-ngog tibagma sehen seneg inap onowe ino ap aruman Paulus 
al senggeloho wabuk ohoreg pibareg otsi wol enepfareg Paulus it 
sehelimuwen hondoko walug olma kilihip ulug hiyag isibag. 
11Hubanggo nohorukmen Yesus at iraham watfareg ele uruk lit, ”Hindi se 
roho welamin. An nubahet o Yerusalemen hambong se roho hiyag isaruk 
lahen hag toho o Roma lahunteg oho hakol eleg toho hiyag isaruk laruhun,” 
ibag. 

Yahudi inaben Paulus wabuhuk ulug abug uruk latfag ane 

12O sakan tibagma Yahudi inap arimano hirahoma palu atfareg at ware 
fesuhuk ulug enele sahaltuk lit at pinggi ware fesuhukteg eneg suburu men 
ik men nahuk ulug sali watfag. 
13Sali watfag inap arimano enebe teng misig nubam hilag lahabeg arimano 
welatfag. 
14It arimano imam onowesi men Yahudi inap iniknisi men enembeg libareg 
enele uruk lit, ”Suburu men ik men na fug angge welamuhukteg Paulus ware 
fesuhukteg eneg suburu men ik men nahuk ulug sali warehe. 
15Sali warehe angge re hit men ap suwon palu roho wereg lit enele uruk 
inap menen ambiyeg sehen seneg inap onowe ino hiyag utuk lit, ’Niren hun 
Paulus ino fuki roho kapal hahuken nenembeg hondoholug waruhun,’ ulug 
heng tik lalihip. Heng tik lalihipmu at hondoholug waharukmu niren 
wabuhuken kema kahaleg lit welamuhuk,” ulug hiyag isibag. 
16Ari ulug hiyag isibagma Paulus ereken ondohowon amloho ino at abug 
ibag ane ari hol hibareg Paulus hele waroho weregma watfag. Watfareg 
Paulus weregma kimin ulug sok foroho ahun ino fam heng tibareg olma 
kibareg Paulus hiyag utuk lit, ”Nami, aben huwabuhuk ulug habug ehesa 
ane holihi,” ulug hiyag itfag. 
17Amlohowen hiyag itfagma Paulusen hol hibareg sehen seneg ahun misig 
wol tibareg, ”Malik aru hondoholug honowe ambeg walug lalihipmu aren 
an nubam ehek ane hag toho honowe hiyag itmisi,” ibag. 
18Ari ibagma sehen seneg ahun inowen malik ino owe ambeg hondoholug 
libareg, ”Malik aruwen ele hubam imisiyen Paulus hele waroho werehon 
inowen an wol nabehekteg hondoholug lag ehekma hondoholug wahi,” 
ibag. 
19Ari ibagma sehen seneg ahun onowe inowen malik ino inggik seneko 
amumu hondoholug libareg, ”Namloho, haren an hiyag nitmin pehen ane 
in,” ibag. 

20Ari ibagma malik inowen, ”Nikni, Yahudi inap enele sahaltusareg ap 
suwon palu roho wereg ambehen Paulus ino fuki roho kapal hahuken o sono 
at hondoholug waruhun ulug heng habusa. 
21Ari ulug heng habusa angge famen haren it enele holuk fug. Ap teng misig 
nubam hilag lahabeg arimanowen nami wabul ulug kema kahaleg lit 
welamuhup. It arimanowen suburu men ik men na fug angge hinik wereg 
lit Paulus wabuhukteg eneg nahuk ulug sali watusareg aren hondoholug 
waruhu ano eleg ano ulug hele holeg lit wereg,” ibag. 
22Ari ulug hiyag itfagma sehen seneg inap onowe inowen malik ino fam 
hibam lamihinteg at ambeg yonggo lahi ulug ap winon hiyag isa fug ulug 
komo ribagma ibam libag. 

Paulus hun Feliks ambeg hondoholug libag ane 

23Malik ino libagma sehen seneg inap onowe inowen otsi piren wol 
enepfareg hiyag isaruk lit, ”Fit seneg inap teng sabiren men wam kudan ha 
eneplug laruk inap teng piren nubam hilag lahabeg men sehen seneg inap 
teng sabiren men yoho hubanggo o Kaisarea lalusan palu enebiyek. 
24Wam keledai piren hinahan Paulus walug laluson fahet ilili felihipmu it 
obog toho arimanowen Paulus fano welaruhuwen hondoholug nonowe 
suwon kinang seneg ahun Feliks ambeg hondoko imbisik lalusa,” ibag. 
25Ari ibareg suwesingga eke haharoho emberuk lit, 
26”An Klaudius Lisias inowen hat nowe suwon fano hahun Feliks hi haptuk 
lahi. 
27Hun tu Yahudi inaben senetusareg wabul ulug turukmen Roma ahun 
wereg urukmu holtikikteg Yahudi inap ininggikmu angge notsi menen taluk 
eneptukuk. 
28Taluk eneptukukteg nungge fahet turuk ulug alem yami ruhuk ulug 
Yahudi inap iniknisi suwon palu roho wereg ambeg hondoholug larikik. 
29Hondoholug larikikteg kapal isarukmen we Yahudi inap inikni umban 
haharoho imbibag ane siyahap tuhu ulug alem ubam emberuson eneg 

hiyaharikik. Alem suwon ubam embelug penjara fam kila fusuk hahon oho 
ware fusuk hahon oho eleg latisi. 
30Eleg latisi angge famen Yahudi inap winonen at ware fesuhuken kema 
kahaluhuk ulug enele sahaltusa ane fahet an hiyag nirik waharusa. Hiyag 
nirik waharusama at ino notsiyen hondoko hat hambeg imbik lalihip ulug 
mon eneptuk lahi. Alem walug waharusa inap unubam anden unggum ari 
kong tuk fug tehen at ambeg walug lahup ulug hiyag isarikik,” ulug 
suwesingga haharoho imbibag. 
31Suwesingga haharoho imbibagma onoweyen otsi hiyag isibahon hikit toho 
sehen seneg inap arimanowen Paulus hubanggo hondoholug o Antipatris 
libag. 
32Sakan tibagma likiyamon sehen seneg inap winon suhuloho inibam 
Yerusalem watfagma wam kudan ha eneplug laruk inap eneg Paulus 
hondoholug o Kaisarea libag. 
33O ino libareg ap arimanowen suwesingga ino onowe suwon Feliks ino og 
utuk lit Paulus hondog hirik wahe ulug og itfag. 
34Ap suwon Feliks inowen suwesingga kim hibareg Paulus kapal haruk lit, 
”Hat hibam pumbuk kema hahun,” ulug kapal hibag. Kapal hibagma 
Paulusen, ”An Kilikia nahun,” ibagma hol hibareg, 
35”Unggum hubam emberusa inap tuma wamuhupmu alem yami ruhuk,” 
ibareg Herodes ibam foroho latihip ulug otsi hiyag isibag. 

Kisah Rasul-Rasul 24 

Hun Tertulus inowen Paulus ubam alem imbibag ane 

1Ininggik fuwabenam welatfareg imam onowe suwon Ananias men Yahudi 
inap iniknisi suwon men unggum kong turuk ane oluk ahun unuk Tertulus 
men watfag. Paulus fahet alem imbibahon ap suwon kinang seneg ahun ino 
hiyag umul ulug watfag. 
2It palu roho wereg ambeg Paulus hondoholug watfagma Tertulus inowen 
ele hiyag isaruk lit, ”Feliks nikni, hat fano hahun, haren fet nenesug 

lahenma aben nunubam siyag ane tuk fug angge fano welahe. Haren ki 
nenesug lit nit Yahudi ninap nunubam fano ane anggolo turuk lahen. 
3Haren fano ane nit nunubam anggolo turuk lahenma likiya hupmu 
nenehiyeg anggolo haruk lahe. 
4Hat sehet anggolo roho weregma nit nenele anggolo hat hubam ul fuhen 
hat hindi fanowon inowen niren tot ulon ariya hol hamihin ulug hubam 
heng haptuk lahi. 
5Ap tu yowil amben siyahon hag toho werehon nit obog toho nonoluk. 
Yahudi inap o pumbuk kema-kema werehon aren eneg ninindi nonghong 
nisaruk. At tu Nazaret inap nit men hili roho welaheyon onowe tu. 
6Allah ibam fanowon aren siyahap timin ulug turukmen niren senetukukteg 
ninikni numban ibag ane hikit toho unggum kong tul perukuk. 
7Ari perukuk angge famen sehen seneg inap onowe Lisias ino waharisireg 
olok toho pet neneptuk lit nininggikmuwen taluk neneptisi. 
8Taluk neneptisireg haren alem haluhuwen ambeg lahup ulug hiyag 
nisarisimu wahe. Hat hinggarehen at kapal hamihinteg niren ehe ane fahet 
tem toho ehesa ulug holuk atmisi,” ibag. 
9Ari ulug hiyag itfagma Yahudi inaben oho aren tem toho ehek ulug enele 
ine roho uruk latfag. 

Feliks alukeman Paulusen inggareg fahet ele ibag ane 

10Ari uruk latfagma kinang seneg ahun inowen haren oho hele imihin ulug 
inggik kaya ribag. Inggik kaya ribagma Paulusen ele uruk lit, ”Nikni, mo-
mo angge ilig am wirig am tirikim Yahudi inap fahet unggum kong turuk 
hahun hat welahenon an noluk. Ari noluk tehen iren alem an nubam 
embehesa ane fahet hat holohotman fag toho imin. 
11An sembahyang imin ulug o Yerusalem waharikikteg hup nisanggowenam 
eneg welatikikon hat holuk atmisiyen it kapal isamihin. 

12Allah ibamen oho sembahyang uruk ibamen oho selma ap wereg keyen 
oho laruk lit ap misig men oho suwahal uk fug angge ngik-ngog tiyek ulug 
ap inindi kahal eneptikik fug. 
13Un ane nubam lombog turukon aru alem tu fahet ehe ulug fag toho inamap 
tuk fug teg. 
14Iren tam wene men hili roho welahe eheson ino holtuk lit nit niniknisi 
unumbusagsi Inikni Allahn ibag ane hikit toho turuk lahi. Turuk lahi ane 
fahet anden fag toho hat holohotman uruk lahi. Musa wene men Allah wene 
hiyag isaruk latfag inap arimanowen haharoho imbibahon men arimano 
fahet tem toho imbibag ulug wenggel haruk lahi. 
15Ap siyag ane turukon fano ane turukon Allahn onolukap enebik oho 
waruhu ulug iren nangno ruruk hag toho anden oho nangno ruruk lahi. 
16Alem ari fahet Allah olohotman oho ap kinangmon onolohotman oho 
nindimuwen siyag ane wenggeluk fug angge nasukun fano roho yami ruruk 
lahi. 
17 Nori wereg ke norukmen mo-mo angge larisimu iren hori og isahun ulug 
inindiyen emberuson arimano ininggikmu og isaruk lit Allah fahet hubu 
lahabuhuk ulug suhuloho o Yerusalem waharikik. 
18Waharikikteg namu wereg lit ap unubam nele uk fug angge Allah ibamen 
ninggik nuyug puhun toho umatukmu Yahudi inap o Asia werehon 
arimanowen yet niyarusa. 
19Ari turukmu yet niyarusa inap arimano hat hambeg walepteg aren ari 
turuk latisi ulug hiyag hirik walepma ari fano. 
20Ketiya ap tuma wahason aruman niniknisi suwon wereg ambeg hondoko 
numbahik larusama siyag ane tirikikon ari-ari tirisi ulug holtuson hiyag 
humusa. 
21An iniknisi sehelimu unduhuk nubaharusama nele uruk lit, ’Ap war atukon 
onoluk amuhup irikik ane fahet tuma unduhuk nubahakep,’ ulug nele we 

tot ita irikikon fahet eneleyen werehap turuk ano?” ulug Paulusen hiyag 
itfag. 
22Ari ulug Paulusen hiyag itfagma Feliks ino Yesus wene fahet oluk teg lit 
unggum ari undaman fobikap tuhuk pibareg, ”Sehen seneg inap onowe 
Lisias ino tuma waruhumu eneg unggum ari kong tuhuk,” ibag. 
23Ari ibareg otsi sehen senehon onowe ino fam, ”Hiren Paulus fano roho 
foroho lit weregma oriyen let tik waharukon fahet yanggal enebuk fug,” 
ulug hiyag itfag. 

Paulusen Feliks men uhe Drusila men hiyag isibag ane 

24Hup winako welatfareg Feliks men uhe Yahudi hiyap unuk Drusila ino 
men watfareg Yesus Kristus fam wenggel haruk ane hol haminen Paulus 
hondohik aliyek ibag. 
25Hondohik aliyek ibagma Paulus watfareg wene hiyag utuk lit pikir ane 
turukon men inggarehen indi imbik wamburukon men Allah fobik unggum 
kong tik waruhu ane men fahet hiyag utukmen Feliks ino akol hibareg ele 
uruk lit, ”We ita hiyag nesehenma lamihin. Nin hiyag nisamisi puhukteg 
halug fobik wol habuhuk,” ibag. 
26Feliks ino undaman Paulusen uang og nuruhu pibareg Paulus likiya 
hupmu wol tulug enele uruk latfag. 
27Mo piren libagma Feliks pilaptuk lit ubalmangge Perkius Festus 
lahapfagma hun Feliks inowen hele loloho wili fesele angge famen Yahudi 
inap inindi enehiyehap enepmin ulug Paulus penjara fam welamag ibag. 

Kisah Rasul-Rasul 25 

Paulusen Kaisar ambeg lahuk ibag ane 

1Hun Festus ino Yudea kinang seneg laruhun ulug ap suwon lahapfagma o 
Kaisarea hup hinahanam welatfareg o inowen Yerusalem libag. 

2Yerusalem libareg weregma imam onowesi men Yahudi inap iniknisi 
suwon men at ambeg watfareg Paulusen ari-ari turuk latisi ulug hiyag utuk 
latfag. 
3Hiyag utuk lit, ”Haren nit ninindi nenehiyehap neneptuk lit Paulus 
Yerusalem wamag ulug wol tuhun,” ulug heng tibag. Heng tibag ane ari 
unundaman Paulus funggalma waharukmu kahaluhukteg wabuhuk peruk 
lit heng tibag. 
4Heng tibagma Festus inowen, ”Paulus o Kaisarea penjara weregma an oho 
tuma we tot welaruhukteg suhuloho o Kaisarea lahuk peruk lahi,” ibag. 
5”Hit hiniknisi aren tirisi ane onoluk inap arimano an men o Kaisarea 
lahukteg at iline siyag ane tirisiyon wereg halug fag toho hiyag nisahuben 
ambiyeg lahuk,” ibag. 
6Ari ibareg hun Festus ino hup likinenam ano numenam ano o Yerusalem 
welatfareg suhuloho o Kaisarea watfag. Watfareg likiyamon, ”Nenele 
sahaltulteg unggum kong timinen Paulus hondohik lalihip,” ulug otsi hiyag 
isibag. 
7Paulus it palu roho wereg ambeg hondoholug watfagma Yahudi inap 
Yerusalemen watfahon arimano at walinggoho in atfareg enele anggolo 
uruk lit siyag ane ari-ari tirisi ulug un ane anggolo ubam lombog turuk 
latfag angge famen aren alem tu tirisi ulug fag toho uk fug teg latfag. 
8Ari uk fug teg latfagma Paulusen ninggareg fahet nele imin ulug in atfareg 
ele uruk lit, ”Anden Musa wene fahet oho Allah ibam fahet oho Kaisar ubam 
oho siyag ane tot tirikik fug angge famen hiren un ane nubam lombohap 
naptuk lahep,” ibag. 
9Ari ibagma Festus inowen Yahudi inap inindi enehiyehap enepmin ulug 
Paulus kapal haruk lit, ”Unggum aru o Yerusalemen kong tuhuken fano 
lahuk peruk lahen?” ulug kapal hibag. 
10Kapal hibagma Paulusen, ”An welahi ambeg tuma oho Kaisaren unggum 
kong turuk ambeg welahireg tuman oho unggum kong tuk teg. Anden 

Yahudi inap unubam siyag ane tor angge oho tirikik fuhon ari hat tem toho 
holuk teg. 
11Anden we tem toho siyag ane tirikik halug siyag ane tirikikon hikit toho 
nuwabuhupmu fano war aruhuk. Alem nubam emberukon si ane uruk lit un 
ane nubam lombog turuk halug ap misihen oho ap inindi enehiyehap 
enepmin ulug it aruma ininggikmu numbahuk fug teg. Haren Yerusalem 
lamisi peruk lahen halug an ketiya Kaisar ambeg lamin,” ibag. 
12Ari ibagma Festus inowen otsi unggum kong turuk inap men enele 
sahalfareg, ”Kaisar ambeg lamin ehenma ambeg lahun,” ibag. 

Festus men Agripa men enele sahalfag ane 

13Hup piren hinahan welatfagma ap suwon Agripa men uhe Bernike men 
itano Kaisarea hun Festus hi rul ulug watfag. 
14It itano watfareg weregman Festus inowen Paulus ubam unggum 
imbibahon fahet hiyag isaruk lit, ”Feliks ino ibam laruk lit ap hele warehon 
eke embeselug larisiyon tuma wereg. 
15An Yerusalem larikikmu imam onowesi men Yahudi inap iniknisi menen 
alem siyag ane tirisiyon hiyag nutusareg pinggi ware fesuhun ulug heng 
naptusa. 
16Heng naptusama anden hiyag isaruk lit, ’Ap winonen ap eke fam unggum 
ubam emberuk halug alem yami ruruk lit siyag ane turuk ahun ino kapal ha 
fug anggeyen nit Roma ninaben unggum kong tuk fug teg lahe. At siyag ane 
turuk ahun ino kapal harukmu inggareg fahet hebeloho uk fug angge 
weregma ap winon enehiyehap enebul ulug ware fisiyek uk fug teg lahe,’ 
irikik. 
17Ari ulug hiyag isarikikmu it men ambiyeg tuma waharukukteg noholug 
likiyamon nenele sahaltul ulug at ino hondohik aliyek irikik. 
18Ubam alem emberusa inap walinggoho wereg latuson arimanowen aren 
siyag ane tirisiyon fahet fag toho ulusa perikik angge famen ap misihen oho 
aren siyag ane tirisi ulug fag toho urusa fug. 

19Fag toho urusa fug anggeyen we it enewene fahet eneg enele sahaltuk lit 
ap misig tam war atfahon unuk Yesus fahet Paulusen At tem toho oluk 
atfareg wereg ulug hiyag isarisi ane fahet suwahal urusa. 
20Suwahal uruk latusama alem ari nangginoho kong tuhuk ulug nindi 
nonghong uruken o Yerusalemen alem ari kong tuhuben lahun ulug kapal 
harikik. 
21Kapal harikikmu Paulusen Kaisar ambeg lahuk irisireg Kaisaren alem kong 
tuhuwen nangno ruruk lit penjara welaruhuk irisi. Ari irisimu anden Kaisar 
ambeg monde fuhuk ulug penjara foroho lit welahi,” ibag. 
22Ari ibagma Agripa inowen Festus fam, ”Anden oho ap ino inggarehen ele 
urukmu hol hele peruk lahi,” il larikim Festus inowen, ”Sono at ele 
holuhun,” ibag. 

Agripa weregma Paulus hondoholug libag ane 

23Ari ibagma noholug likiyamon Agripa men uhe Bernike men lul ulug 
eneliliyangge ap suwonen lahaptuk angge lahapfareg 
enemingminganggeyen hondog eneplug unggum kong turuk ibam ino 
kurukmu sehen seneg inap onowesi men o pumbuk ino wereg inap iniknisi 
men obog toho kibagma Festus inowen Paulus hondohik aliyek ulug ap 
monde fibag. 
24Paulus hondoholug watfagma Festus inowen ele uruk lit, ”Agripa nikni 
men hit obog toho tuma kik wahebon men nori! Yahudi inap obog toho 
arimano Yerusalem werehon men tuma werehon menen hun tu fahet enele 
anggolo sahaltuk lit abug uruk ahun ino tu wereg, yet hemek. Yahudi inap 
an nambeg waharusareg ngik-ngog turuk lit hun aru abi roho welaruhu 
fuhen folo-folo il hiraho fisiyek uruk latusa. 
25Ari uruk latusa angge famen alem ubam embelug il hiraho fusuk ane eleg 
latisimu at inggarehen Kaisar ambeg lahuk irisimu anden Kaisar ambeg 
lahun ulug nele emberikik. 

26Nele emberikik angge famen aren siyag ane tirisiyon Kaisaren kim hahu 
ulug suwesingga haharoho umbukon alem eleg latisi. Eleg latisimu hit obog 
toho hinil fam, hat nikni Agripa oho halukema at ino hondoko imbik 
wahimu hiren kapal halihipmu aren siyag ane tirisiyon alem wereg halug 
suwesingga Kaisar fahet haharoho umbuhuk. 
27Ap eke siyag ane tirisi fuhon unggum ubam eleg angge famen hele waroho 
werehon saplangge Kaisar ambeg monde fuk fug teg peruk lahi,” ulug hiyag 
isibag. 

Kisah Rasul-Rasul 26 

Agripa alukeman Paulusen inggareg fahet ibag ane 

1Ari ulug hiyag isibagma Agripa inowen Paulus fam, ”Hat hinggarehen 
turuk lahen ane fahet in,” ibagma Paulus inowen henele ulug inggik kaya 
ribareg ele uruk lit, 
2”Agripa nikni, Yahudi inaben un ane nubam lombog turuson fahet yoho 
hat holohotman fag toho iminon fahet nahiyeg toho welahi. 
3Yahudi inap ikni umban turuk latfag ane men iren ketiya turuk ane men 
hat holuk teg lahenma anden hiyag hitminon haren fano roho holeg 
latmihinen heng haptuk lahi. 
4 Atam oho nori sehelimu o Yerusalem welatikikmu an kabinimuwen angge 
ak teberikikteg turuk latikik ane Yahudi inap obog tohowen niyarusa. 
5Nunggul unuk Farisi wereg lit nenewene tam haharoho imbibahon fahet 
angginon ha rulug laruk latikikmu it obog toho yet niyarusa angge re inindi 
fano wenggel haruk lit hahen tem toho uruk ulug hiyag hetlep. 
6Allah niniknisi unumbusagsi unubam sali ibahon hikir amag ulug nangno 
ruruk latikik ane fahet unggum nubam emberusama tuma unduhuk lahi. 
7Allahn sali ibahon hikir amag ulug nonori nununggul unuk nisanggowen 
welaheyon arimano oho likiya hupmu Allah ubam fuki roho wenggel haruk 

lit nangno ruruk. Nikni Agripa, nangno ruruk lahiyon aru fahet Yahudi 
inaben alem nubam emberusa. 
8Nungge fahet Allahn ap war atukon onolukap enebuhu urukon fahet si ane 
peruk lahep? 
9 Hiren peruk lahep hag toho anden oho ari peruk lit Yesus Nazaret ahun 
ino unuk nine roho elehap tuhuk peruk latikik. 
10Ihi ane ari o Yerusalemen oho turuk latikik. Imam onowesi arimanowen 
ari turuk laruhun ulug hiyag nutusama wene holtuk inap anggolo ininggik 
hele waroho penjara fam kilap eneptuk lit pinggi war atukon fahet oho fano 
war amag peruk latikik. 
11Wene uruk ibamen unusuruk lit wene fahet sokowa fisiyek ulug enele ying 
eneptuk latikik. Nolok anggolo haruk lit o pumbuk wina ke larukon oho 
unusimin ulug mug eneplug laruk latikik.” 

An Yesusen wol naptisi ulug Paulusen hiyag isibag ane 
(Kis 9:1-19, 22:6-16) 

12 ”Ari turuk latikikmu imam onowesi ap suwon arimanowen o Damsyik 
lahunteg ari-ari turuk laruhun ulug hiyag nutuk lit komo naptusama o ino 
lamin ulug laruk latikik. 
13Nikni Agripa, kema larukmen o unukoho pul famen asinandi humon 
poholman nubam wambik waharisi. Asinandi ino mo il hag toho fug, il 
ineyon an men nori ambiyeg larukukon arimano men nenebene yatuk latisi. 
14Yatuk latisimu nit obog toho kinangma ying arik wamburuk lit anden hol 
harukmen Ibrani enele roho hiyag nutuk lit, ’Saulus, Saulus, nungge fahet 
An nuwatmin ulug mug naplug waharuk lahen?’ irisireg hiyag nutuk lit, 
’Lag ulug wanggun ambiyang morog tohon fam tung hiyahupmu hahap 
altowen nirim ulug miyaloho hik isa fug teg laruhun,’ urukon holtikik. 
15Hol harikikteg anden te, ’Nowe, Hat san uruk lahen?’ il larikim, ’An Yesus 
haren nuwatmin ulug mug naplug wahenon inowen uruk lahi. 

16Ketiya in atug welamin. Hat an namingmingangge wereg lit ketiya yet 
neyehenon oho fobik Anden hat hubam unug hahukon oho ap hiyag isaruk 
laruhunen Anden unduhuk hubahaminen hiline inam ahi. 
17Anden ap inibam o pumbuk kema-kema mon habuhukmu hele ying 
haptuk lit huwatukmu Anden windat haptuk laruhuk. 
18It ap arimano inil hupnihon fenggen atuk lit hik teg ambeg embeselug 
suhuloho seleg tegma waharuk lit Iblis inggik kobog isalug Allah weregma 
wamuhuben mon haptuk lahi. Ap fano amuhubon fahet tug toho foroho 
lahiyon it ininggikmu umbuhuken iren inindimu tem toho nubam wenggel 
haruk lamuhupmu siyag ane iren turukon Anden nambolma umbusuhuk,’ 
ari ulug hiyag nitisi. 
19Nikni Agripa, poholman nubam atisi ane ari misihim oho nirim ulug ele 
sobir isa fug anggeyen likiya hupmu nasukun fano roho holtuk lahi. 
20O Damsyiken ak teberikikteg o Yerusalem inap men Yudea kinangma 
werehon men Yahudi inap oho Allah unuk enepeleg inap oho wene hiyag 
isaruk lit siyag ane turuk lahebon embeselug Allah ubam hinindi wenggel 
haruk lit fano ane Allahn peruk ane hikir oho eneg turuk lamuhup ulug 
hiyag isaruk latikik. 
21Hiyag isaruk latikik ane fahet Yahudi inaben Allah ibamen an sen 
naptusareg nuwabul ulug turuk latusa. 
22Ari turuk latusa angge famen Allahn let naptisimu ketiya noluk wereg lit 
ap suwon toron obog toho wene hiyag isaruk lahi. Wene uruk lahiyon ari 
un ane uruk lahi fug, atam wene hiyag isaruk latfag inap men Musa menen 
haharoho imbibahon hikit toho hiyag isaruk lahi. 
23Wene hiyag isaruk lahiyon ari Mesias ino aben wabuhupmu Allah ap 
warehon wereg ambehen At atam olukap tuhumu ap aruma werehon oho o 
pumbuk winon oho iral seleg fanowon unubam aruhu ulug Allah tam ari 
pibag ulug hiyag isaruk lahi,” ibag. 

Agripa fam tem toho peruk lamin ulug komo ribag 

24Paulusen ari-ari turuk latikik ulug obog toho hiyag isibagma Festus 
inowen ele ine roho uruk lit, ”Paulus, hat nenek turuk lit uruk lahen. Mun 
ane man ane noluk teg ulug alem yami ruruk lahenon ariyen nenek turuk 
lahen,” ibag. 
25Ari ibagma Paulusen te, ”Festus, hat fano hahun hiline nenek turuk lit 
uruk lahi fug. Anden uruk lahi ane fuki roho wenggel haruk lit pikir ane 
eneg uruk lahi. 
26Ap suwon Agripa aru oho alem anden uruk lahi ane fahet indi anggat 
tehen seleg toho uruk lahi. Hirahoman hirako turusa ane fahet uruk lahi 
fug, ap misig oho holtisi fuhon wereg eleg peruk lahi. 
27Nikni Agripa, Allah amingmingangge nabi atam welatfahonen hiyag 
isaruk latfag ane hindimu tem toho wenggel haruk lahen? Tem toho 
wenggel haruk lahen peruk lahi,” il larikim 
28Agripa inowen, ”Haren uruk lahen ane tot sebe roho elenma tem toho 
peruk lit wene holtuk ahun hag toho welale peruk lahi,” ibag. 
29Ari ibagma Paulusen, ”Anden Allah fam sembahyang uruk lit tot 
welamuhukteg ano amusun toho welamuhukteg ano we hat eneg fug, it 
obog toho tuma wereg lit nele holeheson oho inindi fano aruhumu an hag 
amuhuben Allah fam sembahyang uruk lahi. Hininggik eneg te an hag toho 
hele wat henebuhup fug peruk lahi,” ibag. 
30Paulusen ari ulug hiyag isibagma ap suwon Agripa men kinang seneg ahun 
Festus men hiyap Bernike men ap obog toho it men horiyeg latfahon 
arimano oho in atfareg 
31wilip atuk lit it-it enele sahaltil laruk lit, ”Ap ari siyag ane tirisiyon hikit 
toho penjara kilaptuk lit pinggi ware fusuk hahon te alem eleg laha,” il laruk 
latfag. 
32Il laruk latfagma Agripa inowen Festus fam hiyag utuk lit, ”Inggarehen 
Kaisar ambeg lahuk elep fugmu hahen penjaran hele loloho wili fisila,” ibag. 

Kisah Rasul-Rasul 27 

Paulus inggik hele warehon walug ik ahum keyen Roma fil libag ane 

1Hit Italia lahup ibagma Paulus men ap winon ininggik hele waroho wereg 
latfahon arimano men haren hondog eneplug lahun ulug sehen seneg ahun 
onowe misig Kaisar amingmingangge unuk Yulius ino hiyag itfag. 
2Hiyag itfagma kou misig Adramitiumen watfahon ino o pumbuk obog toho 
Asia kinang fam wirihon arimano fene eke kil eke kil lamin ulug turuk 
latfahon ino fam kuruk uwareg luwag. Hun Aristarkhus Makedonia ahun 
ibam Tesalonika watfahon ino men ambiyeg luwag. 
3Noholug likiyamon o Sidon kuruk uwag. Yuliusen Paulus indi hibareg, ”Hat 
sehet teg lahen angge og humusan hori pen isa lamihin,” ulug hiyag itfag. 
4O ino embeselug ik ahum keyen larukmen homhomo neneluke fil 
waharuken Siprus kinang inowen mapmu regma aluke ke laruk latuk uwag. 
5Siprus kinang ino ik ahum pali keyen tulug Kilikia aluke keyen tulug 
Pamfilia aluke keyen laruk lit o pumbuk Mira Likia kinang werehon fam 
kuruk uwag. 
6O inowen sehen seneg inap onowe nit hondog nenepfag ahun inowen kou 
eke o Aleksandrian watfareg Italia lamin ulug turukmu hiyahibag. 
Hiyahibareg nit kou ino fam hondoko kilap nenepfag. 
7Kilap nenepfagma ik ahum keyen larukmen homhomo kou unggul filen 
waharuk lit ambol fil mon isa laruken folo-folo la fug tehen hup piren 
hinahan kou fam nohil laruk latuk uwareg o Knidus horogma luwag. 
Homhomowen unusuk hag ane turuken Kreta kinang aluke keyen lahuk 
ulug Salmone ambiyang pisan isalug laruk latuk uwag. 
8Nunusuk hag ane turuken Kreta kinang aluke ke orog-orog laruk lit kou 
winon imbik laruk ambeg unuk te ”Inditmu Fanoma,” o pumbuk Lasea 
horogma luwag. 

9Ari til larukmen amusun atfagma Yahudi inap hiyang welatfahon sali obog 
atfagma siyelu waharuk li horog atfareg ik ahum keyen laruk ane la fug teg 
latfag. La fug teg latfagma Paulusen hiyag isaruk lit, 
10”Nori, niren lul pehe angge famen siyeluwen kou ino halog turuk lit sum 
angge anggolo kilaptuson linggik-longgo uruk lit nenebe war amuhuk tohon 
pok amulteg welamul peruk lit yet haruk lahi,” ibag. 
11Paulusen ari ulug hiyag isibag angge famen sehen seneg inap onowe 
inowen kou waruk ahun men ngi ahun men enele holtuk lit Paulusen hiyag 
isibag ane apmaya fisibag. 
12Inditmu kou kuruk ambeg ino sun li waharukmu amusun toho welam fug 
tehen ap kou fam welatfahon winon anggolo arimanowen, ”Sun waharuk 
halug o Feniks lahukteg welamuhuken wal hul,” eneg uruk latfag. O Feniks 
ino Kreta angginang fam weregma kou kuruk ambeg inditmu ino ik ambut 
fil men mo wamburuk fil men eneg seleg teg latfag. 
13Weregman ik ambut filen homhomo waharuk latfagma iren te ketiya o 
Feniks la hag teg peruk lit helep simbuk angginon hag angge kou seneg 
latmisi ulug ik ahummu pilapfahon ino lisoho kou fam kilapfareg ik ayeg 
hop-hop laruk latfag. 

Siyeluwen kou miyalfag ane 

14Tot larukmen siyelu humon Kreta kinang filen waharuk lit fu ruruk latfag. 
Siyelu ino yali filen ine roho waharuk latfag. 
15Siyelu inowen kou ino ha rulug laruk latfagma hebeloho kou unggul siyelu 
waharuk fil ino haluk fug teg latfagma haltuk ane embeseruk uwareg 
weregman siyelu inowen kou sungguk toho ha neneplug libag. 
16Ha neneplug larukmen ik anggen toron misig unuk Kauda ino alukema ha 
roho nunumbahik libagma lisag anggolo roho kou toron lisuruk uwareg kou 
suwon elma kumbi fam ililoho kilabik waharuk uwag. 
17Kou toron ino kilabik watfagma kou ino iken halog tuhu rohon ulug hele 
kumbi ineyon fam kalkal tibag. Kalkal tibareg siyeluwen Sirtis inditmu 

nunumbahik lamisi ulug sum kou fam ililig latfahon arimano fam siyelu 
kuhu rohon ulug loloho kou elma kilapfagman kou ino mase ruruk latfag. 
18Noholug likiyamon siyelu ino ambi ane eneg turuk lit nunusuk hag ane 
turuken sum angge kou elma kilapfag angge arimano ik ahummu hik 
isibagma linggik-longgo ibag. 
19Noholug o hinahaneg angge kou witukon angginen kou famen ininggareg 
ininggiken hik isibag. 
20Hik isibareg weregman unukoho mo wam fug angge hubanggo suhal 
hutuk tuk fug angge hinan hililip tegma siyelu fu rurukmu obog toho war 
amuhuk pibag. 
21Indam angge suburu na fug angge hinik wereg lit war amuhuk pibagma 
Paulus it sehelimu in atfareg ele uruk lit, ”Nori, anden o Kreta pok amul 
irikik ane hit holtepman hahen nit nenebe fano wereg lit nenenggengge 
aruma oho hik isila fug. 
22Ketiya siyag toho welahe angge famen hinindi yuwag toho welamek ulug 
komo henepmin. Nit aruma welaheyon misig oho war aruhu fug, we kou 
amu eneg siyag aruhu. 
23An Allah amingmingangge roho wereg lit Nikni ngi reg lahiyon ino ubam 
sembahyang urukmu Aren hubanggo malaikat misig monde fehekma 
niraham unduhuk lit 
24ele nubam uruk lit, ’Paulus nare, Kaisar ambeg lahunen hat hakol toho 
welam fug. Allahn hat indi hasug lit weregma ap hat nim kou elma 
welahebon aruma misig oho war amuhup fug,’ ehek. 
25Nori, ari fahet hinindi yuwag toho welamek. An hiyag nerehek ane ari 
ulug hiyag hisihiyon ari obog toho teko lahuwen Allah fam nindi wenggel 
haruk lahi. 
26Kou tuwen nit ha neneplug ik anggen misig fam nunumbahik lahu,” ulug 
hiyag isibag. 

Kou yinggi fam tung toho halog tibag ane 

27Ik Adria ahum ke mase ril larukmen hup nunggul hiriken atfag. Hup 
humanoho atfagma kou waruk inap arimanowen ketiya kinang ilahe horog 
toho welahe pibag. 
28Ari pibareg hele wirimangge ino ik ahummu pilapfagma tung tibagma kim 
harukmen ik ahum yat teg lit wirimangge ino hili likin fumahen 20 fam 
atfag. Nin tot libareg wirimangge ino pilaptukmen hili nuwal fumahen fam 
atfag. 
29Nin larukmen helep fam tung turuk lit kou aru arap tuhu rohon ulug helep 
simbuk angginon hahon uhan itano hele kumbi ililoho kou olombik filen ik 
ahummu pilapfareg wereg lit folo-folo sakan tukag peruk latfag. 
30Ari peruk lit welatfareg kou waruk inap arimanowen kou embeselug hirag-
hirag lul peruk lit enele si ane uruk lit helep simbuk eke kou unggul filen 
pilabul ibareg kou toron ino pilabul ulug turuk latfag. 
31Ari turukmu Paulusen yer isibareg sehen seneg inap onowe men otsi men 
hiyag isaruk lit, ”Kou waruk inap aruma kou embeselug lalusa halug hit 
obog toho honoluk welam fug teg,” ibagma 
32sehen seneg inap arimanowen kumbi kou toron ilili fibahon ino kong 
tibisibagma kou ino iken hilalug libag. 
33Sakan tik ohoma Paulusen suburu nalihip ulug hiyag isaruk lit, ”Nori, 
siyelu eleg atmisi ulug nangno ruruk lit weregman eneg hup nunggul 
hirikenam suburu hinik welatikip. 
34Fano honoluk welamuhuben hit suburu tam nalihip. Hit aruma welahebon 
obog toho honoruk hununggulmu wilibihon misig oho heneko wambimisi 
fug,” ulug hiyag isibag. 
35Ari ibareg suburu wibareg seneg lit it iniline Allah fam sembahyang ibareg 
kuroho og isibareg naruk latfag. 
36Kuroho naruk latfagma ap arimano oho inindi yuwag atfareg suburu naruk 
latfag. 

37Nit obog toho kou elma welatuk uwahon arimano nenebe teng-teng angge 
276 welatuk uwag. 
38It obog toho suburu nibareg enehummu atfagma kou se amag ulug roti 
anggen sum fam fani roho kilapfahon arimano ik ahum ke hik isibag. 
39Sakan tibagma huhelma indit teg ambeg ik ayegma tonggo reg ambeg 
fanoma yet hibag. Yet hibag ambeg ino enepeleg teg latfag angge famen 
indit teg ambeg ari kou imbik lul ulug enele ibag. 
40Helep simbuk ik ahummu pilaptuk angge ino kumbi kong toho helebet ik 
ahummu imbisibareg kou hebeltuk angge ino kani hul ulug hele lole fibareg 
sum homhomo fu ruruk lit kou walug laruk angge ino kou ik ilanma walug 
lawag ulug ilili fibag. 
41Larukmu ik yinggi ik ahumen mapmu reg latfahon ino fam kik turuk lit 
kou ino unggul fil yinggi palimu fano weregma olombik fil ik haglabut 
waharuk lit halog tibag. 
42Halog tibagma sehen seneg inap arimanowen ap hele waroho fer enesug 
laheyon ik ahum keyen laruk lit longgo uk nowen unusul peruk latfag. 
43Peruk latfagma sehen seneg inap onowe inowen Paulus oluk welaruhu 
undaman peruk lit, ”Unusuk fug,” il laruk lit, ”Ap ik hurug onoluk toho 
larukon halug ik ahummu hik toho wambulusareg ilanma lalusa. 
44Ik hurug laruk ane enepelehon halug kou halog toho lin ehekon aruma 
walusareg seneko fobik onombolim lalusa,” ulug hiyag isibagma it obog 
toho misig oho iken unusibag fugmu ik ilanma libag. 

Kisah Rasul-Rasul 28 

Paulus Malta kinangma welatfag ane 

1Iken nunusibag fugmu ik ilanma luwareg weregman aben Malta kinangma 
wahep ulug hiyag nisibagma nonoluk atfag. 
2Malta inap welatfahon arimanowen nit fahet inindi nenesug lit let 
neneptuk latfag. Osit naruk lit sunen hambuk uruk uwagma ap arimanowen 

indok humon munggalfareg yet ta maniyek ulug nit obog toho wol 
nenepfag. 
3Wol nenepfagma Paulusen esele wiroho wibareg indok yalfagma indok 
oloken pisanggo eke wilip atfareg Paulus inggikmu saluk teg lit welatfag. 
4Inggikmu saluk teg lit weregma Malta inaben yet hibareg, ”Ap tu iken 
warehek fug angge famen pisanggowen warehekma oluk am fug tehen ap 
eke indam watisi lit teg. Ketiya ahime wahareg wat taruk,” ulug it-it enele 
sahaltuk latfag. 
5Sahaltuk latfagma Paulusen pisanggo ino inggikmuwen teloho indokma hik 
isibareg welatfag. 
6Ap arimanowen fitmisireg waroho kinangma ying atmisi ulug amusun toho 
kim haruk lit weregman at fano unduhuk latfag. Fano unduhuk latfagma ap 
arimanowen ap tu kinangmon fug, poholmon wambik wahareg wereg peruk 
latfag. 
7Malta kinang welatuk uwag ambeg horogma kinang ino seneg ahun ap 
suwon eke ibam wirig latfag. Ap suwon unuk Publius inowen nit ibam 
hondoko kilap nenepfagma at nim weregma hup hinahan atfag. 
8Weregma Publius ino ikni ouk anggolo waruk lit ebe inahan turuk lit hasu 
ruruk lit olma yinggig latfag. Yinggig latfagma Paulus kibareg unggulmu 
inggik imbibareg sembahyang uruk lit hihitfag. 
9Hihitfagma Malta kinangma welatfag inap ouk warukon Paulus ambeg 
waharukmu hihir eneptuk latfag. 
10Hihir eneptuk latfagma enehiyeg anggolo roho wereg lit hi neneptuk 
latfagma nit lul ulug turukmen mun angge man angge og nisibareg hi 
nenepfag. 

Paulus o Roma libag ane 

11Pikalem hinahan o Malta welatuk uwareg kou o Aleksandrian watfahon 
misig fam kuruk uwag. Kou ino mo heriyegma siyelu waharuk li werehen 

Malta kinang fam inditmu ino watfareg welatfag. Enehangge kou ino fam 
piren umalik ununuk Dioskuri lombog teg latfag. 
12Kou ino fam luwareg Sirakusa luwareg hup hinahan welatuk uwag. 
13O inowen tulug ik ayeg keyen hop-hop laruk lit Regium luwag. O ino 
noholug likiyamon larukmen homhomo kou olombik filen miyal nenebil 
laruk latfareg nininggik pireneg angge o Putioli luwag. 
14O ino larukmen Allah wene holtuk inap enembeg luwagma iren nit men 
ambiyeg welamul ulug alele og nenepfagma hup sabirenam welatuk uwareg 
o Roma luwag. 
15Kema larukmen o Roma wene holtuk inap welatfahon arimanowen nit 
waharuk urukmu hol hibareg kema hondog nenebik lul ulug o Forum Apius 
men o Tres Taberne men nonolohotma waharuk latfag. It waharukmu 
Paulusen yer isibareg Allah fam Nikni ulug sembahyang ibareg indi se roho 
welatfag. 
16Luwagma Paulus penjara kilabuk fug angge o eke fam hamu welatmihin 
ulug hiyag itfagma sehen seneg ahun misig at foroho lit welatfag. 

Yahudi inap o Roma welatfahon unubam Paulusen ele ibag ane 

17Inggik hinahanam welatfareg Yahudi inap onowesi unubam nele imin ulug 
Paulusen wol enepfagma watfareg weregma ele hiyag isaruk lit, ”Nori, 
anden Yahudi inap fam siyag ane turuk lit nikni umban ibag ane oho 
apmayap tirikik fug angge famen o Yerusalemen hele wat naptusareg o 
Roma inap ininggikmu numbaharusa. 
18An fahet alem yami rurusareg alem nubam embelug nuwabuk hahon eleg 
latisimu inggik hele loloho wili fusul urusa. 
19Ari urusa angge famen Yahudi inaben inggik hele loloho wilibuk fug 
urusama anden Kaisar ambeg lahukteg nele uhuk irikik. Irikik ane ari 
Yahudi inap siyahap enepmin ulug irikik fug. 

20Ari fahet hit yet hisaminteg hunubam nele imin ulug wol henebihi. Israel 
inaben nangno rurukon ino fahet an ninggik hele wareg lahiyon tu niyaruk 
lahep,” ulug hiyag isibag. 
21Hiyag isibagma iren at ubam enele uruk lit, ”Nit nonori Yudea werehonen 
suwesingga hat fahet emberuson nit nenembeg waharisi fug. Nonori winon 
oho nit nenembeg waharusa fureg haren siyag ane tirikinon fahet oho alem 
hiyag nisarusa fug. 
22Haren peruk lahenon ari niren holuhuken misihim hiyag nisahun. Wene 
tu fahet ap kema-kema werehonen ninirim urukon holtukuk,” ibag. 
23Ari ibareg misihim nenele uhuken palu amuhuk ulug Paulus fam sali ibag. 
Sali ibag sambil ino hikir atfagma ap anggolo Paulus wereg ambeg palu arik 
watfag. Palu arik watfagma Allah ap obog toho Inikni aruhuwon fahet seleg 
toho hiyag isaruk latfag. Musa men atam wene hiyag isaruk latfag inaben 
haharoho imbibag ane ari Yesus fahet haharoho imbibag ulug seleg toho 
hiyag isaruk latfag. Mo lahik waharukmu ak tibareg wene hiyag isarukmen 
hupmu atfag. 
24Wene hiyag isarukmu holfag inap arimano winonen tem toho hiyag 
nesehek perukmen winonen te si ane hiyag nesehek peruk latfareg ap 
arimano wilip atuk lit 
25enele eke hag eke hag sahaltil laruk latfag. Enele sahaltil wilip atikim 
Paulusen, ”Anden nele misig iminon tu fuki roho holeg lamok. Allah hime 
fanowon inowen Yesaya hiyag utukmu tem toho niniknisi unumba fahet 
haharoho imbibag. 
26 ’Hinisanggo fam holuhup angge famen hinindimu honoluk aruhu fug, 
hinil fam hahup angge famen fuki roho hahup fug ulug hiyag isamihinen ap 
aruma enembeg lamihin. 
27It inil fam yet hahup tohon ulug inil hupni feserikik, inisanggo fam hol 
hahup tohon ulug inisanggo lare feserikik. Inindi fam wenggel hahup tohon 
ulug inindi sohuwa feserikik. An nambeg wamuhupteg hihit nenebin uhup 

tohon ulug Anden tebeserikik,’ ulug Yesayan ari tem toho haharoho 
imbibag. 
28Allahn ap fanowap enebuhu ane tu o pumbuk winon Allah unuk enepeleg 
inap hiyag isahupmu iren holuhupteg tem toho peruk lamuhuben ihi ane 
ari honoluk toho welamek,” ulug Paulusen hiyag isibag. 
29Hiyag isibagma Yahudi inap watfahon arimano laruk lit it-it umung-
umung atuk lit enele sahaltil laruk latfag. 

Paulusen o Roma wene hiyag isibag ane 

30Libagma Paulus ino o onggo palfag ibam ino weregman mo piren atfagma 
ap ambeg watfahon obog toho hondoko ibam kilap eneptuk latfag. 
31Kilap eneptuk latfagma ap arimano Paulus ambeg la fug ulug alele og 
eneptuk inap elegma wene hiyag isaruk lit, ”Ninikni Allah ap obog toho 
Inikni wereg,” ulug, ”Yesus Kristus Nonowe wereg,” ulug akol eleg toho 
wereg lit ambong se roho wene hiyag isaruk latfag. 

Roma 

Roma 1 

Paulusen Roma inap hi enepfag ane 

1An Paulus Yesus Kristus amingmingangge welahiyon ino Allahn hat mon 
haptuk laruhuk ulug mumal naptisi. Mumal naptisireg wene hiyag isaruk 
laruhun ulug unduhuk nubaharisiyon inowen suwesingga tu emberuk lahi. 
2Allahn atam wene hiyag isaruk latfag inap arimano hiyag isaruk lit wene 
tu inam aruhu ulug unubam sali ibag ane fahet iren haharoho imbibag. 
3Haharoho imbibahon ari At amloho fahet imbibag. At amloho ino 
kinangman Dauren ondohowonen endetfag ulug aben peruk angge famen 
4Allah inggarehen peruk ane namloho aru Anden indag tarikik peruk. 
Allahn Yesus ap warehon wereg ambehen olukap tibareg unduhuk fibagma 
Yesus Kristus ino nit Nonowe atfag. 
5At amloho inowen turuk latisi ane ariyen nit ninineyap neneptisireg wene 
enepeleg inap enembeg lahupteg wene hiyag isahupmu An nunuk fam 
wenggel haruk lit An napma welamuhup ulug mon neneptisi. 
6Hir oho wene henepeleg hinap welatikip angge famen Yesus Kristus 
amingmingangge atikip. 
7Hit obog toho o Roma welahebon Allahn indi henesug lit wol heneptisireg 
mumal heneptisiyon arimano fahet suwesingga tu emberuk lahi. Ninikni 
Allah, Nonowe Yesus Kristus menen unubabut fano reg lit hit hinindi 
yuwahap heneptuk lamuhup ulug sembahyang uruk lahi. 

Paulusen Roma inap fahet sembahyang ibag ane 

8Hiren Allah fam tem toho hinindi wenggel haruk lahebon fahet o pumbuk 
kema-kema werehonen holtusama tam iminon anden Yesus Kristus unuk 
fam Allah Nikni uruk lit hit fahet sembahyang uruk lahi. 
9Likiya hupmu hit fahet sembahyang uruk lahiyon Allahn oho yet niyaruk 
lit oluk teg. Allah amingmingangge roho wereg lit amlohowen turuk latfag 
awene ino nahiyeg toho hiyag isaruk lahi. 

10Allahn fano puhureg lamihin uhu sambil misihim hit pen hisa waruhuk 
ulug Allah fam heng turuk lahi. 
11Anden wene fanowon og hisaruk lit hinindi wirikap henebuhuken pen hisa 
waruhuk peruk lahi. 
12An oho hir oho Allah fam ninindi fano roho wenggel haruk lit welaheyon 
ariyen hit men ambiyeg mangno amuhukteg an nindi oho yuwag aruhu. 
13 Nori, anden indam angge hit henembeg waruhuk ulug misihim-misihim 
wenggel haruk latikik angge famen alem winon nubam atuk ane famen hit 
henembeg wam fug teg lahireg hit honoluk toho welamok. O pumbuk winon 
Yahudi inap eleg ambeg tirikik hag toho hit sehelimu anggen fanowon 
anden fok tuhukmu su aruhu ulug wenggel haruk latikik. 
14Yunani inap men Yunani inap fuhon men, alem onoluk inap men enepeleg 
inap men it arimano obog toho enengge anden paleg lahi. 
15Paleg lahi angge ari fahet hit Roma welahep hinap fahet oho wene hiyag 
hisa waruhuk peruk lahi. 

Allah wene aru ine werehon ibag ane 

16 Wene fanowon aru fahet ninggali ulug hirag atuk lahi fug. Ap sa at ubam 
wenggel haruk halug wene fanowon inowen eneg atam Yahudi inap 
fanowap enebuhureg fobik Yunani inap oho Allah ineyon inowen fanowap 
enebuhu. 
17Allah wene fanowon aru famen Allahn ap ili og eneptuk ane inam atisi. 
Allah ubam likiya hupmu inindi wenggel haruk inap arimano eneg Aren 
fano peruk lit ili og enebuhu. ”Ap indi pikit toho werehon ino Allah fam 
indimu wenggel haruk lit wereg ane ariyen oluk teg lit welaruhu,” ulug 
haharoho imbibahon aru ihi ane hikit toho imbibag. 

Aben siyag ane turukon fahet ibag ane 

18Ap kinangmonen Allah fahet ninirim peruk lit siyag ane turukon ari famen 
mondabi fanowon ino hondo rebeseruken Allah indimu olok harisi ane ari 
poholman ebenam atisi. 

19Ap kinangmonen Allah fahet onoluk am tehon ari Allah inggarehen 
inamap tibag ane ariyen onoluk teg lit wereg. 
20Allah ebe mondabi ine reg lit umbagpag turukon hirahoma weregma aben 
ha fug teg angge famen mun angge man angge kinangma werehon At 
inggiken wal tibareg seneg lit werehon ari famen inindi anggar atuk lit 
onoluk teg inaben nenepeleg ulug awiya wa fug teg. 
21Allah fahet onoluk teg angge famen At ubam Ninikni uruk lit wel turuk 
latusa fug. Amu angge fahet fano angge peruk lit inindi sohu roho wereg lit 
mondabi hik atisi. 
22Mun angge man angge fahet ninindi anggat teg lahe uruk angge famen 
enepelehen ket-ker ane turuk. 
23Allah mondabi fano werehon eleg am fuhon ino pilaptuk lit iren 
ubalmangge lahabul ulug ap kinangmon filik turukon men suwe men inggik 
uyug wereg angge men kinang ke hag til laruk angge men arimano fam 
Allah hag toho welaruhu ulug wirim turuk. 
24Ari turuk latusama ininggareg inindimuwen tul peruk ane ari turuk lamag 
ulug Allahn il embeserisimu ininggarehen enebe siyahap taruk latusa. 
25Allahn tem toho peruk ane apmayap turuk lit iren sibiling-sibiling ane 
urukon ino ubalmangge palimuwap turusa. Aren wal tibareg kinangma 
imbibahon arimano fam wel turuk lit wal tibag ahun ino enepeleg toho 
wereg lit inindi sohu-sohu ane turuk. Wal tibag ahun ino fam eneg wel 
turukmen mo ilig am wirig am turuk laruhu. Amin. 
26Ari turuk latusama Allahn it inindimu siyag ane tul perukon turuk lamag 
ulug Allahn il embeserisimu ap ininggali atuk ane turuk latusa. Turuk 
latusareg unuhesi arimanowen enehunsi men sebe roho nohoruk ane 
embeselug it hiyap-hiyap eneg labog-labog atuk lit sebe roho nohoruk 
latusa. 
27Ari hag toho enehunsiyen oho unuhesi men sebe roho nohoruk ane 
embeselug it ap eneg arimano pabi ruruk lit unuwali inahanen misigmu 

nohoruk lit labog-labog atuk latusa. Ari turuk latusa ane ari fam ayeg war 
atmisi ulug ininggareg siyahap taruk latusa. 
28Iren Allah fahet nonoluk teg lahe uruk angge famen At ubam wenggel 
haruk ane embeseruken unundaman siyag ane eneg wenggel haruk lit 
werehen Allahn siyag amag ulug il embeserisimu aben tuk fug teg ane eneg 
turuk latusa: 
29Siyag ane eke hag eke hag turukon, inindimu onolok harukon, enebuwap 
fahet eneg wenggel harukon, siyag ane eneg wenggeltukmen inindi filik 
turukon, ap enengge fahet nangge lalep perukon, ap pinggi unusurukon, 
onori men hili roho werehon, sibiling-sibiling ane urukon, enembilik fam 
fano ane uruk angge famen inindimuwen ap unusele perukon, onori enebug 
inisanggo kilabeg urukon, 
30un ane fahet onori unubam lombohap eneptukon, Allah siyag ulug abug 
urukon, olok ane turukon, hat hapeleg hahun urukon, ininggareg wel taruk 
lit hemetog til norukon, olok haruk ane fahet eneg inindi anggat tohon, ikni 
isinga enele holtuk elehon, 
31inindi ambolma werehon, ambilik piren tohon, ap indi enesug eleg angge 
irim toho werehon, ari turuk lit wereg inap arimano fahet uruk lahi. 
32Ari roho turuk inap Allahn unggum unubam emberuk lit pinggi unuselep 
ane ari it onoluk angge famen it ininggarehen siyag ane turuk lit ap winonen 
oho siyag ane turukmu yer isalug fano ane turuk lahep ulug winik-wonog 
uruk lit wereg. 

Roma 2 

Alem angginon Yahudi inap unubam werehon fahet ibag ane 

1 Nare, ap sa welahenonen hori winon fahet siyag ane ari-ari turuk lahep 
ulug enebug uruk lahen angge famen hinggareg hubam werehon seleg toho 
ha fug teg lahen. Hori winon unubam alem werehon kong turuk lahenon ari 
fam hinggareg hubam alem werehon oho kong turuk lahen. Hori winon 

unubam werehon kong turuk lahenon ari hag toho hinggareg hubam oho 
ambi rohon wereg. 
2Iren turuk ane ari Allahn fuki roho kim isaruk lit Aren alem kong tuhu ane 
ari nit nonoluk. 
3Nare, alem hubam wereg angge famen horiyen tohon fahet hil fano roho 
pen haruk lahenma Allahn unggum kong tuhu sambil ino nuwatmisi ulug 
longgo ihi ha reg peruk lahen? 
4Allahn indi imbik wamburuk lit yuwag toho ap indi enesug lit wereg angge 
re haren apmaya fesemin peruk lahen? Allah ap indi enesug lit werehon 
inowen haren siyag ane turuk lahenon umbusuhun ulug hiyag hutuk lit 
komo haptuk ane hat hapeleg? 
5Siyag ane embesemin puk fug angge hindi sohu roho welahenon ariyen 
Allah olokap turuk lit alem angginon hinggareg hubam umbat taruk 
lahenma Allahn unggum fano roho kong tuhu sambil ino olok ane inam 
aruhu. 
6Aben turuk ane hikit toho Aren ayeg ware fuhu. 
7Aben yet nisahupteg fano pukag ulug inindi imbik wamburuk lit siyag am 
fug angge fano roho welamuhuk ane yami ruruk inap arimano mondabi 
onoluk welamuhup ane hiyag isahu. 
8Ininggareg fahet eneg enesehet toho wenggel haruk lit pikir ane urukon 
holuk fug angge hare-hare ane fahet eneg wenggel harukmu Allahn indi isa 
fug angge olok hahureg unggum unubam umbuhu. 
9Ap obog toho arimanowen siyag ane eneg turuk lit werehen Allahn 
unusuruk lit uyuhen sobir isahu. Atam Yahudi inap fam ari roho tuhureg 
fobik oho Yunani inap fam tuhu. 
10Ap obog toho arimanowen fano ane eneg turuk lit werehen Allahn wel 
eneptuk lit enehiyehap enebuhureg lehoma umbusuhu. Atam Yahudi inap 
fam ari roho tuhureg fobik oho Yunani inap fam tuhu. 



3074 

 

 
ALLAH WENE 

© 2018, Indonesian Bible Society. 
 

 
 

 

11Allahn ap tu suwon, ap tu toron ulug onorohole kim isaruk eleg. 
Yahudi inap men Yunani inap men Allah olohotma wereg ane ambi roho wereg 

12Musa wene enepelehen siyag ane turuk latuson arimano Musa wene 
enepeleg toho weregman eneg siyag amuhup. Musa wene apma wereg lit 
siyag ane turuk latuson arimano Musa wene fam haharehon hikit toho 
unggum angginon unubam aruhu. 
13Musa wene hahareg lit werehon inisanggo fam eneg holtukon fahet Allahn 
fano peruk eleg. Musa wene haharoho werehon hikit toho ininggik fam 
turukon fahet eneg Allahn fano peruk. 
14Allah unuk enepeleg inap Musa wene ngi reg elehon arimanowen 
ininggareg inindiyen milal taruk lit Musa wene haharoho werehon hikit 
toho turuk halug it arimanowen Musa wene ngi reg eleg angge famen 
ininggareg inindiyen Musa wene apma kuruk. 
15Musa wene apma kurukon ariyen ninindimu hahareg lit wereg ulug 
inamap turukmu inindi wenggel haruk ane ari famen oho fag atuk. 
Unundaman wenggel haruk lit ininggarehen alem unubam umbat teheg 
along pal teheg turuk lit unundaman wenggel haruk. 
16Ap inindimu wenggeltuk ane hiraho lit werehon wene hiyag isaruk 
lahiyon hikit toho Allahn inamap tuhureg Yesus Kristus unuk fam unggum 
kong tuhu sambil ino anden uruk lahiyon aru seleg aruhu. 

Yahudi inap per enepfag ane 

17Nare, an Yahudi nahun Musa wene apma welahi uruk lit Allah amloho 
welahi ulug hinggareg wel taruk lahen. 
18Allahn peruk ane alem noluk teg lit Musa wene fam milal naptusama 
siyahon fanowon anden alem haloho emberuk lahi, 
19inil hupnihon ininggik seneko hondog eneptug laruk lahi, hik tegma 
werehon fahet iral hag toho wereg lit seleg og isaruk lahi, 

20enepeleg toho werehon inindi anggarap eneptuk lahi, sohu-sohu ane turuk 
inap milal eneptuk lahi, Musa wene fam haharoho werehon kim haruk lit 
mun ane man ane alem noluk teg lahi peruk lahen. 
21Ap winon fano milal eneptuk lahi uruk lahen angge famen nungge fahet 
hinggareg milal taruk lahen fug? ”Yoholiyangge wa fug,” ulug komo 
eneptuk lahen angge famen nungge fahet hinggarehen yoholiyangge waruk 
lahen? 
22”Ap unuhesi yarog ta fug,” ulug hori komo eneptuk lahen angge famen 
nungge fahet hinggarehen hiyap yarog taruk lahen? ”Usa ane siyag ulug 
nirim,” uruk lahen angge famen usa ibam wereg angge nungge fahet 
hinggareg hilaruk lahen? 
23Musa wene apma welahi uruk lahen angge famen hinggarehen Musa wene 
sokowa feseruk lit Allah abug uruk lahen. 
24Tam haharoho imbibahon hikit toho, ”Hiren turuk lahep ane ari fahet 
wene enepeleg inaben oho Allah abug uruk,” ulug haharoho imbibahon 
hikit toho teko laruk. 

Ambilahap palehon fahet ibag ane 

25Musa wene fam haharoho werehon fuki roho holtuk halug ambilahap pal 
eneptuk ane ari famen hindi fanowap habuk teg. Musa wene osokowa 
feseruk laruhunmu ambilahap pal haptusa angge famen paleg elehon hag 
toho welahen. 
26Ap ambilahap paleg elehonen Musa wene fam imbibahon hikit toho turuk 
halug at ino ambilahap palehon men ambi reg eleg? 
27Ambi roho wereg halug ap ambilahap paleg eleg angge Musa wene hikit 
toho turuk ahun inowen hat hubam alem werehon kong turuk laruhu. Hat 
Musa wene fam haharoho imbibahon hinggikmu ki reg lit hambilahap paleg 
lahen angge famen Musa wene sokowa feseruk lahenma it palimu wereg lit 
hat sen hasug lamuhup. 

28Yahudi inap urukon ahap selmon kim halug Yahudi ahun tu uk fug teg. 
Ambilahap paltuk ane fahet urukon ahap selmon paltukon fahet uk fug teg. 
29Yahudi inap fahet we tem toho urukon undama hiraho lit werehon fahet 
eneg Yahudi ahun tu uk hag teg. Ambilahap paltuk ane fahet tem toho 
urukon Allah fam inindi wenggel harukon fahet eneg inindimu ambilahap 
paleg inap wereg uk hag teg. Allah hime fanowon inowen ap inindi anggen 
fam paltuk halug ari fano, indam haharoho imbibahon ino fam ahap selmon 
paltuk halug ari siyag. Ap kinangmonen ininggareg wel ta fug teg. Hinindi 
anggen fam paleg welahebon Allahn eneg wel enebuk teg. 

Roma 3 

Allahn sali ibahon pisan isa fug teg ulug hiyag isibag ane 

1Ihi ane aru tem toho ihi halug Yahudi inap palimu welam teg? 
Enembilahap paltuk ane ariyen ap inindi fano am teg? 
2Nori, anggolo palimu welam teg peruk lahiyon alem eke hag eke hag 
palimu wereg peruk lahi. Atam iminon tu: Allahn An nawene Yahudi inaben 
fano seneg lamuhup ulug ininggikmu imbibag. 
3Ininggikmu imbibag angge famen it winonen oho fano roho seneg latusa 
fug. Iren sali pisan isarusa ulug ayeg waroho Allahn oho sali pisan isahu? 
4Eleg-o nori. Allahn uruk ane tem toho eneg uruk angge famen ap 
kinangmon obog toho atam haharoho imbibahon hikit toho si ane eneg 
uruk: ”Haren wene uruk lahenon obog toho tem toho uruk lahenma fag 
aruhu. Alem hubam umbuhup halug Hat eneg palimu welaruhun.” 
5Niren si ane uruk laheyon ariyen Allahn tem ane urukon ino inam atuk 
halug niren nungge ehe ha reg? Allahn olok ane nunubam emberuk halug 
At indi sohu reg lit emberuk ano? Ihi ane aru ap kinangmonen peruk ane 
fahet uruk lahi. 
6Eleg-o nori, indi sohu reg lit emberuk eleg. Allahn olok ane nunubam 
umbuk fug teg lalepma alem angginon kinangma werehon nangginoho kong 
telep? 

7Anden si ane uruk lahiyon ariyen Allahn tem ane urukon ino leho feruk 
lahimu at siyag ulug nungge fahet unggum nubam umbuhu? 
8It ap arimanowen nit abilit neneptuk lit, ”Siyag ane tulon ariyen fano ane 
inam aruhuwen siyag ane eneg turuk lamulen maniyek ulug wol neneptuk 
lahep,” ulug abilit neneptuk lit uruk inap arimanowen tem toho uruk ano? 
Ap ari hag toho uruk inap Allahn unggum unubam umbuhureg unusuk hag 
tehen mondabi siyahap enebuhu. 
Ap obog toho Allah alukema werehon siyag ane turuk ulug haharoho imbibag 

ane 

9Nori, nangginoho peruk lamuhuk? Ap winon apma weregma nit Yahudi 
ninap palimu welahe ano? Ari roho welahe fug. Yahudi inap men ununggul 
unuk Yahudi fuhon men obog toho arimano siyag ane turukon apma wereg 
ulug palimu suwesingga fam haharoho imbihi. 
10Wene atamon fam haharoho werehon tu tot imin, ”Ap misihen oho tem 
perukon eleg. 
11Ap misihen oho fuki roho wenggel ha fug anggeyen Allah yami rurukon 
eleg. 
12Ap obog toho kebunggalem fanowon embeselug un ke laruk lit misihen 
oho fano ane tuk fug angge werehen it arimano fahet oho fano puk fug teg. 
13 It enenggolobag fam ap waroho kilaptuk ambeg hag toho wereg. 
Enembilik anggen handuhal turuk lit enele si ane eneg uruken enembilikmu 
pisanggo ayeg olokon wereg. 
14 Enele het-pet toho uruk lit ahum sipuk ane eneg uruk. 
15 Mep hinanggul ulug unuyug folo-folo laruk. 
16Kema-kema laruk lit ap enebe unusil inindi siyahap enebil laruk lit 
17onori men mangno atuk ane fahet wenggel haruk eleg. 
18 Ap arimano Allah fahet enekol toho wereg eleg.” Ari turuk ulug wene 
atamon fam hahareg lit wereg. 

19Musa wene atamon haharoho imbibag ane Musa wene apma wereg inap 
fahet haharoho imbibahon ari nit nonoluk. Nit obog toho ari nonoluk angge 
famen iren siyag ane turuk lahe fug ulug awiya waruk inap arimano 
enembilik laroho welamag. Ap obog toho kinangma werehon fahet Allahn 
siyag peruk lit wereg. 
20Musa wene apma welahe peruk inap arimano fahet siyag ane turuk inap 
wereg ulug wene inowen inamap turuk. Inamap turukmu ap obog toho 
Musa wene apma welahe peruk inap arimano unubahet Allahn fano puk fug 
teg. 
Yesus Kristus inowen ap ininggik hele warehon lol eneptisi ulug hiyag isibag 

ane 

21Ketiya Allahn ap ili og enebuhuk pibag ane ari Musa wene sel fil weregma 
inam atisi. Inam atisiyon ino fobik inam aruhu ulug wene atam haharoho 
imbibahon men wene atam hiyag isaruk latfag inap nabi arimanowen 
haharoho imbibahon hikit toho inam atisi. 
22Yesus Kristus fam tem toho wenggel haruk lit wereg inap arimano tu siyag 
ari fano puk fug anggeyen obog toho Allahn ili og enebuhuk peruk lit wereg. 
23Ap obog toho siyag ane turuk lit weregma Allahn wel eneplep angge 
famen wel enebuk fug teg. Allahn ap kinangmon wel eneplep angge famen 
it obog toho siyag ane eneg turuk lit werehen wel enebuk fug teg. 
24Wel enebuk fug teg angge famen Allahn indi enesug lit wereg. Yesus 
Kristus inowen ap ininggik hele warehon lol eneptuk lit saplangge ili og 
eneptisi. 
25Yesus fam tem toho wenggel haruk inap arimano Yesus amep fam Allah 
men mangno amuhup ulug Allahn At unduhuk fibag. Allah indi pikit teg lit 
aben siyag-siyag ane indam turuk latfag ane Aren imbisibahon arimano 
ketiya nambolma embesemin ulug Yesus unduhuk fibag. 
26An nele tem toho uruk lit nindi pikit toho welahi ane fahet ketiya ap 
inindimu onoluk amuhuben Yesus Kristus fam wenggel harukon Allahn ili 
og eneptuk. 

27Allahn ili og eneptisi angge famen aben nangginoho enewelwel tubat ta 
reg? Wel tubat ta fug teg. Nungge fahet wel tubat ta fug teg? Ap ininggik 
fam fano ane turukon Allahn winahuk fug anggeyen inindi fam wenggel 
harukon eneg fano peruk. 
28Anden peruk lahiyon aru: Musa wene haharoho imbibahon ino fam turuk 
halug Allahn fano puhu fug. We hinindi fam wenggel harukon ari fam eneg 
Allahn fano puhu. 
29Ninikni Allah Yahudi inap fahet eneg wereg? O pumbuk winon fahet 
wereg eleg? At we tem o pumbuk winon fahet oho Inikni Allah wereg. 
30Allah misig inowen ambilahap paleg lit werehonen ubam wenggel haruk 
halug ili og eneptuk. Ambilahap paleg eleg inap arimanowen ubam wenggel 
haruk halug oho ili og eneptuk. 
31Nori, anden uruk lahi ane ari fam Musa wene ino elehap turuk lahi ano? 
Eleg-o nori, Musa wene ineyap turuk lahi. 

Roma 4 

Abraham Allah fam wenggel hibagma Allahn fanowap tibag ane 

1Nunumba Abraham aren ondohowonen nit indag nenepfag uruk laheyon 
ino nangginoho welatfag? 
2Abraham inowen inggik fam fano ane turukon fahet Allahn at fano pelepma 
Abraham inggarehen awelwel tubat telep. Awelwel tubat telep angge famen 
Allahn fano pelep fug. 
3Abraham fahet nungge haharoho imbibag? Haharoho imbibahon te, 
”Abraham inowen Allahn tem toho uruk ulug wenggel hibahon ari famen 
Allahn at fahet fano pibag,” ulug haharoho imbibag. 
4Ap ekeyen yabuk wituk halug areyen onggo og utuk lit nindiyen og irihi 
puk fug teg. Yabuk witukon ari fahet eneg onggo og um hag teg. 

5Ap eke yabuk wituk eleg angge famen Allahn siyag ane turuk inap ili og 
eneptukon ino fahet indi wenggel haruk halug at ino Allahn indi haruk lit 
ili wa reg. 
6Aben ininggik fam fano ane turuk latusa ane fahet Allahn winahuk fug 
anggeyen ili og eneptisiyon arimano fahet enehiyeg toho welamag ulug 
Daud inowen haharoho imbibahon te, 
7 ”Aben siyag ane turuk lit Allah ele pisan turusa angge famen Allahn 
ambolma emberuk lit siyag ane turuson hiraho feserisiyon arimano 
enehiyeg toho welamuhup. 
8Aben tuk fug ane turuson Allahn winahuk fug angge alem unubam emberisi 
fuhon arimano enehiyeg toho welamuhup.” 
9Enehiyeg toho welamuhup ibag ane ari enembilahap paleg inap fahet eneg 
ibag ano, paleg eleg inap fahet oho ibag ano? Abraham inowen Allahn tem 
toho uruk ulug wenggel hibahon ari famen Allahn at fahet fano pibag ulug 
tam palimu ihiyon ari. 
10Abraham ino nangginoho weregma Allahn at fahet fano pibag, ambilahap 
paluk fugmu ano, palfagma ano? Ambilahap palfagma fug, uwan paluk 
fugmu Allahn Abraham fahet fano pibag. 
11Allahn te Abraham An nubam tem toho indi wenggel haruken at fahet 
fano peruk lahi ulug enehangge ambilahap palukag ulug ubam imbibag. 
Ambilahap uwan paluk fugmu atam indi fano roho Allah fam wenggel 
hibag. Ari roho Allah fam wenggel haruk lit ap obog toho ambilahap paleg 
eleg angge famen Allah ubam inindi wenggel harukon arimano fahet oho 
inikni Abraham atfag. Inikni Abraham atfagma it arimanowen inindi 
wenggel haruk ane fahet Allahn fano peruk. 
12Ap ambilahap palehon fahet oho inikni Abraham atfag. Inikni Abraham 
atfag inap ambilahap pal enepfag ane fahet eneg inikni atfag fug. Ninikni 
Abraham ambilahap uwan paluk fugmu indi fano wenggel haruk latfag hag 

toho iren oho inindi wenggel haruk lit at ombolim laruk latfagma it inikni 
Abraham atfag. 

Abraham Allah fam indi wenggel haruken Allahn sali ubam ibag ane 

13 Abraham men ondohowon arimanowen kinang obog toho ngi amuhup 
ulug Allahn sali ibag ane ari Musa wene hikit toho turuk latisi ahun tu ulug 
sali ibag fug. An nubam indi fano wenggel haruk lit weregma Anden oho 
fano peruk lahi ulug sali ibag. 
14Musa wene hikit toho turuk inap arimano Allahn Abrahamen lin isibag 
angge arimano og eselepteg sali ibahon ino pisan eselepma inindi wenggel 
haruk inap siyag alep. 
15Musa wene haharoho imbibahon ariyen Allahn olok haruk ane inam atuk. 
Musa wene apma wereg eleg inap arimano Musa wene pisan isa fug teg. 
16Inindimu tem peruk inap fahet Allahn fano peruk ane ari Anden oho nindi 
enesug lahi ulug fano peruk. Indi enesug lit Abraham fam sali ibag ane ino 
aren enderuhuwon obog toho fahet ibag. Musa wene apma wereg inap fahet 
eneg sali ibag fug, Abrahamen wenggel haruk latfag hag toho wenggeltuk 
inap arimano fahet oho ibag. Abraham ino nit obog toho ninikni wereg. 
17Haharoho werehon te, ”O pumbuk anggolo arimano fahet inikni aruhu 
ulug unduhuk hubaharuk lahi.” Ninikni Abraham ino Allah ubam wenggel 
haruk lit At alukema wereg. Allah inowen ap warehon onolukap eneptuk lit 
At ele famen eneg mun angge man angge elehon werehap turuk. 
18Teko la fug teg angge famen Allahn tem toho nubam irisi ulug Abraham 
indi yuwag toho wereg lit nangno ruruk latfag. ”Haren enderuhunon 
humalikisi men humbusagsi men anggolo mondeg lamuhup,” ulug Allahn 
ubam ibag ane hikit toho o pumbuk anggolo fahet inikni welaruhuk ulug 
tem toho wenggel haruk latfag. 
19Allahn ubam ele ibag ane fahet ele si nubam irisi puk fug angge welatfag. 
Mo ilig am wirig am turukmen teng uhan 100 atisimu sabal atikikteg nebe 

ine eleg atisimu nuhe Sara oho sabal atisireg malik asum halo atisi puk fug 
angge welatfag. 
20Allahn sali ibag ane fahet Abraham indi nonghong uk fug angge ele si irisi 
pibag fug. Allah wel turuk lit tem toho irisi ulug indi se roho seneg latfag. 
21Allah inggik ineyon inowen nubam sali irisiyon ino teko lahu ulug indi 
wenggel haruk latfag. 
22Abrahamen indi wenggel haruk latfag ane ari fahet Allahn at fahet fano 
peruk latfag. 
23”At fahet fano peruk latfag,” ulug haharoho imbibag ane aru Abraham 
fahet eneg haharoho imbibag fug, 
24nit obog toho fahet haharoho imbibag. Niren oho Nonowe Yesus ino ap 
warehon wereg ambehen Allahn olukap tirisi ulug ninindi wenggel haruk 
lahema Allahn oho nit fahet fano peruk. 
25Nit siyag ane turuk laheyon fahet Yesus ino ware fusukag ulug Allahn ap 
ininggikmu emberisireg nit windat nenebukag ulug Allahn olukap tirisi. 

Roma 5 

Allahn ili og eneptukon arimano mondabi fanowap enebuhuwon fahet ibag ane 

1Yesus Kristus unuk fam nit ninindimu tem toho wenggel haruk lahema 
Allahn nit ili og neneptisimu At min mangno roho welahe. 
2At ubam ninindi wenggel haruk lahe ane ariyen Allahn indi nenesug lit 
werehon ino men mangno amuhup ulug sok hut neneptisi. Allah indi 
nenesuhon ino min mangno roho wereg lit Allah wereg ambeg lehoma lahuk 
ulug nangno ruruk lit nenehiyeg toho welahe. 
3Ihiyon ari eneg fug, aben nunusurukon fahet eke nenehiyeg toho welahe. 
Nunusurukon ariyen ninindi imbik wamburuk ane nonoluk atuk. 
4Ninindi imbik wamburuk laheyon ariyen mun angge man angge fam wal 
nisarukmu osokowa fusuk teg lahe. Osokowa feseruk laheyon ariyen Allahn 
let nenebuhu ulug ninindimu nenehiyeg toho welahe. 

5Allahn let nenebuhu ulug nenehiyeg toho welaheyon ninindi siyag am fug 
teg. Allah hime fanowon ari og nisaruk lit Aren indi nenesug ane ari nit 
nunubam atisi. 
6Nit Allah unuk nenepeleg toho wereg lit ninine eleg toho weregma Allahn 
teko lahu pibag sambil Kristus nit fahet war atfag. 
7Ap misihen oho nare indi pikit tohon fahet nuwabukag peruk ane ari se reg 
eleg. Ap indi mondabi fanowon fahet nuwabukag peruk lit ambong se roho 
war atukon oho wereg lit teg. 
8Nit siyag ane turuk lit weregma Kristus nit fahet war atfag ane ariyen Allah 
nit fahet indi nenesug ane inamap tibag. 
9Kristus amep fam ketiya ili og neneptisimu we tem toho Allahn nunubam 
olok ane perukon fobik elehap tuhu. 
10Nit Allah men seli roho welatukuk angge famen amloho Yesus war atfag 
ane ariyen nit men At men mangno atukuk. Ketiya nit mangno atukukon te 
At oluk atfag ane ariyen we tem toho nit mondabi fanowap nenebuhu. 
11We ari eneg fug. Nonowe Yesus Kristus fam Allah men mangno atukukteg 
ninindi yuwahap neneptisimu niren Allah wel turuk lit nenehiyeg toho 
welahe. 

Kristus men Adam men wirim tibag ane 

12 Ap misihen siyag ane werehap tibagma war atuk ane inam atfag hag toho 
ap obog toho arimanowen siyag ane turuk latfagma war atuk ane unubam 
atfag. 
13Musa wene uwanma siyag ane turukon kinangma ngi atfag angge famen 
Musa wene elegma siyag ane turukon Allahn winaharuk latfag fug. 
14Winaharuk latfag fug angge famen ap obog toho Adam weregman ak 
tibareg war atukmen eneg Musa weregma oho war atuk latfag. Adam tam 
siyag ane tibahon ino hag toho ap winonen tibag fug angge famen it arimano 
oho war atuk latfag. Adam ino At fobik waruhu ahun ino wirimangge 
welatfag angge famen 

15Allah fano ane turukon ino men aben siyag ane turukon men wirim teg 
eleg. Ap misihen siyag ane tibahon ariyen ap anggolo war atfag angge famen 
Yesus Kristus ebe misig famen ap anggolo Allahn indi enesug lit fano ane 
sebe roho og isaruk latisi. 
16Allahn indi nenesug ane ari ap misihen siyag ane tibahon men wirim tuk 
fug teg. Ap misihen siyag ane tibag ambiyang ino famen alem angginon 
ubam atfag. Ap anggolowen siyag ane turuk latfag angge famen Allahn ap 
indi enesug lit ili og eneptisi. 
17Ap misihen siyag ane tibahon famen ap kinangmon war atuk ane palimu 
atfag. Palimu atfag angge famen Yesus Kristus ebe misig inowen anggolo 
fanowap enebuhumu palimu welamuhup. It arimano Allahn indi enesug lit 
wereg ane ariyen alem unubam werehon elehap turuk. 

Kristus men Musa wene men wirim tibag ane 

18Ap misihen siyag ane tibahon ino famen ap obog toho alem angginon 
unubam atfag hag toho Ap misihen pikir ane tirisiyon ino famen ap obog 
toho onoluk welamag ulug ili og eneptisi. 
19Ap misihen Allah ele imbisibagma ap obog toho arimanowen siyag ane 
turuk latfag hag toho Ap misihen Allah ele fano holtisimu ap obog toho 
inindi pikit atuk lit fano ane turuk. 
20Siyag ane ari anggolo amag ulug Musa wene ino pulmu kibag. Siyag ane 
su atuk lit palimu atisimu Allahn ap indi enesug ane sebe roho mondabi 
palimu atisi. 
21Siyag ane palimu atisimu war atuk ane inam atisi ari hag toho Allahn ap 
indi enesug lit ili og enebuhumu Nonowe Yesus Kristus unuk fam ap obog 
toho onoluk welamuhup. 

Roma 6 

Ap ikma pilap neneptuson famen Kristus men sebe roho welahe ulug hiyag 
isibag ane 

1Allah indi nenesug lit weregma nungge uruk lamuhuk? Aren indi anggolo 
nenesug lamag ulug siyag ane eneg turuk lamuhuk ano? 
2Eleg-o nori. Siyag ane apma welatukuk angge famen embeselug wilip 
atukukteg nin fobik nangginoho turuk lamuhuk? 
3Nit obog toho Kristus unuk fam ikma pilap neneptuson At war atfahon min 
mangno atukukon hit henepeleg? 
4Kristus war atfagma kinangma salfag hag toho nit ikma pilap neneptuson 
ariyen At min war atukukmu kinangma sebe roho sal neneptusa. Ikni Allah 
ine reg lit werehon inowen amloho Kristus ap war atuk ambehen olukap 
tibahon hag toho nir oho At men nonoluk atukukmu ap keron hag toho 
welamuhuk. 
5Kristus war atfahon nim ambi roho mangno atukuk halug At olukap 
tibahon ino nim ambi roho mangno amuhuk. 
6Ninindimu siyag ane turuk latukukon eleg amag ulug siyahon 
amingmingangge hag toho welamuhuk fug ulug ninindi miningon Yesus 
men mangno roho e fam tel neneptusa. 
7Ap eke war atuk halug siyag angge at ubam werehon inggik kobog isahu. 
8Kristus men ambiyeg war atukuk halug At min mangno roho nonoluk 
amuhukteg welamuhuk ulug tem toho peruk lahe. 
9Allahn Kristus olukap tibahon ino nin war am fug tehen nin fobik eke sebe 
roho war aruhu fuhon ari nit nonoluk. 
10Siyag ane mondabi palimu weregma An apma welaruhuk fug ulug At war 
atfareg Allah apma fano welaruhuk ulug oluk atfag. 
11Ari roho hiren wenggel haruk lit siyag ane hininggik kobog isalug war 
atikipmu Kristus men mangnowap heneptisimu Allah apma fano welahep. 
12Hit kinangma welahebon siyahonen hinikni roho sen henesugmu 
welamuhup fug. Siyag angge inowen mingming heneptukmu tu helele ari 
helele peruk lamuhup fug. 



3086 

 

 
ALLAH WENE 

© 2018, Indonesian Bible Society. 
 

 
 

 

13Hininggik hunuyug ari siyahon aminggin tog atuk lit hare ane tuk nowen 
og um fug. Nenebe wareg latukukon nonolukap neneptisi ulug henebe Allah 
og utuk lamuhup. Hininggik hunuyug At aminggin tog aruhumu pikir ane 
turuk lamag ulug og umuhup. 
14Musa wene apma welahep fugmu Allahn indi henesug lit werehen 
siyahonen ikni roho sen henesug lit wereg eleg. 
Indam siyahon apma welatikip angge famen ketiya fanowon amingmingangge 

roho welahep ulug hiyag isibag ane 

15Nori, ihiyon ari fahet nungge peruk lamul? Musa wene apma welahe 
fugmu Allahn indi nenesug lit werehen siyag ane turuk lamuhuk? Eleg-o 
nori. 
16Ap eke nit ninikni roho weregma nit amingmingangge welamul puhup 
halug at ino ele holtul peruk lamuhup. Siyahon hinikni roho weregma ele 
holtuk lit siyag amuhup. Hinikni Allah ele holtuk lamuhup halug ili og 
heneptuk laruhuwon henepeleg? 
17Indam hit siyahon amingmingangge roho welatikip angge famen ketiya 
hinindi wirik toho wereg lit wene hiyag hisaruson holtikibon fahet Nikni 
Allah wel turuk lahi. 
18Indam siyahon amingmingangge welatikip angge famen Allahn hininggik 
lisoho hondog heneptisimu fanowon amingmingangge welahep. 
19Hinindi uwan lahepma wenggel hawag ulug wirimangge fam seleg toho 
hiyag hisaruk lahi. Indam hininggik men hunuyug men siyahon 
amingmingangge amag ulug og itikipmu aren hininggik lisoho 
hunubaharukmu hare ane turuk latikip. Ketiya hininggik hunuyug pikir ane 
turukon amingmingangge atuk lit Allah ngi reg lit welamuhup ulug og utuk 
lamuhup. 
20Siyahon hinikni roho wereg lit fanowon hininggik kobog isarikipteg wereg 
lit 

21anggen ke hahon tahan tarikip? Anggen siyahon ariyen war atuk ane 
hunubam atisimu ketiya hininggali anggolo roho welahep. 
22Ketiya Allahn siyahon inggikmuwen taluk heneptisimu At 
amingmingangge roho wereg lit anggen fanowon tahan taruk lamuhupmu 
anggen ariyen Allah ngi amuhupteg mondabi fanoma honoluk welamuhup. 
23Siyag ane turukon onggo re mondabi war atuk ane wereg. Allah indiyen 
og nisarukon ari Nonowe Yesus Kristus men mondabi nonoluk welamuhuk. 

Roma 7 

Kristus ngi roho werehon Musa wene apma wereg eleg ulug hiyag isibag ane 

1Nori, Musa wene fam tuk hag teg ane urukon hit honoluk teg lahepma 
anden tot hiyag hisamin. Ap misig oluk wereg lit tuk hag teg ane ari apma 
wereg angge famen war aruhumu eneg seleg aruhu. 
2Hiyap misig ap ohowonen ahun ino oluk weregma aben nungge-nungge 
tuk hag teg ane apma wereg lit sebe roho welamuhup angge famen ahun 
ino war atuk halug nubam seleg aha ulug ap eke hilamin puk teg. 
3Ahun ino oluk weregma ap ekeyen pal taruk halug tuk fug teg ane siyag 
ane tehek peruk. Ahun war atuk halug eneg te nubam seleg aha ulug ap eke 
hila reg. 
4Nori, hit Musa wene fam aben tuk teg ane ino apma welatikip angge famen 
Kristus ebe min war atikipmu hit hunubam seleg ahama ap eke Hinikni roho 
welaruhu. Allah olohotma wereg lit anggen fano yihik feruk lamuhuken 
Kristus Allahn olukap tibahon ino nit ngi roho welamuhuk. 
5Atam Kristus ngi roho welam fug anggeyen nunubabut miningon 
welatukukmu siyahon ino nit nunundama nohoruk lit weregma Musa 
weneyen eleltisimu tu hilimin ari hilimin ulug nininggik nunuyug mingming 
neneptuk latisi. Mingming neneptukmu anggen siyahon filik turukon eneg 
yihik feruk latukuk. 
6Musa wene fam aben tuk hag teg ane apma weregma nininggik hele 
warehon hag toho welatukukmu Kristus men war atukukon ariyen seleg 

atisi. Seleg atisimu Musa wene haharehon apma wereg lit turuk latukuk ane 
embeselug nunubabut keron fam Allah amingmingangge roho Ahime 
fanowon apma welamuhuk. 
Komo naptisi ane inowen miyaloho hik nisarisimu war atikik ulug hiyag isibag 

ane 

7 Ihi ane ari hag toho wereg halug Musa wene fahet siyag awene uk teg? 
Eleg-o nori, Musa wene apma welahiyon ariyen siyag ane turuk lahiyon 
fahet an noluk atuk. Musa wene fam, ”Hilamin puk fug,” ulug komo eneptuk 
ane hahareg lit werehon ari hahatep fugmu anden helele peruk ane napeleg 
lalepma wenggel hele fug. 
8Musan haharoho imbibahon inowen komo naptisimu siyahon inowen wal 
niyaruk lit tu hilimin ari hilimin ulug hiyag nitisi. Musan haharoho 
imbibahon inowen komo naplep fugmu siyahon ino eleg lalepma wal 
neyelep fug. Wal neyelep fugmu siyag ane tele fug. 
9Indam Musa wene apma welam fug angge selma welatikikon inowen komo 
naptuk ane ino holtikikmu siyag angge nundama welatisiyon ino oluk 
atisimu an war atikik. 
10War aruhu rohon an fano amag ulug Musa wene inowen komo naptisi 
angge famen komo naptisi ane inowen miyaloho hik niyarisimu war atikik. 
11Musan haharoho imbibahon inowen komo naptisimu siyahon inowen ele 
si ane nele ying naptuk lit pinggi nuwatisi. 
12Musa wene fam haharoho werehon aru fanowon wereg lit komo eneptuk 
ane haharehon ino oho Allahn ngi reg lit pikir ane turukon fanowon eneg 
wereg. 
13Ihi ane ari hag toho wereg halug fanowon eneg werehon inowen tem toho 
an nuwatisi? Eleg-o, nori. Siyahon ino anden tem toho siyag ane eneg turuk 
ulug oluk amag perisireg Musa wene fanowon ino fam an siyahap naptisi. 
Siyag ane fahet we tem toho siyag anggolo reg peruk lamuhuken komo 
eneptuk ane nunubam arik waharisi. 

Nindimuwen fano ane timin peruk lahi angge famen siyahon eneg nubam atuk 
ulug hiyag isibag ane 

14Musa wene ari alem te Allah famen wilip atfahon nit nonoluk angge famen 
an ap kinangmon nubabut miningon fam welahiyon ino siyahon 
amingmingangge amag ulug siyahon inggikmu atikik. 
15Anden turuk lahi ane napeleg toho wereg lit anden nahiyeg peruk lahi ane 
ari turuk lahi fug, nirim peruk lahi ane ari turuk lahi. 
16Anden tuk hag teg ane wereg angge famen nirim peruk lahi ane ari turuk 
lahi. Turuk lahiyon ari fam Musa wene tuk hag teg ane fahet fano wene 
wereg ulug selehap turuk lahi. 
17Ihi ane ari hag toho wereg halug siyag ane turuk lahiyon ari an ninggareg 
nindiyen turuk lahi fug, siyahon an nundama werehon ariyen mingming 
naptukmu turuk lahi. 
18Turuk lahiyon ari an ap kinangmon wereg lit nubabut miningon werehen 
nundama fanowon eke wereg eleg ulug an noluk. Nindimuwen fano ane tele 
peruk angge famen ninggiken turuk lahi fug. 
19Fano ane fahet nahiyeg toho welahi angge famen nebeyen turuk lahi fug. 
Siyag ane fahet nirim peruk lahi angge famen ninggiken turuk lahi. 
20Siyag ane fahet nirim peruk lahi angge famen turuk lahi halug siyag ane 
ari an nindiyen turuk lahi fug, siyahon nundama werehon ariyen turuk. 
21Nindimuwen fano ane timin peruk angge famen siyag ane eneg nubam 
atuk. Ari roho eneg wereg lit nubam seleg atuk eleg. 
22Nubam seleg atuk eleg angge famen Allahn komo naptuk ane fahet 
nindimuwen nahiyeg toho welahi. 
23Nindimuwen nahiyeg toho welahi angge famen ninggik nuyuhen tuk fug 
teg lit weregma yer isalug noluk atuk. Ninggik nuyug aruman tuk fug teg lit 
werehen nindimuwen timin peruk lahiyon men hili roho wereg. Ninggik 
nuyuhen siyag ane eneg tuk hag tehen an hele pug toho siyahon apma hik 
niyarukmu welahi. 

24An siyag toho welahi nahun! An nebe war atuk hag toho welahiyon aru 
san windat nabuhu? 
25Nonowe Yesus Kristus inowen windat naptisimu Allah wel turuk lahi. 
26An nindimu Allahn komo naptukmu holtuk lit amingmingangge welatmin 
peruk lahi angge famen nebeyet ninggiket nuyuhet siyahonen mingming 
naptukmu welahi. 

Roma 8 

Allah hime fanowon unubam weregma unggum unubam umbuk fug teg ulug 
hiyag isibag ane 

1Yesus Kristus fam wenggel haruk inap ketiya unggum unubam umbuk fug 
teg. 
2Hit warehon hag toho wereg lit siyag ane eneg tuk hag teg latikipmu Yesus 
Kristus inowen hime fanowon fam honolukap heneptukon ino og hisaruk lit 
selehap hisarisi. 
3Musa wene haharoho imbibahon ino nit nunubabut miningon fam tuk fug 
teg latfahon ari Allahn tibibag. Allahn ari tebemin ulug amloho yuhon 
monde feruk lit nit siyahon apma welaheyon hag toho Ar oho kik waruhureg 
siyahon ino elehap tuhuwen monde fibag. Siyahon ino nit nunubam ine 
roho weregma Allahn alem nit nunubam embelep angge famen amloho 
kinangma monde fibahon ubam emberuk lit siyag ane ino apmayap tibag. 
4Apmayap tibagma nit arimanowen tuk hag teg ane hikit toho pikir ane 
eneg turuk lamuhuk. Nit arimano nunubabut miningon fam welatukukmu 
Allah hime fanowon inowen nunubabut keronap neneptisimu At apma 
welamuhuk. 
5It unubabut miningon fam turuk inap arimanowen miningon eneg wenggel 
haruk lit wereg. Allah hime fanowon inowen hiyag isarukmu turuk inap 
arimano Allah hime fanowon inowen hiyag isaruk ane eneg wenggel haruk 
lit wereg. 

6Miningon eneg wenggel haruk inap arimano war atukon hag toho wereg. 
Allah hime fanowon inowen hiyag isarukmu wenggel haruk inap arimano 
onoluk wereg lit onori men enehiyeg toho wereg lit mangno roho wereg. 
7Miningon eneg wenggel haruk inap arimanowen Allah komo eneptukmu 
holuk fug angge enemu ane eneg turuk lit Allah men seli roho wereg. 
Unubabut miningon weregma Allahn komo eneptuk ane holuk fug teg. 
8Inindi atamon fam eneg wenggel haruk inap arimano Allahn indi enesug 
lam fug teg. 
9Allah hime fanowon tem toho hunubam wereg halug hinindi atamon 
embeselug hinindi keron weregma Allahn peruk ane eneg turuk lamuhup. 
Ap eke Kristus hime fanowon indimu eleg halug at ino Kristus ngi roho 
welaruhu fug. 
10Kristus ino hit men weregma hininggik fam siyag ane tirikibon ariyen 
henebe warehon hag toho welahep angge famen Kristus inowen hinindi 
pikirap heneptisimu Allah hime fanowon min mangno roho wereg lit 
honoluk welamuhup. 
11Honoluk wereg lit Allahn Yesus ap war atuk ambehen olukap tibahon 
ahime fanowon ino hit hunubam wereg halug At Yesus Kristus olukap 
tibahon inowen hit henebe war atukon hag toho welahebon ahime fanowon 
ino hunubam emberuk lit honolukap henebuhu. 

Hunubabut miningon fam welamuhup fug ulug hiyag isibag ane 

12Nori, nit paleg angge reg ninap welahe. Nunubabut miningon fam eneg 
wereg lit nunubam paleg angge weregman eneg welamuhuk fug. 
13Hunubabut miningon fam eneg welamuhupmu warehon hag toho 
welamuhup. Allah hime fanowon ino hunubam weregma hunubabut 
miningon fam turuk lahebon umbusuhup halug honoluk welamuhup. 
14Ap obog toho Allah hime fanowon inowen hondog eneptukon arimano 
Allah umalikisi wereg. 

15Hime Allahn og hisarisiyon inowen siyahon apma hunumbaharuk lit 
henekolap heneptisi fug. Og hisarisiyon inowen numalikisi amuhup ulug 
ahime fanowon hunubam emberisi. Hunubam emberisimu, ”Niyon, Nikni,” 
uruk ane hiyag nisaruk latisimu uruk lahe. 
16Allah hime fanowon inowen hit Allah umalikisi yuhon welahep ulug 
ninindi anggarap neneptuk. 
17Umalikisi yuhon welahe halug anggengge lin tuhuwon nit ngi amuhuk. 
Ngi amuhukon arimano re og hisahuk ulug sali watfahon ino Kristus men 
mangno amuhukteg ngi roho welamuhuk. Ngi roho wereg lit Kristus men 
mangno roho siyahap nenebuhupmu fobik Allahn nin At men mangno roho 
fanowap nenebuhu. 

Mun angge man angge wal tibag angge arimano Allahn fanowap nenebuhu 
ulug hiyag isibag ane 

18Nit ketiya welaheyon Allah unuk fahet aben siyahap neneptuk ane men 
fobik fanowap nenebuhu ane men we tem toho ambi reg eleg peruk lahi. 
19Mun angge man angge Allahn wal tibag angge arimanowen Allah 
umalikisi fano amuhup sambil ino nit weregma folo-folo inam alep ulug 
wenggel haruk lit wereg. 
20Mun angge man angge wal tibag angge arimano eleg am hag teg lit 
werehon enemuwen mondabi welala peruk angge famen Allahn wal turuk 
lit eleg atuk lamuhup pibag ane roho eleg atuk. 
21Allahn wal tibag angge arimanowen fobik oho eleg am fug angge mondabi 
fano welamuhuk peruk lit wereg. Wal tibag angge arimano filik atuk ane 
elehap tuhu sambil ino Allah umalikisi ininggik hele loloho enemu unduhuk 
lit werehon men mangno roho welamuhup. 
22Hiyap malik endebuk oho lit asengseng haruk hag toho mun angge man 
angge Allahn wal tibag angge arimano oho asengseng haruk lit werehon nit 
nonoluk. 

23It eneg asengseng haruk lit wereg eleg. Nir oho Allahn hime pen nisaruk 
hag toho Allah hime fanowon og nisarisiyon asengseng haruk lit umaliki 
hag toho indag nenebuhumu nenebe fano amuhukon ino fahet yet teg lahe. 
24Yet teg laheyon Yesus Kristus inowen tam fanowap neneptisireg fobik oho 
fanowap nenebuhu peruk lahe. Aben yet teg lahe perukon teko laruk halug 
fobik eke teko lahu peruk eleg. Ketiya teko larukmu yet haruk angge fam 
nangginoho fobik teko lahu ulug yet teg lam teg? 
25Ninil fam yet haruk lahe fug angge famen fobik teko lahu ulug nangno 
ruruk lit we tem toho ninindi yuwag toho wereg lit yet teg lahe. 

Allah hime fanowon inowen nit let neneptuk ulug hiyag isibag ane 

26Yet teg lit ninine eleg toho weregman Allah hime fano inowen nit let 
neneptuk. Ninine elehen sembahyang nangginoho ul ulug nenepelehen 
memeltuk lahema Allah hime fanowon inowen nit sat nim-nim uruk laheyon 
nunubam wereg lit nit let nenepmin ulug niren uk fug tehon uruk lit 
sembahyang uruk. 
27Sembahyang urukmu ap inindimu hirako wenggel haruk ane olukon Allah 
inowen te ahime fanowonen At fam heng turuk ane oluk teg lit wereg. 
Allahn tam pibag hag toho umalikisiyen ubam sembahyang uruk lit heng 
turukmu ahime fanowon inowen ler eneptuk. 
28Ap Allah fam inindi reg lit werehon arimano mun angge man angge alem 
unubam atuk halug Allahn ler eneptuk lit fanowap enebuhu. It arimano 
fahet Allahn tam wenggel hibareg wol eneptisi. 
29Tam wenggel hibareg mumal eneptisiyon arimano namloho men ambi 
roho welamuhup ulug in eneptisi. In eneptuk lit An namloho wandabon hag 
toho weregma it arimano At otsi roho welamuhup ulug in eneptisi. 
30Atam-tam in eneptisiyon arimano wol eneptisi. Wol eneptisiyon arimano 
inindi pikirap eneptisi. Inindi pikirap eneptisiyon arimano mondabi 
fanowap eneptisi. 

Yesus Kristus men mangno roho welaheyon minggit nenebuhup fug ulug 
hiyag isibag ane 

31Anden ihi ane obog toho ari fahet nin eke ul perukon wereg ano? Allah 
nit ninibil weregma ap san nit men seli roho welam teg? 
32Allahn namloho nindi puk fug anggeyen nit ap obog toho fahet og nisibag. 
Og nisibareg mun angge man angge oho amloho men sebe roho og nisa fug 
teg? 
33Ap sa Allahn mumal eneptisiyon arimano unubam unggum umbuk teg? 
Unubam unggum emberuk halug Allahn it inindi pikirap enebihi ulug inibil 
atuk. 
34It unubam unggum emberuk halug ap san kong tuk teg? Yesus Kristus ino 
nit fahet war atfag. War atfag angge famen Allahn olukap tibagma inggik 
pikit fil heriyeg lit nit ninibil atuk. 
35Kristus inowen indi nenesug lit nit men mangno roho weregma ap san 
minggit nenebuk teg? Siyag ane unubam atukon men, enekol toho werehon 
men, unusul ulug mug eneplug larukon men, enenggengge elehen suburu 
obok toho werehon men, eneliplip toho werehon men minggin tog men 
obog toho arimano weregma minggit nenebuk teg? 
36Haharehon hikit toho, ”Hat hunuk fahet nit nunusuhup ulug likiya hupmu 
neneliplip toho wereg lit wam domba waroho isag tahuk ulug enebug uruk 
hag toho nit nunubahet uruk,” ulug haharoho imbibag. 
37Aren nit indi nenesug lit weregma ihiyon obog toho ari fam nit apma am 
fug angge palimu welahe. 
38Anden tem toho peruk lahi ane tuma imin: War atuk ane onoluk wereg 
ane men, ap suwon poholma werehon men, kinangman suwon welahe 
perukon men, ketiya wereg ane fobik aruhu ane men, 
39inine rehon poholma kinangma werehon aben yet ha fug tohon men, 
Allahn mun angge man angge wal tibag angge men obog toho arimano 
menen Allahn Nonowe Yesus Kristus ino nit nim werehen indi nenesugmu 
mangno roho welaheyon minggit nenebuhu fug. 

Roma 9 

Nori fahet nahummu siyag toho welahi ibag ane 

1An nele si uk fug angge Nowe Kristus inowen let naptukmu tem ane uruk 
lahi. 
2Allah hime fanowon nubam weregma nahummu siyahen nindi anggin toho 
wenggel haruk lahi. 
3An nori yuhon nununggul unuk misihon arimanowen Kristus fahet inindi 
anggar alepma an nil eleg atuk lit Kristus men nininggik kobog esele. 
4An nori Israel inap arimano Allahn An numaliki ulug mumal enepfareg 
lehoma emberuk lit hit An numaliki weregma An Hinikni welaruhuk ulug 
sali watfag. Sali watfareg Musa wene fam ari turuk lamuhup ulug og isaruk 
lit Allah fam sembahyang uruk lamuhup ulug hiyag isibareg fobik fanowap 
henebuhuk ulug ele it unubam imbibag. 
5It arimano niniknisi unumbasiyen indag enesuhon weregma Mesias oho 
iren ondohowon famen indag atfagma ap kinangmon atfag. At Allah ino 
wereg lit mun angge man angge At apma weregma ap obog tohowen At wel 
turuk lit eneg welamuhup. Amin. 

Abrahamen ondohowon arimano Allahn fumag fil eneg mumal eneptisi ibag 
ane 

6Allahn tam sali ibahon ari eleg am fug teg. Israel inaben indag enesuhon 
arimano obog toho fahet Israel ngi inap eneg uk fug teg. 
7Abrahamen ondohowonen indag enesuhon obog toho fahet oho Abraham 
umalikisi eneg wereg uk fug teg angge famen Allahn Abraham hiyag utuk 
lit, ”Ishaken ondohowon fahet eneg hat humaliki uk teg,” ulug hiyag itfag. 
8Hun Abraham ahaluwe fam indag enepfag angge famen it arimano obog 
toho Allah umaliki fug. Allahn sali ubam imbibahon inowen endetfahon 
eneg we tem Abrahamen ondohowon wereg ari uk teg ane ari seleg teg. 
9Wene atam imbibahon fam Allahn sali imbibag ane tu, ”An waruhuk sambil 
Sara ap umalik indag tahureg weregma waruhuk.” 

10Ihiyon tu famen we tot seleg teg angge famen hiyap Ribkan tibag ane ari 
fam mondabi seleg atmisi. Ribka ino ap misig ahun nit nunumba Ishak malik 
ahummu ribibag. 
11-12Piren umalik itano indag am fugmu siyag ane men fano ane men uwan 
tuk fugmu Allahn Ribka fam ele uruk lit, ”Malik indag enebuhunon uwan 
tuk fugmu itano atamon ino ot fobikon amingmingangge aruhu,” ulug hiyag 
itfag. Allahn teko lahu pibag ane hikit toho ininggik fam turukon fahet 
winahuk fug angge Allah indiyen wol tibag ane hikit toho misig eneg An 
namloho aruhu ulug mumal tibag. 
13Mumal tibag ane hikit toho haharoho imbibahon tu, ”Yakub nindi reg lit 
Esau nirim teg lahi,” ulug haharoho imbibag. 

Allahn ap eke fam nindi ap eke fam nirim peruk ane fahet ibag ane 

14Ari roho weregma niren nungge ehe ha reg? Niren Allah indi siyahon 
wereg uk teg lahe ano? Eleg-o nori, ari uk fug teg lahe. 
15Allahn Musa fam ele uruk lit, ”An nindi haruk lahiyon ino ubam nindi reg 
lahi. An nahiyeg peruk lahiyon ubam nahiyeg peruk lahi,” ulug hiyag itfag. 
16Allah amloho atukon ari ap inggareg ino indimu wenggeltukon men 
ubabut fano ane turukon men fahet namloho puk fug anggeyen Allah indi 
haruk lit mumal tarukon fahet eneg namloho peruk. 
17Allahn Firaun hiyag itfag ane fahet haharoho imbibahon tu, ”An nine roho 
welahiyon fahet ap iniline inam aruhumu An nunuk ap kinangmon obog 
toho werehonen suwap tukag ulug hat unduhuk hubaharikik.” 
18Ap eke Allahn indi rohon ino indi anggarap turuk lit ap eke irim tohon ino 
indi sohuwa feseruk. 

Allah kinang fam kubag laltuk ahun hag toho wereg ibag ane 

19Nare, ari ihiyon fahet haren an kapal niyaruk lit, ”Ari roho ehenma Allahn 
nungge fahet siyag ane nunubam umbuk teg? Allahn peruk ane ap san 
apmayap tuk teg?” uruk lahen. 

20Nare, Allah min suwahal imin peruk lahenon hat san peruk lahen? Ap 
inggik famen laltuk angge inowen laltuk ahun fam ele uruk lit, ”Nungge 
fahet aru hag toho lal nabehen?” ulug uk teg? 
21Kinang laltuk ahun inowen kinang huluwon fam kubag lalmin peruk lit 
kinang misig tag tebelug kuroho fumag fam fano-fano angge emberukon 
fahet lalmin peruk lit fumag fam siyag-siyag angge kilaptukon fahet lalmin 
puk fug teg? 
22Nolok ane ap unubam unug hahukteg nine werehon ari inam aruhu ulug 
Allahn te kubag nirim perukon arimano halog toho hik isamin perisi angge 
famen indi imbik wamburuk lit fano roho foroho latisi. 
23Kubag winon fano roho lal eneptisiyon arimano nindiyen nalukema foroho 
laruhukmu mondabi lehoma welahiyon fahet aben onoluk amuhup. 
24Kubag fanowon ari hag toho nit Yahudi ninap oho Allah unuk enepeleg 
inap oho nit Aren wol neneptisi ninap arimano ari hag toho welahe. 
25Atam Allahn hun Hosea ino fam hiyag utukmu haharoho emberuk lit, ”An 
notsi fuhon famen notsi suwal enebuhuk, nindi reg elehon fam nindi hasug 
lahi uhuk. 
26 An notsi welahep fug ulug hiyag isarusa ambeg inowen Allah oluk 
werehon umalikisi welahep ulug it unubam hiyag isahup.” 
27 Ari hag toho Israel inap fahet Yesayan ele uruk lit, ”Israel inap umalikisi 
yinggi ik ayegma mondeg hag toho anggolo welahep angge famen we tor 
angge welamuhubon itano eneg fanowap enebuhuk. 
28Anden tuhuk ulug Ninikni Allah irisi hag toho folo-folo Aren kinangma ari 
roho mondabi tebuhu.” 
29Ihiyon ari hag toho Yesayan tam haharoho imbibahon tu, ”Ninikni Allah 
otsi sehelimu wereg ahun inowen nit nunumbusagsi winon embeselep 
fugmen hahen nit o Sodom Gomora hag toho siyag ala.” 
Israel inaben Allah fahet fano wenggel ha fug anggeyen tuk hag teg lahe ibag 

ane 

30Ari roho weregma niren nungge ehe ha reg? O pumbuk winon Allah unuk 
enepelehon arimanowen Allah men ininggik ahandip atuk ane yami ruruk 
latusa fug angge famen Allah men ininggik ahandip atusa. Inindi fam 
wenggel haruson ari famen Allah men ininggik ahandip atusa. 
31Israel inap arimanowen Allah men nininggik ahandip amuhuk ulug tuk 
hag teg ane eneg yami ruruk latusa angge famen hiyaharusa fug. 
32Nungge fahet hiyaharusa fug? Inindimuwen Allah fam wenggel ha fug 
anggeyen nininggik fam tuk hag teg lahe peruk latusa ane ariyen hiyaharusa 
fug. Atam haharoho imbibahon hikit toho it arimanowen helep atogma 
unuyug ahap fele roho kik turusa. 
33Haharoho imbibahon tu, ”O Sion ino fam helep ayeg tohon eke yaho 
fuhukmu helep ino famen ap enembilan uwag fiyog toho unusuruk lit 
unuyug ahap fele roho kik turuk lit unusuhu. Ap san At ubam wenggel haruk 
halug at ino inggali hahu fug.” 

Roma 10 

1Nori, it arimano oho Allahn fanowap enebuhu ulug nindimu peruk lit 
Ninikni fam sembahyang uruk lahi. 
2Yahudi inap arimanowen inindi fuki roho anggat teg eleg angge famen 
Allah fahet enesukun fano reg lit wereg ane anden kim isarikikteg fag toho 
uruk lahi. 
3Allahn ap inindi pikirap eneptuk ane enepelehen ininggarehen ninindi 
pikirap tahuk ulug yami ruruk lit Allah men ininggik ahandip toho wereg 
eleg. 

Ap Allah fam wenggel harukon fano amuhup ibag ane 

4Musa wene ino obog am fug angge weregma Kristus ino kinangma 
watfagma obog atfag. Obog atfag ane ariyen At ubam wenggel haruk inap 
arimano fahet Allahn fano peruk. 

5Ap sa Musa wene apma wereg lit Allah men nininggik ahandip toho 
welamuhuk peruk inap arimano fahet Musan haharoho emberuk lit, ”Wene 
haharoho imbibahon hikit toho turuk inap arimano iren turuk ane ariyen 
onoluk amuhup,” ulug haharoho imbibag. 
6Ap inindimu Allah ubam wenggel haruk inap fahet Allahn fano wereg 
peruk ulug Musan haharoho imbibahon tu, ”Hindimuwen ap sa poholma 
lahaku puk fug,” ulug imbibahon ari poholma lahakukteg Yesus hondoholug 
wambik waruhuk puk fug ulug haharoho imbibag. 
7”Hindimuwen sa ap war atukon wereg ambeg wambuhu puk fug,” ulug 
imbibahon ari ap war atukon wereg ambeg wambuhukteg Yesus 
hondoholug lahik waruhuk puk fug ulug haharoho imbibag. 
8Musan hahatfag ane nungge tuhuk ulug haharoho imbibag? ”Wene ino hat 
hubam wereg lit hindimu weregma hambilikmu oho wereg,” ari ulug 
haharoho imbibag. Wene niren hiyag isaruk laheyon ari ap inindimu 
wenggel haruk lamuhuben hiyag isaruk lahe. 
9Yesus Nikni wereg ulug hambilik fam fag toho uruk lit Allahn ap war 
atukon wereg ambehen olukap tibag ulug hindimu tem toho peruk lit 
welaruhun ane ariyen hat fanowap habuhu. 
10Hinindimu we tem toho wenggel haruk lamuhup halug Allah men 
hininggik ahandip toho welamuhup. Henembilik fam fag toho uruk 
lamuhup halug fanowap henebuhu. 
11Atam haharoho imbibahon fam ibag ane tu, ”Ap san At ubam wenggel 
haruk halug at ino inggali hahu fug.” 
12Yahudi inap tu Yunani inap tu wereg ulug onorohole haluk fug angge ap 
obog toho Inikni Allah we misig wereg. Ap obog tohowen mun angge man 
angge At ubam heng turukon arimano Aren enengge anggolo sebe roho og 
isaruk. 
13”Ap san At unuk uruk lit ubam ele uruk halug at ino Aren fanowap tuhu,” 
ulug haharoho imbibag. 

Aben nangginoho Allah ubam wenggeluk teg ibag ane 

14Allah fam inindi wenggel haruk eleg halug ap arimano nangginoho unuk 
uruk lit ubam enele uk teg? Wene holuk fug angge wereg halug ap arimano 
nangginoho inindi wenggel ha reg? Wene hiyag isaruk inap eleg halug ap 
arimano nangginoho wene holuk teg? 
15Mon eneptuk inap eleg halug nangginoho wene hiyag isa reg? Ihi ane ari 
haharoho imbibahon hikit toho uruk lahi, ”Wene fanowon hiyag isik oho 
waharukmu iren fano waharuk peruk,” ulug haharoho imbibag. 

Israel inap wene holtusa fug ibag ane 

16 Ap obog toho wene fanowon tu ulug holuhuk peruk eleg. Yesaya 
inggarehen haharoho emberuk lit ibag ane aru, ”Ninikni Allah, niren wene 
hiyag isaruk laheyon aru ap san tem toho ulug wenggel hahuwen hiyag 
isaruk lahe?” 
17Ap inindi wenggeltuk ane inisanggo fam holtuk halug eneg wenggel ha 
reg. Aben inisanggo fam holtuk ane ari Kristus fahet wene hiyag isarukmu 
eneg holuk teg. 
18 Ari ihiyon fahet kapaloho iminon tu: It ap arimanowen holtusa fug ano? 
Eleg, holtusa peruk lahi. Haharoho imbibahon hikit toho, ”It enele urukon 
arimano kinang atogman atogma larukmu wene ino o kema-kema holtusa.” 
19 Ihiyon fahet nin eke kapaloho iminon tu: Israel inap inindi anggar atusa 
fug ano? Atam iminon Musan haharoho imbibag ane iminon tu, ”Ap winon 
enemu inap An numalikisi fuhon famen hondog eneptuk lit hit henehummu 
siyahap henebuhuk. O pumbuk winama inap inindi anggat teg elehon fam 
honolokap henebuhuk.” 
20 Fobikon iminon Yesayan ambong se roho wereg lit haharoho imbibag ane 
aru: ”Aben An yami naptusa fug angge famen An hiyag naptusa. Aben An 
kapal niyarusa fug angge famen it iniline inam atikik.” 

21Israel inap fahet Yesayan haharoho imbibahon tu, ”Likiya hupmu 
numalikisi nambeg wamusa ulug ninggik sap teg lahi angge famen nele ying 
naptuk lit fuki roho holtuk eleg.” 

Roma 11 

Israel inap tot Allahn mumal tarisiyon fahet ibag ane 

1 Ihiyon fahet nin kapaloho iminon tu: Allahn umalikisi Israel inap miyaloho 
hik isarisi ano? Eleg-o nori, miyaloho hik isarisi fug. An ninggareg Israel 
nahun welahi, numba Abrahamen ondohowon famen nunggul unuk 
Benyamin nahun welahi. 
2Allahn umalikisi tam mumal eneptisiyon arimano miyaloho hik isarisi fug. 
Elian tibag ane fahet wene atamon fam haharoho werehon henepeleg? Hun 
Elian Israel inaben siyag ane turukon fahet Allah hiyag utuk lit, 
3 ”Nikni Allah, ap wene hiyag isawag ulug mumal eneptikinon arimano 
obog toho pinggi unusuruk lit hat fahet hubu lahaptuk ibam arimano obog 
toho halog toho lin isarusama we an namu misig eneg noluk welahimu aben 
il hiraho fusuhuk peruk lit wereg,” ulug Elian Allah hiyag itfag. 
4Elia inowen Allah fam hiyag itfagma Allahn hebeloho nungge ulug hiyag 
itfag? ”Ap teng-teng angge sabiren 7.000 arimano Baal alukema hur 
atusareg misihim oho ubam sembahyang urusa fuhon umbat tarikik,” ulug 
Allahn Elia hebeloho hiyag itfag. 
5Indam tibahon hag toho ketiya oho Allahn indi isaruk lit ap tor angge 
mumal tarisiyon wereg. 
6Inggarehen indi enesug lit mumal eneptisi halug ininggiken fano ane 
turuson yet isarisireg mumal eneptisi fug. Ininggik fam fano ane turuson yet 
helep halug Aren indi enesug lit wereg ane fahet niren indi enesug lit wereg 
ehe ha fug teg. 
7Ari fahet niren nangginoho peruk lamul? Israel inaben yami ruruk latuson 
hiyaharusa fug angge famen Aren mumal tarisiyon arimanowen eneg yami 

ruruk lit hiyaharusa. Ap winon inindi sohu roho werehon arimano 
haharehon hikit toho wereg, 
8 ”It ap arimano inil fulug tukag ulug Allahn unusirisi, inil siyag amag ulug 
hupni feserisi, inisanggo siyag amag ulug lare feserisi, Allahn tirisi ane 
inowen ketiya oho ari roho wereg.” 
9 Dauren eke haharoho emberuk lit, ”Allah olohotma seni esetuk ambeg 
sapna kahale feruk lit yebangge yep amag. Enele ying eneptuk lit sunu roho 
hondo enebukag. 
10Inilen yet hahup tohon inil hubun amag, enembol fohu reg lit welamag 
ulug mondabi simbuk tebesuhun.” 
Yahudi inap kinangma ying atusa ane ariyen ap obog toho fano atusa ibag ane 

11Ihi ane fahet nin kapaloho iminon tu: Allahn mondabi ying amag perisimu 
unuyug kik toho kinangma ying atusa? Eleg-o nori, mondabi ying atusa fug. 
It kinangma ying atusa ane ariyen o pumbuk winon Allah unuk enepeleg 
inap wene fanowon holtusa. It tam wene holtusa ane fahet enehummu siyag 
amuhupteg enele sahaltuk lamuhup. 
12It Yahudi inap kinangma ying atusa ane ariyen ap obog toho arimano tung 
inap atusa. It apma atusa ane ariyen o pumbuk winon palimu atusama 
Yahudi inap in atuk lit wene holuhup halug o pumbuk winon arimano obog 
toho mondabi palimu amuhup. 
13Hit Yahudi hinap fuhon hunubam nele uruk lahi. Yahudi inap fuhon 
enembeg lamihin ulug Allahn mon naptisimu Allahn mon naptisi ane fahet 
fano anggolo peruk lit hiyag hisaruk lahi. 
14Anden hit wene hiyag hisaruk lahiyon ari famen an ninggareg nori yuhon 
enehummu siyahap eneptuk lit wene holukag ulug miyal eneptuk lahi. 
Miyal eneptuk lahiyon ari famen winonen wene fanowon holuhupmu Allahn 
fanowap enebuhu peruk lahi. 

15Allahn Yahudi inap arimano miyaloho hik isarisi ane ariyen ap kinangmon 
obog toho wene holtuk lit mangno atusama nin fobik Allahn ininggik lisoho 
unduhuk fesuhumu ap war atuk ambehen mondabi onoluk welamuhup fug? 
16Suburu roti aben wiratuk lit atam wiratukon fano wirako laruk halug 
olukon fumag minggiroho werehon ino oho fano wereg peruk. Allahn e alem 
An ngi reg lahi perukmu e inggik oho ngi reg lit wereg. 

E zaitun inggik fam wirim tibag ane 

17E ino inggik winon kong tebeserisireg hit e asimit siyahon hag toho 
welatikip angge famen kong heneptuk lit e zaitun alem fanowon ino fam 
inggik winon weregma kilap heneptisimu ahaluwe fanowon inowen hit 
inggik keron hag toho welamag ulug asimit wilibi hunubahaku. 
18Ari roho Allahn kilap heneptisimu inggik winon arimano apmayap turuk 
lit hit fahet hininggarehen wel taruk lamuhup fug. Hininggarehen wel tubat 
tul peruk lahep halug hit inggik hag toho welahepma alem hunubam wilip 
am fug teg, alem yahoma eneg inggik wilip atuk ulug wenggel haruk lit 
honoluk toho welamek. 
19Hiren henele uruk lit, ”An fahet e asimit fanowon wilip amag ulug Allahn 
e inggik winon kong tebeserisireg ubalma kilap naptisi,” uruk lahep ano? 
20Fano ari uruk lahep. It inindi fano wenggel haruk eleg ane fahet Allahn 
kong tebeserisi, hit hinindi fano wenggel harikip ane fahet Allahn kilap 
heneptisimu fano unduhuk lahep. Hininggareg wel taruk lit hemet til laruk 
lam fug angge henekol toho welamok. 
21Allahn e inggik wandabon aru nindi ulug umbat tarisi fug hag toho hit 
fahet oho nindi ulug hunumbahaku fug. 
22Nori, Allahn indi enesug ane men olok peruk ane men hinindi fano 
wenggel hemek. It kong toho wamburukon fahet olok haruk lit hit fahet indi 
henesug lit wereg. At nim sebe roho weregma eneg indi henesug laruhu, 
sebe roho welamuhup fug halug hir oho kong toho pilap henebuhu. 

23Pilap henebuhumu it tam kong toho pilap eneptisiyon arimano inindi sohu 
roho welamuhup fug halug alem ino fam ubalma yag enebuhu. Allah ine 
werehon inowen it hebeloho yag enebuk teg. 
24E zaitun anggen naruk eleg ahen inggik kong toho embeserukon hag toho 
hit welahepma e zaitun anggen naruk ahen ino ubam aben yaho fuk fug teg 
angge famen yaho hunubaharisi. Hit henemu hinap famen alem ino fam 
yaho hunubaharisimu it ininggareg enehen e zaitun fanowon ino ubam tem 
toho yag enebuhu. 

Israel inap Allahn fanowap enebuhuwon fahet ibag ane 

25Nori, hit hininggareg fahet mun ane man ane nonoluk ninap welahe puhup 
tohon anden hirako foroho lahiyon aru hiyag hisamin: Allahn Israel inap 
winon inindi sohuwa feserisireg Allah unuk enepeleg inap o pumbuk winon 
anggolo hondoko kilap enebik waruhu sambil ino eneg 
26Israel inap obog toho inindi anggarap eneptuk lit fanowap enebuhu. Atam 
haharoho imbibahon hag toho teko lahuwon tu, ”Windat henebuhu ahun 
ino o Sionen waruhureg Allah olohotma siyag ane turukon Yakub ubam 
werehon Aren miyaloho hik isahu. 
27 Siyag ane iren turukon Anden elehap tuhuk ulug sali aru unubam 
emberuk lahi.” 
28It Yahudi inaben wene fanowon holtusa fureg Allah min seli roho wereg 
ane ariyen hit fano atikip. Allah min seli roho wereg angge famen iniknisi 
unumbasi fahet wenggel haruk lit Allahn it mumal eneptikik ulug indi 
isaruk lit wereg. 
29Allahn indi isaruk lit wol enepfag ane ari umbusukon famen tirikik peruk 
eleg. 
30Hiren indam Allah ele holtikip fug angge famen it Yahudi inaben Allah ele 
holtusa fug ane ariyen hit fahet indi hisarisi. 
31It ketiya Allah ele holtuk elehon arimano hit indi hisaruk hag toho ir oho 
indi isaruk laruhu. 

32Allahn ap obog toho nindi enesug laruhuk peruk lit it obog toho nele 
holuhup tohon ulug inisanggo lar eneptisi. 
33 Mun angge man angge alem Allah ngi reg lit wereg. Onoluk atuk ane men 
wenggel haruk ane men obog toho Allah ubam wereg. Aren peruk ane ap 
kinangmonen onoluk am fug teg, Aren turuk ane aben wenggeluk fug teg. 
34 Ap san Allahn wenggeltuk ane oluk am teg? Ap san Allah fam ari-ari 
timihin ulug hiyag um teg? 
35Ap san Allah og itikik angge fahet paleg lahi ulug ubalmangge og uruhu? 
36 Mun angge man angge alem At famen wereg, ondomi oho At famen 
wereg. At Allah eneg mondabi wel turuk lamuhup. Amin. 

Roma 12 

Allah fahet emberuk hag toho hit henebe At og utuk lamuhup ulug hiyag isibag 
ane 

1Nori, Allahn nit fahet indi nenesug ulug wene eke hiyag hisamin. Allah 
fahet emberuk hag toho hit henebe Allah og utuk lamuhup. Og utukmu yet 
hisahureg it inindi fano embehesa puhu. At uyug alma wereg lit hinindi 
fanowon At og utuk lamuhup halug Allahn fano wel naptuk puhu. 
2Ap kinangmon wene enepeleg toho werehonen turuk hag toho hiren turuk 
lamuhup fugmu Allahn hinindi kerap henebuhureg hit fanowap henebuhu. 
Fanowap henebuhumu Allahn ari roho turuk lamag peruk ane honoluk atuk 
lit fano ane men Allahn nindi perukon men hit honoluk aruhumu ninindi 
wirik toho welahe peruk lamuhup. 
3Allah indi fanowonen hiyag nitisimu wene eke hit henebe obog toho hiyag 
hisamin: Hininggareg fahet wenggel haruk lahebon nit mondabi palimu 
welahe ulug wenggeluk fug anggeyen we wenggeluk hag tohon eneg 
wenggel haruk lamuhup. Wene fanowon Allahn hit henebe wal taneg wirim 
harisireg og hisarisimu wirim toho og hisarisiyon ari hikit toho hininggareg 
fahet wenggel haruk lamuhup. 

4Nit ap nenebe welaheyon nininggik nunuyug nunubam wereg angge famen 
nininggik nunuyug iniyabuk amu-amu wereg hag toho 
5nit nenebe luhaloho welahe angge famen Kristus fam ebe misig hag toho 
wereg lit nit inggik uyug hag toho welahe ulug nonori men mangno roho 
welahe. 
6Allah indiyen nunubabut fanowon wal taneg og nisarisiyon hikit toho eke 
hag eke hag turuk lahe. Ap misihen fobik aruhu ane fahet tam oluk atuk 
halug at inowen indi anggar atukon hikit toho hiyag isaruk laruhu. 
7Allahn ap eke fam hori ler eneptuk laruhun ulug hiyag utuk halug ori ler 
eneptuk laruhu. Allahn ap eke hori milal eneptuk laruhun ulug unduhuk 
feruk halug milal eneptuk laruhu. 
8Allahn ap eke hori komo eneptuk laruhun ulug unduhuk feruk halug komo 
eneptuk laruhu. Mun angge man angge ap fibir enepmin peruk lit indimu 
ahiyeg toho og isaruk laruhu. Ap san ori fer enesug latmin puhu halug 
asukun fano roho fer enesug lit ler eneptuk laruhu. Ap siyahon nindi ulug 
ler enepmin peruk halug ahiyeg toho ler eneptuk laruhu. 

Hit-hit honori hinindi roho wereg lamuhup ulug komo enepfag ane 

9Hiren ap hinindi enesug lamuhup halug hininggik apmane la fug. Siyag ane 
ari hik isahupteg fano ane eneg ap unubam tul peruk lamuhup. 
10Nit-nit nonori hag toho welahe ulug hinindi enesug lit welamuhup. 
Nareyen tam hi nabehek fug puk nowen hiren tam hi eneptuk lamuhup. 
11Hiren tuk hag ane aben urukon henesukun siyag toho turuk lamuhup fug. 
Allah hime fanowon hunubam weregma Nonoweyen mingming 
heneptukmu fano roho turuk lamuhup. 
12Fano welamuhuk peruk lit henehiyeg toho welamuhup. Siyag ane 
hunubam atukmu hinindi imbik wamburuk lit hondo reberuk lamuhup. 
Hinindi misig toho wereg lit umbusuk fug angge Allah fam sembahyang 
uruk lamuhup. 

13Allah wene fanowon holtuk inap enenggengge eleg halug ler eneptuk 
lamuhup. Pohon waharuk halug hondoko hinibam kilap enebul ulug 
wenggel haruk lamuhup. 
14 Hunusul ulug mug heneplug larukon arimano Allah unuk fam hi eneptuk 
lamuhup. It unubam lukuram uk fug angge unubahet sembahyang uruk 
lamuhup. 
15Ap ekeyen enehiyeg toho wereg halug hir oho it men henehiyeg toho 
welamuhup. Ap eke uba yatuk halug hir oho it men uba yatuk lamuhup. 
16Hinindi misig henebe misig wereg lit ambi roho welamuhup. Alem palimu 
werehon fahet wenggel ha fug angge hinindi apma roho wenggel haruk 
lamuhup. Hininggareg fahet mun ane man ane nonoluk ninap welahe ulug 
peruk lamuhup fug. 
17Ap ekeyen siyag ane hunubam turuk halug hiren oho ayeg waroho ubam 
siyag ane tuk fug. Fano ane eneg ap obog toho unubam turuk lamuhup. 
18Hit men seli roho wereg inaben mangno amul fug peruk angge famen 
hiren it obog toho men mangno roho welamul peruk lamuhup. 
19Nori, anden nindi henesug lahiyon welahebon arimanowen te mul wa reg 
lahe ulug nininggarehen ayeg waroho wat tahuk ulug wenggeltuk lamuhup 
fug. Allahn ili og henebuhu. ”Ayeg watuk ane Anden eneg ili wareg lahi,” 
ulug Ninikni Allahn ibag ane ari haharoho wereg. 
20Hat hare men ap uwag yinggoho wereg lit hare suburu obok toho wereg 
halug minag uruhun, ik obok toho wereg halug hinang uruhun. Undama 
helep yihik werehon lisoho hik isahunmu indi fano aruhureg nare fam siyag 
ane tirikik ulug inggali aruhu. 
21Siyahon palimu wereg lit hat apmayap habuhu fug. Haren fano ane turuk 
lit siyahon apmayap tuhun. 

Roma 13 

Ap fano fer enesug lamuhup ulug ap suwon Allahn in eneptisi ane fahet hiyag 
isibag ane 

1Ap suwon onori fer enesuhon arimano ap obog tohowen enele holtuk 
lamuhup. Onori fer enesuhon arimano Allahn tam perisiyon hikit toho in 
atusa. Ap fano fer enesug lamuhup ulug ap suwon Allahn unduhuk feserisi. 
2Ap san ap suwon enele osokowa feseruk halug Allahn alem emberisiyon 
osokowa feseruk. Allahn alem emberisiyon osokowa feseruk halug unggum 
ubam aruhu. 
3Ap fano ane turukon arimano ap suwon kinangma werehon enekol toho 
welam fug teg, siyag ane turukon eneg enekol toho welam teg. Ap suwon 
fahet nakol toho welaruhuk fug puhun halug fano ane turuk laruhunmu iren 
wel haptuk lamuhup. 
4Hit fano roho welamuhubon fahet ap suwon arimano oho Allah 
amingmingangge wereg. Hiren siyag ane turuk lamuhupmu ap suwon 
inowen karog olokon seneg lit wereg ulug henekol toho welamuhup. Allah 
amingmingangge roho wereg inap arimanowen siyag ane eneg turuk inap 
fahet Allahn olok haruk lit werehen ayeg waroho unusuhup. 
5Ayeg waroho unusuhupmu niren enele holuk hag teg lamuhuk. Allah 
indimuwen nit fahet olok hahu rohon peruk lit hininggareg hinindiyen oho 
it enele holtuk lamuhup. 
6 Ari fahet hit hunubam uang heng heneptukon og isaruk lamuhup. Ap fer 
enesug lit hiniyabuk ari roho turuk lamuhup ulug Allahn ap suwon 
mingming eneptuk. 
7Ap obog toho og isa hag tohon eneg og isaruk lamuhup: Uang heng 
henebuk hag tohon eneg og isaruk lamuhup. Uang embelug lalihip uk hag 
tohon eneg embelug laruk lamuhup. Henekol toho welam hag tohon eneg 
henekol toho welamuhup. Hi enebuk hag tohon eneg hi eneptuk lamuhup. 
Musa wene isaluwag hag toho weregma ap inindi enesug ane ahanuk hag toho 

wereg ulug hiyag isibag ane 

8Ap ekeyen let heneptuk halug hiren oho hebeloho ler eneptuk lit paleg 
angge reg inap hag toho welamuhup fug. Paleg angge fahet hinindi wenggel 

ha fug angge hinindi enesug lamuhup. Ap sa ori indi enesug lit wereg ahun 
ino Musa wene fam haharehon hikit toho turuk laruhu. 
9Wene fam haharehon werehon: Hiyap pal ta fug, ap unusuk fug, 
yoholiyangge hila fug, mun angge man angge hinindimuwen hilila puk fug 
komo eneptuk ane winon men wene aru fam het toho wereg, ”Hinggareg 
hindi reg lahen hag toho hori winon oho hindi enesug laruhun.” 
10Inindi enesug lit werehon arimanowen onori fam siyag ane tuk fug teg. 
Musa wene isaluwag hag toho weregma onori inindi enesug ane aru ahanuk 
hag toho wereg. 
11Hit ketiya welahebonen sakan tik ohoreg ulug honoluk atisimu nohoruk 
lit welahebon in atug ihi ane ari turuk lamek. Allahn fobik fanowap 
nenebuhu sambil ino nit wene tam holtukuk li yat teg latisi, ketiya horogma 
welahe. 
12Hup humanoho atlug sakan tik ohoma wereg lit hik tegman turuk ane 
mondabi ho roho embeselug Allah asehen ineyon ino hininggikmu wep toho 
foroho lamek. 
13Sakan tegma wereg lit turuk ane hag toho fano ane turuk lamuhuk. 
Abuwap toho narukon men ik olokon nalug turukon men pabi ane til 
norukon men tu helele ari helele perukon men ap uwag yinggoho werehon 
men ori enengge fahet nangge lalep perukon men ari tul peruk lamuhup fug. 
14Siyahon hinindimu kuhu rohon heneliliyangge fam henebe hal taruk 
lamuhup fug. Nonowe Yesus Kristus ubam werehon eneg wan turuk 
lamuhup. 

Roma 14 

Hare ubam unggum umbuhun fug ibag ane 

1 Nori, Allah wene fahet fano holtuk angge famen ubam wenggel haruk ane 
inine elehon arimano inindi nonghong isa fug angge hinindi enesug 
lamuhup. 

2Ap misihen mun angge man angge saliyog ninggi ha reg peruk. Ap winon 
Allah fam wenggel haruk ane inine elehon arimanowen saliyog na fug teg 
lahe ulug suburu inggila eneg naruk. 
3Ap sa saliyog narukon inowen saliyog naruk elehon fahet siyag puk fug. Ap 
sa saliyog naruk elehon inowen saliyog naruk ahun fam unggum angginon 
ubam umbuk fug. Allahn at ino fahet oho indi reg lit werehen hiren unggum 
ubam umbuk fug. 
4Ap amuwon amingmingangge wereg angge famen nungge fahet hat san 
unggum angginon ubam embemin peruk lahen? At ino in atuk ane men 
mako wamburuk ane men obog toho inggareg Ikni ino inggikmu wereg. 
Allah inggiken at ino aho reg lit weregma mondabi unduhuk laruhu. 

Nit ap obog toho Kristusen tohon welahe ibag ane 

5Ap winonen o misihim sakan turukon fahet palimu wereg peruk lit hup eke 
sakan turukon fahet apma wereg peruk lit siyag peruk. Ap winonen perukon 
o sakan turukon fahet obog toho fano ambi reg peruk. Hit obog toho 
hinindimu tila peruk lahebon ari fam eneg tem toho peruk lit turuk 
lamuhup. 
6Ap san hup misig sakan turukon fahet palimu wereg perukon ino Nikni 
Allah olohotma timin peruk ane turuk. Ap san saliyog narukon inowen oho 
Nikni Allah olohotma timin peruk ane turuk. At inowen saplangge namin 
puk fug angge Allah fam sembahyang uruk lit naruk. Ap sa saliyog namin 
fug peruk ahun inowen Allah olohotma timin peruk ane turuk. At inowen 
oho Allah fam sembahyang uruk lit naruk. 
7Nit nonoluk welaheyon aruma nininggareg fahet eneg nonoluk welahe fug. 
Nit war atuk laheyon aruma oho nininggareg fahet eneg war atuk lahe fug. 
8Nonoluk welaheyon Nonoweyen tohon nonoluk welahe. War atuk laheyon 
oho Nonoweyen tohon war atuk lahe. Nonoluk welahe ane oho war atuk 
lahe ane oho Nonowe inggikmu eneg welahe. 

9Ap war atukon men onoluk werehon men Onowe An welaruhuk ulug 
Kristus ino war atfareg nin oluk atfag. 
10 Ari reg angge famen hat misihen nungge fahet hare fam alem angginon 
emberuk lahenma hat ekeyen hebeloho hare nungge fahet siyahap turuk 
lahen? Nit obog toho fahet Allahn unggum kong tuhu sambil ino At alukema 
nunumbahakup. 
11Teko lahu ane fahet haharoho imbibahon tu, ”Ap obog toho nalukema 
enelenggen fam hur amuhupteg it obog tohowen An wel naptuk lamuhuben 
An tem toho noluk welahiyonen nele uruk lahi ulug Ninikni awene aru hiyag 
hisaruk lahi.” 
12Ari roho werehen Allahn nit kapal nisarukmu niren wal taneg turuk lahe 
ane fahet nininggarehen wal taneg Allah fam hebeloho hiyag utuk lamuhuk. 

Helep atog kema sap turuk lamuhup fug ulug hiyag isibag ane 

13Nori, ari fahet nit nonori men unggum nunubam embelug kong-kong atuk 
lamuhuk fug. Nonori helep fam henelenggen kik toho fuk tuhup tohon helep 
atog kema sap teberuk lamuhup fug. Ihiyon ari fahet wenggel haruk lamok. 
14Tu usa angge ulug aben usayap turuk ane alem wereg eleg, ari Nonowe 
Yesus unuk fam eneg tem toho peruk lahi. Indimu tu usa angge peruk ahun 
inowen eneg mun angge man angge usayap turuk. 
15Usa ambohom hat naruk lahen ane fahet hare indi siyag atuk halug hare 
men ninindi roho wereg ane sokowa feseruk lahen. Kristus ino hare fahet 
war atfag angge famen hamu naruk angge fam hare mondabi siyaha fusuk 
fug. 
16Hit henengge fanowon ngi reg lahebon fahet ap winonen abilit henebuk 
nowen fano roho foroho lamuhup. 
17Allah Ninikni weregma nit At umalikisi welaheyonen suburu men ik men 
narukon fam wirim tuk fug teg. Pikir ane turuk lit mangno roho werehon 
men Allah hime fanowon nunubam weregma nenehiyeg toho wereg ane ari 
eneg wirim tuk teg. 

18Ap sa ihi ane ari hikit toho turuk lit Kristus amingmingangge welaruhu 
halug Allahn oho fano perukmu aben oho at fahet fano peruk lamuhup. 

Naruk angge fam Allah iyabuk siyahap tuk fug ibag ane 

19Nonori men mangno roho wereg lit let-ler atuk lit ninine atuk ane yami 
ruruk lamuhuk. 
20Aben naruk angge fam Allah iyabuk haren siyahap tuk fug. Mun angge 
man angge saliyog na reg angge famen usa angge peruk lit indi anggin toho 
wereg ahun ino inggareg siyahap tahu rohon haren saliyog na reg puhun 
angge famen nahun fug. 
21Hare indi nina feseruk lit nonghonga fesuhun tohon usa ambohom men ik 
olokon men na fug. 
22Tihi ha reg peruk ane ari hinggareg hundaman holuk teg lit Allah 
olohotman seneg laruhun. Ninggareg fano ane turuk lahi perukon ino eneg 
turuk laruhureg inggarehen indi nonghonga tubat taruk eleg halug ahiyeg 
toho welaruhu. 
23Indi nonghong uruk angge famen usa ambohom naruk ahun ino ubam 
alem angginon wereg. At inowen indimu tem toho wenggel haruk ane fam 
hikit toho turuk eleg. Mun angge man angge fahet Allah olohotma wereg lit 
indi fam fuki roho wenggel ha fug angge saplangge turukon ino siyag ane 
eneg turuk. 

Roma 15 

Inine roho werehonen inine elehon ler eneptuk lamuhup ulug hahatfag ane 

1Nit ninine roho werehon arimanowen it inine elehon ler eneptuk lit 
nininggareg fahet eneg nenehiyeg toho wenggel haruk lamuhuk fug. 
2Ap winon fano wereg lit inindi wirik toho welamag ulug it arimano 
enehiyeg toho welamuhup ane fahet eneg nit nenebe wal taneg obog 
tohowen yami ruruk lamuhuk. 

3Kristus inowen oho inggareg fahet eneg wenggel haruk lit nahiyeg toho 
welaruhuk ulug yami ruruk latfag fug. Kristus ino fahet haharoho imbibag 
ane aru, ”Hat pet haptuk lit habug urusa ane ari An nubam atisi.” 
4Mun angge man angge fahet haharoho imbibahon ari niren kim haruk lit 
nit ninindi anggar amag ulug haharoho imbibag. Ninindi se aruhu ulug 
haharoho imbibag ane ari niren fobik fano aruhu ane fahet seneg lit ninindi 
imbik wamburuk lit nangno ruruk lamuhuk. 
5Ninikni Allah ninindi wirikap neneptuk lit seyap neneptuk ahun inowen 
Yesus Kristusen peruk hag toho hir oho honori men sebe roho welamuhup 
ulug mangnowap heneptuk laruhu. 
6Ari roho wereg lit henele misig hinindi misig wereg lit Ninikni Allah ino 
Nonowe Yesus Kristus Ikni wereg ulug wel turuk lamuhup. 

Hit-hit hinindi roho welamuhup ulug hahatfag ane 

7Nit obog tohowen Allah wel turuk lamuhuken Nonowe Yesus Kristus 
inowen indi nenesug latisi hag toho hiren oho hit-hit hinindi roho 
welamuhup. 
8Anden peruk lahi ane iminon tu: Allahn niniknisi unumbasi unubam sali 
ibahon pisan isamin fug ulug tem toho irikik pibagma Kristus ino ap 
enembilahap palehon enemingmingangge atfag. 
9Allah unuk enepeleg inap o pumbuk winon arimanowen Allah indi nenesug 
lit wereg ulug At wel turuk lamuhup. Ari ulug haharoho imbibag ane aru, 
”O pumbuk enemu inap sehelimu wereg lit Hat wel haptuk lit Hat hunuk 
fahet sini yunggultuk laruhuk.” 
10 Eke haharoho imbibahon tu, ”Hit henemu hinap famen Allah umalikisi 
men mangno atuk lit henehiyeg toho welamuhup.” 
11 Nin eke imbibahon tu, ”Hit o pumbuk henemu hinap famen obog 
tohowen Allah wel turukmu hununggul unuk henemu-henemu welahebon 
arimanowen unuk palimuwap turuk lamuhup.” 

12 Nin eke Yesayan haharoho imbibahon tu, ”Hun Isai ino e irat hag toho 
weregma asimit wilip aruhu. Wilip aruhuwon ino o pumbuk obog toho fer 
enesug laruhuwen in aruhu. O pumbuk obog tohowen nit fet nenesug 
laruhuwon waruhu ulug nangno ruruk lamuhup.” 
13Allahn fanowap nenebuhu ulug nangno ruruk laheyon inowen hit hinindi 
yuwahap heneptuk lit henehiyehap henebuhu. Allah hime fanowon inowen 
hit hinineyap heneptukmu hit hinindi tem toho wenggel haruk lit Allahn 
fanowap nenebuhu ulug nangno ruruk lamuhup. 

Allahn wene ninggikmu emberisimu suwesingga tu emberuk lahi ibag ane 

14Nori, hit fano ane turuk lit hinindimu honoluk toho welahebon ariyen hit-
hit komo-komo atuk lahep ha reg peruk lahi. 
15Anden ari peruk lahi angge famen Allahn indi niyaruk lit wene fanowon 
ninggikmu emberisimu hit honoluk toho welamag ulug suwesingga aru 
emberuk lit alem amu-amuwon fag toho hiyag hisaruk lahi. 
16An Yesus Kristus amingmingangge wereg lit Allah wene fanowon ino o 
pumbuk winon Allah unuk enepeleg inap hiyag isaruk laruhun ulug Allahn 
mumal naptisimu Allah fahet hubu lahaptukon imam hag toho welahi. Allah 
fahet mun angge man angge emberuk hag toho it o pumbuk winon arimano 
oho Allah it fahet ngi aruhureg fano ngi ahi puhuwen Allah hime fanowon 
inowen it fanowap enebuhu. 
17An Allah olohotma welahi ane ariyen Yesus Kristus unuk uruk lit wel tihi 
ha reg. 
18An ninggarehen turuk latikik ane fahet nele uk fug teg lahi, Kristus 
inggikmu an wanggun fanowon hag toho welahimu Aren turuk latisi ane 
fahet eneg hiyag hisihi ha reg lahi. Allah unuk enepeleg inap arimano At 
awene holukag ulug hiyag isaruk lit ninggik fam oho turuk lahi. 
19Allah hime fanowon inowen an nineyap naptisimu ap kinangmonen tuk 
fug teg ane poholmonen eneg tuk teg ane anden turuk latikik. Ari roho turuk 

lit o Yerusalemen ak teberikikteg walingguruk lit o pumbuk obog toho 
Ilirikum inap oho Kristus wene hiyag isaruk latikik. 
20Wene hiyag isil laruk lit Kristus unuk onoluk inap wereg ambeg lamin puk 
fug angge At unuk enepeleg inap eneg fano hiyag isa lamin perikik. Ari 
perikikteg ap winonen olun warusa ambeg anden o wiruhuk fug perikik. 
21Haharoho imbibahon hikit toho turuk laruhuk perikik ane tu, ”Wene At 
fahet hiyag isarusa fuhon arimanowen At yet hahup. At fahet holtusa fuhon 
arimanowen wene holuhupteg inindi anggar aruhu.” 

O Spanyol lahuk sambil pen hisil waruhuk ulug Paulusen hahatfag ane 

22 Nori, hit pen hisa waruhuk perikik angge famen wene hiyag isil norukmu 
alem ekeyon-ekeyon nubam atukmu henembeg waharikik fug. 
23We ketiya o pumbuk tuma fil werehon obog toho holtusama hiyag isihi 
hawon elehen mo ilig am wirig am turukmu pen hisa waruhuk perikik ane 
ino fahet ketiya henembeg waruhuk peruk lahi. 
24O Spanyol lahuk ulug nundaman peruk lahi angge re lahuk sambil ari eneg 
pen hisil waruhuk. Henembeg waruhukmu hit men ambiyeg tot weregma 
nindi yuwag atuk halug hiren o Spanyol ino hondoko numbahik lahup. 
25Ketiya re tuma inaben o Yerusalem wene holtuk inap fahet ninggikmu 
uang emberuson og isa lahuk ulug turuk lahi. 
26O Yerusalemen wene holtuk inap arimano winon enengge eleg angge 
werehon fahet Makedonia inap men Akhaya inap menen enele sahaltusareg 
ler enebuhuk ulug inindiyen uang emberusa. 
27Inindiyen uang embehe perusa angge famen anden paleg angge fahet 
emberusa peruk lahi. Yahudi inap o Yerusalem werehon arimanowen 
poholma wereg angge minggiroho og isarusama it o pumbuk winon 
werehon arimanowen kinangma wereg angge fam ayeg war isa hag toho og 
isarusa. 
28Og isa lahun ulug ninggikmu emberuson ari walug lahukteg it ininggikmu 
umbuhukteg hit hinibam pumbuk keyen tulug o Spanyol lahuk. 

29Kristus inowen an og nitisireg nineyap naptukmu hit henembeg pen hisa 
waruhukteg og hisahukon fahet ninggareg noluk toho welahi. 
30Nori, Yesus hit men an men Nonowe roho weregma Allah hime fanowon 
inowen indi nenesug lit werehen hit men an men ambiyeg sembahyang an 
fahet uruk lamuhuk ulug komo heneptuk lahi. 
31Wene holtuk eleg inap o Yudea werehon arimanowen nubam siyag ane 
tuhup tohon ulug sembahyang uruk lit og isa lahun ulug ninggikmu 
emberuson walug larukmu wene holtuk inap o Yerusalem werehon 
arimanowen fano roho hondog nabuhuben sembahyang uruk lamul. 
32Allahn peruk ane hikit toho an oho nahiyeg toho hit henembeg 
waruhukteg hit men ambiyeg wereg lit nindi yuwag toho welaruhuk. 
33Allah ap seli roho werehon mangnowap eneptukon inowen hit obog toho 
fet henesug laruhu. Amin. 

Roma 16 

Hiyap Febe suwesingga walug larukon let turuk lamuhup ibag ane 

1Nori, nit nenerek Febe o Kengkrea inap wene holtukon arimano ler 
eneptukon ino hiren at fahet fano wenggel haruk lamuhup. 
2Hiyap ino henembeg waharuk halug wene holtuk inaben turuk hag toho 
Nonowe Yesus unuk fam hinindi roho wereg lit hondoko hinibam 
kilabuhup. Hinibam kilabuhupteg at seher angge reg halug let turuk 
lamuhup. Aren oho ap anggolo ler eneptuk lit an oho let naptuk latisi. 

Paulusen Roma welatfag inap hi enepfag ane 

3 Nori Yesus Kristus iyabuk ambiyeg waruk laheyon Priskila men Akwila 
men hi eneptuk lahi ane aru hiyag isahup. 
4An noluk fano welamag ulug nibil atusama ir oho unuselep. Unuselebon 
ari fahet anden eneg nori-e peruk lahi fug, Yahudi inap fuhon famen wene 
holtukon arimano obog tohowen oho it fahet nori-e pelep. 

5It inibam wene holtuk inap werehon obog toho nori ulug hi eneptuk lahi 
ane aru hiyag isahup. Nare Epenetus anden nindi reg lahiyon ino hi ruruk 
lahi ane ari hiyag umuhup. Hun Epenetus ino Asia ahun famen Kristus 
awene tam holtisi. 
6Maria sat toho hit let heneptuk latisiyon ino hi ruruk lahi. 
7Nori Andronikus men Yunias men nununggul unuk misihon an men 
ambiyeg penjara kilap neneptuson itano oho hi eneptuk lahi. It piren itano 
an wene holuk fugmu it tam Yesus otsi atusama nonori winonen it fahet 
fano anggolo peruk. 
8Ampliatus Nonowe Yesus fam nindi reg lahiyon ino nare ulug hi ruruk lahi. 
9Urbanus Kristus iyabuk ambiyeg wituk laheyon ino men Stakhis nindi reg 
lahiyon ino men nori ulug hi eneptuk lahi. 
10Apeles ino Kristus fahet wal harukmu indi yuwag toho werehon ino nare 
ulug hi ruruk lahi. Aristobolus uhe malik men at ibam werehon obog toho 
fahet nori ulug hi eneptuk lahi. 
11Nare Herodion nununggul unuk misig welaheyon ino men, Narkisus uhe 
malik men at ibam werehon Yesus unuk holtukon arimano men fahet nori 
ulug hi eneptuk lahi. 
12Trifena men Trifosa men sat anggolo roho Nonowe iyabuk turukon itano 
fahet nehebi ulug hi eneptuk lahi. Persis nindi reg lahiyon Nonowe iyabuk 
fahet sat anggolo roho turuk latisiyon ino oho hi ruruk lahi. 
13Nonowe Yesusen Rufus mumal tarisiyon ino nare ulug hi ruruk lit isinga 
ino oho an nisinga yuhon hag toho welatisimu nisinga ulug hi ruruk lahi. 
14Asinkritus men Flegon men Hermes men Patrobas men Hermas men onori 
it men ambiyeg werehon arimano men fahet nori ulug hi eneptuk lahi. 
15Filologus men Yulia men Nereus men erek hiyap angge men Olimpas men 
it men wereg lit wene holtuk inap obog toho arimano fahet nori nehebi ulug 
hi eneptuk lahi. 

16Hit-hir oho Allah unuk uruk lit mako pug toho hi-hi atuk lamuhup. Yesus 
umalikisi wene holtuk inap obog tohowen hit hi heneptuk. 

Hinindi nonghongap hisaruk inap kahal enesug lamuhup ibag ane 

17Nori, wene hit hiyag hisarusama holtikip ane ino men seli roho wereg inap 
kahal enesug lamuhuben anden komo heneptuk lahi. Hit hinindi 
nonghongap hisaruk lit henebe minggit henebuhup tohon it men sebe roho 
welamuhup fug. 
18Ari roho wereg inap arimano Nonowe Kristus amingmingangge roho 
welam fug anggeyen ininggareg enehum fahet eneg enesehet toho wenggel 
haruk. It ari roho wenggel haruk inaben enele inilaheg toho fano-fano ane 
uruk lit ap inindi pikiron arimano inindi hareya feseruk. 
19Hiren wene fano holtikibon fahet ap obog toho onoluk atisimu anden oho 
hit fahet nahiyeg haruk lahi. Fano ane fuki roho wenggel haruk lit turuk 
lamuhupmu alem siyahon hit hunubam aruhu fug peruk lahi. 
20Allah ap kinangmon mangnowap eneptukon inowen Iblis siyahon ino 
waroho al senggeloho hit hunuyug apma hik isahu. Nonowe Yesus hit indi 
henesuhon inowen fet henesug lit welaruhu. 

Paulus oriyen Roma inap hi enepfag ane 

21 Nare Timotius an let naptukon ino men Lukius men Yason men Sosipater 
men nit nununggul unuk misig welaheyon arimanowen nonori uruk lit hi 
heneptuk. 
22An Tertius suwesingga tu hahatuk lahiyon inowen Nonowe Kristus unuk 
fam hi heneptuk lahi. 
23 Gayus ibam an hondoko kilap naptisimu welahi ahun inowen oho nori 
ulug hi heneptuk. At ino ibam wene holtuk inap obog toho wene ul ulug 
palu ruruk. Erastus o pumbuk aru fahet uang foroho ahun ino men nenere 
Kwartus menen oho hi heneptuk. 
24Nonowe Yesus hit indi henesuhon inowen fet henesug lit welaruhu. 

Allah wel tibag ane 

25Yesus Kristus fahet wene hiyag isaruk lahiyon fam Allahn ki henesug lit 
hinineyap heneptuk. Indam angge Allahn hirako foroho latfahon ino ketiya 
wene aru fam inam atisi. 
26Inam atisi ane aru indam oho Allah mondabi werehon inowen wene hiyag 
isaruk latfag inap nabi hiyag isarukmu iren suwesingga fam haharoho 
imbibag. Imbibag ane aru ap obog tohowen holuhupteg we tem peruk 
lamuhuben haharoho imbibag. 
27Allah misihen eneg mun ane man ane alem oluk teg lit werehon ino Yesus 
Kristus unuk uruk lit likiya hupmu mondabi wel turuk lamuhup. Amin. 

1 Korintus 

1 Korintus 1 

Paulusen Korintus inap hi enepfag ane 

1Yesus Kristus inowen an Paulus nubam yonggo laruk laruhun ulug Allahn 
tam perisi ane hikit toho wol naptisimu welahiyon ino men nenere Sostenes 
ino menen suwesingga tu emberuk lahe. 
2Allah wene holtuk inap o Korintus welahebon arimano fahet Yesus Kristus 
unuk fam fanowap heneptisireg An ngi amuhup ulug wol heneptisiyon 
hunubahet suwesingga tu emberuk lahe. Ap obog toho Yesus Kristus 
Nonowe ulug unuk urukon hit men welahebon oho nit men tuma werehon 
unubahet sembahyang uruk lahe. 
3Ninikni Allah Nonowe Yesus Kristus menen unubabut fano roho wereg lit 
hit hinindi yuwahap heneptuk lamuhuben sembahyang uruk lahe. 

Paulusen Allah fam nikni uruk lit wel tibag ane 

4Allahn hit indi henesug lit Yesus Kristus unuk fam og hisarisiyon fahet 
Allah Nikni uruk lit wel turuk lahi. 
5Allahn mun ane man ane og hisarisireg tungap heneptisi. Henele eke hag 
eke hag uruk lahep ane ari men alem eke hag eke hag honoluk teg ane men 
Allahn hunubam emberisiyon ino famen eneg uruk lahep. 
6Kristus wene ino oho hit sehelimuwen su atisi. 
7Nonowe Yesus Kristus inam aruhu ulug nangno ruruk lit Allahn hit og 
hisarisi fug angge misig oho wereg eleg. 
8Nonowe Yesus Kristus inggareg waruhu sambil ino siyag angge hunubam 
lombog teg laruhu fuhen Kristus inowen ine roho sen henesugmen eneg At 
waruhu. 
9Allah inggarehen sali imbibahon ino pisan isa fug anggeyen At amloho 
Nonowe Yesus Kristus men mangno roho welamuhuk ulug hit wol heneptisi. 

Korintus inap hili roho weregma Paulusen komo enepfag ane 

10Nori, Nonowe Yesus Kristus unuk fam komo heneptuk lahiyon aru re 
henele misig ane eneg uruk lit hit-hit hili roho welam fug angge henebe 
misig wereg lit hinindimu misig ane eneg wenggel haruk lamuhup. 
11Nori, Kloe ibam werehon arimanowen hit fahet an hiyag nutuk lit hili roho 
wereg uruson holtikik. 
12Hiren peruk lahep ane hiyag nutusama holtikikon fahet iminon tu: An 
Paulus ibilon welahiyon tu urukmu winonen an Apolos ibilon welahiyon tu 
urukmu winonen an Kefas ibilon welahiyon tu urukmu winonen an Kristus 
ibilon welahiyon tu uruk lahep. 
13Kristus ebe aben minggibuk teg ano? Hit fahet Paulus ino e fam telfag 
ano? An Paulus nunuk fam hit ikma pilap heneptusa ano? 
14 Anden hit welahebon arima misig oho ikma pilap heneptikik fug ulug 
Allah fam Nikni uruk lahi. We Krispus men Gayus men eneg anden ikma 
pilap eneptikik. 
15Ari fahet ap misihen oho an Paulus unuk fam ikma wambirikik uk fug teg. 
16Nin eke Stefanus uhe malik men anden ikma pilap eneptikik, it winon eke 
anden ikma pilap eneptikikon wereg ane an napeleg. 
17Kristus inowen anden ap ikma pilap enebuhu ulug mon naptisi fug, we At 
awene fahet ap hiyag isahun ulug mon naptisi. Kristus e fam telfahon ino 
siyahap timin fug ulug alem noluk teg lahi ulug enele hemet toho uruk 
inaben uruk hag toho anden oho irikik fug. 

Kristus e fam teltuson ino fahet hiyag isibag ane 

18It mondabi siyag amuhup inap unubam Kristus e fam telfahon ino awene 
hiyag isarukmu ket-ker ane eneg uruk peruk. Nit fano welamuhukon 
arimano wene fanowon ino fam Allahn ninineyap neneptuk. 
19Alem ari fahet haharoho imbibahon tu imin, ”Alem nonoluk teg lahe uruk 
inap arimano alem onolukon ariyet mondabi siyahap enebuhuk. Ninindi 

anggat tehen fano wenggel haruk lahe peruk inap arimano inindi anggat 
tohon ariyet mondabi elehap enebuhuk.” 
20 Inindi fuki roho wenggel haruk inap kema wereg? Musa wene onoluk 
inap kema wereg? Alem onoluk tehen kinangma yami ruruk inap kema 
wereg? Kinangma tuma alem nonoluk ninap welahe peruk angge famen 
Allahn it fahet enepelehen ket-ker ane turuk peruk eleg? 
21Ap kinangmonen mun ane man ane fahet alem nonoluk ninap peruk angge 
famen Inikni Allah mun ane man ane alem oluk teg ahun ino fahet inindi 
anggar atusa fug. Inindi anggar atusa fugmu ket-ker ane uruk awene ino 
fam inindi wenggel haruk inap arimano Allahn fanowap enebuhuk pibag. 
22Yahudi inaben enehangge yami ruruk lit weregma Yunani inaben oho mun 
ane man ane alem onoluk atukon fahet yami rurukmu 
23niren Kristus e fam telfahon ino fahet hiyag isaruk lahe. Kristus e fam 
telfag ane ari Yahudi inap fahet unuyug kik tukag ulug helep atog yaron 
hag toho weregma Yahudi inap fuhon arimanowen ket-ker ane uruk peruk 
lit wereg. 
24Yahudi inap men Yahudi inap fuhon men Allahn wol eneptisiyon arimano 
Kristus unuk fam Allahn inineyap eneptuk lit alem onolukap eneptuk. 
25Allahn ket-ker ane turuk perukon ari palimu wereg lit ap kinangmonen 
alem nonoluk teg lahe perukon ari apma wereg. Allah inggik wiyig teg 
perukon ari palimu wereg lit ap kinangmonen nininggik ine anggolo reg 
perukon ari apma wereg. 

Ininggik wiyig teg peruk inap Allahn mumal eneptisi ulug hiyag isibag ane 

26Nori atam Allahn wol henebuk fugmu nangginoho welatukuk ulug 
wenggel haruk lamok: Mun ane man ane alem nonoluk teg lahe peruk inap 
arimano hit henesehelimu wereg lit we tor anggeyen eneg wene warusa. Ap 
suwon men aben yer isarukon men hit henesehelimu wereg lit we tor 
anggeyen eneg wene warusa. 

27Mun ane man ane alem onoluk inap arimano Allahn ininggaliyap 
enebuhuk ulug nenepeleg ninap welahe perukon arimano mumal eneptisi. 
Ininggik ineyon arimano Allahn apma pilap eneptuk lit nininggik wiyig 
ninap welahe perukon arimano mumal eneptisi. 
28Ap kinangmonen siyag ulug yet ha fug tohon Allahn mumal tarisi. Wereg 
angge elehap tuhuk ulug eleg angge mumal tarisi. 
29Ap misihen oho Allah alukema inggareg fahet an ap suwon ulug wel tahu 
rohon perisi. 
30Yesus Kristus ino mun ane man ane alem olukon nit fahet wereg ulug 
Allahn Yesus Kristus ino hit men mangnowap heneptisi. At inowen Allah 
ngi roho wereg lit hinindi pikit toho welamuhup ulug windat neneptisi. 
31Alem ari fahet haharoho imbibahon tu, ”Ap san ninggareg wel tamin 
peruk halug at inowen Ikni Allah wel turuk lamag.” 

1 Korintus 2 

An nindi nakol toho henembeg waharikik ulug hiyag isibag ane 

1Nori, Allah wene hiyag hisamin ulug tam henembeg waharikikon ari mun 
ane man ane alem onoluk inaben uruk hag toho nele hemet toho hiyag 
hisahuk ulug waharikik fug. 
2Mun ane man ane alem enepeleg inap hag toho wereg lit we Yesus Kristus 
e fam telfahon fahet eneg hiyag hisahuk perikik. 
3An hit henembeg waharuk lit nuwag elek turuk lit nindi nakol toho nine 
eleg toho waharikikteg hiyag hisaruk latikik. 
4Wene hiyag hisaruk lit ap tuwen ele fano roho uruk pukag ulug alem oluk 
ahunen uruk hag toho hiyag hisarikik fug, Allah hime fanowon inowen nele 
ineyap naptuk perikik. 
5Hit Allah ubam hinindi wenggel haruk lit mun ane man ane aben onolukon 
apma welam fug anggeyen Allah inggik ineyon ino apma welamuhup 
perikik. 

Mun ane man ane alem fanowon onoluk atukon fahet ibag ane 

6Ari reg angge famen ap mondabi inindi wirik atuson arimano niren mun 
ane man ane alem onoluk amag ulug hiyag isaruk lahe. Mun ane man ane 
alem onoluk atukon ino kinang aru famen wilip atuk eleg. Kinang tu palimu 
welahe peruk angge famen ilamna wereg angge arimanowen oho hiyag 
nisaruk eleg. 
7Alem niren hiyag hisaruk laheyon tu Allah famen wilip atukon. Pohol 
kinang wal tuk fugmu alem ino fam nit fanowap nenebuhuk ulug Allahn nit 
fahet tug toho foroho lit hirako awiya oho latfag. 
8Ap kinang tu palimu welahe peruk inap arimanowen alem tu fahet onoluk 
latfag fug. It onoluk lalepma hahen Nonowe Yesus fanowon e fam teloho 
ware feselep fug. 
9Alem ari fahet haharoho imbibahon tu imin, ”Ap misihen oho il fam yet 
hibag fuhon isanggo fam oho fuki roho hol hibag fuhon indi fam oho 
wenggel hibag fuhon obog toho ari Allah fam inindi reg lit wereg inap fahet 
Aren tug toho imbibag.” 

Allah fam hirako werehon inamap tirisi ulug hiyag isibag ane 

10Allahn ahime fanowon nit og nisaruk lit hirahoma welatisiyon nit fahet 
inamap tirisi. Allah inggarehen tuhuk peruk ane aben wenggel ha fuhon 
famen we Allah hime fanowon inowen inamap turukmu inindi anggar atuk. 
11Ap kinangmon misihen undaman hirako forohowon ap winon san oluk am 
teg? We inggareg ahimeyen eneg inamap tuk teg. Ari hag toho Allah 
undaman hirako forohowon ap winonen onoluk am fug teg, we inggareg 
ahime fanowon inowen eneg oluk am teg. 
12Ap kinangmon enehime Allahn nit og nisarisi fug, nit fahet indiyen og 
isaminon onoluk amag ulug inggareg ahime fanowon og nisarisi. 
13Ap Allah hime fanowon unubam wereg inap nit Allahn og nisaruk angge 
fahet hiyag isaruk lit Allah wene fanowon hiyag isaruk lahe. Niren uruk lahe 

ane aru mun ane man ane aben alem onolukon hag toho hiyag isaruk lahe 
fug. Allah hime fanowon inowen hiyag nisarukon eneg hiyag isaruk lahe. 
14Kinangma angge fahet eneg indi wenggel haruk ahun inowen Allah hime 
fanowon ino famen alem wilip atukon ino fahet ket-ker ane uruk peruk lit 
hilaruk eleg. We Allah hime fanowon ap ino ubam wereg halug eneg alem 
ari aluwar isaruk lit tem toho peruk. Kinangma angge fahet eneg indi 
wenggel haruk ahun inowen indi anggar am fug teg. 
15Allah hime fanowon ubam wereg ahun inowen mun ane man ane turukon 
aluwar isalug alem ubam umbuk teg angge famen at fahet ap winonen 
aluwat halug alem ubam umbuk fug teg. 
16Alem ari fahet haharoho imbibahon tu, ”Ap sa Allahn peruk ane oluk teg 
lit At ino komo ruk teg?” Ari haharoho imbibag angge famen niren Kristus 
peruk ane nonoluk teg lahe. 

1 Korintus 3 

Honori men hili roho welam fug ulug Paulusen komo enepfag ane 

1Nori, tam henembeg waharikikteg hit hunubam nele uruk lit ap Allah hime 
fanowon apma wereg inap unubam uruk hag toho irikik fug. Kristus fam 
inindi wirik toho wenggel ha fug angge kinangmon fahet eneg inindi 
wenggel haruk inap wereg ulug malik fu anggeyon unubam uruk hag toho 
irikik. 
2Suburu ineyon hit henemu na fug teg latikipmu ag eneg mon heneptuk lit 
suburu og hisarikik fug. Kinangmon fahet eneg hinindi wenggel haruk lit 
ketiya oho henemu suburu wirik toho na fug teg lahep. 
3Honori fahet henehummu siyag toho wereg lit hit honori men hili roho 
welahebon arimano hiren kinangmon fahet eneg wenggel haruk lit ap 
kinangmon welahep fug ano? 
4Ap misihen te an Paulus ibilon welahi urukmu winonen Apolos ibilon 
welahi uruk lahebon ari ap kinangmonen peruk ane uruk lahep fug? 

5Apolos ap sa hag toho wereg, Paulus ap sa hag toho wereg? Nonowe 
amingmingangge roho weregma hiren it enele holtikipmu Nonoweyen hit 
wal taneg funggalem hiyag hisarisimu hinindimu tem toho wenggel haruk 
latikip. 
6Anden ei yatikikmu nare Apolosen hohol yihik ferisimu Allahn eneg ebe 
kinangma emberisi. 
7Ei yatukon men hohol urukon men palimu wereg eleg, we Allah ebe 
kinangma emberukon ino eneg palimu wereg. 
8Ei yatukon men hohol urukon men eke palimu eke apma wereg eleg, ambi 
reg lit wereg. Ambi reg lit wereg angge famen it piren yabuk wituson hikit 
toho Allahn onggo og isahu. 
9Niren Allah iyabuk wir utuk lit amingmingangge welahema hit Allah 
angginang welahep, Allah ibam ket witukon welahep. 

Allah ibam witukon fahet olun oho feruk lahi ibag ane 

10Allahn an mumal naptisireg og nitisi hag toho an ninggik fano roho o 
wituk nahun inowen Allah ibam wiruhuk ulug olun oho ferikikmu ap 
winonen oho o ino witil laharuk lamuhup. Ap arimano enebe wal tanehen 
o aru nangginoho witil laharuk lamuhuk ulug inilen fuki roho kim haruk 
lamuhup. 
11Allah ibam wituk ambeg olun oho ferisiyon ino Yesus Kristus misig eneg 
wereg. Ap misihen oho o keron witmin ulug olun winon eke wa fug teg. 
12Olun misig ari fam aben o witil laharuk lit umbagpag turuk angge fanowon 
men, helep anggen ili ruruk angge men helep ayeg ili faya urukon men e 
men walangge lilohon men findayo pila men 
13arimano fam wal taneg witil laharuk halug inam aruhu. Allah waruhu 
sambil ino indok seneko waruhureg o ino fam hunduhuk fuhumu ap wal 
taneg wituk lamuhubon arimano indok inowen wal isahu. 
14O wituk angge arimano indoken na fug angge ine roho wereg halug o 
wituk ahun ino Allahn onggo og uruhu. 

15O wituk angge arimano indoken nahu halug o wituk ahun ino nibam peruk 
lit indi siyag toho weregma indok ambulpul sehelimu welaruhu angge 
famen Allahn ebe lisoho wahureg fanowap tuhu. 

Hit Allah ibam welahep ulug hiyag isibag ane 

16 Hit Allah ibam wirihon hag toho welahepma Allah hime fanowon ino hit 
hunundama werehon ari hit henepeleg? 
17Ap ekeyen Allah ibam siyahap tuhu halug at ino oho Allahn mondabi 
siyahap tuhu. Allah ibam ino inggarehen ngi reg lit weregma hit Allah ibam 
welahep. 
18Hit hininggarehen hininggareg henele ying taruk lamuhup fug. Ap misig 
hit sehelimu werehonen mun ane man ane alem noluk teg lahi peruk halug 
at inowen we tem toho alem oluk ahun aruhuwen sohu roho welamag. 
19Ap kinangma werehon aruman mun ane man ane alem nonoluk teg lahe 
peruk lit werehon arimano fahet Allahn sohu-sohu ane eneg turuk peruk. 
Alem ari fahet tam haharoho imbibahon tu, ”Mun ane man ane alem 
nonoluk teg lahe peruk lit werehon arimano un ane unundama werehon fam 
Allahn sen enebuhu.” 
20 Nin eke haharoho imbibahon tu, ”Alem onoluk inaben unundama peruk 
ane Allah oluk, iren peruk ane ari obog toho ket-ker ane eneg peruk.” 
21Ari ulug haharoho imbibagma ap kinangmon fahet henele hemet toho 
uruk lit wel eneptuk lamuhup fug. Obog toho iminon aru hiren ngi reg lit 
welahep: 
22An Paulus men nare Apolos men, Kefas men, kinangma werehon men oluk 
atuk ane war atuk ane men ketiya werehon fobik aruhuwon men obog toho 
ari hit ngi reg lahep. 
23Kristus inowen hit fahet ngi reg lit weregma Kristus ino Ikni Allahn ngi 
reg lit wereg. 

1 Korintus 4 

Allahn eneg unggum kong tuhu ulug hiyag isibag ane 

1Allahn hirako forohowon ino it ininggikmu emberisiyon foroho lit it Kristus 
amingmingangge wereg inap ulug aben nit yet nisalug ari peruk lamuhup. 
2Iniknisiyen nenenggengge foroho lamuhup ulug enemingmingangge 
ininggikmu emberuk halug we inindi wirik tohonen eneg foroho 
lamuhupmu iniknisiyen fano peruk lamuhup. 
3Hiren oho ap winonen oho an wal niyaruk lit unggum nubam werehon 
kong turuk lahebon ari se reg peruk lahi. Tor angge oho an ninggareg 
namuwen unggum nubam embelug kong turuk lahi fug. 
4Anden siyag ane tirikikon fahet unggum misig oho nubam wereg ulug 
nindimu wenggel haruk lahi fug. Eleg ulug nindimu wenggel haruk lahiyon 
ariyen Ninikni Allahn nubam werehon elehap tuhu fug. At inggarehen 
unggum nubam werehon kong tuhu. 
5Ihi ane ari fahet Nonowe uwan wam fugmu hiren unggum kong tuk fug. 
Hik tegma hirako werehon Nonoweyen selehap tuhureg ap inindimu 
wenggeltuk ane Aren fag tuhu. Ap inindimu wenggeltuk ane fag tuhureg ap 
wal taneg Aren eneg wel enebuhu. 

Hit palimu nit apma welahe ibag ane 

6Nori, anden nele uruk lahiyon tu hit hinindi anggat toho wenggel haruk 
lamuhuben an men nare Apolos men fahet wirimangge hiyag hisaruk lahi. 
”Haharoho imbibahon ari palimu nit welahe puk fug,” ulug hiyag hisaruson 
ari hit hinindi anggar amag ulug wirimangge nit welahe. Ap eke palimu 
weregma ap eke apma wereg peruk lit hininggareg hemet turuk lit 
henewelwel tubat ta fug. 
7Ap san hat palimu welahen ulug hiyag hutuk? Mun angge man angge 
hinggikmu werehon og hitisi fuhon te wereg ano? Og hitisiyon eneg wereg 
angge famen nungge fahet og nitisi fug ulug hawelwel taruk lahen? 
8Mun angge man angge hit hininggikmu elehon wereg eleg. Hit tung hinap 
atikip. Niren hit let henebuk fugmu hit henemu ap suwon atikip. We tem 

toho hit ap suwon alepma anden fano pelereg niret hiret lehoma ambiyeg 
welala. 
9Nori, Allahn awene fahet yonggo laruk lamuhup ulug mon neneptisiyon 
mondabi apma reg ambeg hondoko nunumbaharisi peruk lahi. Ap siyag ane 
turuk inap alem unubam embelug pinggi unusuruk hag toho hondoko 
nunumbaharisi. Ap kinangma werehon men malaikat poholma werehon 
men it obog toho arimanowen yet nisahupteg nin inggaliyap nenebukag 
ulug unduhuk nunubaharisi. 
10Kristus unuk fam nit nenepeleg ninap welahema Kristus unuk fam hit 
honoluk hinap welahep. Nit wiyig toho weregma hit hinine roho welahep. 
Hit lehoma welahepma nit henepma welahe. 
11Indam angge famen tulug ketiya oho nit suburu obok toho ik obok toho 
nenesum wan teg eleg angge aben nunusurukmu ninibam elehen la wam 
turuk lahe. 
12Nininggareg nininggik fam eneg yabuk asengseng toho wit taruk lahe. 
Aben pet neneptukmu niren hi eneptuk lahe. Aben nunusul ulug mug 
neneplug waharukmu niren ninindi imbik wamburuk lahe. 
13Aben nenele abilit neneptukmu niren nenele fano roho it unubam uruk 
lahe. Nit yog amben hahon wereg ulug ahabangge feleng toho hik isaruk 
hag toho ketiya oho hik nisarukmu welahe. 

Yesus Kristus unuk fam an hinikni welahi ulug hiyag isibag ane 

14Haharoho imbihiyon tu hininggaliyap heneptuk lit uruk lahi fug, hit an 
numalikisi welahepma nindi henesug lit komo heneptuk lit suwesingga tu 
haharoho emberuk lahi. 
15Kristus wene fahet komo heneptuk inap teng-teng angge welalepma 
hiniknisi yuhon anggolo wereg eleg. Wene anden hiyag hisaruk latikikon 
ariyen Yesus Kristus unuk fam an eneg hinikni welahi. 
16An eneg hinikni welahireg wirimangge anden turuk lahiyon hikit toho 
turuk lamuhuben anden hit komo heneptuk lahi. 

17Ihi ane ari fahet wenggel harikikteg namloho Timotius henembeg monde 
fik waharikik. At ino Nonowe olohotma wereg lit indi wirik toho werehen 
an namloho nindi reg lahiyon wereg. An Yesus Kristus ombolim laruk lit 
wene holtuk inap winon o kema-kema hiyag isaruk lahi hag toho aren hit 
komo heneptuk lit hiyag hisaruk laruhu. 
18Ap piren hinahan hit sehelimu werehon arimanowen at fobik eke nit 
nenembeg waruhu fug peruk lit ininggareg wel taruk lit hemet toho wereg. 
19Wereg angge famen noweyen let nabuhu halug an folo-folo hit henembeg 
waruhuk. Hit henembeg waruhukteg hemet toho uruk lit ininggareg wel 
taruk inap enele eneg holuhuken waruhuk fug, it arimano inine wereg lit 
uruk ano ulug wal isahuken waruhuk. 
20Ninikni Allah apma fano welahe urukon ari henembilik fam urukon ariyen 
seleg atuk eleg, hinindi wirik toho wereg lit hinine roho werehon ariyen At 
min wereg ane seleg atuk. 
21Nori, hiren nunggeyon fano peruk lahep? Wanggun fam hunusimin ulug 
waruhuk ano? Hit fahet nindiyen nele fanowon hiyag hisamin ulug waruhuk 
ano? 

1 Korintus 5 

Wanggik turukon Paulusen komo enepfag ane 

1 Eke wanggik turuk ulug hit fahet urukon holtikik. Wanggik turuk lahebon 
ari wene enepeleg inaben turuk eleg angge famen hiren turuk lahep. Ap 
misihen ikni uhe men nohoruk urukon holtikik. 
2Ari turuk lahep angge famen hininggareg wel taruk lahep. Ap wanggik 
turuk latisi ahun ino o amumu yanggaloho imbisik lelepteg hininggali alep. 
3An hit men mangno roho welahi fug angge famen ari holtikikteg nindimu 
hit fahet wenggel haruk lahi. Wenggel haruk lahireg ap wanggik turuk latisi 
ahun ino ubam alem umbuhuk ane nundama noluk teg lahi. Namumu 
welahi angge famen hit men wereg lit uruk hag toho uruk lahi. 

4Wene uruk lit Nonowe Yesus unuk fam palu amuhupmu an nebe hit men 
ambiyeg wereg hag toho welamuhup. 
5Welamuhupmu Nonowe Yesusen hinineyap henebuhumu ap wanggik turuk 
ahun ino ahap selmon siyag amag ulug Iblis weregma hik isahup. Allah 
waruhu sambil ahime fanowap tuhuwen ahap selmon eneg siyag amag ulug 
hik isahup. 
6 Hininggareg fahet wel taruk lahebon ari siyag. Seni fam pingga inggila eke 
kilaptuk halug seni abirangge pingga unduk eneg turukon ari henepeleg? 
7Pingga inggila miningon ari hik isahupmu unduk eleg aruhu. Hit seni 
unduk fanowon amben tuk fug tohon welahep. Ari roho welahebon fahet 
wam Paskah hag toho Kristus ino nit fahet ware fisibag. 
8Nit fahet ware fisibagma seni unduk fanowon esetuk lamuhuk. Siyag ane 
turukon men amu ane turukon men pingga inggila hulu hag toho 
umbusuhuk. Puhun toho wereg lit ninindi wirik toho tem toho peruk lit seni 
unduk fanowon hag toho welamuhuk. 

Honori siyag ane turukon komo eneptuk lamuhup ulug hiyag isibag ane 

9Suwesingga atam haharoho emberikikon ino fam siyag ane turukon men 
pabi rurukon men mangno roho welamuhup fug ulug haharoho emberikik. 
10Haharoho emberikikon ari pabi rurukon men siyag ane turukon men pog 
ibam werehon wene enepeleg ambeg yatma werehon arimano obog toho 
fahet emberikik fug. Mun angge man angge fahet nangge lalep peruk inap 
obog toho arimano men enele si uruk inap obog toho arimano men, usane 
turuk inap obog toho arimano men pog ibam yat ke werehon fahet haharoho 
emberikik fug. It obog toho fahet haharoho embelema kinang tuma 
embeselug lahuk pelep. 
11Haharoho emberikikon ari ap ekeyen, ”An henere wene noluk nahun 
welahi,” uruk angge famen siyag ane turukon fahet haharoho emberikik. It 
arimanowen pabi ruruk lit mun angge man angge fahet nenengge lalep 
peruk lit usane ruruk lit, ininggali war eneptuk lit, ik olokon nalug nenek 

turuk hag toho turuk. Enele si uruk lit wereg inap arimano men mangno 
roho wereg lit suburu naruk lamuhup fug. 
12Ikma wambuk fug angge selma werehon nangginoho anden unggum it 
unubam werehon kong tihi ha reg? Ikma wamburusareg wene holtuk inap 
sehelimu werehon eneg unggum unubam werehon hiren kong turuk 
lamuhup. 
13Selma wereg inap fahet Allahn unggum kong tuhu. Hit sehelimu wereg lit 
siyag ane turuk inap eneg yanggaloho wilip eneptuk lamuhup. 

1 Korintus 6 

Ikma pilabehon unggum fahet pemerintah ambeg la fug ulug hiyag isibag ane 

1Nori, hit wene honoluk angge famen nenengge fahet ap ari inggik hele wat 
nisalihip ulug wene enepeleg inap enembeg nungge fahet unggum hiren 
tohon walug laruk lahep? Wene onoluk inap men eneg unggum pilingguruk 
lamuhup. 
2Ap kinangmon obog toho unggum unubam werehon kong turuk lamuhup 
ulug Allahn wene onoluk inap in enebuhu ane ari hit henepeleg? Hiren ap 
obog toho unggum unubam werehon kong turuk lamuhup ulug Allahn in 
henebuhu angge famen unggum toron pilingguk fug teg lahep? 
3Malaikat arimano unggum unubam werehon niren pilingguhuk ane ari hit 
henepeleg? Unggum poholmon pilingguruk lamuhuk angge famen unggum 
toron kinangma werehon pilingguk fug teg lahep? 
4Unggum toron lahaptuk halug hininggarehen pilinggelep angge famen 
wene wenggel ha fug angge saplangge kulug heriyeg inap enembeg unggum 
ari walug laruk lahep. 
5Uruk lahiyon aru hit hininggali hawag ulug uruk lahi. Hit sehelimu ap 
misig indi anggat tohon wereg lit ori unubam unggum werehon pilingguk 
hahon wereg eleg? 

6Hit wene honoluk angge famen ketiya wene enepeleg inap weregma lalug 
iniline henengge fahet honori men hit-hit suwahal uruk lahep. 
7Henengge fahet honori men hit-hit suwahal uruk lahebon ari siyag ane 
uruk lahep. Hit hunubam siyag ane turuk halug nungge fahet embeseruk lit 
henele eleg angge welahep ha fug teg? Henengge hilaruk halug nungge fahet 
embesehep ha fug teg? 
8Embeselug welam angge famen hiren siyag ane turuk lit ap enengge hilaruk 
lahep. Siyag ane turuk lahebon ari hit wene honoluk hinaben it wene onoluk 
inap unubam turuk lahep. 
9Ap siyag ane turukon Allah weregma kuhup fug ane ari hit henepeleg teg 
lahep? Ihiyon ari fahet hinindi nonghong uk fug. Pabi ane til noruk inap 
men, usane turuk inap men, hiyap yarog eneptuk inap men, ap eneg labog-
labog atuk inap men, 
10yoholiyangge hilaruk inap men, mun angge man angge fahet nangge lalep 
peruk inap men, ik olokon nalug nenek turuk lit hag toho turuk inap men, 
ininggali war eneptuk inap men, enele si uruk inap men it ari roho turuk 
inap arimano Allah weregma kuk fug teg. 
11Hit sehelimu werehon arimano winonen ari turuk latusa. Ari roho turuk 
latikip angge famen Nonowe Yesus Kristus unuk fam Allahn puhunap 
heneptisi. Ninikni Allahn ahime fanowon og hisarisimu At ngi atikipmu 
hinindi pikirap heneptisi. 

Pabi-pabi ane turuk lamuhup fug ulug komo enepfag ane 

12 Mun ane man ane tihi ha reg peruk lahep angge famen mun ane man ane 
turuk lit fano am fug teg. Mun ane man ane tihi ha reg peruk lahi angge 
famen mun ane man ane apma wereg lit mingming naptukmu nirim peruk 
lahi. 
13Naruk angge we nenehum fahet wereg. Nenehum naruk angge fahet 
werehon pirenet Allahn elehap tuhu. Nenebe aruma pabi ane rurukon fahet 

welahe fug, Nonowe nit nenebe ngi roho weregma nenebe Nonowe 
amingmingangge roho welahe. 
14Allah inggik ine roho werehon inowen Nonowe olukap tibareg nir oho 
nonolukap nenebuhu. 
15Kristus ebe weregma hit henebe At inggik uyug hag toho welahebon ari 
henepeleg teg lahep? Kristus inggik uyug welahebon pabi-pabi ane turuk 
lamuhuben hunumbahik lamin? Eleg-o nori. 
16Yaying til noruk hiyap men ambi atuk ahun ino ebe misig hag atukmu it 
enebe pirenet siyag ane turukon ari hit henepeleg teg lahep? ”Enebe piren 
angge famen ebe misig hag toho welamuhup,” ulug atam haharoho imbibag. 
17Nonowe fam wenggel haruk lit At men mangno atuk ahun inowen Allah 
hime fanowon men enebe misig hag toho wereg. 
18Pabi-pabi ane til noruk inap men mangno roho welamuhup fug. Siyag-
siyag ane winon aben turuk ane enehap selma turuk. We pabi-pabi ane til 
norukon ino eneg siyag ane ari inggareg ubam umbat taruk. 
19Hit henebe Allah hime fanowon hunundama werehon ino ibam welahebon 
ari hit henepeleg? Allah inggarehen ahime fanowon ino og hisarisimu hit 
hininggarehen henebe ngi roho welahep fug. 
20Allahn hit An numaliki amuhup ulug onggo anggolo palfagma henebe fano 
roho wereg lit Allah wel turuk lamuhup. 

1 Korintus 7 

Hunuhesi men mangno roho welamuhup ulug Paulusen haharoho imbibag ane 

1Ketiya suwesingga hiren an fahet emberikibon ino yet harikikteg anden 
hebeloho hiyag hisamin: Ap te hiyap oho eleg angge yu wereg lit fano famen 
2pabi-pabi ane tuhup tohon ap wal taneg unuhesi og talug lamuhup, hiyap 
wal taneg enehunsi og talug lamuhup. 
3Hiyaben nahun men nohul peruk halug ahunen nirim puk fug. Aben nuhe 
men nohul peruk halug uheyen nirim puk fug. 

4Hiyap ebe inggarehen tohon fug, ahunen uhe ngi reg lit wereg. Ap ebe oho 
inggarehen tohon fug, uheyen ahun ngi reg lit wereg. 
5Ahun uhe henemu-henemu welamuhup fug. We sembahyang uruk lit 
yuwag toho welamuhuk ulug ahunen oho uheyen oho nenemu welamuhuk 
fano peruk halug enemu-enemu welam teg. Tot henemu-henemu 
welamuhupteg nin fobik mangno roho welamuhup. Ahun uhe mangno roho 
nohuk fug angge weregma Iblisen wal hisahu rohon mangno roho 
welamuhup. 
6Hiyag hisaruk lahiyon aru hit henemu hinindiyen turuk lamuhuben ele 
haro roho pet neneptuk puk fug. 
7Ap obog toho an yu welahi hag toho yu welalepma fano famen Allahn niren 
tuk hag teg laheyon eneg hiyag nisaruk. Hit tuk hag teg lahep ulug Allahn 
ap eke fam eke roho hiyag isaruk lit ap eke fam eke ane roho hiyag isaruk. 
8Ap yuwon men hiyap yuwohon men an hag toho welamuhubon ari fano 
ulug hiyag isaruk lahi. 
9Ari fano ulug hiyag isaruk lahi angge famen aben hiyap oho eleg angge 
welahi ha fug teg perukon inowen uhe hilawag, hiyaben ap oho eleg angge 
welahi ha fug teg perukon inowen ahun hilawag. Uwali inahan turuk lit 
wereg ane ari siyahen uhe hilawag. 
10 Hiyaben ap ohowon fahet, aben hiyap ohowon fahet tot hiyag hisamin. 
Hiyag hisaminon ari anden fug, Nonowe Yesusen komo neneptuk latfag ane 
imin: Hiyaben te ahun umbusuk fug teg. 
11Ahun embeseruk halug ap winon wa fug angge mondabi yuwog toho 
welaruhu. Yuwog welam fug teg halug ahun subon men mangno aruhu. 
Aben oho uhe umbusuk fug teg. 
12Eke iminon ari Nonowe Yesusen ibag fuhon anden peruk lahiyon hiyag 
hisamin: Ap wene oluk ahun misihen hiyap wene apelehon oho lit weregma 
hiyap ariyen nahun men welamuhuk peruk halug umbusuk fug teg. 

13Hiyap wene olukon misihen ap wene apelehon oho lit weregma ap ariyen 
nuhe min welamuhuk peruk halug ahun umbusuk fug teg. 
14Ahun wene apelehonen uhe wene olukon ohoma wene apma welamuhup. 
Uhe wene apelehonen ahun wene olukon ohoma wene apma welamuhup. 
Wene apma welalep fugmu unumalikisi wene enepeleg inap unumalikisi 
hag toho welalep. Welalep angge famen ketiya Allah umalikisi wereg. 
15Wene apeleg ahun inowen nuhe embesemin peruk halug uhe wene olukon 
inowen oho nahun embesemin pukag. Hiyap wene apelehon inowen nahun 
embesemin peruk halug ahun wene olukon inowen oho nuhe embesemin 
pukag. Hiren yik suwahal uk fug angge mangno roho welamag ulug Allahn 
wol heneptisi. Wol heneptisi angge re we wene apelehon inowen eneg 
embesemin peruk halug ahunen uhe umbusuk teg, uheyen ahun umbusuk 
teg. 
16Hat uheyen hahun wene apelegma hiyag utuk lit indi anggarap tuk teg 
ane hat holuk? Hat ahunen huhe wene apelegma hiyag utuk lit indi 
anggarap tuk teg ane hat holuk? 

Allah wene eneg anggin ulug Paulusen hiyag isibag ane 

17Allahn hit wal taneg hiyag hisarisiyon ari seneg lit welamuhup. Atam 
Allahn wol heneptisimu welatikip hag toho welamuhup. Anden komo 
heneptuk lahiyon tu o pumbuk winon wene onoluk inap weregma it obog 
toho hiyag isaruk lahi. 
18Ambilahap paleg ahun famen Allahn wol tirisi halug fobik awiya wamin 
puhu fug. Ambilahap paleg elehon Allahn wol tirisi halug ambilahap pal 
naplep puhu fug. 
19Ambilahap palehon oho ambilahap paleg elehon oho anggin teg eleg. 
Allah wene tem toho holtukon ari eneg anggin teg. 
20We Allahn hit wal taneg wol heneptisimu welatikip hag toho wereg 
lamuhup. 

21Hat ap amingmingangge roho weregma Allahn wol haptisi ano? Nare, 
hindi anggin toho welam fug. Hiknisiyen hat hinggik kobog hubaharuk 
halug seleg toho laruk laruhun. 
22Ap amingmingangge roho weregma Ninikni Allahn wol turukon ino 
ikniyen mingming turuk angge famen Allah amingmingangge roho wereg 
lit seleg toho wereg. Ap seleg toho werehon ino Kristusen wol tirisi halug at 
ino oho Kristus amingmingangge wereg. 
23Allahn onggo suwon hit fahet palfagma hit ap enemingmingangge 
amuhup fug. 
24Nori, we Allahn hit wal taneg wol heneptisi sambil welatikip hag toho 
wereg lamuhup. 

Nonowe waruhuwon yet teg lit welamuhup ulug Paulusen haharoho imbibag 
ane 

25Ketiya hilani malik fahet tot haharoho embemin. It fahet Nonoweyen tot 
hiyag nisarisi fug. Ninikni Allahn an indi niyaruk lit weregma nele si imin 
fug ulug anden nindimu peruk lahiyon hiyag hisamin. 
26Fobik alem suwon inam aruhumu siyag ahep ha rehen ap hiyap yu 
welamuhup halug ari fano peruk lahi. 
27Hat huhe og talug lahen ano? Nuhe embesemin peruk laruhun fug. Hat 
huhe og talug lahen fug ano? Nuhe eke hilamin peruk laruhun fug. 
28Hat hiyap hilahun halug siyag ane tihi puhun fug. Ari hag toho hilani 
maliken oho ap hilahu halug siyag ane tihi puhu fug. Ari reg angge famen 
ap men hiyap men arimano unubam siyahon inam aruhumu inindi siyag am 
nowen ulug anden komo heneptuk lahi. 
29Nori, anden uruk lahi ane aru Nonowe waruhuwon horog teg peruk lit 
uruk lahi. Hiyap oho lahep angge famen Nonowe waruhuwon horog tehen 
hiyap oho eleg inap hag toho welamek. 
30Uba yatuk lahep angge famen uba yatuk eleg inap hag toho welamek. 
Henehiyeg toho welahep angge famen henehiyeg eleg inap hag toho 

welamek. Mun angge man angge onggo waruk lahep angge famen ngi reg 
eleg inap hag toho welamek. 
31Mun angge man angge kinangmon hininggikmu wereg angge famen 
hininggikmu eleg inap hag toho welamek. Kinang ketiya niren yet haruk 
laheyon aru eleg aruhu. 
32Ari fahet hinindi anggin toho welam fug ulug hiyag hisaruk lahi. Ap hiyap 
og talug elehon inowen Ninikni Allah indi pulmu wenggel haruk lit Allah 
ahiyehap timin peruk lit wereg. 
33Ap hiyap ohowon inowen kinangma wereg angge indi pulmu wenggel 
haruk lit nuhe ahiyehap timin ulug 
34indi piren wenggel haruk lit wereg. Hiyap yu werehon men hilani malik 
menen nenebe oho ninindi oho Allah apma welamuhuk ulug Allah wene 
inindi pulmu wenggel haruk lit wereg. Hiyap ap ohowon inowen oho 
kinangma wereg angge indi pulmu wenggel haruk lit nahun ahiyehap timin 
peruk lit wereg. 
35Anden uruk lahiyon aru hit hininggareg fano welamuhup ulug uruk lahi. 
Kumbi ilil heneptuk lit uruk lahi fug, hiren pikiron fano ane eneg turuk lit 
Ninikni Allah yabuk wituk lamuhuben hiyag hisaruk lahi. 
36Ap misihen hiyap hilamin ulug elenggen kuruk lit weregma hiyap ino 
tuhum atuk halug ap inowen uwali inahanen saplangge keyen timin fug 
peruk halug inibam enemu wit tawag. Ari roho turukon ari siyag ane turuk 
eleg. 
37Ap misihen hiyap hilamin ulug misihim elenggen kuruk angge famen 
undaman te hiyap ino embeselug yu welaruhuk peruk halug yu wereg lit 
nindi wirik toho welaruhuk peruk laruhu halug hiyap ino fano embeseruk 
laruhu. 
38Hiyap hilaruk inaben oho fano ane turuk. Hiyap hila fug angge yu wereg 
inaben oho fano anggolo ane turuk. 

39Hiyap ahun oluk weregma umbusuk fug teg. Ahun war atuk halug eneg 
inggareg indiyen ap eke hilamin peruk halug ap wene fam wenggel haruk 
ahun eneg hilaruk laruhu. 
40Hiyap ino inggareg indiyen yuwog toho welaruhuk peruk halug ari fano 
anggolo peruk lahi. Anden peruk ane hiyag hisihiyon aru Allah hime 
fanowon inowen an let naptukmu hiyag hisaruk lahi. 

1 Korintus 8 

Usa ambohom naruk ane fahet ibag ane 

1Nori, usa ambohom naruk ane fahet tot hiyag hisamin. Aben te, ”Alem ari 
fahet nit obog toho ninindi anggat teg lahe,” uruk ane nit nonoluk. Alem 
nonoluk teg lahe uruk ane ariyen hemet turuk ane inam atuk, ap inindi 
enesug ane ariyen ine atuk ane inam atuk. 
2Ap misihen alem noluk teg lahi peruk ahun inowen alem hirahoma 
werehon indi anggar am hag tohon fahet oluk atuk eleg. 
3Ap Allah indi reg lit wereg ahun ino fahet Allahn oluk teg lit wereg. 
4Usa ambohom naruk ane fahet nit nonoluk ane iminon tu, ”Kinangman 
usane turukon men Allah hag toho wereg perukon men wereg eleg, we 
Ninikni Allah misig eneg wereg.” 
5Aben niniknisi suwon nit sen nenesuhon wereg urukon arimano poholma 
oho kinangma oho anggolo wereg. Palimu werehon men iniknisi sen 
enesuhon men tem toho anggolo wereg peruk lahi. 
6Anggolo wereg angge famen nit fahet Ninikni Allah misig eneg wereg. Mun 
angge man angge Allahn wal tibagma nir oho Allah apma welahe. Nonowe 
Yesus Kristus misig eneg wereg, Aren mun angge man angge werehap 
tibagma nir oho At famen fano wereg lit nonoluk welahe. 

Honori unuyug kik toho ying am nowen yet teg lit welamuhup ibag ane 

7Ap winonen ihiyon ari onoluk teg eleg. Ap winonen usane horog ketiya 
embeserusareg usane fahet enekol toho weregma aben usa ambohom esetuk 

halug tu usa ambohom ulug enekol haruk. Enekol haruk angge famen wam 
ino nalug inindi pong-pong angge turuk lit enekol toho wereg. 
8Allahn nit fahet fano perukmu naruk angge inowen Allah horogma hondog 
neneplug la fug teg. Wam ari naruk eleg halug nit ninilaheg am fug teg. 
Wam ari naruk halug nit nenelong am fug teg. 
9Hiren seleg toho welahe peruk lahep ane ariyen honori inine elehon 
arimano helep atog famen unuyug kik toho ying am nowen hiren yet teg lit 
honoluk toho welamuhup. 
10Haren alem noluk tehen seleg toho welahi peruk hahun usa ibam 
kuhunteg heriyeg lit usa ambohom narukmu hare ine elehon inowen yet 
hiyahureg nungge puhu? Hare ine elehon inowen indimu akol toho wereg 
angge famen hat narukmu yet hiyahureg an oho tot nele puhu fug ano? 
11Haren turuk lahen ane ariyen hare nele peruk lit werehon ino siyahap 
turuk lahen. Hare fahet oho Kristus war atfag angge famen haren alem noluk 
teg lahi uruk lahen ane ariyen hare ebe siyahap turuk lahen. 
12Honori inindimu enekol toho werehon inindi siyahap eneptuk lahebon ari 
honori fam eneg siyag ane turuk lahep fug. Kristus fam oho siyag ane turuk 
lahep. 
13Naruk angge fahet nare helep fam uyug kik toho kinangma ying atuk 
halug nare indi nonghonga fesuhuk tohon anden wam usa ambohom 
mondabi nahuk fug peruk lahi. 

1 Korintus 9 

Allahn mon eneptukon arimanowen onggo wa reg ibag ane 

1Yesusen an mon naptisi fug ano? An oho seleg toho welahi fug ano? Anden 
oho Nonowe Yesus harikik fug ano? Yesus unuk anden hiyag hisarikikmu 
hit famen anggen wilip atisiyon hag toho welahep fug ano? 

2Ap winon fahet mon naptisi fug halug hit fahet tem toho mon naptisiyon 
welahi. Hiren Nonowe fam wenggel haruk lahebon ariyen an mon naptisi 
ane fahet enehangge hit welahep. 
3An fahet nabug uruk lit pet naptuk inap unubam hebeloho ninggareg fahet 
tu imin: 
4Nit suburu men ik men nengge ha fug teg lahe ano? 
5Niren wene hiyag isil noruk lit wene holtuk hiyap wa fug teg lahe ano? 
Nonori wene hiyag isaruk inap winon men Yesus otsi yuhon men Kefas men 
arimano hiyap ohowon wereg angge famen niren te wa fug teg lahe ano? 
6An men Barnabas men oho nininggareg nininggik fam yabuk wit taruk 
lahe. Wit taruk lahema iren eneg yabuk umbusuk fug angge wituk lamuhup 
peruk lahep? Niren umbusuk teg angge famen embeseruk lahe fug. 
7Ap ekeyen tog lahaptukmu ap sa ibil atuk halug wam war um fug teg ano? 
Ap san yabuk wituk halug suburu na fug teg ano? Ap san wam domba foroho 
lit wereg halug esetukmu na fug teg ano? 
8Uruk lahiyon aru ap kinangmonen peruk ane uruk lahi fug, Musa wene fam 
atam ari roho haharoho imbibag fug? 
9Musa wene fam haharoho imbibahon te, ”Wam sapiyen suburu roti anggen 
loloho pilaptuk lit nahu rohon ulug haren ambilik pug tuk fug”. Ibag ane ari 
wam sapi fahet Allahn ibag ano? 
10Nit ap fahet Aren wenggel hibareg ibag ano? Yu, nit fahet ari haharoho 
imbibag. Yabuk wituk ahun inowen suburu minggiroho nahuk peruk lit wit 
tawag. Anggen loltuk ahun inowen anggen minggiroho nahuk peruk lit lol 
tawag. 

Onggo helele angge famen hilaruk lahi fug ibag ane 

11 Niren anggen fanowon Allahn ngi rohon hit sehelimu fok turuk halug 
anggen kinangmon hiren te nahup fug ulug og isaruk lamuhuk fug peruk 
lahep? 

12Ap winonen og neselep perukon hiren og isaruk lahep angge famen nit 
tam og nisawon og nisa fug teg lahep? Hiren nit og nisa reg angge famen 
niren hila fug teg lahe. Kristus wene fanowon sok lar aruhu rohon 
nininggareg naruk angge yami raruk lahe. 
13Allah ibam foroho inap arimano it naruk angge o fanowon ino famen 
minggiroho og isarukmu narukon ari hit henepeleg? Allah fahet hubu 
lahabul ulug lahaptuk inap arimanowen fumag minggiroho narukon ari hit 
henepeleg? 
14Ari hag toho wene hiyag isaruk inap arimano it fahet naruk angge wene 
famen eneg og isa reg ulug Nonoweyen ele imbibag. 
15Nonoweyen ele imbibagma anden hila reg lahi angge famen misig oho 
hilarikik fug. Hilarikik fureg fobik an og numuhupmu hilahuk ulug obog 
toho aru anden haharoho emberuk lahi fug. Hiren angge anden helelema 
war ale ari fano peruk lahi. Ari fahet anden wel taruk lahi ane ari ap misihen 
elehap tuk fug teg. 
16An wene hiyag isaruk nahun welahi ulug wel ta fug teg lahi. Allahn ap 
hiyag isahun ulug ele nubam emberuk lit mingming naptisireg nubam 
emberisiyon ari eneg tuk teg lahi. Wene hiyag isaruk lale fug halug an siyag 
ale. 
17An ninggareg nindiyen perukon fam til noruk lalema hahen onggo og 
nutuk lalep halug fano. Fano angge famen ninggareg nindiyen perukon fam 
til noruk lahi fug. Wene hiyag isaruk laruhun ulug Nikniyen an nubam 
emberisi. 
18An nubam emberisi halug onggo nunggeyon og num teg? An onggo og 
num hag tohon te tu: Onggo og nutuk elegma wene hiyag isaruk lit fano 
peruk lahi. Wene hiyag isaruk lahiyon fahet aben onggo og num teg angge 
famen hilaruk lahi fug. 

Ap obog toho enemingmingangge welahi ibag ane 

19Ap enepma welam fug angge seleg toho wereg lit ap anggolo an nibil 
amuhupteg wene holukag ulug ap enemingmingangge atikikteg fano peruk 
lahi. 
20Yahudi inap nibil amuhupteg wene holukag ulug Yahudi inap sehelimu 
wereg lit an Yahudi inap hag toho atikik. Musa wene apma wereg inap 
sehelimu wereg lit Musa wene apma wereg ahun hag toho atikik. Musa 
wene apma welahi fug angge famen it arimano an nibil amuhupteg wene 
holukag ulug an oho Musa wene apma atikik. 
21Musa wene apma wereg eleg inap sehelimu wereg lit Musa wene apma 
wereg eleg ahun hag toho atikik. Kristus wene imbibahon apma welahiyon 
ariyen Allah wene haharoho imbibahon pisan isalug selma welahi fug. 
Selma welahi fug angge famen Musa wene apma wereg eleg inap nibil 
amuhupteg wene holukag ulug it hag toho atikik. 
22Inine eleg inap sehelimu wereg lit an oho it inine eleg hag toho nine eleg 
toho welatikik. It inine eleg inap an nibil amuhupteg wene holukag ulug it 
hag toho atikik. It ap arimano sehelimuwon tot fanowap enebuhuk ulug it 
obog toho wal taneg werehon fahet an oho it wereg hag toho welaruhuk 
perikik. 
23Wene hiyag isaruk lahiyon ari an oho ngi aruhuk ulug obog toho aru til 
noruk lahi. 

Ninggareg apmayap taruk ane milal taruk lahi ibag ane 

24Ap sa tam lamisi ulug ap anggolo pupu angge laruk angge famen we misig 
atam larukon ino eneg onggo og utukon hit henepeleg? Hir oho tam pu roho 
lahupmu onggo og hisahuwen ari hag toho laruk lamek. 
25An tam lahi ha reg peruk ahun inowen likiya hupmu wal haruk lit mun 
angge man angge anggolo namin fug peruk lit osoko rebeselug wereg. It 
arimano sa tam lamisi ulug pupu angge larukon aliliyangge ilamna werehon 
ununggulmu pug teberuk. Niren til noruk lahe ane aliliyangge mondabi 

welaruhuwon eleg aruhu fuhon nununggulmu pug nunubahakup ulug turuk 
lahe. 
26Ari fahet turuk lit an laruk lahiyon saplangge fahet laruk lahi fug. Ap yik 
aptuk lit ap winonen te ininggik amu ke tahan tebeseruk angge famen anden 
te ninggik amu ke hik haruk lahi fug, 
27an ninggareg apmayap taruk ane milal taruk lahi. Ap winon fahet wene 
hiyag isaruk lahi angge famen ninggareg miyaloho hik niyahu rohon ulug 
an ninggareg apmayap taruk ane milal taruk lahi. 

1 Korintus 10 

Israel fahet haharoho imbibahon nit fahet wirimangge wereg ulug hiyag isibag 
ane 

1 Nori, hit honoluk toho welamuhuben anden eke hiyag hisamin. Niniknisi 
unumbasi obog toho hina apma laruk lit ik ahum pul-ke minggitfagma it 
obog toho ik fumag nindig atfag. 
2It Israel inap Musa otsi amag ulug it ikma wamburuk hag toho hina men ik 
men fam it obog toho fanowap enepfag. 
3It obog toho suburu Allahn og isarukon ambi roho naruk latfag. 
4It obog toho ik oho Allahn og isarukon ambi roho naruk latfag. Helep 
Allahn hiyag isibahon ilmuwen ik wilip atfahon it naruk latfag. Helep ino 
famon ik nibahon ino Yesus Kristus it men ambiyeg laruk latfahon ino famon 
nibag. 
5 It obog toho ambi roho naruk latfag angge famen it winon anggolo fahet 
Allahn nirim pibahon arimano anggenman waroho lin ibag. 
6 Ihi ane obog toho aru nit obog toho nonoluk toho welamuhuken nit fahet 
wirimangge tibag. Iren siyag ane tul peruk latfag hag toho niren oho siyag 
ane tul peruk lamuhup tohon ulug wirimangge imbibag. 
7It welatfahon winonen usane turuk latfag hag toho hiren oho ari turuk 
lamuhup fug. It fahet haharoho imbibahon tu imin, ”Ap arimano suburu 

men ik men nul ulug hur atfareg nenehiyeg toho welahe ulug yunggultul 
ulug in atuk latfag.” 
8 Iren pabi-pabi ane turuk latfag hag toho niren oho ari turuk lamuhuk fug. 
Iren turuk latfag ane ari famen hup misihim ap teng-teng angge 23.000 
waroho lin ibag. 
9It winonen Allah wal haruk latfag hag toho niren oho Kristus wal haruk 
lamuhuk fug, iren turuk latfag ane ari fahet pisanggowen fato eneptukmu 
waroho lin uruk latfag. 
10It winonen enele siyag toho uruk lit Allah abug uruk latfag hag toho hiren 
oho Allah abug uruk lamuhup fug. Iren turuk latfag ane ari fahet Allahn 
amingmingangge unusimihin ulug monde fibahon inowen ouk unubam 
imbibagma waroho lin ibag. 
11Ihi ane obog toho aru nit fahet wirimangge it unubam atfagma nit nonoluk 
toho welamag ulug haharoho imbibag. Nit ketiya welaheyon te obog aruhu 
sambil horog toho welaheyon fahet haharoho imbibag. 
12An nine roho unduhuk lahi peruk ahun ino mako wambuhu rohon 
inggareg indiyen fano roho kahaleg laruhu. 
13Wal hisarukmu ketiya haruk lahebon ari ap inine elehap tuk fuhon seyon 
inowen eneg wal hisaruk. Allahn ibag ane pisan isa fug teg, hit 
hunumbahalug hinine elehap turuk lit wal hisahu fug. Mun ane man ane 
fam wal hisarukmu Aren hondoko wilip heneptukmu hit henemuwen 
senebuk teg lamuhup. 

Yesus amep naruk lit mungguwat siyahon amep na fug teg ibag ane 

14Nori, anden nindi henesug lahiyon arimanowen usane turukon 
yanggaloho wili feseruk lamuhup. 
15Anden uruk lahi ane ari inindi anggat teg lit werehon arimano unubam 
uruk lahi. Anden uruk lahi ane fahet hininggareg wenggel haruk latihip. 

16Ik kubag fanowon seneg lit Allah Ninikni ulug sembahyang uruk lit naruk 
lahema Kristus amep men mangno atuk lahe fug? Suburu kuroho naruk 
laheyon ari Kristus ebe men mangno atuk lahe fug? 
17Suburu misig weregma nit anggolo welahe angge famen nit obog toho 
suburu misig ino famen kuroho naruk lit nenebe misig atuk lahe. 
18 Israel inap Kristus apma wereg elehon yer esemek: Usa ambohom naruk 
inap arimano wam ino naruk lit usa ibam ino apma wereg eleg ano? 
19Anden ihi ane tu nungge fahet ihi? Usa ambohom unu ino fahet usa ulug 
uruk lahi ano? Usa sum fahet usa ulug uruk lahi ano? 
20Eleg-o nori. Anden uruk lahiyon aru usane turuk inap arimanowen 
mungguwat siyahon fam eneg turuk lit Allah wel turuk eleg. Hiren 
mungguwat siyahon men mangno roho welahebon ari fahet an nirim peruk 
lahi. 
21Nonowe amep naruk lit mungguwat siyahon amep na fug teg lahep. 
Nonowe ahaluwe naruk lit mungguwat siyahon ahaluwe na fug teg lahep. 
22Hiren Allah undama olokap tul peruk lahep? Nit ninine anggolo, At ine 
eleg peruk lahep? 

Honori inindi anggin amuhup tohon yet teg lamok ulug hiyag isibag ane. 

23 ”Mun ane man ane tuk teg lahe,” peruk lahep angge famen mun ane man 
ane turuk lit fano am fug teg. ”Mun ane man ane tuk teg lahe,” peruk lahep 
angge famen mun ane man ane turuk lit ineyap tuk fug teg. 
24Hit hininggareg henehiyeg toho welamul ulug yami ruk fug anggeyen 
nonori winon eneg enehiyeg toho welamag ulug yami ruruk lamuhup. 
25Wam pasarma onggo paltul ulug imbik kurukon arimano usa ulug hinindi 
angginen umung-umung am fug angge naruk lamuhup. 
26Ari fahet haharoho imbibahon tu, ”Kinang men mun angge man angge 
kinangma werehon obog toho men Ninikni Allahn eneg ngi reg.” 

27Ap wene holtuk eleg ahunen seni osoho felug hit wol heneptukmu lul 
peruk lamuhup halug lahupteg mun angge man angge hit fahet eseruhu 
angge usa ulug hinindi angginen umung-umung am fug angge saplangge 
naruk lamuhup. 
28Ap misihen, ”Tu usa ambohom,” ulug hiyag hisaruk halug na fug. At indi 
anggin aruhu rohon nahup fug. 
29Anden uruk lahi ane aru hit hininggareg hinindi anggin amag ulug hiyag 
hisaruk lahi fug, ap winonen yet hisahupteg inindi anggin amuhup tohon 
ulug na fug uruk lahi. Anden uruk lahi ane fahet ap ekeyen kapal niyaruk 
lit, ”Tuk hag teg lahi ane ari ap winon indi anggin aruhu rohon ulug nungge 
fahet embesemin? 
30Anden naruk angge fahet Allah fam sembahyang ulug ninggi ha reg angge 
famen ap winonen sembahyang uruk lahiyon fahet usa angge aru namihin 
ulug pet nabuk teg?” ari ulug an nubam kapal niyaruk. 
31Ari ulug an nubam kapal niyarukmu anden hebeloho hiyag isaruk lit: 
Suburu men ik men naruk lir ano mun ane man ane turuk lir ano Allah eneg 
wel turuk lamuhup. 
32Yahudi inap men Yunani inap men wene holtuk inap arimano inindi 
anggin atuk lit siyag amuhup tohon hiren ari tuk fug. 
33Anden oho ap obog toho inindi fanowap enepmin ulug likiya hupmu yami 
ruruk lahi. Yami ruruk lahiyon ari ap anggolowen wene holuhupmu Allahn 
fanowap enebuhuwen ninggareg fahet yami ruk fug anggeyen ap winonen 
tohon palimu welaruhu ulug yami ruruk lahi. 

1 Korintus 11 

1 An Kristus ombolim laruk lahi hag toho hir oho an nombolim laruk 
lamuhup. 

Hiyaben eneg sum yanggultuk lamuhup ulug hiyag isibag ane. 

2Anden wene hiyag hisaruk latikik ane fahet hiren honoluk toho wereg lit 
hikit toho turuk lahepma anden fano peruk lit wel heneptuk lahi. 
3Honoluk toho welamuhup ulug alem misig tu hiyag hisamin: Hit ap wal 
taneg arimano Hinikni Kristus weregma hiyap wal taneg fahet iniknisi re 
enehunsi weregma Kristus Ikni oho Allah wereg. 
4Ap obog toho ununggul asum wan teg lit sembahyang men wene men hiyag 
isarukon ariyen inggareg unggul siyahap turuk. 
5Hiyap obog toho sum ununggulmu yanggulig eleg angge sembahyang men 
wene men hiyag isarukon ariyen ininggareg ununggul siyahap turuk. Ari 
roho turuk hiyap ino hiyap onoruk palehon hag toho wereg. 
6Hiyap ekeyen sum unggulmu yangguluk fug angge laruk halug at ino oruk 
kong telepma fano. Oruk kong teg lit larukon fahet inggali ruruken sum 
unggulmu yangguloho larukmu fano. 
7 Allah lehoma wereg lit An nahuhe hag toho welamag ulug ap wal tibagma 
aben ununggul asum wan tuk fug angge larukmu fano. Hiyap werehon 
enehunsi enehuhe hag toho welamag ulug Allahn wal tibag. 
8Ap hiyap famen wereg atfag fug, hiyap eneg te ap famen wereg atfag. 
9Allahn te aben hiyap let turuk lamag ulug wal tibag fug, hiyaben ap let 
turuk lamag ulug wal tibag. 
10Hiyaben tuk teg ane eneg turuk lahe ulug malaikat fahet sum enehangge 
ununggulmu yangguloho welamag. 
11Nonowe Yesus fam wenggel harukon arimanowen uheyen namu wirik 
toho welahi uk fug teg, ahunen oho namu wirik toho welahi uk fug teg. 
12Hiyap ap famen wereg atfag hag toho ap hiyap famen indag atuk. Ari hag 
toho it arimano Allah famen eneg wereg atfag. 
13Hininggareg wenggel hemek: Hiyaben Allah fam sembahyang uruk lit sum 
unggulmu yangguluk fug angge weregma fano peruk lahep? 

14Ap oruk yaron kong tuk fug angge wereg halug siyahon apma welahi ulug 
inggali hawag. Ihi ane ari mun angge man angge kinangma werehon hiren 
yet haruk lahepma seleg atuk eleg? 
15Hiyap onoruk yat toho werehon arimano fahet hiren yer isalug wel 
eneptuk lahep fug? Oruken unggul hililip tukag ulug og isibag fug? 
16Ap ekeyen suwahal imin peruk halug nit men Allah wene holtuk inap 
menen suwahal ul fug peruk lahe ane ari at oluk amag. 

Ahaluwe narukon fahet komo enepfag ane 

17Hiren alem eke hag eke hag turuk lahebon fahet anden komo heneptuk lit 
wel heneptuk lahi fug. Hit palu ruruk lit wene uruk lahep ambehen alem 
fanowon emberuk lahep fugmu siyahon eneg hunubam waharuk. 
18Hit wene holtuk inap hag toho palu ruruk lahep angge famen henebe 
minggiroho welahebon ari fahet atam holtikik. Holtikikon ari tem toho 
urusa peruk lahi. 
19Hit minggiroho welahebon ari fahet hinindi wirik toho wereg ano ulug 
wal hisahuwon fahet fano peruk lahi. 
20Hit palu ruruk lahebon ari Yesus ebe men amep men fano roho nul ulug 
palu ruruk lahep fug. 
21Ahaluwe nul ulug palu ruruk lahebon arimanowen ap ekeyen asuburu 
anggolo nalug ahum ouken nenek turukmu ap eke suburu hinik toho wereg. 
22Hit hinibam suburu men ik men naruk ambeg wal taneg wereg eleg? Allah 
umalikisi wene holtuk inap siyahap eneptuk lit enengge ininggikmu elehon 
ininggaliyap enebul peruk lahep? Ari fahet anden hit hunubam nungge ihi 
ha reg? Wel nenepmisi peruk lahep angge famen anden wel henebuk fug teg 
lahi. 

Ahaluwe narukon alem hiyag isibag ane 

23An noweyen hiyag nitisiyon anden hit tam hiyag hisaruk latikikon tu imin: 
Nonowe Yesus wabul ulug senetfag sambil ino o hup atfagma suburu wibag. 

24Wibareg seneg lit sembahyang ibareg kut-kut otsi og isaruk lit, ”An nebe 
tu hit fahet og hisamin. An nubam wenggel niyaruk lit aru hag toho turuk 
lamuhuben naruk lamuhup,” ibag. 
25Ari ibagma suburu nibagma ik kubag wibareg hinang isaruk lit, ”Kubag 
aru wene keron werehen Allahn sali imbibahon hikit toho teko lawag ulug 
namep inam atuk. Ik aru naruk sambil ino An wenggel niyahuben naruk 
lamuhup,” ibag. 
26Suburu aru men ik kubag aru men naruk lit Nonowe Yesus nit fahet war 
atfag ulug ap hiyag isaruk lahep, we At fobik waruhu sambil eneg 
umbusuhup. 

Hininggareg hinindimuwen wenggel halug naruk lamuhup ulug hiyag isibag 
ane 

27Ap san Nonoweyen telep fug peruk ane turuk lit suburu men ik men naruk 
halug at inowen Nonowe ebe men amep men unubam siyag ane turuk. 
28Ari fahet hit ap misig-misig wal tanehen hit hininggareg hinindimu 
wenggel haruk lamuhupteg eneg suburu men ik men naruk lamuhup. 
29Ap san Kristus ebe men mangno roho welahi ulug indimuwen wenggel ha 
fug anggeyen suburu men ik men naruk halug inggarehen alem siyahon 
ubam umbat taruk. 
30Ari fahet ap hit sehelimuwon arimano inine elehon men ouk warukon men 
anggolo werehen winon war atusa. 
31Nit nininggarehen ninindi wenggel haruk lalaman alem siyahon nunubam 
alep fug. 
32Ninikni Allahn alem nunubam emberukon ariyen nit komo neneptuk. Ap 
kinangmon unubam alem werehon Aren kong tuhu sambil nit nunubam 
aruhu rohon ulug komo neneptuk. 
33Nori, suburu men ik men nul ulug palu amuhup ambehen honori winon 
mangno isaruk lamuhup. 

34Ap eke suburu obok toho wereg halug ibamen tam naruk lamag. 
Hininggarehen alem nunubam umbat tul ulug palu atuk lamuhup fug. Alem 
winon werehon an waruhuk sambil hal henebik waruhuk. 

1 Korintus 12 

Allah hime fanowon misihen ap wal taneg inineyap eneptuk ulug hiyag isibag 
ane 

1Nori, Allah hime fanowon inowen nit og nisaruk angge hit honoluk teg 
lalep peruk lahi. 
2Indam Allah unuk henepeleg toho weregma usangge ele uruk eleg angge 
arimanowen hininggik lisoho hunumbaharukmu hinindi wenggel ha fug 
angge welatikip. 
3Ari roho welatikip hinap hiyag hisaruk lahiyon tu: Ap sa Allah hime 
fanowon ubam werehon inowen Yesus war amag ulug huluwap tuk fug teg. 
Ap sa Allah hime fanowon ubam wereg elehonen, ”Yesus Nikni tem toho 
wereg,” ulug fag toho uk fug teg. 
4 Allah hime fanowon inowen nit og nisaruk angge eke hag eke hag wereg 
angge famen Allah hime fanowon ino we misig wereg. 
5Allah amingmingangge iniyabuk eke hag eke hag wereg angge famen Inikni 
Allah misig iyabuk eneg turuk. 
6Allah umalikisiyen inine roho senetuk ane ari eke hag eke hag senetuk 
angge famen Allah misihen eneg ap inineyap eneptuk lit mun ane man ane 
turuk. 
7Ap obog toho mangno roho wereg lit inine roho welamag ulug Allah hime 
fanowon inowen wal taneg eke hag eke hag og isaruk. 
8Allah hime fanowon inowen ap misig fam hindimu fuki roho wenggel 
haruk ane hubam weregma ap hiyag isaruk laruhun ulug ubam emberuk. 
Hime fanowon misig inowen ap eke fam mun ane man ane alem holuk ane 
hubam weregma ap hiyag isaruk laruhun ulug ubam emberuk. 

9Ap eke fam hime fanowon misig inowen tem toho wenggel haruk ane og 
utuk. Ap eke fam hime fanowon misig inowen ouk warukon hihir eneptuk 
ane hiyag utuk lit 
10ap eke fam poholmonen turuk ane ubam emberuk. Ap eke fam fuluwap 
turuk ane ubam emberuk lit ap eke fam hime fanowon men siyahon men 
haltuk ane ubam emberuk. Ap eke fam ele alem haleg elehon uruk ane ubam 
emberuk lit ap eke fam ele ino hebeltuk ane ubam emberuk. 
11Obog toho aru Allah hime fanowon misig ambi rohon inowen hiyag isaruk 
lit inggareg indiyen ap wal taneg eke hag eke hag hiyag isaruk. 

Kristus ebe weregma nit inggik uyug welahe ulug hiyag isibag ane 

12 Ebe abirangge misig wereg angge famen inggik uyug wal taneg weregma 
inggik uyug arimanowet mangno roho ebe misig wereg hag toho Kristus 
wereg. 
13Nit obog toho Yahudi ninap men Yunani ninap men ap 
enemingmingangge roho werehon men ap enemingmingangge roho wereg 
elehon men nenebe misig hag toho welamuhup ulug ikma pilap 
neneptusama Allah hime fanowon misig fam ahaluwe naruk lahe. 
14Inggik uyug hariya regma ebe tu wereg uk fug teg, inggik uyug abirangge 
weregma eneg ebe tu wereg uk teg. 
15Uyug amuwen ele uruk lit, ”An inggik welahi fureg ebe fam wilibig lahi 
fug,” elep angge famen ebe fam tem toho wilibig eleg? 
16Isanggo amuwen ele uruk lit, ”An il welahi fureg ebe fam wilibig lahi fug,” 
elep angge famen ebe fam tem toho wilibig eleg? 
17Ebe obog toho il eneg welalepma nangginoho holtuk lalep? Ebe obog toho 
isanggo eneg lalepma nangginoho amben paltuk lalep? 
18Ari fahet te Allah inggareg indiyen pibareg ebe fam wereg angge wal taneg 
imbibag. 

19Ebe fam wereg angge we misig fam mangno relepma hahen ebe nungge 
welalep? 
20Ebe fam wereg angge wal taneg anggolo weregma ebe we misig wereg. 
21Il amuwen inggik fam ele uruk lit, ”An hat elegma namu unduhuk lahi,” 
uk fug teg. Unggul amuwen uyug fam ele uruk lit, ”An hat elegma namu 
unduhuk lahi,” uk fug teg. 
22Ebe fam wereg angge misig mondabi ine elehon wereg peruk angge famen 
mondabi palimu weregma sehet tehon eneg wereg. 
23Nunubam werehon fahet siyag angge peruk lahe angge famen lehoma 
emberuk lit wel turuk lahe. Nunubam werehon ininggali reg peruk angge 
famen ar oho alem eke fahet werehen palimuwap turuk lit wel turuk lahe. 
24Nunubam wereg angge fahet fanowon wereg ulug wel tuk fug teg lahe. Ap 
unubam wereg angge aben siyag perukon Allahn ebe fam ahandip turuk lit 
palimuwap tibag. 
25Palimuwap tibag angge ari amu-amu wereg angge famen it-it hili roho 
welamuhup fug ulug let-ler atuk lamuhup ulug mangnowap tibag. 
26Ari hag toho ebe ubam werehon arimano misig ouk turuk halug ebe obog 
toho ouk atuk. Ebe ubam werehon misig palimu emberuk halug it obog toho 
enehiyeg haruk. 

Allah umalikisi iniyabuk wal taneg wereg ulug hiyag isibag ane 

27Hit obog toho Kristus ebe weregma henebe wal taneg At inggik uyug hag 
toho welahep. 
28Allah wene holtuk inap sehelimu ap winon in eneptisi. Inggik sehelet misig 
yonggo laruk lamuhup ulug mon eneptuk inap in eneptisi, pirenehon te 
fobik aruhu ane fahet hiyag isaruk inap, hinahanehon te milal eneptuk inap 
in eneptisi. In eneptisiyon arimano winonen inine roho turuk lamuhup, 
winonen ap ouk warukon hihir eneptuk lamuhup, winonen ap ler eneptuk 
lamuhup, winonen fer enesug lamuhup, winonen enele alem haleg eleg toho 
uruk lamuhup ulug in eneptisi. 

29It obog toho werehon arimano mon eneptuk inap eneg wereg ano? Fobik 
teko lahu ane onoluk inap eneg wereg ano? Milal eneptuk inap eneg wereg 
ano? It obog toho inine roho turuk lamuhup ulug Allahn unubam emberisi? 
30Ap hihir eneptuk ane men ele alem haleg elehon uruk ane men ele ino 
hebeltuk ane men turuk lamuhup ulug it obog toho unubam emberisi? 
31Allah hime fanowon inowen nit anggolo og nisaruk angge famen we 
palimu werehon eneg yami ruruk lamuhup. Funggalem mondabi fanowon 
misig hiyag hisamin. 

1 Korintus 13 

Hiren hinindi reg lit welamuhup ulug Paulusen haharoho imbibag ane 

1Wene hiyag isaruk lit ap enele inine roho uruk hag toho uruk lahi angge 
famen ap nindi isa fug angge welaruhuk halug pinggong selelem turuk hag 
toho uruk laruhuk. Malaikat ele ine roho uruk hag toho hiyag isaruk lahi 
angge famen ap nindi isa fug angge welaruhuk halug waruk ele siyahon hag 
toho uruk laruhuk. 
2Mapmumu werehon obog toho noluk teg lit fobik teko lahu ane hiyag 
isaruk lahi angge famen ap nindi isa fug angge welaruhuk halug an siyahon 
hag toho welaruhuk. Allah fam wenggel haruk lit tom eke fam, ”In 
atmihinteg hik toho lag,” uk teg lahi angge famen ap nindi isa fug angge 
welaruhuk halug yuhun angge noluk welaruhuk. 
3Anden angge obog toho ap enengge elehon og isaruk lahi angge famen aben 
nebe waroho indokma hik niyahupmu fano nuwatuk puhuk angge famen ap 
nindi isa fug angge welaruhuk halug Allahn onggo og nuruhu fug. 
4Ap indi enesug ane ariyen indi hondo reberuk lit ubabut fano roho wereg. 
At ino ahummu siyag am fug anggeyen hemet turuk lit awelwel tubat taruk 
eleg. 
5At ino inggareg fahet wenggel ha fug anggeyen ap winon oho ininggaliyap 
eneptuk eleg. At ino suwahal uk fug anggeyen ubam aben siyag ane turukon 
fahet undama het toho foroho lam fug angge wereg. 



3155 

 

 
ALLAH WENE 

© 2018, Indonesian Bible Society. 
 

 
 

 

6At inowen siyag ane turukon fahet nirim peruk lit fano ane turukon fahet 
nahiyeg peruk. 
7Aben siyag ane tirikim fano ane tirikim at inowen hondo rebeseruk. Siyag 
ane urukon fano ane urukon fahet tem toho eneg peruk. Siyag ane turukon 
fano ane turukon fano aruhu ulug indi se roho wereg. Siyag ane tirikim fano 
ane tirikim indi imbik wamburuk. 
8Fobik teko lahu ane fahet hiyag isarukon men enele alem haloho uk fug 
angge urukon men mun ane man ane alem onolukon men eleg aruhu angge 
famen ap indi enesug ane ari eneg mondabi eleg aruhu fug. 
9Mun ane man ane ondomi eneg nonoluk angge famen alem nenepeleg. 
Fobik teko lahu ane fahet ondomi fil hiyag isaruk lahe angge famen alem 
nenepeleg. 
10Alem ino inam atuk halug ondomi fil nonolukon ino mondabi eleg aruhu. 
11An nebe totma wereg lit malik toronen uruk hag toho nele uruk latikik, 
malik toronen wenggeltuk hag toho nindimu ebet harikik, malik toronen 
wenggeltuk hag toho wenggel harikik. Ketiya ninggareg su atikikteg totma 
wenggel haruk latikik ane embeserikik. 
12Ketiya ik il kul tegma nonorohole siyag toho yet haruk lahe angge famen 
fobik ik il wirik atukmu yet haruk hag toho nonorohole ambimu weregma 
yet haruk lamuhuk. Ketiya mapmumu weregma yet haruk hag toho tot-tot 
yet haruk lahe angge famen fobik inam aruhumu Allahn an nebe yet niyaruk 
hag toho At ebe abirangge yet hahuk. 
13Ihiyon ari hag toho alem hinahan eneg welamuhup: Ninindi fam Allah 
wenggel haruk ane ari men, fano aruhu ulug ninindi se roho wereg ane ari 
men, ap ninindi enesug ane ari men welamuhup angge famen ap inindi 
enesug ane ari eneg mondabi palimu wereg. 

1 Korintus 14 

Fobik teko lahu ane fahet ap hiyag isarukon yami ruruk lamuhup ulug hahatfag 
ane 



3156 

 

 
ALLAH WENE 

© 2018, Indonesian Bible Society. 
 

 
 

 

1Ap hinindi enesug ane mutug laruk lit Allah hime fanowon inowen nit og 
nisaruk angge yami ruruk lamuhup. Fobik teko lahu ane ap hiyag isa reg 
lamuhuben atam yami ruruk lamuhup. 
2Ele alem haloho uk fug angge uruk ahun inowen ap unubam ele uruk eleg, 
Allah ubam ele uruk. Ap unubam imin peruk angge famen ap misihen oho 
holuk fug teg, Allahn eneg holtuk. Allah hime fanowon inowen at hiyag 
utukmu alem hirako werehon eneg uruk. 
3Fobik teko lahu ane ap hiyag isaruk ahun inowen ap unubam urukmu iren 
ele holtuk. Aren ap komo enebeheg inineyap enebeheg turukmu inindi se 
atuk. 
4Ele alem haleg eleg angge uruk ahun inowen inggareg fahet eneg ineyap 
taruk, fobik teko lahu ane ap hiyag isaruk ahunen ap winon wene holtuk 
inap inineyap eneptuk. 
5Hit obog tohowen henele alem haleg eleg angge uk teg lalepma fano peruk 
lahi angge famen hit obog tohowen fobik teko lahu ane ap hiyag isa reg 
lalepma mondabi fano anggolo pelereg nahiyeg hele. Enele alem haleg 
elehon uruk ane apma reg, fobik teko lahu ane hiyag isarukon palimu reg. 
Enele alem haleg elehon hebeltukmu eneg pikit toho holtuk lit wene holtuk 
inap inindi wirik aruhu. 
6Nori, an hit henembeg walereg nele alem haleg elehon eleman halug hiren 
holtep ano? Mapmu reg lit werehon Allahn inamap nutuk lit nolukap tirisi 
ane men fobik teko lahu ane men hiyag hesele fugmu henelong alep fug. 
7Ari hag toho aben foroho angge ele uruk angge famen ahime eleg angge 
pinggong men puhuli men fam aben wirim tuk teg. Pinggong men puhuli 
men enele amu-amu elep fugmu aben tu pinggong ele, tu puhuli ele ulug 
nangginoho onoluk alep? 
8Waruk ap wol eneptuk angge ele siyag turuk halug ap san tog abul ulug 
sehen inggila saloho sing wan toho tug tebelug welam teg? 

9Hit henele alem haleg eleg angge uruk lit ari hag toho turuk lahep. Henele 
seleg toho uruk lahep fugmu nangginoho ap winonen henele holtuk lit 
onoluk aruhu? Hiren henele uruk lahebon saplangge uruk lahepma 
homhomowen walug laruk. 

Wene holtuk inap hiyag isaruk lit seleg toho uruk lamuhup ulug ibag ane 

10Kinang atogman atogma ap enele urukon anggolo eke hag eke hag wereg 
angge famen misig oho aben alem haluk fug tohon wereg eleg. 
11Anden ele urukon ino fahet an napelehen alem haluk fug teg lahi halug 
anden at ino ele holuk fug tehen at amuwen ele yig tawag ulug embeselug 
namu welahimu ar oho amu wereg. 
12Ari hag toho hit welahebonen oho turuk lamuhup: Allah hime fanowon 
inowen mun ane man ane og nisahu angge yami ruruk lahep. Aren og nisahu 
ulug yami ruruk lahebon arimano fam wene holtuk inap komo eneptuk lit 
inineyap eneptuk lamuhup. Inineyap eneptuk lamuhupmu hit sehelimu oho 
eleg angge welaruhu fug. 
13Ap san ele alem haleg eleg angge uruk halug ele hebeloho uruk ane fahet 
heng turuk lit sembahyang uruk laruhu. 
14Anden sembahyang uruk lit nele alem haleg elehon uruk lahi halug 
nindimu fuki roho wenggel haruk lahi fugmu nahimeyen eneg ele uruk. 
15Ari roho werehen nungge ane turuk laruhuk? Anden sembahyang uruk lit 
nahimeyen oho urukmu nindiyen oho tem toho wenggel halug uruk 
laruhuk. Allah sini yunggultuk lit nahimeyen oho urukmu nindiyen oho 
wenggel halug sini uruk laruhuk. 
16Haren sembahyang urukmu hahimeyen eneg uruk halug ap holtukon 
arimanowen hat sembahyang urukon fahet tem toho ulug nangginoho 
”Amin” uhup? Uhun ane ari ap arimanowen hol ha fug anggeyen 
nangginoho ”Amin” uk teg? 
17Haren sembahyang uruk lahenon fano roho Allah wel turuk lahen angge 
famen ap winon inineyap eneptuk lahen fug. 

18Hit obog toho henele alem haleg elehon fam tot uruk lahepma anden 
anggolo roho uruk nahun welahi ulug Nikni Allah wel turuk lahi. 
19Nele alem haleg elehon anggolo roho uruk nahun welahi angge famen 
wene holtuk inap palu roho wereg ambehen it wenggel hawag ulug nele 
alem fuwaben aben holtuk lit wenggel ha rehon eneg urukon fano peruk 
lahi. Enele alem haleg elehon teng-teng angge yat anggolo roho urukon 
fahet siyag peruk lahi. 

Malik toronen wenggeltuk ane wenggeluk fug ibag ane 

20Nori, hinindimu wenggel haruk lit malik toronen wenggeltuk hag toho 
wenggeltuk lamuhup fug. Siyag ane turukon fahet malik toronen siyag ane 
tuk fug angge wereg hag toho welamuhup. Hinindi wenggel haruk ane fahet 
ap suwonen wenggeltuk hag toho wenggeltuk lamuhup. 
21Wene atamon fam haharoho imbibahon tu, ”Allahn ele uruk lit, ’O 
pumbuk aru inap fam hiyag isawag ulug ap winon enele enemu uruk inap 
unubam nele emberuk lahi. Ap pohonen enembilik fam hiyag isawag ulug 
mon eneptuk lahi angge famen iren An nele holtuk eleg,’ ulug Allahn ele 
uruk.” 
22Ele alem haleg elehon uruk ane ari ap wene onoluk inap fahet fug, 
enepeleg inap fahet enehangge Allahn emberisi. Fobik teko lahuwon fahet 
hiyag isaruk ane ap wene enepeleg inap fahet fug, onoluk inap fahet 
enehangge emberisi. 
23Allah wene onoluk inap palu roho wereg lit obog toho enele alem haleg 
eleg angge urukmu ap selmon Allah fam wenggel haruk eleg inap kik 
waharuk lit hit fahet nenek turuk lahep ano ulug unubam uk fug teg? 
24Hit obog toho fobik teko lahuwon fahet urukmu ap keron Allah fam 
wenggel haruk eleg ahun kik waruhureg holeg lit tem toho uruk puk fug 
teg? Siyag ane ubam werehon hiren fag turuk halug 

25indimu hirako werehon ari inam aruhu. Inam aruhumu at inowen 
elenggen fam hur atuk lit, ”Allah tem toho hit sehelimu wereg,” uruk lit 
Allah wel turuk laruhu. 

Wene uruk lit honori inineyap enebul ulug uruk lamuhup ibag ane 

26Nori, ari fahet ketiya nangginoho turuk lamuhuk? Hiren wene ul ulug palu 
roho wereg lit henebe wal tanehen wene uruk lit ap misihen Mazmur wene 
urukmu winonen komo eneptuk ane, winonen Allahn ele ubam emberisi 
ane, winonen ele alem haleg elehon uruk ane, winonen ele ino hebeltuk ane 
uruk lamuhubon obog toho ari honori inineyap enebul ulug uruk lamuhup. 
27Enele alem haleg elehon uruk halug ap pirenen ano enebe anggolo halug 
hinahanen eneg enebe misig-misig wal tanehen urukmu enele hebeltuk 
ahun eke welaruhu. 
28Hebeltuk ahun eleg halug wene holtuk inap palu roho wereg ambehen it 
arimano enele eleg angge welamuhup, enemu wereg lit eneg Allah amuwen 
eneg holukag ulug uruk lamuhup. 
29Fobik teko lahu ane fahet hiyag isaruk inap piren hinahan eneg it sehelimu 
in atug hiyag isarukmu it winonen aluwar isaruk lit enele atog hol haruk 
lamuhup. 
30Ap misig heriyeg lit werehon ino fam Allahn ari-ari imihin ulug ele ubam 
emberuk halug at ino in aruhureg hiyag isarukmu ap atam hiyag isarukon 
ino ele eleg angge welaruhu. 
31Hit obog toho wal taneg misig-misihen wene hiyag isarukmu hit hinindi 
obog toho anggar atuk lit hinine aruhu. 
32Allahn fulu ane turukon og isarukmu it og isaruk inap arimanowen enemu 
ane uk fug teg. 
33Ap misihen ele lahaptuk halug it winonen enele pulung-palang urukon 
Allahn irim teg lit wereg, hit honori men mangno roho welamuhubon ari 
eneg fano peruk lit wereg. 

Hiyaben hemet toho uk fug ulug komo enepfag ane 

34O pumbuk obog toho wene holtuk inap hiyag isaruk lahimu wereg hag 
toho hir oho wene ul ulug palu roho weregma hiyaben enele eleg angge 
welamuhup. It hiyap arimano unubam wene hiyag nisalihiben in amek uk 
fug teg. Musa wene fam haharoho wereg hag toho it apma heriyeg lit 
welamuhup. 
35Iren alem eke fahet ap unubam kapal usul peruk halug inibam lahupteg 
enehunsi fam kapal isaruk lamuhup. Ap wene fahet palu roho wereg 
ambehen hiyaben enele anggolo roho uk fug teg. 
36Wene hiyag isaruk ane ari hit Korintus hinap wereg ambehen alem wilip 
atisi ano? Hit wereg ambeg eneg wene ino waharisi ano? 
37Ap ekeyen Allah hime fanowon inowen hiyag nutukmu fobik teko lahu 
ane fahet noluk teg lahi peruk ahun inowen fuki roho wenggel haruk halug 
an nubam Ninikni Allahn hiyag nutuk ane haharoho emberuk lahiyon at ino 
indi anggar atuk lit oluk atuk. 
38Anden haharoho emberuk lahi ane fahet indi anggar atuk eleg halug hiren 
oho at fahet hinindi wenggel ha fug. 
39Nori, ari fahet fobik teko lahu ane nonoluk amag ulug yami ruruk lit enele 
alem haleg elehon uruk inap men hili ruk fug. 
40Mun angge man angge fahet henele fano roho uruk lit tul peruk ane hikit 
toho turuk lamuhup. 

1 Korintus 15 

Yesus oluk atfag ane fahet ibag ane 

1Nori, wene fanowon anden hiyag hisarikikmu hiren holtikibon ino fam 
hinine roho unduhuk lahebon ari fahet ketiya nin honolukap henepmin. 
2Wene ari hininggik kobog isa fug anggeyen hinine roho senetuk 
lamuhupmu anden hiyag hisarikikon ino hag toho wene ino fam mondabi 
fano amuhup. Alem elegman amu ane fahet wenggel helep halug mondabi 
siyag alep. 

3 Wene palimu werehon an hiyag nutusama ninggikmu atisi hag toho hir 
oho hininggikmu amag ulug anden hiyag hisarikik. Ihi ane aru atam 
haharoho imbibahon hikit toho Kristus ino siyag ane niren turukon fahet 
war atfag. 
4Atam haharoho imbibahon hikit toho kinangma sale fisibagma inggik 
hinahaneg angge olukap tibag. 
5Olukap tibagma Kefas iline atam inam atfareg fobik otsi nisanggowen 
iniline inam atfag. 
6It iniline inam atfareg otsi winon teng-teng angge 500 palu roho weregma 
iniline inam atfag. It iniline inam atfag inap arimano ketiya obog toho 
onoluk weregma we tor angge eneg war atusa. 
7Ariyen nin fobik Yakobus iline inam atfareg fobik wene fahet mon enepfag 
inap arimano iniline oho inam atfag. 
8 Fobik fotog-fotogma an malik uwan angge indag atukon hag toho 
weregma an niline inam atisi. 
9Anden Allah umalikisi wene holtuk inap unusimin ulug mug eneplug laruk 
latikikon fahet it wene fahet mon enepfag inap arimano palimu weregma 
an siyahon it enepma welahi. 
10Allahn an fahet indi niyarisimu an welahiyon ari hag toho ketiya oho an 
welahi. An Allahn indi niyarisireg og nitisiyon ari saplangge og nitisi fug, 
hebeloho anden yabuk wituk lit nine roho wituk lahimu it winon obog toho 
arimanowen witukon men ambi reg eleg. Yabuk wituk lahiyon ari an namu 
wituk lahi fug, Allahn an fahet indi niyarisireg nineyap naptisimu wituk 
lahi. 
11Ari fahet iret andet hiyag hisaruk lahema hiren oho holtuk lit hinindi 
wenggel haruk lahep. 

Kristus oluk atfag hag toho ap kinangmon war atukon onoluk amuhup ibag 
ane 

12Niren Kristus ap warehon wereg ambehen Allahn olukap tibag ulug hiyag 
hisaruk laheman hit winonen te ap warehon fobik onoluk amuhup fug uruk 
lahep ane ari nangginoho uruk lahep? 
13Ap warehon onoluk amuhup fug halug Kristus oho oluk atfag fug. 
14Allahn Kristus olukap telep fugmu niren wene hiyag hisaruk laheyon oho 
saplangge uruk lalaman hahen hiren hinindi wenggel haruk lahebon oho 
saplangge wenggel haruk lalep. 
15Niren Kristus fahet Allahn olukap tibag uruk laheyon olukap telep fugmu 
hahen hiren enele si uruk pelep. Ap warehon oho tem toho onoluk amuhup 
fug halug Allah olohotman oho niren si ane uruk lala. 
16Tem toho Allahn ap warehon onolukap enebuhu fug halug Kristus oho 
olukap tibag fug. 
17Kristus oho Allahn olukap telep fug halug hit hinindimu saplangge 
wenggel haruk lalebon ari fam siyahon sehelimu hit welalep. 
18Ari hag toho Kristus fam wenggel haruk inap tam war atuson arimano oho 
mondabi siyag alep. 
19Nit ketiya nonoluk welahe li ariya eneg Kristus inowen fanowap nenebuhu 
ulug wenggel haruk lamuhuk halug nit ap kinangmon enepma wereg lit 
ninilaheg toho welamuhuk. 
Kristus men sebe roho werehon ariyen ap obog toho onoluk amuhup ibag ane 

20Ari reg angge famen Kristus ino ap warehon wereg ambehen Allahn 
olukap tibag ane ari ap war atuson arimano Onowe wandabon amag ulug 
atam olukap tibag. 
21Ap misihen tibahon famen ap kinangmon war atuk ane inam atfag hag 
toho ketiya oho ap misihen tibahon famen ap war atuson onoluk amuhup. 
22Ap obog toho Adam men sebe roho weregma war atuk hag toho ap obog 
toho Kristus men mangno roho werehon ariyen onoluk amuhup. 

23Ap wal taneg atam waharukon fobik waharukon hikit toho onolukap 
enebuhu: Kristus ino wandabon hag toho weregma At waruhu sambil At ngi 
roho welamuhubon arimano pulmuwon hag toho welamuhup. 
24Fobik mun angge man angge obog toho teko lahu. Kinangman palimu 
welahe perukon men ninine roho seneg lahe perukon men enele palimu 
werehon men obog toho arimano siyahap enebuhureg Aren inggikmu 
senehon Ikni Allah og uruhu. 
25 At ino Onowe wereg lit poholet kinanget Aren eneg seneg lit weregma At 
men seli roho werehon Allahn uyug alma umbusuhu sambil eneg inggik 
kobog isahu. 
26War atuk ane ino men Allah men seli roho werehon ino obog aruhu sambil 
Allahn elehap tuhu. 
27Mun angge man angge Allahn Kristus uyug alma emberisi. ”Mun angge 
man angge Allahn uyug alma emberisi,” ulug hahareg lit werehon ariyen 
Allahn mun angge man angge Kristus uyug alma emberisi ahun inggareg At 
uyug alma atisi fug ane ari seleg teg. 
28Mun angge man angge Kristus apma emberisi halug At amloho yuhon 
wereg angge re inggarehen Ikni apmayap tahu. Mun angge man angge An 
nuyug alma emberisi ulug ninggareg oho At apma welaruhuk puhumu mun 
angge man angge alem Allah fam weregma Aren senetuk laruhu. 
29Ihi ane aru ambi reg eleg halug ap winonen ap war atuson unubalma ikma 
wamburukon arimano nungge fahet ikma wamburuk? Ap war atuson tem 
toho onoluk amuhup fug halug nungge fahet ap war atukon ubalmangge 
ikma wambila peruk? 
30Nir oho nungge fahet likiya hupmu war amuhuk ulug nenemelmel toho 
welahe? 
31Nori, likiya hupmu an nuwabuk hag ane turukmu welahi. Welahi angge 
famen hiren Nonowe Yesus Kristus fam tem toho wenggel haruk lahepma 
nindimu nahiyeg haruk lit fano nuwabukag peruk lahi. 

32O Efesusen olomene olokonen nuwabuk oho turukmu yik aptuk lit 
unusimin ulug tirikik. Tirikik ane ari ap kinangmonen peruk ane fam tirikik 
halug nalong aruhuk ulug uruk lahi fug. Ap war atuson onoluk amuhup fug 
halug aben uruk ane hikit toho peruk lamul, ”Nori, nir oho sono war 
amuhukon horog tehen suburu men ik men naruk lit nenehiyeg toho 
welamulen maniyek.” 
33Enele si uruk inaben hinindi ninap henebuhup tohon enele holuk fug. Ket-
ker ane turuk inap men hininggik ahandip toho welamuhup halug fano ane 
hunubam werehon siyag aruhu. 
34Siyag ane turuk lahebon ari embeselug hinil wirik toho wereg lit siyag ane 
nin eke tuk fug. Hit winon Allah henepeleg toho welahepma anden komo 
heneptuk lahiyon ari fam hininggali homok. 

Ap war atukon enebe nin nangginoho onoluk amuhup ulug hahatfag ane 

35”Ap war atuson nangginoho nin onoluk amuhup? Enebe nin nanggin 
amuhupteg suhuloho wamuhup?” ulug ap winonen an kapal niyahup lit teg. 
36Nare, hat hindi sohu reg lahen hahun hubam nele imin. Nare, haren mun 
angge man angge yabukmu yatuk lahenon ari ahap selmon filik tulug eneg 
anggen undamon fam fahaltuk. 
37Anggen yabukmu yatuk lahenon ari ebe wereg am fugmen nin fiyaloho 
nahuk ulug yatuk lahen fug. Anggen yatuk lahenon arimano ahap 
embeselug tu ei ulug sinali anggen men anggen winon oho yatuk lahen. 
38Allahn wilip amag perukon hikit toho eneg wilip atuk: Anggen wal taneg 
werehon arimano ebe oho wal taneg og isaruk. 
39Ari hag toho ununu wereg angge arimano ambi reg eleg. Ap unu men wam 
unu men ambi reg elegma suwe unu men tamahu unu men ambi reg eleg. 
40Poholma wereg angge oho kinangma wereg angge oho amu-amu wereg. 
Poholma umbagpag turukon kinangma umbagpag turukon amu-amu wereg. 
41Mo asinandi winon, pikalem asinandi winon, suhal asinandi oho winon, 
suhal oho asinandi wal taneg wereg. 

42Ap war atuson onoluk amuhup ane ihiyon ari hag toho aruhu. Niren yatuk 
lahe angge arimano filik turuk angge famen Allahn olukap tuhumu filik tuhu 
fug. 
43Niren yatuk angge arimano mondabi apma aruhu angge famen Allahn 
olukap tuhumu mondabi palimu aruhu. Niren yatuk angge arimano ine eleg 
aruhu angge famen Allahn olukap tuhumu ine anggolo aruhu. 
44Niren yatuk laheyon aruma ebe ilamna werehon yatuk lahe angge famen 
Allahn olukap tuhuwon ino ebe mondabi oluk welaruhuwon olukap tuhu. 
Ebe ilamna werehon wereg halug ebe mondabi welaruhuwon oho wereg. 
45 Ihi ane ari fahet haharoho imbibahon tu wereg: Ap atamon Adam ino fam 
hime kilapfagma oluk atfag angge famen Adam fobikon ino Allah hime 
fanowon ap onolukap eneptukon ino atfag. 
46Atam watfahon ari mondabi werehon watfag fug, we ilamna werehon 
watfag. Fobik watfahon ari mondabi werehon watfag. 
47Ap atamon ari we kinang famen werehap tibagma ubabut kinangmon hag 
toho welatfag. Ap fobikon ino pohol filen wambik watfag. 
48Ap kinangmon arimano ap atamon kinang famen lalfahon ino ubabut fam 
eneg weregma ap poholmon arimano At pohol filen wambik watfahon ino 
ubabut fam wereg. 
49Ketiya kinangmon ahuhe welahereg fobik poholmon ahuhe amuhuk. 

Allahn nenebe ninap nenebuhu ibag ane 

50Nori, anden hit hunubam iminon tu: Nenehap selmon tor angge oho Allah 
ibam kuk fug teg. Filik turuk angge nin atuk lit filik turuk eleg angge am 
fug teg. 
51-52Map toho werehon anden tem toho hit hunubam fag timin: Nit obog 
toho war amuhuk fug angge famen pinggong ele obog-obohon uhu sambil 
ino ninil misihim lambog uhupmu obog toho nin amuhuk. Pinggong ino ele 
uhumu ap war atuson arimano onoluk atuk lit enehap siyag teg eleg angge 
in amuhupmu nit obog toho nin amuhuk. 

53Filik turuk angge werehon aru ubalma filik turuk eleg angge aruhu, war 
atuk angge werehon aru ubalma war atuk eleg angge aruhu. 
54Filik turuk angge werehon aru ubalma filik turuk eleg angge aruhumu war 
atuk angge werehon aru ubalma war atuk eleg angge atuk lit teko lahu 
sambil ino Allahn tam ibag ane haharoho imbibahon aru hikir aruhu. ”Allah 
palimu atuk lit war atuk ane elehap tehek. 
55 War atuk ane palimu welahi peruk lahenon kema welahen? Hayeg fam 
ap hak eneptuk lahi peruk lahenon kema welahen?” 
56War atuk ane fahet ayehen hak eneptukon ino siyag ane turukon wereg. 
Siyag ane turukon ari Musa wene fam ine roho palimu wereg. 
57Ine roho palimu wereg angge famen Nonowe Yesus Kristus inowen 
apmayap turuk lit At palimu atfagma Ninikni Allah wel turuk lahe. 
58Nori, anden nindi henesug lahiyon ihi ane ari fahet yuk lagmag uk fug 
angge hinine roho unduhuk lit welamuhup. Likiya hupmu henesukun fano 
roho Allah iyabuk wituk lamuhup. Nonowe men mangno roho wereg lit 
lisag anggolo roho sat haruk lahebon ari saplangge turuk lahe fug ulug 
honoluk toho welamuhup. 

1 Korintus 16 

Onori Yerusalem werehon fahet uang emberuk lamuhup ibag ane 

1 Wene holtuk inap fahet uang emberukon ari anden o Galatia wene holtuk 
inap werehon hiyag isarikikon ino hikit toho hiren turuk lamuhup. 
2Wene uruk sambil hup wal-wal hit obog toho henebe wal-wal hininggikmu 
werehon hikit toho tot emberuk lamuhubon ari hinibam tug toho foroho 
lamuhup. An henembeg waruhukmu eneg andog tuhuk peruk lamuhup fug. 
3An henembeg waruhukteg ap eke lalusa ulug suwesingga haharoho 
ininggikmu umbuhukteg hiren ap fano peruk lahebon itanowen uang 
emberikip angge o Yerusalem inap og isa lahuben monde fuhuk. 

4An waruhukteg yet hahuk aneyen it men ambiyeg la reg halug an oho 
ambiyeg lahuk. 

Henembeg waruhuk ulug Paulusen hiyag isibag ane 

5 An hit henembeg waruhukon ari o Makedonia lahukteg yuwag toho 
Makedonia welam fug angge pisan isalug waruhuk. 
6An waruhukteg hit men o Korintus tot anggolo roho weregman sun li 
waharukon ino an oho hit min weregman waruhu halug hit men welaruhuk. 
Welaruhukteg an nindiyen o pumbuk ekema lamin puhuk halug funggalma 
hiren let nabuhup. 
7Hup piren hinahan hit men welamuhuk peruk lahi fug, Nikniyen an let 
naptuk halug an hit men tot anunu roho welaruhuk peruk lahi. 
8An o Efesus aru weregman Yahudi inaben seni humon esetug naruk sali ino 
horog atuk halug ari fam an la rehen henembeg waruhuk. 
9O tuma ngi inap wene holtuk eleg inap winon anggolo seli roho wereg 
angge famen Allahn sok hut naptisimu wene hiyag isaruk laruhuken tuma 
welaruhuk. 
10 Timotius ino hit henembeg waruhumu hiren at Paulus hag toho Allah 
wene hiyag nisaruk ahun wereg ulug let turuk lamuhupmu akol eleg toho 
hit sehelimu welaruhu. 
11At apeleg ahun wereg ulug abug uruk lit apmayap tuk fug. An nambeg 
suhuloho fano waruhuwen hiren kebunggalma let tuhup. At men ori winon 
men ambiyeg nambeg wamuhup ulug anden it nangno eneptuk lahi. 
12Nare Apolos ino nonori winon men hit henembeg pen isa lahun ulug 
anggolo hiyag itikik angge famen ketiya an lamin fug ulug pok atisi. Pok 
atisireg fobik aren lahuk puhu sambil ino hit pen hisa waruhu. 

Paulusen Korintus inap hi enepfag ane 

13Hinil wirik toho wereg lit hinindimu tem toho wenggel haruk lit hinine 
roho unduhuk lamuhup. Henekol toho welam fug angge henembong se roho 
welamuhup. 

14Mun ane man ane turuk lit ap hinindi enesug lamuhup. 
15 Nori, alem misig fahet hit heng heneptuk lahi. O Akhaya inowen Stefanus 
uhe malik men atam Allahn mumal eneptisimu wene holtuson hit honoluk. 
Wene holtuk inap iren ler enebuhuk perusareg ketiya Allah iyabuk inine 
roho wituk. 
16Ap ari hag toho Allah iyabuk wituk lit lisag toho turukon enele hiyag 
hisaruk ane hiren fuki roho holtuk lamuhup. 
17Stefanus men Fortunatus men Akhaikus men nambeg waharusama 
nahiyeg toho welahi. Hit men an men nenemu welahe angge famen it 
nambeg waharusama hit hunubalma angge it wahasa ulug nahiyeg toho 
welahi. 
18It nambeg waharuson ari famen andet hiret ninindi yuwahap neneptusa. 
Ap ari hahon hiren oho hinindi enesug lamuhup. 
19 Asia inap Allah wene holtuk lit At umalikisi werehonen hi heneptuk. 
Akwila men Priskila men wene holtuk lit inibam palu ruruk inap 
arimanowen oho nori ulug anggolo roho hi heneptuk. 
20An nori obog tohowen hit fahet nonori ulug hi heneptuk. Hit honori men 
mako pug toho hi-hi atuk lamuhup. 
21An Paulus ninggareg ninggiken tu haharoho emberuk lit hi heneptuk lahi. 
22Ap sa Nonowe fahet indi haruk elehon alem siyahon ubam amag. 
”Maranata!” Nonowe folo-folo waruhu! 
23Nonowe Yesus hit fahet indi henesuhon inowen fet henesug laruhu. 
24Yesus Kristus unuk fam anden hit obog toho nindi henesug lahi. 

2 Korintus 

2 Korintus 1 

Allah unuk fam hi enepfag ane 

1 Allahn tam perisiyon hikit toho Yesus Kristus inowen an Paulus nubam 
yonggo laruk laruhun ulug hiyag nitisiyon ino men nenere Timotius menen 
suwesingga tu hit fahet emberuk lahe. Allah umalikisi o Korintus welahebon 
men ap obog toho inindi fanowon o Akhaya kinang fam obog toho 
welahebon fahet suwesingga tu emberuk lahe. 
2Ninikni Allah men Nonowe Yesus Kristus menen hit fahet Inindi henesug 
lit hit hinindi yuwahap heneptuk lamuhuben sembahyang uruk lahe. 

Allahn windat neneptuk ulug wel tibag ane 

3Nonowe Yesus Kristus Ikni Allah ap obog toho indi nenesuhon Ninikni 
inowen nit ninindi yuwahap neneptuk lit onggon neneptukon ino wel turuk 
lahe. 
4Nit ninindi anggin toho weregma Aren ninindi yuwahap neneptuk lit 
onggon neneptukmu niren ap winon alem eke hag eke hag unubam atukon 
it arimano inindi yuwahap eneptuk lit onggon enebehe ha reg. Onggon 
neneptuk ane Allahn nit nunubam emberisiyon ino fam niren oho it ler 
eneptuk lahe. 
5Alem angginon Kristus ubam atfahon ino sebe roho nit nunubam atuk. Ari 
hag toho Kristus famen fano ane nin sebe roho nunubam emberuk lit onggon 
neneptuk. 
6Alem angginon nit nunubam atuk halug hit hinindi yuwag atuk lit fano 
amag ulug nit nunubam emberuk. Nir oho ninindi se roho welahe ane ariyen 
hir oho hinindi se roho welamuhup. Alem angginon nit nunubam atukon 
hag toho hit hunubam atuk halug Allahn hit hinineyap heneptukmu hiren 
oho hinindi yuwag toho wereg lit ha ruk teg lamuhup. 

7Alem nit nunubam atukon ino hir oho hunubam atuk, nit ninindi yuwag 
toho welahema hir oho hinindi yuwag toho welamuhup. Hit ari roho 
welamuhup ane fahet nonoluk teg lit niren it fano welamuhup peruk lahe. 
8 Nori, Asia kinang famen nit nunubam atisiyon hir oho honoluk amag ulug 
hiyag husul. Niren ha fug tohon alem humon angginon nunubam atisimu 
mondabi war amul ulug ninindi anggin atisi. 
9We tem toho pinggi nunusulusa peruk latukuk. Ari peruk latukuk angge 
famen nit nininggarehen perukon fam wenggel hahup tohon ulug Allah ap 
warehon onolukap eneptukon ino fam wenggel hawag ulug alem nunubam 
atuk latisi. 
10War atuk ane nenekol toho welatukukon Aren windat neneptisi hag toho 
fobik oho windat nenebuhu. Fobik oho Aren eneg nit windat nenebuhu ulug 
ubam ninindi wenggel haruk lit tem toho peruk lahe. 
11Ari fahet nit fano welamag ulug hiren let neneptuk lit sembahyang uruk 
lamuhup. Allahn nit fahet inilaheg perisireg let neneptisiyon ino fahet ap 
anggolowen Ninikni uruk lit wel turuk lamuhuben hiren nit fahet oho Allah 
fam sembahyang uruk lamuhup. 

Paulus o Korintus lahuk pibag angge famen pok atfag ane 

12Ninindimu un ane het toho foroho lahe fug ulug nenehiyeg toho wereg lit 
tu uruk lahe: Kinangma tuman mun ane man ane turuk latukukon hit fahet 
wenggel haruk lit nenele uruk latukuk ane arimano Allahn let neneptukmu 
nenele si uk fug angge ninindi wirik toho wenggel haruk lit turuk latukuk. 
Nininggareg fahet mun ane man ane alem nonoluk ninap welahe puk fug 
angge Allah indi nenesuhon inowen ninineyap neneptukmu hit hunubam 
turuk latukuk. 
13-14Niren suwesingga hahatuk laheyon arima hiren kim halug hinindimu 
anggar am tehon eneg hahatuk lahe. Uruk latukuk ane fahet winon hinindi 
anggar atisi hag toho welamuhuk li anggolo hinindi anggar aruhu lit teg 

peruk lahe. Yesus waruhu sambil ino hiren nit fahet henehiyeg toho 
welamuhup hag toho niren oho hit fahet nenehiyeg toho welamuhuk. 
15Ari roho nindi wenggel harikikteg hit henembeg tam waruhuk perikik. 
Waruhukteg wene hiyag hisarukmu Allahn inggik pireneg angge fano angge 
hunubam umbuhu perikik. 
16Hit henembeg waruhukteg Makedonia lahukteg nin suhuloho Makedonian 
hit henembeg waruhukmu hiren an hondog naplug Yudea lahuk perikik. 
17Ari roho waruhukteg lahuk ulug fano wenggel ha fug anggeyen irikik ano? 
Waruhuk irikik ane ari at amuwen wenggel harisireg irisi peruk lit ”yu” 
uruk ane men ”fug” uruk ane men ambi reg peruk lahep ano? 
18Niren sali hit hunubam emberukukon ”yu” men ”fug” men ambi reg eleg 
ulug ari Allah unuk fam tem toho uruk lahe. 
19Yesus Kristus Allah amloho fahet an men Silwanus men Timotius menen 
hit sehelimuwen hiyag hisa waharukukon At Yesus ino ambilikmu ”yu” men 
”fug” men ambi roho wereg eleg. At ambilikmu we ”yu” eneg wereg. 
20Allahn sali imbibahon obog toho arimano Yesus fam teko larukmu ”yu” 
uruk. Aren ”yu” urukmu niren hebeloho Yesus unuk fam ”Amin” uruk lit 
Allah wel turuk lahe. 
21Allah inowen niret hiret Kristus men mangnowap neneptuk lit unduhuk 
nunubaharisireg ahaluwe fanowon nununggulmu hilil neneptisi. 
22Nit fahet An ngi aruhuk ulug enehangge nunubam emberuk latisi. Fano 
ane Allahn fobik og hisahuk ulug tug toho foroho lit orohole imbik waharuk 
hag toho Allah hime fanowon nit nunundama og nisarisi. 

Paulusen pok atfag ane fahet alem hiyag isibag ane 

23Allahn anden wenggel haruk ane oluk tehen anden iminon aren tem toho 
uruk ulug hol niyamisi: An hit henembeg wale angge famen hit hinindi siyag 
am ulug nindiyen pok atikik. 

24Hininggareg hinindiyen Allah fam wenggel haruk lahebon niren milal 
heneptuk lit mingming heneptuk lamuhuk perukuk fug. Henehiyeg toho 
welamuhuben iren perukon eneg ler eneptuk lamuhuk perukuk. 

2 Korintus 2 

1An it enembeg laminmu inindi siyag am nowen perikikteg nindimu 
wenggel haruk lit pok atikik. 
2Anden hit hinindi siyahap henebuhuk halug ap san an nahiyehap nabuhu? 
We anden inindi siyahap eneptikikon arimanowen eneg nindi nahiyehap 
nabuhup. 
3Ari ulug suwesingga ino emberikik. An henembeg walema hahen it an nindi 
nahiyehap naplebon arimanowen an nindi siyahap nabuhup tohon ulug pok 
atikikteg suwesingga eneg emberikik. An nahiyeg toho welahimu hit obog 
toho henehiyeg toho welamuhup angge re an noluk. 
4Nahummu siyahen nindi anggin anggolo reg lit uba anggolo yatuk lit 
suwesingga ino haharoho emberikik. Hinindi angginap henepmin perikikteg 
emberikik fug, we hit obog toho nindi anggolo henesug lahiyon fahet 
honoluk amag ulug emberikik. 

Ap siyag ane tirisiyon fahet henembolmayap tiyok ibag ane 

5Ap ekeyen siyag ane tirisiyon ino fam nit ninindi angginap neneptisiyon 
ari an eneg nindi angginap naptisi fug, hit obog toho hinindi angginap tirisi. 
Hit obog toho hinindi anggin atisi ihi ane ari we minggirohowen fahet ihi. 
6Hinindi angginap heneptisi ahun ino hit anggolowen alem ubam 
emberikipteg kong teberikipmu welaruhu. 
7At indi anggin anggolo roho wereg lit mondabi siyag aruhu rohon hiren 
ketiya indi yuwahap turuk lit siyag ane tirisiyon fahet henembolma 
embeseruk lamuhup. 
8We tem toho at ino fahet hinindi reg lit welamuhuben anden komo 
heneptuk lahi. 

9An nele fuki roho holuhup ano ulug wal hisamin perikikteg suwesingga ari 
hit hunubam emberikik. 
10Ap san siyag ane turukon fahet hiren henembolma umbusuhup halug 
anden oho nambolma umbusuhuk. Siyag ane telebon welalepma nambolma 
embeseleyon fahet ihi. Hit Kristus alukema fano welahepma 
11Iblis inowen nit sen nenebuhu rohon ulug siyag ane ino nambolmaya 
feserikik. Iblis inowen nit nunubam tuhuk peruk ane nit nonoluk. 

O Troas men Makedonia men Paulusen wene hiyag isibag ane 

12 Kristus wene hiyag isahuk ulug o Troas larikikteg weregma wene hiyag 
isawag ulug Ninikni inowen sok hut nitisi. 
13Sok hut nitisi angge famen nare Titus ino o Troas eleg latisimu nindi 
yuwag toho welam fug tehen o Makedonia lamin ulug hiyag isarikikteg 
larikik. 
14Nit o kema-kema larukmu Kristus unuk fam palimu atuk abunggalem 
Allahn hal nisaruk lit hondog neneplug laruken At wel turuk lahe. Aren nit 
mon neneptuk ane ariyen amben fanowon ino mun ibam man ibam pal 
haruk lit At fahet onoluk amuhup. 
15Kristus famen amben fanowon wilip atukon ino nit welahe. Fano 
amuhubon men siyag amuhubon men sehelimu niren Allah iyabuk wituk 
laheyon fahet Aren amben fanowon wereg peruk. 
16It winon war atuk ane amben ino unubam aruhumu war amuhup, it winon 
onoluk atuk ane amben ino unubam aruhumu onoluk amuhup. Alem ihi ane 
ari ap san ine roho tuk teg? 
17Allah wene fam onggo pal heheg hilaruk inap anggolo arimano men ambi 
roho welahe fug. Ninindi wirik toho wereg lit Allah fahet hiyag isa hag 
tohon eneg Allah alukeman Kristus unuk hiyag isaruk lahe. 

2 Korintus 3 

Hit Kristus asuwesingga welahep ulug hiyag isibag ane 

1Uruk lahe ane aru fam nininggareg wel tehe ha reg? Ap winon eke 
henembeg waharuk lit suwesingga inggareg waharukon fahet hinindi 
anggarap turukon unug hisaruk hag toho niren oho ari hag toho suwesingga 
embehe ha reg ano? Hiren suwesingga fam nit wel neneptuk lit embehep ha 
reg lahep ano? 
2Suwesingga niren tohon ap inindi anggarap eneptukon ino hit henebe 
welahep. Suwesingga ino nit ninindimu hahareg lit weregma ap obog 
tohowen kim halug inindi anggar atuk lamuhup. 
3Hit henebe Kristus asuwesingga welahebon ari seleg teg. Niren wene hiyag 
hisaruk lit suwesingga ino haharoho emberukuk. Emberuk lit ahaluwe eleg 
atukon fam hahatukuk fug, Allah oluk werehon ahime fanowon inowen 
hahatisi. Helep anggeyon fam hahareg eleg, ap inindi fam hahareg lit wereg. 
4Allahn nit fano let neneptuk lit wereg ulug Kristus apma wereg lit tem toho 
peruk lahe. 
5Misig oho nininggareg nenemuwen mun ane man ane tuk teg lahe peruk 
lahe fug. Niren tuk teg laheyon ari Allahn tilihip urukon ariyen turuk lahe. 
6Allahn sali keron imbibahon ino hikit toho nit amingmingangge welamag 
ulug ine og nisarisireg unduhuk nunubaharisi. Sali keron ino emberuk lit 
haharoho imbibag fug, Allah hime fanowon og hisahuk ulug eneg sali 
imbibagma haharoho imbibag ane ariyen ap ware feserukmu hime fanowon 
inowen ap onolukap eneptuk. 
7 Sali tamon ino emberuk lit helep anggeyon fam ubale ware felug hahatuk 
latfag. Sali ino fam ap war atukon welatfag angge famen Allah asinandi 
umbagpag turukon inowen imbibag. Imbibagma Musa orohole umbagpag 
turukon kun atuk angge famen Israel inap inil hutuk-hatak uruken at yet ha 
fug teg latfag. Ap war atukon sali ino amingmingangge unubam umbagpag 
turukon anggolo weregma 
8Allah hime fanowon amingmingangge unubam umbagpag turukon 
mondabi palimu wereg. 

9Alem hunubam umbuhuk ulug hiyag isaruk ahun amingmingangge 
arimano palimu weregma ili og henebuhuk ulug hiyag isaruk ahun 
amingmingangge arimano mondabi palimu wereg. 
10Atam palimu wereg lit umbagpag turuk peruk latfahon ino ketiya palimu 
wereg lit umbagpag turukon men wirim teg elegma atamon ino apma 
weregma kun teg lit wereg. 
11Kun teg lit werehon ino umbagpag turuk halug kun atuk elehon ino 
mondabi palimu wereg lit umbagpag turuk. 
12Ari roho ninindimu tem toho wenggel haruk lahe ane ariyen nenembong 
se roho wene hiyag isaruk lahe. 
13Musa inowen orohole umbagpag turukon kun atikim Israel inaben yet 
hahup tohon ulug orohole sale fibahon ino hag toho nit welahe fug. 
14Ari tibag angge famen inindi sohu atfag. Sale fibahon ino hikit toho ketiya 
oho sale fibag angge ino saleg lit wereg. Sale fibag angge inowen hondo reg 
lit weregma wene atamon ino kim haruk lit uruk. Kristus inowen eneg saleg 
angge ino leho fuk teg lit wereg. 
15Ketiya oho Musa wene ino kim haruk lit urukmu saleg angge inowen 
inindi salegma uruk. 
16It arimano ke hareyon embeselug Ninikni fam inindi wenggel haruk halug 
inindi saleg angge ino Allahn oho fesuhu. 
17Ninikni ino hime fanowon weregma Allah hime fanowon ino unubam 
wereg inap arimano enemu unduhuk lit wereg. 
18Nit nonorohole saleg angge inowen mapmu reg elehen Allah umbagpag 
turukon ino palimu weregma yet haruk lahe. Umbagpag turuk angge Allah 
famen nenebene waharukon ino Allah hime fanowon weregma nit nenebe 
Aren ninap neneptukmu At wirimangge hag toho wereg lit mondabi palimu 
fanoma welamuhuk. 

2 Korintus 4 

Fano angge inggila siyag angge fam hililip toho foroho lahe ulug hiyag isibag 
ane 

1Allahn indi nenesug lit namingmingangge welamag ulug nunubaharisimu 
nit nenekol toho welahe fug. 
2Hik tegman turuk ane fahet ap ininggali atukon ari niren embeserukuk. 
Nenembilik piren toho wereg lit Allah wene fahet un ane hiyag isaruk lahe 
fug. Niren tem ane eneg fag toho hiyag isaruk lit ap obog tohowen Allah 
alukema nit nunubabut pal nisaruk lit it fano wereg pukag ulug ap 
onolohotman in atuk lahe. 
3Wene niren hiyag isaruk laheyon fahet it siyag amuhup inap arimanowen 
eneg wene saleg angge apma wereg lit mapmu rehon hiyag nisaruk peruk. 
4It arimano inindi Allah fam wenggeltuk elehon kinang tuma ikni roho 
werehon inowen inindi nonghonga feseruk lit inil hupni feserisi. Inil hupni 
feserisimu Allah ahuhe amloho Kristus umbagpag turukon ino awene 
fanowon asinandi ino yet ha fug teg. 
5Nininggareg fahet hiyag isaruk lahe fug, Yesus Kristus Nonowe wereg ulug 
hiyag isaruk lit nit Yesusen perisiyon hikit toho hit henemingmingangge 
welahe ulug ap hiyag isaruk lahe. 
6Allahn wal turuk lit hik werehon seleg amag ibahon inowen nunundama 
selehap neneptisimu ap winon onoluk atukmu seleg tegma laruk lit Allah 
umbagpag turukon ino amloho Yesus Kristus orohole fam yet haruk 
lamuhup. 
7Fano-fano angge aru inggila siyag angge fam hililip toho foroho lahe. 
Foroho lit nit ninine eleg angge weregma Allahn sebe roho og nisaruk lit 
ninineyap neneptukon aru seleg atmisi. 
8Siyahonen hondo neneptuk angge famen al senggeloho lin uruk lahe fug, 
ninindi nonghong uruk angge famen mondabi ninindi abir atisi fug. 
9Nunusul ulug mug neneplug larukmu Allahn nit nunumbaharisi fug, 
miyaloho hik nisarusa angge famen war atukuk fug. 



3177 

 

 
ALLAH WENE 

© 2018, Indonesian Bible Society. 
 

 
 

 

10Yesus oluk atfag ane nit nunubam weregma seleg aruhuwen At ware 
fisibahon ino nit At men laruk lahe. 
11Nit nenebe ilamna welaheyon famen Yesus oluk atfag ane inam aruhuwen 
nit nonoluk welahema Yesus unuk fahet likiya hupmu nunusuk oho turuk. 
12Nit war am hag toho welahe, hit honoluk welam hag toho welahep. 
13 Haharoho imbibag ane aru wereg, ”Anden tem toho wenggel haruk lahi 
ane ariyen fag toho uruk lahi.” Imbibag ane ari hikit toho hime fanowon 
ino ambi roho nunubam weregma niren tem toho wenggel haruk lahe. Tem 
toho wenggel haruk lahe ulug fag toho nenele uruk lahe. 
14At Nonowe Yesus olukap tibahon inowen nir oho At men mangno roho 
nonolukap nenebuhuwon fahet nonoluk. Nonolukap nenebuhureg Aren hit 
men mangno roho alukema nunumbahaku. 
15Allahn tuhu ane ari obog toho hit fahet teko lahu. Hit fahet teko lahumu 
Allah ap indi enesug lit weregma ap anggolo amuhupteg iren Allah fam 
Ninikni uruk lit wel turuk lamuhupmu Allah unuk palimu aruhu. 

War atuk ane fahet hinindi anggin toho welam fug ulug komo enepfag ane 

16Nit nenehap selmon siyahap neneptuk angge famen hup eke waharukon 
fam eke waharukon fam Allahn ninindi kerap neneptuk lit fanowon og 
nisaruken ninindi nonghong uruk eleg. 
17Alem ketiya nunubam werehon aru ilamna werehon turuken se reg lit 
wereg. Se reg lit werehon ariyen Allahn onggo fanowon mondabi palimu 
werehon sebe roho og nisahu. 
18Aben yet harukon fahet wenggel ha fug anggeyen aben yet ha fug tohon 
fahet wenggel haruk lahe. Aben yet harukon ari ilamna werehen eleg 
aruhumu aben yet ha fug tohon ari eneg mondabi welaruhu. 

2 Korintus 5 

1O sabo kinangma wirihon nit welahe ambeg aru halog tuhupmu o poholma 
werehon mondabi welaruhuwon ap ininggik fam wibuk fug tohon nit 
welamuhuk ambeg Allahn wit nisahuwon ari nit nonoluk. 
2O sabo kinangma wirihon ino poholma o fanowon inowen ungga keron sale 
fuhu ulug ninindi wenggel haruk lit o sabo miningon fam aru welahe ulug 
ngesekum turuk lit welahe. 
3O keron apma wereg lit nenebiye wereg ninap hag toho welam fug angge 
nenesum wan toho welamuhuk. 
4O sabo miningon aru fam ninindi anggin toho wereg lit ngesekum turuk 
lahe. Sum miningon nonggoloho umbusuk fug anggeyen keron wan 
tahukmu war atuk ane ino onoluk atuk ane inowen pil isahumu fano peruk 
lahe. 
5Ari roho hit hunubam turuk laruhuk ulug nit unduhuk nunubaharisireg 
mun angge man angge fobik hit og hisahuk ulug wep toho emberisireg 
orohole imbik waharuk hag toho Allah hime fanowon og nisarisi. 
6Nit nenebe war atukon aru fam wereg lit Ninikni men hili yat toho 
welaheyon nonoluk angge famen likiya hupmu ninindi se roho welahe. 
7Nit ketiya tuma welaheyon aruman ninilen uwan yet haruk lahe fug, fobik 
aruhu ane fahet tem toho peruk lit wenggel haruk lahe. 
8Nit nenebe siyahon embeselug pikit Ninikni ambeg lilareg mondabi welala 
peruk lit ninindi se roho welahe. 
9Nit ninibam yugmu wereg lir ano, pog ibam wereg lir ano, Allahn nit fahet 
fano peruk laruhuwen yami ruruk lahe. 
10Nit obog toho Kristus ino alem kong tuhu ambeg heriyeg lit weregma 
olohotma in amuhuk. Nit in amuhukmu ap obog toho kinangma wereg lit 
turuk ane hikit toho og isa hahon eneg fanowon ano siyahon ano og isahu. 

Allah men ap kinangmon men mangno atuk ane fahet hiyag isibag ane 

11Ninikni fam enekol toho wereg ane nit nonoluk tehen ap winon nenele ine 
roho inindi og eneptuk lahe. Allah alukeman ninindimu hirahowon wereg 

elehen hiren oho it inindimu hirahowon eke wereg eleg peruk lahep ano 
ulug uruk lahi. 
12Ari uruk lit hit henelukeman nininggareg wel tubat tul peruk lahe fug. Ap 
winonen nit fahet hit kapal hisaruk halug hit henehiyeg toho wereg lit fag 
toho hiyag isaruk lamuhuben uruk lahi. It ap arimano inindimu fuki roho 
wenggel ha fug angge enehap selmon fahet eneg wel tubat taruk. 
13Nenek turukonen ininggareg hal ta fug angge uruk hag toho niren oho ari 
turuk lit Allah wel turuk lahe. Nininggareg hale fat taruk lit uruk laheyon 
hit fano amag ulug uruk lahe. 
14Kristus inowen indi nisarisireg nit haloho nunumbaharisi. Ap obog toho 
fahet ap misig war atfagma it obog toho war atusa ane ari nit ninindimu 
anggar atisi. 
15Kristus ino ap obog toho fahet war atfahon alem tu: It onoluk werehon 
arimanowen ininggarehen tohon fahet wenggel ha fug angge it fahet war 
atfareg oluk atfahon ino fahet eneg wenggel haruk lamuhuben Kristus war 
atfag. 
16Ap kinangmonen ininggareg unubabut pal-pal atug onoluk tegma niren 
unubabut pal isalug nonoluk am fug teg. Kristus kinangma weregma niren 
ubabut pal harukuk halug ketiya ap kinangmon hag toho ubabut pal halug 
nonoluk am fug teg. 
17Ap sa Kristus men werehon indi keron ubabut fanowon welaruhu. Tamon 
ambolma atisimu keron tik-tem toho ubam atisi. 
18Obog toho aru Allah famen waharuk. Allah inowen At men nit men misig 
welamag ulug Kristus fam mangnowap neneptisi. Kristus fam mangnowap 
neneptisimu niren oho At let turuk lit ap winon mangnowap eneptuk 
lamuhuken mingming neneptisi. 
19Allahn An men ap kinangmon men sebe roho welamuhuk ulug ap 
kinangmonen siyag ane turukon winag ha fug angge Kristus fam 

mangnowap enepfag. Ap mangnowap eneptuk awene ino nit nunubam Aren 
emberisi. 
20Kristus inowen nit mon neneptisimu nit At ubalma wereg lit hit komo 
heneptuk laheyon ari Allahn komo heneptuk hag toho uruk lahe. Hit Allah 
men mangno roho welamuhuben henesukun fano reg lit At ngi amuhuben 
Kristus unuk fam heng heneptuk lahe. 
21Kristus inowen siyag ane turuk latfag fug angge famen Allahn At ino fam 
it ili og enepmin pibareg nit fano welamag ulug At siyag ane turuk ahunap 
tibag. 

2 Korintus 6 

Siyag ane nunubam turukmu nenehiyeg toho welahe ulug hiyag isibag ane 

1Nit hit men yabuk ambiyon turuk laheyon welahereg Allahn nit indi 
nenesug ane ari saplangge indi nenesug eleg ulug komo henebul. 
2 ”Anden fano perikik li hat hele holtikik. Anden ap fanowap eneptikik sul 
ino har oho let haptikik,” ulug haharoho imbibag. Allahn fano peruk li 
ketiya welahe, Allahn ap fanowap eneptuk sambil yoho tu welahe, ari tem 
toho hiyag hisaruk lahe. 
3Mun angge man angge niren turuk laheyon ari fam ap unuyug salog-malog 
angge roho unusuhu rohon ulug fano ane turuk lahe. Fano ane turuk lahema 
nit Allah amingmingangge welaheyon nininggaliyap nenebuk fug teg. 
4Mun ane man ane fam Allah amingmingangge welaheyon fahet seleg atuk. 
Seleg atukon te: Alem angginon nunubam atukmu ninindi imbik wamburuk 
lahe, ninindi nonghong isaruk lit nenekolap neneptuk, 
5nunusuruk lit nininggik hele waroho penjara kilap neneptuk, ngik-ngog 
uruk lit nenele ying neneptuk, yabuk lisag toho wituk lahe, suburu na fug 
angge ninil fililig lit weregma hup atug sakan turuk, 

6ninindimu siyahon eleg ninap, alem nonoluk teg ninap, ninindi hondo 
reberuk ninap, ninindi wiyig toho wereg ninap welahe. Allah hime fanowon 
nunubam wereg lit si ane uk fug angge ap ninindi enesug lahe. 
7Allah ine roho weregma tem ane ap hiyag isaruk lahe, sehenet tohet 
fanowon Allahn og nisarukon nininggik fumag-fumag windat tarukon seneg 
lahe, 
8hi neneptukmu oho pet neneptukmu oho nenebug urukmu oho wel 
neneptukmu oho, si ane uruk inap uruk angge famen tem toho uruk ninap 
welahe, 
9enepeleg inap uruk angge famen onoluk inap hag toho welahe, wareg inap 
uruk angge famen nonoluk wereg ninap welahe. Nununggul pilang toho 
nunusuruk angge famen war atuk lahe fug, 
10nenehummu siyag toho welahe angge famen likiya hupmu nenehiyeg toho 
welahe, nenenggengge eleg angge famen ap anggolo tungap eneptuk lahe, 
ngi ninap welahe fug angge famen mun angge man angge nit ngi roho 
welahe. 
Allah wene enepeleg inap men mangno roho welam fug ulug hiyag isibag ane 

11Hit Korintus hinap nori, tor angge oho ninindimu hirahuk fug anggeyen 
obog toho fag toho hiyag hesehe. 
12Nit ninibam hit fahet sok husig lit kolo reg ambeg wereg angge famen hit 
hinibam nit fahet sok lareg lit kolo reg ambeg eleg. 
13Ketiya hit an numalikisi hag toho welahep ulug hunubam uruk lahi: Ayeg 
war amag ulug hiren oho hinibam sok husi felug kolo nunubaharuk 
lamuhup. 
14Allah wene enepeleg inap iniyabuk wit tarukmu hit it men ambi roho 
welahep fug angge re ler enebuk fug. Pikir ane turukon men hare ane 
turukon men ambi reg? Seleg men hik men nangginoho misig am teg? 
15Kristus men Iblis unuk Belial men ambi reg ano? Allah fam wenggel haruk 
ahun men wenggel haruk eleg ahun men nungge ane turukon fam ambi reg? 

16Allah ibam men usa ibam men mangno reg lam teg? Allah oluk werehon 
ibam nit nenebe welaheyon fahet haharoho imbibahon te tu, ”An it men 
mangno roho wereg lit enesehelimu welaruhuk. An Inikni Allah 
welaruhukmu it An numalikisi welamuhup.” 
17 Ari ulug ele uruk lit, ”Hit it sehelimu wereg ane embeselug henemumu 
lahup ulug Ninikni Allahn il laruk lit puhun teg elehon hiren senebuk fugmu 
Anden hit ki henesug laruhuk. 
18 Ki henesug lit An Hinikni weregma hit An numalikisi abet hiyabet napma 
welamuhup ulug Ninikni Allah At palimu werehon inowen ari uruk.” 

2 Korintus 7 

1Nori, anden hit nindi henesug lahiyon Allahn sali imbibahon ino nit fahet 
imbibagma nenebe men ninindi men fam siyag angge tag tohon niren 
puhunap turuk lamuhuk. Puhunap turuk lamuhukteg Allah fahet nenekol 
toho wereg lit fano ane eneg turuk lit welamuhuk. 

Ninindi siyag toho welaheyon nenehiyeg atukon fahet hiyag isibag ane 

2Nori, hit hinibam nit fahet kolo nunubaharuk lamuhup. Ap misig oho ubam 
niren siyag ane turukuk fug, ap misig oho anggengge elehap turukuk fug. 
Ap misig oho anggengge hulul ulug ele ying turukuk fug. 
3Anden uruk lahi ane ari alem angginon hunubam amag ulug uruk lahi fug. 
Hit fahet ninindi wenggel haruk lahe ulug fahe hiyag hisihi. Nit nonoluk 
welaheyon oho war atuk laheyon oho hit men nit men mangno roho 
welamuhuk. 
4Hit fahet seleg toho hiyag hisaruk lahi angge famen ap winon iniline wel 
heneptuk lahi. Alem angginon nunubam weregma asengseng toho wereg lit 
nindi yuwag toho nahiyeg anggolo roho welahi. 
5 O Makedonia waharukukteg ninindi yuwag toho nenebe fano welam fug 
anggeyen o kema-keman alem siyahon eke hag eke hag nunubam atisi. Aben 
pet neneptuk lit suwahal urukmu ninindi nenekol toho welatukuk. 

6Allah ap inindi anggin toho werehon yuwahap eneptuk ahun inowen nit 
ninindi yuwahap neneptuk lit Titus nenembeg monde ferisi. 
7At nenembeg waharisiyon famen eneg ninindi yuwag atisi fug. At hit 
sehelimu weregma hiren at indi yuwahap tirikip ane nit hiyag nisarisiyon 
fahet nir oho ninindi yuwag toho welahe. Hit hinindimu perikip ane hiyag 
nisaruk lit an fahet nenembeg walep uruk lahep ane hiyag nisarisi. 
Nenembiken suwahal urukuk ulug ninibil atikip ane fahet hiyag nisarisimu 
an nahiyeg anggolo roho welahi. 
8Anden suwesingga tam emberikikon ino fam hinindi siyahap heneptikik 
angge famen nambiken emberikik peruk lahi fug. Suwesingga ino famen 
hinindi il misig siyag atisi ulug noluk atisimu nambiken emberikik ulug 
wenggel harikik. 
9Ari roho wenggel harikik angge famen ketiya nahiyeg toho welahi. Hit 
hinindi siyag atisi ane fahet nahiyeg toho welahi fug, hinindi siyag atisimu 
wenggel harikipteg hare ane embeserikipmu nahiyeg toho welahi. Hinindi 
siyag atisi ane ari Allahn perisiyon fam siyag atisi, niren hit hinindi siyahap 
heneptukuk fug. 
10Allahn peruk ane hikit toho ap enehummu siyag atuk ane ariyen wenggel 
hahupteg ke hareyon embeseruk lamuhup. Ke hareyon embeseruk lit 
mondabi fano ane unubam aruhumu nenembiken embeserukuk uhup fug. 
Ap kinangmonen peruk ane hikit toho ap enehummu siyag atuk ane ariyen 
it arimano mondabi war amuhup. 
11Allahn peruk ane hikit toho hit henehummu siyag atikip ane ariyen 
henesukun fano anggolo atisiyon honoluk toho welamek: Siyag ane turukuk 
ulug fag turuk lit an nibil atikip. Siyag ane fahet ninirim peruk lit henekol 
toho welatikip. An fahet walep peruk lit henesukun fano reg latikip. Aben 
siyag ane turukon unubam alem emberuk latikip. Alem obog toho ari fam 
niren siyag ane turukuk fug ulug selehap tirikip. 
12Ap siyag ane tirisiyon men ubam siyag ane tirisiyon ino men fahet alem 
halmin ulug suwesingga emberikik fug. Hiren nit fahet henesukun fano reg 

lit welahep ane ari Allah alukeman seleg aruhu ulug suwesingga ino 
emberikik. 
13Ari fahet nit ninindi yuwag toho welahe. Nit ninindi yuwag anggolo roho 
welaheyon ari nenere Titus ahiyeg toho nit nenembeg waharisiyon ari fam 
nenehiyeg anggolo roho welahe. Hiren at Titus ino indi sakowap tirikipmu 
ahiyeg toho nit nenembeg waharisi. 
14Anden hit fano ulug Titus olohotman wel heneptikikon fahet ele si irisi 
ulug ninggali wat naptikip fug. Atam hit hunubam tem ane eneg hiyag 
hisarukuk hag toho ketiya Titus olohotman oho hit wel heneptuk lit tem ane 
urukuk. 
15Hit obog tohowen at ele fano holtuk lit henekolen hunuwag elek turuk lit 
hinibam hondoko kilaptikip. Hondoko kilaptikip ane fahet aren wenggel 
haruk lit hit fahet nindi anggolo peruk. 
16Mun angge man angge hiren fano roho turuk lahebon fahet anden fano 
peruk lit nahiyeg toho welahi. 

2 Korintus 8 

Allah fahet emberuk lamuhup ulug Paulusen hiyag isibag ane 

1 Nori, niren hit hunubam hiyag husulon te Allah umalikisi o Makedonia 
aru werehon Allah indiyen it inindi fanowap eneptisi ulug hiyag husul. 
2Allahn unubabut wal isaruk lit mun ane man ane siyahon fam wal isarisi 
angge famen enehiyeg anggolo wereg. Enehiyeg haruk lit it enenggengge 
eleg angge famen inindi wiyig teg lit sebe roho og isa hag toho wereg. 
3Enengge og isaruk lit it ininggikmu werehon eneg og usul puk fug angge 
nin sebe roho og isarukmu anden yer isarikik. 
4It ininggareg inindiyen enele ine roho nunubam heng uruk lit Allah 
umalikisi niren oho ler enebuhuken hit hinindiyen hiyag nisalihip urusa. 

5Ininggikmu werehon eneg embelusa perukuk angge famen ininggikmu 
werehonet enebeyet sebe roho Ninikni Allah og utusa. Ninikni og utuk lit 
nit let neneptuson oho Allahn peruk ane roho let neneptuk latusa. 
6Fano let neneptukmu yer isarukukteg Titus fam nenele ine roho hiyag utuk 
lit haren fanowon ak teberikinon ilanma obog tibik lamihin ulug hit 
henembeg monde fik wahe. 
7Allah fam wenggel haruk lit wene hiyag isarukon men mun ane man ane 
alem honoluk teg lahebon men henesukun fano reg lit hinindi nenesug 
lahebon men ari roho turuk ane anggolo hit hunubam werehen tung inap 
hag toho wereg lit hinindi fano roho ap enenggengge elehon ler eneptuk 
lamuhup. 
8Anden uruk lahi ane aru hit mingming henepmin ulug uruk lahi fug. Ap 
winonen enesukun fano roho turukon fahet hiyag hisaruk lit hinindi wirik 
toho wereg lit ap hinindi enesug lam teg ano ulug hunubabut tam wal 
hisaruk lahi. 
9Nonowe Yesus Kristus hit indi henesug latisiyon ino honoluk atisi. Hit 
henenggengge eleg hinap welatikip angge famen anggolo foroho lamuhup, 
At anggengge anggolo foroho latfag angge famen hit fahet anggengge eleg 
ahun hag atfag. 
10Ap ler eneptuk ane aru fahet an nundaman peruk lahiyon hit hininggareg 
fahet wenggel haruk lamuhuben hiyag hisaruk lahi. Alem aru hiren mo 
atamon fam ak teberikipteg hininggarehen obog tubuhuk perikip. 
11Hinindimu tila perikibon hininggik fam ketiya turuk lamek. Obog toho 
tuhuk peruk lit hininggik fam werehon ari hikit toho turuk lamuhup. 
12Henesukun fano roho og usul puhubon hikit toho og isahupmu Allahn fano 
puhu. Hininggikmu elehonen emberukon oho Allahn yet hahu, hininggikmu 
werehonen emberukon oho Allahn yet hahu. 

13Ap winonen anggin angge warukon og eneplihip ulug lisoho hit hunubam 
emberuk lahi fug. Hiret iret ambi roho waruk lamuhup ulug hunubam 
emberuk lahi. 
14Hit hininggikmu oho it ininggikmu oho ambi roho foroho lamuhuben 
ketiya hit hininggikmu anggolo werehen it ininggikmu elehon werehap 
enebuhup. Fobik hit hininggikmu eleg halug iren hit hininggikmu werehap 
henebuhup. 
15”Ap ekeyen anggolo andog tibahon ino alindik atfag fug. Ap ekeyen tor 
angge andog tibahon ino eleg atfag fug,” ulug haharoho imbibahon hikit 
toho peruk lamuhup. 

Titus monde fik waharuk lahi ulug ibag ane 

16Allahn Titus asukun fanowap tirisimu anden peruk lahi ane hag toho aren 
oho hit fahet indimu we tem let henebuhuk peruk lit wereg. Ari peruk lit 
werehen Allah Nikni ulug wel turuk lahi. 
17Anden Titus fam it enembeg lahun ulug hiyag itikikmu at inggareg 
indimuwen asukun fano roho enembeg lahuk perisi. 
18At ino men ambiyeg wamuhubon nenere misig inowen wene hiyag 
isarukmu wene holtuk inap obog tohowen fano peruk latuson ino monde fik 
wahe. 
19Wene hiyag isaruk ane fahet eneg unduhuk ferusa fug. Nenere ino nit men 
ambiyeg laruk lit Allah fahet emberukon foroho laruhu ulug wene holtuk 
inap arimanowen at unduhuk ferusa. Allahn it hinindi enesug lamuhup ulug 
mingming neneptisimu Ninikni Allah wel turuk lit aben nit fahet enesukun 
fano reg puhuben turuk lahe. 
20Allah olohotma anggolo emberuson niren foroho laheyon arimano fahet 
niren hirag tahup puk nowen at foroho laruhu ulug unduhuk ferusa. 
21Unduhuk feruson ari Ninikni Allahn eneg fano puhu fug, aben oho fano 
pukag ulug wenggel harukukteg unduhuk ferukuk. 



3187 

 

 
ALLAH WENE 

© 2018, Indonesian Bible Society. 
 

 
 

 

22Nenere eke it men ambiyeg wamuhubon ubabut wal harukukteg aren 
turukmu hikir am teg perukukteg at ino it men monde fik wahe. Ketiya at 
inowen hiren nele holuhup peruk lit let henebuhuk ulug waruhu. 
23Titus ino an men ambi roho wene hiyag hisaruk ane fahet turuk lit welahe. 
Ap anggolowen Yesus unuk wel tukag ulug nonori piren itano wene holtuk 
inaben hit henembeg mon enebik wahasa. 
24It itano hi enebuhupteg fano wahasa puhuben hit honoluk amag ulug 
suwesingga tu emberuk lahi. Anden hit fahet Allah umalikisi welahep ulug 
it itano onolohotman wel heneptuk latikik. Tem toho irisi puhuben fano ane 
it unubam turuk lamuhupmu wene holtuk inap winonen oho onoluk 
amuhup. 

2 Korintus 9 

Yerusalem inap fahet uang emberuk lamuhup ulug hiyag isibag ane 

1Allah umalikisi o Yudea werehon ler eneptuk ane fahet hit honoluk toho 
welahepma hahabuk fug nowen hahatuk lahi. 
2Hit henesukun fano roho emberuk lahebon noluk tegma Makedonia inap 
inil fam hit wel heneptuk lit, ”Mo atamon fam o Akhaya inaben ler eneptuk 
ane ak teberusa,” ulug Makedonia inap hiyag isarikik. Hiren ak teberikibon 
ari ap anggolo winonen enehiyeg toho senetusa. 
3Wel heneptuk latikik ane fahet aben ele si irisi puk nowen ulug an nori hit 
henembeg mon enebik wahi. Ak teberikibon ino anden hit fahet irikikon 
hikit toho senetuk lamuhuben nori mon enebik wahi. 
4An men Makedonia inap men henembeg wamuhuk halug iren yet 
hisahupmu ler eneptuk ane ak teberikibon ino senetusa peruk lahe angge 
famen senebuk fug angge welamuhup halug an oho ninggali hahuk halug 
hir oho hininggali aruhu. 
5Hininggali aruhu peruk lit nori aruma unubam an numbahalug hit tam 
enembeg lahupmu hiren atam Allah fahet imbila ulug wenggel harikibon 
ari umbuhup ulug hiyag isahuben tam mon enebik wahi. Og isaruk lit 

inggikmu yinggiloho foroho ahun hag toho wereg lam fug angge inggik 
pisala reberuk ahun hag toho wereg lit og isaruk lamuhup. 
Ap san indimuwen ahiyeg toho emberukon fahet Allahn oho indi reg lit wereg 

ulug hiyag isibag ane 

6Ihi ane ari iminon tu fahet ihi: Suburu tor angge yatuk ahun inowen we tor 
angge yahal ta reg. Anggolo yatuk ahun inowen su roho yahal ta reg. 
7Hit hinindimuwen imbila peruk lahebon hag toho emberuk lamuhup. Hit 
hinindimu hinirim teg anggeyen aben imbiyek-imbiyek ulug mingming 
heneptukon fam emberuk lamuhup fug. Ap san indimuwen ahiyeg toho 
emberukon fahet Allahn oho indi reg lit wereg. 
8Mun angge man angge hit hininggikmu wereg laruhuwon Allahn og isahuk 
peruk lit weregma likiya hupmu hininggikmu anggolo aruhu. Anggolo 
aruhumu sebe roho emberuk lit ap winon oho ler eneptuk lamuhup. 
9 ”Allahn mun angge man angge fibir eneptuk lit ap enenggengge elehon og 
isaruk latisi. Fano ane turuk latisiyon ari mondabi welaruhu,” ulug hahareg 
lit wereg. 
10 Allahn yabuk wituk ahun eiyangge pal utuk lit suburu nawag ulug og 
utukon inowen anggen fanowon anggolo yihik feruk lamuhup ulug hiren ei 
yatukon fahet anggolo pal hisaruk. 
11Mun angge man angge Allahn hininggikmu werehap henebuhumu hinindi 
fano roho og isaruk lamuhup. Emberuk lamuhubon arimano niren fibir 
eneptuk lamuhuk halug iren oho Allah wel tuhup. 
12Hit hinindiyen emberuk lahebon arimano fahet eneg Allah umalikisi 
enenggengge elehon arimanowen inindimu sehet toho wereg lit nalusa ulug 
emberuk lahep fug. Hiren emberuk lahebon ari famen inine roho Allah 
Ninikni ulug wel tukag ulug emberuk lahep. 
13Hiren ler eneptuk ane ari fano seneg latikipmu it arimanowen Allah wel 
turuk lamuhup. Kristus apma wereg lit wene fanowon tem toho peruk lit 
seneg ulug Allah wel turuk lamuhup. Inindimu enehiyeg toho wereg lit mun 

angge man angge ap enengge elehon fibir eneptuk ulug hit fahet wel 
heneptuk lamuhup. 
14Iren hit fahet sembahyang uruk lit Allahn hit indi anggolo henesug lit 
hinindi wiyihap heneptisi ulug Allah wel turuk lit nonori ninindi enesug lit 
mangno roho welala peruk lamuhup. 
15Allahn mun angge man angge fanowon aben og nisa fug tohon og nisaruk 
ulug Ninikni uruk lahe. 

2 Korintus 10 

Paulusen inggareg ubabut fahet ibag ane 

1Hiren an Paulus fahet nit men wereg lit ambong se roho hiyag nisa fug 
tehen yatma wereg lit ambong se roho uk teg uruk lahep. An Paulus inowen 
Kristus indi fano reg lit wiyig toho werehon ino unuk fam hiyag hisamin. 
2An henembeg waruhukteg nambong se roho nele ine roho komo 
henebuhuk tohon hit fano roho welamok ulug heng heneptuk lahi. It ap 
itanowen nit fahet ap kinangmonen turuk ane turuk ulug nenebug uruk inap 
itano nele haro roho komo enebuhuken tem toho waruhuk peruk lahi. 
3Nit kinangma ninap tem toho welahe angge famen ap kinangmon enesehen 
fahet yami ruruk lahe fug. 
4Allahn sehen nininggikmu emberisiyon ap kinangmonen tog aptuk asehen 
hag toho fug. Sehen nininggikmu emberisireg Allahn ineyap tirisi asehen 
inowen ap kinangmon hirag atuk ambeg halog tuk teg. 
5Allah sehen ineyon ino seneg lit alem nonoluk ninap welahe peruk lit enele 
sibiling-sibiling ane uruk inap arimano siyahap eneptuk lahe. Lehoma 
welahe peruk lit wel taruk ane ariyen Allah indi anggar atuk ane siyahap 
turuken lehoma werehon ari niren apmayap turuk lahe. Ap obog toho 
siyahon fanowon wenggeltuk inap Kristus ele holukag ulug ininggik lisoho 
hondog eneptuk lahe. 

6Kristus ele fano holtuk lit hiren tem toho puhup halug niren ele holtuk eleg 
inap arimano unubam alem werehon kong tuhuk ulug nit welahe. 
7Hit hinilmu werehon eneg yet teg lamok. Ap misihen Nowe Kristus inowen 
an ngi roho fet nasug ulug indimu tem toho wenggel haruk halug at inowen 
nit nunubaher oho Kristus ino it ngi reg lit sen enesug peruk lamag. 
8It pilap enebuhun fug, in enebuhun ulug Allahn nineyap naptisi ane fahet 
ninggareg anggolo wel tele halug ninggali hele fug. 
9Suwesingga anden emberuk lahiyon fam nenekolap neneptuk ane emberuk 
puhuben emberuk lahi fug. 
10Suwesingga emberuk lit ele ine roho pet neneptuk lit emberuk angge 
famen nit men wereg lit orohole ilaheg toho ele apma reg ulug aben uruk. 
11Ari roho uruk inap arimanowen te an hit men ambiyeg wereg lit nenele 
ine roho uk hag toho yatma wereg lit suwesingga emberuk laheyon oho 
ambi reg lit werehen inindi anggar amag. 

Allahn hili emberisiyon fahet ibag ane 

12Ap ininggareg wel taruk inap itano it men nit mangno atuk lit it men nit 
men ambi roho welahe ulug nenembong se roho uk fug teg lahe. It itanowen 
wirimangge ininggarehen tohon wirim taruk lit ininggareg it-it wirimangge 
taruk lit sohu-sohu ane turuk lit un ane eneg turuk. 
13Iren un ane eneg turukon hag toho niren nininggareg wel taruk lit Allahn 
hili emberisiyon pisan tuk fug teg. Nit mon neneptuk lit lahup irisi ambeg 
ino hili pisan tuk fug angge henembeg waharukuk. 
14Kristus awene fanowon ino o kema-kema hiyag isil laruk lit hit henembeg 
waharukuk. Hili ino hiyal atuk angge famen henembeg wam fug teg inap 
hag toho welahe fug. 
15Nit fahet hili emberisi fug ambeg ap winonen turuk latusa ane fahet nit 
nininggarehen wel taruk lahe fug. Nit fahet hili emberisi ambeg welahebon 
arimanowen Allah fam hinindi wenggel haruk ane anggolo atuk halug hiren 

nit fahet tem toho palimu wereg ulug hi neneptuk lit wel neneptuk lamuhup 
peruk lahe. 
16Hit wereg ambeg wene hiyag isil o winama oho wene hiyag isahup ulug 
Allahn nit fahet hili emberisi. Allahn ap winon fahet hili emberisiyon fam 
turuk ane fahet niren wel ta fug teg lahe. 
17 Ap san ninggareg wel tamin peruk halug at inowen Ninikni ulug wel 
tukag. 
18Inggareg wel taruk ahun ino palimu aruhu fug, Ninikni Allahn wel turukon 
ino eneg palimu aruhu. 

2 Korintus 11 

1Anden un ane tot hit hiyag hisaruk lahiyon ari hiren holtepma fano. An 
fahet hinindi imbik wamburuk lahebon an noluk. 
2Allahn hit fahet olok peruk hag toho anden oho hit fahet nolok peruk lahi. 
Ikniyen amloho hiyap og utuk hag toho anden oho hit hiyap fanowon 
welahepma Kristus inggikmu hunumbahakuk perikik. 
3Perikik angge famen he Hawa ino pisanggowen ele fano roho hiyag utuk 
lit indi nina fisibag hag toho hir oho hinindi ninap heneptukmu Kristus fam 
hinindi wirik toho wenggel haruk lahep fuhon ari fahet an nakol peruk lahi. 
4Ap ekeyen Yesus amuwon fahet niren hiyag hisaruk eleg ane roho hiyag 
hisa waharukon men hime fanowon amuwon niren og hisaruk eleg ane roho 
og hisa waharukon men wene amuwon niren hiyag hisaruk eleg ane roho 
hiyag hisaruk halug hiren fano peruk lit hinindi imbik wamburuk lahep. 
5Hit henembeg yonggo waharuk lit hiyag hisaruk inap itanowen ap winon 
men wirim teg lahe fug urukon itano enepma an welahi peruk lahi fug. 
6An nele uruk ane apma reg angge famen mun ane man ane alem onoluk 
ane fahet palimu reg lahi. Alem eke hag eke hag likiya hupmu hiyag 
hisarukmu mun ane man ane alem nonoluk atuk ane ari seleg atisi. 

Paulusen ninggareg palimu welahi fug ibag ane 

7Ninggareg apmayap taruk lit hit palimuwap henepmin ulug Allah wene 
saplangge hiyag hisarikikon ari fam siyag ane tirikik ano? 
8Nori, hit let henebuhuk ulug Allah umalikisi winon fam onggo og nemek 
ulug heng eneptuk lit ap enenggengge taluk toho warikik. 
9An hit sehelimu wereg lit suburu obok naptuken ap misig fam oho suburu 
og nimin ulug ele ying tirikik fug. An nangge eleg toho weregma nori 
Makedonia inaben og nirik waharuk latusa. Mun ane man ane fahet anden 
hit hunubam angginap henebuhuk tohon ulug ninggareg fahet wenggel 
haruk lit fobik oho ari roho turuk laruhuk. 
10Hit henengge warikik fug ulug ninggareg wel taruk lahi ane ari Akhaya 
kinang aru famen eleg aruhu fug, anden uruk lahi ane ari Kristus fam tem 
toho wenggel haruk lahiyonen uruk lahi. 
11Nungge fahet ari ihi? Anden hit nindi henesug lahi fug ano? Nikni Allah 
eneg oluk teg lit wereg. 
12It ininggareg wel taruk inap itanowen nit men ambi reg lala ulug alem 
yami rurukon ari hiraho fesemin ulug henenggengge hilarikik fug ane fobik 
oho hilahuk fug. 
13It ari roho uruk inap itanowen nit Allahn mon neneptisiyon welahe uruk 
lit enele si ane Kristus otsi welahe uruk angge famen un ane eneg til noruk 
inaben uruk. 
14Iblisen malaikat selehon hag atmin ulug malaikaren wan turuk asum 
lahaptuk. Iblisen turuk hag toho ap itanowen turuken hiren yihi uruk lit 
henekol ha fug. 
15Iblis amingminganggeyen fanowon amingmingangge enesum lahaptuk 
ane ari enesup toho eneg turuk. Fobik teko lahu ane ketiya iren turukon ari 
fam wirim aruhu. 

16Anden nin eke uruk lahi: Ap san oho an fahet sohu-sohu ane turuk ahun 
wereg puk fug. Sohu-sohu ane turuk ahun wereg peruk lahep halug an 
ninggarehen tot wel taminen un ane tot uruk lahiyon holeg lamok. 
17Anden iminon aru Ninikni Allah wene hikit toho uruk ahunen uruk hag 
toho uruk lahi fug. Nininggareg wel ta hag teg laheyon ariyen un ane uruk 
ahun hag toho uruk lahi. 
18Ap anggolo rohowen kinangmon wel taruk ane roho wel tarukmu anden 
oho ninggareg wel tamin. 
19Hit mun ane man ane alem honoluk anggeyen un ane urukon fahet hinindi 
imbik wamburuk lit holtul peruk lahebon ari holeg lamek: 
20Aben hit apmayap heneptuk lit henenggengge hilaruk lit hininggik hele 
wat heneptuk lit witnik-wetnog angge fam hininggaliyap heneptuk lit 
honorohole sahaloho hunusurukmu hiren hinindi imbik wamburuk lit fano 
nunusuruk peruk lahep. 
21Nit ninine elehen fano unusuruk uk fug teg laheyon ari fahet ninggali roho 
wereg lit fag toho uruk lahi. Ap ekeyen ari-ari turuk lahe ulug ele hemet 
toho uruk halug anden oho nambong se roho nele hemetog toho uk hag teg 
lahi. Un ane uruk ahunen uruk hag toho uruk lahi. 
22Nit Ibrani ninap welahe uruk halug an oho Ibrani nahun welahi. Nit Israel 
ninap welahe uruk halug an oho Israel nahun welahi. Nit Abrahamen 
ondohowonen ondohowon welahe uruk halug an oho Abrahamen 
ondohowonen indag nasuhon welahi. 
23Nit Kristus amingmingangge welahe uruk halug nenek turuk ahunen uruk 
hag toho uruk lit an palimu welahi ulug hiyag hisaruk lahi. Anggin angge 
waruk lit sat anggolo haruk latikik. Hup anggoloenam penjara kilap naptuk 
latusa. Anggolo al sahaloho nuwatuk enehen pinggi war atnin peruk latikik. 
24Yahudi inaben fuwabenam alem nubam emberusa. Ininggik teng misig 
men nubam hilag lahabeg nuwalen nuwatuk latusa angge famen nuwalon 
embeselug nisanggowenam warehe ulug winaharuk latusa. 



3194 

 

 
ALLAH WENE 

© 2018, Indonesian Bible Society. 
 

 
 

 

25Hinahanam e paleg fam nunggul arap toho nuwatusareg misihim helep 
fam nunggul hurik pilap naptusa. Ik ahum ke larukmen hinahanam kou arap 
tirisi. Hup misig unukoho misig ik ahummu ililoho song teg latikik. 
26Kema larukmen ik masahen nuwabuk hag, ap enengge hilaruk inaben 
nuwabuk hag, Yahudi inaben oho enemu inaben oho nuwabuk hag eneg 
turuk latusa. O pumbuk ele keyen nuwatil fare keyen nuwatil ik ahum keyen 
nuwatil noriyen famen enele si uruk lit nuwabuk hag ane eneg turuk latusa. 
27Ari turukmu asengseng toho sat anggolo haruk latikik. Hubanggo oho 
nohoruk latikik fug, iket suburuwet hinik wereg lit na fug angge welatikik, 
sum elegma sun toho welatikik. 
28Nin anggolo winon wereg angge famen likiya hupmu Allah umalikisi o 
pumbuk wal taneg werehon arimanowen alem ulug waharukmu haloho 
emberuk lahi. 
29It inine eleg toho weregma an oho nine eleg toho welahi ha fug teg? Ap 
uyug unggum sultuk turuk halug an nindi siyag atuk lit ilaheg hihi ha fug 
teg? 
30An ninggareg wel taruk lahi halug ninggareg nine elehon fahet wel taruk 
lahi. 
31Nonowe Yesus Kristus Ikni Allah inowen an nele si uruk lahi fuhon ari At 
oluk teg lit werehon wel turukmen eneg welamuhuk. 
32Ap suwon Aretas amingmingangge o Damsyik seneg latisi ahun inowen an 
sen nabukag ulug otsi mon eneptisimu kema kahal naptuk latusa. 
33Kou elma kilap naptusareg elehet honggoleg ele keyen sel fikit pilap 
naptusama it ininggikmu atikik fug. 

2 Korintus 12 

Fulu roho yet hibag ane fahet hiyag isibag ane 



3195 

 

 
ALLAH WENE 

© 2018, Indonesian Bible Society. 
 

 
 

 

1Aben ininggareg wel ta fug teg angge famen anden ninggareg wel taruk lit 
hiyag hisamin. Mapmu rohon fulu ane fam Noweyen hiyag nutukmu yet 
harikikon fahet hiyag hisamin. 
2Kristus apma ap misig werehon an noluk teg. Mo ilig am wirig am 
turukmen nunggul hurikenam am fugmu at ino Allahn poholman lisoho 
warisireg hili hinahanehon fam lahaptisi. Ebeyet laharisi ano ebe embeselug 
laharisi ano an te napeleg, we Allah eneg oluk teg. 
3-4At ino yabuk fanowon Firdaus ino weregma hiyag itisireg lahaptisi ane an 
noluk. Ebeyet laharisi ano ebe embeselug laharisi ano an te napeleg, we 
Allah eneg oluk teg. Ap kinangmonen enele uk fug tohon men enembilik 
fam wilibuk fuhon men urukmu at inowen hol harisi. 
5An ninggareg fahet wel ta reg lahi fug, at ino fahet wel tihi ha reg lahi. An 
ninggareg nine elehon fahet eneg wel taruk hag toho hiyag hisihi ha reg. 
6An ninggareg wel taruk lit elereg hahen un ane ele fug, anden uruk lahiyon 
tem toho uruk lahi. Tem toho uruk lahi angge famen ap winonen an fahet 
at palimu reg puhup tohon ninggareg wel taruk ane embeseruk lahi. Anden 
turukmu yet niyarukon men anden hiyag hisarukmu hol niyarukon men 
arimano fahet eneg palimu reg peruk lamuhup. 
7Allahn mapmu rohon hiyag nitisi ulug ninggareg palimuwap taruk lit wel 
tahuk tohon alog hahon nundama hiraho lit welahi. Inggareg palimuwap 
tahu rohon ulug Iblis ot inowen inggik holum nuwatukmu ouk nubam atuk. 
8Iblis ot inowen an nuwatuk ane numbahukag ulug Nonowe fam hinahanam 
sembahyang irikik. 
9Sembahyang irikikmu Nonoweyen an nubam ele uruk lit, ”Anden hat nindi 
hasug ane wereg. Ap inine elehon An nine it unubam atuk halug seleg 
aruhu,” ulug an nubam hiyag nitisi. Kristus ine an nubam wereg laruhuwen 
an nine eleg toho welahiyon fahet wel taruk ane palimu reg peruk lahi. 
10Nine eleg toho welahiyon men nele ying naptukon men alem siyahon 
nubam atukon men nuwabul ulug mug naplug larukon men nabug urukon 

men Kristus fahet alem siyahon obog toho ari nubam atuk angge famen 
nahiyeg toho welahi. Nine eleg angge welahi halug nine roho welahi. 

Hit fahet nindi anggin toho welahi ulug hiyag isibag ane 

11Tem toho anden un ane uruk lahiyon aruma re hiren in ulug henele ine 
roho ehepma uruk lahi. Hiren an wel naplepma fano. Elehon hag toho an 
welahi angge famen it Yesusen mon neneptisimu palimu roho welahe uruk 
inap arimano it palimu regma an apma reg lahi fug. 
12An nindi imbik wamburuk lit hit sehelimu weregma wirimangge men aben 
turuk eleg ane roho ine roho turukon men yet harikip ane ariyen an Yesusen 
mon naptisiyon fag atisi. 
13Allah umalikisi o pumbuk winon werehon fam wirim heneptuk halug alem 
nungge fam enepma welahep? We anden suburu og nemek ulug henele ying 
heneptikik fuhon ari eneg enepma welahep. Siyag ane tirikikon ari fahet 
hunundama siyag am fug. 
14Nori, ninggik hinahaneg angge hit pen hisil waruhuk peruk lit welahi. 
Mun angge man angge fam hit hunubam angginap henebik waruhuk peruk 
lahi fug. Hit hininggikmu angge fahet yami ruruk lahi fug, hit hininggareg 
fahet yami heneptuk lahi. Unumalikisiyen ikni isinga fahet mun angge man 
angge tug toho umbuk fug teg, ikni isingan unumalikisi fahet mun angge 
man angge tug toho umbuk teg. 
15Anden angge hit fahet fano umbuhuk peruk lit an ninggareg oho hit fahet 
umbuhuk. Anden hit fahet nindi anggolo hisaruk lahi angge famen hiren an 
fahet oho hinindi nasug lahep? 
16Anden hit hunubam alem angginon emberuk lit henele ying heneptuk 
latikik fuhon ari seleg. Nindimu un ane wenggel haruk lit nele si ane hit 
hunubam uruk lit sen heneptikik? 
17Ap anden hit henembeg mon eneptikikon arimano unubam enenggengge 
saplangge hilahup ulug misig oho mingming tirikik ano? 

18Anden Titus lamihin ulug monde feruk lit are misig ino men mon 
eneptikik. Titus monde ferikikon inowen henenggengge saplangge 
hilarisiyon wereg ano? Titus men an men ninindimu ambi roho wenggel 
haruk lit nunuyug misig ke soptukukon nisarikip fug? 
19Hit honolohotman niren turukuk ane awiya waruk lit uruk peruk lahep 
angge famen Kristus nit nunubam weregma Allah olohotma wereg lit niren 
turuk latukuk ane nisarikibon fag toho uruk lahe. Nori, ninindi henesug 
laheyon, uruk lahe ane aru hit hinindimu Allah fam wenggel haruk ane ine 
amag ulug uruk lahe. 
20An waruhuk ane ari hiren hiyag nisahu puhup ane hikit toho tuhuken 
waruhuk fug. Anden it welamuhup peruk lahi ane hikit toho weregma 
waruhuk fug ulug nindi anggin toho welahi. Suwahal uruk lit, hili roho 
wereg lit, honori fahet henehummu siyag peruk lit, hinindimu honolok toho 
wereg lit, hininggareg fahet eneg wenggel haruk lit, ap enebug eneg il noruk 
lit, siyag ane fahet hirako umung-umung atuk lit, ininggareg eneg wel taruk 
lit, alem haloho umbuk fug angge weregma henembeg waruhuk ane fahet 
nindi anggin toho welahi. 
21An hit henembeg waruhukmu Nikni Allahn hit honolohotman apmayap 
nabuhu ane fahet nindi anggin toho welahi. Ap anggolowen siyag ane turuk 
lit unubam siyahon tag teg lit pabi ane turuk lit abuwap fahet eneg wenggel 
haruk lit ke hareyon umbusuk fug angge senetuk lit weregma waruhukteg 
nahummu siyag toho welaruhuk. 

2 Korintus 13 

Alem ekeyon-ekeyon fahet komo enepfag ane 

1 Ninggik hinahaneg angge hit pen hisil waruhuk peruk lit welahi. ”Ap piren 
hinahan inil fam haruson itanowen fag toho hiyag isaruk halug aben tem 
toho puhupmu teko lahu,” ulug haharoho imbibag. 
2Ap atam siyag ane turuk latuson men it winon obog toho hit men werehon 
men atam hiyag hisarikik hag toho ketiya uwan wam fugmu hiyag hisamin: 

Waruhureg nunumbahaku puhup fug. Ninggik pirenam hit henembeg 
waharikikteg hiyag hisarikik hag toho ketiya yatma wereg lit suwesingga 
fam ari hiyag hisaruk lahi. 
3Kristus an nubam werehon ino ele imisimu niren hol hila ulug heng naptuk 
lahep. At Kristus ino hit hunubam wiyig ane tuk fug angge hit sehelimu ine 
roho wereg. 
4At wiyig toho weregma telfag angge famen Allahn ineyap tibareg olukap 
tibag. At men mangno roho wereg lit nit wiyig toho welahe angge famen 
Allahn ninineyap neneptukmu Kristus men mangno roho wereg lit hit 
hunubam tuhuk ane ninine roho tuhuk. 
5Hinindimuwen hinog-og haruk lit Kristus fam tem toho wenggel haruk lahe 
ulug hininggareg hunubabut pal haruk lamuhup. Yesus Kristus hit hunubam 
weregma hininggareg hinindi anggar am fug teg ano? Kristus fam wenggel 
haruk ane anggar alep fugmu palimu lahalep fug. 
6Palimu laharuk eleg inap arimano nit fug, ihi ane ari hit honoluk teg lahep 
peruk lahi. 
7Hiren siyag ane tuhup tohon ulug niren Allah fam sembahyang uruk lahe. 
Nit nininggareg palimu lahakuk ulug sembahyang uruk lahe fug, hiren fano 
ane turuk lamuhup ulug Allah fam sembahyang uruk lahe. Aben nit fahet it 
apma atusa pukag. 
8Allahn peruk ane pisan isa fug angge we Aren peruk ane hikit toho tuk teg 
lahe. 
9Nit wiyig toho welahema hit hinine roho welahep ane fahet nenehiyeg toho 
wereg lit hit mondabi fano amuhup ulug niren sembahyang hit fahet uruk 
lahe. 
10Hit sehelimu wereg lit anden nolok ane hit hunubam tuhuk tohon ketiya 
yatma wereg lit suwesingga tu haharoho emberuk lahi. Nolok ane tuhukon 
ari halog toho hit apmayap henebuhuk ulug tuhuk fug, in enebuhun ulug 
Noweyen nineyap naptisimu tuhuk. 

Paulusen Korintus inap hi enepfag ane 

11Nori, fotog toho iminon aru: Henehiyeg toho wereg lit fano welamuhup 
ane yami ruruk lamuhup! Anden mun ane man ane hiyag hisaruk lahiyon 
holtuk lit hinindi misig toho suwahal uk fug angge mangno roho 
welamuhup. Allah ap indi enesug lit mangnowap eneptukon inowen hit men 
wereg lit fet henesug laruhu. 
12Hit-hit mako pug toho hi-hi atuk lamuhup. Allah umalikisi an men 
werehon obog toho arimanowen nonori ulug hi heneptuk. 
13Nonowe Yesus Kristus ubabut fanowon ino men Ninikni Allah indi 
henesuhon ino men Allah hime fanowon mangnowap heneptukon ino 
menen hit fet henesug lamuhup. 

Galatia 

Galatia 1 

Galatia inap hi enepfag ane 

1-2Yesus Kristus inowen an Paulus nubam yonggo laruk laruhun ulug hiyag 
nitisiyon ino men an nori men tuma welaheyon obog tohowen hit Allah 
umalikisi Galatia kinang fam welahebon fahet suwesingga aru emberuk 
lahe. Ap kinangmonen unduhuk nubaharuk lit misihen oho mon naptisi fug. 
Yesus Kristus ino men Ninikni Allahn ap war atukon wereg ambehen olukap 
tibahon ino menen an unduhuk nubaharusa. 
3Ninikni Allah men Nonowe Yesus Kristus menen hit fahet Inindi henesug 
lit hinindi yuwahap heneptuk lamuhup ulug sembahyang uruk lahe. 
4Ninikni Allahn pibahon hikit toho kinang siyahon ketiya werehon aru 
famen windar enepmin ulug Nonowe Yesus Kristus ap ininggikmu atfareg 
siyag ane niren turukon fahet war atfag. 
5At ino likiya hupmu wel turuk eneg lit welamuhup. Amin. 

Wene fanowon we misig eneg wereg ulug hiyag isibag ane 

6Kristus inowen indi henesug ulug Allahn wol heneptisi angge famen hiren 
folo-folo henembol yig utuk lit wene amuwon holtuk lahep ane fahet yihi 
peruk lit nindi anggin toho welahi. 
7Wene fanowon winon wereg eleg angge famen ap arimanowen hiyag 
hisaruk lit Yesus wene fanowon hebel-pebel isaruk lit hinindi nonghongap 
heneptuk. 
8Niren ano malaikat poholma werehon misihen ano wene hiyag hisaruk 
halug niren tam hiyag hisarukuk ane men wirim teg eleg ane hiyag hisaruk 
ahun at ino war amag. 
9Atam hiyag hisarukukon hag toho ketiya oho nin sebe roho anden hiyag 
hisamin: Ap misihen wene tam hiyag hisarukon holtikibon men wirim teg 
eleg ane hiyag hisaruk halug at ino war amag. 

10Nori, hiren nangginoho peruk lahep? Anden wene hiyag isaruk lit ap 
kinangmon inindi enehiyehap eneptuk lahi ano? Allah indi ahiyehap turuk 
lahi ano? Ap kinangmonen an fano ulug wel nabukahon uruk lahi ano? Ap 
kinangmon enehiyehap eneple halug Kristus amingmingangge ale fug. 

Paulus yonggo laruk laruhun ulug Yesusen hiyag itfag ane 

11Nori, wene anden hiyag hisaruk lahiyon aru ap enele hiyag hisaruk lahi 
fug ulug nele ine roho hunubam uruk lahi. 
12Wene ino ap kinangmonen hiyag nutuk lit milal naptuk latusa fug. Nowe 
Yesus Kristus ino amuwen eneg hiyag nitisi. 
13 An tam Yahudi inap enewene apma wereg lit turuk latikik ane hiren 
holtikip. Allah umalikisi mondabi siyahap enebuhuk ulug unusil laruk lit 
mug eneplug laruk latikik. 
14Yahudi inap enewene an apma wereg lit nori winon ninibam misihon 
arimano enebe anggolo roho apma weregma an mondabi palimu unduhuk 
latikik. Ari roho wereg lit niniknisi unumbasiyen ibag ane nasukun fano 
roho holtuk latikik. 
15 An nisinga ahummuwen indag am fugmu Allahn indi niyarisireg An let 
naptuk laruhuwen mumal tamin perisireg wol naptisi. 
16At fahet Allah unuk enepeleg inap Yahudi inap fuhon arimano hiyag 
isaruk laruhu ulug an nolohotman amloho unug harisi. Nubam unug harisi 
sambil ino anden ap kinangmon kapal isaruk lit nenele sahaltul perikik fug. 
17An Yesus fahet noluk am fugmu ap yonggo laruk lamuhup ulug in 
eneptuson arimano o Yerusalem weregma enembeg lamin perikik fug. Ari 
perikik fureg o Arab kinangma larikikteg Damsyik suhuloho waharikik. 
18Waharikikteg weregman mo hinahanam larisimu hun Kefas pen hamin 
ulug Yerusalem larikik. Larikikteg at ibam hup nuwal fimahen welatikik. 
19Larikikteg wereg lit yonggo laruk lamuhup ulug in eneptuson arimano 
winon isarikik fug, we Yesus ot yuhon Yakobus ino eneg harikik. 

20Allah olohotman suwesingga emberuk lahiyon aru nele si emberuk lahi 
fug, we tem toho emberuk lahi. 
21O Yerusalem wilip atikikteg o Kilikia men Siria men kinang fam larikik. 
22An larikikmu Allah umalikisi o Yudea werehon arimano an norohole fum 
toho niyarusa fureg enepeleg toho welatusa. 
23Atam nit nunusimin ulug mug neneplug laruk lit wene fanowon aren 
siyahap timin perisi ahun inowen wene hiyag isaruk urukon holtusa. 
24Aren ari turuk ulug an nubahet holtusareg Allah wel turuk latusa. 

Galatia 2 

Yesus otsi men Paulus men mangno atfag ane 

1 Mo ilig am wirig am turukmen nunggul hirikenam atisimu Barnabas men 
Titus men hondog eneplug nin o Yerusalem larikik. 
2Allahn lahun ulug hiyag nitisiyon hikit toho larikik. Anden Yahudi inap 
fuhon arimano wene fanowon hiyag isaruk latikikon fahet wene onoluk inap 
men onowesi palimu werehon men palu atukukteg nenele sahaltuk latukuk. 
Anden turuk latikik ane men turuk lahi ane ari men saplangge turuk lahi 
fureg it inindi anggar amag ulug nenele sahaltuk latukuk. 
3An men ambiyeg larukukon nare Titus ino fam Yunani ahun welatisi angge 
famen ambilahap paliyek ulug hiyag utusa fug. 
4Nonori enele si uruk inap winon nit sapsabi kuruk latuson arimanowen 
eneg ambilahap paliyek ulug enele ine roho uruk latusa. It arimano nit 
sapsabi kuruk lit niniknisi unumbasiyen ibag ane pisan tulusa ano ulug kim 
nisaruk latusa. Yesus Kristus umalikisi we saplangge werehen niniknisi 
unumbasiyen ibag ane apma kilap eneptuk lit mingming eneptuk lamuhuk 
ulug kim nisaruk latusa. 
5Mingming eneptuk lamuhuk perusa angge famen niren it enele atog 
warukuk fug. Wene fanowon ino hiren pikit toho holtuk lamuhup ulug enele 
atog warukuk fug. 

6 It onowesi palimu werehon arimanowen alem winon fahet oho enele ine 
roho mingming naptusa fug. Allahn te winon palimu reg, winon apma reg 
ulug onorohole haluk fug tehen anden oho it fahet ap sa hag toho wereg 
ulug wenggel harikik fug. 
7Ari reg angge famen it onowesi palimu werehon arimanowen at Petrus 
enembilahap paleg inap wene hiyag isaruk laruhun ulug Allahn unduhuk 
ferisi hag toho hat Paulusen oho wene fanowon enembilahap paleg eleg inap 
hiyag isaruk laruhunen Allahn unduhuk hubaharisi ulug fag toho uruk 
latusa. 
8Allahn Petrus fam enembilahap paleg inap enembeg yonggo laruk laruhun 
ulug ineyap tirisi hag toho an oho enembilahap paleg eleg inap enembeg 
yonggo laruk laruhun ulug nineyap naptisi. 
9Yakobus men Kefas men Yohanes men wene holtuk inap iniknisi roho 
welatuson itanowen Allahn an indi nasug lit nubam emberisiyon ino onoluk 
atusa. Onoluk atusama nit men mangno roho welahe ulug an men Barnabas 
men nininggik sen neneptusa. Niren enembilahap paleg eleg inap enembeg 
wene hiyag isil larukmu iren oho enembilahap paleg inap enembeg wene 
hiyag isil laruk lamuhup ulug nenele sahaltukuk. 
10Alem misig eneg nunubam heng neneptuson ari ap enengge elehon ler 
eneptuk ane fahet honoluk toho welamuhup ulug nunubam emberusa. 
Nunubam emberuson ari fahet nasukun fano roho ler eneptuk lit yami ruruk 
lahi. 

Paulus men Petrus men suwahal ibag ane 

11Welatukukteg hun Kefas ino Antiokhia waharisimu aren siyag ane 
tirisiyon fahet fag toho pet tirikik. 
12At inowen enembilahap paleg eleg inap men suburu naruk latisi angge 
famen Yakobus ori mon eneptisiyon arimano waharusama enembilahap 
paleg eleg inap wereg ambeg hur atmin fug ulug amu hur atuk latisi. It 
enembilahap palehonen pet nabusa ulug akolen amumu hur atuk latisi. 

13Amumu hur atuk latisimu Yahudi inap winon arimanowen oho aren ket-
ker ane turuk ane hikit toho turukmu Barnabas ino oho iren indi kahaltuken 
aren oho ket-ker ane turuk latisi. 
14Iren ari roho turuk latusa ane wene fanowon men wirim teg elehon 
turukmu yer isarikikteg it obog toho enelukema Kefas fam fag toho hiyag 
utuk lit, ”Hat Yahudi hahun famen Yahudi inap hag toho welahen fug angge 
famen nungge fahet ap winon Yahudi inap hag toho welamek ulug inindi 
kahal eneptuk lahen?” ulug pet tirikik. 

Mondabi palimuwon fahet hiyag isibag ane 

15Nit niniknisiyen indag neneptuk lit Yahudi ninap indag atukuk, Yahudi 
inap fuhon arimanowen siyag ane turukon hag toho indag atukuk fug. 
16Musa wene fam haharehon hikit toho turukmu ap misihen oho indi pikit 
am fug teg ane ari nit nonoluk, we Yesus Kristus fam indimu wenggel 
harukon eneg indi pikit am teg. Niren Yesus fam wenggel haruk lahe ane 
ariyen ninindi pikit amag ulug At ubam wenggel haruk latukuk, Musa wene 
fam haharehon hikit toho turukmu ninindi pikit aruhu perukuk fug. Musa 
wene fam haharehon hikit toho turukmu ap misihen oho indi pikit am fug 
teg. 
17Niren Kristus fam wenggeltuk ane ninindi pikit amag ulug yami ruruk 
lahe. Yami ruruk lahe angge famen siyag ane turuk inap hag toho niren oho 
turukmu Kristus ino siyag ane turukon alem ngi ahun wereg ano? Eleg-o 
nori. 
18Musa wene fam werehon inowen fanowap nenebuk fug tehen anden tam 
halog toho apmayap tirikikon nin palimuwap tuhuk halug Musa wene fam 
haharehon pisan isaruk ahun hag toho unduhuk fat tahuk. 
19Allah apma noluk welaruhuken Musa wene fahet war atikik. War atikik 
ane ari Musa wene inowen nuwatisi. Kristus men teltuk ahen fam ambiyeg 
tel neneptusa angge famen an noluk welahi. 

20An ninggareg namuwen noluk welahi fug, Kristus nubam weregma noluk 
welahi. Ap kinangmon welahi angge famen Allah amloho fam nindi wenggel 
haruk lahi ane ariyen noluk welahi. At inowen an indi niyaruk lit an fahet 
ap siyahon ininggikmu atfag. 
21Ari fahet Allahn indi nasug ane anden miyaloho hik isa fug teg lahi. Musa 
wene fam haharehon hikit toho turukmu ap inindi pikit am hag teg lalepma 
Kristus ino saplangge war atlep. 

Galatia 3 

Indimu tem toho wenggel haruk ane fahet ibag ane 

1Galatia hinap nori, henepelehen sohu-sohu ane turuk lahebon ari san 
hinindi hareyap heneptisi? Yesus e fam telfahon ino hit honolohotman seleg 
toho wirim tirikik fug? 
2We alem misig kapal hisaminon aru fahet hebeloho hiyag nemek: Musa 
wene fam haharehon hikit toho turuk latikipmu Allahn hime fanowon og 
hisarisi ano? Wene hiyag hisarusama holtikipteg tem toho hinindimu 
wenggel harikipmu og hisarisi ano? 
3Hiren sohu-sohu ane eneg turuk lahep? Allah hime fanowon fam ak 
teberikibon ari nininggareg ninine roho seneg lamuhuk peruk lahep? 
4Hit hunubam atisiyon obog toho ari saplangge hunubam atisi? Nori, 
saplangge hunubam atisi fug. 
5Allahn ahime fanowon og hisarisireg fano ane aben tuk fug teg ane hit 
sehelimuwen turuk latisi. Ari roho turuk latisi ane ari Musa wene fam 
haharehon hikit toho tirikip ane fahet turuk latisi ano? Wene hiyag 
hisarusama holtikipteg tem toho hinindimu wenggel harikip ane fahet turuk 
latisi ano? 
6 Abrahamen Allah fam indimu wenggel haruk latfag ane fahet Allahn at 
fahet fano peruk latfag. Alem ari fahet Abrahamen turuk latfag ane ulug 
haharoho imbibag. 

7It Allah fam inindimu wenggel haruk inap arimano Abraham umalikisi 
wereg ulug honoluk toho welamok. 
8Ap Yahudi inap fuhon famen Allah fam inindimu wenggel haruk halug 
Allahn inibil atuk lit ili og eneptukon fahet atam haharoho imbibag. 
Imbibag ane ari hikit toho Abraham fam wene fanowon hiyag utuk lit, ”Ap 
o pumbuk obog toho hat inindi hasug lamuhubon arimano mondabi fano 
welamuhup,” ulug hiyag itfag. 
9Abraham Allah fam wenggel hibagma Allahn hi ribag hag toho ap obog 
toho inindi Allah fam wenggel harukon Allahn hi enebuhu. 
10 Ap Musa wene apma wereg inap arimano huluwap eneptuk lit komo yig 
isaruk ane apma wereg. Suwesingga atam haharoho emberuk lit, ”Ap san 
Musa wene fam mun ane man ane haharoho werehon hikit toho turuk eleg 
halug huluwap turuk lit komo yig umuhup,” ulug haharoho imbibag. 
11Musa wene fam haharoho werehon hikit toho turuk ane ariyen ap misig 
oho Allah alukema indi pikit am fug teg. Tam haharoho imbibag ane ari 
seleg atisi, ”Ap eke indi pikit toho werehon ino indimu Allah fam wenggel 
haruk lit wereg ane ariyen oluk teg lit welaruhu,” ulug haharoho imbibag. 
12Musa wene fam haharoho werehon alem Allah fam indimu wenggel haruk 
ane wereg eleg. Ap san Musa wene ino hikit toho turuk halug eneg Musa 
wene ari fam oluk welam teg. 
13 Musa wene ino fam huluwap neneptuk lit komo yig nisaruken Kristus 
inowen windat nenepfag. Windat neneptuk lit nit fano amag ulug huluwap 
neneptuk lit komo yig nisaruk ane ino hebeloho inggareg ubam atfag. Atam 
haharoho emberuk lit, ”Ap sa e fam teleg lit weregma at huluwap turuk lit 
komo yig umuhup,” ulug hahareg lit wereg. 
14Allahn Abraham hi ruruk lit sali imbibahon ino Allah unuk enepeleg inap 
winon ininggikmu aruhu ulug Yesusen ari tibibag. Yesusen ari tibibagma 
Allahn hime fanowon og hisahuk ibag ane hikit toho nit At ubam ninindimu 
we tem ulug wenggel harukon og nisarisi. 

Musa wene fam sali imbibahon wirim tibag ane 

15Nori, aben turuk ane fam wirimangge eke hiyag hisamin. Ap ekeyen lin 
isaruk angge fahet ele hiyag isaruk lit teko lahu ane tu uruk halug ap ekeyen 
il misig oho pilaptuk lit il misig lahabuk fug teg. 
16Abraham fam sali imbibahon ino inggareg fahet oho at famen 
ondohowonen ondohowon fahet oho imbibag. Abraham famen 
ondohowonen ondohowon ulug haharoho imbibag ane ari ap anggolo fahet 
haharoho imbibag fug. Abrahamen ondohowonen ondohowon ulug 
hahatfahon ari ap misig Kristus fahet ibag. 
17Anden ihi ane ari iminon tu fahet ihi: Allahn teko lahu pibareg indam sali 
mondabi imbibag. Sali imbibareg weregman mo ilig am wirig am turukmu 
teng-teng angge 430 atfagma Musa wene ino inam atfag. Fobik inam atfahon 
inowen sali imbibahon ino teko lahu fug ulug elehap tuk fug teg. 
18Allahn og isahuk ulug sali imbibahon ino we Musa wene apma wereg inap 
eneg og isahuk pelepman hahen tam Abraham fam sali imbibahon ino eleg 
alep angge famen Allahn Abraham fam nindiyen og huruhuk ulug sali 
imbibag ane hikit toho inggareg indiyen saplangge og itfag. 
19Ari reg angge famen Musa wene nungge fahet hahatfag? Aben siyag ane 
turukon seleg amag ulug fobik hahatfag. Abraham fam sali emberuk lit 
ondohowonen ondohowon waruhu ulug imbibag ane hikit toho At 
waruhumu Musa wene ilamna werehon ino eleg aruhu. Musa wene ino 
malaikaren ap kinangmon pulmu unduhukon og itfagma aren ap fahet 
imbibag. 
20Ap pulmu unduhukon ino ap fumag-fumag werehon fahet pulmu 
unduhuk. Allah we misig werehen iraham ubalmangge eke unduhuk fuk fug 
teg. 

Musa wene ubalmangge Kristus watfag ulug hiyag isibag ane 

21Ari roho weregma Musa wene men Allahn nindiyen saplangge og isahuk 
ulug sali imbibahon men ambi reg elegma hili reg ano? Eleg-o nori. Musa 

wene tam haharoho imbibahon ino fam ap onolukap enebuk hag teg 
lalepman Musa wene ino famen ap inindi pikit alep. 
22Ap inindi pikit alep angge famen suwesingga atam haharoho imbibahon 
ino hikit toho ap kinangma werehon obog toho siyahon apma kilap enepfag. 
Allahn og isahuk ulug sali imbibahon ino Yesus Kristus fam inindimu 
wenggel haruk ane ariyen ap tem toho wenggel harukon arimano og isahu. 
23Yesus Kristus ubam wenggel haruk li uwanma Musa wene inowen komo 
neneptuk lit nininggik hele waroho fet nenesug latfag. Kristus ubam 
wenggel haruk li inam aruhu ulug wanggi wat nenesug latfag. 
24Wanggi wat nenesugmu Musa wene ino fam komo neneptuk lit kul 
neneptukmu Kristus watfag. Watfagma Yesus fam wenggel haruk lit ninindi 
pikit atisi. 
25Yesus fam wenggel haruk li inam atfagma komo neneptuk lit kul neneptuk 
ahun apma welahe fug. 
26Yesus Kristus ubam wenggel haruk lahebon ariyen hit obog toho Allah 
umalikisi welahep. 
27Hit Kristus unuk fam ikma wambirikibon obog toho Kristus ino sum sukun 
taruk hag toho sukun tarikip. 
28Sum fanowon suknig lahebon ariyen Yahudi inap men Yunani inap men 
ap enemingmingangge men enemu unduhuk inap men ap men hiyap men 
hili-hili welam fug tehen Yesus Kristus fam hit obog ambi roho welahep. 
29Hir oho Kristusen tohon wereg lahepma Abrahamen ondohowonen indag 
henesuhon welahep. Allahn sali imbibahon ino hir oho ngi amuhup. 

Galatia 4 

Ap enemingmingangge welahe fug ulug hiyag isibag ane 

1-2Anden fahe hiyag hisihi ane fahet nin sebe roho hiyag hisamin: Ikniyen 
lin isaruk angge ngi atuk umalik ebe totma aben komo ruruk lit kultuk. Mun 
angge man angge ikniyen tohon ngi reg angge famen ap enemingmingangge 

hag toho wereg. Malik ebe ikniyen pibahon hikit toho su atug ikniyen tohon 
arimano ngi aruhu. 
3Ari roho nit men wirim teg. Nir oho nenebe totma kinang seneg lahe 
perukon arimano enepma wereg lit enemingmingangge welatukuk. 
4Allahn teko lahu pibag sul ino inam atfagma amloho monde fibahon ino 
hiyap eke famen indag atfareg Musa wene apma atfag. 
5Allahn ap Musa wene apma werehon windar enebuhu ulug amloho monde 
fibagma nir oho At umalikisi atukuk. 
6Hit Allah umalikisi welahepma Allahn amloho ahime fanowon ino 
nunubam emberisimu ninindi anggar atisi. Hime fanowon inowen, ”Niyon, 
Nikni,” uruk lit heng turuk. 
7Ketiya hit welahebon amingmingangge welahep fug, umalikisi welahep. 
Umalikisi welahebon ariyen Allahn anggengge og hisahumu hir oho ngi 
roho welamuhup. 
8Indam Allah henepelegma Allah fug famen palimu welahe urukon 
enemingmingangge welatikip. 
9Ketiya hiren Allah fahet honoluk atikip. Nori, hebeloho fano roho imin: 
Allahn hit fahet oluk atisi. Hit fahet oluk atisi angge famen nungge fahet 
kinang seneg lahe perukon inine elehon enenggengge elehon arimano 
hebeloho inibil laruk lahep? Nungge fahet enemingmingangge amul peruk 
lahep? 
10Hup eke sakan tirikim usa uruk lahep, pikalem eke inam atikim usa uruk 
lahep, mo ilig am wirig am turukon fahet usa li inam aha uruk lahep. 
11Anden hit fahet asengseng ane turuk lit sat harikikon saplangge tirikik 
peruk lahi. 

Atam henembeg waharikik ane honoluk toho welamok ulug hiyag isibag ane 

12Nori, an hit hag toho atikikteg hir oho an hag toho amuhup ulug heng 
heneptuk lahi. Hiren misihim oho siyag ane an nubam tirikip fug. 

13Ouk nubam weregma atam wene hit hiyag hisarikikon ino hit honoluk. 
14An nubam ouk atisi ane fahet siyahonen wal hisarukmu hiren ninirim ulug 
umbusuk angge famen an fahet siyag perikip fug. Siyag perikip fureg 
malaikat Allahn monde ferukon hag toho hiren an hondoko kilap naptikip. 
Yesus Kristus ino hondoko kilaplep hag toho an kilap naptikip. 
15Hondoko kilap naptikip sambil ino henehiyeg anggolo roho welatikip 
angge famen henehiyeg harikip ane ketiya kema wereg? Hinil hililuk teg 
lalepma hililoho an og netebon fahet fag toho ap hiyag isa reg lahi. 
16We tem ane anden hit hiyag hisaruk lahiyon ari fahet hit men seli atukuk? 
17It arimano inindi misig toho wereg eleg anggeyen hit hininggik lit henebul 
ulug yami heneptuk. Hit an min nininggik ahandip toho welahe ane kong 
tebeseruk lit nit nonombolim wamag ulug iren hit hininggik lit heneptuk. 
18Alem fanowon fahet ap winonen hininggik lit heneptuk halug ari fano 
peruk lahi. Fano peruk lahi angge famen an hit sehelimu weregma eneg fug, 
likiya hupmu alem fanowon fahet hininggik lit heneplepma ari fano. 
19Nori an numalikisi, hiyaben malik indag tuk oho lit ouken nenek turuk 
hag toho anden oho hit fahet ouk waruk lit nin sebe roho indag heneptuk 
lahi. An nubam ouk weregman eneg Kristus ubabut fanowon hit hunubam 
aruhu. 
20An ketiya hit sehelimu welale peruk lit nele olok toho uruk lahi ane 
fanowap ta hag teg lale peruk lahi. Anden hit hunubam nungge ane tihi ha 
reg, napeleg toho welahi. 

Hagar men Sara men fahet wirim toho hiyag isibag ane 

21Nori, Musa wene apma welamuhuk peruk lahep angge famen Musa wene 
holtuk lahep fug? Ari hiyag nemek. 
22Abraham umalikisi piren indag atfahon fahet tu haharoho imbibag: 
Amingmingangge hilibahonen umalik misig, uhe yuhonen umalik misig, 
piren indag enepfag. 

23Hiyap amingmingangge hilibahonen malik indag tibahon ino ap ahaluwe 
fam indag tibagma uhe yuhon famen malik indag tibahon ino sali 
imbibahon hikit toho indag tibag. 
24Hiyap piren itanowen tibag ane ari wirimangge ulug wenggel haruk 
lamuhup. Allahn sali piren imbibahon itano fam hiyap piren itano men 
wirim teg: Sali misig Sinai punu fam imbibahon ino umalikisi ap 
enemingmingangge amuhup ulug indag enepfahon ari Hagar men wirim 
teg. 
25Hagar urukon ari Arab kinang fam werehon arimanowen Sinai punu fahet 
uruk. O pumbuk Yerusalem ketiya werehon ino fam wereg inap obog toho 
ap enemingmingangge werehen Hagar ino men wirim teg. 
26Yerusalem poholma werehon ino uhe yuhon ino men wirim tehen at ino 
nit ninisinga wereg. 
27Ari fahet haharoho imbibahon te tu, ”Malik indag ta fug angge ibili atuk 
lahenon hahiyeg toho welaruhun. Malik endebuk oho lit ouken nenek turuk 
ane hubam atisi fuhon hahiyeg toho wereg lit yunggultuk laruhun. Hiyap 
ahunen embeserisiyon inowen malik anggolo enderuhumu hiyap ahun 
werehonen malik tor angge enderuhu.” 
28Nori, Allahn ele sali imbibagma Ishak indag atfag hag toho hit welahep. 
29Atam malik ap ahaluwe fam indag tibahon inowen malik Allah hime 
fanowon ino fam indag tibahon ino watmin ulug mutug laruk latfag hag 
toho ketiya oho ari turukmu welahe. 
30Suwesingga atam haharoho imbibahon fam nungge ulug hahatfag? ”Hiyap 
hamingmingangge amloho men huhe yuhon amloho men ambiyeg wereg lit 
hanggengge ngi amuhup tohon hamingmingangge amloho men yanggal 
enebin,” ulug haharoho imbibag. 
31Nori, nit ketiya welaheyon hiyap amingmingangge ino umalikisi welahe 
fug, uhe yuhon ino umalikisi welahe. 

Galatia 5 

Kristusen seyap neneptisi ulug hiyag isibag ane 

1Kristus inowen nit nunubam angginon werehon seyap neneptisimu 
nunubam se roho welahe. Hit hunubam seyap heneptisiyon ino hinine roho 
seneg lit hunubam angginon emberukon ino apma suhuloho kuhuk puk fug. 
2An ninggareg Paulusen hit hunubam uruk lahiyon tu: Hiren nenembilahap 
pal neneplihip uhup halug Kristus ino hit fahet welam fug teg. 
3Anden nin sebe roho uruk lahiyon aru: Ap sa nambilahap pal nabukag uruk 
halug Musa wene fam werehon obog toho turuk laruhu. 
4Musa wene fam ninindi pikit aruhu peruk lamuhup halug Kristus hininggik 
kobog isaruk lit Ninikni Allah indi nenesuhon ino oho ambol fil welamuhup. 
5Allah hime fanowon nunubam weregma Kristus fam ninindi wenggel 
harukon fahet Allahn ili og neneptuk lit ninindi pikirap nenebuhu ulug 
nangno ruruk lahe. 
6Yesus Kristus men mangno roho werehon arimano enembilahap palehon 
oho paleg elehon oho alem hag toho wereg eleg. Kristus ubam wenggel 
haruk lit ap inindi enesug ane inam atukon palimu reg. 
7Tam fano roho welatikip angge famen ap san hinindi ninap heneptuken 
tem toho uruk ane hininggik kobog isarikip? 
8Hit wol heneptisiyon inowen imbisiyek ulug hiyag hisarisi fug. 
9Pali sig turukon seni men mangno roho esetuk halug seni obog toho unduk 
siyag turuk. 
10Nonowe fam mangno roho welahema hiren oho amu ane peruk lamuhup 
fug ulug anden tem toho hit fahet peruk lahi. Ap san hit hinindi nina feseruk 
halug at ino alem angginon ubam aruhumu ha ruhu. 
11Nori, nungge fahet an nuwabul ulug mug naplug laruk? Anden ambilahap 
paltuk awene hiyag isaruk lalema nuwatep fug. Ambilahap paltuk awene 

hiyag eselema teltuk ahen fahet helep atohen unuyug sultuk toho unuselep 
fug. 
12Hit hinindi nina feseruk inap arimano unuwali og eneplepman fano. 
13Nori, hit hunubam anggin toho welam fug angge se roho welamag ulug 
Allahn wol heneptisi. Wol heneptisimu nit nunubam angginon elehen se reg 
lahereg siyag ane tehe ha reg lahe puk fug. Hit-hit honori men hinindi roho 
wereg lit let-ler atuk lamuhup. 
14Musa wene haharoho werehon ino obog toho misig aru fam hahareg lit 
werehon te, ”Hinggareg hindi reg lahen hag toho hori winon oho hindi 
enesug laruhun.” 
15Hit-hit yun pal-pal atuk lit pil isaruk lamuhup halug hit-hit isag-isag 
amuhup tohon honoluk toho welamuhup. 

Allahn hime fanowon apma wereg lit turuk lamuhup ulug komo enepfag ane 

16Anden fahe hiyag hisihi ane fahet nin sebe roho hiyag hisamin: Allah hime 
fanowon inowen milal heneptukmu mun ane man ane turuk lit hit ap 
kinangmon hinindimuwen tila peruk ane turuk lamuhup fug. 
17Ap inindimu wenggeltuk ane ariyen Allah hime fanowonen wenggeltuk 
ane apmayap timin peruk lit weregma Allah hime fanowon inowen 
wenggeltuk ane ariyen ap inindimu wenggeltuk ane apmayap timin peruk. 
It piren itanowen ari turuk lit seli roho werehen hiren tila peruk lahep ane 
tuk fug teg lahep. 
18Allah hime fanowon inowen hit sen henesug laruhumu Musa wene apma 
welamuhup fug. 
19Ap kinangmonen turuk ane selehon te tu: Pabi ane turuk lit sabelep 
unubam tag tohon men inindimuwen hilila perukon men 
20usa ane turuk lit sik war eneptukon men hit-hit honori men seli roho wereg 
lit hili roho werehon men tu helele ari helele perukon men ap per eneptuk 
lit inggareg fahet eneg wenggel harukon men suwahal uruk lit ap uwag 
yinggoho werehon men 

21aben angge nangge lalep perukon men ik olokon nalug nenek turuk lit 
abuwap fahet eneg wenggel harukon men ari hag toho nin winon eke wereg. 
Obog toho ihiyon aru indam oho komo heneptikik hag toho ketiya oho hiyag 
hisaruk lahi. Ap san ari hag toho turuk laruhu halug at ino Allah wereg 
ambeg kuhu fug. 
22Hime fanowon ap fam wereg lit anggen yihik ferukon te tu: Ap inindi 
enesug lit enehiyeg toho werehon men inindi hondo reberuk lit mangno 
roho werehon men fano ane eneg wenggeltuk lit indi fano roho werehon 
men Allah fam indi fano roho wenggel harukon men 
23indi wiyig toho werehon men ubabut haloho werehon men obog toho 
arimano fahet uruk lahi. Anggen fanowon aru yihik feruk inap arimanowen 
Musa wene fam telep fug ibag ane pisan isaruk elehen alem unubam am fug 
teg. 
24Ap sa Yesus Kristus inowen ngi roho werehon arimano inindimuwen hilila 
peruk lit tila perukon men inindi miningon men teltuk ahen fam mangno 
roho tel eneptusa. 
25Hime fanowon Allahn nunubam emberisimu hime inowen sen nenesugmu 
mun ane man ane tul peruk lamuhuk. 
26Aben wel nenebukag ulug hemetog til noruk lamuhuk fug. Nit-nit sohobol-
sohobol atuk lit nininggarehen angge fahet nenengge lalep puk fug. 

Galatia 6 

Honori men let-ler atuk lamuhup ulug hiyag isibag ane 

1Nori, ap misihen siyag ane turukmu yet hahupteg hit Allah hime fanowon 
hunubam werehonen ap ino kebunggalem pikiron fam hondoko emberuk 
lamuhup. Kebunggalem pikiron fam hondoko emberuk lit henele fano roho 
komo ruruk lamuhup. Hit hininggareg siyahonen wal hisahu rohon kahaleg 
lit welamuhup. 
2Hit hunubam angginon werehon ari let-ler atuk lit paya roho waruk lit 
Yesusen wene komo emberisiyon ari hikit toho turuk lamuhup. 

3Ap misig palimu wereg eleg angge famen an palimu welahi peruk ahun ino 
inggareg ubabut haleg eleg anggeyen siyahap taruk. 
4Ap obog toho wal taneg arimanowen ininggareg ininggik fam turuk ane 
fahet fano tibihi ano ulug fuki roho kim haruk lamuhup. Fuki roho kim 
haruk lit ap winonen turuk ane yet halug wirim tuk fug angge at inowen 
inggareg inggik fam turuk ane fahet wel taruk lamag. 
5Ap wal taneg Allahn kapal isahuwon fahet iren oho wal taneg hebeloho 
hiyag utuk lamuhup. 
6Wene fanowon hiyag isarukmu holtuk inap arimanowen mun angge man 
angge ininggikmu wereg angge arimano minggiroho hiyag isaruk inap og 
isaruk lamuhup. 
7Aben Allah ele ying tuk fug tehen hininggareg hinindi ninap ta fug. Aben 
ei yag taruk angge ebe yahal taruk lamuhup. 
8Ap san ubabut siyahon fam yaho fat taruk halug ubabut siyahon inowen 
war atuk ane inam aruhu. Ap san Allah hime fanowon fam yaho fat taruk 
halug hime fanowon inowen mondabi oluk welaruhu ane inam aruhu. 
9Fano ane eneg turuk lit sat ha fug angge turuk lamuhuk. Ninine eleg atuk 
eleg halug li waharukmu ebe fanowon yahal taruk lamuhuk. 
10Welahe li ariya turuk lamuhukon ap obog toho unubam fano ane turuk lit 
nonori Yesus fam wenggel haruk inap wereg halug it unubam fano ane 
anggolo turuk lamuhuk. 

Paulus inggarehen hi enepfag ane 

11Nori, ninggareg ninggik fam suwesingga ubale hum toho hahare feruk 
lahiyon aru kim haruk lamuhup. 
12Henembilahap paliyek ulug mingming heneptuk inap arimanowen we 
ininggareg ininggik fam turuk ane fahet aben wel nenebukag peruk. Yesus 
e fam telfahon ino umalikisi wereg ulug unusul ulug mug eneplug laruk ane 
ninirim peruk. 

13Ininggareg enembilahap palep angge famen Musa wene fam haharoho 
imbibahon fuki roho holtuk eleg. Nit nenele holehesa ulug it wel tubat 
tahuben hit hunubam henembilahap paliyek ulug mingming heneptuk. 
14Yabuk ekeyon-ekeyon turuk lahiyon fahet an ninggareg wel ta fug angge 
wereg lit Yesus Kristus e fam telfahon ino fahet eneg wel tihi ha reg lahi. At 
ino e fam telfagma mun angge man angge kinangma werehon arimano 
warehon hag toho wereg peruk lahi. Mun angge man angge kinangma 
werehon fahet an oho e fam tel naptusama warehon hag toho welahi. 
15Enembilahap palehon oho paleg elehon oho alem hag toho werehon 
elegma ap inindi keron indag atukon ari eneg alem hag toho wereg. 
16Ap obog toho alem haloho imbibahon aru hikit toho turuk lamuhubon 
arimano Israel inap Allahn mumal eneptisiyon hag toho wereg. Allahn it 
arimano mangnowap eneptuk lit inilaheg ulug ili og eneptuk laruhu. 
17An Kristus anggengge welahimu nebene enehangge werehen fobik ap 
misihen oho nindi angginap nabuhu fug. 
18Nori, Nonowe Yesus Kristus indi henesug lit hit men mangno roho 
welaruhu. Amin. 

Efesus 

Efesus 1 

Paulusen Efesus inap hi enepfag ane 

1 Yesus Kristus inowen an Paulus nubam yonggo laruk laruhun ulug Allahn 
tam perisiyon hikit toho hiyag nitisiyon inowen suwesingga tu emberuk 
lahi. Wene holtuk lit Yesus Kristus ubam wenggel haruk lahebon o Efesus 
welahebon hunubahet suwesingga tu emberuk lahi. 
2Ninikni Allah men Nonowe Yesus Kristus menen hit fahet Inindi henesug 
lit hit hinindi yuwahap heneptuk lamuhup ulug sembahyang uruk lahi. 

Ap Allahn mumal eneptisiyon enenggengge anggolo wereg ulug Paulusen 
Allah wel tibag ane 

3Nonowe Yesus Kristus Ikni Allah niren wel turuk lahe. Nit amloho men 
mangno roho weregma fanowon poholma werehon obog toho og nisaruk 
latisi. 
4Allahn pohol men kinang men uwan wal tuk fugmu it siyag ane tuk fug 
angge nolohotma fano welamuhup pibareg Yesus Kristus fam nit indi 
nenesug lit mumal nenepfag. 
5At indiyen ari atam wenggel hibahon hikit toho nit uwanma Yesus Kristus 
unuk fam An numalikisi amuhup ulug unduhuk fesuhuk pibag. 
6Aben At wel turuk lamag ulug nit fahet indi anggolo nisaruk lit Yesus 
Kristus amloho indi rohon ino nit og nisibag. 
7 Aren indi anggolo nisibareg siyag ane niren turukon ambolma embeseruk 
lit amep fam fanowap nenepfag. 
8Allahn mun ane man ane alem oluk teg lit fuki roho wenggel hibareg Aren 
eneg indi anggolo nisibag. 
9Indi nisibareg atam hirako wenggel hibag ane ino fag toho inamap isahuk 
pibag ane hikit toho inamap nisibag. Pohol kinang wal tuk fugmu Kristus 
famen teko lahu pibag ane roho tibag. 

10Wenggel haruk lit welaruhumu ari tuhuk pibag sambil horog aruhumu 
poholma werehon kinangma werehon obog toho Kristus Onowe roho 
weregma mangnowap enebuhureg apma umbuhu. 
11Mun ane man ane fahet At indiyen tam pibag ane hikit toho turuk ahun 
inowen nit uwanma An numalikisi welamuhup ulug mumal nenepfag. 
Mumal nenepfareg numalikisi og isahuk ulug sali imbibahon ino Yesus 
Kristus fam og nisibag. 
12Nonowe Kristus inowen fanowap nenebuhu ulug niren tam wenggel 
harukukon ino umbagpag toho waruhumu wel turuk lamuhuk. 
13Hiren oho ari roho wene fanowon pikiron holtikipmu Hinikni Allahn 
Kristus alukema hunumbaharisimu fano welahep. At ubam fano wenggel 
harikipmu hime fanowon Allahn og hisahuk ulug sali palfahon ino 
enehangge hag toho hunubam emberisi. 
14At orohole imbik waharuk hag toho sali palfahon ino tem toho og nisahu 
ulug inindimu onoluk toho welamag ulug ahime fanowon ino og nisarisi. 
Allah hime fanowon og nisarisimu nit nininggik hele warehon lol neneptuk 
lit iren An wel nabuhup ulug Aren nit umalikiyap neneptisi. 

Efesus inap fahet Paulusen sembahyang ibag ane 

15Hiren Nonowe Yesus ubam wenggel haruk ane men Allah umalikisi winon 
obog toho hiren hinindi enesug lahep ane fahet anden holtikikteg 
16likiya hupmu hit fahet sembahyang uruk lit fano welahep ulug Allah fam 
Nikni uruk lahi. Hit fahet napeleg am fug anggeyen likiya hupmu Allah fam 
sembahyang uruk lahi. 
17Hiren fuki roho wenggel haruk lit atam Allahn hit fahet pibag ane 
hinindimu seleg aruhu ulug Ninikni Allah fanowon Nonowe Yesus Kristus 
Ikni ino fam heng turuk lahi. 
18Allah wol heneptisiyon inowen let neneptuk laruhu ulug honoluk 
aruhuwen hunundama selehap tuhu. Fano anggolo ane Allahn numalikisi 

og isahuk ulug sali palfareg tug toho imbibahon fahet wenggel haruk 
lamuhup. 
19Allah inggik ine anggolowon ino nit nenesehelimu wereg lit nunubam fano 
ane turukmu yet hahup. Allah inggik ine anggolowon inowen 
20Kristus ino war atfagma olukap tibareg poholma inggik pikit fil unduhuk 
fibag. 
21Ap ketiya werehon oho fobik welamuhubon oho pemerintah werehon men 
ap suwon ninine roho welahe perukon men apma roho palimu roho welahe 
perukon men it arimano ununuk palimu At wereg. 
22Mun angge man angge Allahn Kristus uyug alma imbibareg At Kristus ino 
wene holtuk inap ununuk palimu unduhuk fibag. Kristus unggul weregma 
wene holtuk inap At ebe men inggik uyug men hag toho wereg. 
23Kristus wene onoluk inap men mangno roho weregma ebe abirangge hag 
toho wereg. Mun angge man angge amu-amu wereg angge famen Aren 
mangnowap tuhu. 

Efesus 2 

Indam warehon hag toho welatikip angge ketiya Kristus unuk fam honoluk 
atikip ulug hiyag isibag ane 

1 Indam hiren tuk fug ane siyag ane turuk lit ap warehon hag toho welatikip. 
2Kinangma tuman kebunggalem siyahon laruk lit siyahon apma welatikip. 
Siyahon kinang ine roho seneg lit werehon ino aben yet ha fug tohon famen 
ele holtuk latikip. Holtuk latikip hag toho Allah wene fanowon holtuk eleg 
inap arimano hime siyahon inowen ketiya sen enesug lit wereg. 
3Niren oho indam siyag toho wenggel haruk lit siyahon kinangma werehon 
fahet tu hilila ari hilila peruk latukukon ari famen siyahon apma it men sebe 
roho welatukuk. Nunubabut siyag toho welatukukon ari famen iret niret 
Allahn nunuselep. 

4Nunuselep angge famen Allahn indi anggolo nisaruk lit At indi fanowonen 
inilaheg perisireg 
5Kristus men mangno roho nonolukap neneptisi. Siyag ane turuk latukukon 
ariyen ap warehon hag toho welatukukmu Allah indiyen nit fanowap 
neneptisi. 
6Kristus men mangno roho nonolukap neneptisireg poholma nit welamuhuk 
ambeg nunubale hale nunubaharisimu kolo reg lit wereg. 
7Ari teberisimu ap kinangma obog toho welaheyon oho welamuhubon oho 
onolohotma Allah indi anggolo nisaruk lit Yesus Kristus nit fahet monde 
fibag ulug onoluk aruhu. 
8Allahn indi hisaruk lit hiren tem peruk lahep ane ariyen Allahn hit fanowap 
heneptisi. Hit hininggarehen yami ruruk lit hiyag tarikip fug, Allahn og 
hisarisi. 
9Nininggareg nininggik famen turuk lit hiyag tarukuk ulug henewelwel 
taruk lamuhup fug. 
10Fano ane Allahn tam pibahon hikit toho hiren turuk lamuhup ulug Allahn 
nit werehap neneptuk lit Yesus Kristus fam wal nenepfag. Fano ane niren 
turuk lit welamuhup ulug Allahn indi perisireg wol neneptisi. 
Hili roho welatikibon Kristus unuk fam mangnowap heneptisi ulug hiyag isibag 

ane 

11Nori, hit indam welatikip ane fahet hinindimu honoluk toho welamek. 
Yahudi inaben hit fahet enele sahaltuk lit enembilahap paleg elehon wereg 
ulug henebug uruk latusa. Ininggareg fahet nenembilahap paleg ninap uruk 
angge famen we ap kinangmon ininggiken turuk ane fahet uruk. 
12Indam hit Kristus apma uwan kuk fug angge wereg lit Allahn numalikisi 
og isahuk ulug sali palfag ane hit hununggul unuk Israel elegma selma 
welatikip. Ap san fanowap nenebuhu ulug hinindi nonghong uruken 
kinangma tuma ninikni eke eleg peruk lit welatikip. 

13Indam henepeleg toho wereg lit yatma welatikip angge famen ketiya 
Kristus amep fam horogma atikipteg At apma welahep. 
14Aren mangnowap neneptuk lit onori men hili roho welamuhuk ulug elehet 
wibahon ino halog tibareg Yesus war atfahon ino fam misihap enepfag. 
15Musa wene fam ap komo eneptuk ane haharoho imbibahon arimano Aren 
elehap tibag. Hili roho werehon mangnowap eneptuk lit ap inindi keron hag 
toho welamuhup ulug At war atfahon ino famen mangnowap enepfag. 
16Hili angge ari Aren elehap turuk lit enebe misig welamuhup ulug Yesus 
telfag ane ari famen Allah men mangnowap enepfag. 
17Hit yatma welatikibon men it horogma welatuson men hunubam Aren 
wene fanowon hiyag hisaruk lit, ”Allah men mangno atikip,” ulug hiyag 
hisarisi. 
18Nit nenebe minggiroho welatukukon Allah hime fanowon ino fam Aren 
mangnowap neneptisireg Ninikni ambeg larukon Aren kebunggalem hal 
nisarisi. 
19Kebunggalem hal nisarisimu ketiya hit pohon kik waharuk inap hag toho 
welahep fug. Allah apma wereg inap arimano men inibam yugmu ambiyeg 
mangno roho wereg lit owe ot hag toho ketiya Allah umalikisi welahep. 
20Hit hinibam ketiya welahebon Yesus otsi Aren mon enepfahon men wene 
tam hiyag isaruk latfag inap nabi men olun hag toho weregma Kristus o 
uwag hag toho wereg. 
21At o uwag weregma o ino yuk tuk fug angge ine reg lit weregma o ino wir 
aruhumu Allah ibam fanowon aruhu. 
22O ari fam Kristus men mangno roho wereg lit hir oho undamangge wir 
amuhupmu Allah hime fanowon palimu weregma Allah ibam welaruhu. 

Efesus 3 

Allah unuk enepeleg inap wene hiyag isa lahun ulug unduhuk nubaharisi ulug 
hiyag isibag ane 

1An Paulus welahiyon aru At Yesus Kristus ot ulug hele waroho penjara 
kilap naptuson inowen hit Allah unuk henepeleg toho welatikibon fahet 
Allah fam sembahyang uruk lahi. An hele wat naptusa ane ariyen hit fano 
amuhup. 
2Ninikni Allah ap obog toho indi enesug lit werehon inowen hit fahet wene 
hiyag isa lawag ulug an unduhuk nubaharisiyon holtikip. 
3Allahn undama hirako pibag ane an nubam inama ferisi ane fahet 
suwesingga tu palimu il misig imbihi. 
4Allahn Kristus fahet undaman pibag ane ari an nubam inama ferisimu nindi 
anggar atisireg tot noluk teg lahi ane ari fahet suwesingga emberuk lahiyon 
aru uruk lit hir oho honoluk aruhu. 
5Allah undaman pibag ane ari fahet ap kinangmon atam welatfag inap 
unubam inam atfag fug. We ketiya Yesus otsi men ap ketiya wene hiyag 
isaruk inap nabi men Allah hime fanowon og isaruk lit inama ferisi. 
6Inama ferisiyon ari Allah unuk enepeleg inap inggarehen numalikisi og 
isahuk pibahon ir oho fibir enebuhu. Fibir enebuhumu Yesus ebe weregma 
ir oho inggik uyug amuhup. Allahn Yesus Kristus fam sali imbibahon ino it 
fahet oho imbibag. 
7Allah ine werehon inowen an indi nasug lit nineyap naptisireg wene 
fanowon ap hiyag isa lahun ulug mingming naptisi. 
8Allah umalikisi sehelimu an oho siyag nahun welatikik angge famen Allahn 
indi niyarisireg Yesus Kristus anggengge fanowon winahuk fug toho 
werehon arimano Allah unuk enepeleg inap hiyag isa lahun ulug nubam 
emberisi. 
9Allahn mun angge man angge wal tibareg undaman pibag ane ap indam 
welatfahon unubam awiya oho latfahon teko lahu ane aren fag toho hiyag 
isahu ulug unduhuk nubaharisi. 

10Wene holtuk inaben wene urukmu aben yet haruk elehonen ap enele yong 
eneptuk lit inine anggolo roho werehon arimano inindi anggar atuk lit Allah 
mun ane man ane oluk tehon ino fahet onoluk aruhu. 
11Ihi ane ari fahet Allahn atam pibahon ino hikit toho Nonowe Yesus Kristus 
ubamen teko libag. 
12Wene ninindimu weregma tem toho peruk lahe ane ariyen ninindi se roho 
wereg lit Allah ambeg laruk abunggalem haleg lit wereg. 
13An ninggik hele waroho wereg lahi ane fahet hinindi anggin toho welam 
fug ulug heng heneptuk lahi. An hele wat naptusa ane ariyen Allahn hit 
fanowap henebuhu. 
Nonowe Kristus unuk fahet fano roho honoluk amuhup ulug sembahyang ibag 

ane 

14-15Mun angge man angge lebe ruruk angge lebe ruruk eleg angge poholma 
werehon kinangma werehon At ubamen wilip atfagma ununuk suwal 
enepfag ahun ino fam Nikni uruk lit sembahyang imin ulug nelenggen fam 
hur atuk lahi. 
16Allah anggengge fanowon anggolo werehon inowen ahime fanowon fam 
hinineyap heneptuk lit hinindi wirikap henebuhu ulug ubam sembahyang 
uruk lahi. 
17Kristus indi henesuhon ino kinang fanowon hag toho weregma hit 
hunumanggen At ubam yaho feruk lit At ubam welahe ulug hinindi haruk 
lamuhup. 
18Kristus inowen nit ap kinangmon indi nenesug lit werehon fahet kinangma 
wereg angge nungge fam wirim tuk fug teg. Pohol men kinang men yatma 
wereg peruk lahe angge famen Kristus apma eneg wereg ulug hit men wene 
holtuk inap obog toho arimano men hinindi anggar amag ulug sembahyang 
uruk lahi. 
19Mun angge man angge alem nonoluk peruk ane ari obog toho Kristus indi 
nenesuhon apma eneg wereg. Alem obog toho Allahn seneg lit weregma 

hiren At ubam wenggel harukmu Aren hit henebe henehime obog toho sen 
henesug laruhu. 
20Allahn nit og nisarukon ari niren wenggel halug heng turuk laheyon men 
ambi reg eleg. Ninikni mun angge man angge anggolo og nisarukon inowen 
ninindi anggarap neneptisimu seleg aha. 
21At suwon ulug wene holtuk inap ketiya werehon men Yesus Kristus unuk 
fam fobik welamuhubon menen oho Allah mondabi wel turuk lamuhup. 
Amin. 

Efesus 4 

Kristus ebe weregma nit inggik uyug welahe ulug hiyag isibag ane 

1An Nikni unuk fahet penjara kilap naptuson inowen hit komo henepminon 
tu: Allahn An numalikisi amuhup ulug mumal heneptisi ane hikit toho 
welamuhup. 
2Hinindi apma roho wiyig toho wereg lit hinindi imbik wamburuk lamuhup. 
Ap winon ler eneptuk lit hinindi enesug lamuhup. 
3Allah hime fanowon inowen mangnowap heneptisimu hiren mangno atuk 
ane yami ruruk lamuhup. 
4Hime fanowon misig apma henebe misig mangno roho wereg lit misig ane 
roho peruk lit yet teg lamuhup ulug wol heneptisi. 
5Nonowe misig, tem peruk ane men ikma pilap eneptuk ane men misig, 
6mun angge man angge Inikni Allah misig eneg wereg. Poholma werehon 
obog toho Allahn wal tibareg inggareg walinggoho weregma misig oho 
selma welam fug teg. 
7Nit welaheyon aruma Kristus inowen wirim nisarisireg indi nisaruk lit wal 
taneg og nisarisi. 
8Og nisarisiyon fahet haharoho imbibahon tu imin, ”At ibam wereg ambeg 
palimu lahamin ulug seliyon ininggik hele waroho hondog eneplug lahibag. 

Lahibareg Aren fano-fano angge ap fibir eneptuk latfag,” ulug haharoho 
imbibahon wereg. 
9Lahibag ane haharoho weregma tam kinangma waleg apma wambik 
watfareg lahibag fug? 
10Wambik watfahon ino suhuloho lahik oho lit mun angge man angge pohol 
atogman atogma werehon seneruhuk ulug lahibag. 
11Fibir eneptuk lit it ap winon unubam, ”Notsi, hit mon henebuhuk”, it 
winon unubam, ”Fobik aruhu ane fahet ap hiyag isaruk lamuhup”, it winon 
unubam, ”Wene hiyag isa laruk lamuhup”, it winon unubam, ”Wene holtuk 
inap fer enesug lamuhup”, it winon unubam, ”Ikma wamburukon milal 
eneptuk lamuhup,” ulug hiyag isarisireg in eneptisi. 
12In eneptisiyon arimanowen Allah umalikisi wene holtukon iniyabuk fano 
roho wituk lamuhup ulug wanggun ininggikmu umbukag ulug in eneptisi. 
Kristus ebe weregma hit wanggun hininggikmu senehon arimano At inggik 
uyug hag toho fano roho welamuhup. 
13Nit arimanowen tem toho ubam wenggel haruk lit nenebe misig toho At 
min mangno roho wereg lit Allah amloho fahet nonoluk toho welamuhuk. 
Ap suwon inindi anggat teg hag toho nir oho ninindi anggat toho wereg lit 
e ubahare fituk hag toho nir oho Kristus ineyon ino apma wereg lit fituk 
lamuhuk. 
14Wene eke hag eke hag hiyag nisarukmu siyeluwen e ondomi mulilik la 
mulilik wam turuk hag toho welamuhuk fug. Malik toron indi anggat teg 
eleg angge weregma aben indi nina feseruk lit enele si uruk lit funggalem 
siyahon hondog eneplug laruk hag toho welamuhuk fug. 
15Ninindi misig weregma pikir ane eneg seneg lit ap ninindi enesug lit 
Kristus ino nununggul weregma At fil amuhukteg fituk lamuhuk. 
16Unggul palimu weregma ebe abirangge umanggenen ahandip tegma ine 
roho weregma inggik uyuhen tuk teg ane turuk halug ebe fano roho fituk lit 
weregma nonori ninindi enesug lit fano welamuhuk. 

Indamon nonggoloho embeselug keron wan turukon fahet hiyag isibag ane 

17Ninikni Allahn ari roho komo eneptuk laruhun ulug hiyag nitisimu nele 
ine roho hiyag hisaruk lahi. Ap Allah wene wenggel ha fug angge wereg lit 
sibiling-sibiling ane uruk inap hag toho welamuhup fug. 
18It inindimu hik teg lit wereg, inindi ebet ha fug angge wereg lit sohu-sohu 
ane eneg turuken Allah men ambimu welam fug anggeyen yatma enemu 
wereg. 
19Siyahon tu fanowon tu ulug inindi wenggel ha fug anggeyen pabi ane til 
noruk lit inindi fano reg eleg angge enebuwap fahet eneg wenggel haruk. 
20Hit Kristus honoluk teg lahebonen ari roho peruk lamuhup fug. 
21Hit Kristus fahet holtikipteg At awene hiyag hisarukmu wenggel 
harikipteg Nonowe Yesus tem toho peruk lahep. 
22Hiren tu helele ari helele wenggel haruk lit indam turuk latikibon inowen 
henele yong heneptuk latisimu hinindi filik turuk latisiyon nonggoloho 
embeseruk lamuhup. 
23Hiren wenggel haruk latikibon eleg atisimu hinindi keron hilaruk 
lamuhup. 
24Allahn indi wenggel harisireg ap keron ubabut fanowon indi pikiron wirim 
harisi. Allahn wirim harisiyon ino hiren wan turuk lamuhup. 

Honori men fano ane eneg turuk lit welamuhup ulug hiyag isibag ane 

25 Honori hit men werehon unubam henele si uk fug anggeyen fuki roho 
eneg uruk lamuhup. Nit nenemu-nenemu welahe fug, nununggul misig 
weregma inggik uyug welahe. 
26Hinindi ahe laharuk halug honolok ane tuk fug. Hinindimu honolok 
weregman eneg mo ubuk uhu fug. 
27Iblis wamag ulug kolowap tuk fug. 

28Yoholiyangge waruk hinap welatikibon fobik eke yoholiyangge wahup 
fug. Ap enenggengge elehon hiren minggiroho og isaruk lamuhuben 
hininggareg hininggik ine roho yabuk fanowon wituk lamuhup. 
29Henembilik fam henele siyahon uk fug. We fano ane ila perukon eneg uruk 
lit ap onggon eneptuk lamuhupmu henele holuhupteg inindi fano amuhup. 
30Allahn mondabi fanowap henebuhu sambil ino fano welamuhuben hit 
fahet enehangge embemin ulug ahime fanowon og hisarisimu At indi 
siyahap tuhup fug. 
31Hinindimu siyag werehon, hinal ke het laruk lahebon, honolok harukon, 
henele hum toho urukon, ap enebug urukon, ari obog toho umbusuhup. 
Siyag-siyag ane obog toho tuk fug. 
32Hit-hit fano ane turuk lamuhup, hit-hit hinindi reg lit welamuhup. Hiren 
siyag ane tirikibon Allahn Kristus amep fam ambolma emberisi hag toho 
honoriyen hunubam siyag ane turukon henembolma embeseruk lamuhup. 

Efesus 5 

Kristus inowen seleg tegma hunumbaharisi ulug hiyag isibag ane 

1Hit Allah umalikisi Aren indi henesuhon wereg lit At ubabut fanowon ino 
hikit toho hir oho hunubabut fano roho turuk lamuhup. 
2Kristus inowen hit indi henesug hag toho hiren oho honori hinindi enesug 
lamuhup. Niren Allah ahiyehap tul ulug hubu lahapla angge famen Yesus 
nit fahet nebe nuwabukag pibahon fam onggo pal nisibag. 
3Pabi-pabi ane til noruk lit siyag ane eke hag eke hag turuk lit enebuwap 
fahet eneg til noruk lit wereg ulug aben hit hunubahet ari uruk lamuhup 
fug. Allah umalikisi wene holtuk inaben tuk hag teg ane turuk lamuhup. 
4Henele siyahon men sibiling-sibiling ane urukon men ininggali ane urukon 
men uk fug teg ane uruk lahe ulug obog toho embeseruk lit Allah fam 
Ninikni uruk lit sembahyang uruk lamuhup. 

5Pabi-pabi ane turuk inap men siyag ane turuk inap men enebuwap fahet 
eneg turuk inap arimano men usa ane turuk inap hag toho wereg lit Allah 
men Kristus men wereg ambeg it arimano obog toho kuk fug teg ulug 
hinindimu honoluk toho welamuhup. 
6Aben enele si hunubam uruk lit hinindi ninap heneptukmu holuk fug. Enele 
si uruk inap arimano Allahn siyahap enebuhuk ulug olok ane unubam 
umbuhuwen 
7hit siyag ane turuk inap men mangno roho welam fug. 
8Hir oho indam hik tegma welatikip angge famen ketiya Ninikni Allah 
umalikisi roho wereg lit seleg tegma welahep. Hit seleg tegma wereg lit 
seleg ane eneg turuk lamek. 
9Seleg tegma welahebon arimanowen fano ane men pikir ane men tem toho 
uruk ane men turuk lit anggen fanowon yihik feruk lamuhup. 
10Hiren hininggik fam tul puhubon ari fahet Ninikni Allahn fano pemisi ano 
siyag pemisi ano ulug wal haruk lamuhup. 
11Hik teg ambehen aben anggen fanowon yihik feruk eleg hag toho turuk 
halug onombolim la fug anggeyen fag turuk lamuhup. 
12Iren hik tegma hirako turuk ane fahet aben hiyag isarukmu ori winon 
ininggali ha reg. 
13Mun angge man angge hiraho lit weregma seleg ino ubam atuk halug 
ebenam aruhu. Ebenam aruhuwon ariyen obog toho mondabi seleg aruhu. 
14Ari fahet hahareg lit werehon niren uruk laheyon tu, ”Nohoruk lahenon 
in aruhun! Wareg lahenon holuk aruhun halug Kristus umbagpag turukon 
ino hubam aruhu.” 
15Henepeleg hinap hag toho welamuhup tohon hininggik fam turuk ane 
hinindimu fuki roho wenggel haruk lit onoluk inap hag toho welamuhup. 
16Osit humon wambik warik ohoma tul peruk lahep ane tehep ha fug nowen 
ketiya eneg turuk lamuhup. 

17Hinindi sohu roho welam fug anggeyen Ninikni Allahn telep peruk ane 
eneg yami ruruk lamuhup. 
18Ik olokon narukmu hinindi hareyap tuhu rohon na fug angge wereg lit 
Allah hime fanowon nunubam amag ulug yami ruruk lamuhup. 
19Allah hime fanowon hunubam weregma Ninikni Allah wel turuk asini men 
Mazmur men wene uruk sambil hinindimu henehiyeg toho yunggultuk lit 
henele ahil toho Allah wel turuk lamuhup. 
20Ninikni Allah fam sembahyang uruk lit Nonowe Yesus Kristus unuk uruk 
lit mun angge man angge og nisaruk lahen ulug Ninikni uruk lit likiya 
hupmu At wel turuk lamuhup. 

Ahun men uhe men sebe roho welamuhup ulug hiyag isibag ane 

21Kristus fam henekol toho wereg lit honori palimu weregma hininggareg 
apma roho welahe peruk lamuhup. 
22Hiyap ap oho lahebon hunubam tot imin: Nonowe apma welahep hag toho 
henehunsi enepma welamuhup. 
23Nonowe Kristus inowen wene holtuk inap fanowap eneptisiyon arimano 
ngi reg lit wereg hag toho ahunen te uhe ngi reg lit wereg. Kristus ino wene 
holtuk inap fahet ununggul weregma it At ebe hag toho wereg. 
24Wene holtuk inap arimano Kristus apma wereg hag toho mun ane man 
ane turuk lit uhe ahun apma welaruhu. 
25 Ap hiyap oho lahebon hunubam tot imin: Kristus inowen wene onoluk 
inap indi enesug lit wereg hag toho hiren oho hunuhesi hinindi enesug 
lamuhup. Kristus indiyen wene onoluk inap Anden tohon amuhup ulug 
nuwabukag pibagma aben ware fibag. 
26Wene hiyag isaruk lit ik umag eneptisireg puhun eneptuk lit fanowap 
eneptisi. 

27Wene onoluk inap fano nalukema welamag ulug unduhuk feserisi. Sing 
angge unubam tag teg eleg angge enehap hilik teg eleg angge unubam 
siyahon eleg angge we puhun toho fano roho welamuhup perisi. 
28Ari hag toho ap inggarehen inggareg fahet indi haruk hag toho uhe oho 
indi haruk lamag. Uhe indi reg lit werehon ino inggareg fahet indi haruk lit 
wereg. 
29Ap inggareg fahet irim teg eleg angge ebe kul taruk lit hale fat taruk lit 
wereg. Kristus men wene onoluk inap men ari hag toho wereg. 
30At Kristus ebe weregma nit inggik uyug hag toho welahema nit kul 
neneptuk lit hal neneptuk lit wereg. 
31Haharoho imbibahon aru hit honoluk, ”Ari fahet ap ikni isinga embeselug 
uhe men mangno roho welamuhup. Enebe piren angge famen ebe misig hag 
toho welamuhup,” ulug haharoho imbibag. 
32Map toho uruk lahiyon aru Kristus men wene onoluk inap men mangno 
roho werehon fahet uruk lahi. 
33Nori, hit hininggarehen hininggareg fahet hinindi haruk lahep hag toho 
hunuhesi oho hinindi roho welamuhup. Hit hiyaben oho henehunsi enele 
holtuk lamuhup. Hit obog toho welahebon hunubam ari uruk lahi. 

Efesus 6 

Ikni isinga men unumalikisi men fano roho welamuhup ulug hiyag isibag ane 

1 Hit malik toron welahebon Ninikni Allah apma wereg lit hiniknisi men 
hinisingasi men enele holtuk lit tuk hag teg ane eneg turuk lamuhup. 
2-3”Hiniknisi men hinisingasi men suwahal uk fug angge hinindi roho 
welamuhup,” ibag ane hahareg lit werehon aru mondabi palimu wereg. ”Hit 
kinangma amusun toho wereg lit yaman amuhup,” ulug Allahn sali palfahon 
komo eneptuk ane aru men mangno roho hahareg lit wereg. 

4 Hit iniknisi welahebonen hunumaliki inindi onolokap enebuk fug angge 
Ninikni Allahn perukon fam komo eneptuk lit fano ane milal eneptuk 
lamuhup. 
Iniknisi men enemingmingangge men fano roho welamuhup ulug hiyag isibag 

ane 

5 Hit enemingmingangge welahebon hiniknisi kinangmon henekol toho 
wereg lit Kristus ele holtuk lahep hag toho it enele holtuk lamuhup. Hinindi 
wirik toho wereg lit 
6hiniknisi onolohotman fano pukag ulug eneg ler eneptuk lamuhup fug. 
Kristus amingminganggeyen enesukun fano roho turuk lit wenggel haruk 
hag toho hir oho hinindi fano roho Allahn peruk ane eneg turuk lamuhup. 
7Ap iniyabuk wituk lahe fug, Ninikni Allah iyabuk wituk lahe peruk lit 
henehiyeg toho wituk lamuhup. 
8Ap enemingmingangge hag toho werehon men enemu unduhukon menen 
fano ane turuk halug Ninikni Allahn onggo sebe roho og isahuwon fahet 
honoluk toho welamuhup. 
9 Hit iniknisiyen oho henemingmingangge unubam fano ane ambi roho 
turuk lit hunusul ulug henele unubam siyag toho uk fug. Iret hiret Hinikni 
poholma werehon inowen tu ikni tu amingmingangge ulug onorohole yami 
eneptuk eleg. 

Allah asehen hininggikmu og hisarisiyon hinine roho seneg lamuhup ulug 
hiyag isibag ane 

10Hinikni Allah ineyon ino palimu weregma hit apma welahebon oho hinine 
roho welamuhup. 
11Iblis inowen ele si ane uruk lit henele ying henebuhup tohon Allahn sehen 
hininggikmu embeserisiyon ino fam windat tahuben hinine roho seneg 
lamuhup. 
12Nit seli roho wereg lit tog aptuk laheyon ari ap kinangmon men fug. Niren 
seli roho welaheyon aru re: Inine reg lit kinangma siyahap turukon men 
onolok werehon kinangma hik teg ambeg tuma wereg lit ap enele ying 

eneptukon men setan siyag angge pohol filen waharukon men seli roho 
welahe. 
13Hunusul ulug tuhup sambil ino ap seliyonen hunusuk nowen hiren windat 
taruk angge Allahn sehen og hisarisiyon ino seneg lit hinine roho unduhuk 
lit mun angge man angge hunubam aruhuwon elehap turuk lamuhup. 
14 Henebe hik toho la fug angge unduhuk lit welamuhup. Tog abuk oho lit 
sing ahongge henelunggu ke pug turuk latikip hag toho tem toho uruk ane 
ari hiren henelunggu ke pug turuk lamuhup. Sing wan turuk latikip hag 
toho hinindi pikit wenggel haruk ane wan turuk lamuhup. 
15Hunuyug hililip angge men habik men kilaplug tog fahet hulu-hala roho 
laruk latikip hag toho wene fanowon fam mangno atuk lahe ulug henesukun 
fano roho laruk lamuhup. 
16Tog piyabangge lahaptuk latikip hag toho hiren Allah fam tem toho 
wenggel haruk lamuhup. Tog piyabangge ari weregma seliyonen tog indok 
ambulpul toho hunusuruk halug pi ruhu. 
17Hununggul asum langguk taruk latikip hag toho Allahn fanowap heneptuk 
angge wan turuk lamuhup. Yaha olokon hubaleg latikip hag toho Allah hime 
fanowon hunubam weregma Allah wene senetuk lamuhup. 
18Likiya hupmu Allah fam heng turuk lit Allah hime fanowon hunubam 
weregma hinindimu honoluk toho wereg lit hininggik kobog tubuk fug 
angge ap wene onoluk inap obog toho fahet sembahyang uruk lamuhup. 
19An nele ine roho ukag ulug sok hut nabuhumu pikir ane uhukon Allahn 
hiyag nuruhu ulug Allahn undaman perisi ane nambong se roho wereg lit 
fag toho hiyag isaruk laruhuken hiren an nubahet sembahyang uruk 
lamuhup. 
20Wene fanowon fahet ninggik hele waroho penjara kilap naptusama nindi 
se roho wereg lit uk teg ane uruk laruhuken Allah fam heng turuk lamuhup. 

Allahn fet henesug laruhu ulug hi enepfag ane 

21  An wereg lit turuk lahi ane hiren honoluk amuhuben nenere Tikhikus 
ninindi reg laheyon Ninikni Allah amingmingangge welahi ulug fano roho 
werehon ino hit henembeg waruhureg hiyag hisahu. 
22An welahi ane fahet ari roho wereg ulug hit fam hiyag hisaruk lit hinindi 
seyap henebuhuwen anden at henembeg monde fik waruhuk. 
23Ninikni Allah Nonowe Yesus Kristus menen Inindi henesug lit weregma 
tem toho peruk lamuhupmu Iren hit obog toho hinindi yuwahap heneptuk 
lamuhup. 
24Ap obog toho Nonowe Yesus Kristus inindi reg lit werehon arimano Aren 
oho mondabi indi enesug laruhu. 

Filipi 

Filipi 1 

Paulusen Filipi inap hi enepfag ane 

1 Nori, nit Paulus men Timotius men Yesus Kristus amingmingangge 
welaheyon itanowen suwesingga tu haharoho emberuk lahe. Hit Allah 
umalikisi obog toho Yesus Kristus apma welahebon o Filipiyon men 
hiniknisi fet henesuhon men let heneptukon men hunubahet suwesingga tu 
haharoho emberuk lahe. 
2Ninikni Allah men Nonowe Yesus Kristus menen Inindi henesug lit hit 
hinindi yuwahap heneptuk lamuhup ulug sembahyang uruk lahe. 

Filipi inap fahet Allah fam ibag ane 

3Nundaman hit fahet wenggel haruk sambil Allah fam sembahyang uruk lit 
hit fahet oho Nikni uruk lahi. 
4Nikni Allah fam sembahyang uruk lit likiya hupmu hit obog toho fahet 
nahiyeg toho welahi. 
5Wene holtuk ane ket ak teberikip sambil inowen wene anden hiyag 
isarukmu let naptuk latikip hag toho ketiya oho let naptuk lahepma an 
nahiyeg toho wereg lit Allah fam Nikni uruk lahi. 
6Hit wereg ambeg yabuk fanowon ak teberisiyon Allah inowen seneg lit 
weregman eneg Yesus Kristus waruhu sambil ino obog aruhu. Ari tem toho 
aruhu ulug noluk teg lahi. 
7Hit obog toho an nindi anggen pulmu welahepma ihi ane ari eneg hit fahet 
wenggel ha reg lahi. Allahn indi nasug lit og nitisiyon ari hit men ambiyeg 
let toho seneg lahe. An ninggik hele waroho wereg lit wene fanowon fahet 
ili waruk lit nele ine roho hiyag isaruk lahimu hiren let naptuk lahep. 
8Nonowe Yesus Kristus nit fahet indi nisaruk hag toho anden oho hit fahet 
nindi anggolo wenggel haruk lit henembeg wale peruk lahi. Anden tem toho 
ihi ane ari fahet Allah oluk teg. 

9Mun ane man ane honoluk atuk lit hinindi anggar aruhumu ap hinindi 
enesug ane su amag ulug sembahyang Allah fam uruk lahi. 
10Hinindi anggar aruhumu siyahon embeselug fanowon eneg tuk teg 
lamuhup. Ari turuk lamuhupmu Kristus waruhu sambil ino hit hinindimu 
siyahon eleg angge we fano roho welamuhup. 
11Ari turuk lit weregma Nonowe Yesus Kristus inowen anggen fanowon 
anggolo hit hunubam yihik feruk laruhumu anggen fanowon ari famen Allah 
wel turuk lit hi ruruk lamuhup. 

Paulus inggik hele waroho wereg lit hiyag isibag ane 

12Nori, hit honoluk aruhuwen misig hiyag hisamin. Aben an nubam turusa 
ane ariyen wene fanowon su atisi. 
13Wene su atisimu ap unggum kong turuk ibam werehon men ap winon 
obog toho arimano men an fahet Kristus amingmingangge wereg ulug 
ninggik hele wat naptusa ane ari onoluk atisi. 
14Ninggik hele wat naptusa ane ariyen nonori wene onolukon anggolo 
arimano Nonowe Kristus fam inindi wenggel haruk lit inindi se atusa. Se 
atusama enekol eleg toho wene enele ine roho hiyag isaruk. 
15Wene hiyag isaruk inap arimano ekeyen te enehummu het-pet toho wereg 
lit suwahal ul ulug wenggel haruk lit wene hiyag isaruk, ekeyen inindi fano 
wenggel haruk lit Kristus awene hiyag isaruk. 
16Wene aru fahet anden ili waruk laruhuken ninggik hele waroho welahiyon 
ari it arimanowen onoluk teg lit Allah inindi reg lit Kristus awene hiyag 
isaruk. 
17It winon arimanowen inindi piren teg lit mun angge man angge og 
nisawag ulug wene hiyag isaruk. An ninggik hele waroho wereg lit nindi 
mondabi siyag amag ulug iren ari turuk. 
18It inindi piren toho wenggel haruk lit werehon oho misig toho wenggel 
haruk lit werehon oho ari imbisiyek. It arimanowen inindi ekeyon-ekeyon 
wenggel haruk lit Kristus awene hiyag isaruk angge famen wene su atukon 

ari fahet nahiyeg haruk lit welahi hag toho fobik oho nahiyeg toho 
welaruhuk. 
19Siyag toho welahi angge famen hiren an fahet oho sembahyang uruk 
lahepma Yesus Kristus ahime fanowon inowen oho let naptukmu Allahn 
windat nabuhuwon ari an noluk. 
20Wene hiyag isil noruk lit ninggali eleg toho hiyag isaruk laruhuken Allahn 
let nabuhu ane fahet teko lahu ulug nindimu tem toho wenggel haruk lahi. 
Indam an nambong se roho Kristus wel tirikik hag toho ketiya aben nubam 
turuk ane ariyen Kristus unuk palimu aruhu peruk lahi. Nebe noluk 
welaruhuk halug oho war aruhuk halug oho At eneg palimu aruhu. 
21An nebe fano wereg lit noluk welaruhuk halug Kristus apma welaruhuk, 
nebe war aruhuk halug oho mondabi fano welaruhuk ambeg hiyag nuruhu. 
22Kinangma tuma noluk welaruhuk halug anggen yihik feruk lit wereg 
laruhukon war aruhuk ane fahet oho noluk welaruhuk ane fahet oho nungge 
fahet fano pemin, an napeleg. 
23-24War aruhukteg Kristus min welaruhukon fahet nindi peruk lahi. Ari fano 
anggolo famen hit henesehet teg lahepma hit fahet kinangma tuma noluk 
welaruhuk. Fumag fil lahuk ano fumag fil lahuk ano nindi nonghong uruk. 
25Ari roho noluk welaruhukon fahet tem toho nindimu noluk toho welahi. 
Nindimu noluk toho welahiyon ariyen hit min mangno roho wereg lit let 
henebuhukmu hit obog toho Allah fam hinindi wenggel haruk lit henehiyeg 
anggolo roho welamuhup. 
26An hit henembeg waruhukmu an nubam turusa ane fahet hiren Yesus 
Kristus fam anggolo wel turuk lamuhup. 

Wene fahet turuk lamuhup ane ulug hiyag isibag ane 

27Ari regma Yesus Kristus awene fanowon ino hikit toho til noruk lamuhup. 
Henembeg waruhuk halug nilen kim hisahuk, waruhuk fug halug 
nisanggowen holeg laruhuk. Hinindi misig toho wereg lit wene fanowon 

fam hiren hinindi wenggel haruk lamuhuben hit henebe misig mangno roho 
wereg lit ari til noruk lamuhup. 
28Seliyon fahet henekol anggolo roho welamuhup fug. Henekol toho 
welamuhup fugmu it seliyonen te, ”Nit mondabi apma amuhuk, it palimu 
amuhup,” ulug onoluk aruhu. Allahn hinineyap heneptukmu palimu 
amuhup. 
29Hit fahet Allahn indi hisarisimu Yesus Kristus fam hinindimu wenggel 
haruk lit weregma hir oho At umalikisi aruma wereg ulug aben hunusuruk 
lamuhup. 
30Anggin ane anden waruk lahiyon ari hiren oho waruk lahep. Indam anggin 
ane warukmu niyaruk latikip angge ketiya hiren holtuk lahebon ari hiren 
oho senetuk lahep. 

Filipi 2 

Yesusen peruk latfag hag toho hiren oho peruk lamuhup ulug hiyag isibag ane 

1Kristus unuk uruk lit hit-hit komo-komo atuk lahep. Kristus inowen indi 
hisaruk lit weregma hinindi yuwag toho welahep. Allah hime fanowon fam 
mangno roho wereg lit hit-hit honori men hinindi roho welahep. 
2Ari roho welahepma anden iminon tu turuk lamuhupmu an nahiyeg 
anggolo haruk lit welaruhuk: Hinindi misig toho wereg lit hit-hit honori 
hinindi reg lit welamuhup. Henebe mangno roho wereg lit misig ane eneg 
tul peruk lamuhup. 
3Hiren mun angge man angge fahet og nisawag ulug henele hemet toho il 
noruk lamuhup fug. Hininggareg apmayap taruk lit honori fahet it palimu 
wereg peruk lamuhup. 
4Hininggareg hiniyabuk eneg wituk lamuhup fug, honori iniyabuk oho let 
toho wituk lamuhup. 
5Hiren oho Yesus Kristus inowen peruk ane hikit toho peruk lamuhup. 

6At ino Allah min ambi roho welatfag. Iraroho welatfag angge famen 
mondabi ari roho welaruhuk pibag fug. 
7Mondabi ambi roho welamuhuk puk fug angge inggik kobog isibareg 
ninggareg apmayap tamin ulug ap kinangmon atfag. Ap enemingmingangge 
hag atfareg it men ambi roho welatfag. 
8Inggareg apmayap taruk lit Allah ele holtuk lit weregman eneg ware 
feseruk lit e fam telfagma war atfag. 
9Ari fahet Allahn At ino mondabi leho fibareg ineyap turuk lit unuk suwap 
tibareg it winon ninine roho welahe perukon torap enepfag. 
10 Ari tibagma poholma werehon kinangma werehon kinang apma werehon 
obog toho At suwon apma welahe ulug At unuk uruk lit wel turuk lamuhup. 
11It obog toho arimanowen, ”Nonowe suwon Yesus Kristus wereg,” ulug fag 
toho uruk lit Allah wel turuk lamuhup. 

Suhal umbagpag turuk hag toho welamuhup ulug hiyag isibag ane 

12Nori, anden hit nindi henesug lahiyon inowen tot imin. An weregma nele 
holtuk latikip hag toho ketiya hit men wereg elegma oho nele fano roho 
holtuk lamuhup. Allahn nit fanowap nenebuhu ano ulug hinindi anggin toho 
wereg lit til noruk lamuhup. 
13Allahn henesukun fanowap heneptuk lit hininggik ineyap heneptukmu 
Allahn fano peruk ane eneg turuk lamuhup. 
14Mun ane man ane turuk lit hinindimu ninirim puk fug angge hinindimu 
oho nonghong uk fug angge wereg lit til noruk lamuhup. 
15Henebe puhun toho wereg lit fano ane turuk lamuhup. Inindi hare reg lit 
un ane turuk inap sehelimu hit Allah umalikisi hinindi wirik toho wereg lit 
suhal umbagpag turuk hag toho it arimano unubam selehap turuk lit 
welamuhup. 
16Wene hit fanowap heneptukon ino hininggik ine roho senetuk lamuhup. 
Senetuk lamuhupmu Kristus waruhu sambil ino anden, ”Wene fahet turuk 



3239 

 

 
ALLAH WENE 

© 2018, Indonesian Bible Society. 
 

 
 

 

lit lisag anggolo saplangge haruk latikik fug,” ulug nele si ane uk fug angge 
wel ta reg laruhuk. 
17An nuwatukmu namep wilip alebon ino Allah fahet wam isag utuk hag 
toho tele. Hiren oho Allah fam hinindi wenggeltuk lahebon ariyen henebe 
Allah og utuk lahep. Ari roho teko lahu halug an men hit men nenehiyeg 
toho welamuhuk. 
18Ari roho wereg lit hir oho henehiyeg haruk lamuhupmu an oho nahiyeg 
toho welaruhuk. 

Timotius men Epafroditus men monde fik waruhuk ulug hiyag isibag ane 

19Nonowe Yesus inowen an let naptukmu Timotius folo-folo henembeg 
monde fik waruhuk peruk lahi. Hit henembeg waruhureg nin suhuloho an 
nambeg waruhumu hit welahep ane fahet hiyag nuruhumu an nindi yuwag 
aruhu. 
20Anden wenggel haruk lahiyon hag toho ap tuma an men werehon misig 
oho eleg, we Timotius eneg wereg. We aren eneg hit fahet likiya hupmu 
anggolo wenggel haruk lit wereg. 
21Ap winon an men werehon arimano ininggarehen tohon fahet eneg 
wenggel haruk lit Yesus Kristus inowen tohon fahet wenggel haruk eleg. 
22Amlohowen ikni let turuk hag toho an wene hiyag isarukmu aren let 
naptuk latisi. Misihim pok am fug angge likiya hupmu ubabut fano roho let 
naptukmu hiren harikip. 
23An hele wat naptuson ino nubam tuhup ane seleg atuk halug at ino folo-
folo henembeg monde fik waruhuk ulug nundaman peruk lahi. 
24Nonowe inowen an let nabuhumu ninggareg eke hit henembeg folo-folo 
waruhuk ulug nindi se roho wenggel haruk lahi. 
25Nenere Epafroditus ino hiren an let naptuk laruhu ulug nambeg monde fik 
waharikibon ino hit henembeg suhuloho waruhuwen anden monde fik 
waruhuk. An yabuk asengseng toho warukmu ar oho asukun fano roho let 
naptuk latisi. 

26At ouk waruk ulug hit honoluk atisi ane fahet at indi anggin toho wereg 
lit nin hit henembeg lahuk ulug indi wenggel haruk. 
27At ouk anggolo waruk lit war aruhu perusa angge famen Allahn indi 
harisireg fanowap tirisi. At fanowap turuk lit an eke indi siyag aruhu fug 
ulug Allahn indi niyarisi. 
28Ari fahet at ino hit henembeg waruhuwen folo-folo monde fik waruhuk. 
Monde fik waruhukmu at yet hahupteg hinindi se aruhumu an oho nindi se 
aruhu. 
29Niren Nonowe fam wenggel haruk lahe hag toho ar oho Nonowe fam 
wenggel haruk lit waha ulug hi ruhupteg hinibam hondoko kilabuhup. Ap 
ari hag toho wenggel harukon obog toho hinindi enesug lit hi eneptuk 
lamuhup. 
30Kristus awene fahet til norukmen ouk waruk lit war am hag teg latisi. 
Hiren an let nabukon famen at hit hunubalma atisireg an let naptuk lit an 
nahiyeg toho welaruhuk peruk latisi fug. 

Filipi 3 

1Nori, we Nonowe fam wenggel haruk lit henehiyeg toho welamuhup ulug 
we ita hiyag hisihi. 

Nangginoho fano aruhuk ulug hiyag isibag ane 

Atam haharoho emberikikon ino fahet nin yoho eke embemin. Ambi ane 
eneg hahatuk lahi ulug nirim puk fug angge hinindi anggar amag ulug nin 
eke tu emberuk lahi. 
2Olomene onolokon arimano fahet honoluk teg lit yet teg lamok. Un ane 
turuk lit si ane uruk inap enele holuk fug. Enembilahap paltuk lit ket-ker 
ane uruk inap onombolim la fug. 
3Enembilahap paltuk ane alem fahet tot hiyag hisamin: Nit Allah hime 
fanowon nunubam weregma nit At ubam uruk ninap welaheyon arimano 
nenembilahap paleg ninap welahe. Nit iren hag toho wenggeltuk lahe fug. 

Nit nenehap selmon fahet wenggel ha fug angge Yesus Kristus Nonowe 
wereg ulug wel turuk lahe. 
4An oho nahap selmon fahet wel ta reg lahi. Ap winonen enehap selmon 
fahet wenggel haruk halug anden oho ari roho wenggel hihi ha reg lahi. 
5An indag napfag sambilen hup likinenam atfagma nambilahap pal napfag. 
Nikni numba Ibrani inap yuhon welatfagma Israel nahun wereg lit nunggul 
unuk Benyamin nahun welahi. Musa wene holtuk latikikon ununggul unuk 
Farisi inap men wereg lit fano peruk latikik. 
6Yesus unuk uruk inap unusimin ulug likiya hupmu mug eneplug laruk 
latikik. Musa wene fano ulug holtuk lit Allah iline siyag ane tuk fug angge 
fano ane eneg turuk lahi peruk latikik. 
7Ari turuk latikik nahun famen Kristus noluk atisimu fano peruk latikikon 
fahet siyag peruk lahi. 
8Ihiyon ari eneg uruk lahi fug, mun ane man ane siyag peruk lahi. Yesus 
Kristus ino an Nowe wereg ulug noluk atisimu mun ane man ane siyag tehen 
At eneg fanowon wereg peruk lahi. Kristus ngi aruhukteg At men mangno 
roho welaruhuk ulug anden mun ane man ane turuk latikik ane ninggik 
kobog isarikikon filik turuk angge amben hag toho wereg peruk lahi. 
9Musa wene fam haharoho imbibag ane hikit toho turuk latikik angge famen 
Allahn ili og nabuk fug teg ane turuk latikik. Kristus fam nindi wenggel 
haruk laruhukmu at indi fano wenggel haruk ulug Allahn ili og nabuhu. 
Allah fam indi wenggel haruk inap arimano Aren ili og eneptuk. 
10Allahn Kristus olukap tibagma ine roho oluk werehon ino fahet nindi 
anggar amag peruk lahi. Kristus ubam alem angginon imbibahon ino hag 
toho an oho At men mangno roho weregma nubam turuk lamuhup. At ino 
ware fisibag hag toho an oho ambi roho nuwabuhup peruk lahi. 
11Ari roho wereg lit ap war atukon wereg ambehen an oho noluk aruhuk 
peruk lahi. 

Henelukema werehon fahet til noruk lamuhup ulug hiyag isibag ane 

12Aren og nuruhuwon fahet mondabi ngi atikik peruk lahi fug. Yesus Kristus 
inowen an sen naptisimu Aren og nuruhuwon an seneruhukteg ngi aruhuk 
ulug til noruk lahi. 
13Nori, an noluk atisimu mondabi senetikik peruk lahi fug. We misig eneg 
peruk lahiyon aru: Nambol fil werehon aru embeselug naluke fil werehon 
aru eneg ngi aruhuk ulug yami ruruk lahi. 
14Ap sa tam atmisi ulug pupu angge laruk inaben peruk hag toho Allahn 
onggo fanowon og nuruhuwon fahet sat toho laruk lahi. Allahn An men 
mondabi onoluk welamuhup ulug wol neneptisimu an oho Yesus Kristus 
fam nindi wenggel haruk lahi. 
15Nori, hit hinindi fano roho welahebon arimanowen ihi ane aru hag toho 
peruk lamuhup. Hiren alem eke hag eke hag hunundaman peruk lahep ane 
ari Allahn hinindi anggarap henebuhu. 
16Allahn nit og nisarisiyon ari likiya hupmu sat toho senetuk lamuhuk. 
17Nori, hir oho an welahi hag toho welamuhup. Anden turuk lahi hag toho 
ap winonen turukmu yer isahupteg hiren oho ari roho turuk lamuhup. 
18Indam angge nele irikikteg warikikteg ketiya oho uba yatuk lit hiyag 
hisaruk lahi. Ap anggolo arimano ininggareg ininggik fam turuk ane ariyen 
Yesus e fam telfahon ino men hili roho wereg. 
19Ininggarehen siyag ane tul perukon fahet eneg inindi pulmu werehen it 
arimano mondabi siyag amuhup. Ininggali hawon famen enewelwel tubat 
taruk lit kinangmon fahet eneg inindi wenggel haruk. 
20Nit ninibam yug toho welamuhuk ambeg poholma wereg. Nonowe Yesus 
Kristus ino poholman fobik fanowap nenebik oho wambik waruhu ulug 
nangno ruruk lahe. 
21Nit nenebe siyahon war amuhukon aruma An ninggareg fanowon hag toho 
welamag ulug Aren ninap nenebuhu. At inggik ineyon inowen mun ane man 
ane tuk hag teg lit obog toho inggarehen seneg laruhu. 

Filipi 4 

Fano roho welamuhup ulug komo enepfag ane 

1Nori, nindi hisaruk lit pen hisa wale ulug nindi wenggel haruk lahi. Hit an 
naliliyangge hag toho welahepma hit fahet an nahiyeg haruk lahi. Nori, 
Nonowe fam hinindi wirik toho wenggel haruk lit welamuhup. 
2Euodia men Sintikhe menen Nonowe ubam hinindimu wenggel haruk lit 
hinindi misig toho welamuhup ulug komo heneptuk lahi. 
3Nare Sunsugos, hat hindi fano roho wenggel haruk lahenon aruwen hiyap 
piren aruma let eneptuk lit welaruhun ulug hubam uruk lahi. It piren 
itanowen wene fahet sat toho yami ruruk lit an oho let naptuk latusa. Hun 
Klemens ino men nonori winon men yabuk ambi roho turuk latukukon 
arimano An men mondabi nonoluk welamuhuk ulug ununuk Allahn 
haharoho foroho lit wereg. 
4Likiya hupmu Ninikni Allah fam wenggel haruk lit henehiyeg toho 
welamuhup. Uruk lahiyon aru nin eke pirenam imin: Henehiyeg toho 
welamuhup. 
5Hunubabut fano roho weregma ap winon obog toho arimanowen yet 
hisaruk lamuhup. Nonowe horogma waharuk. 
6Mun angge man angge fahet hinindi anggin toho wenggel haruk lit 
welamuhup fug. Henesehet teg halug Allah fam sembahyang uruk lit heng 
turuk lamuhup. Heng turuk lit Allah fam Ninikni uruk lamuhup. 
7Allah ninindi yuwahap neneptukon ino fahet nit ap kinangmonen ninindi 
anggat teg lahe uk fug teg. Ari uk fug teg angge famen Yesus Kristus fam 
hinindi wenggel haruk lit fano roho welamuhuben Aren fet henesug laruhu. 
8Nori, obog toho hiyag hisihireg atogma tot hiyag hisamin: Tem toho peruk 
ane men fano atuk ane men pikir ane tehe perukon men Allahn peruk ane 
tebehe perukon men aben fano tehesa perukon men henele fano-fano ane 
uruk lahebon men ihiyon aru obog toho fahet hinindimu wenggel haruk 
lamuhup. Allahn fano perukon eneg senetuk lamuhup. 

9Anden hiyag hisarikikmu senetikibon ari eneg turuk lamuhup. Anden 
urukmu holtikibon eneg hiyag isaruk lamuhup. Anden turukmu niyarikibon 
eneg turuk lamuhup. Ari turuk lamuhupmu Ninikni Allah ninindi yuwahap 
neneptukon inowen fet henesug laruhu. 

Filipi inaben uang imbibahon fahet Paulusen hi enepfag ane 

10Hiren atam an nubahet emberuk latikip hag toho ketiya oho hinindi fam 
emberuk lahepma Nonowe fahet emberuk ulug nahiyeg toho welahi. Atam 
hinindimuwen imbila peruk latikip angge famen umbuk fug teg latikip. 
11Uruk lahi ane aru suburu elegma uruk lahi fug. Suburu elegma oho 
weregma oho we fano eneg peruk lahi. 
12Suburu weregma na reg lahi, elegma hinik welam teg lahi. Suburu elegma 
oho weregma oho obok teg lir oho nalug oho obog toho ihi ane aru misig 
oho nubam atisi fuhon wereg eleg. 
13Kristus inowen nineyap naptukmu siyahon fanowon obog toho nubam 
atuk angge famen we welam teg lahi. 
14We welam teg lahi angge famen hat siyag toho welahen ulug tot 
emberikibon ari fano emberikip. 
15 Hit Filipi hinap nori, wene hiyag isaruk ane ak teberikik sambilen hit o 
Makedonia hunumbahalug larikikmu hiren eneg an let naptuk lit og nereheg 
turuk lit ayeg waroho hilaruk latikip ane ari hit honoluk. 
16An o Tesalonika weregma hiren pirenam hinahanam an let naptikip. 
17Nin uang numbahakup ulug uruk lahi fug. Anggen fanowon yihik fuhup 
ane ariyen hit palimu amuhuben uruk lahi. 
18 Hiren emberikibon ari Epafroditus inowen an og nirik waharisimu andog 
toho anggolo foroho lahi, nasehet eleg toho welahi. Hiren emberikibon ari 
Allah anggengge hag toho emberikipmu ahiyeg harisireg amben fano peruk. 

19Hit henenggengge eleg angge welahepma Nikni Allah mun angge man 
angge forohowon inowen sebe roho og hisaruk laruhu. Og hisaruk 
laruhuwen hiren Yesus Kristus wel turuk lamuhup. 
20Ninikni Allah ap obohen wel turukmen eneg welamuhup. Amin. 

Paulusen Filipi inap hi enepfag ane 

21Allah umalikisi Yesus Kristus fam wenggel harukon wal taneg nori ulug hi 
enebuhup. An nori an men tuma werehonen hit fahet nori ulug hi heneptuk. 
22Allah umalikisi obog tohowen hi heneptuk lit Kaisar ibam werehon oho 
hit fahet nori ulug hi heneptuk. 
23Nonowe Yesus Kristus inowen indi henesug lit fet henesug laruhu ulug 
Allah fam sembahyang uruk lahi. 

  



3246 

 

 
ALLAH WENE 

© 2018, Indonesian Bible Society. 
 

 
 

 

Kolose 

Kolose 1 

Paulusen Kolose inap hi enepfag ane 

1Yesus Kristus inowen an Paulus nubam yonggo laruk laruhun ulug Allahn 
tam perisiyon hikit toho hiyag nitisimu nenere Timotius men mangno roho 
wereg lit suwesingga tu emberuk lahe. 
2Nonori, hit Kristus ubam tem toho wenggel haruk lit At fahet Nonowe 
peruk lit o Kolose welahebon hunubahet suwesingga tu emberuk lahe. 
Ninikni Allah ubabut fanowon inowen hinindi yuwahap heneptuk laruhu 
ulug sembahyang uruk lahe. 

Paulusen Kolose inap fahet Allah wel tibag ane 

3Niren hit hunubahet sembahyang uruk lit Nonowe Yesus Kristus Ikni Allah 
ubam hundig-hundig Ninikni uruk lahe. 
4Hit Yesus Kristus ubam wenggel haruk lit wene holtuk inap fahet hinindi 
enesug lahepma niren holtukukteg Allah fam Ninikni uruk lahe. 
5Fano angge Allahn andog toho poholma hit fahet foroho lit werehon ino 
wene fanowon tam hiyag hisarusama tem toho og nisahu perikip. 
6Wene fanowon ino o pumbuk kema-kema su atisireg anggen fanowon yihik 
ferisi. Wene ari henembeg waharisimu hiren holtikipteg Allahn tem toho 
indi henesuhon fahet honoluk atisi. Honoluk atisi sambilen ak turuk lit wene 
ari hit sehelimuwen oho su atuk lit anggen fanowon yihik ferisi. 
7Nonowe Kristus inowen nit nenere ninindi reg laheyon Epafras ino hit wene 
hiyag hisawag ulug mingming tirisimu hiyag hisarisimu ihiyon ari obog 
toho hit honoluk atisi. 
8At inowen ir oho Allah hime fanowon apma wereg lit it-it inindi roho wereg 
ulug nit nunubam hiyag nisa waharisi. 

Paulusen Kolose inap fahet Allah fam heng tibag ane 

9Hiyag nisa waharisimu holtukukteg likiya hupmu hit fahet nenepeleg am 
fug angge sembahyang uruk latukuk. Ninikni Allahn peruk ane fuki roho 

honoluk aruhumu mun ane man ane fahet hinindi anggar aruhuwen ahime 
fanowon fam selehap tukag ulug niren Allah fam heng turuk lahe. 
10Hiren turuk lahep ane obog toho fahet Aren fano puhuwen At olohotma 
umalikisi fanowon welamuhup. Allahn perukon fam wenggel haruk 
lamuhup ane ariyen fituk lit yabuk fano roho wiri feruk lit anggen fanowon 
yihik feruk lamuhup. 
11Mun ane man ane alem hunubam atukmu hinindi imbik wamburuk lit 
welamuhuben Allah ine fanowon inowen hinineyap heneptuk laruhu. 
12Allahn fano angge umalikisi seleg tegma wereg inap og isahuk perisiyon 
ino hit fahet oho fano og isahuk peruken henehiyeg toho wereg lit Ninikni 
ulug Allah wel turuk lamuhup. 
13Nit hik tegma wereg lit siyahon apma welatukukmu Aren windat neneptuk 
lit amloho indiyon wereg ambeg seleg tegma hondoko nunumbaharisi. 
14Siyag ane niren turuk latukukon Aren ambolmayap tirisimu At min 
mangno roho wereg lit nit nininggik hele lolehon hag toho welahe. 
Kristus ino mun angge man angge alemet ondomiyet seneg ulug hiyag isibag 

ane 

15Allah ino aben yet ha fug teg lit weregma Yesus ino pingganet hag toho 
wereg. At Kristus ino wandabon weregma mun angge man angge wal 
tibahon arimano ilabowon hag toho wereg. 
16At unuk palimu weregma mun angge man angge poholma werehon 
kinangma werehon men yet ha rehon yet ha fug tohon men At apma 
welamuhup ulug wal tibag. Lehoma ap suwon hur atuk ambeg men o 
pumbuk ap suwonen sen enesug ambeg men kinangma inine roho werehon 
aben yet harukon men yet ha fug tohon men arimano At ngi roho welaruhu 
ulug Kristus unuk fam wal tibag. 
17Mun angge man angge uwan wal tuk fugmu we At eneg tam welatfag. At 
weregma eneg mun angge man angge welam teg. 

18Allah wene holtuk inap inggik uyug weregma At unggul wereg. Alem te 
At wereg. Ap war atuk ambehen At wandabon oluk atfareg mun angge man 
angge alem Aren seneg lit wereg. 
19Allahn alemet ondomiyet abirangge senehon arimano Kristus ubam atfag. 
20Kristus ubam atfagma mun angge man angge seli roho werehon arimano 
mangnowap enepfag. Teltuk ahen fam Kristus amep wilip atfahon inowen 
poholma werehon kinangma werehon obog toho mangnowap enepfag. 

Kristus famen Allah men mangno atukuk ulug hiyag isibag ane 

21Allah henepelehen indam hiren oho siyag ane turuk latikibon ariyen Allah 
men hinindi fam seli roho welatikip. 
22Welatikip angge famen ketiya Kristus ebe kinangma war atfag ane ariyen 
Allah min mangno atikip. Mangno atikipmu hit fano wereg lit hunubam 
usanduk singon tag teg eleg angge welamuhupmu At alukema unduhuk 
hunubahaku. 
23Ari roho unduhuk hunubahakuwen mulilik la mulilik wam tuk fug angge 
pikit toho unduhuk lit At ubam wenggel haruk ane hinine roho senetuk lit 
wene hit fanowap henebuhuwon ino fahet ninirim puk fug angge 
welamuhup. An Paulus oho wene fanowon aru amingmingangge atikikteg 
hiyag hisarukmu hiren oho fano holtikip. Ap obog toho kinang atogman 
atogma werehon wene ari hiyag isarusa. 

Paulusen wene fahet an mumal naptisi ulug hiyag isibag ane 

24Hit fahet an siyahap naptukmu ketiya nahiyeg toho welahi, Kristus ebe 
siyahap turuk lit tot minggiroho emberuson ino ketiya an nubam atuk. An 
siyahap naptuk ane aru Kristus inggik uyug Allah umalikisi werehon 
unubahet nubam atuk. 
25Allahn an nubahet yabuk wibuk teg perisireg hiyag nutuk lit An nawene 
eke umbusuk fug angge ap hiyag isaruk laruhun ulug unduhuk 
nubaharisimu Allah umalikisi enemingmingangge atikik. 



3249 

 

 
ALLAH WENE 

© 2018, Indonesian Bible Society. 
 

 
 

 

26Nunumbasi indam welatfahon men ketiya welatuson men inil fam hiraho 
lit welatisi angge famen ketiya awene holtuk inap fahet inamap tirisi. 
27Allahn inamap turuk lit atam hiraho latisiyon fano anggolowon ino ap o 
pumbuk obog toho fahet og isahuk perisi. Hir oho og hisahuk perisiyon ino 
Kristus hit sehelimu weregma Aren mondabi fanowap nenebuhu peruk lit 
nangno ruruk lamuhuk. 
28Yesus wene ino fahet hiyag isaruk lit ap obog toho enebe wal taneg komo 
eneptuk lit nit ninindi anggat teg lahe ulug ap obog toho milal eneptuk lahe. 
Kristus fahet inindi fano roho wereg lamuhup ulug ap obog toho enebe wal 
taneg fer enesug lit hiyag isaruk lahe. 
29Allahn ine og nitisiyon hikit toho ari fahet lisag toho yami ruruk lahi. 

Kolose 2 

Kristus fam fano angge hirako werehon fahet Paulusen hiyag isibag ane 

1Hit men ap o Laodikia werehon men it winon an nebe niyarusa fuhon men 
unubahet yabuk sat toho wituk lahiyon tu honoluk aruhu peruk lahi. 
2It arimano aru fahet onoluk amuhupteg inindi enehiyeg toho wereg lit it-it 
mangno roho wereg lit enebe misig toho wereg lamuhup. Allahn Kristus 
hirako foroho latfahon ino onoluk amuhupmu inindi seleg anggolo roho 
welamuhup. 
3Mun ane man ane alem onoluk atukmu fuki roho wenggel harukon ari 
Kristus fam fano angge hiraho lit weregma At famen eneg onoluk amuhup. 
4Anden alem tu uruk lahiyon ap winonen enele inilaheg toho uruk lit hinindi 
ninap henebuhup tohon ulug hiyag hisaruk lahi. 
5An nebe hit sehelimu welam fug teg angge famen nindimuwen hit min 
mangno roho welahiyon inowen Kristus ubam hinindi wirik toho wenggel 
haruk lit hunubabut fano roho weregma yet hisaruk lit nahiyeg toho welahi. 

Enele sibiling-sibiling ane uruk inap kahal enesug lamuhup ulug Paulusen 
hiyag isibag ane 

6Hiren Yesus Kristus nit Nonowe ulug senetikibon ari famen At apma wereg 
lit Aren fanowon tu perukon hikit toho turuk lamuhup. 
7Kristus ino kinang ineyon weregma hit hunumanggen At ubam yaho feruk 
lamuhup. Hit henebe o hag toho At ubam wiroho welamuhupteg wene 
fanowon tam hiyag hisaruson hinine roho senetuk lit Allah Ninikni uruk lit 
wel turuk lamuhup. 
8Enele sibiling-sibiling ane uruk lit un ane hiyag hisahup tohon hinindimu 
honoluk toho wereg lit kahal enesug lamuhup. It indam welatfag inap 
arimanowen turuk latfahon hiyag isaruk lit Kristus fanowon inowen peruk 
ane senebuk fug angge kinang seneg lahe perukon arimano enepma wereg. 
9Allahn alemet ondomiyet abirangge senehon arimano Kristus ap 
kinangmon atfagma At ubam imbibag. 
10Ari hag toho hit hinindimu kolo reg latisi angge famen Kristus fam wirim 
atisi. Kinangma inine roho werehon aben yet harukon men yet ha fug tohon 
men arimano obog toho Aren eneg seneg lit wereg. 
11Ap enembilahap paleg inap hag toho hit welahep fug angge famen Kristus 
ubam wereg lit henembilahap paleg hinap hag toho welahep. Hiren tam 
siyag ane turuk latikibon nonggoloho henembol fil embeseruk lahepma 
Kristus unuk fam henembilahap palehon hag toho welahep. 
12Kristus kinangma salfahon ari hag toho hir oho ikma pilap heneptusa. 
Allah ineyon inowen ap war atuk ambehen Kristus olukap tibagma hir oho 
At ubam wenggel haruk latikipmu At min mangno roho honoluk atikip. 
13Indam hir oho siyag ane turuk lit henembilahap paleg eleg inap wereg lit 
warehon hag toho welatikip angge famen Allahn Kristus men mangno roho 
honolukap heneptisi. Honolukap heneptisimu niren hare ane turuk 
latukukon fahet undama ahe laharisiyon ino hondo rebeserisi. 
14Musa wene fam ari tuk fug ulug haharoho imbibag ane ariyen alem 
nunubam atfag. Alem nunubam atfagma niren paleg angge reg lit welatuk 
uwahon suwesingga fam haharoho werehon Aren ari elehap tibag. Paleg 

angge suwesingga fam haharoho werehon elehap tibahon ino Kristus men 
mangno roho e fam telfagma eleg atfag. 
15Kinangma inine werehon aben yet harukon men yet ha fug tohon arimano 
sehen it ininggikmu werehon taluk toho hilaruk lit aben fog eneptuk lit 
ininggaliyap enebukag ulug inamma in enepfag. Inine roho turuk latfahon 
arimano Kristus inowen apmayap enepfagma Allah unuk palimu atfag. 

Allahn peruk ane fam mangno roho fituk lamuhup ulug hiyag isibag ane 

16 Ik suburu usa urukon men o usayap turuk sambil men pikalem keron inam 
atuk sambil men hup winaharuk lit sabit welahe urukon men alem ihiyon 
ari fahet umbusuhupmu unggum hunubam kuhu fug. 
17Fobik aruhu ane ari Kristus ebe weregma mun angge man angge ihiyon 
ari ahuhe hag toho wereg. 
18Onggo fanowon hit hininggikmu werehon ari ap winonen taluk 
henebuhup fug. It arimanowen ap onolohotman ininggareg apmayap taruk 
lit malaikat fahet ninikni uruk. Ninikni uruk inap arimanowen nei fulu roho 
waruk ninap uruk lit kinangmon fahet eneg wenggel haruk lit ininggareg 
suwap taruk. 
19It ari roho turuk inap arimano Kristus ebe min mangno roho wereg eleg. 
Ebe ino unggul palimu weregma inggik uyug umanggenen ahandip tegma 
uwag ine roho wereg lit Allahn peruk ane hikit toho fituk lamuhup. 
20Kinang seneg lahe perukon arimanowen hit sen heneptusama Kristus men 
mangno roho war atuk lit ho roho embeserikip angge famen nin nungge 
fahet usa alem eke hag eke hag ap kinangmonen turuk hag toho turuk 
lahep? 
21Iren usa urukon te, ”Tu senebuk fug, ari na fug, hininggik tum fam tung 
ha fug,” uruk. 
22Iren uruk ane ari obog toho ap ininggikmu atukmu mondabi eleg 
aruhuwon fahet usa uruk lit ap kinangmonen wenggeltuk ane eneg turuk. 

23Mun ane man ane alem nonoluk ninap hag toho welahe peruk lit 
ininggareg enemuwen Yesus peruk elehon fam sembahyang milal taruk. 
Ininggarehen apmayap taruk lit siyahap taruk angge famen aben yet nisalug 
fano pukag ulug kinangmonen peruk ane siyag ane eneg turuk. 

Kolose 3 

Palimu werehon yami ruruk lamuhup ulug Paulusen hiyag isibag ane 

1 Nori, hit Kristus ebe men mangno roho Allahn honolukap heneptisimu 
Kristus ino Allah inggik pikit fil heriyeg lit weregma At ubam alem yami 
ruruk lamuhup. 
2Palimu werehon eneg yami ruruk lit kinangma werehon wenggeluk fug. 
3Hit hinindi siyahon war atisimu hinindi fanowon mondabi honoluk 
welamuhubon Kristus men mangno roho Allahn hirako fet henesug lit 
wereg. 
4Nonoluk welamuhuk ane fet nenesuhon ino Kristus mondabi ebenam aruhu 
sambil hir oho At men mangno roho mondabi umbagpag turuk ambeg 
ebenam amuhup. 

Miningon hunubam werehon embeselug keron suknuruk lamuhup ibag ane 

5Ari fahet kinangmon hininggik hunuyug fam siyag ane turuk lahebon kong 
toho hik isaruk lamuhup. Pabi ane turukon men siyag-siyag ane hunubam 
het tehon men, tu hilila ari hilila peruk lit honolok ane turuk lahebon men 
henebuwap fahet wenggel harukon men obog toho arimano usane hag toho 
wereg. 
6Aben siyag ane turukon obog toho arimano fahet Allahn nirim peruk lit 
olok haruk lit wereg. 
7Hiren oho indam siyahon apma wereg lit ari roho turuk latikip angge famen 
8ketiya mondabi hik usul peruk lamuhup. Hik isaruk lamuhubon te 
hinindimu inahan atuk lit per eneptukon men honolok ane turukon men ap 

enebug uruk lit henembilik fam ahum sipuk toho wiliptukon men mondabi 
umbusuhup. 
9 Nori, hit-hit henele si uruk lamuhup fug. Sum miningon embeseruk hag 
toho miningon hunubam werehon embeseruk lit 
10sum keron suknuruk hag toho henebe keron fam welamuhup. Allah wal 
henepfahon inowen hit An pingganet hag toho welamuhup ulug hunubabut 
kerap heneptukmu pikir ane eneg wenggel haruk lit welamuhup. 
11Allahn kerap heneptuk lit weregma Yahudi inap Allah unuk onoluk inap 
men Yunani inap Allah unuk enepeleg inap men enembilahap palehon men 
paleg elehon men ap pohon men enepeleg inap men aben mingming 
eneptukmu enemingmingangge werehon men ap mingming eneptuk lit 
palimu unduhukon men alem aru apma it obog toho welam fug angge 
Kristus apma welamuhup. 
12 Allahn An numaliki amuhup ulug mumal heneptisireg fanowap 
heneptisimu hit-hit hinindi roho wereg lit honori men let-ler atuk lamuhup. 
Hinindi apma teberuk lit hinindi wiyig toho wereg lit hunubam lombuk toho 
welamuhup. 
13Honori men hunubam lombuk toho wereg lamuhup. Honori eke fam 
honolok ane hunundaman peruk lit ahe laharuk halug elehap turuk lit 
henembol fil embeseruk lamuhup. Hiren siyag ane tirikibon Nonoweyen 
ambolma embeserisi hag toho hiren oho honoriyen siyag ane turukon 
henembolma embeseruk lamuhup. 
14Hunubam ihi ane ari obog toho welaruhu angge famen ap hinindi enesug 
lamuhup ane ari eneg palimu welaruhu. Palimu welaruhu ane ari famen 
henebe misig hag toho fano roho wereg lit hele pug tohon hag toho 
welamuhup. 
15Nonowe Kristus henebe mangnowap heneptuk lit hinindi yuwahap 
heneptisiyon inowen fet henesug laruhu. Ari roho henebe misig hag toho 
welamuhup ulug wol heneptisimu hiren Nonowe ulug At hi ruruk lamuhup. 

16Kristus wene fanowon hiyag nisarisiyon ino hit sehelimu weregma likiya 
hupmu wenggel haruk lit welamuhup. Hiren fuki roho hinindi wenggel 
haruk lit hit hininggareg komo-komo atuk lit honori hiyag isaruk lamuhup. 
Sini Mazmur uruk lit Allah wel turuk asini men weneman uruk asini men 
yunggultuk lit hinindimuwen Allah Ninikni uruk lit wel turuk lamuhup. 
17Mun angge man angge hiren turuk lahebon henembilik fam wilip atukon 
men hininggik fam turuk lahebon men ari Nonowe Yesus unuk fam turuk 
lamuhup. Hiren turuk lamuhubon ariyen At unuk fam Ninikni Allah wel 
turuk lamuhup. 

Ahun uhe unumalikisi men fano roho welamuhup ulug komo enepfag ane 

18 Hit hiyap ap oho lahebon hunubam tot nele imin. Nonowe min mangno 
roho wereg inaben turuk hag toho henehunsi enele holtuk lamuhup. 
19 Hit ap hiyap oho lahebon hunubam tot imin. Hunuhesi hinindi enesug lit 
honolok ane unubam tuk fug angge fano roho welamuhup. 
20 Hit malik toron hunubam tot imin: Hiniknisi hinisingasiyen komo 
heneptuk ane fahet fano roho holtuk lamuhupmu Nonowe oho ahiyeg toho 
welaruhu. 
21 Hit ap hunumalikisi ondoho lahebon hunubam tot imin: Hunumalikiyen 
enekolen inine eleg am nowen inindi siyahap enebuhup fug. 
22 Hit ap enemingmingangge welahebon hunubam tot imin: Hiniknisi 
kinangma werehonen mun ane man ane fahet hiyag hisarukmu enele holtuk 
lamuhup. Hiniknisi onolohotman fano pukag ulug eneg ler eneptuk 
lamuhup fug. Allah fahet hinindi wirik toho wereg lit ler eneptuk lamuhup. 
23Mun angge man angge fahet turuk lahebon ari henesukun fano roho turuk 
lit ap fahet turuk lahe puk fug angge Ninikni Allah fahet turuk lahe peruk 
lamuhup. 
24Hinikniyen hit fahet onggo og hisahuk ulug fano angge wep toho 
emberisiyon ino og nisahu ulug honoluk toho welamuhup. Kristus ino 
Hinikni weregma hit At amingmingangge welahep. 

25Ninikni Allahn ap tu siyag tu fano ulug onorohole haluk fug angge 
weregma ap san siyag ane turuk halug inggareg ubam unggum hebeloho 
kuhu. 

Kolose 4 

1 Hit ap suwon henemingmingangge werehon fahet hunubam tot imin: 
Nenemingmingangge fam tuk teg ane eneg tul peruk lit fano ane turuk 
lamuhup. Fano ane turuk lit nir oho Ninikni suwon poholma wereg ulug 
honoluk toho welamuhup. 

Sembahyang uruk lamuhup ulug Paulusen hiyag isibag ane 

2Hundig-hundig sembahyang uruk lit hinindimu honoluk toho wereg lit 
Allah fam Ninikni uruk lit wel turuk lamuhup. 
3Allahn inisanggo hur enebuhumu wene fano holuhuben Kristus fam Allahn 
hirako foroho ane fahet fag toho hiyag isaruk lamuhuken nit fahet 
sembahyang uruk lamuhup. Kristus fam Allahn hirako foroho ane fahet 
penjara kilap naptusa. 
4Fag toho hiyag isa rohon hikit toho hiyag isaruk laruhuken hiren an fahet 
sembahyang uruk lamuhup. 
5 Ap selma werehon wene holtuk eleg inap iniline turuk lahep ane fuki roho 
wenggel halug turuk lamuhup. Tul peruk lahep ane tehep ha fug nowen li 
weregma ariya turuk lamuhup. 
6Henele al waroho ap unubam hiyag isaruk lamuhupmu saho unduk fano 
hag toho aben hit henele fano ulug holuhup. Aben hinog-og hisahubon fahet 
nangginoho hiyag isahuk ulug hinindi anggat toho wereg lit wenggel haruk 
lamuhup. 

Allah umalikisi Kolose werehon Paulusen hi enepfag ane 

7  An wereg lit turuk lahi ane fahet nenere Tikhikus ninindi reg laheyon an 
let naptuk lit Allah amingmingangge wereg lit fano roho werehon ino hit 
henembeg waruhureg hiyag hisahu. 

8An welahi ane fahet ari roho wereg ulug hit fam hiyag hisaruk lit hinindi 
seyap henebuhuwen anden hit henembeg at monde fik waruhuk. 
9Hit Kolose hinap henesehelimuwon nenere indi fanowon Onesimus ninindi 
reg laheyon ino men ambiyeg mon enebik waruhuk. Mun ane man ane 
tuman inam atisi ane iren hiyag hisaruk lamuhup. 
10 Aristarkhus an nim penjara werehon ino men Barnabas are Markus ino 
menen nori uruk lit hi heneptuk. Markus ino waruhu ane fahet anden tam 
hiyag hisarikikon ino henembeg waruhu halug nenere ulug hondohokup. 
11Yustus unuk eke Yesus inowen oho hi heneptuk. It hinahan nonori hinahan 
itano eneg ambilahap paleg inap wereg angge famen an let naptuk lit Allah 
wene hiyag isaruk. It itanowen an nindi yuwahap naptuk lit wereg. 
12 Hun Epafras inowen oho hit fahet eke nori ulug hi heneptuk. At ino 
henere hit sehelimuwon Yesus Kristus amingmingangge wereg lit hit hinine 
roho welamag ulug hit fahet likiya hupmu sembahyang uruk lit wereg. 
Allahn peruk ane fahet hinindi anggat toho wereg lit fano ane turuk 
lamuhup ulug Allah fam heng turuk. 
13At inowen hit Kolose hinap men Laodikia inap men Hierapolis inap men 
fahet let heneptuk lit lisag toho turukmu haruk lahi. 
14Ap hihir eneptuk ahun Lukas nindi reg lahiyon inowen oho Demas inowen 
oho nori ulug hi heneptuk. 
15Nonori Laodikia werehon hi eneptuk lahe ane aru hiyag isahup. Nenerek 
Nimfa men Allah wene holtul ulug at ibam palu arik kurukon men arimano 
oho hi eneptuk lahe. 
16Suwesingga emberuk lahiyon aru hiren kim hahupteg honoluk aruhumu 
Laodikia inaben oho kim hawag ulug og isa lahup. Og isa lahupmu it fahet 
emberuk lahiyon oho hiren kim hahuben heng enebuhup. 
17Hun Arkhipus hiyag utuk lit yabuk Allahn hiyag hitisiyon ino fano roho 
wituk laruhunen yet teg lamok ulug komo haptisi ulug hiyag omok. 

18Hi heneptuk lahi ane aru an Paulus ninggareg ninggik fam hahatuk lahi. 
An hele wat naptusa ane fahet honoluk toho welamuhup. Allahn hit fahet 
indi henesug lit fet henesug laruhuwen sembahyang uruk lahi. 

1 Tesalonika 

1 Tesalonika 1 

Allah umalikisi hi enepfag ane 

1 An Paulus men Silwanus men Timotius menen Allah umalikisi o 
Tesalonika welahebon fahet suwesingga aru emberuk lahe. Ninikni Allah 
men Nonowe Yesus Kristus men mangno roho welahebon ari fahet hit hi 
heneptuk lahe. Allahn hit fahet indi henesug lit hit hinindi yuwahap 
heneptuk laruhu ulug sembahyang uruk lahe. 

Tesalonika inap fahet Allah wel tibag ane 

2Hit obog toho hunubahet Allah fam Ninikni ulug wel turuk lit likiya hupmu 
sembahyang uruk lahe. 
3Yesus fam hinindimu wenggel haruk lit mun ane man ane turuk lahebon 
oho henesukun fano roho turuk lit honori oho hinindi enesug lahep. 
Nonowe Yesus Kristus Ninikni Allah alukema wereg lit fanowap nenebuhu 
ulug hinindi yuwag toho wereg lit nangno ruruk lahepma niren hit fahet 
likiya hupmu wenggel haruk lahe. 
4Nori, Allahn hit indi henesug lit hiyag heneptisireg mumal heneptisiyon ari 
nit nonoluk. 
5Wene fanowon tam hit hiyag hisaruk latukukon nenembilik fam eneg hiyag 
hisaruk latukuk fug. Allah hime fanowon inowen nit ninineyap neneptukmu 
tik-tem toho aruhu ane fahet hiyag hisaruk latukuk. Nit hit sehelimu wereg 
lit hit fahet turuk latukuk ane hit honoluk. 
6Hit nit nonombolim laruk lit Yesus ombolim oho laruk latikip. Aben 
hunubam angginon emberuk latusa angge famen Allah hime fanowon 
inowen henehiyehap heneptisimu wene fanowon holtuk latikip. 
7Ap obog toho Allah fam inindi wenggel harukon o Makedonia men o 
Akhaya men werehon unubahet hit wirimangge welatikip. 
8Hit famen wene fanowon wilip atisireg Makedonia kinangmon men Akhaya 
kinangmon men o pumbuk werehon eneg wene saho ririsi fug. O pumbuk 

obog toho hit Allah fam hinindimu wenggel haruk lahep ane onoluk 
atusama niren alem ari fahet nungge-nungge hiyag isa fug teg lahe. 
9It arimanowen hiren nit hondoko kilap neneptikip ane fahet ap obog toho 
hiyag isaruk. Usa ane turuk latikip ane embeselug Allah tem ane uruk lit 
mondabi oluk werehon ino apma waharikibon fahet eke enele uruk. 
10Ap war atukon wereg ambehen Allah amloho Yesus olukap tibahon ino 
poholman wambik waruhu ulug nangno ruruk lahebon fahet eke enele uruk. 
Allahn fobik olok ane ap unubam umbuhumu At Yesus inowen nit windat 
nenebuhu. 

1 Tesalonika 2 

Paulus o Tesalonika welatfag ane 

1Nori, nit hit sehelimu waharukukteg saplangge hiyag hisarukuk fug peruk 
lahe ane ari hit honoluk. 
2Nit o Filipiyen hit henembeg wam fugmu nininggaliyap neneptuk lit 
nunusuruk latusa ane hit honoluk. Nunusuruk latusa angge famen Allahn 
let neneptukmu nenembong se roho wereg lit sat toho hit henembeg Allah 
wene fanowon hiyag hisa waharukuk. 
3Niren komo heneptukuk ane ari hinindi nonghong atuk ane fahet hiyag 
hisaruk latukuk fug. Ninindimu siyahon hiraho lit nenele si ane hiyag hisa 
waharukuk fug. 
4Allahn wene iren fano hiyag isa reg perisireg wene fanowon ino nit 
nunubam emberisi. Nit nunubam emberisimu uruk laheyon ari aben fano 
pukag ulug uruk lahe fug, Allahn fano pukag ulug hiyag isaruk lahe. Allah 
inggarehen eneg nit ninindi wal nisaruk. 
5Henenggengge og nisawag ulug ninindimu hirako wenggel ha fug angge 
wereg lit nenele ilaheg toho uruk lit hunuwali senetukuk fug. Ari fahet hit 
honoluk tegma Allah oho oluk teg lit wereg. 

6Ap kinangmon hit men ap winon menen nit wel nenebukag perukuk fug. 
Kristusen mon neneptisi ulug wel nenebukag pila angge famen wel neneptuk 
ane yami rurukuk fug. 
7Hit sehelimu nunubabut fano roho wereg lit malik toron isingan 
walinggoho foroho hag toho fet henesug latukuk. 
8Fet henesug lit hit fahet ninindi anggolo henesug lit wene eneg hiyag husul 
fug perukukteg hit fahet ninindi roho wereg lit nininggareg nenebe oho og 
hisarukuk. 
9Nori, niren asengseng haruk lit sat toho turuk latukukon hit honoluk. Hit 
henesuburu eneg naruk lamuhuk fug ulug niren likiya hupmu nininggareg 
nininggik fam oho turuk lit Allah wene oho hiyag hisaruk latukuk. 
10Hit Kristus fam wenggel haruk hinap henesehelimu wereg lit siyag ane tuk 
fug angge fano roho pikir ane eneg turuk latukuk. Ari roho welatukuk ane 
hit honoluk tegma Allah oho oluk teg lit wereg. 
11Malik toron ikniyen komo ruruk hag toho niren hit misig-misig wal taneg 
komo heneptuk lit hinindi wirikap heneptukuk ane hit honoluk. 
12Allahn An wereg ambeg fanoma welamuhup ulug wol heneptisiyon 
inowen perukon hikit toho hit fano welamuhup ulug nenele ine roho komo 
heneptuk latukuk. 

Hit fahet nahiyeg toho welahi ulug Paulusen hiyag isibag ane 

13Niren Allah wene hiyag hisarukukon holtikipteg ap kinangmon enewene 
hiyag nisaruk eleg, Allah wene hiyag nisaruk perikip. Hiren perikibon ari 
fano, ap kinangmon enewene hiyag hisarukuk fug, Allah wene tik-tem toho 
hiyag hisarukuk. Allah wene fanowon inowen hit hinindi selehap tirisimu 
likiya hupmu hit fahet Allah fam sembahyang uruk lit wel turuk lahe. 
14Nori, Yesus Kristus fam wenggel haruk inap Allah umalikisi o Yudea 
werehon arimano hit men ambi roho welahep. Yahudi inaben it unubam 
siyag ane turusa hag toho hir oho hinibam misihonen hunubam siyag ane 
turusa. 

15It Yahudi inaben Nonowe Yesus men atam wene hiyag isaruk latfag inap 
nabi men pinggi unusibareg ketiya nit nunusul ulug mug neneplug laruk. 
Ari turuk lit Allahn fano peruk ane hikit toho tuk fug angge ap obog toho 
fahet seliyon eneg peruk. 
16Allah unuk enepeleg inap fanowap eneptuk awene hiyag usul ulug turuk 
lahe angge famen Yahudi inaben hiren wene hiyag isalihip fug ulug ke 
paltuk. Ari turuk lit siyag ane palu ril laharukmu anggolo atuken Allah olok 
peruk aneyen mondabi hondo eneptisi. 
17Nori, nit hit hunumbahalug waharukukteg ninil famen hit yet hisa fug teg 
lit welahe angge famen ninindi famen nenebe misig mangno roho welahe. 
Hit henembeg wala ulug wenggel haruk lit tik-tem toho hit pen hisa wamul 
ulug turuk latukuk. 
18Nit hit henembeg wamul peruk lit an Paulus pirenam hinahanam watmin 
perikik angge famen Iblisen ke paltisimu wam fug teg latukuk. 
19Nori, hit fahet nenehiyeg toho wereg lit Ninikni Allahn fanowap nenebuhu 
peruk lahe. Nonowe Yesus Kristus waruhu sambil ino nit neneliliyangge hit 
eneg welahep. 
20Hit fahet eneg nenehiyeg toho wereg lit tem toho palimu welamuhuk 
peruk lahe. 

1 Tesalonika 3 

Timotius inowen nit ninindi yuwahap neneptisi ibag ane 

1 Hit welahep ane fahet tot holtukuk fureg ninindi welam fug ane 
neneptuken wenggel harukukteg an o Atena namu wereg lit 
2-3nenere Timotius enembeg lamihin ulug monde fik waharikik. At ino Allah 
let turuk lit nit men Kristus awene fanowon hiyag isaruk lahe. Alem siyahon 
hunubam atisimu hinindi elek-felek hisa nowen hit hinindi wirikap eneptuk 
lit Yesus fam wenggel haruk lamuhup ulug komo henebuhuwen Timotius 
monde fik waharikik. Alem siyahon nunubam atukon ari Allahn tam perisi 
ane roho nunubam atukon hit honoluk. 



3262 

 

 
ALLAH WENE 

© 2018, Indonesian Bible Society. 
 

 
 

 

4Nit hit henembeg waharukukteg ambiyeg wereg lit alem siyahon nunubam 
aruhu ulug niren tam hiyag hisarukuk. Tam hiyag hisarukuk ane ino ketiya 
teko laruk ulug honoluk atuk. 
5Hit Kristus fam nangginoho wenggel haruk ulug nindi welam fug ane 
naptuken Timotius ino monde fik waharikik. Siyahon wal nisaruk ahun 
inowen hinindi nin heneptukmu saplangge wene asengseng toho hiyag 
hisarukuk ano ulug nindi su atisi. 
6 Nindi su atisi angge famen ketiya Timotius nit nenembeg waharisireg 
Kristus fam hinindi wenggel haruk ane men ap hinindi enesug lahep ane 
men fahet hiyag nisarisi. Nit fahet likiya hupmu fano peruk lit wenggel 
haruk lahepma niren hit henembeg lilareg welala peruk lahe hag toho hiren 
oho nenembeg walepma ambiyeg welala peruk lahep. 
7Nori, nit alem angginon siyahon nunubam atisimu weregman Timotius 
inowen it Kristus fam fano wenggel haruk ulug hiyag nisarisimu ninindi 
yuwag atisi. 
8Hit Nonowe alukema hinine roho unduhuk lahepma ketiya nir oho fano 
welahe. 
9Hit fahet Allah alukema nit nenehiyeg anggolo wereg lit hit fahet it fano 
wereg ulug Allah fam Ninikni ul peruk ane nungge ehe ha reg? 
10Allah fam likiya hupmu sembahyang uruk lit hit henembeg wamuhukteg 
Allah fam wenggel haruk ane seleg teg elehon selehap tuhuken nenele ine 
roho Allah fam heng turuk lahe. 
11Ninikni Allah men Nonowe Yesus menen hit henembeg wamuhukon fahet 
hiyag nisahupmu henembeg wamuhuk. 
12Nonowe Yesus inowen hit-hit hinindi roho welahep ane anggolowap turuk 
laruhu. Niren hit fahet ninindi henesug lahe hag toho hiren oho ap obog 
toho hinindi anggolo isaruk lamuhup. 

13Allahn hinindi wirikap heneptukmu Nonowe Yesus At umalikisi ngi roho 
werehon obog toho men wamuhup sambil hit Ninikni Allah alukema siyag 
ane tuk fug angge fano roho welamuhup. 

1 Tesalonika 4 

Fano ane turuk lamuhup ulug komo enepfag ane 

1Nori, hit fano wereg lit turuk lamuhup ane fahet Allahn fano puhuwen 
niren tam hiyag hisarukmu holtikip. Ketiya fano roho welahep angge famen 
nin anggolo sebe roho yami ruruk lamuhuben nit Nonowe Yesus alukema 
wereg lit nenele ine roho komo heneptuk lahe. 
2Niren Nonowe Yesus unuk uruk lit hit fano roho welamuhup ulug komo 
heneptuk latukuk ane honoluk. 
3Allahn hit fahet peruk ane numalikisi fano ane turuk lamuhup peruk lit 
werehen pabi ane til noruk lamuhup fug. 
4Hit wal tanehen hunuhesi wal taneg hilaruk lit Allahn fano puhuwen 
honorohole seleg toho it men henele fano roho uruk lit inindi fanowap 
eneptuk lamuhup. 
5Ap Allah unuk enepeleg inaben unuwali inahanen turuk hag toho hiren oho 
turuk lamuhup fug. 
6Honori unuhesi umung eneptuk lit henele si ane tihi fug ulug enele ying 
eneptuk lam fug. Ap san siyag ane turuk halug Ninikni Allahn alem 
angginon ubam umbuhu ulug tam hiyag hisarukuk hag toho ketiya oho 
hiyag hisaruk lahe. 
7Niren siyag ane turuk lamag ulug Allahn wol neneptisi fug, Allah 
olohotman fano ane turuk lamag ulug wol neneptisi. 
8Ap san ihi ane aru apmayap turuk halug ap kinangmon apmayap turuk 
eleg, Ninikni Allah ahime fanowon hunubam emberisiyon ino apmayap 
turuk. 

9Hit-hit hinindi roho welamuhup ulug Allah inggarehen milal heneptisimu 
anden alem ari fahet hahatmin fug. 
10Hiren honori Allah umalikisi o Makedonia kinang fam werehon obog toho 
ler eneptuk lit hinindi enesug ane noluk atisi. Noluk atisi angge famen 
hininggik ine roho seneg lit nin sebe roho anggolo turuk lamuhup ulug 
komo heneptuk lahe. 
11Henebe yuwag toho wereg lit ap winonen turuk ane pen isa fug angge 
hininggarehen tohon yami ruruk lamuhup. Niren tam komo heneptukuk hag 
toho hininggareg hininggik fam turuk lamuhup. 
12Hininggareg hininggik famen tuk fug angge ap winonen og nisalusa ulug 
onggot-onggor ane turuk lamuhup fugmu Allah wene enepeleg inaben yet 
hisahupteg hit fahet fano puhup. 

Yesus waruhu ane fahet ibag ane 

13Nori, ap tam war atuson unubam aruhu ane fahet hit henepeleg toho 
welamuhup ari ninirim. Ap winonen fobik fanowap nenebuhu ane 
enepelehen enehummu siyag atuk hag toho hir oho henehummu siyag 
amuhup tohon ulug tot hiyag husul. 
14Niren Yesus war atfareg oluk atfag ane fahet wenggel haruk lahe. Ari hag 
toho Yesus fam wenggel haruk latusa inap war atuson arimano Allahn An 
men mangno roho welamuhuk ulug Yesus men palu enebuhuwon fahet tem 
toho wenggel haruk lahe. 
15Nonowe inggarehen hiyag nisarisi ane hiyag husulon te tu: Nonowe Yesus 
waruhu sambil it tam war atuson fobik amuhupmu nit nonoluk 
welamuhukon tam amuhuk fug. 
16Nonowe Yesus poholman wambik waruhu sambil ino komo eneptukon ele 
humon misig urukmu malaikat onowe suwon ekeyen oho ele urukmu Allah 
ambinggong eke kong turuk laruhu. Kong turuk laruhumu Kristus fam 
wenggel haruk latusa inap war atuson arimano tam onoluk amuhup. 



3265 

 

 
ALLAH WENE 

© 2018, Indonesian Bible Society. 
 

 
 

 

17Onoluk amuhupmu nit nonoluk wereg lit alindik toho welaheyon oho it 
men ambiyeg hina feneyen Nonowe men salkal ukag ulug Allahn lisoho og 
nenebuhu. Og nenebuhumu Nonowe men mondabi ambiyeg welamuhuk. 
18Ihi ane ari wenggel haruk lit hit-hit onggon-onggon atuk lamuhup. 

1 Tesalonika 5 

Hinindi honoluk toho yet teg lamuhup ulug hiyag isibag ane 

1Nori, ihi ane ari nosambil teko lahu peruk lit hit honoluk toho welahepma 
haharoho umbuk fug teg lahi. 
2Nonowe waruhu sambil ino yoholiyangge waruk inap hikanggo laruk hag 
toho waruhu ulug tem toho honoluk. 
3Aben nunusuk fug angge yuwag toho welahe uruk angge famen it arimano 
enepelegma siyahon unubam aruhu. Hiyaben malik foroho lit apeleg toho 
wereg angge famen malik indag tik oho lit ouk ubam atuk hag toho it 
arimano siyahon unubam aruhumu seleg toho wilip amuhup fug. 
4Nori, hit hik tegma welahep fugmu At waruhu sambil ino yoholiyangge 
waruk inap waharuk hag toho hit hunubam aruhu fug. 
5Hit obog toho sakan tegma wereg lit seleg toho welahep. Nit hubanggo 
laruk lit hik teg ambeg hag toho welahe fug. 
6Ari roho welahe fureg ap winon nohoruk hag toho nit nohuk fug angge 
ninil wirik toho wereg lit yet teg lamuhuk. 
7Noho fahet wenggeltuk inap hubanggo nohoruk. Ik olokon nalug nenek 
turuk inap hubanggo nenek turuk. 
8Nit seleg tegma welaheyon ninil wirik toho wereg lit sing wan turuk latusa 
hag toho Allah fam wenggel haruk lit nonori ninindi enesug lamuhuk. 
Ununggul asum wan turuk latusa hag toho nit Allahn fanowap nenebuhu 
ulug ubam tem toho wenggel haruk lamuhuk. 
9Allahn nolok toho pet eneptuk lit siyahap enebuhuk ulug mumal neneptisi 
fug. Nonowe Yesus Kristus fam fanowap henebuhuk ulug mumal neneptisi. 

10Nit nonoluk welaheyon ano, war amuhukteg welamuhukon ano At men 
ambiyeg nonoluk fano welamuhuk ulug At nit fahet war atfag. 
11Nit fahet war atfagma hit-hit komo-komo atuk lit ketiya turuk lahep hag 
toho honori men let-ler atuk lamuhup. 

Paulusen Allah umaliki hag toho welamuhuk ulug hiyag isibag ane 

12Nori, hit sehelimu yabuk inine roho wituk lit Nonowe Yesus unuk fam 
hiniknisi roho wereg lit komo heneptukon arimano hi eneptuk lamuhup 
ulug heng heneptuk lahe. 
13Iren yabuk turuk ane fahet hinindi anggolo enesug lamuhup. Likiya 
hupmu hit-hit honori men hili roho welam fug angge mangno roho 
welamuhup. 
14Nori, niren hit hunubam tot komo henebulon tu: Tuk fug ane turuk inap 
komo eneptuk lamuhup, inindi piren toho wenggeltuk inap inindi misihap 
eneptuk lamuhup. Ap inine elehon inibil atuk lamuhup. Ap obog tohowen 
hunubam nungge-nungge tul puhup ane fahet hinindi hondo reberuk 
lamuhup. 
15Aben siyag ane hunubam turukmu hiren oho hebeloho ayeg wabul fug 
ulug hinindi wenggel haruk lamuhup. Hininggareg fahet oho ap winon fahet 
oho fanowon eneg yami ruruk lamuhup. 
16Likiya hupmu hinindimu henehiyeg toho wereg lit 
17sembahyang uruk lamuhup. 
18Mun angge man angge Allahn og nisaruk ulug Ninikni uruk lit wel turuk 
lamuhup. Ari uruk lit wel turuk lamuhupmu Allahn hit Yesus Kristus men 
mangno roho wereg lit fano welamuhup perisi ane hikit toho turuk 
lamuhup. 
19Allah hime fanowon il umbagpag turukon hondo rubusuk fug. 
20Fobik aruhu ane fahet hiyag hisaruk halug hiren apmayap tul peruk 
lamuhup fug. 

21Mun angge man angge siyahon ano fanowon ano ulug wal hahupteg 
fanowon eneg senetuk lamuhup. 
22Siyahon eke hag eke hag werehon henembol fil embeseruk lamuhup. 

Allah unuk fam hi enepfag ane 

23Allahn ap seliyon men mangnowap heneptuk ahun inowen hit henebe 
abirangge hinindi men henehime fanowon men hunubam usanduk singon 
tag teg eleg angge weregma kul heneptuk laruhu. Kul heneptuk lit 
weregman eneg Nonowe Yesus Kristus ino waruhu. 
24At wol heneptisiyon inowen sali pisan tuk fug angge emberisiyon hikit 
toho tuhu. 
25Nori, nit fahet sembahyang uruk lamuhup. 
26Nonori obog toho hit nim werehon fahet nit nununuk uruk lit mako pug 
toho hi eneptuk lamuhup. 
27Nonori obog toho enelukeman suwesingga aru uruk lamuhuben Nonowe 
unuk fam nele ine roho heng heneptuk lahi. 
28Nonowe Yesus Kristus inowen indi henesug laruhu ulug sembahyang uruk 
lahi. 

2 Tesalonika 

2 Tesalonika 1 

Allah umalikisi hi enepfag ane 

1 An Paulus men Silwanus men Timotius menen Allah umalikisi o 
Tesalonika welahebon fahet suwesingga aru emberuk lahe. Hit Ninikni 
Allah men Nonowe Yesus Kristus men mangno roho welahepma niren hi 
heneptuk lahe. 
2Hit fahet Ninikni Allah men Nonowe Yesus Kristus menen Inindi henesug 
lit hinindi yuwahap heneptuk lamuhuben niren sembahyang uruk lahe. 

Allah wel turuk lit sembahyang ibag ane 

3Nori, niren hit fahet likiya hupmu Allah fam Ninikni uruk lit wel tuk teg 
lahe. Hiren Yesus Kristus fam hinindimu wenggel haruk lahep ane anggolo 
atuk lit honori hinindi enesug lahep ane ine atuken niren Allah wel tuk teg 
lahe. 
4Allah umalikisi o pumbuk winon fam werehon enesehelimu wereg lit hiren 
fano ane turuk ulug wel heneptuk lahe. Alem siyahon hunubam atukmu 
aben hunusul ulug mug heneplug laruk angge famen hinindi yuwag toho 
wereg lit Yesus fam hinindi wenggel haruk lahepma niren wel heneptuk 
lahe. 
5Hiren ari roho turuk lahep ane ariyen Allahn alem pikit toho haltuk ane 
inam atisi. Ap obog toho Inikni aruhu ane fahet asengseng ane hunubam 
atukon ariyen hit fahet Allahn fano peruken Allah wereg ambeg ngi hinap 
welahep. 
6Allahn alem pikit toho haltuk lit aben hit siyahap heneptukon fahet ayeg 
waroho Aren oho it siyahap eneptuk. 
7Nonowe Yesus men otsi malaikat men indok ambulpul turukon sehelimu 
lehoma wereg lit poholman inam amuhup sambil ino alem siyahon hit 
hunubam atuk ane ariyen Allahn kel taruk ambeg fanoma hiret niret hiyag 
nisahu. 

8Ari tuhu sambil ino Nonowe Yesus awene holtul fug ulug Allah enembol 
yig utuk inap arimano ayeg waroho siyahap enebuhu. 
9Ari turuk inap arimano Nonowe Yesus lehoma ine roho werehon alukema 
wam fug angge weregma Allahn yatma hik isaruk lit alem unubam 
umbuhuwon ino unubam weregman eneg welamuhup. 
10Ari tuhu sambil ino Yesus waruhureg At umalikisi sehelimu weregma iren 
unuk leho ferukmu ubam wenggel haruk inap arimano At wel turuk 
lamuhup. Niren wene hiyag hisarukukmu holtikipteg hinindimu we tem 
toho wenggel haruk latikibon hiren oho At wel turuk lamuhup. 
11Nori, Allahn wol heneptisimu hiren Allahn mumal eneptuk inaben tuk hag 
teg ane turuk lamuhuben Allahn let henebuhu ulug niren sembahyang likiya 
hupmu hit hunubahet uruk lahe. Hiren fano ane tul peruk lahebon hikit 
toho tuk hag teg ulug Aren hinineyap heneptuk laruhu. Yesus fam 
hinindimu wenggel haruk lit mun ane man ane turuk lahebon fano 
aruhuwen Aren let heneptuk laruhu. 
12Ari roho turuk lit welamuhupteg Nonowe Yesus unuk hit sehelimuwen 
palimu aruhumu hir oho At alukema wereg lit palimu amuhup. Ninikni 
Allah men Nonowe Yesus Kristus menen Inindi henesug lit werehen ari 
turuk lit palimu welamuhup. 

2 Tesalonika 2 

Yesus uwan wam fugmu siyahon tam waruhu ulug hiyag isibag ane 

1 Nonowe Yesus Kristus waruhumu At men mangno roho palu amuhuk ane 
fahet hiyag husul ane tu holeg lamok. 
2Nonowe Yesus waruhu urusa sambil ino yoho sakan tehek uhupmu hinindi 
fir am fug angge nonghong uhup fug. Ari roho uhup inap arimanowen fulu 
ane tehema nonoluk aha uhup ano, Allah wene fanowon hiyag hisaruk lahe 
uhup ano, Paulusen suwesingga fam haharoho emberisiyon fam nonoluk 
atisi uhup ano, ari uhup ane fahet enele holuhup fug. 

3Ap enele eke hag eke hag urukmu hinindi nin aruhu rohon holuhup fug. 
Yesus waruhu sambil ino uwan sakan tuk fugmu ap anggolowen Kristus 
enembol yig umuhup. Ap misig olok ane eneg turukon fahet mondabi siyag 
aruhuwon ino tam inam aruhu. 
4Aben usa urukon men ninikni Allah wereg urukon men at inowen an 
palimu welahi uruk laruhu. Allah men seli roho wereg lit Allah ibam hur 
arik kuhureg an ninggareg Allah welahi uruk lit palimuwap tahu. 
5An hit men ambiyeg wereg lit siyahon ino waruhu ulug hiyag hisarikik ane 
honoluk toho welahep fug? 
6Allahn siyahon ino inam aruhu pibag li inam aruhu ulug ketiya seneg angge 
misihen at seneg lit werehon ino hit honoluk atisi. 
7Ap siyahap eneptukon inowen hirako siyahap eneptukmu seneg angge 
inowen inggik ine roho ki rehen inam atuk eleg. Senehon ino inggik kobog 
isaruk halug 
8siyahon ino inam aruhumu yet hahup. Nonowe Yesus waruhu sambil ino 
ambilik ahe fam pinggi ware feseruk lit mondabi elehap tuhu. 
9Siyahap eneptukon ino Iblisen ineyap turuken inam aruhureg fano ane eke 
hag eke hag turuk lit aben tuk fug teg ane turuk lit ele si ane enehangge 
emberuk laruhu. 
10Allahn siyag amuhup peruk inap arimano unubam at inowen enele ying 
eneptuk lit siyag-siyag ane turuk lamuhup ulug ele si eke hag eke hag uruk 
lit inindi ninap enebuhu. It arimano tem toho uruk awene inowen it 
fanowap enebuk angge famen enembol yig utuk lit inindi haruk elehen siyag 
amuhup. 
11Enele si hiyag isarukon fahet tem toho peruk lamuhuben Allahn siyahon 
ino inindi ninap enebukag ulug it sehelimu monde fuhu. 
12It arimano wene fanowon tem toho inindimu wenggel haruk eleg lit siyag 
ane fahet enehiyeg haruken it obog toho unubam alem siyahon umbuhu. 

Hit Allahn mumal heneptisi ulug hiyag isibag ane 

13Nori, Nonowe Yesusen indi henesuhon welahepma Allahn wal tibag 
sambilen hit fanowap henebuhuk ulug mumal heneptisimu hit fahet Allah 
fam Ninikni uruk lahe. Allah hime fanowon hunubam emberisiyon inowen 
fanowap heneptisimu wene fanowon fahet hiren tem toho hinindimu 
wenggel haruk latikip. 
14Wene fanowon niren hiyag hisaruk latukukon ariyen Allahn wol heneptisi. 
Wol heneptisiyon inowen Nonowe Yesus Kristus lehoma werehon ino men 
mangno roho welamuhuben palimuwap henebuhu. 
15Ari fahet hit hinine roho unduhuk lit nenembilik fam hiyag hisarukuk ane 
men suwesingga haharoho emberukuk ane men hininggik ine roho seneg 
lamuhup. 
16-17Nonowe Yesus Kristus men Ninikni Allah menen hiren fano ane 
hininggik fam turuk lit henembilik fam hiyag isaruk lamuhuben Iren onggon 
heneptuk lit hinindi wirikap heneptuk lamuhup. Ninikni Allah inowen indi 
nisaruk lit onggon angge mondabi eleg am fug tohon og nisarisi. Og 
nisarisireg ninggareg nindiyen fanowap henebuhuk ulug hiyag nisarisimu 
niren At nangno ruruk lahe. 

2 Tesalonika 3 

Ambingga roho welamuhup fug ulug hiyag isibag ane 

1Nori, nit fahet sembahyang uruk lit Allah wene su amag ulug hiren fano 
holtikip hag toho ap winonen oho holuhuben sembahyang uruk lamuhup. 
2Wene fahet ket-ker ane uruk lit siyag ane turuk inaben nenele ying 
neneptuken Allahn windat nenebukag ulug sembahyang uruk lamuhup. Ap 
obog tohowen Allah fam inindimu wenggel haruk eleg angge famen 
3Nonowe ino indi wirik toho wereg lit hit hinindi ineyap heneptuk lit 
siyahon alukeman hit windat henebuhu. 
4Nonowe fam ninindimu wenggel haruk lit hit komo heneptuk laheyon hikit 
toho turuk lahep hag toho fobik oho ari hiren turuk lamuhup peruk lahe. 

5Ninikni Allah hinindi reg lit Nonowe Yesus indi imbik wamburuk latisi hag 
toho hir oho hinindi imbik wamburuk lit welamuhup ulug Ninikni Allahn 
hinindi anggarap henebuhu. 
6Nori, ap sa henere wereg angge famen ambingga roho wereg lit niren hiyag 
hisarukukon hikit toho turuk eleg halug at horogma welamuhup fug. Ari 
ulug Nonowe Yesus Kristus unuk fam komo heneptuk lahe. 
7Nit hit sehelimu wirimangge welatukukmu nonombolim la hag tohon ari 
hit honoluk. Hit men wereg lit ambingga roho welatukuk fug. 
8Henenggengge saplangge narukuk fug. Ap ininggikmu werehon eneg naruk 
lit hunubam angginap tul fug ulug likiya hupmu asengseng toho nininggik 
fam yami ruruk latukuk. 
9Henenggengge hila fug teg lahe perukuk fug. Niren tul ane ari hiren yet 
nisahupteg hiren oho ari roho turuk lamuhup ulug wirimangge emberukuk. 
10Nit hit sehelimu wereg lit alem aru fahet hit komo heneptukuk: Ap 
misihen yabuk ninggik fam wit taruk ane nirim peruk ahun ino suburu nahu 
fug. 
11Ap winon hit sehelimu ambingga roho wereg urukmu holtukukon ari fahet 
komo heneptuk lahe. It arimano yabuk wit ta fug angge alem elehon fahet 
ket-ker ane til noruk lit wereg. 
12Ap ari hag toho werehon arimano iniyabuk yuwag toho wit tahupteg 
enesuburu ininggarehen tohon naruk lamuhup ulug Nonowe Yesus Kristus 
unuk fam onolukap eneptuk lit komo eneptuk lahe. 
13Nori, hit henesukun siyag am fug angge fano ane eneg turuk lamuhup. 
14Suwesingga aru fam haharoho embeheyon ap misihen hol haruk eleg 
halug at inggali amag ulug ubam enehangge tag tuhupteg at men hininggik 
ahandip toho welamuhup fug. 
15Ap ino seliyon wereg peruk lamuhup fug, nenere amag ulug komo ruruk 
lamuhup. 

Atogma hi enepfag ane 

16Ninikni Allah ap mangnowap eneptuk ahun inowen likiya hupmu alem 
eke hag eke hag hunubam atukmu hinindi yuwahap heneptuk lit 
mangnowap heneptuk laruhu. Ninikniyen hit fet henesug laruhu ulug 
sembahyang uruk lahe. 
17An Paulusen hi heneptuk lahi ane aru ninggareg ninggik fam hahatuk lahi. 
Suwesingga obog toho emberuk lahiyon arimano fahet enehangge tu 
emberuk lahi. 
18Nonowe Yesus Kristus inowen indi henesug laruhu ulug sembahyang uruk 
lahi. 

1 Timotius 

1 Timotius 1 

Allah unuk fam Paulusen Timotius hi ribag ane 

1-2 Yesus Kristus inowen yonggo laruk laruhun ulug an Paulus nubam hiyag 
nitisiyon inowen suwesingga aru haharoho emberuk lahi. Hat an namloho 
Timotius haret andet Yesus Kristus fahet ambi roho wenggel haruk laheyon 
ariyen namloho yuhon hag teg lahenma hubam suwesingga aru emberuk 
lahi. Ninikni Allah windat neneptisiyon ino men Yesus Kristus nonolukap 
nenebuhu ulug tem toho peruk laheyon ino menen an mon naptusa. Ninikni 
Allah men Nonowe Yesus Kristus ino menen hat fahet Inindi hasug lit hat 
hindi yuwahap haptuk lamuhup ulug hat fahet sembahyang uruk lahi. 

Sibiling-sibiling ane uruk inap enele holuk fug ulug hiyag isibag ane 

3An o Makedonia kinangma lik oho lit hat o Efesus wereg lit ap o ino 
werehon arimano amu-amu ane ap fam hiyag isa fug ulug komo eneptuk lit 
welaruhun ulug hiyag hitikik. 
4It arimano sibiling-sibiling ane uruk lit iniknisi unumbusagsi welatfag ane 
fahet eneg enele si-sahal ane saplangge uruk lit siyahon eneg wenggel 
harukmu Allahn teko lahu peruk ane su aruhu fug. Aren hiyag isarukmu 
wenggel haruk inap eneg onoluk amuhup. 
5Ap arimano inindi fano wenggel haruk lit inindi piren toho wenggel ha fug 
angge enele si hiyag isa fug angge Allah fam tem toho peruk lit ap inindi 
enesug lit welamuhup ulug komo eneptuk laruhun. 
6Ap arimanowen ke fanowon embeselug ke hareyon laruk lit sibiling-
sibiling ane ari saplangge uruk. 
7It arimanowen wene hiyag isaruk ninap nununuk guru welahe peruk angge 
famen hiyag usul ulug peruk ane ininggareg unundama enepeleg anggeyen 
alem onoluk inap hag toho hiyag isaruk. 
8Musa wene fam haharoho imbibahon hikit toho aben turuk lamuhup halug 
Musa wene fahet fano peruk lamuhup. 

9Wene ari fano ane eneg turuk inap fahet haharoho imbibag fug, niren te 
wene fam seli roho wereg inap fahet eneg imbibag peruk lahe. Wene fam 
seli roho wereg inaben turuk ane fahet tuma hiyag hisamin: Sokowa feseruk 
lit Allah unuk enepeleg inap men, siyag ane turuk inap men, Allah fam 
wenggel haruk eleg lit kinangmon fahet eneg wenggel haruk inap men, 
iniknisi inisingasi unusuruk inap men, ap winon pinggi unusuruk inap men, 
10yaying turuk inap men, ap eneg yarog atuk inap men, ap uwan wat taruk 
inap men, enele si uruk inap men, tuhuk fug uruk angge famen apmane 
laruk inap men, Allah wene fam tuk hahon wereg angge famen turuk eleg 
inap fahet ihi. 
11It arimano wene fam seli roho werehon wene fanowon holukag ulug Allah 
palimu werehon inowen fano roho hiyag isa lahun ulug an nubam emberisi. 

Kristus inowen indi niyarisi ulug Paulusen Allah wel tibag ane 

12Nonowe Yesus Kristus inowen an fahet indi wirik teg peruk lit nineyap 
naptisireg yabuk aru hiyag nitisimu anden At wel turuk lahi. 
13An atam welatikik ane Allah wene apmaya feseruk lit Yesus otsi 
ininggaliyap eneptuk lit unusimin ulug mug eneplug laruk latikik. Nundama 
het-pet toho peruk lit it men seli roho welatukuk. Ari roho turuk lit welatikik 
angge famen ubam wenggel harukon napeleg tegma yet niyarisireg indi 
niyarisi. 
14Yesus Kristus Nonowe suwon inowen indi anggolo niyarisireg Aren apma 
numbaharisimu anden At ubam tem toho wenggel haruk lit ap winon nindi 
enesug lahi. 
15Wene haharehon iminon tu tem toho fanowon ap obog tohowen holukag 
ulug uruk lahi, ”Kristus Yesus inowen ap siyag ane turuk latfahon fanowap 
enebuhuk ulug kinangma wambik watfag.” Ap winonen oho siyag ane turuk 
latusa angge famen anden eneg siyag ane anggolo tirikik. 
16Siyag ane anggolo tirikik ane fahet Yesus Kristus indi niyarisireg Aren 
siyag ane turuk inap indi isaruk ane inama ferisi. Inama feruk lit ap siyahon 



3276 

 

 
ALLAH WENE 

© 2018, Indonesian Bible Society. 
 

 
 

 

an hahon ubam wenggel haruk halug mondabi fanowon onoluk 
welamuhubon og isahuk ulug an wirimangge numbaharisi. 
17Ninikni suwon ino welatfahon men welamuhubon men seneg lit werehon 
ino Allah mondabi oluk welaruhuwon ino At misig werehon aben yet ha 
fuhon ino eneg hi ruruk lit likiya hupmu wel turuk lamuhup. Amin. 

Allahn yabuk hiyag hitisiyon hine roho seneg laruhun ulug Timotius komo 
ribag ane 

18Timotius, namloho, in haptusa sambil wene uruk inaben hiyag hutuson 
hikit toho yabuk aru turuk laruhun ulug hiyag hutuk lahi. Wene hiyag 
hutuson ariyen hat hineyap haptisimu wene aru seneg lit fano ane ap 
unubam turuk lit lisag toho yami ruruk laruhun. 
19Yami ruruk lit Allah fahet we tem peruk lit hindi se roho wereg lit yami 
ruruk laruhun. Ap piren hinahan Allah fam ninindi fano roho peruk ane 
ninirim urusama it inindimu wenggel harukon kubag halog toho lin uruk 
hag toho wereg. 
20Ihiyon ari Himeneus men Aleksander men itanowen Allah inggaliyap 
turuk latusa ane umbusuhup ulug Iblisen unusuruk laruhuwen Iblis 
weregma hik isarikik. 

1 Timotius 2 

Sembahyang uruk lamuhup ulug komo enepfag ane 

1Atam hiyag hisaruk lahiyon Allah ubam henele uruk lit heng taruk 
lamuhupteg ap obog toho fahet sembahyang uruk lit Allahn og nisarukon 
fahet hi ruruk lamuhup. 
2Ap obog toho fahet sembahyang uruk lit nit welamuhuk ane fahet yuwag 
toho fano roho Allah fam wenggel haruk lit nonori men mangno roho 
welamuhuken pemerintah men ap suwon men fahet sembahyang uruk 
lamuhup. 
3Ihiyon ari eneg Allah windat neneptisiyon inowen fano peruk lit ahiyeg 
haruk. 

4Ap obog toho Yesusen fanowap enebuhumu pikir ane onoluk aruhu ulug 
Allahn fano peruk lit wereg. 
5Allah we misig weregma ap men Allah men mangnowap eneptukon we 
misig eneg Kristus Yesus ap kinangmon atfahon ino At eneg wereg. 
6Ap obog toho ininggik hele warehon lol amuhup ulug inggareg ayeg 
waroho og isibag. Ihiyon ari atam sali watfahon ino hikit toho inam atisi. 
7Wene inam atisiyon aru yonggo laruk laruhun ulug Allahn an unduhuk 
nubaharisiyon inowen tem toho uruk lahi, nele si uruk lahi fug. Yahudi inap 
fuhon o pumbuk yatma werehon arimano Allah fam nindi pikit toho 
wenggel haruk lit hiyag isaruk lahi. 

Wene urukmu hunubabut fano roho welamuhup ulug hiyag isibag ane 

8O kema-kema aben sembahyang uk oho lit ininggik fanowon unug haruk 
lit unundama ahe lahuk fug angge onori men hili roho welam fug angge 
sembahyang uruk lamuhup. 
9Hiyaben wenema kul ulug sum se roho wan tuk hahon eneg wan turuk 
lamuhup. Honorukmu fano-fano angge kilabuk fug angge umbagpag turuk 
angge wan tuk fug angge sum onggo anggolo fam warukon wan tahup fug. 
10Sum wan turuk hag toho inindi fanowon eneg wenggel harukon Allah 
wene holtuk hiyap ariyen wan tuk tehon wan turuk lamuhup. 
11Wene hiyag isarikim hiyap eneplohok eleg angge apma wereg lit hiyag 
isarukon holtuk lamuhup. 
12Hiyap enele hemet toho wene hiyag isarukon arimanowen ap hiyag isahup 
fug. Ininggareg enewelwel tubat taruk lit nenehunsi nit nenepma wereg puk 
fug angge enele eleg angge welamuhup. 
13Allahn ap wal tibag sambil Adam tam wal tibareg Hawa fobik wal tibag. 
14Hun Adamen Iblis ele holfag fug, he Hawan eneg ele holfareg siyag ane 
tibag. 

15Siyag ane tibag angge famen hiyaben malik indag eneptuk lit Allah fam 
wenggel haruk lit ap inindi isaruk lit fano ane turuk halug tuk teg ane eneg 
turukmu Allahn fanowap enebuhu. 

1 Timotius 3 

Allah umalikisi ikni roho fer enesug inap fahet hiyag isibag ane 

1”Ap sa Allah umalikisi ikni roho fer enesug laruhuk peruk lit wereg ahun 
inowen yabuk fano anggolowon seneruhuk peruk laruhu,” ulug aben uruk 
ane ari tem toho uruk. 
2Ap Allah umalikisi ikni roho fer enesug lit welaruhuwon ino re at fahet 
abug uruk elehon, uhe misig werehon, indi imbik wamburukon, fuki roho 
wenggel harukon, indi wirik toho werehon, ap pohon unubam fano ane 
turukon, ele seleg toho urukon eneg welam teg. 
3Ap inowen ik olokon nalug turuk hag toho turuk laruhu fug, olok ane puk 
fug angge indi wiyig toho werehon, ap hili roho werehon mangno atukon, 
uang fahet nikni peruk elehon eneg welam teg. 
4Ap ino uhe malik men fano werehon umalikisi enesukun fano roho turuk 
lit nele holtuk lamuhup ulug komo eneptukon inowen Allah umalikisi sen 
enesug laruhu. 
5Ap ino uhe umalik komo eleg angge wereg halug Allah umalikisi 
nangginoho fer enesug lam teg? 
6Ap ket eneg wene holtukon Allah umalikisi fer enesug lit halug awelwel 
tarukmu Iblisen siyahap tuhu rohon Allah umalikisi ikni roho welaruhu fug. 
7Wene holtuk eleg inaben ap ino fahet holuhupteg fano puhup. Fano puk 
fug angge abug uhupmu Iblisen yebangge reg ambeg luhur aruhu rohon. 

Uang derma foroho inap fahet haharoho imbibag ane 

8Uang Allah fahet emberukon arimano foroho inap fahet tu imin: Inindi 
wirik toho werehon, enembilik piren toho uruk elehon, ik olokon nalug 

turuk inap hag toho turuk elehon, mun angge man angge fahet enesehet teg 
elehon eneg in amuhup. 
9Allah wene fag toho hiyag isarisiyon it arimanowen inindimu fano roho 
foroho lamuhup. 
10In enebuhup inap arimano unubabut tam yer isalug aben fano peruk halug 
unduhuk feseruk lamuhup. 
11Unuhesi oho inindi wirik toho wereg lit sibiling-sibiling ane uk fug angge 
inindi imbik wamburuk lit fano werehen iren turuk ane fahet aben fano 
peruk lamuhup. 
12Uang Allah fahet emberukon foroho inap arimano uhe misig og talug lit 
uhe umalikisi men fano roho wereg lamuhup. 
13Uang Allah fahet emberukon arimano indi wirik toho foroho lit weregma 
aben yet hahupteg fano puhupmu at inowen Kristus fam tem toho peruk 
lahi ulug ele ine roho ap hiyag isaruk laruhu. 

Kristus fanowap neneptisiyon ino apma welamuhuk ulug haharoho imbibag 
ane 

14Folo-folo hambeg pen hiya waruhuk angge famen ihiyon obog toho aru 
suwesingga fam tam emberuk lahi. 
15Amusun toho welatug waruhuk halug suwesingga imbihiyon ari fam Allah 
ibam nangginoho foroho lamuhup ulug holuk toho welaruhun. Allah ibam 
uruk lahiyon ari Allah oluk werehon ino helep ubule hag toho o uwag hag 
toho weregma umalikisi at apma fano welamuhup. 
16Wene nit uruk laheyon Allahn map toho foroho latfahon ketiya fag toho 
hiyag nisarisi ane aru uruk lahe: At ino ap kinangmon atfareg inam atfagma 
Allah hime fanowon fam fanowap tibag. Malaikat iniline oho ebenam 
atfagma o pumbuk Allah unuk enepeleg ambeg oho At fahet hiyag isaruk lit 
ap kinangmonen At fahet tem toho perusama At wel tuhup ulug Allahn 
fanoma unduhuk fibag. 

1 Timotius 4 

Ap kinangmonen uruk asuwit holuhun fug ulug hiyag isibag ane 

1Allah hime fanowon inowen ele ine roho hiyag nisaruk lit: Nin fobik 
welamuhupteg ap eke wene fanowon embeselug setanen hiyag isaruk ane 
holuhupteg funggalem un ke laruk lamuhup. 
2Setan arimano ap enele sibiling-sibiling ane uruk inap enenggelem toho 
wereg lit inindimu enehangge reg lit ap fanowon inindimu nina feseruk. 
3Mun angge man angge Allahn eneg wal tibag angge famen iren hiyap wa 
fug uruk lit naruk angge winon na fug ulug komo eneptuk. Komo eneptuk 
angge famen Allah fam tem toho wenggel haruk lit wene fanowon onoluk 
inaben naruk angge Allah fam sembahyang ulug naruk lamuhup ulug Allahn 
wal tibag. 
4Allahn og nisarisi ulug ubam sembahyang uruk lit mun angge man angge 
Allahn wal tibahon fanowon eneg werehen misig oho siyag ulug umbusuk 
fug teg puhup. 
5Mun angge man angge Aren og nisarukon arimano sembahyang urukmu 
Allahn saliyohap nisaruk. 
6Anden ihiyon obog toho aru iren wenggel haruk lamuhuben nonori komo 
eneptuk laruhunmu Yesus Kristus amingmingangge fanowon hag toho 
welaruhun. Ari roho wereg lit Allah ubam wenggel haruk lahen ane alem 
men wene pikit toho hiyag hutukmu haren tem toho perikinon men seneg 
laruhun. 
7Ap kinangmonen uruk asuwit siyahon ari holuk fug. Allah ubam 
wenggeltuk ane hinggarehen milal taruk laruhun. 
8”Hininggarehen peruk ane fam milaltukon ari saplangge turuk lahep. Allah 
fam wenggeltuk ane milal tarukon ariyen fano welam teg. Allah fam 
wenggel harukon arimano onoluk wereg li oho war amuhupteg welamuhup 
li oho Allahn fanowap enebuhuk ulug sali imbibag.” 
9Aben enele urukon ari tem toho urukmu ap anggolowen holukag. 

10Niren ari hiyahakukon fahet asengseng toho yami ruruk lahe. Allah oluk 
werehon inowen ap obog toho windar eneptuk lit atamtam At ubam 
wenggel harukon windar eneptisiyon inowen nit sen nenesug laruhu peruk 
lahe. 

Hinggareg fahet sap teg lit welaruhun ulug hiyag itfag ane 

11Obog toho ari hiyag isaruk lit komo eneptuk laruhun. 
12Komo eneptuk laruhunmu hat fahet malik toronen uruk ane hiyag nisaruk 
ulug pulup habuhup fug. Allah umalikisi werehon sehelimu hat wirimangge 
hag toho wereg lit hambilik fam hele uruk lit hinggik fam turuk lit hindi 
enesug lit Allah ubam hindimuwen wenggel haruk lit fano ane turuk lit 
weregma aben yet hiyahup. 
13An hat hambeg wam fugmu haren likiya hupmu hasukun fano roho wene 
Alkitab fam haharehon uruk lit weneman ap hiyag isaruk lit ikma 
wambuhubon milal eneptuk laruhun. 
14Hat unduhuk hubaharusa sambil nabi itanowen Allahn hat hubam tuhuk 
peruk ane hiyag hutusama penatua arimanowen ininggik hunggulmu 
emberukmu Allah hime fanowon inowen hineyap haptisi angge famen 
hasukun siyag toho tuk fug angge welaruhun fug. 
15Ihiyon obog toho ari hindimu holuk toho wenggel haruk lit it sehelimu 
fano welaruhunmu it arimanowen yet hiyahupteg hun ari undaman anggolo 
wenggel haruk ulug onoluk aruhu. 
16Haren hiyag isaruk lit hinggareg fahet sap teg lit hiyag isaruk laruhun. 
Obog toho ari hine roho senetuk laruhunon ariyen hinggareg fanowap taruk 
lit hele holtukon eke fanowap eneptuk laruhun. 

1 Timotius 5 

Hori komo eneptuk laruhun ulug hiyag itfag ane 

1Haren ap sabalon unubam hele ine roho komo enebuk fug angge hele fano 
roho niknisi ulug unubam uruk laruhun. Ap kabiniyon unubam nori ulug 
komo eneptuk laruhun. 

2Hiyap sabalon unubam nisingasi ulug hiyap tuhumon unubam notsi peruk 
lit hundama siyag ane wenggel ha fug angge komo eneptuk laruhun. 

Hiyap yuwohon fahet hiyag isibag ane 

3Hiyap yuwohon we tem toho yuwog toho werehon hindi enesug lit ler 
eneptuk laruhun. 
4Hiyap yuwohon misig umalikisi ambiyangasi itanowen let tuk fug angge 
wereg halug it arimano komo eneptuk lit hiniknisi hinisingasi hinibam 
werehon arimanowen hit totma kul heneptuk latfag hag toho hiren oho ler 
eneptuk lamuhup ulug komo eneptuk laruhun. Ari roho turukmu Allahn 
fano peruk. 
5Hiyap yuwohon we tem toho yuwog toho wereg lit amu eneg werehon 
inowen likiya hupmu Allah fam wenggel haruk lit sembahyang uruk lit 
wereg. 
6Hiyap yuwohon ekeyen ahiyeg haruk ane eneg yami ruruk halug at ino 
oluk wereg angge famen warehon hag toho wereg. 
7Hiyap yuwohon fano roho welamag tohon ihiyon ari fam komo eneptuk 
laruhun. 
8Ap misihen uhe malik men ibam werehon arimano men fano fer enesug 
lam fug angge wereg halug at ino wene fam ambol yig utuk ahun hag toho 
wereg. Wene holtuk eleg inap tot fano weregma at ino mondabi siyag aruhu. 
Hiyap yuwohon unubabut fanowon eneg Allah umalikisi ler eneptuk lamuhup 

ulug hiyag itfag ane 

9Hiren hiyap yuwohon ununuk suwesingga fam haharoho umbuhubon 
arimanowen Allah umalikisi ler eneptuk lamuhup. Ununuk umbuhunon 
arimano indag tibag sali mo ilig am wirig am turukmu teng piren nubam 
hilag tehon 60 eneg ununuk emberuk laruhun. We misihim ap og enesug 
latfareg lin enepfahon, 
10unubabut fano ane tirikim yer isaruson, unumalikisi fano roho kul 
eneptuson, pohon ler eneptukon, Allah umalikisi unuyug umag eneptukon, 

siyag toho werehon ler eneptukon, eke hag eke hag fano ane turuk latuson 
eneg ununuk haharoho umbuhun. 
11Hiyap yuwohon famen tuhum weregma ununuk hahabuk fug. It 
arimanowen ap ahap fanowon ariyen og neneplep peruk ane ari fam Kristus 
embeseruk hag toho wereg. 
12Tam Kristus apma welahe angge re ap eke wahuk fug ulug fag toho urusa 
angge famen urusa ane ino enepeleg atuk lit ininggarehen siyahap taruk. 
13It arimanowen ap inibam keheg wilip aheg turuk lit nungge-nungge ki ha 
fug angge enele sibiling-sibiling ane il noruk lit ap winonen turuk ane 
enebug il laruk lit werehon arimanowen uk fug ane uruk. 
14Wene enepeleg inaben wene holtuk ninap nununuk siyahap tuhup tohon 
hiyap tuhumon yuwog werehon arimanowen ap hilahupteg unumaliki 
indag tahupteg inibam fano welamuhuben enehunsi hilawag. 
15Hiyap yuwohon enebe piren hinahan itanowen kebunggalem fanowon 
embeselug Iblis ele holtusa. 
16Ahun men uhe men hiyap yuwohon misig ambiyeg wereg lit fano let turuk 
lamuhup. Let turuk lit weregma Allah umalikisiyen suburu emberukon eke 
let tuk fug angge hiyap we tem toho yuwog werehon suburu emberukon 
arimano og isaruk lamuhup. 
Penatua unubam fano ane turukon hinindi enesug lamuhup ulug hiyag isibag 

ane 

17Penatua Allah umalikisi fano roho fer enesuhon itano hinindi enesug lit hi 
eneptuk lamuhup. Uruk lahiyon ari enesengseng toho ap wene hiyag isaruk 
lit ikma wamburuk ane fahet milal eneptukon fahet uruk lahi. 
18Musa wene fam haharoho emberuk lit, ”Wam sapi misihen roti anggen 
uyuhen soptukmu anggen polog warukon tot namisi fug ulug ambilik hele 
fam arom toho pug tuk fug,” ulug haharoho imbibag. Nin eke haharoho 
emberuk lit, ”Ap ekeyen are yabuk wir utukon fahet onggo og utuk,” ulug 
haharoho imbibag. 

19Aben penatua fam siyag ane tirikip ulug alem unubam emberuk halug ap 
pirenen hinahanen ninil fam harukuk uruk halug eneg tem toho puhun. 
20Iren siyag ane turuk halug it winonen oho enekol amag ulug ap obog toho 
enelukeman komo eneptuk laruhun. 
21Allah men Yesus Kristus men otsi malaikat mumal eneptuson enelukeman 
iminon tu tem toho holeg lamok: Anden ihi ane roho holtuk lit ap onorohole 
kim enebuk fug angge inibil am fug angge pulmu unduhuk lit fuma filet 
fuma filet ambi roho komo enebuhun. 
22Ap eke wene hiyag isaruk laruhun ulug folo-folo hinggik unggulmu 
embelug unduhuk fuhun fug. Ap winonen siyag ane turuk halug har oho it 
men mangno aruhun fug. Ari roho turukon ariyen hebeloho hat hubam am 
nowen holuk toho welamok. 
23Hat hahum wanggo ruruk lit hebe hine eleg toho welahenma ik pikit eneg 
na fug angge anggur ahaluwe tot ik men mangno rebelug naruk laruhun. 
24Ap ekeyen siyag ane turukon unggum kong turuk ahun hiyag um fugmu 
atam inam aruhu. Ap ekeyen siyag ane turukon fobik eneg onoluk aruhu. 
25Ari hag toho aben fano ane turukmu ap obog toho onoluk aruhu. Onoluk 
aruhu fug halug mondabi hiraho lit welam fug teg. 

1 Timotius 6 

Ap enemingmingangge werehon komo enepfag ane 

1Ap sa ap enemingmingangge wereg lit iniknisi enepma werehon 
arimanowen Allah wene niren hiyag isaruk laheyon siyahap tuhup tohon 
iniknisi enele holtuk lit fano peruk lamuhup. 
2Iniknisiyen Allah fam wenggel haruk halug enemingmingangge 
arimanowen te Kristus apma ambi roho wereg lit niniknisi enele nungge 
fahet holtul peruk lamuhup fug. Iniknisiyen Allah fam wenggel harukmu 
Allahn indi enesug lit weregma enemingmingangge arimanowen oho 
enesukun fano anggolo roho ler eneptuk lamuhup. 

Uang fahet ninikni uk fug ulug hiyag isibag ane 

Obog toho aru hiyag isaruk lit komo eneptuk laruhun. 
3Ap misihen Nonowe Yesus Kristus inowen fano ane hiyag nisibahon hikit 
toho uk fug angge amu-amu ane uruk lit wene niren wenggel harukon hikit 
toho uruk eleg halug 
4ap ino mun ane man ane noluk nahun ulug awelwel taruk angge famen tem 
toho apeleg ahun hag toho wereg. Ap inowen ori men suwahal ul peruk lit 
alem yami rurukon ari ouk hag toho ubam atuk. Ouk hag toho ubam atukon 
ariyen ori fahet ahummu het toho wenggel harukon men ori fam hili roho 
werehon men ap unubam sibiling-sibiling ane urukon men ori fahet siyag 
peruk lit wereg. 
5Ari roho turuk inap itano inindi elehon hag toho wereg lit we tem toho puk 
fug angge wene hiyag isaruk laheyon fahet onggo anggolo og nisahupmu 
tung ninap hag toho welamuhuk peruk. 
6Wene hiyag isaruk lit nanggengge tot werehon an men wirim teg peruk 
ahun ino tem toho tung ahun hag toho welaruhu. 
7Kinang tu fam kik waharuk lit tor angge oho walug kik waharukuk fug 
angge wilip atuk lir oho tor angge oho hilalug wilip amuhuk fug. 
8Naruk angge men sum wan turuk angge tot wereg halug tiya nit fahet 
wirim teg puhuk. 
9Tung ninap welamuhuk perukon siyahonen wal isahumu yebangge elma 
luhur amuhup. Inindimuwen ilamna wereg angge fahet tu helele ari helele 
peruk ane ariyen ininggareg siyahap taruk lit mako wamburuk hag toho 
welamuhup. 
10Aben uang ninindi pulmu wereg perukon ariyen siyag-siyag ane ap 
inindimu alem yatuk. Ap winonen te uang inindimu enesehet teg lit yami 
ruruk latusa ane ariyen Allah wene fanowon embeserusareg inindimu ouk 
hag toho atisimu it arimano enehummu siyag atisi. 
Allah apma wereg lit wene hinggik ine roho seneg laruhun ulug hiyag itfag ane 

11Hat Allah apma welahenon obog toho ari hambolma hik isahun: Pikir ane 
eneg wenggel haruk lit Allah fahet tem toho peruk lit awene mondabi seneg 
laruhun. Ap hindi enesug lit hindi imbik wamburuk lit yuwag toho 
welaruhun. Ari roho welaruhuk ulug yami ruruk laruhun. 
12Haren wene fano seneg lahenon aru siyahonen taluk habuk oho waharuk 
isalug hinggareg mondabi holuk welaruhunon ino hinggik ine roho seneg 
laruhun. Ari fahet Allahn wol haptisimu hat in haptusa sambil ino ap 
anggolo onolohotman Kristus apma welaruhuk irikin. 
13Allahn mun angge man angge werehap tibahon ino unuk uruk lit, Yesus 
Kristus ino Pontius Pilatus alukeman Allahn mon naptisi ulug fag toho 
ibahon ino unuk uruk lit hat komo haptuk lahi. 
14Wene hiyag hisaruk lahiyon aru il misig siyaha fusuk fug angge fano roho 
forohoman Yesus Kristus ino inam aruhu. 
15Inam aruhu sambil ino o tu sambil ulug Ap misihen eneg uk hag teg lit 
werehon ino At suwon indi fanowon misig eneg oluk teg lit wereg. Ap 
kinangmonen suwon wereg urukon arimano palimu At wereg. Ap 
kinangmonen ninikni urukon arimano Inikni At wereg. 
16At misig ino war am fug angge seleg teg ambeg weregma ap kinangmon 
ekeyen pen ha fug teg. Ap kinangmon misihen oho At harisi fugmu ap 
winonen oho At yet ha fug teg. At mondabi ine werehon wel turuk lamuhup. 
Amin. 

Komo eneptuk lit Allah fet hasug laruhu ulug hi ribag ane 

17Ap enenggengge anggolo kinangma forohowon komo eneptuk lit, ”Palimu 
welahe ulug henewelwel tubat ta fug angge henenggengge eleg am tehon 
ari fahet anggolo wenggel haruk lamuhup fug. Wenggel haruk lamuhup 
fugmu Hinikni Allahn mun angge man angge og hisahuwen henehiyeg toho 
wereg lit At ubam eneg hinindi peruk lamuhup. 

18Iren ap unubam fano ane turuk lamuhup. It enenggengge anggolo 
werehon arimanowen enenggengge eleg inap ler eneptuk lamuhup. 
Undaman og usul puhupteg fibir eneptuk lamuhup. 
19We tem toho mondabi onoluk welamuhuben mun angge man angge 
fanowon eleg am fuhon andog toho foroho lamuhup,” ulug komo eneptuk 
laruhun. 
20Timotius namloho, Allahn hinggikmu emberisiyon ari fuki roho foroho 
laruhun. Siyahon sabilik-sabilik ane urukon holuk fug angge hambol fil hik 
isahun. Mun ane man ane obog toho nonoluk teg lahe uruk lit suwahal uruk 
inap arimano iniraham in am fug. 
21Ap winon arimanowen wene fanowon holtusa angge famen nonoluk teg 
lahe urusa ane ino holtusareg un ke laruk latusa. Ninikni Allah indiyen fet 
henesug laruhuwen we ita hiyag hisihi. 

2 Timotius 

2 Timotius 1 

Paulusen Timotius hi ribag ane 

1-2 Hat Timotius namloho nindi hasug lahiyon ino hubahet an Paulusen 
suwesingga aru emberuk lahi. Allahn perisi ane hikit toho Yesus Kristus 
inowen yonggo laruk laruhun ulug an Paulus hiyag nitisi. Nonowe Yesus 
Kristus men mangno roho werehon mondabi onoluk welamag ulug Allahn 
sali emberisiyon inowen hiyag isaruk laruhun ulug mon naptisi. Ninikni 
Allah Nonowe Yesus Kristus menen hat fahet ilaheg ulug Inindi hasug lit hat 
hindi yuwahap haptuk lamuhup ulug sembahyang uruk lahi. 

Hindi wirik toho welaruhun ulug komo ribag ane 

3Niniknisi unumbusagsi Allah amingmingangge welatfag hag toho an oho 
Allah apma wereg lit siyag ane nindimu werehon hirahuk fug angge Allah 
fam Nikni uruk lit sembahyang uruk lahi. Sembahyang uruk lit hat fahet 
napeleg am fug angge unukohowet hubanggowet Allah wel turuk lahi. 
4Uba yatikin ane fahet nindimu wenggel haruk lit weregma walenma 
nahiyeg anggolo roho welale peruk lahi. 
5Haren Kristus fam wenggel haruk lit hindi wirik toho welahenon ari an 
noluk. Haren peruk lahenon ari hag toho himbiyanga Lois men hisinga 
Eunike men atam Kristus fam inindi wenggel haruk latusa hag toho haren 
oho ketiya tem ulug wenggel haruk lahen peruk lahi. 
6Anden ninggik hunggulmu emberikik sambil ino Allahn yabuk fano angge 
hinggikmu emberisi. Fano angge ino seneg lit hasukun fano roho til noruk 
laruhunen anden holukap haptuk lahi. 
7Allah hime fanowon og nisarisiyon ino ninindi nenekolap neneptukon fahet 
og nisarisi fug. Hit hinine roho unduhuk lit hininggareg hunubabut hale fat 
taruk lit honori hinindi enesug lamuhup ulug hime fanowon og nisarisi. 
8Nonowe Yesus fahet fag toho hiyag isaruk lit hinggali ha fug angge an 
ninggik hele waroho penjara kilap naptuson fahet oho hinggali ha fug. 

Allahn hineyap haptukmu awene fanowon fahet alem siyahon hubam 
emberuk halug hindi se roho senetuk laruhun. 
9Ninikni Allah An numalikisi amag ulug nit wol neneptisireg windat 
neneptisi. Niren fano ane turukukon fahet windat neneptisi fug, we inggareg 
indiyen tam pibahon hikit toho indi nenesug lit windat neneptisi. Pohol 
kinang uwan wal tuk fugmu Kristus it fahet war aruhu ulug indi nisaruk ane 
ak tibibag. 
10Ak tibibahon ino ketiya Yesus Kristus windat nenepfag ahun ino watfagma 
inam atfag. Wene fanowon ino fam war atuk ane Aren apmayap tibareg 
mondabi nonoluk welamuhuk ane Aren palimuwap tibag. 
11 Wene aru hiyag isil laruk lit milal eneptuk laruhun ulug Allahn unduhuk 
nubaharisireg mon naptisi. 
12Mon naptisi ulug alem ari fahet sat toho turuk lahiyon aru fahet ninggali 
haruk lahi fug. Anden Nikni fam nindimu wenggel haruk lahi ane ninggareg 
noluk. Hat foroho laruhun ulug an ninggikmu emberisiyon ino At 
inggarehen oho seneg lit weregman eneg Nonowe waruhuwon ari an noluk. 
13Tem toho uruk awene anden hiyag hitikikon ino hinggik ine roho seneg 
lit hikit toho turuk laruhun. Yesus Kristus apma welahi ulug hindimu 
wenggel haruk lit ap hindi enesug laruhun. 
14Allah hime fanowon nit nunubam werehonen let haptuk lit fano-fano 
angge foroho laruhun ulug Allahn hinggikmu emberisiyon ino fano roho 
foroho laruhun. 
15O Asia kinang fam werehon obog toho hun Figelus men Hermogenes men 
itanowen an enembol yig nutusa ane hat holuk. 
16Hun Onesiforus ino likiya hupmu ninggik hele waroho wereg ambeg akol 
eleg toho pen niya waharuk latisimu an nahiyeg toho welatikik. Nonoweyen 
at men owe ot men indi enesug lit fer enesug laruhuwen anden sembahyang 
uruk lahi. 

17At ino o Roma waharisireg an yami nabil laruk lit hiyag naptisi. 
18An Efesus weregma aren anggolo let naptuk latisi ane ari an oho noluk 
toho welahimu har oho holuk toho welahen. Nonowe waruhu sambil ino 
Aren indi hahureg ilahehap tuhu ulug sembahyang uruk lahi. 

2 Timotius 2 

Sehen seneg ahunen ambong se roho laruk hag toho laruk laruhun ulug hiyag 
itfag ane 

1Namloho, Yesus Kristus men mangno roho welahenma indi hasug lit 
werehen hine roho unduhuk laruhun. 
2Ap anggolowen hol niyaruk lit weregma anden hiyag hitikikmu holtikin 
ane haren ap fano holuk teg peruk lahenon eneg hiyag isaruk laruhun. Ap 
winon fano roho hiyag isa reg peruk lahenon eneg milal eneptuk laruhun. 
3Sehen seneg ahunen ambong se roho laruk hag toho haren Yesus Kristus 
ombolim laruk lit sat haruk laruhun. 
4Sehen seneg ahun ap seliyon yami eneptuk lit nanggengge lin isahukon ari 
siyag puk fug angge sehen seneg inap onowesiyen fano pukag ulug yami 
eneptuk. 
5Aben onggo og nisalusa ulug hali watuk lit alem hal eneptuk ahun inowen 
hili emberukon pisan isa fug angge hali watuk ahun ino onggo og um teg. 
6Ap eke yabuk inggik ine roho wit taruk ahunen suburu atamon yahal talug 
na reg. 
7Anden hiyag hutuk lahiyon aru hindi wenggel haruk lamin. Wenggel haruk 
lit weregman obog toho ihi ane fahet Nonoweyen hindi anggarap haptuk 
laruhu. 
8Yesus Kristus ino Dauren ondohowonen endetfagma ap warehon wereg 
ambehen oluk atfahon ari fahet anden hiyag isaruk lahi ane hat hindimu 
holuk toho welaruhun. 

9Wene fanowon aru fahet sat toho turuk latikik ane fahet siyag ane turuk 
inap unusuruk hag toho ninggik hele wat naptusa. Wat naptusa angge famen 
Allah wene aru hele wabuk fug teg. 
10Allahn mumal eneptisi inap arimano fahet nindi hondo reberuk lit sat toho 
turuk lahi. Ir oho Yesus Kristus inowen fanowap enebuhumu mondabi 
fanoma welamuhuben turuk lahi. 
11”Nit At men war atukuk halug nin nir oho At men nonoluk amuhuk. 
12 Ninindi wirik toho welamuhuk halug nir oho At men palimu amuhuk. 
Niren At fahet awiya waruk halug Aren nit fahet oho awiya wahu. 
13Nit ninindi wirik teg eleg halug At ino indi wirik toho welaruhu, 
inggarehen turuk ane fahet Aren awiya wa fug teg.” Anden hiyag hisaruk 
lahiyon aru tem ane hiyag hisaruk lahi. 
Sibiling-sibiling ane uruk inap iniraham welam fug ulug Paulusen komo ribag 

ane 

14Hit Allah alukema palu roho wereg lit anden hiyag hutuk lahi ane obog 
toho haren hiyag isaruk lit komo eneptuk laruhun. Alem haleg elehon fahet 
enele sahal-sahal uruk lit ap fano holtul peruk inap arimano inindi 
nonghong isaruken ari tuk fug ulug komo eneptuk laruhun. 
15Allah amingmingangge wereg lit Allahn hat fahet fano puhuwen yami 
ruruk laruhun. Wene fanowon tem toho urukon ari haren seleg toho hiyag 
isaruk lit hinggali eleg toho welaruhun. 
16Enele sibiling-sibiling ane uruk lit alem fano reg elehon urukmu holmin 
fug ulug iniraham welam fug. Enele ari roho urukon ariyen Allah wene 
embeserukon su atuk. 
17It arimano enele urukon ari salukangge hag toho su aruhu. It ari roho 
urukon sehelimu hun Himeneus men Filetus men wereg. 
18It itanowen tem ane embeseruk lit un ane eneg uruk latusa. Un ane uruk 
lit ap war atukon onoluk amuhup ulug hiyag isaruk ane fahet nit mondabi 

nonoluk atukuk uruk lit ap anggolo inindi fano wenggel ha reg angge famen 
inindi ninap eneptuk. 
19Allahn helep ubule yuk tuk fug tohon kinangma yaho ferisi. Helep ino fam 
hahare feruk lit, ”Ap At ngi amuhubon Nonowe Yesus oluk teg,” ulug 
hahatuk lit, ”Nonowe Yesus unuk uruk inaben siyag ane umbusukag,” ulug 
enehangge hahare ferisi. 
20O suwon undama kou ili faya rurukon men umbagpag turukon men eneg 
wereg eleg, e fam laltukon men kinang fam laltukon men oho wereg. 
Atamon arimano eneluke fil wereg, fobikon arimano enembol fil wereg. 
21Ap sa siyag ane indimu het toho werehon ari ho roho embeseruk halug at 
ino kou aluke fil wereg hag toho welaruhu. O ngi ahun inowen kou ino 
fanowap turuk lit fano angge kilabe feruk lit fano angge esetukon ulug wep 
toho emberuk. Ap ubabut ari hag toho werehonen mun ane man ane 
fanowon eneg tuk hag teg laruhu. 
22Ap kabiniyonen tila peruk ane hambolma embeseruk lit pikir ane turukon 
men hindi tem toho Allah fam wenggel harukon men ap hindi enesug lit 
mangno roho werehon men mutug laruk laruhun. Inindimu hiraho ferukon 
eleg angge Nonowe wel turuk inap men mangno roho welaruhun. 
23Alem haleg elehon ket-ker ane fahet sahaltuk lit umung hiyaruk halug it 
enele holuk fug angge wereg lit suwahal ul eneg perukon ari hat holuk. 
24Nonowe Yesus amingmingangge werehonen onori men suwahal uruk lit 
hili roho welam fug angge ap obog toho unubam fano ane uruk lit welaruhu. 
At inowen ori fam seleg toho milal enebuk teg lit indi imbik wambuk hag 
teg lit welaruhu. 
25Suwahal uruk lit enele palimu roho uruk inap ele fano roho komo eneptuk 
laruhu. It arimano ke hareyon embeselug ke pikiron lawag ulug Allahn 
inindi anggarap enebuk teg. 

26Anggarap eneptuk halug eneg Iblis inowen anden peruk ane hikit toho 
turuk lamuhup ulug yep teg ambeg kuruson arimano hele lol isalug wilip 
amuhupteg inindi anggar aruhu. 

2 Timotius 3 

Pohol kinang eleg arik ohoma alem siyahon inam aruhu ane fahet ibag ane 

1Pohol kinang eleg arik ohoma alem siyahon eke hag eke hag inam aruhu 
angge re hat holuk toho welamin. 
2Ari roho tuhu li ap welamuhubon arimanowen ininggareg fahet eneg 
wenggel haruk lit uang amingmingangge welamuhup. Nininggareg palimu 
welahe ulug hemet til noruk. Ap enebug eneg uruk lit ikni isinga enele 
holtuk eleg. Hi eneptuk ane enepeleg toho wereg lit wene fahet enembol yig 
utuk. 
3Ap inindi isa fug angge ap hili roho werehon men mangno roho wereg eleg. 
Ap winon fahet enele si uruk lit ininggareg unubabut hale feruk eleg. 
Onolok ane eneg wenggel haruk lit fanowon fahet inirim toho wereg. 
4Huruwe lul peruk lit fuki roho wenggel ha fug angge witnik-wetnog angge 
turuk. Allahn telep peruk ane embeseruk lit ininggareg inindiyen tila 
perukon eneg turuk. 
5Allah ine wereg ulug wenggel ha fug anggeyen wene apma wereg inap 
pukag ulug un ane turuk. It ari roho turuk inap arimano fahet hambol yig 
isahun. 
6It ari roho turuk inap arimano winonen ap olma kurukon sapsabi kulug 
hiyap siyag-siyag ane turuk hiyap inindimuwen eke hag eke hag hilila peruk 
hiyap arimano men ying aptuk lit umahayeg uruk lit inda yako wereg. 
7Hiyap arimanowen hiyag nesemek eneg uruk angge famen Allah wene 
fanowon ino inindi anggar am fug teg. 

8Yanes men Yambres menen Musan Allah wene fanowon hiyag isarukmu 
ninirim uruk latfag hag toho iren oho ari roho turuk. Un ane eneg inindimu 
wenggel haruk lit fanowon Allah fam wenggel ha fug teg. 
9Siyag ane ari turukmen eneg welamuhup fug. It Yanes men Yambres menen 
turuk latfahon hikit toho sohu-sohu ane eneg turuk inap wereg ulug ap obog 
tohowen yer isahupteg onoluk amuhup. 

Nubabut pal niyaruk lit turuk laruhun ulug Paulusen hiyag itfag ane 

10Anden hiyag hitikik ane holtikinteg nubabut pal niyaruk lit anden peruk 
ane hikit toho turuk lahen. Allah fam wenggel haruk lit nindi imbik 
wamburuk lit ap nindi enesug lit nindi yuwag toho weregma yet niyarikin. 
11O Antiokhia men o Ikonium men o Listra men inap arimanowen nuwatuk 
lit mug naplug larukmu sat anggolo haruk latikikmu haren an niyarikin. 
Anggolo roho nele ying naptuk lit nuwatuk latusama Nonowe Yesusen 
windat naptisi. 
12Ap obog toho Yesus Kristus men mangno roho wereg lit ubam wenggel 
harukon arimano aben unusuruk lit mug eneplug laruk. 
13Onolok ane turuk lit enele si uruk inap arimano nin anggolo onolok 
amuhup. Ap winon inindi ninap enebul peruk angge famen ininggareg 
inindi ninap eneptukmu ke hareyon laruk. 
14Hat wene fanowon hiyag hutusama holtikinteg tem toho perikinon ino 
hinggik ine roho seneg laruhun. Milal haptuk lit hiyag hutusa inap holuk 
toho welaruhun. 
15Hat hebe totma wene fanowon haharoho werehon holuk atisi. Wene 
haharoho werehon inowen Yesus Kristus fam hindimu wenggel hahunteg 
fano aruhun ulug hindi anggarap haptuk. 
16Wene fanowon suwesingga fam haharoho imbibahon arimano Allah hime 
fanowon unubam weregma haharoho imbibag. Suwesingga haharoho 
imbibag ane re ap fano ane milal eneptuk lit siyag ane turukon fag turuk lit 

unubabut hale feruk lit Allahn peruk ane fahet komo eneptukon fahet 
imbibag. 
17Ap san Allah ngi roho werehon arimano haharoho imbibahon ino fam 
unubabut fano aruhumu fano ane eneg tuk hag teg lamuhup. 

2 Timotius 4 

Hindi imbik wamburuk lit milal eneptuk laruhun ulug hiyag itfag ane 

1Yesus Kristus ino fobik inam aruhureg ap obog toho Inikni atuk lit ap 
onolukon warehon minggir enebuhuk ulug waruhu. At Yesus Kristus ino 
men Ikni Allah men enepma wereg lit komo haptuk lahi. 
2Haren wene hiyag isaruk lit holtul peruk sambil oho holtul fug peruk 
sambil oho wene fanowon hiyag isamin ulug wep toho welaruhun. Haren 
siyag ane inamap turuk lit fag toho komo eneptuk laruhun. Hele fano roho 
uruk lit inindi seyap enebuhun. Hindi imbik wamburuk lit milal eneptuk 
laruhun. 
3Tot welamuhukteg tem toho uruk awene fahet ninirim ulug holtul fug 
uhup. Nininggarehen peruk lahe ane tul peruk lit ninisanggo fam fano holtul 
peruk ane hiyag nisawag ulug milal eneptuk inap enemuwen wol toho kilap 
eneptuk lamuhup. 
4Tem ane urukon fahet inisanggo latuk anggeyen suwit urukon fahet fano 
holtul ulug inisanggo husuruk lamuhup. 
5Hat hil wirik toho wereg lit mun ane man ane fahet hindi anggat toho 
welaruhun. Siyag ane hubam atuk halug hindi imbik wamburuk lit wene 
fanowon hiyag isaruk ahunen tuk teg ane turuk laruhun. Allah 
amingminganggeyen tuk teg ane fano roho turuk laruhun. 
6Ninggareg fahet uruk lahiyon te wam hubu lahabuk oho lit senggeltukmu 
mep wilip atuk hag toho an ninggareg namep wambik oho turukon ari an 
ninggareg war atuk ane horog teg lahi. 

7Ap sa tam lamisi ulug pupu angge laruk lit turuk hag toho an oho fano roho 
laruk lit enehangge tamon ino fam larikik. Anden Kristus fam wenggel haruk 
lit nindi wirik toho welatikik. 
8At pikir ane turuk lit palimu atisi ulug naliliyangge Allahn og nuruhuwon 
wep toho emberuk. At waruhureg ap minggir enebuhu sambil ino og uruhuk 
ulug wep toho emberuk. An eneg og nuruhu fug, Yesus waruhu ulug nangno 
ruruk inap obog toho arimano oho og isahu. 

An at ambeg lahuk peruk laruhun ulug Paulusen hiyag itfag ane 

9-10 Hun Demas ino kinangma angge fahet wenggel haruk lit an 
numbaharisimu folo-folo an at ambeg lahuk peruk laruhun. Hun Demas ino 
o Tesalonika larisimu hun Kreskes oho o Galatia larisimu Titus oho o 
Dalmatia larisimu 
11Lukas eneg an men wereg lahe. Anden turuk lahi ane hun Markusen fano 
let nabuk tehen at ambeg lahunteg an nambeg hondoholug waruhun. 
12Hun Tikhikus o Efesus lamihin ulug monde ferikik. 
13Osit sambun o Troas hun Karpus ibam emberikikon men nambuku wam 
ahap fam wirihon men buku winon men walug waruhun. 
14 Hun Aleksander posiyemanggen laltuk ahun inowen siyag ane anggolo 
nubam turuk latisi. Turuk latisi ane hikit toho Ninikni Allahn ayeg war 
uruhu. 
15At ino wene niren hiyag isaruk laheyon fahet irim toho werehen aren har 
oho siyahap habuhu rohon hindi holuk toho yet teg laruhun. 
16An nubam alem emberusareg kapal naptusa sambil ap misig oho an nibil 
atisi fug, obog toho wilip atusareg longgo urusa. It longgo uruson arimano 
Allahn kapal isahu fug ulug it unubahet sembahyang uruk lahi. 
17Ari turusa angge famen Ninikni an nibil atuk lit nineyap naptisimu iren 
kapal niyaruk ane fahet anden hebeloho hiyag isarukmu Allah unuk 
enepeleg inap obog toho wene fanowon holtusa. Wene fanowon holtusama 

olomene olokonen senggel naplep angge famen Allahn windat naptisimu 
wilip atikik. 
18Ap anggolowen an fahet wabuhuk peruk angge famen Nikni Allahn it 
ininggikmu angge kobog nabuhu. At wereg ambeg fanoma hondog 
nabuhuwen windat nabuhu. At palimu weregma mondabi wel turuk 
lamuhup. Amin. 

Fotog-fotogma hi eneptuk latfag ane 

19 Priskila men Akwila men Onesiforus ori men uhe malik men hi enebuhun. 
20Erastus o Korintus pok atisi, Trofimus ouk ubam atisimu o Miletus 
embeselug waharikik. 
21Siyelu li inam am fugmu an ambeg lahuk peruk laruhun. It Ebulus men 
Pudes men Linus men Klaudia men nonori winon obog toho tuma 
welaheyonen hi haptuk lahe. 
22Ninikniyen hat let haptuk lit hit obog toho indi henesug laruhu. 

Titus 

Titus 1 

Paulusen Allah unuk fam Titus hi ribag ane 

1Yesus Kristus inowen an Paulus Allah amingmingangge welahiyon ino 
nubam yonggo laruk laruhun ulug hiyag nitisiyon inowen suwesingga aru 
haharoho emberuk lahi. Allahn mumal eneptisiyon arimanowen ubam fano 
wenggel haruk lamuhup ulug fer enesug laruhun ulug mon naptisi. Wene 
niren senetuk laheyon alem fuki roho onoluk amuhuben hiyag isaruk 
laruhun ulug mon naptisi. 
2Allah ambeg lahukteg mondabi nonoluk welamuhuk peruk lahi. Allahn 
pohol kinang wal tibag sambilen hit mondabi honoluk welamuhup ulug sali 
palfahon ino ele si ane ibag fug. 
3Atam sali palfahon ino hikit toho ketiya awene hiyag nisaruk lit selehap 
nisarisi. Wene aru ap hiyag isa lahun ulug Allah nit let neneptuk latisiyon 
inowen an mon naptisi. 
4Hat namloho Titus haret andet Yesus Kristus fahet ambi roho wenggel 
haruk lahe ulug namloho yuhon hag teg lahenma hat hubahet suwesingga 
aru emberuk lahi. Ninikni Allah men Nonowe Yesus Kristus windat 
neneptisiyon ino menen hat fahet Inindi hasug lit hat hindi yuwahap haptuk 
lamuhup ulug sembahyang uruk lahi. 

Penatua unubabut fanowon eneg in enebuhun ulug hiyag itfag ane 

5Anden o Kreta humbahalug waharikikon te an wereg lit fano roho 
welamuhup ulug hiyag isarikik fug ane haren nin fag toho hiyag isahun ulug 
humbahalug waharikik. Hubam nele irikikon hag toho Allah umalikisi 
inibam wal taneg penatua in enebuhun. 
6Penatua in enebuhunon arimano onoriyen enebug uruk elehon, unuhesi 
misig werehon, unumalikisi Allah ubam wenggel harukon eneg lahap 
enebuhun. Unumalikisi inindi hare reg lit iniknisi inisingasi enele holtuk 
elehon in enebuhun fug. 

7Allah ibam foroho lit weregma onoriyen enebug uruk elehon eneg Allah 
ibam foroho lamuhup. Awelwel turukon men olok toho turukon men ik 
olokon nalug turuk hag tohon men yik aptukon men abuwap fahet eneg 
sehet tohon menen Allah ibam foroho lamuhup fug. 
8Ap pohon unubam fano roho turukon men fano ane eneg turukon men 
inindi fuki roho wenggel harukon men pikir ane eneg turukon men tuk hag 
teg ane eneg turukon men folo-folo onolok ane wenggeltuk elehon men ari 
roho turukon eneg in enebuhun. 
9Ap arimano Allah wene pikiron atam hiyag isarukmu senetuson 
arimanowen onotsi fano roho turuk lamuhup ulug fer enesug lit Allah wene 
yig utukonen enele si urukon fag turuk lamuhup. 

Sibiling-sibiling ane uruk inap enele holuk fug ulug hiyag itfag ane 

10Ketiya ap anggolo wene pikiron holuk fug angge enele si sibiling-sibiling 
ane uruk. Ambilahap paleg inaben oho ari roho urukon fahet ihi. 
11Ap enele ari roho urukon enele larehon hag toho welamag. Enele si uruk 
lit yowimu homiyama fano wereg angge famen inindi nina feseruk. Niren 
ap hiyag isaruk lahe ane fahet mun angge man angge og nisawag peruk lit 
unubabut siyag teg lit wereg. 
12Ap arimano sehelimuwon misig nabi hag toho werehonen sini uruk lit 
ibahon tu, ”O Kreta inap enele si uruk inap, olomene olokon hag toho wereg 
inap enembilik fam eneg naruk lit ininggik fam turuk eleg inap,” ulug ari 
roho turuk ulug ininggareg fahet wirim toho ibag. 
13Ari roho turuk latusa angge re inindi fano atuk lit Allah fam wenggel haruk 
lamuhuben hele ine roho komo eneptuk laruhun. 
14Yahudi inap iniknisi unumbusagsiyen ibag ane ari henepeleg amok ulug 
hiyag isaruk lit wene pikit teg elehon ininggareg famen wenggel harukon 
imbisiyek ulug hiyag isahun. 
15Ap inindimu puhun toho wenggel harukon arimanowen mun angge man 
angge usa ulug peruk eleg. Inindimu hare roho wenggel haruk inap 

arimanowen mun angge man angge usa angge peruk lit wereg. Enehummu 
peruk ane siyag ane peruk, inindimu wenggel haruk ane siyag ane eneg 
wenggel haruk. 
16Enembilik fam Allah nonoluk teg uruk angge famen unubabut fam siyag 
ane eneg turuk. Fano ane tuk fug angge wene holuk fug angge siyag ane 
eneg turuk inap arimano fahet uruk lahi. 

Titus 2 

Ap sabalon men kabiniyon men fano welamuhup ulug komo enepfag ane 

1Haren wene hiyag isaruk lit wene pikiron atam hiyag isaruson hag toho 
hiyag isahun: 
2Ap sabalon hiyag isaruk lit hinindi imbik wamburuk lit hinindi wirik toho 
fuki roho wenggel haruk lit Allah fahet tem toho peruk lit ap winon hinindi 
enesug lit hinindi misig toho welamuhup ulug komo eneptuk laruhun. 
3Hiyap sabalon werehon oho Allah wene holtukon hag toho welamuhup. 
Enele sibiling-sibiling ane uk fug angge ik olokon na fug angge wereg lit 
alem fanowon eneg hiyag isaruk lamuhup. 
4Hiyag isaruk lit hiyap sabalon arimanowen hiyap tuhumon unubam te 
henehunsi men hunumaliki men hinindi enesug lit 
5fuki roho wenggel haruk lit hinindi fano roho henesukun fano roho 
hinibam werehon hale feruk lit henehunsi enele holtuk lit hinindi fano roho 
weregma ap winonen henebug uruk lit wene siyahap tuhup tohon ulug 
komo eneptuk lamuhup. 
6Ap kabiniyon werehon unubam oho ininggareg wereg ane fahet wenggel 
haruk lamuhup ulug komo enebuhun. 
7Komo eneptuk lit hat hinggareg eke it fahet wirimangge hag toho welahi 
ulug fano roho weregma iren yet hiyahupteg fano peruk lamuhup. Haren ap 
hiyag isaruk lit hele si uk fug angge tik-tem toho hiyag isaruk laruhun. 

8Hele piren uk fug angge hiyag isaruk laruhunmu hili roho werehon 
arimano ininggali hahupteg alem nit nunubam emberukon elehen nenebug 
uhup fug. 
9Ap enemingmingangge werehonen iniknisiyen uruk ane fuki roho holtuk 
lit enesukun fano roho ler eneptuk lit weregma komo eneptukmu ayeg 
waroho uk fug angge iniknisiyen angge hirag ta fug angge welamuhup. 
10Ikniyen namingmingangge tu fano malik pukag ulug inindi wirik toho 
iniknisi let eneptuk lamuhup. Ari turuk lit weregma ap winonen yet 
isahupteg Allah fanowap neneptukon ino awene fahet wel turuk lamuhup. 

Allah indiyen ap obog toho fanowap eneptuk ulug hiyag itfag ane 

11Allahn indiyen ap obog toho fanowap eneptisi ane inam aha. 
12Allahn nit komo neneptuk lit: Allah olohotma tuk fug ane turukon 
embeselug mun angge man angge kinangma werehon hilila perukon ari 
embeselug fuki roho wenggel haruk lit pikir ane eneg turuk lit nit ketiya 
welaheyonen Allah wene holtuk lamuhuk ane fahet komo neneptuk. 
13Ninikni Allah suwon men Nonowe Yesus windat nenepfahon ino men 
enebe umbagpag toho wamuhup ulug ninindimuwen tem toho peruk lit 
nangno ruruk lahe. Ninindimuwen peruk laheyon ari teko lahumu 
nenehiyeg anggolo roho welamuhuk. 
14Niren siyag-siyag ane turuk latukukon windar enepmin ulug nuwabukag 
pibareg inggareg apmayap tibag. Apmayap tibagma watfahon ariyen nit At 
umalikisi ngi amuhup ulug nenesukun fano roho ap ler eneptuk lamuhup 
ulug mumal nenepfag. 
15Ihiyon ari obog toho hiyag isaruk lit hele ine roho komo eneptuk lit tem 
toho pukag ulug selehap isaruk laruhun. Hiyag isahunmu hat fahet malik 
toronen uruk ane uruk ulug pulup habuhup fug. 

Titus 3 

Allahn windat neneptisimu fano ane eneg turuk lamuhup ulug komo enebuhun 
ibag ane 

1Ap suwon men pemerintah men enele holtuk lit enesukun fano roho ap 
winon ler eneptuk lamuhup ulug komo eneptuk laruhun. 
2Henele sibiling-sibiling ane uk fug angge ap enebug uk fug angge hili roho 
welam fug angge hinindi wiyig toho hunubabut fano roho wereg lit ap obog 
toho men mangno roho welamuhup ulug hiyag isaruk laruhun. 
3Nir oho indam nenepeleg toho ninindi sohu roho wereg lit funggalem 
hareyon laruk lit mun angge man angge hililareg siyag ane tila peruk 
latukuk. Nonolok toho wereg lit ap enenggengge fahet an nangge lalep ulug 
nenehummu siyag ane nenemben siyag toho nonori fahet ninirim peruk lit 
welatukuk. 
4Ari roho welatukukmu Ninikni Allah indi wiyig toho ap obog toho indi 
enesug lit windat neneptukon ino inam atisi. 
5-6Niren fano ane turukmu windat neneptisi fug, indiyen nit fahet wenggel 
haruk lit malik ket indag atukon hag toho ikma pilap neneptuk lit indag 
neneptisi. Indag neneptisireg Allah hime fanowon sebe roho og nisaruk lit 
Yesus Kristus unuk fam nenebe keronap neneptisi. 
7Allah indiyen nit ninindi pikirap neneptuk lit An men mondabi honoluk 
welamuhup ulug sali wat neneptisimu tem toho peruk lahe. 
8Wene ihiyon aru fano wene werehen Allah umaliki atusareg ubam wenggel 
harukon arimano inindiyen fano ane turuk lamuhuben hele ine roho wene 
fanowon hiyag isaruk laruhun. Ihi ane ari ap wenggel haruk lamuhupmu 
fano welamuhup. 
9Aben enele sibiling-sibiling ane uruk lit iniknisi unumbusagsi welatfag ane 
fahet eneg enele si-sahal ane saplangge uruk lit Musa wene fahet sibiling-
sibiling ane urukon arimano enele pal eneptuk laruhun. Ari roho urukon ari 
fam ap fano welam fug teg. 
10Ap ele si uruk ahun fam haren hinggik pirenam komo ruhunmu holtuk 
eleg halug pet turuk lit yanggaluhun. 

11Ap ari hahon ino kebunggalem hareyon laruk lit inggarehen siyahap taruk 
peruk laruhun. 

Paulusen Titus hi ribag ane 

12 Artemas men Tikhikus men hambeg mon enebik waruhukmu hat folo an 
nambeg Nikopolis waruhun. O Nikopolis aruwen sun li waharisimu 
welaruhuk ulug perikik. 
13Nori Zenas pemerintahn turuk ane oluk ahun ino men Apolos men it 
larukmu enesehet teg angge eleg aruhu rohon fano roho ler eneptuk 
laruhun. 
14Nit nonori Allah wene fanowon holtuk inap arimanowen anggen fanowon 
yihik feruk lamuhuben ap enenggengge elehon fano roho ler eneptuk 
lamuhup ulug hiyag isaruk laruhun. 
15Ap an men tuma welaheyon arimanowen oho nare ulug hi haptuk. Nonori 
hit men welahebon Nonowe Yesus fam wenggeltuk lit nit men mangno roho 
welaheyon nonori ulug hi enebuhup. Ninikni Allah hit indi henesug lit fet 
henesug laruhu ulug sembahyang uruk lahi. 

Filemon 

Filemon 1 

Paulusen Filemon hi ribag ane 

1An Paulus Nonowe Yesus Kristus unuk fahet ninggik hele waroho 
numbaharusama welahiyon ino men nenere Timotius ino menen hit fahet 
suwesingga tu haharoho emberuk lahe. Filemon nare, yabuk let toho wituk 
lit niren ninindi hasug laheyon ino men 
2nenerek Apfia men, nenere Arkhipus wene fahet ambiyeg til noruk laheyon 
men Allah umalikisi hit hinibam werehon men hunubahet emberuk lahe. 
3Ninikni Allah men Nonowe Yesus Kristus menen hit fahet Inindi henesug 
lit hit hinindi yuwahap heneptuk lamuhuben sembahyang uruk lahe. 

Allah wel tibag ane 

4Filemon nare, hat fahet sembahyang uruk lit likiya hupmu Allah fam Nikni 
uruk lit wel turuk lahi. 
5Haren Nonowe Yesus fam hindi wenggel haruk lit ap wene holtukon obog 
toho hindi enesug lahen ane ari holtikik. 
6Nonowe Yesus fam wenggel haruk lit mangno roho welahe ane ariyen 
anggen fanowon yihik feruk laruhun ulug anden sembahyang uruk lahi. 
Yihik feruk laruhunmu niren Kristus ubam fano ane tuk hag teg laheyon ari 
hindi anggar aruhu. 
7Filemon nare, haren ap hindi enesug lahen ane fahet an nahiyeg toho wereg 
lit nine roho turuk lahi. Allah ubam wenggel haruk inap obog toho haren 
inindi seyap eneptuk lahen. 
Onesimus inowen turuk latfag ane fahet Paulusen Filemon fam heng tibag ane 

8Kristus unuk fam ari-ari turuk laruhun ulug nele ine roho hiyag hetle angge 
famen 
9an nindi hasug lit welahireg nele apma roho heng hapmin peruk lahi. An 
sabal tegma Yesus wene fahet ninggik hele waroho penjara kilap naptusa. 

10Onesimus ino an penjara weregma namloho atisimu at fahet heng haptuk 
ane tu emberuk lahi. 
11At ino indam hat holohotman asukun siyag teg latisi angge famen ketiya 
hat fahet oho an fahet oho asukun fano roho turuk. 
12At ino an nindi hag toho werehen hat hambeg suhuloho monde fik 
waharuk lahi. 
13An wene fahet penjara weregma at ino hat hubalma wereg lit let naptuk 
lamag ulug alele wele angge famen monde fik waharuk lahi. 
14Haren fano peruk elegma an namuwen alele wa fug teg lahi. Fano ane hat 
hindiyen wenggel haruk lit turuk laruhunen anden nele ine roho ari-ari 
turuk laruhun ulug hiyag hitmin fug. 
15Allahn perisi ane hikit toho at ino ilamna roho amu welatisireg hat men 
mondabi welaruhuwen hambeg waruhu. 
16At ino nenere ninindi rohon atisimu hat hamingmingangge hag toho 
waruhu fug. Atam an men wereg lit an not hag toho welatisi angge ketiya 
hat men weregma hat hot hag toho welaruhu. Ubabut fahet oho Allah fam 
indi wenggel haruk ane fahet oho fano peruk laruhun. 
17Haren an fahet Allah fam ninindi misig toho welahe peruk lahen halug an 
hondoko hibam kilap naplen hag toho at Onesimus oho hondoko kilabuhun. 
18Hun Onesimus inowen haren angge elehap tirisireg paleg angge wereg 
halug anden ubalmangge og huruhuk. 
19An Paulusen ninggareg ninggik fam tu haharoho emberuk lahi: Anden 
ubalmangge og huruhuk. Hat hebe abirangge anden angge palehon hag toho 
welahenma hinggareg holuk tehen hiyag hitmin fug. 
20Nare, Nonowe fam wenggel haruk lit let nabuhun ulug heng haptuk lahi. 
Kristus unuk fam nindi seyap nabuhun. 

21Haren an nele holuhun ulug nindimu tem toho peruk lit suwesingga aru 
emberuk lahi. Heng habihiyon ari eneg tuhu peruk lahi fug, nin unon eke 
sebe roho tuhun ane an noluk. 
22Hiren sembahyang uruk lahep ane ariyen an ninggik hele loloho 
henembeg waruhuk peruk lahi. Henembeg waruhukmu an nibam hondoko 
kilapmin puhun. 

Paulusen hi enepfag ane 

23 Hun Epafras ino Yesus Kristus awene fahet an men penjara welaheyon 
inowen nare uruk lit hi haptuk. 
24Markus men Aristarkhus men Demas men Lukas men yabuk misihon 
waruk laheyon arimanowen nare ulug hi haptuk. 
25Yesus Kristus inowen indi henesug lit fet henesug laruhu ulug Allah fam 
sembahyang uruk lahi. 

Ibrani 

Ibrani 1 

Allahn amloho famen wene hiyag nisarukon fahet ibag ane 

1Indam Allahn ninikni umba fam mun ane man ane roho hiyag isamin peruk 
lit tam wene hiyag isaruk inap nabi arimano mon eneptuk latfag. 
2Ketiya nit obog-obohon welaheyon oho hiyag nisamin peruk lit amloho 
monde fibag. At ino pohol kinang ngi amag ulug Allahn unduhuk fibag. At 
ino famen Allahn mun angge man angge obog toho wal timin pibareg wal 
tibag. 
3Allah mo ebe umbagpag turukon hag toho weregma At ino asinandi hag 
toho wereg lit Allah ebe weregma At pingganet hag toho wereg. At ele ine 
roho uruk ane ino fam mun angge man angge seneg lit wereg. Aben siyag 
ane turukon Aren puhunap tibareg At ino Allah inggik pikit fil mondabi 
lehoma heriyeg lit wereg. 
4At ino malaikat apma weregma At palimu wereg hag toho malaikat ununuk 
apma regma At unuk Allahn suwalfahon ino palimu reg. 

Malaikat apma regma Allah amloho palimu wereg ibag ane 

5 ”Anden yoho Hat An namloho ulug indag haptuk lahi,” ulug malaikat sa 
fam ari ibag? ”An Ikni aruhukmu At ino namloho aruhu,” ulug ap sa fam ari 
ibag? 
6Allah inowen amloho wandabon kinangma hondoholug watfareg ele uruk 
lit, ”Allah otsi malaikat obog toho arimano At wel turuk lit ubam 
sembahyang uruk lamuhup,” ibag. 
7 Ari ibareg malaikat fahet ele uruk lit, ”Otsi malaikat homhomo amag ulug 
emberuk lit amingmingangge indok ambulpul hag amag ulug in eneptuk,” 
ibag. 
8 Malaikat fahet ari ibareg amloho fahet ele uruk lit, ”Allah suwon, Hat hur 
atuk ambeg mondabi weregman eneg welaruhu. Ap suwon uwanggun Hat 
suwon hinggikmu seneg lahenon ino tem toho uruk ane seneg lahen. 

9Pikir ane turukon hindi reg lit hare ane turukon Haren hirim teg lahen. 
Hori men ambi roho welatikip angge famen Hikni Allah inowen hahiyehap 
haptuk lit ahaluwe hunggulmu hilil haptisireg it sehelimu Hat palimu 
unduhuk hubaharisi,” ibag. 
10 Nin eke ibag ane aru, ”Nikni, Haren kinang ubale hale feruk lit hinggiken 
pohol wal tirik inag. 
11Mun angge man angge sum miningon tararag turuk hag toho siyag 
amuhup angge famen we Hat eneg mondabi welaruhun. 
12Aben sum yinggiloho emberuk hag toho pohol kinang haren yinggiloho 
umbuhun. Aben sabiyap miningon embeselug keron wan turukmu nin atuk 
hag toho mun angge man angge nin aruhu angge famen we Hat eneg nin 
am fug angge weregma mo ilig am wirig am turuk laruhu,” ibag. 
13 ”Hat men seli roho welahebon huyug ahongge amag ulug imbisik 
waruhuken An ninggik pikit fil hur arik ma,” ibag ane ari malaikat sa fam 
ibag? 
14Malaikat arimano Allahn mingming eneptuk laruhuk ulug in enepfag fug? 
Ap Allahn fanowap enebuhuwon ler eneptuk lamuhup ulug it arimano 
mingming eneptuk. 

Ibrani 2 

Mondabi fanowap nenebuhuwon fahet ibag ane 

1Nit iken og neneplug lahu rohon niren holtuk latukukon fuki roho kim 
haruk lamuhuk. 
2Wene malaikaren hiyag nisaruk latfahon ino weregman eneg aben sokowa 
feseruk lit holtuk elehon arimano Allahn wirim toho ayeg war isibag. 
3Ari roho welatfagma fanowap eneptuk ane suwon ino niren apmayap turuk 
halug nit nangginoho wilip amuhuk? Nonowe Yesusen fano ane ino tam 
hiyag isaruk latfahon otsiyen oho holfareg iren nit nunubam fag toho hiyag 
nisa waharusama niren tem toho perukuk. 

4Allahn it ler eneptukmu nit hiyag nisaruk lit weregma hime fanowon 
inowen enehangge turukon men fanowap eneptuk ane men aben tuk fug teg 
ane eke hag eke hag turukon men Allahn tukag pibag ane hikit toho it 
unubam wal taneg inineyap eneptuk latfag. 

Allahn Yesus il misig apma regma malaikat palimu welamuhup pibag ane 

5Pohol men kinang men fobik keron aruhu uruk laheyon ari Allahn malaikat 
ininggikmu emberuk eleg. 
6Ap misihen haharoho emberuk lit fag toho nit hiyag nisaruk, ”Haren ap 
fahet wenggel haruk lahenon nungge wereg ulug wenggel haruk lahen? Hat 
ap umalik foroho lahenon nungge ubam wereg ulug foroho lahen? 
7We il misig fahet malaikat palimu weregma At tot apmaya ferikinteg 
umbagpag tukag ulug unggulmu fano angge hobog tebelug hi ririkin. 
8Mun angge man angge At uyug alma emberikin.” Allahn mun angge man 
angge At uyug alma imbibahon eneg wereg. Uyug alma imbibag fuhon te 
eke wereg eleg. Allahn mun angge man angge At uyug alma imbibag ane 
niren ketiya uwan yet haruk lahe fug. 
9Uwan yet haruk lahe fug angge famen At ino il misig fahet malaikat palimu 
weregma At tot apmaya fibahon Yesus ino niren yet haruk lahe. At pinggi 
ware fisibagma umbagpag tukag ulug aliliyangge unggulmu hobog tibibareg 
hi ribag. Allahn ap indi enesug lit ap obog toho fahet At war atmisi pibagma 
pinggi ware fisibag. 
10Allah mun angge man angge wal tibahon inowen alemet ondomiyet seneg 
lit At inowen ap anggolo palimu welamag ulug fanoma hondog enebuhuk 
pibag. Yesusen ke fanowon hiyag isawag peruk lit alem angginon ubam 
amag pibareg Allahn mondabi fanowap tibag. 
11At fanowap eneptukon ino oho it fano atukon arimano oho alem misig 
famen inam atfag. Ari fahet Aren nori ulug wol eneptuk ane inggali eleg. 
12 ”Anden Hat hunuk fag toho An nori hiyag isaruk laruhukteg humalikisi 
sehelimu wereg lit Hat wel haptuk laruhuk,” ibag. 

13 Nin eke ele uruk lit, ”At ino fam tem toho wenggel haruk laruhuk,” ibareg 
nin eke, ”An oho numalikisi Allahn og nitisiyon men tuma welahi,” ibag. 
14At umalikisi wereg urukon arimano ap kinangmon enehaluwe werehen At 
ino oho ap kinangmon hag atfareg it wereg hag toho atfag. Ap kinangmon 
hag atfareg Iblis inowen war atuk ane fahet ngi roho weregma At war atfag 
ane ino famen waroho mondabi hondo ribibag. 
15It arimano war atuk ane apma wereg lit likiya hupmu enekol toho ininggik 
hele warehon hag toho welatfag angge famen Aren ari roho tibag ane ariyen 
ininggik lol enepfag. 
16Ari roho tibag ane ari malaikat indi enesug eleg, Abraham umalikisi Aren 
indi enesug lit wereg. 
17Alem ari fahet At ino ap kinangmon amag pibagma ori men ambi roho 
wereg lit iren turuk ane Aren oho turuk latfag. At ino imam suwon atfareg 
indi wirik toho wereg lit ap indi enesug lamag ulug Allahn unduhuk fibag. 
Unduhuk fibareg ap obog tohowen siyag ane turukon elehap turuk lit Allah 
men mangno amuhup pibag. 
18At ino watfag ane ari fam wal hibagma Aren ap wal isarukon arimano ler 
enebuk hag teg lit wereg. 

Ibrani 3 

Yesus palimu regma Musa apma reg ulug ibag ane 

1Nori, hit Allah ngi roho welahebon poholma fano welamuhup ulug wol 
heneptisimu Allahn monde fibagma imam onowe suwon atfahon Yesus ino 
yet teg lit welamuhup. At unuk niren fag toho uruk lahe. 
2Musa Allah ibam wereg lit indi wirik toho unduhuk latfag hag toho Yesus 
oho At unduhuk fibag ahun ino fam indi wirik toho wenggel haruk latfag. 
3O wituk ahun palimu weregma aben fano peruk, o ebe aben wiri ferukon 
ino apma reg hag toho Yesus palimu weregma Allahn fano perukmu Musa 
apma reg. 

4O wirihon obog toho arimano wituk ane onoluk inaben wituk, mun angge 
man angge tibibahon ino Allahn eneg tibibag. 
5Musa Allah amingmingangge roho Ibam ino wereg lit fobik Allahn fag toho 
hiyag isahu ane aren tam hiyag isaruk lit indi wirik toho welatfag. 
6Indi wirik toho welatfag angge famen Kristus ino o ngi ahun amloho wereg 
lit Aren o ino ngi reg lit wereg. Kristus inowen tik-tem toho fanowap 
nenebuhu ulug ninindi wenggel haruk lit nenehiyeg toho mondabi seneg 
lamuhuk halug o ebe ino nit welamuhuk. 

Henembol yig isahup halug siyag amuhup ulug hiyag isibag ane 

7 Ari hag toho Allah hime fanowon inowen nit hiyag nisaruk lit, ”Yoho At 
ele holtihip halug 
8hinindi wenggel ha fug angge sohu roho welam fug. Indam hunumbasi 
farema weregma inindi wal isarukmu it inindimu het-pet toho welatfag hag 
toho hiren oho Allah henembol yig um fug. 
9Farema wereg lit hinikni umban anden turuk ane onoluk teg lit yet hibag 
angge famen iren at wal hul ulug wal niyarukmen 
10mo ilig am wirig am turukmen eneg teng misigmen nubam hilag nuwalen 
40 atfag. It welatfahon arimanowen siyag ane turukmu Anden nolok ane 
unubam emberik iyareg nele uruk lit, ’Likiya hupmu inindi sohu reg lit An 
nabunggalem enepelehen un ke eneg laruk latusama 
11An nolok ane hit hunubam tuhuk,’ ulug hiyag isaruk lit, ’Hit kel tahup 
ambeg Anden kolowap hisarikik angge famen hit kuhup fug,’ irik iyag.” 
12Nori, ap eke hit sehelimu werehonen Allah wene holtuk angge famen 
Allah oluk werehon ino ambol yihik feselug siyag ane tuk nowen yet teg 
lamok. 
13”Yoho,” uk teg sambil welahe peruk lahep halug likiya hupmu hit-hit 
komo-komo atuk lamuhup. Siyahonen enele si uruk lit hinindi sohuwap 
henebuk nowen. 

14Kristus anggengge nit ngi atukukteg atam tem toho peruk lit wenggel 
harukuk ane mondabi seneg lamuhukmu eneg anggengge nit ngi amuhuk. 

Allah ele holtuk lamuhup ulug komo enepfag ane 

15 Hunumbasi inindimu het-pet toho welatfag ane fahet haharoho emberuk 
lit, ”Yoho At ele hol halihip halug hunumbasiyen Allah enembol yig itfag 
hag toho hiren oho hinindi wenggel ha fug angge sohu roho welam fug,” 
ulug komo enepfag ane ari fam ap sa fahet uruk? 
16Allah ele holtuk anggeyen Allah indi olokap turuk inap ap sa fahet uruk? 
It o Mesiren Musan hondog eneplug wilip atfahon arimano obog toho fahet 
uruk eleg ano? 
17Ap sa fahet Allahn olok harukmen eneg mo ilig am wirig am teng misig 
nubam hilag nuwalen 40 atfag? Iren siyag ane tibagma enebe warehon 
farema lin-lan ibahon arimano fahet ibag fug? 
18Hit kel tahup ambeg Anden kolowap hisarikik angge famen kuhup fug 
ulug tem toho uruk lahi ibag ane ari ap sa fam ibag? Holtuk eleg inap 
arimano unubam ibag fug? 
19Inindimu wenggel hibag fuhon ariyen kuk fug teg latfahon ari niren ketiya 
yet haruk lahe. 

Ibrani 4 

Allahn kel tahup sambil imbibahon fahet ibag ane 

1Kel tahup ambeg kolo regma kuhup ulug Allahn sali ibahon uwan teko la 
fugmu ap eke hit men welahebon enembol fil atisi puhup tohon honoluk 
toho welamek. 
2It indam welatfahon wene fanowon hiyag isibag hag toho nir oho hiyag 
nisarusa. It arimanowen wene hiyag isarukmu hol hibag angge famen 
inindimu anggar atfag fugmu saplangge hiyag isibag. 
3Nit ninindi anggat teg lit wenggel haruk laheyon arimano Allahn kel tahup 
ulug hiyako imbibag ambeg Aren ibag ane hikit toho kuhuk: ”An nolok ane 
it unubam tuhuk ulug hiyag isaruk lit, ’Hit kel tahup ulug Anden hiyako 

imbiyag ambeg ino kuhup fug,’ ulug irikik.” Pohol kinang wal tibag sambil 
ino Aren yabuk timin pibahon fam obog toho tibibag angge famen kuhup 
fug ulug hiyag isibag. 
4O sabit fahet misihim wene hiyag isaruk lit, ”Allahn mun angge man angge 
wal tibareg o sabir angge kel tibag,” ulug haharoho imbibag. 
5Ari imbibag angge famen nin haharoho emberuk lit, ”Hit kel tahup ulug 
anden hiyako emberikik ambeg ino kuhup fug,” ulug suwesingga fam 
haharoho imbibag ane niren kim haruk lahe. 
6Ap winon Allahn kel tahup ulug hiyako imbibag ambeg kuhupmu ap winon 
atam wene fanowon hiyag isibag angge famen holfag fug ane ariyen it 
arimano kibag fug ulug hahareg ane seleg teg. 
7It arimano holfag fug ane ari fahet Allahn o yoho tu welahe ulug ele sali 
eke imbibag. Tot amusun toho welatfareg palimu eheyon hag toho Daud 
feneyen hiyag isaruk lit, ”Yoho At ele hol halihip halug hinindi wenggel ha 
fug angge sohu roho welam fug,” ibag. 
8Allahn kel tahup ulug hiyako imbibag ambeg ino Yosuan Israel inap 
hondog eneplug kelepma Allahn fobik oho o eke sambil ulug sali embelep 
fug. 
9O eke sambil ulug sali imbibagma o sabit sambil ino Allah umalikisi kel 
tahup ulug sali imbibahon wereg. 

Allah wene holtuk lamuhup ulug komo enepfag ane 

10 Ap sa Allahn hiyako imbibag ambeg ino kuruk ahun ino Allahn mun ane 
man ane tibibareg kel tibag hag toho at ino oho mun ane man ane turukon 
embeselug kel taruk laruhu. 
11It arimano Allah ele holfag fureg siyag atfag hag toho nir oho siyag ahe 
ha nowen Allahn kel tahup ulug hiyako imbibagma kuhuk ambeg ino fahet 
yami ruruk lamuhuk. 
12Allah wene ino ine roho wereg lit oluk eneg welaruhu. Karog olokon fuma-
fuma ayeg werehon min ambi reg eleg. Yukuk toho ware feserukmu 

mondabi undama kuruk lit ubabut men indi men minggituk lit uwag lilibug 
toho abuhe amu larikim ninindimu wenggeltuk lit peruk ane aren inamap 
turuk. 
13Wal tibag ahun niren hebeloho hiyag umuhuk ahun ino olohotma mun 
angge man angge sum wan tuk fug angge it enebiye wereg lit misig oho 
mapmu roho wereg eleg. 

Imam onowe suwon Yesus wereg ibag ane 

14Allah amloho Yesus ino pohol keyen tulug watfareg imam onowe suwon 
atfareg nit Nonowe atfagma At fahet fag toho uruk lit ninindimu wenggel 
haruk laheyon ari fam seneg lit welamuhuk. 
15Imam onowe suwon inowen nit ninine eleg toho weregma Ar oho nit hag 
ine eleg toho welatfag. Ap suwon ine roho werehon hag toho welatmin puk 
fug angge nit men ambi roho welatfag. Siyahonen nit wal nisaruk lit Ar oho 
ambi roho wal haruk latfag angge famen siyag ane At ubam welatfag fug. 
16Nit nenembong se roho indi nenesuhon ino hur atuk ambeg horogma lulen 
maniyek. Allah ubabut fanowon inowen indi nenesug lit nit siyag toho 
wereg li let neneptuk laruhuwen maniyek. 

Ibrani 5 

1Ap kinangmonen imam suwon eke welaruhu ulug unduhuk feruk halug ap 
men Allah men honggolegma wereg. Aben siyag ane turukon eleg atnisi ulug 
Allah fahet hubu lahaptuk. 
2At ino ap kinangmon inggareg ine eleg toho wereg lit ap enepeleg toho 
werehon men un ke larukon men fahet indi wenggel haruk. 
3Ap kinangmonen siyag ane turukon fahet at inowen hubu lahaptuk halug 
ori winon fahet eneg lahapmin peruk lam fug angge inggareg fahet eke hubu 
lahaptuk. 

4An imam suwon welaruhuk ulug inggarehen amu in am fug tehen Allahn 
hun Harun wol tibareg unduhuk fibag hag toho at ino oho Allahn wol tulug 
unduhuk feruk. 

Fano atuk ane alem Yesus ngi atisi ibag ane 

5 Ari hag toho Kristus ino oho inggarehen imam suwon aruhuk ulug in atfag 
fug. Allahn At unduhuk fibareg hiyag utuk lit, ”Anden yoho Hat An namloho 
ulug indag haptuk lahi,” 
6 ulug hiyag utuk lit wene eke haharoho imbibahon fam, ”Hun Melkisedek 
inowen alem haloho imbibahon hikit toho Hat imam suwon weregman eneg 
welaruhun,” ibag. 
7 At ino ap kinangmon hag toho wereg lit indimu siyahen uba yatuk lit war 
atuk ambeg welahiyon Haren let nabuk teg lahen ulug ele hi roho Allah 
ubam sembahyang ibag. Sembahyang urukmu Allahn hol hibareg indi seyap 
tibag. 
8At Allah amloho welatfag angge famen alem angginon ubam atfagma 
Nikniyen fano nubam emberisi ulug indi wenggel haruk latfag. 
9Allahn At fanowap turuk lit palimu imbibagma ap obog toho At ele 
holtukon fahet mondabi fano atuk ane alem at ngi atfag. 
10Hun Melkisedek alem haloho imbibahon hikit toho At ino imam suwon 
welaruhu ulug wol tibareg unduhuk fibag. 

Ag eneg na fug, suburu ineyon oho naruk lamuhup ulug hiyag isibag ane 

11Ari fahet alem anggolo werehon hiyag hisila angge famen hinisanggo lareg 
lit holehep ha fug tehen seleg toho hiyag hisa fug teg lahe. 
12Indam amusun toho hiyag hisarukmu honoluk alepma hahen milal 
eneptuk inap hag toho welalep angge famen henepeleg tehen Allah wene 
alem eneg milal heneptuk lahe. Suburu ineyon henemu wirik toho na fug 
teg lit ag eneg naruk lahep. 
13Ap san ag eneg naruk laruhuk peruk halug ele tem toho uruk ane apelehen 
malik toron hag toho wereg. 

14Suburu ineyon ap suwonen eneg na reg. It arimano inindi anggat teg lit 
siyahon tu, fanowon tu puk teg lit wereg. 

Ibrani 6 

Henembol yig isa fug ulug komo enepfag ane 

1Nori, ari ulug atam Kristus fahet tor angge milal heneptuson ari embeselug 
ketiya Kristus fahet palimu werehon anggolo milal taruk ane yami ruruk 
lamuhuk. Atam hiyag hisaruk latuson honoluk atisimu nin eke sebe roho 
hiyag husul fug: Siyag ane embeseruk lit Allah fam tem toho wenggel haruk 
ane men 
2ikma pilap eneptuk lit ininggik ununggulmu emberuk ane men ap war 
atukon onolukap eneptuk lit minggir enebuhu ane fahet alem ari nin sebe 
roho hiyag husul fug. 
3Allahn let heneptuk lit tilihip uruk halug alem eheyon ari tehe ha reg lahe. 
4Alem misig iminon tu teko lahu ane fahet uruk puk fug. Ap unundama seleg 
toho wereg lit poholma angge og isaruson nek harusama Allah hime 
fanowon unubam wereg lit 
5wene fanowon nek haruk lit Allahn pohol men kinang men ket aruhu 
sambil fano ane og isahuwon yet harusa inap arimanowen 
6enembol yig isaruk halug it arimano nin sebe roho ke hareyon embeselug 
inindi ket am fug teg. It ap arimanowen Allah amloho ino ininggarehen e 
fam tele feruk lit ap anggolo enelukema inggaliyap turuk. 
7Osit poholman wambik waharukon ino kinangen naruk halug mun angge 
man angge kinangma werehon fano wilip atuk. Allahn kinang seiyap 
turukmu aben yabuk witug yag tarukon naruk angge fanowon arimano wilip 
atuk. 
8Kinang ino fam molip men hinde-hinde men wilip atuk halug naruk eleg 
angge wilip atuk angginang siyag ulug pet turuk lit kinang ino harep pisaho 
fesuhu. 

Fanowap henebuhu ane hininggik ine roho seneg lamuhup ulug hiyag isibag 
ane 

9Nori, ninindi henesug laheyon itanowen ari roho hiyag hisaruk lahe angge 
famen hit fahet wenggel haruk lit hiren ngi roho foroho lahebon ari fam 
fano amuhup peruk lahe. 
10Allahn pikit toho kong turuk ane umbusuk fug teg. Hiren lisag toho Allah 
umalikisi winon ler eneptuk lit At unuk fahet hinindi haruk latikip. Indam 
oho turuk latikipteg ketiya oho turuk lahep ane ari Allahn oho apeleg am 
fug teg. 
11Fobik fano aruhu ane ngi amuhuben hit wal tanehen henesukun fano roho 
yami ruruk lamuhupmu fobik aruhu ane teko lahu. Ari hag toho 
welamuhubon fahet eneg niren fano peruk lahe. 
12Noho hinilen henebe wiyig toho welam fug angge it inindimu wenggel 
haruk lit inindi imbik wamburuk latuson arimano fahet Allahn fobik onggo 
og hisahuk ulug sali emberisiyon ino hir oho ngi amuhuben it onombolim 
laruk lamuhup. 
13Allahn Abraham fam ele sali emberuk lit, ”An nim ambi roho werehon 
elehen ninggareg nunuk fam tik-tem toho sali emberuk lahi,” 
14ulug ele hiyag utuk lit, ”Hat famen ap anggolo amuhupmu mun angge 
man angge sebe roho og hutuk laruhuken hi haptuk lit tem toho uruk lahi,” 
ibag. 
15Abraham inowen indi imbik wamburuk lit sali ino fahet yet teg latfagma 
hiyag itfahon hikit toho og itfag. 
16Ap kinangmonen sali emberuk lit onowesi suwon ununuk uruk lit tik-tem 
toho ihi ulug sali emberuk. Ari roho teko lahu ulug sali emberuk lit umung-
umung atuk ane enele atog kong turuk lahe peruk. 
17Og hisahukon hit ngi amuhup ulug Allahn hiyag isibag inap arimanowen 
tem toho ehek pukag ulug Allahn sali imbibag. 

18Allahn nele si ihi ha fug teg ulug alem piren pisan isa fug tohon imbibag. 
Fobik fanowap nenebuhuwon nonolohotma werehon ine roho seneg lit 
niren yami ruruk lamuhukon fahet tem toho pukag ulug alem piren itano 
imbibag. 
19Fobik fanowap nenebuhu ane ino wanggun ineyon hag toho tomuk toho 
laruk lahema ninindi yuwahap neneptuk. Wanggun ineyon ino tomuk toho 
larukmu Allah ibam sok latuk asum alukema nunumbahaku. 
20Nonowe Yesus ino nit fahet kebunggalem hiyag nisaruk lit sok latuk asum 
ino fam kibag. At ino kibareg werehon ari fam hun Melkisedek alem haloho 
imbibahon hikit toho At imam suwon atfareg weregman eneg mondabi 
welaruhu. 

Ibrani 7 

Yesus men Melkisedek men fahet wirim toho ibag ane 

1 Hun Melkisedek ino o Salem inap onowe suwon wereg lit Allah palimuwon 
amingmingangge imam welatfag. Misihim sambil Abraham ino ap suwon 
men tog aptuk lit apmayap enepfareg ibam suhuloho waharukmu 
Melkisedek ino olohotma libareg Allah unuk fam hi ribag. 
2Hi ribagma Abrahamen aren angge obog toho palu numen tebelug palu 
numon og itfag. Hun unuk Melkisedek suwaleg latfahon ino niren hebeloho 
uruk lit halug atamon ”Nonowe pikir ane turukon” suwalegma fobikon 
”Salem inap onowe tog pilapni” suwaleg latfag. 
3At ino ikni isinga eleg angge umbusagsi eleg angge indag atukon men war 
atukon eleg angge Allah amloho men ambi roho werehen at ino imam 
mondabi welaruhu ulug unduhuk fibag. 
4At suwon weregma nunumba Abraham inowen seliyon apmayap eneptuk 
lit huhulangge wibahon arimano minggiroho og itfahon ino yet hemek. 
5Hun Lewiyen ondohowon arimano fam hit imam wereg lit Allah let turuk 
lamuhup ulug in enepfag. In enepfahon arimanowen oho onori Israel inap 
hiyag isaruk lit hininggikmu atukon palu numen tebelug palu numon Allah 

fahet emberuk lamuhup ulug unubam imbibag. Onotsi Israel inap arimano 
Abrahamen ondohowon wereg angge famen Musa wene fam imbibahon 
hikit toho emberuk lamuhup ulug heng eneptuk latfag. 
6Hun Melkisedek ino it ununggul unukon fug angge famen Abraham fam 
minggiroho embemihin ulug heng tibag. Abraham ino fam Allahn sali 
imbibag angge famen hun Melkisedek inowen Allah unuk fam hi ribag. 
7Palimu werehonen apma werehon fanowap turuk lit hi ruruk ane ari seleg 
teg lit wereg. 
8Fuma fil Lewi inap it kinangmon war atukon arimanowen minggiroho 
emberuk lamuhup ulug heng enepfag, fuma fil Melkisedek at ino fahet oluk 
wereg ulug haharoho imbibahon inowen embemihin ulug heng tibag. 
9Abraham fam minggiroho embemihin ulug heng tibag ane hikit toho aren 
ondohowon Lewi inap oho at apma kukag ulug heng enepfag. Ari roho Lewi 
inaben eneg minggiroho embelihip ulug heng enebuk teg angge famen it 
unubam heng enepfag. 
10Lewi uwan indag am fugmu Melkisedek ino Lewi umba salkal ulteg ambi 
amul ulug olohotma libag. 

Yesus ino Lewi inap famen ondohowon wereg eleg ulug ibag ane 

11Lewi inap imam amag ulug in enepfahon ariyen ap fano alepma imam 
winon Melkisedek alem haloho imbibahon hikit toho unduhuk felep?– Lewi 
inap arimano imam weregma Musa wene ino Israel inap unubam imbibag 
angge famen fano atfag fug.– Imam winon ino unduhuk feruk lit nungge 
ulug hun Harunen alem imbibahon hikit toho in haptuk lahe ibag fug? 
12Imam inap lahaptuk ane nina feseruk halug Musa wene fam haharoho 
imbibag ane ino oho nin aruhu. 
13At ino fahet nit tuma nenele uruk laheyon ino unuk amu ahun famen 
wereg, indam oho At unggul unukonen hubu lahaptuk latfag fug. 

14Nit Nonowe ino Yehuda inap ununggul unukon famen ondoko larisi. 
Ununggul unuk Yehuda famon Musan te imam welamuhup ulug misihim 
oho haharoho imbibag fug ane ari ap obog toho onoluk. 
15Imam winon Lewi ahun fuhon hun Melkisedek inowen alem haloho 
imbibahon hikit toho unduhuk fibag ane ariyen ihi ane aru seleg aruhu. 
16At imam unduhuk fibahon ino ap kinangmonen alem haloho emberukon 
fam unduhuk fibag fug, we alem mondabi oluk welaruhuwon ino hikit toho 
unduhuk fibag. 
17At ino fahet haharoho imbibahon tu, ”Hun Melkisedek inowen alem 
haloho imbibahon hikit toho Hat imam suwon weregman eneg welaruhun,” 
ibag. 

Imam winon apma regma Yesus palimu wereg ibag ane 

18Ap kinangmonen komo eneptukon alem aru welaruhu ulug haloho 
emberuk angge famen ine elehen umbusuhup. 
19Musa wene inowen ap fanowap enebuk fug teg. Ap fanowap enebuk fug 
tehen ketiya alem fanowon mondabi Allah men mangno amuhukteg fano 
welamuhukon ino inam atfag. 
20Alem ihiyon tu Allahn tik-tem toho ihi ulug sali embelep fugmu teko lelep 
fug angge famen sali imbibahon fam teko libag. Lewi inap arimano Allahn 
sali umbuk fug angge in enepfag angge famen 
21At ino ubam sali emberuk lit unduhuk fibag. Ubam ele ibareg sali emberuk 
lit, ”Hat imam onowe welaruhun ulug unduhuk hubahakiyon aru weregman 
eneg mondabi welaruhun ulug Allahn sali emberukon ino nungge fahet sali 
nambiken emberikik puhu fug,” ibag. 
22Allahn ele sali ine roho imbibahon ino pisan tuhuk fug ulug Yesus 
enehangge hag toho unduhuk fibag. 
23Imam inap arimano war atukmu nin unubalmangge lahap enebil larukmu 
nin anggolo atuk latfag. 

24Anggolo atuk latfag angge famen At ino mondabi weregman eneg ap 
winon eke imam At ubalmangge am fug teg. 
25Ap obog toho Aren ler eneptukmu Allah ambeg waharukon arimano Aren 
mondabi fanowap enebuk teg. At ino mondabi oluk wereg lit Allah 
alukeman it arimano inibil atuk. 
26Imam onowe suwon ubabut ari hag toho werehon fahet niren fano peruk 
lahe, ubabut fano reg lit siyag ane turuk elehon, sing angge ubam tag teg 
lam fug angge siyag ane turuk inap men mangno roho welam fug angge 
pohol palimu werehon ino fahet fano peruk lahe. 
27Imam onowesi suwon welahe perukon arimano men wirim teg eleg. It 
arimanowen likiya hupmu ininggarehen siyag ane turukon fahet tam hubu 
lahaplug unumalikisiyen turukon fahet fobik hubu lahaptuk. At inowen 
inggareg ebe Allah fahet emberuk lit we misihim hubu lahapfahon ari ap 
obog toho fahet misihim hubu lahapfag. 
28Musa wene fam werehon hikit toho ap inine elehon arimano imam inap 
amuhup ulug in eneptuk. Musa awene weregma Allahn sali imbibahon ino 
hikit toho mondabi fano aruhu ulug amloho Kristus ino palimu unduhuk 
fibag. 

Ibrani 8 

Sali keron ibahon ino fam Kristus imam onowe wereg ibag ane 

1 Alem suwon palimu werehon niren tuma uruk laheyon tu: Nit Nonowe 
imam suwon werehon ino poholma mondabi palimu werehon ino inggik 
pikit fil heriyeg lit wereg. 
2At ino o sabo fanowon aben witfag fugmu Allahn witfahon ino fam wereg 
lit Allah olohotma yabuk wituk lit Ikni let turuk lit wereg. 
3Imam onowesi suwon arimano obog toho hubu lahaptuk lit Allah fahet 
emberuk angge emberuk lamuhup ulug in eneptuk. Ari hag toho Yesus ino 
oho imam palimu wereg lit Allah fahet emberuk angge inggikmu wereg lam 
teg. 

4At ino tuma kinangma welalep halug imam alep fug. Kinang aru fam ap 
werehon arimanowen Musa wene fam haloho imbibahon hikit toho hubu 
lahaptukon wereg. 
5It imam inap kinangma werehon arimanowen turuk ane ari ebe poholma 
weregma wirimangge men ahuhe men eneg turuk. Ari hag toho Musan o 
sabo wiruhuk pibagma Allahn at hiyag utuk lit, ”Mun angge man angge 
wituk laruhunon arimano wirimangge tom ino famen hiyag hitikikon ino 
hikit toho wiruhun ane holuk toho welamok,” ulug hiyag itfag. 
6Ketiya At imam suwon in atfahon inowen turuk ane palimu wereg. Allahn 
sali imbibahon mondabi palimu weregma sali fanowon ino teko lahu ulug 
At pulmu wereg lit yet teg lit wereg. 
7Sali atam imbibahon ino fano wereg ulug pisan tuk fug teg lalepma sali 
fobikon ino embelep fug. 
8Allah inowen komo eneptuk lit hiyag isaruk latfag ane tu, ”Fobik 
welamuhuk li Anden sali keron Israel inap men Yehuda inap men unubam 
umbuhuk. Ari tem toho hiyag hisaruk lahi. 
9Sali fobik umbuhukon ari atam inikni umba o Mesiren ininggik seneko 
hondog eneplug wilip atik iyareg sali unubam emberik iyahon hag toho fug. 
Anden sali emberik iyahon pisan isibagma nirim ulug miyaloho hik 
isarikik,” ulug Ninikni Allahn ari ibag. 
10”Fobik welamuhuk li Anden Israel inap unubam sali umbuhukon iminon 
aru,” ulug Ninikni Allahn il laruk lit, ”Anden komo eneptuk ane inindimu 
hahare feruk lit unundama emberuk laruhuk. An it Inikni weregma it An 
numalikisi welamuhup. 
11Iren Allah fahet hinindi wenggel hemek ulug hiyag isaruk lit onori men it 
inibam misig werehon men arimano milal eneptuk lamuhup fug. It obog 
toho suwon toron arimanowen An fahet enemu inindi anggar aruhu. 
12Iren siyag ane turuk angge famen Anden nindi enesug lit siyag ane iren 
turukon nambolmaya feseruk laruhuk,” ibag. 

13Allahn sali keron umbuhuk ibag ane sali atam emberik ibahon ino mining 
atisi peruk lit ibag. Mining atuk lit filik turukon ari anunu roho welam fug 
angge mondabi kinang aruhu. 

Ibrani 9 

O sabo fanowon kinangmon men poholmon men fahet ibag ane 

1Sali atamon emberuk lit sembahyang uruk ane fahet, o sembahyang uruk 
ibam ap ininggik fam witukon fahet alem haloho imbibag. 
2O sabo fanowon ino hili ambol fil witfahon ino fam iral hunduko emberuk 
angge men suburu usa inap narukon fahet emberuk ambeg e pila tuwaloho 
wirig latfag. Hili ambol fil werehon unuk te ”Fanoma” suwaleg latfag. 
3Sok pirenon latuk asum aluke fil hili misig wirig latfahon unuk te ”Usama” 
suwaleg latfag. 
4Hili ino fam indok munggaltuk angge ili rurukon men Allahn sali ibahon 
haharoho werehon kilaptuk angge peti ino ili ruruk angge fam hililip toho 
wiroho foroho latfag. Peti ino undama suburu ”Mana” kubag ili rurukon fam 
pilabehon men hun Harun uwanggun tomuk asimit wilibihon men helep 
Wene Numen hahatfahon itano men wereg latfag. 
5Peti emberimu malaikat piren umbagpag turukon Allah tuma wereg pukag 
ulug enehangge imbibag. Malaikat ununuk kerub itano eneherabulen Allahn 
siyag ane turukon elehap turuk ambeg fanoma ino hondo reg latfag. Alem 
ari fahet niren ketiya tuma tintiloho ul fug. 
6 Fanoma men Usama men ari roho welamag ulug alem haloho imbibag. 
Imam inap arimanowen Allah fahet turuk ane tul ulug likiya hupmu hili 
ambol filon ino fam eneg kuruk latfag. 
7Hili eke alukemon fam ino we imam onowe suwon amu eneg mo ilig am 
wirig am turukmu misig fam we misihim sambil eneg kuruk latfag. Allah 
fahet esetuk ambohom amep ino fam inggareg fahet eke, otsiyen siyag ane 
hirahoman turuk latuson fahet eke inggik fam seneko eneg kuk teg latfag. 

8Ari turuk latfahon fahet Allah hime fanowon inowen hiyag nisaruk lit, ”O 
hili ambol filon weregma o usama ino kurukon fahet uwan sok husig eleg,” 
ulug selehap nisaruk. 
9Ari nit ketiya welaheyon fahet wirimangge wereg. Ari hag toho aben Allah 
fahet wam esetuk lit hubu lahaptuk angge famen it inindimu siyag angge 
werehon let toho fanowap enebuk fug teg. 
10Suburu ik naruk angge fahet na fug urukon men enebe mun angge man 
angge umako werehon men obog toho alem haloho imbibahon arimano 
kinangmonen turuk ane fahet haloho imbibag. Allahn mun angge man 
angge alem kerap tirisi angge re alem tam haloho imbibahon ari eleg atisi. 

Sali keron ibahon ino Kristus famen teko libag ulug hiyag isibag ane 

11Kristus watfahon ino fobik fano-fano angge inam aruhuwon fahet imam 
suwon aruhuk ulug watfag. O sabo suwon mondabi fanowon ap ininggiken 
witfag fuhon ino fam kibareg watfag. Ihi ane ari mun angge man angge wal 
tibag angge tuma werehon fam wirig eleg. 
12At ino hili usama ino kuruk lit wam domba men sapi men enemep wibareg 
kibag fug, we inggareg amu amep wibareg nit hundig-hundig fano roho 
welamuhubon ino fahet misihim kibareg siyahon inggikmuwen mondabi 
fano welamuhup ulug windar nenepfag. 
13Wam domba men sapi men yuhambukon enemep hinanggoho ap siyag ane 
turukon fanowap enebul ulug ketne isaruk lit sapi indok yaltukmu ul atukon 
ino enebene hilil isarukmu enehap sel ke eneg puhun atuk latfag. 
14Wam amep fam fano amul ulug turuk latfag angge famen Kristus amep 
men ambi reg eleg. At ino hime fanowon mondabi werehon ubam weregma 
nebe fanowon eneg Allah fahet embemin ulug imbibag. Niren siyag-siyag 
ane turuk lit saplangge turuk ane At amep inowen elehap turuk lit ninindi 
anggen pulmuwon ho roho fanowap nenebuhu fug ano? Fanowap 
nenebuhumu Allah mondabi oluk werehon amingmingangge welamuhuk. 

15Allah ele sali keron ino imbibagma ap wol eneptukon arimano fanowon 
og isahuk ibahon ngi roho welamag ulug Kristus pulmu wereg lit ler 
eneptuk. Allahn ele sali atamon imbibahon pisan isaruk latfahon arimano 
fanowap enebuhuk ulug At ino war atfag. 
16Aben lin isaruk angge fahet hulul ulug enele sahaltuk ambeg ino ap 
anggengge lin isalug war atukon wereg. 
17Ap ekeyen nanggengge ap winon amag ulug suwesingga haharoho 
embelug war atuk halug eneg ap oluk werehonen anggengge hila reg, ebe 
oluk weregma aren angge hila fug teg. 
18Ari hag toho Allahn ele sali atamon imbibahon ino mep wamburukon fam 
eneg teko la reg. 
19Musa inowen Allahn alem obog toho ari komo heneptuk ulug ap obog toho 
hiyag isibareg wam sapi men domba yuhambukon enemep men ik men 
mangno roho wibareg domba oruk huluwon men musan inggila men 
wibareg suwesingga ino fene oho ap obog toho enebene oho mep ino ketne 
enebil laruk latfag. 
20Ketne enebil laruk lit, ”Allahn ele sali hit hunubam emberukon mep aru 
fam wereg,” uruk lit 
21o sabo ino men mun angge man angge undama werehon sembahyang 
fahet foroho latfahon arimano obog toho fene ketne enebil laruk latfag. 
22Musa wene fam alem haloho imbibahon hikit toho mun angge man angge 
mep fam eneg fanowap turuk. Ap unubam mep hililtuk elehon iren siyag 
ane turukon eleg am fug angge wereg. 

Allah fahet emberuk angge Kristus inowen we misihim sambil imbibag ulug 
hiyag isibag ane 

23Mun angge man angge alem poholma weregma wirimangge kinangma 
werehon arimano mep fam eneg fanowap eneptuk latfag. Alem poholma 
wereg angge arimano fano amag peruk halug hubu lahaptuk angge mondabi 
palimu werehon ari fam eneg fano atuk. 

24Kristus ino o sabo fanowon ino fam kuruk lit o ebe poholma weregma 
wirimangge ap ininggiken witfahon ino kibag fug, nit ninibil atuk lit Allah 
alukema lamin ulug poholma pikit kibag. 
25Mo ilig am wirig am turukon fam hundig-hundig imam suwon o sabo 
fanowon ino fam kuruk lit inggareg amep walug kuk fug angge amu angge 
amep eneg walug kuruk latfag. Ari hag toho Kristus ino ninggareg nebe 
embemin ulug kuruk lit iren hundig-hundig kuruk latfag hag toho kibag fug. 
26At ino ari hag toho kelepma hahen pohol kinang wal tibag sambil ino ak 
tebelepteg aben Kristus ino witil-watil laruk lalep. Ari telep angge famen 
ketiya obog aruhu li welahe ulug we misihim eneg inam atfag. Ninggareg 
nebe embeminon ari fam aben siyag ane turukon elehap timin ulug watfag. 
27Ap kinangmon we misihim war amuhupmu Allahn alem unubam werehon 
wirim toho kong tuhu. 
28Ari hag toho Kristus ino ap kinangmon anggolowen siyag ane turukon 
Anden ha ruhuk ulug inggareg ebe emberuk lit misihim war atfag. Fobik 
inggik pireneg angge waruhu sambil ino siyag ane turukon nin eke ha rimin 
puk fug angge ap An yet nasug lit werehon mondabi fanowon ino it og 
isamin ulug waruhu. 

Ibrani 10 

Allahn fano perukon emberuk angge fahet hiyag isibag ane 

1Fano angge Allahn fobik og nisahuwon ino fahet Musa wene fam ebe 
fanowon yet haruk lahe fug, ahuhe hahareg lit werehon eneg yet haruk lahe. 
Mo ilig am wirig am turukmu hundig-hundig ap arimanowen Allah fahet 
emberuk angge ambi rohon eneg emberuken Musa wene inowen it Allah 
olohotma waharukon arimano obog toho misihim fanowap enebuk fug teg. 
2Misihim fanowap eneplepma Allah fahet emberuk ane embeselep. It hubu 
lahaptukon arimano misihim mondabi fano alepteg nit siyag ane turuk 
ninap welahe ulug inindi anggar alep fug. 

3Mo ilig am wirig am turukmu Allah fahet emberuk lit hubu lahaptuk ane 
ariyen nit siyag ninap welahe ulug ininggareg inindimu onoluk atuk. 
4Wam sapi men domba men yuhambukon enemep fam aben siyag ane 
turukon eleg am fug teg. 
5Ari fahet Kristus ino kinangma kik watfareg Allah ubam ele hiyag utuk lit, 
”Aben Hat fahet wam waroho emberuk angge men hubu lahaptuk angge 
men Haren hirim teg lit nebe hebeloho og numag ulug og nitikin. 
6Embelug indok yaltuk angge men siyag ane tulug emberuk angge men fahet 
Haren hindi reg lahen fug. 
7Ari fahet Anden nele uruk lit, ’Nikni, An fahet suwesingga fam haharehon 
hikit toho An waruhukteg Haren peruk lahen ane turuk laruhuken tik-tem 
toho waruhuk,’ ihi.” 
8Palimu haharehon ino, ”Wam waroho emberuk angge men hubu lahaptuk 
angge men embelug indok yaltuk angge men siyag ane tulug emberuk angge 
men fahet Haren nirim peruk lit hindi haruk lahen fug,” ibag. Musa wene 
fam haharehon hikit toho emberuk angge famen hindi haruk lahen fug ibag. 
9Fobik haharehon ino, ”An waruhukteg Allahn peruk ane turuk laruhuken 
tik-tem toho waruhuk.” Ari uruk lit tamon eleha feseruk lit fobikon welamag 
ulug unduhuk feruk. 
10Allahn peruk ane aru famen Yesus Kristus inggareg ebe emberuk lit we 
misihim tibahon ari famen mondabi welamuhukon fahet fanowap nenepfag. 
11 Imam inap obog toho arimanowen likiya hupmu Allah fam sembahyang 
uruk lit hundig-hundig emberuk angge ambi roho hubu lahaptuk angge 
famen emberuk angge arimano famen siyag ane aben turukon elehap tuk 
fug teg. 
12At inowen we misihim emberuk angge ino siyag ane fahet imbibareg Allah 
inggik pikit fil heriyegman eneg welaruhu. 

13Ketiya At ino men seli roho werehon nuyug ahongge amag ulug uyug alma 
umbuhuwon sali yet teg lit wereg. 
14Allahn mumal enepfahon arimano Aren emberuk angge misihim 
imbibahon fam mondabi fanowap enepfag. 
15Alem ari fahet Allah hime fanowon inowen oho nit hiyag nisaruk. 
16Hiyag nisaruk lit, ”Fobik welamuhuk li it unubam sali umbuhukon iminon 
aru,” il laruk lit, ”Anden komo eneptuk ane unundama emberuk lit inindimu 
hahare fuhuk. 
17Iren siyag ane turuk lit hare ane turukon ari Anden nambolmayap 
tebesuhuk,” uruk. 
18Mun angge man angge siyahon obog toho Allahn ambolmayap tebeseruk 
halug aben siyag ane tulug nin eke umbuk fug tehen emberuk angge 
emberuk lamuhup fug. 

Allah wene hinindi wirik toho seneg lamuhup ulug hiyag isibag ane 

19Nori, Yesus amep fam nenembong seyap neneptisimu ketiya o sabo 
fanowon ino fam kuruk lahe. 
20Kebunggalem keron nonoluk welamuhuk abunggalem sok latuk asum ino 
iming isalug laruk abunggalem hal nisibag. Sok latuk asum ino inggareg ebe 
wereg. 
21Nit Nonowe imam onowe suwon ino Allah ibam ngi ahun wereg. 
22Weregma ninindi wirik toho Allah fam tem toho wenggel haruk lit 
alukema welamuhuken maniyek. Ninindimu siyag ane wenggel harukon 
Aren ho roho puhun turuk lit nenebe ik il wirikon fam umag nenepfag. 
23Allahn fobik fanowap nenebuhu ane ninindi wirik toho seneg lit ap fag 
toho hiyag isaruk lamuhuk. At ele sali ibahon ino indi wirik toho wereg. 
24Niren fano ane eneg turuk lit nonori men ninindi roho welamuhuken nit-
nit komo-komo atuk lamuhuk. 

25Ap winonen enesupmu roho wene uruk ambeg pok atuk hag toho pok atuk 
lamuhup fug. Yesus waruhuwon ino horog tehen sebe roho komo-komo atuk 
lit nonoluk toho welamuhuk. 
26Fano ane fahet ninindi anggar atuk angge famen nin siyag ane turuk lit 
nenenggelemon Allah fahet emberuk angge emberuk halug fanowap 
nenebuk fug teg. 
27Allahn alem anggin anggolowon nunubam umbuhu sambil ino nenekol 
anggolo haruk lit yet tegman indok ambulpul humon ino ulog turuk lit ap 
Allah men seli roho werehon obog toho indoken han naruk lamuhup. 
28Ap eke Musan alem haloho imbibahon ino nale feseruk halug ap piren 
hinahanen aren siyag ane tirisi uhupmu at ino inindi ha fug angge pinggi 
ware fesuhup. 
29Ap ekeyen Allah amloho ino uyug sobir isaruk halug alem toron ubam 
umbuk teg ano? At ino Allahn sali imbibahon amep ino fam fanowap tibag 
angge famen siyaha feseruk lit Allah hime fanowon ap indi enesuhon ino 
oho siyaha feserukmu ubam alem angginon umbuk teg. 
30At inowen wene tu hiyag nisibahon nit nonoluk, ”Ayeg watuk ane Anden 
eneg ili wa reg lahi, ambiyang hun isaruk ane Anden eneg ambiyang hun 
isa reg lahi,” il laruk lit, ”Allahn eneg umalikisi fam unggum werehon kong 
tuhu,” ulug hahareg lit wereg. 
31Ap eke Allah oluk werehon ino inggikmu atuk halug indi oko larukmu 
akolen homhombuk turuk. 
Tam hiyag isaruk latuson fam honoluk toho welamuhup ulug hiyag isibag ane 

32Tam welatikip ane fahet wenggel homok. Seleg fanowon keram hunubam 
atisimu ap seliyonen onolok ane hunubam turuk lit alem angginon hunubam 
atisimu hinindi hondo reberuk latikip. 
33Hunusuruk lit hininggaliyap heneptukmu aben fog heneptuk latusa. It 
winon hit hag toho unusurusa inap arimano oho hiren hinindi enesug lit fer 
enesug latikip. 

34Ininggik hele war eneptuson arimano hiren ler eneptuk latikip. Henengge 
taluk heneptukmu fano helehesa peruk lit henehiyeg toho welatikip. Nit 
nenengge fanowon mondabi werehon ngi reg lahe ulug honoluk toho 
welatikip. 
35Hinindimuwen tem toho peruk lahebon umbusuk fug angge seneg lit 
onggo suwon og hisahuwon fahet yet teg lit welamok. 
36Allahn perukon hikit toho turuk lit og hisahuk ulug sali ibahon ino hit ngi 
amuhuben hinindi imbik wamburuk lit welamuhup. 
37 ”We tot il misig welamuhukteg At waruhu urukon ino pok atmin puk fug 
angge waruhu. 
38An not eke pikir ane turukon ino indimu wenggel haruk ane ariyen oluk 
welaruhu. Ap ekeyen An ambol yig nutuk halug Anden oho ap ino nambol 
yig uruhuk,” ulug hahareg lit wereg. 
39Nit welaheyon At nenembol yig utuk lit siyag amuhukon welahe fug, nit 
nunundama At ubam wenggel haruk lit nonoluk welamuhukon welahe. 

Ibrani 11 

Inindimu Allah fam wenggel haruk ane fahet hiyag isibag ane 

1Ap sa fobik fanowap nabuhu ulug tem toho peruk ahun ino indimu Allah 
fam wenggel haruk lit wereg. Ap san ilen yet haruk eleg angge famen indi 
yuwag toho wereg ahun ino indimu Allah fam wenggel haruk lit wereg. 
2Ninikni umban ari hag toho Allah fam wenggel haruk latfagma Allahn it 
fahet fano pibag ane inam atfag. 
3 Allah eleyen pohol men kinang men wal turukmu mun angge man angge 
yet haruk laheyon ino yet haruk lahe fuhon fam atfahon ino fahet ninindimu 
Allah fam wenggel haruk lit nonoluk atuk. 
4 Habel inowen indimu Allah fam wenggel haruk lit Allah fahet emberuk 
angge hubu lahapfahon ino palimu regman hun Kainen hubu lahapfahon 
ino apma reg latfag. Allah fam wenggel haruk latfag ane ariyen aren 

emberuk angge fahet Allahn fano peruk lit indi pikiron wereg peruk latfag. 
Indi wenggel haruk latfag ane ariyen war atfag angge famen ketiya oho ele 
uruk. 
5 Henokh inowen indimu Allah fam wenggel haruk latfagma poholma lisoho 
wibag. War atuk ane at ubam aruhu fug ulug Allahn poholma lisoho 
wibagma ap inilen oho yet hibag fug. At poholma uwan lahuk fugmu Allahn 
at fahet indi reg ane inam atfag. 
6Allah fam wenggel haruk eleg ahun ino fahet Allahn nindi reg lahi puk fug 
teg. Ap san Allah men ambiyeg welaruhuk peruk ahun inowen Allah tem 
toho wereg ulug At yami rurukon onggo og isahu ulug tem toho indimu 
peruk laruhu. 
7 Nuh inowen indimu Allah fam wenggel haruk lit werehen uwan yet ha fug 
angge fahet Allahn hiyag itfagma ele holfareg kou witfag. Nuhe malik men 
nonoluk welamuhuk ane fahet Allahn hiyag nitisi ulug kou witfag. Allah 
fam wenggel haruk lit ap kinangmon unubam alem imbibareg at Allah fam 
indi wenggel haruk ane hikit toho fano atuk ane at ngi atfag. 
8 Abraham inowen indimu Allah fam wenggel haruk lit werehen Allahn hat 
hibam ngi aruhun ambeg Anden hiyag hitminon fam lamihin ulug wol 
tibagma fano ulug Allah ele holfag. Holfareg lahuk ambeg ari kema lahuk 
ulug indimu apeleg toho laruk latfag. 
9Allah fam indimu wenggel haruk lit o hat ngi aruhun ulug hiyag itfag 
ambeg ino libareg ap pohon hag toho welatfag. Pohon hag toho wereg lit 
Ishak men Yakub men o sabo wit tibareg welatfag. Allahn Abraham fam sali 
imbibahon ino Ishak men Yakub men ir oho ngi amuhup ulug imbibag. 
10O pumbuk e uwag ineyon fam wirihon ino Allahn wiruhuk pibareg ele 
ibahon ino hag toho we tem toho wiruhu ulug Abrahamen nangno ruruk 
latfag. 



3332 

 

 
ALLAH WENE 

© 2018, Indonesian Bible Society. 
 

 
 

 

11 Sara inowen indimu Allah fam wenggel haruk lit sabal atfag angge famen 
Allahn ineyap turukmu malik fet talug latfag. Malik indag tahun ulug hiyag 
itfahon ino fahet tem toho hiyag nutuk peruk latfag. 
12Abraham ino mondabi sabal atfareg malik endebuk fug teg latfag angge 
famen at famen ap anggolo ondoko libagma winag ha fug toho suhal men 
ik yinggi men mondeg hag toho welatfag. 
13 It obog toho arimano inindimu Allah fam wenggel haruk lit werehen og 
hisahuk ibahon ino ininggikmu am fugmu war atfag. Nit kinangma tuma ap 
pohon nenemu ninap hag toho welahe ulug fag toho ibareg we yatman yet 
haruk lit ininggik fam kaya roho hi ribag. 
14It ari roho perukon arimanowen enele uruk lit nit ninibam yug toho 
welamuhuk ambeg asengseng toho yami ruruk lahe ulug fag toho uruk. 
15It inibam embeselug watfag ambeg ino fahet enele elepma suhuloho 
inibam la hag teg lalep. 
16Nit ninibam yug toho welamuhuk ambeg yami ruruk laheyon urukon ari 
o mondabi fanowon poholma werehon fahet wenggel haruk. Aren o pumbuk 
fanowon it fahet wiroho foroho lit it Inikni Allah wereg uruk ane fahet Allah 
inggali ha fug teg. 
17-18  Abrahamen Allah fam indimu wenggel haruk lit werehen at indi wal 
hibag sambil ino Ishak esetmin pibag. Allahn ele sali emberuk lit, ”Ishaken 
ondohowon arimano Abraham umalikisi suwal enebuhup,” ulug hiyag itfag 
angge famen amloho we misig enehangge ino esetmin pibag. 
19Allah inggik ineyon inowen ap warehon onolukap eneptukon At wereg 
pibag. Ap warehon onoluk amuhup hag toho Ishak ino hebeloho oluk angge 
inggikmu atfag. 
20 Ishak inowen indimu Allah fam wenggel haruk lit fobik aruhu ane yet 
haruk lit umalikisi Yakub men Esau men Allah unuk fam hi enepfag. 

21 Yakub inowen indimu Allah fam wenggel haruk lit war atukon horog 
tehen Yusuf amlohoki piren Allah unuk fam hi enepfareg wanggun tomuk 
fam unggul timi reg lit sembahyang ibag. 
22 Yusuf ino indimu Allah fam wenggel haruk lit war atuk ane horog tehen 
Israel inap o Mesiren embeselug wilip atuk lit an nuwag walug lahup ulug 
hiyag isibag. 
23 Musa ikni men isinga men inindimuwen Allah fam wenggel haruk lit 
malik Musa fanowon aru indag tehe ulug ap suwon inowen ibag ane fahet 
enekol eleg toho pikalem hinahan fam hirako foroho latfag. 
24 Musa ino su atfareg indimu Allah fam wenggel haruk lit Firaun 
ahalohowen amlohowap nabuhu ane ari an nirim pibag. 
25Allah umalikisi enele ying eneptuk hag toho an oho fano nele ying 
nabukag peruk lit siyag ane ilamna werehon fahet nahiyehap turuk ane 
nirim pibag. 
26Kristus waruhu ibahon fahet inggaliyap turuk ane ari an nanggengge fano-
fano angge hag toho palimu regma o Mesir fam fano-fano angge werehon 
obog toho apma reg pibag. Ari peruk lit onggo suwon ino yet teg latfag. 
27 Musa inowen indimu Allah fam wenggel haruk lit ap suwonen olok 
harukon fahet akol eleg toho o Mesir embeselug wilip atfag. At ino indi 
yuwag toho wereg lit yet ha fug tohon ino yet haruk latfag. 
28 At ino indimu Allah fam wenggel haruk lit malik wandabon unusibag 
ahun inowen it umbusukag ulug wam Paskah esetuk lit mep ino sok fene 
lahapfag. 
29 Israel inap inindimu Allah fam wenggel haruk lit kinang lilog teg ke laruk 
hag toho ik il huluwon ino paloho fuma nindig atfagma Mesir inap it lahasa 
hag toho lul ulug turukmu ik ahummu ubuk uruk lit waroho lin ibag. 

30 Israel inaben inindimu Allah fam wenggel haruk lit o Yerikho elehet 
walinggoho kilabohon ino hup sabirenam walinggoho larukmu halog toho 
lin ibag. 
31Rahab yaying turuk latfag hiyap ino indimu Allah fam wenggel haruk lit 
aluwar eneptuk inap ibam fano hondoko kilap enepfagma sohu-sohu ane 
turuk inap obog toho unusibagma hiyap ino oluk welatfag. 
32 Anden nungge ane eke imin? Gideon men Barak men Simson men Yefta 
men Daud men Samuel men atam wene hiyag isaruk latfag inap nabi men 
arimano fahet tintiloho hiyag isarukmen o hup am teg. 
33It arimano inindimu Allah fam wenggel haruk latfareg o pumbuk winon-
winon pin unusuruk latfag, alem eke hag eke hag fano roho haltuk latfag, 
og hisahuk ulug sali imbibahon arimano ininggikmu atuk latfag, olomene 
onolokon enembilik latuk latfag, 
34indok ambulpul turukon ware feseruk latfag. It winon karog olokon fam 
unusirikim fano wilip atuk latfag. It winon wiyig toho werehon arimano 
inine atuk latfag. It winon tog aptukmu onolok atuk lit seliyon asan-asan 
angge luhaloho kurukon arimano yanggal eneptuk latfag. 
35Enehunsi unumalikisi war atukon arimano onolukap eneplug suhuloho 
unuhesi inisingasi og isaruk latfag. Ap winonen fobik mondabi nonolukap 
nenebuhu peruk lit nunusukag ulug enembol yig isaruk lit windat nenebuk 
fug uruk latfag. 
36It winon ininggaliyap eneptuk lit e paleg fam unusuruk latfareg ininggik 
hele waroho penjara fam kilap eneptuk latfag. 
37It winon helep fam kog toho unusuruk latfag. It winon arimano sohobol 
eneptuk latfag. It winon arimano oho e paltuk angge men karog men fam 
kong eneptuk lit pinggi unusuruk latfag. It winon arimano wam domba oruk 
men kambing oruk men wan teg lit suburu oboken enehummu siyag toho 
wereg lit siyahon anggolo unubam atuk latfag. 

38It unubabut fanowon arimano kinang siyahon aru fam welalep fug. Ari 
rehen it arimano fare keyen punumu laharuk lit kiling elma keheg owikmu 
keheg mase ril laruk lit tung-tung angge turuk latfag. 
39It arimano obog toho Allahn og hisahuk ibahon ininggikmu atfag fug 
angge famen inindimu Allah fam wenggel haruk latfagma Allahn it fahet 
fano pibag ane inam atfag. 
40Nit elegma it enemu eneg mondabi fanowap enebuhuk fug ulug Allahn nit 
obog toho fahet mondabi fanowon wep toho imbibag. 

Ibrani 12 

Allahn indi enesug inap komo eneptuk ulug hiyag isibag ane 

1Allah fahet fag toho hiyag nisaruk inap arimano anggolo wereg lit hinan 
hag toho hililip toho kilap nenesuhen anggin angge nunubam werehon men 
siyahonen walabit wat nenesuhon men nunubam se amag ulug nonggoloho 
umbusul. Pupu angge laruk lit ap sa tam atmisi ulug laruk lamuhup ulug 
hiyag nisarisi ane hikit toho sat kel ta fug angge ninine roho laruk lamuhuk. 
2Laruk lit Nonowe Yesus ninil ki roho yet haruk lit welamul. At ino ubam 
ninindi wenggel haruk laheyon ino fam hondog neneplug laruk lit mondabi 
fanoma nunumbahik laruk. At ino fanoma wereg lit ahiyeg toho welalep 
angge famen aben inggaliyap turukmu osokowa fisibareg teltuk ahan ha 
ribag. Teltuk ahan ha ribareg Allah inggik pikit fil lehoma hur atfareg 
wereg. 
3Ap siyag ane turuk inaben alem angginon ari At ubam imbibagma indi 
yuwag toho wereg lit ha ribag ane honoluk toho welamok. Hit hinindi 
anggin toho wereg lit hinilaheg amuhup tohon yet teg lamok. 
4Hiren siyag ane fam wal-wal amul ulug yik aptukmu mep wilip am fug 
angge hininggik yik eneg aptuk latikip. 
5Hit An namlohoki welahep ulug hunubam uruk lit komo heneptuk ane 
henepeleg atisi? ”Namloho, haren Ninikni Allahn komo haptuk ane fahet 

apma reg puk fug. Komo haptuk lit pet haptuk halug hindi anggin toho 
wenggel ha fug. 
6Ninikni Allahn ap indi enesug inap arimano ele ine roho komo eneptuk, 
namloho ulug wenggel harukon ino fano welamag ulug ele olok toho pet 
turuk lit inggiken watuk.” 
7Alem angginon hunubam atuk halug Allahn An numalikisi hag toho 
welahep ulug komo heneptuk. Umalikisi inikniyen ele ine roho komo 
eneptuk elehon wereg ano? 
8Ap obog toho unubam alem angginon emberuk hag toho hit hunubam oho 
alem emberuk eleg halug hit hiniknisi elehon hag toho wereg lit iknileg 
eneg welahep. 
9Niniknisi yuhonen enele ine roho pet neneptuk latusama nit nenekol toho 
wereg lit enele holtuk latukuk. Holtuk latukuk anggeyen nit nonoluk 
welamuhuken poholma kinangma wereg angge Inikni ele holuk fug angge 
welahe ha reg? 
10Niniknisi yuhon arimanowen il misig eneg iren peruk latusa ane roho 
enele ine roho komo neneptuk latusa. Komo neneptuk latusa angge famen 
At inowen An men mangno roho fanoma welamuhuben nit fahet eneg indi 
wenggel haruk lit ele ine roho komo neneptuk. 
11Alem angginon obog toho atam ap unubam atuk halug ap ino ahiyeg toho 
welam fug angge ahummu siyag toho wereg. Ari roho wereg angge famen 
alem unubam atukon inowen milal eneptukmu it arimanowen anggen 
fanowon yihik feruk lit inindi yuwag atukmu pikir ane eneg turuk. 

Hininggik hunuyug elek turuken kiyap taruk lamuhup ibag ane 

12 Ari fahet te hininggik wiyig toho werehon ineyap taruk lit hunuyug elek 
turukon henelenggen kiyap taruk lamok! 
13Hunuyug siyahon suwani yako waruhu rohon ke pikit toho hale ferukon 
fam laruk lit hunuyug wirik toho soptuk lamuhupmu hunuyug siyahon fano 
aruhu. 

14Ap obog toho men mangno roho wereg lit fano ane turuk lamuhuben yami 
ruruk lamuhup. Ap san fano ane turuk eleg halug Allah hahu fug. 
15Ap misihen Allah indi enesuhon ino embeselug lahu rohon kahaleg 
lamuhup. Yabukmu sarongge kilaptuk lahepma mun angge man angge siyag 
atuk hag toho ap anggolo siyag amuhup tohon honoluk toho welamuhup. 
16Pabi-pabi ane turuk lit hun Esau abuwaben tibag hag toho turuk lamuhup 
fug. At inowen abuwaben suburu osohowon namin pibareg wandabon 
welahi angge famen ilabowon atmin ibag. 
17Fobik welatfareg nikniyen Allah unuk fam hi napmisi pibag angge famen 
hi ribag fuhon ari hit honoluk. Uba anggolo yatfag angge famen inggarehen 
siyag ane tibahon ino hebeloho fanowap tuk fug teg latfag. 

Sinai punumu wahep fug, Sion punumu wahep ibag ane 

18 Hit tom alma waharikibon ino tom Sinai hininggik fam sen hawon alma 
waharikip fug. Indok ambulpul uloglog turuk lit hinan hililip tehen hik 
tegma siyelu fu rurukmu tom ino alma waharikip fug. 
19Tom ino fam pinggong ele humon uruk lit ele anggolo urukmu it holtuk 
latfag inap arimanowen nit nunubam hele nin eke uk fug ulug heng tibag. 
20”Wam oho tom ino alma laruk halug helep fam ware fesiyok,” ulug komo 
enepfag ane ino anggin tehen enekol toho welatfag. 
21Tom ino famen turuk ane it arimanowen yet hibareg enekolen hirimuruk 
turuk latfagma Musan oho, ”An oho nakol hihireg nuwag elek turuk,” ibag. 
22Hit Sion punumu waharikip. Allah oluk werehon ino ibam Yerusalem 
poholmon malaikat teng-teng angge luhaloho weregma ap anggolo oho 
enehiyehen palu roho wereg ambeg hir oho enembeg waharikip. 
23Allah umalikisi wandabon ununuk suwesingga fam haharoho poholma 
forohowon men Allahn ap obog toho minggir enebuhuwon ino men ap 
inindi fanowon tam palimuwap eneptisiyon enehime men palu roho 
weregma iniraham waharikip. 

24Allah sali keron imbibahon ino teko lahu ulug Yesus pulmu wereg lit yet 
harukon ino weregma waharikip. At amep unubam ketne reberuson ino 
Habel amep hag toho welam fug angge mep ele ine anggolo roho urukon 
wereg. 
25 Ele hunubam hiyag hisarukon ino henembol fil aruhu rohon yet teg 
lamok. Allahn kinangma ele urukmu enembol yig itfag inap arimano fano 
wilip atfag fugmu wene poholman hiyag nisarukon nenembol yig utuk halug 
fano wilip ahe ha reg? 
26It welatfag li arimano Allahn ele urukmu kinang yuk tibag. Ketiya nit 
welahe li oho Allahn ele uruk lit, ”Nin fobik eke Anden kinang eneg yuk 
isahuk fug, poholet kinanget yuk isahuk,” ulug sali imbibag. 
27Aren ”nin fobik eke” yuk isahu ane fahet nit hiyag nisaruk lit mun angge 
man angge wal tiyag angge yuk turukon arimano nin aruhumu yuk turuk 
eleg angge mondabi welaruhu ulug seleg toho hiyag nisaruk. 
28Nori, yuk turuk eleg ambeg ino nit ngi amuhuken Allah fam Ninikni uruk 
lit At indimuwen fano perukon hikit toho let turuk lit nenekol toho wereg 
lit At hi ruruk lamuhuk. 
29Ninikni Allah ino indok ambulpul ulog turukon hag toho wereg. 

Ibrani 13 

Alem wal taneg fahet komo enepfag ane 

1Honori hinindi roho welamuhup! 
2Ap pohon umbusuk fug angge hondoko kilap eneptuk lamuhup. Pohon 
hondoko kilap eneptuk lahe ulug turukmen malaikat hondoko kilap eneptuk 
latfag. 
3Hir oho hininggik hele warehon hag toho welahepma honori ininggik hele 
waroho werehon fahet hinindi wenggel haruk lamuhup. Hit kinangma tuma 
fano welahepma ap unubam alem wereg lit inindi anggin toho werehon 
fahet hinindi wenggel haruk lamuhup. 

4Aben unuhesi hilarukon fahet hit obog tohowen fano peruk lamok. Ap pabi 
ane til noruk lit ap unuhesi yarog enebil larukon arimano Allahn unubam 
unggum umbuhuwen hiren oho ap unuhesi yarog eneptuk lamuhup fug. 
5 Hiren uang amingmingangge welam fug angge hininggikmu werehon 
fahet eneg nit fahet wereg peruk lamok. Allahn ele uruk lit, ”Anden hat 
fahet napeleg toho welahi fureg misihim oho humbahakuk fug,” ibag. 
6Ari ibagma niren te, ”Nikni, Haren an let naptukmu nakol eleg toho wereg 
lahi. Aben alem nungge ane an nubam tuk teg?” ari uruk lit ninindi wirik 
toho wereg lahe. 
7Allah wene atam hiyag hisaruk lit milal heneptuk latuson arimano fahet 
honoluk toho welamok. Iren yabuk turuk lit obog arik ohoma turuk latuson 
fahet hinindi honoluk toho welamok. Allah fam inindi wenggel haruk lit hit 
fahet honoluk amag ulug wirimangge turuk latusa. 
8Sono oho yoho oho Yesus Kristus ino nin am fug angge hundig-hundig 
mondabi ambi reg lit welaruhu. 
9Hit sehelimuwen eke hag eke hag alem unon hiyag hisaruk lit hinindi ninap 
henebuhup tohon holuhup fug. Allahn indi henesug ane ariyen hinindi wirik 
atuk halug ari fano, naruk angge eke hag eke hag werehon fahet usa ulug 
alem emberukon ariyen ap fano am fug tehen enele holuhup fug. 
10Helep sengget wareg ambehen niren tohon ino fam o saboma hubu 
lahaptuk inap arimanowen na fug teg. 
11Allah fahet hubu lahabul ulug wam ware felug senggeltukmu mep wilip 
atukon arimano imam onowe suwon inowen aben siyag ane turukon eleg 
amag ulug mep arimano hinanggoho walug o fanowon fam kuruk. Kurukmu 
wam ebe walug o wirig ambeg embeselug selma palohoma lalug yale feruk. 
12Ari hag toho Yesus inowen An numalikisi ninggareg namep fam fanowap 
enepmin ulug elehet sok ino ambol fil palohoma asengseng toho war atfag. 

13War atfagma nir oho elehet sok ino ambol fil lulmu At inggaliyap tibag 
hag toho nir oho nininggaliyap nenebukag ulug lul. 
14Nit tuma yug toho welamuhuk ambeg ninibam elehen o pumbuk keron 
fobik waruhuwon fahet yami ruruk lahe. 
15Ari fahet Yesus unuk uruk lit nenembilik fam fag toho Allah wel turuk lit 
Ninikni ulug At apma umbuk tohon emberuk lamuhuk. 
16Fano ane ap unubam turuk lit ap ler eneptuk lamuhubon ari famen enebe 
An nubahet embehesa ulug Allahn fano peruken hiren henepeleg am fug. 
17Hit fet henesug lit milal heneptuk inap arimano enele holtuk lit 
onombolim laruk lamuhup. Allahn it arimano nangginoho wereg ulug kapal 
isahumu hiyag umuhup inap wereg lit hit hinindi selehap hisaruk lit fet 
henesug lit wereg. Ari roho turuk lahepma fet henesug inap arimano sat ha 
fug angge inindimu enehiyeg toho let heneptuk lamuhup. Hiren enesukun 
siyahap eneplepma alem angginon hit hunubam alep. 

Sembahyang ulug hi enepfag ane 

18Likiya hupmu nit fahet sembahyang uruk lamuhup. Alem eke hag eke hag 
nunubam atukmu fano ane eneg turuk lamuhuk ulug yami ruruk lamuhuken 
nit ninindimu siyahon het toho foroho lahe fug peruk lahe. 
19An hit henembeg folo-folo wam hag teg laruhuken ihi ane ari turuk 
lamuhup ulug komo heneptuk lahi. 
20Allah ap mangnowap eneptuk ahun inowen ele sali pisan tuk fug tohon 
imbibahon ino hikit toho Yesus amep wilip atfagma wam domba Inikni 
suwon amag ulug Nonowe Yesus ino ap war atukon wereg ambehen olukap 
tibag. 
21Allahn peruk ane turuk lamuhup ulug mun angge man angge fanowon At 
inowen tug toho og hisaruk laruhu. Yesus Kristus fam wenggel haruk lit 
Allahn fano ane eneg telep peruk ane niren turuk lamuhuken nenesukun 
fanowap neneptuk laruhu. Yesus Kristus palimu werehon ino wel turukmen 
eneg welamuhup. Amin. 



3341 

 

 
ALLAH WENE 

© 2018, Indonesian Bible Society. 
 

 
 

 

22Nori, anden suwesingga il horog angge tu hit fahet emberuk lahi angge 
famen komo heneptuk lahi ane aru hinindimu henehiyeg toho holtuk lamok. 
23Nenere Timotius hele waroho kilaptusa ambehen wili feserusa angge re at 
an nambeg folo-folo waharuk halug an men ambiyeg hit pen hisa 
wamuhuken honoluk toho welamok. 
24Hit honowesi fet henesug inap men Allah umalikisi inindi fanowon men 
unubahet anden hi eneptuk lahi ane hiyag osomok. Nit nonori Italia 
werehonen hi heneptuk. 
25Allah ap indi enesuhon ino hit obog toho let heneptuk lit welaruhu. 

Yakobus 

Yakobus 1 

Hi enepfag ane 

1An Yakobus Ninikni Allah men Nonowe Yesus Kristus men 
enemingmingangge welahiyon inowen hi heneptuk lahi. Ap ununggul unuk 
nisanggowen arimanowon famen o kema-kema ap eneseheli ke linggik-
longgo reg lit welahebon fahet suwesingga aru emberuk lahi. 

Ap inindi nonghong uruk inap fahet haharoho imbibag ane 

2Nori, wal hisaruk ane alem eke hag eke hag hunubam atuk halug fano 
nunubam atuk peruk lamuhup. 
3Allah fam tem toho wenggel haruk ano ulug aluwat hisaruk lit wal hisaruk 
ane ariyen hinindi wirik aruhu ane ari fahet honoluk. 
4Hinindi wirik toho eneg welamuhupmu siyahon tor angge oho hunubam 
wereg elehen mondabi fano wereg lit anggen fanowon yihik feruk lamuhup. 
5Ap misig hit sehelimu wereg halug mun ane man ane alem onoluk atuk ane 
apeleg toho wereg halug at inowen Allah fam heng turuk laruhu. Heng turuk 
laruhumu alem oluk atuk ane hiyag utuk laruhu. Allah inowen ap obog toho 
indi isaruk lit indi wiyig toho wereg lit inggik ahako roho og isaruk. 
6Allah fam heng turuk lit indi nonghong uk fug angge indi misig toho wereg 
lit heng turuk laruhu. Indi nonghong toho wereg ahun ino siyeluwen ik 
ahummu fu rurukmu kililik la kililik wam turuk hag toho wereg. 
7Ap ari hag toho werehonen Allah fam heng uruk angge tor angge oho og 
nuruhu puk fug. 
8Ap indi piren toho wenggel haruk lit werehon ino indi nonghong uruk lit 
eneg wereg. 

Enenggengge elehon men werehon men fahet ibag ane 

9Ap misig wene fam wenggel haruk lit anggengge eleg angge wereg halug 
Allah olohotma palimu roho werehen ahiyeg toho welaruhu. 

10Ap misig anggengge anggolo wereg halug Allah olohotma apma roho 
welahi peruk laruhu. At ino e owil loloho wamburukon hag toho welaruhu. 
11Mo lahik waharuk lit mo oloken e inggila halo ulug owil loloho wamburuk 
lit orohole fanowon ino siyag aruhu. Ap anggengge anggolo werehon ino 
oho ari roho tuhu. Nanggengge anggolo welalep peruk ane ino obog toho 
teko la fugmu at ino siyag aruhu. 

Siyahonen wal isaruk ane fahet ibag ane 

12Ap misig siyahonen wal harukmu indi wirik toho welaruhuwon ino ahiyeg 
toho welamag. At ino indi wirik toho welaruhumu Allahn aliliyangge 
mondabi fano welaruhuwon og uruhu. Ap sa-o sa-o An inindi nasug 
lamuhubon fahet og isahuk ulug Allahn sali imbibag. 
13Siyahonen ap misig wal haruk halug ap inowen, ”Allahn wal niyaruk,” 
uhu fug. Siyahonen Allah wal haruk eleg hag toho Allah inggarehen oho ap 
wal isaruk eleg. 
14Inggareg undaman timin peruk ane inowen heg toho wol turuken wal 
haruk. 
15Inggareg undaman timin peruk ane inowen hiyap malik ahummu atuk hag 
toho ahummu atukmu siyag ane endetuk. Siyag ane ino mondabi wirik atuk 
halug war atuk ane ondoko laruk. 
16Anden nindi henesug lahiyon nori, aben enele si uruk ane fahet tem toho 
uruk puk fug. 
17Fanowon og nisarukon men nininggikmu fano angge emberukon men 
Ninikni Allah seleg fanowon wal tibahon inowen poholman pilabik 
waharuk. Allah wereg ambeg mo kun atuk ane men seleg atuk ane men tuk 
fug angge orohole nin atuk eleg. 
18Inggareg indimu wenggel hibareg wal tibag angge arimano obog toho 
palimu malik wandabon hag toho welamag ulug tem ane uruk lit wal 
nenepfag. 
Hinisanggo fam holtuk lit hininggik fam oho turuk lamuhup ulug hiyag isibag 

ane 

19Anden nindi henesug lahiyon nori, alem tu fahet wenggel haruk lamek. 
Hinisanggo fam holtuk ane ari folo-folo holtuk lamuhup. Henembilik fam 
uruk ane ari men ap per enebul ulug hunundama ahe laharuk ane ari men 
folo-folo ul peruk lamuhup fug. 
20Ap per enepmin ulug undama ahe laharuk ane inowen Allah indi fanowap 
turuk eleg. 
21Alem ari fahet sabelep siyahon hunubam werehon obog toho hik isahup. 
Wene fanowon hinindimu yag atisiyon ari eneg hinindi yuwag toho seneg 
lamuhup. Wene fanowon ino ine reg lit hit mondabi fanowap henebuk teg. 
22Allah ele hinisanggo fam eneg holuk fug angge hininggik fam oho Allahn 
uruk ane hikit toho turuk lamuhup. Hikit toho turuk lamuhup fug halug 
hininggarehen hininggareg henele ying taruk lamuhup. 
23Allah ele isanggo fam eneg holtuk lit Aren uruk ane hikit toho turuk eleg 
halug wirimangge ap misihen ik ahum fam orohole kim haruk ahun hag 
toho wereg. 
24Kim haruk angge famen ilanma tot lalug folo-folo orohole apeleg atukon 
hag toho wereg. 
25Allahn komo eneptuk ane ine anggolowen ap ininggik hele lol eneptukon 
mondabi fano wereg. Ap san Allahn komo eneptuk ane ino nisanggo fam 
holihi ulug tot welatil laruk lit apeleg am fug toho welaruhu halug at ino 
ahiyeg toho welaruhu. At inowen Allah ele alem fuki roho yami ruruk lit 
hikit toho turuk laruhu ane ino fahet inggik fam turuk ane Allahn let turuk 
laruhu. 
26Ap misig wene noluk nahun welahi uruk angge famen inggareg ambilik 
fam uruk ane fuki roho wenggel haruk elehen at ino inggarehen inggareg 
ele ying taruk. Ari turuk lit aren sembahyang urukon ino saplangge uruk. 
27Aben sembahyang uruk ane fahet Allahn mondabi fano anggolo uruk 
perukon alem tu: Malik suwarehon men hiyap yuwohon men enenggengge 
eleg toho weregma kim isaruk lit ler eneptuk ane ari fahet fano peruk. Ap 

kinangmonen siyag ane turukon anden tihi ha nowen peruk lit kahaleg lit 
wereg ane ari fahet Allahn oho fano peruk. 

Yakobus 2 

Ap tu siyahon tu fanowon ulug onorohole yami enebuk fug ibag ane 

1Nonowe Yesus Kristus ubam wenggel haruk hinap nori. Hiren Nonowe 
lehoma werehon ino fam wenggel haruk lit ap tu suwon, tu toron ulug 
onorohole yami enebuk fug. 
2Hit wene uruk ambeg ap suwon misig inggik seheletma ili ruruk angge 
kilaboho sum fanowon wan toho kuhumu ap misig eke anggengge elehon 
asum siyahon wan toho kuhu halug hiren nungge uruk lamuhup? 
3Hiren sum fanowon wan teg ahun ino fahet henele fano roho hi ruruk lit, 
”Ninikni, hur atuk angge fanowon tu fam hur amin,” uhupteg anggengge 
eleg ahun ino fam, ”Selma unduhuk lamin,” uhup ano? ”Nit nunuyug apma 
kinangma hur amin,” uhup ano? Nori, ari roho uhup lit teg. 
4Hiren ari roho uruk lit ap tu siyahon, tu fanowon hunundaman peruk lahep. 
Hunundaman siyag peruk lahep ane ariyen ap onorohole yami eneptuk 
lahep. 
5Nori, an hit nindi henesug lahiyonen nele iminon tu holeg lamok. Ap 
kinangmonen enenggengge eleg inap tuma peruk angge famen Allahn An 
nolohotma enenggengge anggolo amag ulug mumal eneptisi. It arimanowen 
An inindi nasug inap ulug sali imbibahon hikit toho Allah wereg ambeg ngi 
roho welamuhup. 
6Ari roho wereg angge famen ap enenggengge elehon arimano hiren 
apmayap eneptuk lahep. Ap enenggengge werehon arimanowen hit 
apmayap heneptuk lit unggum kong turuk ambeg hininggik lisoho 
hunumbaharuk eleg ano? 
7An numalikisi amag ulug unuk fanowon suwal heneptisiyon it arimanowen 
apmayap turuk eleg ano? 

8 Komo eneptuk ane Allah wene tamon fam haharoho imbibahon mondabi 
palimu werehon tu, ”Hinggareg hindi reg lahen hag toho hori winon oho 
hindi enesug laruhun.” Wene haharehon aru hikit toho turuk lamuhup halug 
fano ane turuk lamuhup. 
9Hiren ap tu fanowon, tu siyahon ulug onorohole yami eneptuk lamuhup 
halug hiren siyag ane turuk lamuhup. Allahn komo enepfag ane hiren 
apmayap turuk lahep ulug wene aru famen seleg atuk. 
10Ap san komo enepfag ane obog toho timin peruk angge famen we il misig 
pisan isaruk halug at inowen winon obog toho apmayap turuk. 
11Allahn ap komo eneptuk lit, ”Ap unuhesi pal ta fug,” ibahon inowen, ”Ap 
pinggi unusuk fug,” ibag. Hiren ap unuhesi paluhup fug angge famen ap 
pinggi unusuhup halug komo enepfag ane ino apmayap turuk lahep. 
12Allahn alem hunubam umbuhu rohon henembilik fam fano ane hiyag 
isaruk lit hininggik fam oho turuk lamuhup. Allahn komo enepfahon holtuk 
inaben turuk hag toho turuk lamuhup. Allahn komo enepfag ane inowen ap 
ininggik hele warehon lol eneptuk. 
13Aben onori winon inindi enesug elehon arimano Allahn alem unubam 
werehon kong tuhu sambil ino indi enesug laruhu fug. Ari reg angge famen 
ap inindi enesug ane mondabi palimu rehen alem kong turuk ane apma reg. 

Ininggik fam turuk ane men inindi fam wenggel haruk ane men fahet hiyag 
isibag ane 

14Nori, ap misihen, ”An Allah fam nindi fano peruk lahi,” uruk angge famen 
inggik fam turuk ane fano turuk eleg halug nangginoho welam teg? At ino 
indi fam eneg wenggel haruk ane inowen nangginoho fano am teg? 
15Honori ap ano hiyap ano sum wan turukon men likiya hupmu naruk angge 
men mondabi eleg angge famen 
16hit welahebon misihen hiyag utuk lit, ”Sum wan talug suburu namihinteg 
lamihin,” elepteg wan turuk angge men naruk angge men og etlep fug halug 
at ino nangginoho telep? 

17Allah fam wenggel haruk ane ari hag toho peruk lamok: Indi fam wenggel 
haruk angge famen inggik fam turuk ane fano turuk eleg halug wenggeltuk 
ane oho siyag atuk. 
18Hit welahebon aruma misihen te, ”Ap ekeyen indi fam fano wenggel 
haruk, ap ekeyen inggik fam fano ane turuk,” uhu lit teg. Ari uhuwon fahet 
anden hebeloho hiyag utuk lit, ”Hinggik fam turuk ane eleg angge hindi fam 
wenggeltuk ane eneg hiyag nimin,” ulug heng tuhuk. Ari ulug heng 
tuhukteg, ”Anden ninggik fam turuk lahi ane ariyen nindi fam wenggel 
haruk lahi ane inamap timin,” uhuk. 
19Haren Allah we misig wereg ulug hindimu wenggel haruk lahen ane ari 
fano. Fano wenggeltuk lahen angge famen setan siyahonen oho ari hag toho 
wenggel haruk lit unuwag elek turuk. 
20Nare, hat hindi sohu roho welahenonen hinggik fam turuk ane eleg angge 
hindi fam wenggeltuk ane eneg mondabi siyag ulug hindi anggar atmisi? 
21Nunumba Abraham inowen inggik famen turuk lit amloho Ishak waroho 
Allah fahet hubu lahapmin ulug tibag ane fahet Allahn fano pibag fug ano? 
22Ininggik fam turuk ane men inindi fam wenggel haruk ane men alem misig 
teg ulug hinindi anggar aha. Ininggik fam turuk ane ariyen inindi fam 
wenggel haruk ane fano atuk. 
23Ari roho turuk lahep ane ariyen wene tamon fam haharoho imbibag ane 
ino teko laruk. Haharoho imbibahon te, ”Abraham inowen Allahn tem toho 
uruk ulug wenggel hibag ane ariyen Allahn at fahet fano pibag.” Alem ari 
fahet Abraham ino Allah are hag toho wereg uruk latfag. 
24Aben inindi wenggel haruk ane fahet eneg Allahn fano peruk eleg, 
ininggik fam turuk ane fahet oho Allahn fano peruk ane ari hinindi anggar 
amag. 
25 Rahab yaying turuk latfag hiyap inowen tibag ane eke wenggel hemek. 
Yerikho inap aluwar enebik lalihip ulug mon enepfag inap itano hiyap 
inowen ibam hondoko kilap enepfareg hirag enepfareg kebunggalem winon 

hirag-hirag lalihip ulug ler enepfag. Hiyap inowen inggik fam tibag ane 
fahet Allahn fano pibag. 
26Ebe weregma sat eleg halug war am hag toho ininggik fam turuk ane 
elegma wenggel haruk ane eneg wereg halug war am teg. 

Yakobus 3 

Siyag ane ambilikanggen fam wereg ulug hiyag isibag ane 

1Nori, hit welahebon aruma anggolowen wene hiyag isaruk ninap welala 
puk fug. Nit wene hiyag isaruk ninap alem nunubam werehon Allahn kong 
tuhu sambil anggin atuk lit nonori winon arimano unubam se aruhu. 
2Nit wene hiyag isaruk ninap siyag ane anggolo turuk lahe. Ap san ambilik 
fam siyag ane uruk elehon at ino mondabi fano. At inowen ebe abirangge 
fano foroho lam teg. 
3Wam kuda funggalem pikit lawag ulug niren ambilikmu kumbi ilili felug 
atog fumag-fumag seneg lahe. 
4Wirimangge eke kou humon ik ahummu larukon yet hemek. Siyelu ine 
roho fu ruruk lit kou miyaltuk angge famen kou hebeltuk angge toron seneg 
ahun inowen kou pikit lawag ulug kou ambiyang haluk teg. 
5Ari hag toho ap enembilikanggen wereg. Tor angge ap ebe fam wereg 
angge famen tor angge inowen alem suwon inamap turuk. Ari hag toho 
wirimangge eke indok anggen tor angge famen ohi humon harep na rehon 
ari yet hemek. 
6Ap enembilikanggen indok hag toho wereg. Siyag ane anggolo alem hag 
toho wereg lit suwap turuk. Nenebe fam werehon obog toho arimano at 
misig inowen orohole siyahap turuk. Indok olokon mondabi ambulpul 
turukon inowen hunduhuk lit nit nenebe welaheyon obog toho wiyal 
neneptuk. 
7Kinangma wereg angge suwe pak men pisanggo men ik ahummu wereg 
angge men aben inil sahuhap tuk teg angge famen 

8ap enembilikanggen ap misihen oho il sahuhap tuk fug teg. Ap pinggi ware 
feseruk angge ino olok anggolowon ubam werehen ine anggolo rehen aben 
apmayap tuk fug teg. 
9Nenembilikanggen fam Ninikni Allah wel turuk lit ap Allahn pingganet hag 
toho wal enepfahon arimano huluwap eneptuk lahe. 
10Enembilik misihon ele keyen hi eneptuk ane men huluwap eneptuk ane 
men wilip atuk. Nori, hiren tu hag toho turuk lamuhup fug. 
11Ik eleruk misig famen ik fanowon men sihon men ambi roho wilip am teg? 
12Nori, e soluk famen sawe anggen yig am teg? Hele husin famen soluk 
anggen yig am teg? Ari hag toho saho ahik famen ik saplanggeyon wilip am 
fug teg. 

Mun ane man ane ap inindi anggar atukon alem Allah famen waharuk ulug 
hiyag isibag ane 

13Ap misig hit sehelimu wereg lit mun ane man ane alem fahet indi anggat 
toho wenggel harukon wereg halug at ino ubabut wereg ane fano welaruhu. 
Mun ane man ane alem fahet oluk teg lit indi apma roho wereg ane ariyen 
fano ane eneg inam atuk. 
14Honoriyen tohon hilila ulug henehummu siyag toho wereg lit suwahal ul 
peruk lamuhup halug hininggareg wel ta fug angge Allahn tem peruk ane 
fahet henele si uk fug. 
15Mun ane man ane alem oluk atukon ari hag toho Allah wereg ambehen 
waharuk eleg. Wenggel haruk ane ari ap kinangmonen unundaman tila 
peruk ane siyahon setan arimanowen hiyag isaruk. 
16Noriyen tohon helele ulug indimuwen peruk lit suwahal ul peruk ambeg 
ino siyag-siyag ane men het-pet toho uruk ane men wereg. 
17Mun ane man ane fahet alem onoluk atuk ane Allah famen waharukon tu: 
Ap inindi wirik toho wereg lit mangno atuk ane men, inindi wiyig toho 
wereg lit ap enele holtukon men, ap inindi enesug lit fano ane turukon men, 
ap orohole yami ruk fug angge ele si ane uruk elehon fahet ihi. 

18Ap seliyon mangnowap eneptuk inap arimanowen anggen fanowon fok 
turukmu pikir atuk ane wilip atuk. 

Yakobus 4 

Kinangma werehon fahet hinindi reg lam fug ulug hiyag isibag ane 

1Hit sehelimu wereg ane yik aptuk ane men honori men hili roho wereg ane 
men alem keman inam atuk? Hinindimuwen tila peruk ane eke sambil su 
roho wenggel haruk, eke sambil tot toho wenggel haruk lahep ane ariyen 
honolok ane inam atuk. 
2Mun angge man angge og neselep peruk lahep angge famen og hisaruk eleg 
halug ap pinggi unusuk teg lahep. Nonoriyen tohon hilila peruk lahep angge 
famen hininggikmu atuk eleg halug yik aptuk lit honori men hili roho 
welahep. Sembahyang uruk lahep fug ane ariyen nungge-nungge 
hininggikmu atuk eleg. 
3Hiren sembahyang ket-ker ane uruk lahepma heng uruk lahep angge 
arimano hininggikmu am fug teg. Hiren heng uruk lahebon ari hininggareg 
henehum fahet eneg heng uruk lahep. 
4Nori, hiren hunuhe subon henembol yig utuk hinap! Kinangmon fahet 
hinindi reg lahep halug Allah men seli roho welahep ane hit henepeleg? Ap 
san kinangma wereg angge fahet ahiyeg haruk halug at inowen Allah men 
seliyap turuk. 
5Suwesingga tamon fam haharoho imbibahon tu alem elegma haharoho 
imbibag puk fug, ”Allahn wal tibag sambilen sat kilap enepfahon arimano 
An horogma welalep peruk.” 
6 Ari reg angge famen Allahn indi nisaruk lit og nisaruk ane mondabi palimu 
wereg. Alem ari fahet haharoho imbibag ane tu, ”Hemet turuk inap Allahn 
nirim peruk lit unubam lombuk toho wereg inap indi isaruk.” 
7Allah alukema hur atuk lit Iblis henembol yig umuhupmu aren hit 
hunumbahalug longgo uhu. 

8Hit Allah horogma amuhupmu Ar oho hit horogma aruhu. Hit siyag ane 
turuk hinap hininggik ik umatuk lamuhup. Hinindi piren teg hinap, hinindi 
misig toho welamuhup. 
9Hinilaheg toho welahep ane fahet hinindi anggar amag, henehummu siyag 
toho wereg lit uba yatuk lamek. Hiren inda yatuk lahebon ubalmangge uba 
yatuk lamuhup. Hit henehiyeg toho welahebon ubalma henehummu siyag 
aruhu. 
10Nonowe alukeman hininggareg apmayap taruk lamuhupmu Aren hit 
palimuwap henebuhu. 

Honori enebug uk fug ulug hiyag isibag ane 

11Nori, hiren hininggareg honori fahet henele si unubam uruk lamuhup fug. 
Ap san ori fahet ele si uruk lit enebug uruk ahun inowen Allahn komo 
nenepfag ane abug uruk lit apmayap turuk. Allahn komo nenepfag ane 
apmayap turuk ahun inowen komo nenepfag ane hikit toho tuk fug angge 
ap unubam alem werehon kong turuk ahun hag toho wereg. 
12Komo neneptuk ane men alem kong turuk ane men imbibag ahun we misig 
wereg. At inowen eneg ap winon fanowap eneptuk lit winon siyahap enebuk 
teg. Ari reg angge famen hare ubam alem werehon kong timin peruk 
lahenon hat ap sa hag toho welahen? 

Ari-ari tuhuk peruk lit Allah henepeleg toho welam fug ibag ane 

13 Nori, hiren henele uruk lit, ”Yoho ano sono ano o pumbuk suwon umu fil 
ano ahamu fil ano lahukteg onggo paloho ayeg waroho hilaruk lit weregman 
mo lahakureg wambuhu,” uruk lahep. 
14Ari uruk lahep angge famen sono teko lahu ane fahet hit henepeleg. Hit 
honoluk welahep ane nangginoho welahep? Honoluk welahep ane ari seni 
ahe aben yet harukmu misihim eleg atuk hag toho welahep. 
15Hiren uruk lalep ane tu, ”Nonoweyen fano puhu halug nit nonoluk wereg 
lit tu tuhuk, ari tuhuk,” peruk lalep. 

16Ari reg angge famen hininggareg henewelwel tubat taruk lit henele hemet 
toho uruk lahep. Hiren turuk lahep ane ari obog toho siyag ane turuk lahep. 
17Ap misihen fano ane tuk teg ane oluk angge famen turuk eleg halug at 
inowen siyag ane turuk. 

Yakobus 5 

Ap enenggengge anggolo werehon komo enepfag ane 

1Nori, henenggengge anggolo wereg hinap welahebonen holeg lamok. Alem 
siyahon hunubam aruhuwon fahet henehummu siyag haruk lit uba yatuk 
lamuhup. 
2Foroho lahep angge arimano filik tehen henesum oho mabiliyen narisi. 
3Ili ruruk angge men umbagpag turuk angge men ip orohole atisi. Ip orohole 
atisi ane ariyen hit siyag ulug inamap tirisireg hit hununu indoken naruk 
hag toho hinahu. Obog aruhu sambil ino horog arik ohoma mun angge man 
angge nungge fahet tug toho emberikip? 
4Hit henemingmingangge arimano yatuk angge yahal hisaruk lit anggen 
kong toho kilap heneptuk latuson fahet onggo og isarikip fugmu enele hum 
toho uruk lit ya nga uruk latusa ane ari Allah otsi sehelimu werehon ino 
isanggoma kirisi. 
5Henenggengge anggolo werehen tung ninap welahe ulug winon hik-hak 
isaruk latikip. Wam esetuk sambil henehiyeg toho wereg lit turuk hag toho 
turuk latikip. 
6Ap fanowon fam hiren un ane ubam lombohap tirikipteg ebe pinggi 
watukmu aren hunubam ele irisi fug. 

Alem angginon hunubam atukmu hinindi yuwag toho welamuhup ibag ane 

7Nori, ari fahet hinindi yuwag toho wereg lit Nonowe waruhu ane fahet yet 
teg lamuhup. Suburu yabuk wituk ahunen ebe wirik atukon fahet nangno 
reg lit wereg. O hibi anggolo laharuk li suburu ei yabuk fug angge osit 
nangno ruruk lit wereg. 

8Ari hag toho Nonowe waruhu li horog tehen hiren oho hinindi wirik toho 
wereg lit nangno ruruk lamuhup. 
9Alem angginon hunubam umbuk nowen honori men henele siyag toho uk 
fug angge welamuhup. Alem kong tuhu ahun ino sokolma unduhuk lit 
werehen honoluk toho welamuhup. 
10Nori, Allahn ap atam mon enepfagma wene hiyag isaruk latfag inap nabi 
arimano alem siyahon unubam atukmu inindi yuwag toho welatfag hag 
toho hir oho ari roho welamuhup. 
11It arimano alem siyahon unubam atukmu inindi yuwag toho welatfag ane 
fahet niren it fano peruk lahe. Hun Ayub ino siyahon ubam atfagma indi 
yuwag toho werehen Ninikni Allahn fobik fanowap tibag ane hit honoluk 
toho welahep. Ninikni Allahn inilaheg ulug indi anggolo nisaruk lit wereg. 

Ap ouk warukon fahet sembahyang uruk lamuhup ibag ane 

12 Nori, mondabi palimu werehon iminon tu holeg lamok: Pohol men kinang 
men kinangma wereg angge winon ununuk fam tik tem toho ehe ulug henele 
anggolo uruk lamuhup fug. Alem angginon hunubam aruhu rohon yu halug 
yu eneg uruk lamuhup, fug halug fug eneg uruk lamuhup. 
13Hit sehelimu ap misig asengseng toho turuk laruhuwon inowen 
sembahyang uruk lamag. Ap misig ahiyeg toho welaruhuwon inowen sini 
yunggultuk lamag. 
14Ap misig ouk waruk lit welaruhuwon inowen penatua nubam sembahyang 
ulusareg Nonowe unuk uruk lit ahaluwe fanowon nubam are nabusa ulug 
wol enebuhu. 
15Indimu tem toho peruk ahun inowen sembahyang urukmu ap ouk 
warukon ino Nonoweyen let turukmu fano atuk. Ap inowen siyag ane 
turukon Allahn ambolmayap tuhu. 
16Ari fahet hit fano amuhuben siyag ane turuk lahebon fag turuk lit honori 
hit men werehon ambiyeg mangno roho sembahyang uruk lamuhup. Allahn 

ap tu fano peruk ahun inowen sembahyang uruk halug alem fanowon teko 
lahu. 
17Hun Elia ino nit ap kinangmon hag toho welatfag. At ino wereg lit osit 
nahu rohon ulug sembahyang ele ine roho irikim mo lahakeg wambeheg 
turukmen hunduko hinahan atfagma uhanehon minggiroho hibi eneg 
welatfag. 
18Hibi eneg welatfagma nin sembahyang ibagma poholman osit pilabik 
watfagma naruk angge kinangman wilip atfag. 
19Nori, hit henesehelimu werehon misihen Allah wene embeselug ambol yig 
utuk halug hit winonen at ino suhuloho Allah olohotma wamag ulug wol 
tuhu ahun ino fahet iminon tu: 
20Ke hareyon laruk ahun famen areyen wol tuhumu suhuloho waruhu halug, 
at inowen are mondabi ap war atuk ambehen windaruhu. Ari tuhu ane 
inowen siyag ane anggolo hondo rebesuhu. 

1 Petrus 

1 Petrus 1 

Petrusen Allah umaliki hi enepfag ane 

1Yesus Kristus inowen an Petrus monde hubahakuk ulug mumal naptisiyon 
inowen suwesingga aru emberuk lahi. Hit hinibam yugmu elehon arimano 
pohon hag toho welahepma o Pontus men Galatia men Kapadokia men Asia 
toron men Bitinia men linggik-longgo roho welahebon hunubahet 
suwesingga aru emberuk lahi. 
2Ninikni Allahn hit hunubahet An numaliki amuhup ulug mumal 
heneptisireg ahime fanowon hunubam emberuk lit fanowap heneptisi. 
Yesus Kristus ele holtuk lit At apma welahepma amep hililoho hunubam 
larisi. Allahn indi anggolo hisaruk lit mangnowap heneptuk lit hinindi 
yuwahap henebuhu ulug sembahyang uruk lahi. 

Allahn eleg am fuhon poholma forohowon og hisahu ulug Petrusen hiyag 
isibag ane 

3Nonowe Yesus Kristus Ikni Allah inowen indi anggolo nisarisiyon ino wel 
turuk lahi. Yesus Kristus ap warehon sehelimuwen olukap tibag ane ariyen 
nir oho suhuloho ket indag neneptisi. Ket indag neneptisimu mondabi 
nonoluk welamuhuk peruk lahe. 
4Allahn fano angge og hisahuwon ari eleg atuk elehon ubam sing angge tag 
teg elehon halo uk fuhon poholma hit fahet foroho lit wereg. 
5Allah ubam wenggel haruk lahepma inggik ineyon hit kul heneptuk lit 
werehon inowen fanowap henebuhu sambil fobik inam aruhu ulug yet teg 
lit welamuhup. 
6Hit ketiya welahebon mun angge man angge fam wal hisarukmu hinindi 
anggin toho welahep angge famen fobik inam aruhu ane fahet henehiyeg 
toho welamuhup. 
7Siyag ane ketiya hunubam atukon ari Allah fam tem toho wenggel hawag 
ulug wal hisaruk. Fano angge umbagpag turukon ino indokma wiratukmu 
mut il eneg tohon waruk hag toho Allahn hit wal hisaruk. Umbagpag turuk 

angge eleg am hag teg angge apma weregma hinindi Allah fam wenggel 
harukon ino mondabi palimu werehen Yesus Kristus inam aruhu sambil ino 
hit fanoma hunumbahakureg wel heneptuk lit hi henebuhu. 
8-9Nonowe Yesus ino hinil fam harikip fug angge famen hinindi reg lahep. 
Ebe haruk lahep fug angge famen ubam hinindi wenggel haruk lahep. Allah 
fam wenggel haruk lit yami ruruk latikibon ariyen Allahn mondabi fanowap 
heneptisimu hinindimuwen henehiyeg anggolo haruk lit Allah fano ulug wel 
turuk lahep. 

Indam yami ruruk latfahon ino ketiya inam atisi ulug hiyag isibag ane 

10Hit fanowap heneptisi ane ari fahet wene atam hiyag isaruk latfag inap 
nabi arimanowen yami ruruk lit Allahn indi hisaruk ane inam aruhu ulug 
tam hiyag isaruk latfag. 
11Kristus ahime fanowon unubam werehon inowen hiyag isibag ane nungge 
sambil ke roho inam aruhu ulug yami ruruk latfag. Hime fanowon inowen 
it unubam tam hiyag isaruk lit, ”Kristus aben wabuhupteg inggaliyap 
tuhupmu Allahn fanowap tuhu,” ulug fag toho hiyag isibag. 
12Wene hiyag isaruk latfag inap arimano unubam sali imbibahon ino 
ininggareg fahet fug, hit hiyag isawag ulug Allahn mingming enepfagma 
haharoho imbibag. Wene ino hit ketiya hiyag hisil waharuson arimano 
Allahn ahime fanowon poholman unubam emberisimu iren hiyag 
hisarukmu hit honoluk atisi. Honoluk atisiyon ari fahet malaikaren nir oho 
nonoluk alep peruk lit wereg. 

Henepelegma wol henebuk nowen hinindi honoluk toho welamuhup ulug 
hiyag isibag ane 

13Henepelegma wol henebuk nowen hinindimu honoluk toho welamuhup. 
Hinil wirik toho wereg lit Yesus Kristus fobik inam aruhu sambil ino indiyen 
fanowap nenebuhu ulug we tem toho hiyag hisaruk lahiyon aru hinindimu 
wenggel haruk lamuhup. 

14Indam henepeleg toho wereg lit tu hilila ari hilila ulug siyahonen 
mingming heneptuk latisiyon ino umbusuhupteg malik toron ikniyen komo 
rurukmu ele holtuk hag toho holtuk lamuhup. 
15Hit wol heneptisiyon ino indi fano roho wereg hag toho hit hunubabut 
fano roho wereg lit fano ane eneg turuk lamuhup. 
16Hahatfag ane iminon tu, ”An fano welahi hag toho wereg lit hir oho Allah 
ngi reg inap hag toho fano welamuhup,” ulug haharoho imbibag. 
17Hiren sembahyang uruk lit Ninikni uruk lahebon inowen ap obog toho 
fahet tu an namloho, tu amuwon puk fug angge iren fano ane siyag ane 
turukon arimano hikit toho unggum kong turuk. Unggum kong turukmu hit 
kinangma tuma pohon hag toho wereg lit henekol toho welamuhup. 
18Hit hiniknisi unumbusagsi enele holtuk lit siyag-siyag ane turuk latikibon 
fahet Allahn onggo paloho hilarisi. Ubalma onggo emberuk lit ili ruruk 
angge men umbagpag turuk angge men eleg atukon ari fam onggo pal 
heneptisi fug. 
19Yesus Kristus amep onggo anggolo werehon ino wam domba umalik siyag 
ane turuk elehon mondabi fano werehon ino amep hag toho Yesus amep 
fam onggo pal heneptisi. 
20At ino Allahn pohol kinang wal tuk fugmu mumal tibag angge famen 
ketiya obog aruhu li horog tegma hit fahet kinangma inam atfag. 
21Inam atfahon ariyen hit Allah fam wenggel haruk lahep. We tem toho Aren 
fanowap nenebuhu ulug peruk lamuhuben ap war atukon sehelimuwen 
olukap tibareg palimuwap tibag. 

Honori hinindi enesug lamuhup ulug hiyag isibag ane 

22Wene fanowon tem toho peruk ane hiyag hisarukmu holtikipteg siyag ane 
hiren turuk latikibon embeserikipmu hinindi puhun atisi. Puhun atisimu 
nonori ininggik apmane la fug angge ninindi enesug lahe perukon 
arimanowen hit-hit honori hinindi roho welamuhup. 

23Hit nin eke uwalili roho ket indag atikibon arimano aben hiyap unubam 
ahaluwe emberukon siyahon eleg am hahon fam indag atikip fug. Allah 
wene fanowon mondabi eleg am fuhon ino fam indag atikip. 
24Eleg am fuhon fahet haharoho imbibahon tu, ”Ap obog toho kinangma 
werehon arimano hoholangge hag toho wereg, eneliliyangge owil-owil 
angge hag toho wereg. Hoholangge lilog aruhu, owil-owil angge loloho 
wambuhu angge famen 
25Allah wene eneg mondabi welaruhu.” Welaruhuwon ino fahet hit ketiya 
wene fanowon aru hiyag hisarusa. 

1 Petrus 2 

Yesus helep ubule hag toho yaho ulug hiyag isibag ane 

1Ari fahet siyag ane turuk lahebon obog toho hik esemek. Henele si uruk 
ane men indi piren teg lit inggik apmane larukon men ap enenggengge 
nangge lalep perukon men sibiling-sibiling ane urukon men imbisiyek. 
2Malik toron ket indag tarukon isinga ag eneg namin peruk hag toho hiren 
oho suburu poholmon fanowon ino eneg nul peruk lit naruk lamuhupmu 
henebe fit taruk lit weregma Allahn fanowap henebuhu. 
3Ninikni fano werehon ino hininggarehen nek harikipteg At fahet tem toho 
peruk lahep. 
4At helep ubule mondabi olukon hag toho yahoma aben oholoho hik 
isaruson ino Allahn eneg toho hiyaharisireg olohotma yaho ferisiyon ino 
hiren oho hiyag ta lahup. 
5O wituk lit metka ambiyangma helep ineyon pilaptuk lahep hag toho Allah 
hime fanowon inowen o wituk lit helep ineyon metka ambiyangma emberuk 
hag toho hit kilap henebuhu. Indam imam inaben Allah fahet hubu lahaptuk 
latfag hag toho hit mangno roho fano wereg lit Yesus unuk uruk lit Allah 
hime fanowon hunubam weregma Allahn fano perukon emberuk lamuhup. 

6 Wene atamon fam haharoho imbibahon tu, ”Yet hemek, helep eneg toho 
warikikon ino o Sion fam yaho feruk lahimu helep ino ubule suwon aruhu. 
Ap san ubam wenggel harukon inowen inggali hahu fug.” 
7 Hit Allah fam wenggel haruk lahebon arimanowen helep ari fano anggolo 
peruk lahep. Wenggel haruk elehon fahet haharoho imbibahon tu, ”O wituk 
inaben helep tu siyag ulug hik isaruson ino ubule yag atisi. 
8 Yag atisimu helep ino famen ap enembilan uwag fiyog toho unusuruk lit 
unuyug ahap fele roho kik tuhup.” Allah wene holtuk eleg inap arimano 
Allahn tam pibahon hikit toho helep ino famen unuyug ahap fele roho kik 
turuk. 
9 Hit arimano An nibam pumbuk amag ulug mumal heneptisimu ap 
suwonen Allah fahet hubu lahaptuk lit wel turuk inap imam hag toho hit 
welahep. Hununggul unuk fanowon fam hit suwal heneptisimu Allah 
umaliki atikipteg At ngi roho welahep. Hik tegma welatikipmu seleg tegma 
maniyek ulug Aren wol heneptisireg su ane hunubam turuk latisi ane fahet 
hiren ap winon hiyag isaruk lamuhup. 
10Hit atam wereg lit Allah umalikisi hag toho welatikip fug angge famen 
ketiya At umalikisi atikip. Indam indi hisaruk latisi fug angge famen ketiya 
indi anggolo hisaruk lit wereg. 

Hit Allah amingmingangge hag toho welamuhup ulug hiyag isibag ane 

11Nori, hit pohon hinibam yugmu eleg angge welahebon nindi henesug 
lahiyon hunubam tot nele imin. Hunubabut atamon wereg lit mun angge 
man angge hilila peruk lahebon ariyen hinindi fanowon men seli roho 
welahepma henembol fil imbisiyek. 
12Allah unuk enepeleg inap sehelimu wereg lit fano ane eneg turuk 
lamuhup. It arimanowen hit fahet pabi ane turuk inap ulug henebug uruk 
halug hiren fano ane turukmu yet hisahupteg it inindi anggar aruhumu 
Allahn unggum kong tuhu sambil ino iren oho Allah wel turuk lamuhup. 

13Ninikni Allah unuk wenggeltuk lit ap suwon onotsi fer enesuhon enele 
holtuk lamuhup. 
14Ap suwon Kaisar palimu werehon amingmingangge arimanowen ap 
siyahon ininggik hele war enebuhupteg ap fanowon wel enebuhup ulug mon 
eneptisiyon arimano enele holuhup. 
15Allahn telep peruk ane iminon tu: Hiren fano ane turuk lit ap enepeleg 
inaben ket-ker ane uruk halug enembilik lar eneptuk lamuhup. 
16Enemu wereg lit seleg tegma welahe peruk inap hag toho welamuhup 
angge famen seleg tegma welahe ulug siyag ane fahet fano tehe peruk lit 
wel taruk inap hag toho welam fug angge Allah amingmingangge roho 
welamuhup. 
17Ap obog toho hi eneptuk lit honori hinindi enesug lit Allah fahet henekol 
toho wereg lit ap suwon Kaisar hi ruruk lamuhup. 

Kristus uyug mutug laruk lit wirimangge hag toho welamuhup ulug hiyag 
isibag ane 

18Nori, hit ap enemingmingangge roho welahebonen hiniknisi enele holtuk 
lit henekol toho welamuhup. Hiniknisiyen fano ane urukon eneg holtuk 
lamuhup fug, enele piren toho uruk inap hiniknisi hag toho werehon oho 
enele holtuk lamuhup. 
19Ap eke ubam alem eleg angge famen unggum ubam emberuk lit inggaliyap 
turukmu Allah fam wenggel haruk lit fano nubam embehesa perukon ino 
Allahn indi reg lit wereg. 
20Siyag ane turuk lahebon fahet hunusuruk halug ap san indi hisahu? Fano 
ane turuk lahebon fahet hunusuruk halug Allahn indi anggolo hisaruk. 
21Kristus ino aben pinggi watfagma hit fahet war atfagma nit fahet 
wirimangge ulug hir oho At uyug mutug laruk lamuhuben Allahn wol 
heneptisi. 
22Kristus inowen siyag ane tuk fug angge ele si uk fug angge welatfag. 

23Pet turukmu hebeloho per enepfag fug, watukmu hebeloho nga ibag fug. 
Ikni Allah suwon unggum pikit toho kong turuk ahun ino eneg hiyag itfag. 
24Niren siyag ane turuk laheyon arimano Aren umaloma ha ribareg teltuk 
ahen fam libagma e fam teloho watfag. Siyahon inowen nit sen nenesug lit 
weregma Kristus inowen pikir ane eneg turuk lit welamuhup ulug nininggik 
hele lol nenepfag. At mep toho watfag ane ariyen nit fano atukuk. 
25Indam wam domba longgo urukon hag toho welatikip angge famen 
suhuloho Hinikni ambeg waharikipmu Aren hinindi kul henebuhu. 

1 Petrus 3 

Henehunsi men hunuhesi men Allah apma wereg lit fano roho welamuhup 
ulug hiyag isibag ane 

1 Hit hiyap ap oho lahebon nehebi, henehunsi enele holtuk lamuhup. Holtuk 
lamuhupmu ahunen wene fahet nirim peruk lit wereg halug hiyaben wene 
hiyag um fug teg angge famen fano ane turukmu ahunen yet hahureg 
wenggel haruk laruhu. 
2Uhe puhun toho wereg lit indi fano roho weregma ahunen yet hahureg 
ahun oho Allah apma aruhu. 
3Heneliliyangge selma werehon lahaptuk lamuhup fug. Honoruk het 
turukon fano-fano angge umbagpag turukon wan tuk fug angge sum il 
yinggirik-yenggereng urukon il fanowon wan turuk lamuhup fug. 
4Heneliliyangge hinindimu hiraho lit werehon lahaptuk lamuhup. Hinindi 
apma roho wenggel haruk lit wiyig toho welahe peruk halug heneliliyangge 
fanowon eleg am fuhon hunundama foroho lit welahepma Allahn fano 
wereg peruk laruhu. 
5-6Ari roho hiyap indam welatfahon Allah unuk fahet enekol toho wereg lit 
eneliliyangge lahaptuk latfag. It arimanowen Allahn eneg fanowap 
nenebuhu ulug tem toho Allah fam wenggel haruk latfag. Saran ahun 
Abraham ele holtuk lit nikni uruk latfag hag toho it arimanowen enehunsi 
enele holtuk latfag. Hiren henehunsi unubam fano ane turuk lit pet 

nenebusa ulug henekol ha fug angge wereg halug Sara indam welatfahon 
aholani hag toho hit welahep. 
7 Hit ap hiyap oho lahebon nori, hinindimu fuki roho wenggel haruk lit 
hunuhesi men fano roho welamuhup. Hiyap uwag ine eleg ulug wenggel 
haruk lit hit it onori hag toho welamuhup. Hiren sembahyang urukon 
siyahap tuhup tohon hiyap oho mondabi fano welamuhup ulug Allahn sali 
imbibahon honoluk toho welamuhup. 

Siyag ane hunubam turuk isalug hebeloho ayeg wabuhup fug ulug hiyag 
isibag ane 

8Nori, hit obog toho hunubam nele imin: Hinindi misig henebe misig wereg 
lit honori hinindi enesug lamuhup. Henewelwel tubat ta fug angge ap 
hinindi enesug lamuhup. 
9Siyag ane aben hunubam turuk isalug hebeloho ayeg wabuhup fug. Pet 
heneptuk halug hebeloho per enebuk fug angge hi eneptuk lamuhup. Allahn 
hit An numaliki welahebon hi henebuhuk ulug wol heneptisiyon honoluk 
toho welamok. 
10 ”An noluk wereg lit nahiyeg toho welaruhuk perukon inowen siyag ane 
nele si imin fug ulug inggareg ambilikmu sap teg laruhu. 
11Ap inowen siyag ane hik isahureg fano ane eneg timin peruk lit nori men 
mangno roho welamuhuk ulug yami ruruk laruhu. 
12Fano ane turuk inap Ninikni Allahn yer enesug lit weregma ubam heng 
turukon fahet isanggo leho feruk. Siyag ane turuk inap fahet Allahn nirim 
peruk lit anduhun yig isaruk,” ulug hahareg lit wereg. 
Siyag ane hunubam atukmu hinindi yuwag toho welamuhup ulug hiyag isibag 

ane 

13Hiren henesukun fano roho wereg lit fano ane eneg turuk lamuhup halug 
ap san hunubam siyag ane tuk teg? 
14Hiren pikir ane turuk lamuhubon fahet hunusuruk halug henehiyeg toho 
welamuhup. Iren hit henekolap heneptuk halug hiren it unubahet yuk 
lagmag ulug henekol toho welamuhup fug. 

15Kristus Nonowe ulug hinindimu sehet toho fet talug lamuhup. Likiya 
hupmu wene fahet eneg wenggel haruk lit ninirim puk fug angge weregma 
aben hinog-og hisarukmu hebeloho fag toho hiyag isaruk lamuhup. Hiyag 
isaruk lit Ninikniyen fanowap nenebuhu peruk lahe ulug henele fano roho 
unubam uruk lamuhup. 
16Hit hinindi wirik toho wereg lit henele fano roho hiyag isaruk lamuhupmu 
iren Kristus umalikisi siyag ane turuk ulug henebug uruk inap arimano 
ininggali amuhup. 
17Fano ane tuhubon fahet hunusuruk halug Allahn perisiyon fam 
nunusehesa ulug hinindimuwen fano puhup. Siyag ane tuhubon fahet 
hunusuruk halug nininggarehen siyag ane tehema nunusehesa peruk 
lamuhup. 
18Niren hundig-hundig siyag ane turuk laheyon fahet Kristus misihim ware 
fisibag. Aren Allah ambeg hondog nenebuhuwen At pikir ane turukon ino 
nit hare ane turuk ninap fahet war atfag. At ino ap kinangmon atfagma ware 
fisibagma Allah hime fanowon inowen olukap tibag. 
19Olukap turuk lit ineyap tibagma ap indam welatfahon enehime pug toho 
wereg ambeg wene hiyag isibag. 
20Hiyag isibahon arimanowen indam hun Nuh inowen kou humon ino wituk 
lit weregma Allahn nele holuhup ulug indi hondo reberuk latfag angge 
famen ele holfag fug. Ele holfag fugmu ik humon yenggeltukmu ap tor angge 
likinen itano eneg koloweg wilip atfag. 
21Ik humon yenggelfahon ino ap ikma pilap eneptukmu fanowap eneptuk 
ahik hag toho wirimangge yenggel atfag. Ikma pilap eneptuk ane ari sabelep 
nenebene werehon umatuk lahe fug, ninindi keron fanowon Allahn og 
nisawag ulug heng turuk lahe. Heng turuk laheyon ari Yesus Kristus Allahn 
olukap tibagma At oluk wereg ulug heng turuk lahe. 
22At ino poholma lahibareg malaikat men poholma ine roho werehon men 
arimano apma weregma At palimu Allah inggik pikit fil heriyeg lit wereg. 

1 Petrus 4 

Hiren oho Yesusen nuwabukag perisi hag toho peruk lamuhup ulug hiyag 
isibag ane 

1Kristus ino ebe ap kinangmon hag toho weregma watfag. Hiren oho Aren 
nuwabukag pibag hag toho nunusukag peruk lamuhup. Ap ekeyen Yesusen 
pibag hag toho perukmu wabuhup halug aren siyag ane turukon eleg aruhu. 
2Nit nonoluk welamuhuk li ap kinangmonen tu hilila ari hilila peruk hag 
toho peruk lamuhup fug, Allahn peruk ane eneg turuk lamuhup. 
3Tam amusun toho welatikip li Allah wene enepeleg inaben peruk ane eneg 
turuk latikip. Turuk latikip ane iminon tu: Pabi ane eneg wenggel haruk lit 
tu helele ari helele peruk lit ik olokon nalug nenek turuk lit henebuwap toho 
suburu men ik men naruk lit usane aben tuk fug teg ane turuk lit henemben 
siyag toho welatikip. 
4It enemben siyag toho werehen it men mangno roho welahep fugmu 
nungge fahet nit men ambiyeg welahe fug ulug enekol haruk lit hit henebug 
uruk lit wereg. 
5Weregma ap olukon warehon fahet unggum kong timin ulug yer enesug lit 
werehon inowen hinog-og isahumu iren nungge uhup. 
6Ari fahet Allah wene fanowon ino ap war atfahon arimano oho hiyag 
isibag. Hiyag isibahon ariyen it kinangma wereg lit turuk latfag ane fahet 
unggum kong tibag angge famen Allah hime fanowon fam Allah men sebe 
roho welam teg. 

Wene onoluk inap hag toho welamok ulug komo enepfag ane 

7Mun angge man angge eleg aruhu sambil ketiya horog toho welahe. 
Hininggareg fahet hinindi yuwag toho wenggel haruk lit sembahyang uruk 
lamuhup. 
8Atamon uruk lahiyon aru re: We tem toho honori hinindi enesug lit 
welamuhubon ariyen siyag ane turuk latikibon apmayap tuhu. 



3365 

 

 
ALLAH WENE 

© 2018, Indonesian Bible Society. 
 

 
 

 

9Honori henembeg waharuk halug hinindimu siyag toho wenggel ha fug 
angge hinibam hondoko kilap enebuhupteg nohoruk ambeg fanoma hiyag 
isaruk lamuhup. 
10Hiren fano roho foroho lit welamuhup ulug Allah indiyen wal taneg og 
hisarisiyon ino hikit toho hit-hit honori men let-ler atuk lamuhup. 
11Allahn ap misig fam hele uruk laruhun ulug unduhuk ferisiyon inowen 
Allah ele pikit toho hiyag isaruk laruhu. Allahn ap misig fam ler eneptuk 
laruhun ulug unduhuk ferisiyon inowen Allahn at ineyap tirisiyon hikit toho 
ap ler eneptuk laruhu. Ari roho ler eneptuk lit inggareg wel ta fug angge 
Yesus Kristus unuk fam Allah eneg wel turuk laruhu. At misig eneg mondabi 
ine roho wereg lit pohol ha kinang ha ki haruk lit wereg. Amin. 

Indok ambulpul olokonen wal hisarukon fahet henekol toho welamuhup fug 
ulug hiyag isibag ane 

12Nori, anden nindi henesug lahiyon hunubam tot hiyag hisamin. Indok 
ambulpul olokonen wal hisik oho hunubam atukon ari fahet hinindi anggin 
toho henekol haruk lit welam fug. Nik angge nunubam aha puk fug angge 
13Kristus ubam atfag angge ino nunubam aha ulug henehiyeg toho 
welamuhup. Ketiya henehiyeg toho welamuhupmu Kristus ebe umbagpag 
toho waharukmu yet hahupteg henehiyeg anggolo hahup. 
14Kristus unuk fahet hininggaliyap heneptuk lit pulup henebuhup angge 
famen Allah umbagpag turukon ahime fanowon ino hunubam weregma 
henehiyeg toho welamuhup. 
15Ap ware feseruk ane men yoholiyangge waruk ane men siyag ane turuk 
ane men ap enengge hondo rebeserukon men ari fahet hunusuhup halug 
siyag. 
16Kristus wene holtuk inap uruk lit hunusuruk halug hininggali ha fug angge 
wereg lit Kristus unuk uruk lit Allah wel turuk lamuhup. 
17Allahn unggum kong tuhu sali ketiya horog toho welahema Allah ibamen 
unggum werehon atam kong turuk. Unggum kong turuk ane ari nit 

nunubamen ak tubuhu halug it wene wenggel ha fug angge enepeleg toho 
wereg inap fobik nangginoho welamuhup? 
18Inindi pikit toho wenggel haruk inap arimano Allahn ying toho fanowap 
enebuhu halug Allah ninirim peruk lit siyag ane turuk inap nangginoho it 
arimano unubam tuhu? 
19Ari fahet it arimano Allahn perukon hikit toho unusurukmu fano ane turuk 
lit ininggareg enehime Allah wal tibahon sali tahan turuk elehon inggikmu 
emberuk lamuhup. 

1 Petrus 5 

Allah ambohom domba foroho lamuhup ulug hiyag isibag ane 

1Anden Kristus watukmu yet harik iyahon ino tot welamuhukmu umbagpag 
toho waruhureg an nubam oho selehap tuhuwon inowen hit hunubam tot 
nele imin. Nori, hit sehelimu penatua welahebon an henere oho penatua 
welahiyonen komo henepmin. 
2Allah ambohom domba hit hininggikmu og hisarisiyon arimano fer enesug 
lit nininggik lisoho unduhuk nunubaharusa puk fug angge Allahn peruk ane 
hag toho henesukun fano roho fer enesug lamuhup. Nininggikmu nenengge 
anggolo welalep puk fug angge hinindimu henehiyeg toho welamuhup. 
3Hit iniknisi hag toho wereg lit it henemingmingangge hag toho mingming 
eneptuk lamuhup fug. Allahn domba hag toho hininggikmu og hisarisiyon 
arimanowen hit fahet fano peruk lamuhuben wirimangge it fahet hit 
welahep. 
4At domba ngi ahun suwon ino waruhureg onggo og hisaruk lit wam simi 
isag isaruk latusa hag toho fanowon eleg am fuhon og hisahu. 
5 Nori, hit ap kabini welahebonen honowesi penatua enele holtuk lamuhup. 
Hit obog tohowen nit apma welahe peruk lit hit-hit apmayap taruk 
lamuhup. Ininggareg wel tarukon arimano Allahn nirim peruk lit apmayap 
tarukon arimano fahet indi enesug lit wereg. 

6Aren puhu sambil hit palimuwap henebuhuwen Allah inggik ineyon ino 
palimu weregma hininggarehen apmayap taruk lamuhup. 
7Hinindi anggin toho welahebon At inggikmu emberukmu Aren hit fet 
henesug lit hinindi seyap henebuhu. 
8Hinil wirik toho kahaleg lamuhup. Seliyon Iblis inowen hit walinggoho 
mase heneptuk lit olomene olokonen hilak-hilak laruk lit ap senggel 
enepmin ulug yami eneptuk hag toho yami heneptuk. 
9Hinindi wirik toho Allah fam wenggel haruk lit sap turuk lamuhup. Honori 
kema-kema werehon oho unubam atuk ane ambi roho nunubam atuk ulug 
hit honoluk. 
10Allah amuwen indi henesug lit hit hunubam il misig tot siyag atisiyon 
arimano An min mondabi fano welamuhup ulug Kristus unuk fam wol 
heneptisi. Wol heneptisireg At inowen wanggun men yaha men 
hininggikmu emberuk lit henebe ineyap henebuhu. Henebe ineyap 
henebuhureg hinindi wirikap heneptuk lit kinang ineyon fam unduhuk 
hunubahaku. 
11At misig eneg mondabi ine roho wereg lit pohol ha kinang ha ki haruk lit 
wereg. Amin. 

Allah unuk fam hi enepfag ane 

12 An nare Silwanus asukun fano roho wereg ulug peruk lahiyon inowen let 
naptukmu suwesingga il horog toho tu hit hunubahet emberuk lahi. Allah 
we tem toho indi henesug lit wereg ulug hunubam nele uruk lit hiren hinine 
roho senetuk lamuhup ulug komo heneptuk lahi. 
13 Honori Allahn mumal eneptisiyon o Babilon aru werehon arimanowen 
oho namloho Markus inowen oho hi heneptuk. 
14Hinindi misig toho wereg lit honori mako pug toho hi eneptuk lamuhup. 
Nonowe Yesus Kristus apma welahebon Aren hinindi yuwahap henebuhu 
ulug hunubahet sembahyang uruk lahi. Amin. 

2 Petrus 

2 Petrus 1 

Petrusen hi enepfag ane 

1An Simon nunuk eke Petrus Yesus Kristus amingmingangge weregma 
yonggo laruk laruhun ulug mon naptisiyon inowen suwesingga aru emberuk 
lahi. Niren peruk lahe ane men ambi roho wenggel haruk lahebon 
hunubahet suwesingga tu emberuk lahi. Ninikni Allah pikir ane turukon ino 
men Yesus Kristus nit windat nenepfahon ino menen wene ino onoluk amag 
ulug ninindimu emberusa. 
2Ninikni Allah men Nonowe Yesus ino men fahet honoluk toho welahepma 
Iren inindi henesug lit hinindi yuwahap heneptuken sembahyang uruk lahe. 

Allahn wol heneptuk lit hiyag heneptisi ulug hiyag isibag ane 

3Ninikni Allah ine roho werehon inowen mun ane man ane niren nenesehet 
peruk angge og nisarisimu At umalikisi hag toho welahe. At ebe suwon ine 
roho werehon inowen wol neneptisimu niren At fahet nonoluk toho welahe 
ane ariyen Aren nininggikmu emberisi. 
4Atam sali ibahon hikit toho mondabi fano ane suwon nininggikmu 
emberisi. Fano ane nininggikmu emberisi ane ariyen Allah ubabut 
fanowonen peruk ane hag toho hiren oho peruk lahep. Siyag ane ap 
inindimuwen tila peruk ane o mondabi siyahap turuk ane ari hiren tila 
peruk lahep fug. 
5Nori, alem ihiyon aru fahet Allah fam wenggel haruk lahep ane weregma 
nin sebe roho fano ane hininggik fam turukon hinine roho yami ruruk 
lamuhup. Hininggik fam turuk ane ino weregma nin sebe roho onoluk atuk 
ane alem yami ruruk lamuhup. 
6Onoluk atuk ane alem ino weregma nin sebe roho hunubabut hal taruk ane 
yami ruruk lamuhup. Hunubabut hal taruk ane weregma nin sebe roho 
hinindi wirik atuk ane yami ruruk lamuhup. Hinindi wirik toho weregma 
nin sebe roho Allahn peruk ane hikir amag ulug yami ruruk lamuhup. 

7Allahn peruk ane hikit toho turukon ino weregma nin sebe roho honori 
hinindi enesug ane yami ruruk lamuhup. Honori hinindi enesug ane 
weregma ap obog toho hinindi enesug ane yami ruruk lamuhup. 
8Alem ihi ane obog toho aru hunubam wereg halug hiren oho saplangge 
welam fug angge anggen fanowon yihik feruk lit Nonowe Yesus Kristus 
honoluk toho welamuhup. 
9Ap sa ihiyon obog toho aru indimu wereg eleg halug il hupnig lit seleg yet 
ha fug angge werehon hag toho welaruhu. Siyag ane aren tam turuk 
latisiyon Allahn elehap tirisi angge famen apeleg atisireg wereg. 
10Nori, Allahn wol heneptisireg hiyag heneptisiyon arimanowen yami ruruk 
lit senetuk lamuhup. Hiren ari senetuk lamuhupmu salog-malog angge roho 
hunusuhu fug. 
11Henebe kolo roho wereg lit Nonowe windat nenepfahon Yesus Kristus ino 
wereg ambeg fanoma ino hir oho kuk teg lamuhup. 
12Tem toho uruk ane aru tam hiyag hisaruson holtikip angge famen anden 
hiyag hisaruk lahi ane obog toho aru nirim puk fug angge nin sebe roho 
honolukap heneptuk lahi. 
13-14Nonowe Yesus Kristus inowen hiyag nitisiyon hikit toho tot 
welaruhukteg war aruhuk ane ninggareg noluk tehen an noluk welahi li 
ariya obog toho aru honolukap heneple peruk lahi. 
15An funggalem larukmu hit henemu wereg lit hiyag hisaruk lahi ane aru 
obog toho honoluk toho welamuhuben yami ruruk lahi. 

Kristus fahet tam haharoho imbibag ane ketiya teko laruk ulug hiyag isibag 
ane 

16Nonowe Yesus Kristus ino ap suwon hag toho ine roho waruhu ane fahet 
niren hit tam hiyag hisaruk lit aben suwit inindimuwen milaloho uruk hag 
toho hiyag hisarukuk fug. At ino ebe suwon wereg ane ninil fam yet haruk 
uwareg hiyag hisarukuk. 

17Nit weregma Ikni Allah inowen At hi ruruk lit suwap tibag. Mondabi 
palimu werehon inowen ele ubam uruk lit, ”An namloho nindi reg lahiyon 
tu fahet nahiyeg toho welahi,” ibag. 
18Ele ibag ane aru pohol filen urukon At men tom Allahn ngi reg antom fam 
ambiyeg wereg lit holtuk uwag. 
19Allahn tam mon enepfag inap nabi arimanowen hiyag isibag ane ketiya 
teko laruk ulug niren tem toho peruk lahe. Hik teg ambeg iral umbagpag 
turukon ari fam fano kim haruk lahep. Sakan tirikim seleg aha ulug 
embeseruk lahep. Suhal yali filen lahik waharukon inowen hinindi selehap 
tuhu. Iral seleg teg ari hag toho hiyag isibag ane fahet fano wenggel haruk 
lamuhup. 
20Allah wene tam hiyag isaruk latfag inaben fobik teko lahu ulug haharoho 
imbibag ane ino ap kinangmon ininggareg inindi fam wenggel harukon 
ariyen seleg am fug teg. 
21Fobik teko lahu ulug hiyag isaruk ane ap kinangmonen perukon fam wilip 
atuk eleg. Allah hime fanowon inowen mingming eneptukmu eneg Allahn 
hiyag nisaruk uk teg. 

2 Petrus 2 

Enele si ane hiyag hisaruk inap kahal enesug lamuhup ibag ane 

1 Indam Allah umalikisi sehelimu enele si uruk inap inam atuk latfag hag 
toho ketiya oho enele si ane uruk lit milal heneptuk inap hit sehelimu kik 
wamuhup. It arimano kik wamuhupteg ap siyahap eneptuk awene ino hiyag 
hisaruk lit hinindi kahal henebuhup. Onowe windar enepfahon ino fahet 
awiya waruk lit ininggareg siyag atuk ane alem yami ruruk. 
2It arimanowen pabi ane til noruk angge famen fano ane turuk ulug ap 
anggolo onombolim laruk lamuhup. Iren turuk ane inowen funggalem 
fanowon Allahn hale fibahon ino fahet ap anggolowen abug uruk lit 
enembol yig utuk lamuhup. 

3Enebuwap fahet eneg wenggeltuk lit suwit inindi famen milal heheg hiyag 
hisaruk lit henenggengge hirag taruk lamuhup. Iren turuk ane ari fahet 
Allahn alem angginon wep toho emberisiyon ino eleg aruhu fug. 
4Malaikat siyag ane tibahon Allahn indi isa fug angge indok humon 
narukmu kilap enepfag. Kilap enepfareg owik elma hik teg ambeg ino hik 
isibagma siyag ambeg ino weregman eneg fobik alem kong tuhu sambil eneg 
wilip amuhup. 
5Ap kinangmon atam welatfahon indi isa fug angge iren siyag ane uruk ulug 
ik fam unusibag. Unusibareg we Nuh ino wene fahet tem toho peruk lit 
hiyag isaruk latfag ahun ino men ap sabiren men onoluk welamag pibag. 
6Allahn o Sodom men Gomora men harep pisako pin unusibareg fobik Allah 
fahet enembol yig umuhubon arimano onoluk toho welamag ulug 
enehangge imbibag. 
7Lot ino Allah fahet tem toho peruk latfagma oluk welamag pibag. It tuk fug 
teg ane turuk inap arimanowen likiya hupmu pabi ane eneg turuk lit ele 
ying turuken Lot ino indi anggin toho welatfag. 
8Fano ane turuk latfag ahun ino it sehelimu wereg lit likiya hupmu iren 
onolok ane turuk latfahon yer isaruk lit holtuk latfag. Holtuk latfagma indi 
fano wenggel haruk latfag angge famen siyaha fisibag. 
9Ap fano ane turukon siyahonen wal isarukmu Allahn windar enebuk teg. 
Siyag ane turukon alem kong turuk sambil ino angginon unubam umbuhuk 
ulug fer enesug lit wereg. 
10It arimanowen ininggareg inindimuwen tila peruk ane ino turuk lit siyag-
siyag angge unubam lombohap taruk lit Allahn komo fanowon imbibag ane 
apmayap turuk. Enele si uruk inap arimanowen ininggali eleg toho hemet 
turuk lit fanowon poholma werehon fahet abug uruk lit wereg. 
11It arimano apma weregma malaikat ine werehon palimu wereg angge 
famen malaikaren it siyag amag ulug enebug uk fug angge Allah olohotma 
wereg. 

12It arimano wamen indi wenggel haruk eleg hag toho werehen sen 
nenebuhupteg isag nenebukag ulug indag atusa. It arimanowen inindi 
anggat teg eleg angge famen saplangge eneg abug uruk lit ininggarehen 
siyag ane turuk ane ariyen fare ambohom hag toho siyag amuhup. 
13Iren siyag ane turukon ino fahet ayeg waroho war amuhup. Unukoho 
naruk angge naruk lit enembilikmu unduk fano angge fahet eneg yami ril 
laruk lit enehiyeg toho wereg. It arimano miye sing hag toho wereg lit hit 
men ambiyeg suburu naruk lit inindimuwen tila peruk ane inowen nenek 
turuk lit wereg. 
14It arimano hiyap fahet eneg inil tog sap teg hag toho wereg lit siyahon tu 
ninirim puk fug angge wereg. Ap inindi wirik teg elehon heg toho memel 
eneptuk, enebuwap toho wereg ane inowen inindi anggar atuk. It arimano 
fahet war amag ulug huluwap eneptuk inap wereg. 
15It arimanowen kebunggalem fanowon enembol yig utuk lit un ke laruk. 
Beor amloho Bileam inowen siyag ane turukon fam onggo hilamin peruk 
latfag hag toho iren ari roho turuk. 
16Bileam ino siyag ane turuk latfag ane fahet Allahn pet turuk lit komo 
ribag. Wam keledai emberimu heriyeg latfahon ino ele uk fug teg angge 
famen ap ele hag toho uruk lit haren siyag ane turuk lahenon embesemihin 
ulug pet tibag. 
17It enele si uruk inap arimano ik eleruk firig atukon hag toho wereg, hina 
siyeluwen fu isarukon hag toho wereg. It arimano kuhup ambeg mondabi 
hik teg ambeg Allahn wep toho emberisi ambeg wereg. 
18It arimano inindi sohu reg angge famen onoluk inaben uruk pukag ulug 
siyag-siyag ane uruk. Ap winon siyag ane ket enembol yig utuson arimano 
unubam niren pabi ane turuk laheyon tu hiren oho turuk lamuhup ulug 
memel eneptuk. 

19It arimanowen ap winon hit hininggik hele loloho wilip amuhup ulug 
hiyag isaruk angge famen ininggareg siyahon amingmingangge wereg. Ap 
sa apma atukon ino palimu atukon ino amingmingangge wereg. 
20It arimano Nonowe windat nenepfahon Yesus Kristus inindi wenggel 
haruk lit siyag ane kinangman turukon embeserusa angge famen nin 
suhuloho senerik lahup halug atam tot fano famen fobik mondabi siyag 
amuhup. 
21Wene fanowon ari iren mondabi enepeleg toho welalepma tot fano 
welalep. Wene fanowon inisanggo fam holtusa angge famen enembol yig 
utusama it arimano mondabi siyag amuhup. 
22It arimano fahet aben uruk ane tu wirim teg lit wereg, ”Meneyen pak kog 
tebelug suhuloho inggarehen naruk. Wam oruk fano reg angge famen 
sabelepma fubu watuk.” 

2 Petrus 3 

Yesus waruhu sambil fahet ibag ane 

1Nori, anden hit nindi henesug lit suwesingga hit fahet emberuk lahiyon tu 
pirenehon haharoho emberuk lahi. Suwesingga pirenehon aru fam hit 
hinindimu seleg toho kim haruk lamag ulug honolukap heneptuk lahi. 
2Ap Allahn tam mon enepfahon nabi arimanowen fobik teko lahu ane fahet 
hiyag isibag ane hinindimu honoluk toho welamuhup. Nonowe windat 
nenepfahon inowen otsi hiyag isibag ane iren hiyag hisibahon wenggel 
haruk lamuhup. 
3Alem palimu rohon tam honoluk atmisi ane iminon tu: Obog aruhu ane 
horog aruhu sambil ap inindimuwen tila peruk ane eneg turuk lit wene fahet 
abug il noruk inap inam amuhup. 
4Inam amuhupteg it arimanowen, ”Waruhu uruk lahebon ino kema 
waharuk? Nunumbusagsi tam welatfahon war atfag angge famen tam pohol 
kinang wal tibag sambilen welatfag angge arimano ketiya oho wereg,” uruk 
lamuhup. 

5Keram wal tibag sambil ino Allah ele famen pohol wal tibareg ik famen 
oho kinang wal tibag ane ari it arimano onoluk angge famen holtuk ane 
ninirim peruk lamuhup. 
6Ik Allahn monde fibagma kinang tam welatfahon ino hondo ribagma siyag 
atfag. 
7Pohol men kinang men ketiya werehon aru fobik indoken nahuwon fahet 
Allahn ibahon fam kultuk lit foroho. Allahn unggum kong tuhu sambil ino 
ap Allah wene enepeleg inap siyahap eneptuk lit teko lahu ane fahet foroho. 
8 Nori, anden nindi henesug lahiyonen alem misig iminon tu henepeleg am 
fug. Allah olohotma wereg ane o sakan misig eneg mo ilig am wirig am 
turukmu teng-teng angge 1.000 atukon hag toho ambi roho wereg. Mo ilig 
am wirig am turukmu teng-teng angge atukon sakan turukmu unukoho 
misig hag toho wereg. 
9Ap winonen Allah sali imbibahon ari ele si peruk angge famen tahan 
aruhuwon fahet imbibag fug. Allahn ap winon siyag atuk ane nirimen it 
arimano obog toho siyag ane embeselug An nalukema wamag ulug indi 
imbik wamburuk lit wereg. 
10 Nonowe Yesus waruhu sambil ino yoholiyangge waruk ahun laruk hag 
toho waruhu. O ino sambil pohol sup toho talalang turukmu kinang 
ineyabangge werehon arimano indoken wiyaloho lin urukmu kinangma 
wereg angge obog toho eleg aruhu. 
11Mun angge man angge ari roho turuk lit elehap turuk halug hiren Allahn 
peruk ane hikit toho fano ane turuk lit nangginoho welamuhup? 
12Hunubabut fano roho wereg lit fobik teko lahu ane ino fahet hiren folo-
folo walep peruk lit nangno ruruk lamuhup. O ino sambil pohol indoken 
naruk lit eleg aruhumu kinang ineyabangge werehon indoken halog toho 
lin uhup. 

13Allahn sali imbibahon hikit toho pohol keron men kinang keron men inam 
amuhubon nangno ruruk lahe. Pohol kinang keron ino fam werehon fano 
ane inam aruhu. 
14Nori, anden nindi henesug lahiyon arimanowen obog toho ihi ane aru 
nangno ruruk lamuhup. Allah alukema wereg lit hunubam siyag angge 
singon tag teg eleg angge welamuhuk ulug yami ruruk lit Hinikni Allah men 
hininggik ahandip toho welamuhup. 
15Nonowe Yesus indi imbik wamburuk lit uwan waharuk elegma hiren fano 
amuhuk peruk ane alem yami ruruk lamuhup. Ari hag toho nenere Paulus 
ninindi rohon ino Allahn ineyap turukmu hit fahet suwesingga haharoho 
emberisi. 
16Suwesingga haharoho emberisiyon arimano obog toho alem ino fahet 
hiyag nisaruk. Alem suwesingga arimano fam werehon kim haruk angge 
famen winon folo-folo seleg am fug teg. Suwesingga arimano fahet inindi 
nonghong uruk lit wirik toho wereg elehon arimanowen un ane eneg uruk 
lit ininggareg siyahap taruk. Ari hag toho suwesingga ap winonen 
haharehon fam oho kim haruk lit it arimanowen un ane uruk. 

Suwesingga aru atogma hi enepfag ane 

17Nori, anden nindi henesug lahiyon alem ino uwan teko la fugmu hit tam 
honoluk toho welahep. Allahn komo eneptuk ane enepeleg inap 
arimanowen hininggik lit henebuhupteg un ke hondog heneplug lahup 
tohon kahal enesug lit welamuhup. Hinine roho unduhuk lahep angge 
famen siyahonen miyal hisarukmu yingguhup tohon. 
18Nonowe Yesus Kristus windat nenepfahon inowen indi henesug ane 
mondabi su aruhu. Hiren ninindi anggar amag ulug At ubam fano wenggel 
haruk lamuhup. At lehoma wereg ulug ketiya oho wel turuk lahe hag toho 
fobik oho wel turukmen eneg welamuhuk. 

1 Yohanes 

1 Yohanes 1 

Wene fanowon mondabi oluk welaruhuwon fahet hiyag isibag ane 

1 Suwesingga emberuk laheyon aru wal tibag sambilen welatfahon ino 
ninisanggo fam holtuk lit ninilen yet haruk uwag ane men yet haruk uwareg 
nonoluk atfag ane men nininggareg nininggik fam sen haruk uwahon ino 
wene mondabi oluk welaruhuwon ino fahet suwesingga aru hit fahet 
emberuk lahe. 
2Ap mondabi onoluk welamuhup ane inam atfagma niren yet haruk uwag. 
Yet haruk uwahon ino ketiya niren hit fag toho hiyag hisaruk lahe. Onoluk 
welamuhup ane ari Ninikni Allah men mangno roho welatfareg inam atfag. 
3Inam atfag ane ari ninil fam yet haruk uwareg ninisanggo fam oho holtuk 
uwag ane fahet hit men nit men sebe roho welamuhuk ulug hiyag hisaruk 
lahe. Hit men nit men sebe roho welahe ane ari Ninikni Allah men amloho 
Yesus Kristus men oho sebe roho welahe. 
4Nit nenehiyeg anggolo haruk lit welamuhuk ulug alem obog toho aru hit 
fahet haharoho emberuk lahe. 

Allah seleg fanowon wereg ulug hiyag isibag ane 

5Aren wene hiyag nisibag ane niren holtuk uwareg hit hiyag hisaruk laheyon 
tu: Allah ino seleg fanowon wereg, At ubam hik teg ane wereg eleg. 
6Hik tegma welahe angge famen, ”At men nininggik ahandip toho welahe,” 
uruk lahe halug nenele si ane uruk lit tem peruk ane senetuk lahe fug. 
7Ninikni Allah seleg tegma wereg hag toho nir oho seleg tegma welahe 
halug nonori men nininggik ahandip toho welahe. Nininggik ahandip toho 
welahema niren siyag ane turuk laheyon amloho Yesus amep fam puhunap 
neneptuk. 
8”Siyag ane turuk ninap welahe fug,” uruk lahe halug tem toho peruk ane 
ninindimu alem yaho elehen nininggareg fahet nenele si ane awiya waruk 
lahe. 

9Niren siyag ane ari turukuk ulug fag toho uruk lahe halug At indi wirik 
toho wereg lit pikir ane wenggeltukon inowen siyag ane niren turuk laheyon 
elehap turuk lit ninindimu siyag ane werehon Aren puhunap neneptuk. 
10”Siyag ane turuk ninap welahe fug,” uruk lahe halug Allah ele si ane uruk 
ahunap turuk lahe ane ariyen At ele fanowon ninindimu foroho lahe fug. 

1 Yohanes 2 

Kristus ninibil atuk ulug hiyag isibag ane 

1Numalikisi, hiren siyag ane tehep ha nowen alem tu suwesingga aru fam 
haharoho emberuk lahi. Ari reg angge famen ap misihen siyag ane turuk 
halug Nonowe Yesus Kristus pikir ane turukon inowen ninibil atuk lit Allah 
alukeman ili og nenebuhu. 
2Niren siyag ane turuk laheyon fahet At ayeg waroho watfagma niren turuk 
ane Allahn apmayap tibag. Apmayap tibag ane ari niren turuk lahe ane eneg 
apmayap tibag fug, ap obog toho kinangma werehonen siyag ane turukon 
apmayap tibag. 
3Allahn komo neneptuk ane fano holtuk lahema At fahet nonoluk atuk ane 
inam atuk. 
4Ap san, ”Allah noluk nahun welahi,” uruk angge famen komo neneptuk ane 
fano holtuk eleg halug at ino tem toho peruk ane indimu alem yaho elehen 
ele si ane uruk. 
5Ap san Allahn ele urukon hikit toho turuk halug at inowen Allah fahet indi 
anggolo haruk lit wereg. Ari roho turuk ane ariyen Allah men sebe roho 
welahe ane inam atuk. 
6Ap san Allah men sebe roho welahi uruk ahun inowen aren oho Kristusen 
turuk latfag ane hikit toho turuk laruhu. 

Alem keron fahet hiyag isibag ane 

7 Nindi henesug lahiyon nori, komo heneptuk ane alem keron haharoho 
emberuk lahi fug, komo heneptuk ane tam holtikibon ino fahet uruk lahi. 
Ihi ane ari Allah wene atam holtikibon ino fahet uruk lahi. 
8Ari reg angge famen komo heneptuk lahi ane aru keron hag toho emberuk 
lahi. Ketiya emberuk lahiyon aru Nonowe Kristus inowen fano peruken hit 
sehelimuwen teko lahu ane fahet emberuk lahi. Hik teg ambeg welatukuk 
angge famen sakan atisimu o seleg fanowon ino fam welahe. 
9Ap san seleg tegma welahi uruk angge famen are fahet nirim peruk halug 
at ino o hik teg ambeg weregman eneg wereg. 
10Ap san are fahet indi roho wereg halug at ino ketiya oho seleg tegma 
wereg. At inowen ap winon inindi nonghongap eneptuk eleg. 
11Ap san are fahet nirim peruk halug at ino hik teg ambeg wereg. Hik teg 
ambeg ino wereg lit il hik tehen ke kemane lamin ulug indi nonghong uruk 
lit wereg. 
12Numalikisi, siyag ane turuk lahebon Kristus inowen elehap turuk lit 
ambolma embeserisi ulug suwesingga aru emberuk lahi. 
13Iniknisi welahebon nori, wal tibag sambil welatfag ahun ino fahet honoluk 
toho welahepma suwesingga aru emberuk lahi. Hit kabiniyon nori, siyahon 
ino apmaya feserikipmu suwesingga aru hit fahet emberuk lahi. 
14Numalikisi, Ninikni fahet honoluk atisimu suwesingga aru hit fahet 
emberuk lahi. Iniknisi welahebon nori, wal tibag sambil welatfag ahun ino 
fahet honoluk toho welahepma suwesingga aru emberuk lahi. Hit kabiniyon 
nori, hit hinine reg lit wene fanowon hinindimu weregma siyahon ino 
apmaya feserikipmu suwesingga aru hit fahet emberuk lahi. 
15Mun angge man angge kinangma wereg angge fahet hinindi ha fug. Ap 
misihen kinangma wereg angge fahet indi haruk halug at inowen Ninikni 
indi haruk eleg. 

16Mun angge man angge kinangma wereg angge Ninikniyen peruk elehon 
tu imin: Ap inindimuwen tila peruk ane men inil fam yet halug nangge lalep 
perukon men unubabut wereg ane hemet turukon men alem obog toho aru 
Ninikniyen peruk elehon kinangman inam atuk. 
17Mun ane man ane aben tila peruk ane kinangma werehon eleg aruhu 
angge famen Allahn peruk ane hikit toho turukon ino mondabi weregman 
eneg welaruhu. 

Kristus men seli roho wereg inap hiyag isibag ane 

18Numalikisi, nit ketiya welaheyon obog aruhu li horog toho welahe. Kristus 
men seli roho werehon tam waruhu ulug hiyag hisarukmu holtikibon ino 
ketiya waharuk. Kristus men seli roho werehon arimano ketiya anggolo 
inam atuk. Inam atuk ane ariyen obog aruhu li horog atuk ulug ninindi 
anggar atuk. 
19Kristus men seli roho werehon arimano nit sehelimu welatusa angge 
famen it arimano nit nonori hag toho welatusa fug. Nit nonori hag toho 
welalepma nit men mangno roho welala. Ap obog toho nit men ambiyeg 
welaheyon arimano winon nonori hag toho wereg eleg ane ari ketiya seleg 
atuk. 
20Nonowe Yesus Kristus inowen Allah hime fanowon hit og hisarisimu hit 
obog toho At fahet honoluk atisi. 
21Tem toho uruk ane hit henepeleg ulug anden suwesingga aru emberuk lahi 
fug, honoluk teg lahep ulug emberuk lahi. Tem toho uruk ane inowen si ane 
urukon wilip am fug teg ane ari hit honoluk. 
22Ele si ane urukon ino ap sa hag toho wereg? Allahn fanowap 
henebuhuwon misig monde fuhuk ulug sali ibahon ino Yesus fahet ibag fug 
ulug awiya waruk ahun ino ele si ane uruk. Ele si ane uruk ahun inowen 
Ninikni Allah men amloho men fahet awiya waruk lit Kristus men seli roho 
wereg ahun ino wereg. 

23Ap san amloho fahet awiya waruk ahun inowen Ikni fahet oho ngi reg lit 
wereg eleg. Ap san amloho fahet fag toho uruk ahun inowen Ikni fahet oho 
ngi reg lit wereg. 
24Nori, atam hiyag hisarukmu holtikibon ari hininggik ine roho senetuk 
lamuhup. Atam hiyag hisarukmu holtikibon ari senetuk lamuhup halug 
amloho men Ikni men mondabi hininggik ahandip toho welamuhup. 
25Yesus inggarehen hit mondabi honoluk welamuhup ulug sali emberuk lit 
hiyag nisibag. 
26Hit hinindi ninap henebul ulug til noruk inap fahet suwesingga tu 
haharoho emberuk lahi. 
27Kristus inowen Allah hime fanowon og hisarisiyon hunubam weregma ap 
winonen milal enebuhup peruk lahi fug, Allah hime fanowon inowen mun 
ane man ane fahet milal heneptuk lit un ane milal heneptuk eleg. Indam 
milal heneptuk latisi hag toho ketiya oho milal heneptuk ane ari fam hinindi 
wenggel haruk lit Kristus men hininggik ahandip toho welamuhup. 
28Numalikisi, ketiya Kristus men hininggik ahandip toho welamuhup. At 
waruhu sambil ino nenembong se roho nininggali eleg toho At waharukmu 
olohotma welamuhuk. 
29At Kristus inowen pikir ane eneg turukon honoluk atuk halug ap obog 
tohowen pikir ane turukon arimano Aren indag eneptisi ane honoluk atisi. 

1 Yohanes 3 

Allah umalikisi welahe ibag ane 

1 Ninikni Allahn nit fahet indi anggolo nisaruk ane yet hemek. Allahn 
numalikisi ulug nununuk suwal neneptisi ane ari famen tem toho nit At 
umalikisi welahe. Ap kinangmonen Ninikni Allah haruk eleg hag toho nit 
nonorohole fahet oho enepeleg toho wereg. 
2Anden nindi henesug lahiyon nori, ketiya Allah umalikisi welahe angge 
famen fobik nangginoho welamuhuk ulug ninindi seleg atuk eleg. Kristus 

waruhu sambil ino ebe ninilen kim hahukteg nit At men ambi roho 
welamuhuk ane ari nonoluk atuk. 
3Ap obog tohowen At fahet tem toho waruhu peruk lit wereg inap arimano 
Kristus ino Allahn tohon fanowon wereg hag toho it arimano Allah 
anggengge fanowon hag toho wereg. 
4Ap obog toho siyag ane turukon arimanowen Allahn komo enepfag ane 
pisan isaruk. Allahn komo enepfag ane imbibahon siyag ane inowen 
apmayap turuk. 
5Nonowe Kristus ubam siyag ane wereg elehen aben siyag ane turukon 
elehap timin ulug watfag ane hit honoluk. 
6Ap obog toho Kristus men sebe roho wereg lit ininggik ahandip toho wereg 
halug it arimanowen siyag ane turuk eleg. Ap siyag ane turuk inap 
arimanowen Kristus inilen harusa fureg At fahet enepeleg toho wereg. 
7Numalikisi, ap misihen oho hinindi ninap henebuhup fug. Ap san Allahn 
peruk ane hikit toho pikir ane turuk halug Kristus ino indi pikit toho wereg 
hag toho at ino oho indi pikit toho welaruhu. 
8Wal tibag sambil inowen ak teberuk lit Iblisen siyag ane eneg turuk latfag. 
Ap san siyag ane eneg turuk halug at ino Iblis amingmingangge wereg. 
Iblisen turuk ane mondabi siyahap tuhuk ulug Allah amloho ino watfag. 
9Ap sa Allah amloho wereg halug at ubabut fanowon At ubam werehen siyag 
ane tuhu fug. Ap ino Allahn indag tarisiyon hag toho werehen at inowen 
siyag ane tuk fug teg. 
10Allah umalikisi men Iblis umalikisi men fahet enehangge werehon tu: Ap 
sa Allahn peruk ane hikit toho pikir ane tuk fug angge ori indi enesug elehon 
ino Allah amloho wereg eleg. 

Nonori ninindi enesug lamuhuk ane fahet ibag ane 

11 Wene tam hiyag hisarukmu holtikibon aru: Honori men hit-hit hinindi 
roho welamuhup. 

12Hun Kain ino siyahon amingmingangge wereg lit ot ware fisibag hag toho 
turuk lamuhup fug. Nungge fahet ot ware fisibag? Oweyen turuk latfag ane 
siyag ane eneg turuk latfag, oren turuk latfag ane fano ane eneg turuk latfag. 
13Nori, ap kinangmonen hit fahet ninirim peruk halug hinindi anggin ha 
fug. 
14Nonori ninindi enesug lahe ane ariyen war atuk ambehen wilip atlug 
onoluk atuk ambeg larukuk ane ari nonoluk. Ap sa ori indi enesug elehon 
ino ap war atukon wereg ambeg mondabi welaruhu. 
15Ap sa ori indi enesug elehon inowen ap unusuruk ahun hag toho wereg. 
Ap unusuruk inap arimano mondabi onoluk welam fug teg ane ari honoluk. 
16Aben nit nunuselep angge famen Kristus ninibil atfag ane fahet ware 
fisibag. Ware fisibag ane ariyen indi nenesug ane nonoluk atisi. Kristus ino 
it fahet An nuwabukag pibag hag toho niren oho nonori fahet nunusukag 
peruk lamuhuk. 
17Ap sa anggengge anggolo wereg angge famen are misig anggengge elehen 
ilaheg toho weregma yet haruk lit og itmin fug ulug indi hondo reberuk lit 
wereg ahun inowen nangginoho Allah nindi reg lahi uk teg? 
18Numalikisi, nonori ninindi henesug lahe ulug henembilik fam eneg uk fug. 
Ninindi wirik toho wenggel haruk lit nininggik fam fano ane turuk lit nonori 
ninindi enesug lamuhuk. 

Allah alukema welamuhuk ane fahet ibag ane 

19Ninikni Allah tem toho urukon ino amingmingangge nit welahe ane ari 
nonoluk. Nonoluk toho wereg lit Allah alukema ninindi yuwag toho welahe. 
20Nininggareg ninindi fam wenggel haruk lahe ane ariyen siyag ane 
nunubam lombohap taruk lahema Allah suwon palimu wereg lit nit ninindi 
fam wenggel haruk ane At apma werehon At oluk teg lit wereg. 
21Anden nindi henesug lahiyon nori, nininggareg ninindi fam wenggel 
haruk laheyon ariyen siyag ane nunubam lombohap tahuk fug halug Allah 
alukema nenembong se roho welam teg lamuhuk. 

22Allahn komo neneptuk ane hikit toho turuk lahema nit fahet fano peruk 
lit werehen At ubam heng uruk lahe angge og nisaruk. 
23Aren komo neneptuk ane uruk lahiyon aru: Amloho Yesus Kristus ubam 
ninindi wenggel haruk lit Kristus inggarehen hiyag nisibag hag toho nonori 
men ninindi roho welamuhuk. 
24Ap san komo neneptisiyon hikit toho turuk laruhu halug at ino Allah men 
sebe roho welaruhumu Allah oho at men welaruhu. Allah hime fanowon 
Aren og nisarisi ane ariyen Allah men sebe roho welahe ane nit nonoluk 
atuk. 

1 Yohanes 4 

Allah hime fanowon men siyahon hime men fahet ibag ane 

1Nori anden nindi henesug lahiyon, Allah hime fanowon nunubam wereg 
uruk inaben hiyag hisarukmu obog tohowen tem toho hiyag nisaruk peruk 
lam fug. Uruk ane aru Allah famen waharukon ano ap famen waharukon 
ano ulug alem hale feruk lamuhup. Wene hiyag hisaruk lahe ulug enele si 
uruk inap anggolo o munon-manon laruk. 
2Allah hime fanowon fahet alem haltuk ane iminon tu: Yesus Kristus ino 
Allahn monde fibagma ap kinangmon atfag ulug fag toho hiyag isaruk ahun 
ino Allah hime fanowon ubam weregma uruk. 
3Yesus ino Allahn kinangma monde fibag fug ulug awiya waruk ahun ino 
amu angge hime ubam werehen hiyag isaruk. Kristus men seli roho werehon 
ino hime ap ino fam wereg. Kristus men seli roho werehon ino waruhu ulug 
hiyag hisarukmu holtikibon ino ketiya o kema-kema ap wereg ambeg kik 
waharisireg wereg. 
4Numalikisi, hit Allah umalikisi welahebon arimanowen enele si hiyag 
isaruk inap enele apmayap tirikip. Allah hime fanowon hit hunubam 
werehon palimu reg, amu angge hime ap kinangmon fam werehon apma 
reg. 

5Enele si hiyag isaruk inap arimano kinangma inap wereg lit iren kinangman 
turuk ane fahet eneg hiyag isarukmu ap kinangma werehonen holtuk. 
6Nit Allah umalikisi welahe. Ap sa Allah fahet tem toho peruk ahun inowen 
niren uruk ane oho holtuk. Ap sa Allah fahet tem toho wenggel haruk elehon 
inowen nit nenele oho holtuk eleg. Holtukon men holtuk elehon men 
arimano niren kim isaruk lit Allah hime fanowon inowen ap inindi pikirap 
turukmu amu angge hime siyahon inowen ap inindi hareyap eneptuk ane 
ari nit nonoluk atuk. 

Allahn ap indi enesug ane fahet ibag ane 

7Nori anden nindi henesug lahiyon, ap inindi enesug ane Allah famen 
waharukon werehen nonori men ninindi roho welamuhuk. Ap san ori fahet 
indi roho werehon ino Allahn endetukon hag toho wereg lit Allah wene 
fahet tem toho wenggel haruk. 
8Ap san ori fahet indi enesug elehon wene fahet oho tem toho peruk eleg. 
Allah ubabut fanowon ino ap indi enesug ane men ambi reg. 
9Allahn ap indi enesug ane Yesus monde fibahon fam inam atfag. Nit At 
ubam wenggel haruk lit fano welamag ulug amloho we misig teg angge 
famen kinangma monde fibag. 
10Ap indi enesug ane iminon tu: Niren Allah ninindi reg latukuk fug, Aren 
nit indi nisibareg niren siyag ane turuk laheyon ayeg waroho wabukag ulug 
amloho monde fibag. 
11Nori anden nindi henesug lahiyon, Allahn nit fahet indi anggolo nisaruk 
hag toho niren oho nonori fahet ninindi enesug lamuhuk. 
12Ap misihen oho Ninikni Allah il fam harisi fug angge famen niren nonori 
ninindi enesug lamuhuk halug Allah nit men sebe roho welamuhuk. Allahn 
indi nenesug ane ariyen niren oho nonori fahet ninindi anggolo isaruk lit 
fano roho welamuhuk. 
13Allah hime fanowon nit og nisarisimu nit At men weregma At nit men 
welamuhuk ane nit nonoluk. 

14Ninikni Allahn ap kinangmon fano welamag ulug amloho monde fibag ane 
niren yet haruk uwareg ap winon fag toho hiyag isaruk lahe. 
15Ap san Yesus fahet Allah amloho wereg ulug fag toho uruk ahun ino Allah 
min sebe roho weregma Ar oho ap ino min inggik ahandip toho welaruhu. 
16Allahn nit indi nenesug ane nonoluk teg lit ubam wenggel haruk lahe. 
Allah ubabut fanowon ino ap indi enesug ane men ambi reg. Ap san ap indi 
enesug ane fahet wenggel haruk halug Allah men sebe roho weregma Ar 
oho ap ino men inggik ahandip toho welaruhu. 
17Allahn indi nenesuhon ariyen nit mondabi fanowap nenebuhumu Aren 
alem kong tuhu sambil ino nenembong se roho alukema in amuhuk. Kristus 
ino kinangma welatfag hag toho nit kinang aru fam welahe. 
18Ori fahet indi enesug laruhu ahun ino akol toho welaruhu fug. Ap fahet 
indi anggolo isaruk ane ariyen enekol ane apmayap turuk. Aben enekol 
haruk ane ari alem angginon nunubam umbuhup ulug enekol toho wereg. 
Ap sa akol toho wereg halug ori fahet indi anggolo isa fug angge wereg. 
19Allahn atam nit indi nenesug latfagma niren oho ap ninindi enesug 
lamuhuk. 
20Ap misihen, ”Allah fahet nindi reg lahi,” uruk angge famen are fahet irim 
toho wereg ahun inowen ele si uruk. Ap san are il fam yet harukon ino indi 
haruk eleg halug at inowen Allah yet ha fug tohon ino oho indi ha fug teg. 
21Ap san Allah fahet indi reg lit welaruhu ahun inowen are fahet indi reg 
laruhu ulug Yesusen nit nunubam komo nenepfag. 

1 Yohanes 5 

Kristus fam wenggel haruk ahunen kinangman turuk ane apmayap tuk teg ibag 
ane 

1Allahn fanowap henebuhuwon misig monde fuhuk ulug sali ibahon ino 
Yesus fahet ibag ulug tem toho peruk ahun ino Allah amloho wereg. Ikni 
fahet indi roho wereg ahun inowen amloho fahet oho indi haruk lit wereg. 

2Allahn hiyag nisarukon holtuk lit ninindi reg lahe halug Allah umalikisi 
fahet oho ninindi enesug lahe ane seleg atuk. 
3Ap san Allahn komo neneptuk ane holtuk lit hikit toho turuk ahun inowen 
Allah indi reg lit wereg. Allahn komo neneptuk ane anggin eleg. 
4Allah umalikisi Aren mumal eneptisiyon arimanowen kinangman turuk ane 
apmayap tuk teg. Niren Yesus Kristus fam ninindi wenggel haruk laheyon 
ariyen kinangman turuk ane apmayap turukuk. 
5Ap san kinangman turuk ane apmayap tuk teg? Yesus Kristus Allah amloho 
wereg ulug wenggel haruk ahun inowen eneg apmayap tuk teg. 

Amloho fahet fag toho hiyag nisarusa ulug ibag ane 

6Yesus Kristus ino kinangma waharuk lit ik men mep men walug watfag. At 
ino waharuk lit ik eneg walug watfag fug, iket mebet walug watfag. Allah 
hime fanowon tem toho perukon inowen alem tu teko laha ulug enehangge 
imbibag. 
7Inilen hibahon itano enebe hinahan poholma werehon tu: Ikni men wene 
fanowon men Allah hime fanowon men it enebe hinahanen alem misihon 
fahet eneg hiyag nisaruk. 
8Enehangge enebe hinahan kinangma werehon tu: Allah hime fanowon men 
ik men mep men it enebe hinahanen alem misihon fahet eneg hiyag nisaruk. 
9Alem aru aben fag toho hiyag nisarusa ane fahet niren tem toho perukuk. 
Ari reg angge famen Allah inggarehen fag toho hiyag nisaruk ane mondabi 
palimu reg lit wereg. Allahn fag toho hiyag nisarisi ane ari amloho fahet 
hiyag nisarisi. 
10Ap san Allah amloho fahet indi wenggel harukon inowen Allahn fag toho 
irisi ane holtisireg indimu foroho lit wereg. Ap san Allah fam indi wenggel 
haruk elehon inowen Allah ino ele si ane uruk peruk. At inowen Allahn 
amloho fahet fag toho hiyag nisarisi ane indimuwen tem peruk eleg. 
11Allahn amloho fahet fag toho hiyag nisarisi ane alem tu imin: Nit ap 
kinangmon mondabi onoluk welamag ulug amloho monde fibag. 

12Ap sa amloho men mangno roho werehon ino at mondabi oluk welaruhu. 
Ap sa amloho men hili roho werehon ino at oluk welaruhu fug. 

Sembahyang uruk lamuhup ulug hiyag isibag ane 

13Hit mondabi honoluk welamuhup ane fahet hinindi anggar amag ulug 
hiren Allah amloho unuk fahet wenggel haruk lahepma suwesingga aru fam 
emberuk lahi. 
14Niren sembahyang uruk lit Aren peruk ane hikit toho heng turuk 
lamuhukmu nenele holtuk laruhu. Ari nonoluk tehen At alukema 
nenembong se roho unduhuk lamuhuk. 
15Niren sembahyang urukmu nenele holtuk laruhu ane ari nit nonoluk. Ari 
nonoluk teg lit heng turuk lamuhukmu og nisahu ane ari nonoluk. 
16Siyag ane turukon ambiyangma war atuk ane inam am fug tohon ari ap 
misihen turukmu areyen yet hahureg ubahet sembahyang uruk laruhu. 
Ubahet sembahyang urukmu Allahn at ino fanowap tuhu. Siyag ane turukon 
ambiyangma war atuk ane inam am fug tohon ari turuk inap Allah fanowap 
enebuk teg. Siyag ane turukon ambiyangma war atuk ane inam atukon ari 
turuk inap Allahn fanowap enebuk fug teg. Ari roho turuk inap fahet 
sembahyang uk fug teg peruk lahi. 
17Aben onolok ane turukon obog toho siyag ane turuk angge famen siyag 
ane turukon obog toho war am fug teg. 
18Allah umalikisi atuson arimanowen siyag ane turuk eleg ane ari nit 
nonoluk. It arimano Allah amloho inowen fet enesug lit weregma siyahonen 
ininggik lir enebuk fug teg. 
19Ap kinangmon obog toho siyahonen inggik ine roho sen enesugmu nit 
Allah umalikisi atukuk ane nonoluk. 
20Allah tem ane urukon ino onoluk amag ulug amlohowen nit ninindi 
anggarap nenebik watfag. Amloho Yesus Kristus men nininggik ahandip 
toho wereg lit Allah tem ane urukon ino men oho nininggik ahandip toho 

welahe. Yesus Kristus ino Allah tem toho urukon werehen mondabi onoluk 
welamuhup ane alem ino At wereg. 
21Numalikisi, hinil wirik toho wereg lit usane turuk inap kahal enesug 
lamuhup. 

2 Yohanes 

2 Yohanes 1 

Hi enepfag ane 

1An penatua welahiyon inowen Allahn mumal tarisi hiyap men umalikisi 
anden nindi anggolo enesug lahiyon men fahet suwesingga aru emberuk 
lahi. Anden eneg nindi henesug lahi fug, Allahn tem toho uruk ane inindi 
anggat toho werehon arimanowen inindi henesug lit wereg. 
2Allahn tem toho uruk ane ninindi fam wenggel haruk lit weregman eneg 
welamuhuk. 
3Ninikni Allah men amloho Yesus Kristus menen Inindi nenesug lit ninindi 
yuwahap neneptuk lamuhup ulug sembahyang uruk lahi. Honori fahet 
hinindi enesug lit Allah wene tem toho ulug wenggel haruk lamuhup. 

Kristus komo neneptukon hininggik ine roho senetuk lamuhup ulug hiyag 
isibag ane 

4Hat humalikisi winonen fano ane turukmu isarikik ane fahet nahiyeg 
anggolo haruk lahi. Iren fano ane turukon ari Ninikni Allahn komo neneptuk 
ane hikit toho turuk. 
5Nisinga, anden hubam heng uruk lahiyon aru nit obog toho hiyabet abet 
nonori fahet ninindi roho welamuhuken hubam uruk lahi. Uruk lahiyon aru 
alem keron uruk lahi fug. Ari roho turuk lamuhup ulug Yesusen tam komo 
nenepfag ane emberuk lahi. 
6Ap inindi enesuhon arimanowen Allahn komo neneptisi ane hikit toho 
turuk. Ak teberuk lit hiyag hisarukmu holtikip ane Yesusen komo 
nenepfahon iminon aru: Ap winon hinindi enesug lamuhup. 
7Enele si hiyag isaruk inap anggolo o pumbuk obog toho saho rurusa. It 
arimanowen Yesus Kristus kinangma watfahon ino fahet ap hag toho watfag 
fug ulug awiya waruk. Ari uruk inap arimano Kristus men seli roho wereg 
lit ap inindi ninap eneptuk. 

8Hit sehelimu wereg lit niren sat toho turuk latukuk ane ari il misig longgo 
uhu rohon fano foroho lamuhup. Onggo suwon obog toho nininggikmu 
amag ulug yami ruruk lamuhup. 
9Ap sa Kristus inowen hiyag nisaruk latfahon wenggel ha fug angge ambol 
yig utuk ahun inowen Allah ngi roho welaruhu fug. Ap san Kristus inowen 
hiyag nisaruk latfag ane senetuk ahun inowen Ikniyet amlohowet ngi roho 
welaruhu. 
10Ap misig henembeg waharuk lit Kristus inowen hiyag nisibahon hikit toho 
hiyag hisa fug angge un ane uruk halug hiren ap ino hi ruruk lit hinibam 
hondoko kilabuk fug. 
11Ap san at ino hi ruruk halug aren ele si ane hiyag isarukon ino ubam 
aruhu. 

Fotog-fotogman hi enepfag ane 

12Anggolo komo heneptuk lit hiyag hesele angge famen suwesingga fam 
haharoho embemin peruk lahi fug. Henembeg waruhukteg nenehiyeg toho 
hit men ambiyeg wereg lit nenele uhuk peruk lahi. 
13Hat hehe tuma werehon Allahn mumal tarisiyon umalikisiyen nori ulug hi 
haptuk. 

3 Yohanes 

3 Yohanes 1 

Gayus hi ribag ane 

1 Gayus nare, an hare penatua inowen tem toho nindi hasug lit hat fahet 
suwesingga aru emberuk lahi. 
2Nare nindi hasug lahiyon, hat hindi yuwag toho wereg lit hebe oho ouk wa 
fug angge fano welahenma hubahet sembahyang uruk lahi. 
3Nori piren hinahan nambeg waharusareg welahen ane fahet hiyag nutuk 
lit Allah wene tem toho urukon fahet aren fano wenggel haruk ulug hiyag 
nutusama nahiyeg haruk lahi. Haren tem toho uruk awene ino hindi wirik 
toho wenggel haruk lit fano ane turuk lahen. 
4An numalikisi Allah wene wenggel haruk lit fano ane turuk urukmu holtuk 
lit nahiyeg anggolo haruk lahi. Alem winonen ari hag toho nahiyehap 
naptuk eleg. 

Gayus fano ane turuk lahen ulug ibag ane 

5Nare nindi hasug lahiyon, hori men pohon hambeg waharukon men fano 
fer enesug lit unubam turuk lahen ane ari fahet ap wene fam wenggel 
harukonen turuk hag toho turuk peruk lahi. 
6Haren ari roho let neneptuk latisi ulug ap tuma waharusonen Allah 
umalikisi tuma werehon hiyag isarusa. Allahn fano pukag ulug ap pohon 
funggalma larukon fahet haren fano ler eneptuk laruhun. 
7It arimano Kristus inowen mon neneptisi ulug larukmu Kristus fam wenggel 
haruk eleg inap tor angge oho og nisimin ulug heng uk fug teg. 
8Heng uk fug tehen it arimano hahon ninibam hondoko kilap enebuk teg 
lahe. Ari roho turuk lit wene fanowon hiyag isil noruk inap men mangno 
roho wereg lit ler eneptuk lahe. 

Diotrefes men Demetrius men fahet ibag ane 

9Suwesingga il horog angge tot Allah umalikisi fahet emberikik angge famen 
hun Diotrefes inowen an palimu reg lit fer enesug laruhuk peruk lit anden 
peruk ane aren fano holtuk eleg. 
10An hambeg waruhukteg hun inowen turuk ane fahet nenele sahaluhuk. At 
inowen ele siyag toho uruk lit nit nenebug uruk. Nit nunubam eneg per 
enepmin puk fug angge wene hiyag isil laruk inap arimano oho nibam 
hondoko kilap enepmin peruk eleg. It hondoko kilap eneptuk inap arimano 
unubam imbisiyek ulug per eneptuk lit Allah umalikisi men welatihip fug 
ulug yanggaloho wilip eneptuk. 
11Nare nindi hasug lahiyon, siyag ane turuk inap onombolim la fug angge 
fano ane turuk inap onombolim laruk laruhun. Ap sa fano ane turuk halug 
at ino Allah amloho wereg. Ap san siyag ane turuk ahun inowen tam oho 
Allah yet harisi fug. 
12Hun Demetrius fahet ap obog tohowen fano ane turuk ahun ulug fag toho 
hiyag nisaruk. Tem ane uruk ahun inowen oho at fano ulug wel turuk. Niren 
oho at fahet fano peruk lit tem peruk lahe ane ari hat holuk. 

Fotog-fotogma hi enepfag ane 

13Alem anggolo werehon suwesingga fam haharoho embele angge famen 
ketiya suwesingga fam hahatmin peruk lahi fug. 
14An folo-folo hambeg waruhukteg ambiyeg wereg lit nenele uhuk peruk 
lahi. 
15Nare, hindi yuwag toho welaruhun. Nit horiyen hi haptuk lahe. Nonori 
hat men werehon hi heneptuk lahe ane aru enebe misig-misig hiyag isahun. 

Yudas 

Yudas 1 

Yudasen hi enepfag ane 

1An Yudas Yesus Kristus amingmingangge Yakobus are inowen suwesingga 
aru emberuk lahi. Ninikni Allahn indi henesug lit wol heneptisimu Nonowe 
Yesus Kristus inowen oho fet henesuhon arimano fahet emberuk lahi. 
2Ninikni Allah inowen inilaheg ulug hinindi yuwahap heneptuk lit indi 
henesug laruhuwen sembahyang uruk lahi. 

Enele si uruk inap unubam Allahn alem umbuhu ane fahet ibag ane 

3 Anden nindi henesug lahiyon nori, anden suwesingga hahatuk lahiyon aru 
nindimuwen nirim puk fug angge nasehet toho wereg lit haharoho 
embemin. Nit obog toho fanowap nenebuhu ane fahet embemin peruk lahi. 
Allah apma wereg inap wene tam hiyag isarusa ane ino yami ruruk lit 
senetuk lamuhup ulug komo henepmin peruk lahi ane suwesingga aru fam 
emberuk lahi. 
4Hit henepeleg toho weregma ap eke hit sehelimu kurusareg wereg. It 
arimanowen Allah fam wenggel haruk elehen alem unubam umbuhuk ulug 
atam Allahn ari roho perisi. It arimanowen Allahn indi nenesug lit wereg 
uruk lit inindimuwen tila peruk ane ino siyag ane turuk. Ari turuk lit 
Nonowe Yesus Kristus ine roho sen nenesuhon ino misig wereg angge famen 
awiya waruk. 
5 Obog toho hit honoluk teg lit henepeleg am fug toho welahep angge famen 
anden nin sebe roho eke honolukap timin peruk lahi. Israel inap arimano 
Allahn o Mesiren hondoko wilip enepfag angge famen At fam wenggel hibag 
fuhon arimano eke siyahap enepfag. 
6Siyahap enepfareg malaikat Allah otsi arimano tuma welamuhup ulug 
Allahn hiyag isibag angge famen hiyag isibag ambeg embeselug wilip 
atfagma ininggik hele mondabi welaruhuwon ino fam pug enepfareg hik teg 

ambeg kilap enepfag. Kilap enepfahon arimano fet enesugmen eneg alem 
kong tuhu sambil ino teko lahu. 
7Ari hag toho o Sodom men o Gomora men walinggoho o pumbuk winon 
welatfahon arimanowen oho pabi ane turuk lit aben tuk fug teg ane til noruk 
latfag. Ap obog toho onoluk amag ulug ari turuk latfag inap arimano indok 
olokonen wiyaloho lin ibagma eleg atfag. 
8Ari hag toho nei waruk inap arimanowen siyahon unubam umbat taruk lit 
Allah ine werehon abug uruk lit fano angge poholma werehon siyahap 
turuk. 
9Hun Musa ino ebe wareg fahet malaikat onowe Mikhael men Iblis men yik 
abul ulug suwahal uruk lit malaikat ino akolen lukuram sipuk tibag fug. 
Lukuram sipuk tuk fug angge, ”Allah inggarehen alem hubam werehon kong 
tuhu,” ulug hiyag itfag. 
10Ari reg angge famen it nei waruk inap arimanowen mun ane man ane 
enepelehon fahet lukuram sipuk turuk. It arimano wamen inindi wenggeltuk 
eleg hag toho ket-ker ane eneg til noruk ane ariyen mondabi siyag amuhup. 
11Hun Kain inowen tibag hag toho it arimanowen ari turuken war amag. 
Hun Bileam inowen onggo og numag ulug hare ane tibag hag toho it 
arimanowen ari roho turuk. Hun Korah inowen Musa men suwahal ibagma 
Allahn siyahap enepfag hag toho it arimano oho Allahn siyahap enebuhu. 
12It arimano hit sehelimu siyag angge lombog teg hag toho wereg lit hit 
ahaluwe naruk sambil ininggareg fahet eneg wenggel haruk lit ininggali eleg 
angge enebuwap toho naruk. Hina osit elehon homhomowen fu isarukmu 
linggik-longgo urukon hag toho it arimano wereg. Wiramna li waharuk 
sambil winon ebe yig atukmu winon arimano me watukon hag toho wereg. 
E umanggen kinangma pilaptuk elegma ilim atuk hag toho it arimano ilim 
amuhup. 
13Ik haglabut ine roho warik laruk ambeg siyag-siyag angge palu rik laruk 
hag toho ininggali ane it arimanowen inamap turuk. Suhal poholma laharuk 

lit ekema la ekema la turukon Allahn hik teg ambeg mondabi welamuhup 
ulug hik isaruk hag toho it arimano wereg. 
14 Adamen endetfahonen endetil libahon ambiyangman Henokh ino inggik 
sabir angge endetfag. Hun Henokh inowen fulu ane turuk lit it arimano fahet 
hiyag isaruk latfag ane tu, ”Ninikni Allahn ap obog toho unubam unggum 
werehon kong tuhuk ulug umalikisi malaikat teng-teng angge hondog 
eneplug waruhu. 
15Allah unuk enepeleg inaben At ubam siyag ane turuson men Allah abug 
uruk lit pabi ane til norukon men fahet alem unubam umbuhuwen waruhu,” 
ari ulug hiyag isibag ane aru. 
16It arimanowen ininggareg wereg ane fahet inirim toho wereg lit enele 
anggolo uruk angge famen ininggareg inindimuwen tila peruk ane eneg 
turuk. It arimanowen fano angge og nisawag ulug ap unubam enele fano-
fano uruk lit ininggareg hemet turuk lit wel taruk lit wereg. 

Ori komo enepfag ane 

17Anden nindi henesug lahiyon nori, Nonowe Yesus Kristus otsiyen tam 
hiyag hisaruson arimano hinindimu honoluk toho welamuhup. 
18Iren hit hiyag hisaruk lit, ”Fobik teko lahu sambil Allah unuk enepeleg 
inap arimano hit sehelimu in amuhupteg inindimuwen tila peruk ane eneg 
hikit toho turuk lit enele siyag toho hunubam uruk lit hininggaliyap 
henebuhup,” ulug hiyag hisarusa. 
19It arimano Allah hime fanowon unubam wereg elehen kinangma wereg 
angge fahet ninindi peruk lit Allah ele holtuk inap inindi kahal eneptuk lit 
minggir enebuhup. 
20Anden nindi henesug lahiyon nori, wene mondabi fanowon hinindimu 
wenggel haruk lahebon ari seneg lit hinine roho unduhuk lamuhup. Allah 
hime fanowon hunubam weregma sembahyang uruk lamuhup. 
21Allahn indi henesug lit weregma hininggareg fahet fano wenggel haruk lit 
welamuhup. Nonowe Yesus Kristus indi henesuhon ino men mondabi 

nonoluk welamuhuken waruhu ane fahet hinindimuwen wenggel haruk lit 
nangno ruruk lamuhup. 
22Inindi nonghong urukon arimano inibil atuk lit let eneptuk lamuhup. 
23Indok olokonen unusuhu rohon windar enebiyok. Ap winon fahet oho 
hinindimu henekol toho wereg lit ler eneptuk lamuhup. It arimanowen siyag 
ane tila perukon ariyen enesum fam ololo werehon hinirim toho 
welamuhup. 

Obog toho hiyag hisaruk lahi ulug Allah wel tibag ane 

24Salog-malog angge roho hunusuhu rohon ulug Allah ineyon inowen fet 
henesug laruhu. Siyag-siyag angge hunubam tag teg elehen henehiyeg toho 
weregma At lehoma werehon inowen alukema in henebuhu. 
25Ninikni Allah we misig eneg werehon inowen Nonowe Yesus Kristus ino 
famen windat nenepfag. Welatukukonet welaheyonet welamuhukonet At 
ebe suwon ino lehoma wereg lit mondabi ine roho werehon ino wel turuk 
lahe. Amin. 

  



3397 

 

 
ALLAH WENE 

© 2018, Indonesian Bible Society. 
 

 
 

 

Wahyu 

Wahyu 1 

Wene tu ak turuk lit ibag ane 

1Yesus Kristus inowen tot welamuhupmu teko lahu ane mapmu rehon 
inamap tirisi ane suwesingga aru fam wereg. Allahn namingmingangge teko 
lahu ane fahet inindi anggar amag ulug Yesus Kristus ubam imbibagma Aren 
inamap tirisi. Inamap turuk lit malaikat misig amingmingangge Yohanes 
ambeg monde feruk lit at ubam selehap tirisi. 
2Allah wene Yesus Kristus inowen Yohanes fam fag toho hiyag itisiyon 
Yohanesen yet harisi ane arimano obog toho hiyag isaruk latisi. 
3Wene aru fulu roho harisi ane fahet haharoho emberisiyon ap san aru uruk 
lit fano roho hol harukon hikit toho turuk laruhuwon ino ahiyeg toho 
welaruhu. Teko lahu ane ari horog ketiya teko lahu. 

Allah umalikisi o pumbuk sabiren werehon hi enepfag ane 

4 Allah umalikisi o pumbuk sabiren Asia kinang fam welahebon an Yohanes 
inowen hunubam nele hiyag hisaruk lahi. At werehon welatfahon 
waruhuwon ino ubabut fano reg lit hinindi yuwahap heneptuk laruhu. Hime 
fanowon sabiren Allah lehoma werehon ino alukema werehon arimanowen 
let heneptuk lamuhup. 
5Yesus Kristus ino ap war atuk ambehen tam oluk atfagma ap suwon 
kinangma werehon palimu At wereg lit indi wirik toho Allah wene fag toho 
hiyag isaruk latfahon inowen hi heneptuk laruhu. Yesus inowen indi 
nenesug lit siyag angge nit nunubam werehon At amep fam elehap tibag. 
6At inowen nit o yowi misig inap welamag ulug mangnowap neneptisi. 
Niren Ikni Allah let turuk inap imam hag toho welamuhup ulug Aren nit 
unduhuk nunubaharisi. At ino ine roho wereg lit mondabi palimu lehoma 
welaruhu. Amin. 
7 At ino hina fene waharukmu ap obog toho inil wal taneg yet hahup. At ino 
fit fam hak toho watfag inap arimanowen oho At yet hahupmu ap kinangma 

werehon obog tohowen ya nga uruk lit at fahet uba yatuk lamuhup. We tem 
toho ihi. Amin! 
8 An te A men O men welahi ulug Ninikni Allahn irisi. At werehon men 
watfahon men waruhuwon men mun ane man ane senehon ino At eneg 
wereg. 
Yohanes o Patmos wereg lit fulu roho haruk latfag ane fahet haharoho imbibag 

ane 

9Yesus apma wereg lit niren At yet teg lit weregma aben alem siyahon 
nunubam emberukmu an henere Yohanes oho hit men sebe roho welahi. 
Allah wereg ambeg kuhuk ulug ninindi yuwag toho welahe. Allah wene 
Yesus Kristus inowen fag toho hiyag isibahon arimano uruk latikikon fahet 
ik alonggenma o Patmos aru hik niya waharusama welahi. 
10O wene uruk sambil Allah hime fanowon nubam atisireg an nambol filen 
ele ine roho waruk ele hag toho urukmu hol harikik. 
11Ele hiyag nutuk lit, ”Anden turukmu yet hamihin ane suwesingga fam 
hahatmihinteg Allah umalikisi o pumbuk sabiren fahet embemihin: O 
Efesus, Smirna, Pergamus, Tiatira, Sardis, Filadelfia, Laodikia inap fahet 
embemihin,” ulug hiyag nitisi. 
12Ele nubam urukmu itano hebeloho kim hamin ulug turukmen iral 
hunduko emberuk angge ili rurukon sabiren fam indok ambulpul turukmu 
yet harikik. 
13Iral hunduko emberuk angge sabiren itano sehelimu ap kinangmon hag 
toho misig unduhuk latisi. Asum yaron wan teg lit ubahare ke ili ruruk ahele 
fam nunggulig pug teg latisi. 
14Unggul men oruk men suwe oruk yanggowon hag toho kut teg lit il indok 
ambulpul kiyog turuk latisi. 
15Uyug te helep indokma yihik ferukmu ambilik angge turuk hag teg latisi. 
Ele re ik hul tung tik wamburuk hag toho uruk latisi. 

16Inggik pikit fil suhal sabiren seneg latisi. Ambilikmuwen te karog misig 
famen ayeg fumag-fumag umahowon olokon wilip atisi. Orohole re o hibi 
fam mo yatukon hag toho yatuk latisi. 
17Ari regma itano yet harikikteg nebe napelu ruruk lit hololong toho At uyug 
alma itano ap warehon hag toho ying atikik. Ying atikikmu inggik pikiron 
an nubam emberisireg, ”Hakol fug, An atam welatik iyahon, fobik oho 
wereg lit 
18mondabi noluk welaruhukon yet niyimin, An war atikik angge famen 
mondabi noluk welahi. Ap warehon wereg ambeg fahet sok husuruk angge 
Anden ki reg lahi. 
19Haren yet hehen ane aru hahatuk lit ketiya teko larukon men fobik teko 
lahuwon men fahet hahatuk laruhun. 
20Suhal sabiren ninggik pikit fil wereg lahason men iral hunduko emberuk 
angge ili rurukon sabiren men hehenon fahet wirimangge seleg toho hiyag 
hitmin: Suhal sabiren itano Allah umalikisi o pumbuk sabiren werehon 
itanowen tohon malaikat wereg. Iral hunduko emberuk angge sabiren itano 
Allah umalikisi o pumbuk sabiren werehon fahet yet hehen,” ulug hiyag 
nitisi.  

Wahyu 2 

Allah umalikisi o Efesus werehon fahet imbibag ane 

1”Malaikat An numalikisi o Efesus werehon fahet hiyag hitminon tu 
haharoho embemihin: Ninggik pikit fil suhal sabiren seneg lahiyonen nele 
tu uruk lahi. Iral hunduko emberuk angge ili rurukon sabiren fam indok 
ambulpul turukon sehelimu laruk lahiyonen nele tu uruk lahi. 
2Haren turuk lahen ane An noluk: Hindi imbik wamburuk lit sat toho turuk 
lahenon men siyag ane turuk inap fahet nirim peruk lahenon men An noluk. 
It ininggareg fahet Allahn mon neneptisiyon welahe uruk angge famen 
Allahn mon eneptisi fug ulug haren unubabut pal isarikin. Henele si uruk 
lahep ulug ininggali war eneptikin. 

3An nunuk fahet hubam siyag ane anggolo turuk angge famen hindi imbik 
wamburuk lit sat kel ta fug angge turuk lahen. 
4Ari turuk lahen angge famen il misig fahet komo hapnin: Keram hindi 
enesug ane embeserikin. 
5Hat palimu welatikin angge famen ketiya apma wambirikin ane fahet hindi 
wenggel himin. Siyag ane embeseruk lit keram fano ane turuk latikin hag 
toho ketiya oho turuk laruhun. Ke hareyon laruk lit siyag ane turuk laruhun 
halug An waruhukteg iral hunduko emberuk angge ino miyal isa waruhuk. 
6Haren hun Nikolaus umalikisiyen turuk ane fahet nirim uruk lahenon ari 
fano peruk lahenma Anden oho nirim peruk lahi. 
7 Sa isanggo wereg halug Allah hime fanowon ele umalikisi fam urukon 
holtuk laruhu. Ap sa ine wereg halug e fanowon anggen narukmu war atuk 
eleg ahen Allah iyabuk fam wereg ahen ino og uruhuk.” 

Allah umalikisi o Smirna werehon fahet haharoho imbibag ane 

8 ”Malaikat An numalikisi o Smirna werehon fahet hiyag hitminon tu 
haharoho embemihin: Alemet ondomiyet An welahiyon war atikikteg noluk 
atikikonen nele tu uruk lahi. 
9Aben hubam siyag ane turukon An noluk teg lit hanggengge eleg angge 
welahenon oho An noluk. An nanggengge eleg peruk lahen angge famen 
hanggengge wereg. Nit Yahudi ninap welahe ulug enele si ane uruk lit ilitno 
haptukon ari An noluk. Ari uruk ane ariyen it Yahudi inap fug, Iblis 
umalikisi wereg. 
10Siyag ane hubam turukon fahet wenggel haruk lit hakol toho welaruhun 
fug. Iblisen aluwat hisaruk lit hit sehelimu werehon ap piren hinahan o 
penjara hik isahumu hup numenam alem siyahon hunubam aruhu. Wene 
aru senegman eneg hebe war aruhunmu haliliyangge fanowon mondabi 
welaruhuwon ari Anden og huruhuk. 

11 Ap sa isanggo wereg halug Allah hime fanowon ele umalikisi fam urukon 
holtuk laruhu. Ap sa ine wereg halug ap winon ininggik pireneg angge war 
atukmu at ino war aruhu fug, fano welaruhu.” 

Allah umalikisi o Pergamus werehon fahet haharoho imbibag ane 

12”Malaikat An numalikisi o Pergamus werehon fahet hiyag hitminon tu 
haharoho embemihin: Karog olokon ayeg fumag-fumag werehon seneg 
lahiyonen nele tu uruk lahi. 
13Hat welahen ambeg Iblis heriyeg ambeg welahenon An noluk. Haren An 
nunuk seneg lit An nubam wenggel haruk lahenon ari awiya waruk lahen 
fug. Hun Antipas inowen An nawene seneg lit fag toho ap hiyag isaruk lit 
welatisiyon hit hinil fam Iblis heriyeg ambehen ware feserusama hiren oho 
awiya warikip fug. 
14Awiya warikin fug angge famen komo hapminon alem piren hinahan 
wereg. Hun Bileam inowen uruk latfag ane hat men ambiyeg welahebon 
winonen holtuk. Hun Bileam inowen Balak fam hiyag utuk lit, ’Israel inap 
Allah umalikisi wereg angge famen wam usa ambohom isag til laruk lit ap 
unuhesi unubam siyag ane til laruk lamag ulug hiyag isahun,’ ibag ane ari 
hikit toho it arimanowen oho turuk. 
15Hun Nikolaus umalikisiyen hiyag isaruk ane ari oho hat men ambiyeg 
welahebon winonen oho holtuk lit senetuk. 
16Ari fahet ke hareyon ari umbusuhun. Ke hareyon ari umbusuhun fugmu 
karog olokon nambilikmu werehon ino fam it arimano unusik waruhuk. 
17 Ap sa isanggo wereg halug Allah hime fanowon ele umalikisi fam urukon 
holtuk laruhu. Ap sa ine wereg halug suburu fanowon poholman wambik 
waharukon hirako werehon ari og uruhuk. Helep yanggowon eke fam unuk 
keron haharoho werehon eke Anden og uruhuk. Unuk ari ap obog toho 
enepelegma we it ininggikmu og isahukon eneg onoluk aruhu.” 

Allah umalikisi o Tiatira werehon fahet haharoho imbibag ane 

18”Malaikat An numalikisi o Tiatira werehon fahet hiyag hitminon tu 
haharoho embemihin: Nil indok ambulpul hahonen nuyug helep 
ambilikanggen turuk hahonen An Allah amlohowen nele tu uruk lahi. 
19Haren turuk lahen ane An noluk. Ap hindi enesug lit welahenon men 
nubam wenggel haruk lahenon men hori hat men werehon ler eneptuk 
lahenon men hindi imbik wamburuk lahenon men An noluk. Atam tor angge 
turuk latikin angge famen fobiken su roho til laruk lahen. 
20Ketiya il misig tu fahet komo hapnin: He Izebel ino aren turuk ane fahet 
komo rurukon embeseruk lahen. Inggarehen uruk ane fahet Allahn hiyag 
nutukon eneg uruk lahi uruk lit ap unuhesi fam siyag ane til laruk lit usa 
ambohom oho naruk lamok ulug namingmingangge An nele holtukon inindi 
nina feseruk. 
21Anden ke hareyon ari umbusuhun ulug hiyag itikik angge famen pabi 
turuk hiyap inowen umbusuk fug teg. 
22Anden ouk suwon eke ubam emberuk lit nohoruk ambeg hik isahukmu 
yet haruk lamuhup. Iren siyag ane at men til larukon ari embeseruk eleg 
halug mondabi siyagma hik isahukteg 
23umalikisi oho unusuhuk. Ap inindimu hirako wenggel harukon kim isaruk 
lit siyag ane iren turukon fahet ari Anden ayeg war isaruk laruhukon ap 
wene holtuk inap obog toho onoluk aruhu. 
24Hit o Tiatira welahebon hiyap inowen hiyag isaruk ane holtuk elehon men 
Iblis awene alem yami ririkip fuhon men hit hunubam tu imin: Hit hunubam 
alem winon emberuk lit hinindi angginap timin fug. 
25Hit foroho lahebon ari senegman eneg waruhuk. 
26 Ap sa inggik ine roho niyabuk wiri feruk halug at ino o pumbuk obog 
toho apma weregma at palimu unduhuk fuhuk. 
27Wanggun ineyon anggin tohon anden og utukon ari fam ap arimano 
unusuruk laruhu. It arimano lolto helep famen fele roho laruk hag toho 

wareg lamuhup. An Nikniyen unduhuk nubaharuk hag toho Anden oho 
numalikisi unduhuk fesuhukteg 
28suhal yali filen ili rurukon ininggikmu og isahuk. 
29Ap sa isanggo wereg halug Allah hime fanowon ele umalikisi fam urukon 
holtuk laruhu.” 

Wahyu 3 

Allah umalikisi o Sardis welatfahon fahet haharoho imbibag ane 

1”Malaikat An numalikisi o Sardis werehon fahet hiyag hitminon tu 
haharoho embemihin: Hime fanowon sabiren men suhal sabiren arimano 
men An seneg lahiyonen nele tu uruk lahi. Haren turuk lahen ane An noluk. 
Hat fahet oluk wereg uruk angge famen wareg lahen. 
2In amin, ap war atug indi tot werehon let toho olukap tin. Haren turuk 
lahen ane kim hiyihimu Nikni Allah olohotma fano ane turukon misig oho 
wereg eleg. 
3Wene tam holtuk lit turuk latikin ane wenggel himin. Ke hareyon 
embeselug funggalem pikiron laruk laruhun. Hindimu holuk toho 
welaruhun fugmu An ap yoholiyangge waruk inap hag toho waruhuk sambil 
ino hapeleg toho weregma waruhuk. 
4O Sardis hat wereg ambeg ap piren enesum sabelep are reg elehon wereg. 
It inindimu fano perukon sum yanggowon wan teg lit An men laruk 
lamuhup. 
5 Sa ine wereg halug sum yanggowon wan teg lit welaruhu. Suwesingga fam 
ununuk werehon Allah men onoluk welamuhuben it arimano ununuk ware 
fesuhuk fuhen Nikni Allah men otsi malaikat men onolohotma fag toho 
hiyag isaruk laruhuk. 
6Ap sa isanggo wereg halug Allah hime fanowon ele umalikisi fam urukon 
holtuk laruhu.” 

Allah umalikisi o Filadelfia werehon fahet haharoho imbibag ane 

7 ”Malaikat An numalikisi o Filadelfia werehon fahet hiyag hitminon tu 
haharoho embemihin: Daud ibam kurukon sok husuruk angge seneg ahun 
fanowon inowen ele tem toho urukon inowen tu uruk. Aren sok husuruk 
halug ap ekeyen labuk fug teg, Aren sok latuk halug ap ekeyen husuk fug 
teg. 
8Haren turuk lahen ane An noluk: Yet teg lamin, Anden sok hut haptikikmu 
ap ekeyen sok lat habuk fug teg. Hat huwag kuk teg angge famen nele holtuk 
lit An nubahet awiya warikin fug. 
9Yet teg lamin! Ap eke setan umalikisi hambeg mon enebik waruhuk. It 
arimano nit Yahudi ninap uruk angge famen enele si uruk. Hat halukema 
ying amuhupteg ninikni uhup ulug mon enebuhukmu Anden hat nindi 
hasug lahiyon fahet it onoluk aruhu. 
10An waruhukon fahet yet teg lamin ulug komo haptikikmu yet teg latikin. 
Ap obog toho kinangma werehon arimano wal isahup sambil har oho wal 
hiyahup halug Anden fano roho fet hasug laruhuk. 
11An ketiya waharuk lahireg hat haliliyangge foroho lahenon ap winonen 
hilahup tohon hinggik ine roho seneg laruhun. 
12 Ap sa ine wereg halug Nikni Allah ibam mondabi welaruhuwen e uwag 
wirikon hag toho welaruhu ulug unduhuk feruk laruhuk. Nikni Allah unuk 
men At ibam Yerusalem keron wiruhuwon ino poholman wambik 
waruhuwon unuk men ninggareg nunuk keron men at ubam haharuhuk. 
13Ap sa isanggo wereg halug Allah hime fanowon ele umalikisi fam urukon 
holtuk laruhu.” 

Allah umalikisi o Laodikia werehon fahet haharoho imbibag ane 

14”Malaikat An numaliki o Laodikia werehon fahet hiyag hitminon tu 
haharoho embemihin: Unuk te Amin werehon ele tem toho uruk lit wene 
seneg ahun inowen tu uruk. Mun angge man angge wal tibahon alem At 
wereg. 

15Haren turuk lahen ane An noluk: Hindimuwen inahan haruk lahen fug, 
sun haruk lahen fug. Inahan helenma oho fano, sun helenma oho fano. 
16Hindimuwen inahan haruk lahen fug, sun haruk lahen fug, we tot inahan 
haruk lahenma nambilikmuwen suburu put tohon hag toho luko hik 
hiyahuk. 
17”Nanggengge anggolo werehen tung nahun welahi, an foroho lahi fuhon 
te wereg eleg,” uruk lahen. Ari uruk lahen angge famen siyag toho wereg lit 
hanggengge elehon hil hupnihon habiye werehon hag toho welahenma aben 
hat hubahet yihi uruk. Ari roho welahenon hat hapeleg toho welahen. 
18Fano-fano angge indoken naruk eleg angge An nubam ayeg waroho 
wahunteg hanggengge anggolo foroho ahun hag toho welaruhun. Sum 
yanggowon eke An nubam onggo paloho wahunteg wan tuhunmu hinggali 
eleg toho habiye werehon hag toho welaruhun fug. Ahaluwe fanowon eke 
ayeg waroho walug hilmu umbuhunmu hil seleg aruhu. 
19Ap nindi enesug lahiyon arimano nele nolok toho komo eneptuk lit hiyag 
isaruk lahi. Hiyag isaruk lahimu har oho hindi wenggeloho ke hareyon 
embeselug pikiron laruk laruhun. 
20Yet nasug lamok! An sokolma unduhuk lit sok kik turuk lahi. Nele 
holuhureg sok hut nabuhuwon ino ambeg kuhukteg suburu at men An men 
kuroho nahuk. 
21Ap sa ine wereg halug An lehoma heriyeg lahi ambeg ar oho hur aruhu. 
Ari hag toho An palimu atikikteg Nikni heriyeg ambeg At men heriyeg lahi. 
22Ap sa isanggo wereg halug Allah hime fanowon ele umalikisi fam urukon 
holtuk laruhu,” ulug hiyag nitisi. 

Wahyu 4 

Iniknisi roho werehon men lebe ruruk angge uhan men yet hibag ane 

1Ele hiyag nitisimu itano yet harukmen poholma kurukon sok husigmu yet 
harikik. Yet harukmen ele tam urukmu holtikikon ino waruk ele hag toho 
uruk lit, ”Fobik aruhu ane fahet hubam unug haminen tiya lahik ma,” irisi. 
2Ari irisimu Allah hime fanowon ino nubam atisireg yet harukmen hur atuk 
angge palimuwon misig poholma unduhukmu Ap misig heriyeg lit welatisi. 
3Ap heriyeg latisiyon ino helep sili umbagpag turukon hag toho men ip 
orohole hahon men wereg latisi. Hur atuk angge ino kaliye ahikal piyanu 
palehon hahonen mase roho kilabeg latisi. 
4Hur atuk angge uhaneg fumag arimanowen misig ino walingguruk latusa. 
Hur atuk angge walingguruk latuson arimano fam ap iniknisi rohon enesum 
yanggowon wan teg lit ununggul hobog ili ruruk angge pug teg lit heriyeg 
latusa. 
5Hur atuk angge pulmu werehon ino famen lebeglu men pinelu men ululu 
men wilip atuk latisi. Aluke fil iral sabiren ambulpul turuk latisi. Iral itano 
Allah hime fanowon sabiren wereg. 
6Hur atuk angge alukema ik il wirik anggolowon umbagpag turukon 
yenggeleg latisi. Iraham ke walinggoho lebe ruruk angge uhan eneluke filet 
enembol filet inilanggen eneg ololop tehon unduhuk latusa. 
7It unduhuk latuson arimano atamon olomene olokon singa hahon weregma 
pirenehon sapi hahon weregma hinahanehon ap orohole hahon weregma 
uhanehon suwe tunguni lam-lam larukon hahon welatisi. 
8Welatusa angge uhan itano enebe wal taneg eneherabul falfaliken heheg 
wilibig latusa. Enebene undama filet selma filet inilanggen eneg ololop toho 
wilibig latisi. Yuwag toho welam fug angge ilingge hundig hup hundig enele 
uruk lit, ”Ninikni we At eneg welatfahon werehon waruhuwon Ninikni fano, 
Allah fano, At palimu werehon fano,” uruk latusa. 

9It lebe ruruk angge uhan itanowen hur atuk angge fam heriyeg lit werehon 
mondabi oluk welaruhuwon ino ubam enele uruk lit, ”Ninikni hat fano,” 
ulug wel turukmu 
10iniknisi rohon uhaneg fumag welatuson arimano hur atuk angge ino 
alukema hur arik wamburuk latusa. At mondabi oluk welaruhuwon ino fam 
sembahyang uruk lit ununggul hobog ili ruruk angge lisoho hur atuk angge 
alukema hik isaruk lit enele uruk lit, 
11”Ninikni Allah, mun angge man angge Haren wal tinag. Haren eneg tam 
ari perik inahon famen mun angge man angge wereg atfag. Wereg atfagma 
Hat eneg wel haptuk lit hi habuk teg, Hat eneg palimuwap habuk teg,” uruk 
latusa. 

Wahyu 5 

Suwesingga yinggiloho enehangge fam seleben tohon men domba malik men 
yet hibag ane 

1 Anden yet harukmen hur atuk angge fam heriyeg lit werehon ino inggik 
pikit fil suwesingga eke undama filet sel filet haharehon yinggiloho 
weregma enehangge sabiren fam seleben tegma ki reg latisi. 
2Ki regma anden yet harukmen malaikat humon misihen ele hi roho uruk 
lit, ”Suwesingga yinggilohon enehangge seleben tohon aru ap san filila ruk 
teg?” urukmu holtikik. 
3Hol harukmen ap poholma werehon oho kinangma werehon oho kinang 
apma werehon misihen oho suwesingga yinggiloho werehon ari filila roho 
undama kim ha fug teg latisi. 
4Ap misig oho ubabut fanowon welatisi fugmu suwesingga yinggiloho 
werehon ino fam undama filet sel filet haharehon aben filila roho kim ha 
fug teg latisimu an nindimu siyag teg lit uba anggolo yatikik. 
5Uba yatukmu iniknisi roho welatuson arimano misihen an hiyag nutuk lit, 
”Hat uba yabuk fug, ununggul unuk Yehuda enemene olokon Daud 
ubalmangge ino palimu atisi. Palimu atisireg At inowen suwesingga 

yinggilohon fam enehangge sabiren itano Aren filila ruk teg,” ulug nubam 
irisi. 
6 Yet harukmen hur atuk angge men lebe ruruk angge uhan welatuson itano 
men iniknisi rohon arimano men it sehelimu wam domba umalik misig 
senggelehon hahon welatisi. Andimbuk sabiren il sabiren teg latisi. Sabiren 
angge ari Allah hime fanowon kinang atogman atogma mon eneptukon 
wilibig latisi. 
7Ari regma wam domba umalik ino waharisimu hur atuk angge fam heriyeg 
ahun inowen suwesingga yinggiloho werehon ino og itisimu ki ririsi. 
8Suwesingga ino ki regma lebe ruruk angge uhan welatuson itano men 
iniknisi rohon uhaneg fumahen welatuson arimano men domba alukema 
ying arik larusa. Ying atuk lit wal taneg pinggong men kubag ili rurukon 
fam indok munggaltukmu amben turukon fanowon men seneg latusa. Kubag 
ino fam indok munggaltuk angge ari Allah umalikisiyen sembahyang 
urukon fahet wereg latisi. 
9It yinggig latuson arimanowen sini keron misig yunggultuk latusa. 
Yunggultuk lit, ”Hat hubabut fanowon inowen suwesingga yinggilohon ino 
og herehekma wehenteg enehangge itano filila ruk teg lahen. Ap ununggul 
unuk wal taneg werehon men enele wal taneg urukon men o pumbuk wal 
taneg werehon men inibam wal taneg werehon men arimano fahet Hat 
senggel haptukmu hamep wilip atisiyon ari fam Allah fahet ayeg war 
isarikin. 
10 Ap arimano ayeg war isarikinon o yowi misigmu mangnowap eneptuk lit 
Allah amingmingangge imam hag toho welamuhup ulug lahap eneptikinmu 
iren ap kinangma werehon sen enesug lamuhup,” uruk latusa. 
11 Yet harukmen hur atuk angge men lebe ruruk angge uhan men iniknisi 
rohon men malaikaren waling enesug lit enele anggolo urukmu hol isarikik. 
Malaikat arimano anggolo teng-teng angge winahuk fug toho wereg lit 

12enele ine roho uruk lit, ”Wam domba umalik senggelohon ino ubabut fano 
rehen ineyap turuk lit anggengge anggolowap turukon men mun angge man 
angge alem olukap turuk lit suwap turukon men wel turuk lit palimuwap 
turukon men At fene sini uruk lamuhup,” uruk latusa. 
13Sini ari urukmu hol harukmen wal tibag angge poholma werehon 
kinangma werehon kinang apma werehon ikma werehon obog toho 
arimanowen enele urukmu holtikik. Enele uruk lit, ”Hur atuk angge fam 
heriyeg lit werehon men domba umalik men inine roho werehon unubam 
sini uhupteg wel eneptuk lit mondabi hi eneptuk lamuhup,” ulug enele uruk 
latusa. 
14Enele urukmu lebe ruruk angge uhan welatuson itanowen, ”Amin!” irikim 
iniknisi roho welatuson arimanowen enelenggen fam hur atusareg 
sembahyang uruk latusa. 

Wahyu 6 

Enehangge falfaliken filila ribisibag ane 

1Anden yet harukmen domba umalik inowen enehangge sabiren itano 
atamon ino filila rurukmu yet harikik. Filila rurukmu hol harukmen lebe 
ruruk angge uhan itano atamon inowen ele hum toho ululu ele hag toho ma 
urukmu hol harikik. 
2Anden yet harukmen wam kuda kuron misig waharukmu emberimu 
heriyeg latisi ahunen minggin tog senegma unggul hobog fanowon og utusa. 
Og utusama ap onolok inaben tog aptuk lit turuk hag toho an palimu aruhuk 
ulug laruk latisi. 
3Domba umalik inowen enehangge pirenehon filila ririsimu hol harukmen 
lebe ruruk angge uhan itano pirenon inowen ma urukmu hol harikik. 
4Ma urukmu itano wam kuda winon eke oruk huluwon waharukmu 
emberimu heriyeg latisi ahun inowen mangno roho wereg ane elehap turuk 
laruhu ulug at ineyap tirisi. Ap kinangmon it-it wat-war amag ulug at ino 
inggikmu karog suwon emberusa. 

5Domba umalik inowen enehangge hinahanehon filila ririsimu anden hol 
harukmen lebe ruruk angge uhan itano hinahanehon inowen ma urukmu 
hol harikik. Anden yet harukmen wam kuda singon misig emberimu heriyeg 
latisi ahun inowen anggin emberuk angge inggikmu seneg latisi. 
6Lebe ruruk angge uhan itano sehelimuwen ele urukon holtikikon, ”Suburu 
sum misig uang inggila teng misig fam warukmu kiring sum hinahan uang 
inggila teng misig fam waruk angge wam sei men hele ahaluwe fanowon 
men siyahap tuk fug,” urukmu hol harikik. 
7Domba umalik inowen enehangge uhanehon filila ririsimu hol harukmen 
lebe ruruk angge itano uhanehon inowen ma urukmu holtikik. 
8Anden yet harukmen wam kuda oruk inggilangge hilali rurukon hahon 
waharukmu emberimu heriyeg latisi ahun ino unuk War Atukon suwalegma 
unuk War Atuk Ambeg ombolim waharuk latisi. It piren itanowen ap 
minggiroho unusuruk lit winon karog fam unusuruk lit winon suburu obok 
og isaruk lit winon ouk unubam emberuk lit winon olomene kinangma 
werehon mako unubam emberuk lit pinggi unusuruk lamuhup ulug 
inineyap eneptusa. 
9Domba umalik inowen enehangge fuwabon filila ririsimu yet harukmen 
Allah fahet hubu lahaptuk ambeg apma Allah wene fahet fag toho hiyag 
isaruk latusa ane fahet pinggi unusuruson arimano enehime yer isarikik. 
10Warehon enehime arimanowen enele hi roho uruk lit, ”Hebe ine roho 
wereg lit hindi fanowonen pikir ane turuk lahenon inowen nit nenemep 
hinang tarukon fahet nombarenam welamuhukmu ap kinangma werehon 
unggum unubam emberuk lit ayeg waroho unusuhun?” uruk latusa. 
11Ari uruk latusama it arimano enebe wal taneg sum yanggowon wan 
eneptusareg it unubam enele uruk lit, ”Tot hinindi yuwag toho weregma hit 
honori Allah amingmingangge werehon hit hunusurusa hag toho 
unusuhupmu winag hahupteg wirim aha uhup,” ulug hiyag isarusa. 

12 Anden yet harukmen domba umalik inowen enehangge falfalikon filila 
ririsimu o mek humon turukmu mo oho aben fesi lahaplug sum siyahon 
suknuruk hag toho il siyag atisimu pikalem il mep atisi. 
13Siyelu humon waharuk lit e anggen momiyon tahanoho wamburuk hag 
toho suhal poholman kinangma loloho wamburusa. 
14Suwesingga yinggiltuk hag toho pohol yinggiloho eleg atisimu punu men 
ik alonggen ke werehon men miyaloho hikip atusa. 
15Kinangma ap suwon werehon men iniknisi roho werehon men sehen seneg 
inap onowesi men tung inap men palimu werehon men ap 
enemingmingangge werehon men enemu wirik toho werehon men arimano 
obog toho enekolen kiling ele ke hirag atuk latusa. 
16Hirag atusareg wereg lit punu men tom ayeg men unubam enele uruk lit, 
”Lehoma heriyeg ahun inowen yet nisahumu domba umalik inowen olok 
ane nunubam tuhu rohon tom ayeg fele roho sok lare feruk lit hirag 
nenebiyek,” uruk latusa. 
17It itano onolok anggolo haruk sambil inam atisimu ap san indi wirik toho 
fano welam teg? 

Wahyu 7 

Israel inap fam enehangge umbuhubon fahet yet hibag ane 

1 Anden yet harukmen kinang atog fumag-fumag malaikat uhan unduhuk 
lit siyelu tom fam ik fam e fam fu ruruk laruhu fug ulug iren ki regma yet 
harikik. 
2Mo lahik waharuk ambeg malaikat winon eke inam atisireg Allah oluk 
werehon inowen tohon enehangge walug waharisi. Waharisireg malaikat 
uhan itano tom men ik men siyahap tuhup ulug atog fumag-fumag in 
eneptuson itano fam enele hi roho uruk lit, 
3”Allah umaliki enehangge inilahe umag enebuk fugmu tom men ik men e 
ohi men siyahap tuk fug,” uruk latusa. 

4Uruk latusama anden hol harukmen it Israel inap famen ondoko laruson 
arimano enehangge inilahe umag eneptuson obog toho mangno roho teng-
teng angge teng nisanggowen 144.000 winag isaruson holtikik. 
5Ununggul unuk wal taneg werehon enehangge unubam emberuson teng-
teng angge 12.000 welatusa. Ununggul unuk Yehuda enehangge unubam 
emberuson teng-teng angge, ununggul unuk Ruben teng-teng angge, 
ununggul unuk Gad teng-teng angge, 
6ununggul unuk Asyer teng-teng angge, ununggul unuk Naftali teng-teng 
angge, ununggul unuk Manasye teng-teng angge, 
7ununggul unuk Simeon teng-teng angge, ununggul unuk Lewi teng-teng 
angge, ununggul unuk Isakhar teng-teng angge, 
8ununggul unuk Zebulon teng-teng angge, ununggul unuk Yusuf teng-teng 
angge, ununggul unuk Benyamin teng-teng angge 12.000. 

Ap anggolo winahuk fug tegma yet hibag ane 

9Anden yet harukmen ap anggolo enebe winag isa fug toho weregma yer 
isarikikon arimano o pumbuk wal taneg werehon men ununggul unuk wal 
taneg werehon men inibam wal taneg werehon men enele wal taneg urukon 
obog toho arimano men palu roho lehoma hur atuk ahun ino men domba 
umalik ino men enelukema unduhuk latusa. It arimano sum yanggowon 
wan teg lit uluwa inggila ininggikmu wal taneg seneg latusa. 
10Ari regma enele hi roho uruk lit, ”Ninikni Allah lehoma heriyeg lit 
werehon men domba umalik men nit windat neneptukon itano hi eneptuk 
lahe,” uruk latusa. 
11Ari urukmu lehoma hur atuk angge men iniknisi roho werehon men lebe 
ruruk angge uhan itano men weregma malaikat obog toho arimanowen it 
walinggoho kilap enesug lit kinangma ying atusareg Allah fam sembahyang 
uruk lit, 

12”Amin! Ninikni ulug Allah wel turuk lit At palimuwap tuhup. Mun angge 
man angge alem At oluk tehen Ninikni uruk lamuhup. At ine werehon hi 
ruruk lit palimuwap turuk lit eneg welamuhup. Amin!” uruk latusa. 
13Ari uruk latusama iniknisi roho werehon misihen an nubam ele uruk lit, 
”It sum yanggowon wan tohon arimano kema inap, kema filen waharusa?” 
ulug kapal niyarisimu 
14anden at ubam, ”Nikni, hat holuk,” irikik. Ari irikikmu aren an nubam, 
”Ap aruma inindi anggin toho welatusareg wilip atuson wereg. Wam domba 
umalik ino mep fam enesum umag tarusama enesum yanggo atisi. 
15Enesum yanggo atisimu it aruma Allah lehoma hur atuk ambeg alukema 
unduhuk lit likiya hupmu Allah ibamen let turuk lit wereg. At lehoma 
werehon inowen it palimu ungga sal enebuhu. 
16Ungga saleg lit weregma suburu obok ik obok ha fug angge molok ha fug 
angge indok ambiyang ki ruk fug angge welamuhup. 
17Wam domba umalik lehoma iraham werehon inowen it fer enesug lit ik 
eleruk fanowon mondabi onoluk welamuhubon fahet hondog eneptuk 
laruhu. Allahn it uba yatukon onggon eneptuk lit uba sumag eneptuk 
laruhu,” ulug hiyag nitisi. 

Wahyu 8 

Enehangge sabiron filila rurukmu yet hibag ane 

1Wam domba umalik inowen enehangge sabiron filila ririsimu poholman 
mun angge man angge enele eleg angge pik-pok teg angge weregma mo il 
tot larisi. 
2Tot larisimu anden yet harukmen malaikat sabiren Allah alukema unduhuk 
lit weregma waruk it ininggikmu wal taneg og isarusa. 
3 Og isarusama malaikat winon eke kubag indok anggen elma kilaptuk 
angge seneg lit Allah fahet hubu lahaptuk ambeg ino iraham larisi. Iraham 
larisimu indok munggaltuk angge anggolo og utusama, ”Indok munggaltuk 
angge aru fam Allah umalikisiyen sembahyang uruk angge wereg ulug hubu 



3414 

 

 
ALLAH WENE 

© 2018, Indonesian Bible Society. 
 

 
 

 

lahaptuk ambeg ili rurukon hur atuk angge alukema werehon ari palimu 
embemihin,” ulug hiyag utusa. 
4Indok munggaltukmu hubu laharukon ino Allah umalikisiyen sembahyang 
urukon men mangno roho laharuk lit malaikat inggik famen Allah weregma 
laharuk latisi. 
5Laharuk latisimu malaikat inowen hubu lahaptuk ambeg inowen indok 
ambiyang warisireg indok munggaltuk angge inggikmu werehon kilaboho 
indok ino hililoho kinangma hik isarisi. Hik isarisimu lebeglu lebeg turuk 
lit ululu humon sipuk turukmu o mek turuk lit aplohok humon tirisi. 

Waruk uhan tamon telfag ane 

6Ari tirisimu malaikat sabiren itano waruk senehon itano waruk teltul ulug 
wep toho foroho latusa. 
7 Wep toho foroho lit malaikat atamon inowen teltukmu osit humon 
sohonggen hag toho pilaptukmu indok ambulpul men mep men mangno 
roho kinangma hik isa wambik waharisi. Wambik waharisireg kinang men 
e ohi ahen men minggiroho, hoholangge selon obog toho harep narisi. 
8Harep narisimu malaikat pirenehon inowen oho waruk teltukmu tom 
humon indok ambulpul wilip atukon hahon ik yenggelegma hik isa 
wambirisi. Hik isa wambirisimu ik yenggelehon ino fumag fil il mep atisimu 
9ik ahummu lebe ruruk angge werehon minggiroho war atusama kou ik 
ahum ke larukon minggiroho siyag atusa. 
10 Siyag atusama malaikat hinahanehon inowen waruk teltukmu suhal 
humon misig poholman ambulpul ulog-ulog wambik waharuk lit ik eleruk 
ahik men ik som wereg angge men minggiroho hondo ririsi. 
11Suhal ino unuk ”Sig angge” inowen ik hondo ririsireg fumag fil 
minggiroho sig eneg atisimu ap anggolo ik ino narukmu war atusa. 
12 War atusama malaikat uhanehon inowen waruk teltukmu mo men 
pikalem men suhal men minggiroho siyahap turusa. Siyahap turusa fil ino 

mum atisimu ilingge oho hubanggo oho fumag minggiroho hik teg eneg 
latisi. 
13Hik teg lit eneg weregma anden yet harukmen suwe tunguni pohol ke lam-
lam laruk lit ele hum toho tung turuk lit, ”Fong fong fong,” il laruk lit, 
”Malaikat hinahan itanowen oho waruk teltuk eleg ane roho teltuk halug ap 
kinangma werehonen fong watuk lamuhup,” ulug suwe inowen urukmu hol 
harikik. 

Wahyu 9 

Waruk fuwabon telfag ane 

1Malaikat fuwabon inowen waruk teltukmu anden yet harukmen suhal 
misig poholman kinangma wambik waharukmu yet harikik. Turuhun elma 
war atuk ambeg husuruk angge inggikmu og utusa. 
2Turuhun ele ino husurukmen indok hubu muhul elma inowen wilip atuk 
lit mo men pohol men indok hubu inowen hililip tirisimu hik atisi. 
3Hubu ino famen herenangge anggolo hik heheg wilip atuk lit it arimano 
kirimbul onolokon ayeg hag toho welatusa. 
4Herenangge arimano fam hiyag isaruk lit hoholangge men inggilangge 
kinangma wilip atuk angge men e inggila men na fug, we ap Allahn tohon 
enehangge inilahe ik umaho elehon eneg fato eneptuk lamuhup. 
5Fato eneptuk lamuhup ulug hiyag isaruk lit pinggi unusuk fug angge 
enehap selma eneg fato enebil larukmen eneg pikalem fuwaben aruhu. Fato 
eneptukmu ouk hahup ane kirimbulen ap fato eneptukmu ouk turuk hag 
toho ouk eneptuk laruhu. 
6Ari turuk lamuhupmu ap arimanowen enehap ouk-ouk war ala peruk lit 
war atuk ane yami ruhup angge famen hiyahakup fug, eleg ala puhup angge 
famen eleg amuhup fug. 

7 Herenangge arimano aben tog abuk oho lit wam kuda emberimu laruk hag 
toho wereg lit ununggul hobog ili ruruk angge hobog teg lit onorohole ap 
onorohole hag latusa. 
8Onoruk hiyap onoruk yaron hag tegman eneyeg olomene ayeg hag tegma 
9enemig sing wan teg hag latusa. Eneherabul aplohok tog abuk oho lit wam 
kudan kou lisulug larukmu uyug aplohok turuk hag latusa. 
10Eneheye kirimbul olombik hin morog teg hag toho teg latusa. Onolombik 
atog ine fam ap unusil larukmen eneg pikalem fuwaben atuk. 
11Malaikat turuhun ele forohowon ino it inikni wereg. Malaikat ino unuk 
Ibrani enele fam Abadon suwalegma Yunani enele fam Apolion suwaleg. 
12Fong watuk ane atamon teko larisimu pirenehon men hinahanehon men 
fong watuk ane teko lahu. 

Waruk falfalikon telfag ane 

13 Malaikat falfalikon inowen waruk teltukmu anden hol harukmen 
andimbuk uhan hubu lahaptuk ambeg ili rurukon Allah aluke fil werehon 
fam wilibihon ino feneyen ele urukmu holtikik. 
14Hol harukmen malaikat falfalikon waruk senehon ino fam uruk lit, ”Ik 
suwon Efrat ayegma malaikat uhan hele wareg lit werehon itano lol 
enebin,” urukmu holtikik. 
15Ari irisimu malaikat uhan itano mo ari fam pikalem ari fam hup sakan ari 
fam ap kinangmon minggiroho pinggi unusuhup ulug sali winako foroho 
latuson itano lol enebik larisi. 
16Lol eneptisiyon itano sehen seneg inap wam kuda emberimu heriyegma 
teng-teng angge mondeg angge waharuk latusa. Teng-teng angge 
200.000.000 wereg ulug winaharukon holtikik. 
17Anden fulu roho yet harukmen wam kuda emberimu ap anggolo 
heriyegma enesing wan teg latuson arimano sing il indok ambulpul hahon 
men piyanu paleg lit hubu mik-mik angge turuk hahon men puhulik palehon 
men wan teg angge waharukmu yer isarikik. Wam kuda ununggul arimano 



3417 

 

 
ALLAH WENE 

© 2018, Indonesian Bible Society. 
 

 
 

 

olomene olokon hag tegman enembilik ele keyen indok ambulpul men hubu 
men kinang ahe amben siyahon hag toho wilip atuk latisi. 
18Wam kuda enembilik ele keyen wilip atuk latisiyon arimano indok men 
hubu men ahe amben siyahon men wilip atuk lit tohen hag toho ap 
minggiroho arimano waroho lin isaruk latisi. 
19Wam kuda arimano enembilik men eneheye men inine anggolo reg latisi. 
Eneheye arimano pisanggo hag teg lit ununggul weregma eneyeg 
arimanowen ap anggolo siyahap eneptuk latusa. 
20 Siyahap eneptuk latusa angge famen ap winon war atusa fuhon 
arimanowen ininggik fam siyag ane turuk latuson arimano embeserusa fug. 
Mungguwat siyahon fam usa ane turuk lit ili ruruk lit umbagpag turuk angge 
iren laltuson arimano fam usa ane turuk lit posiyemanggen men e men helep 
men laltuson inilen yet ha fug tohon inisanggowen holuk fug tohon unuwag 
la fug tohon wereg angge famen ninikni uruk latusa. 
21Iren ari turuk lit ap pinggi watuk ane men pamongge unusuruk ane men 
pabi ruruk ane men yoholiyangge waruk ane men obog toho embeseruk 
latusa fug. 

Wahyu 10 

Suwesingga wiriloho werehon fahet ibag ane 

1Anden yet harukmen malaikat ineyon misig poholman wambik 
waharukmu hina sum hag toho wan tegma kaliye ahikal unggulmu hobog 
teg lit orohole mo yatuk hag teg lit uyugmu indok ambulpul ulog-ulog 
wambik waharukmu anden yet harikik. 
2Inggikmu suwesingga toron misig wiriloho seneg latisi. At ino uyug pikit 
fil ik sobig lit uyug hare fil kinang sobig lit 
3ele olomene ele hag toho hum toho kuwa ruruk latisi. Ele urukmu itano 
ululu sabiren sipuk turuk latusa. 
4Ululu itano sipuk turuk latusama suwesingga fam hahatmin ulug turuk lit 
hol harukmen ele poholman uruk lit, ”Ululu sabiren itano enele ehesa ane 



3418 

 

 
ALLAH WENE 

© 2018, Indonesian Bible Society. 
 

 
 

 

suwesingga fam hahabuk fug, aben holuhup tohon enehangge tebelug map 
tebemihin,” urukmu holtikik. 
5 Malaikat uyug fuma ik sobig lit uyug fuma kinang sobig latisiyon inowen 
inggik pikiron fam pohol fil leg haruk lit, 
6”Anden tik-tem toho iminon aru mondabi oluk werehon fam mun angge 
man angge poholma kinangma ikma werehon wal tibag ahun fam sali 
embemin,” il laruk lit, ”Sali ari pisan aruhu fug. 
7Malaikat sabiron inowen waruk teluhu sambil ino Allahn hirako peruk ane 
inam aruhu. Amingmingangge atam wene hiyag isaruk latfag inap hiyag 
isibag ane hikit toho teko lahu,” irisi. 
8 Ari irisimu anden hol harukmen ele pohol filen tam hol harikikon ino nin 
eke an nubam ele uruk lit, ”Lamihinteg malaikat uyug fuma ik sobig lit uyug 
fuma kinang sobig lit werehon inowen inggikmu suwesingga wiriloho seneg 
lahayon ino wak lamihin,” ulug hiyag nutukmu hol harikik. 
9Ari hol harikikteg malaikat ino ambeg larikikteg heng turuk lit, 
”Suwesingga ino og nimin,” irikikmu aren an nubam ele uruk lit, 
”Hilamihinteg namihinmu hahummu fato rimisi angge famen hambilikmu 
kin ahaluwe hag toho unduk fano rik ohoreg,” ulug hiyag nitisi. 
10Ari hiyag nitisimu suwesingga ino malaikat inggikmuwen warikikteg 
narikik. Narukmu nambilikmu kin ahaluwe hag toho unduk fano turuk latisi 
angge famen pil harikikmu nahum fato ruruk latisi. 
11Ari turukmu hiyag nutuk lit, ”O pumbuk obog toho men ap ununggul unuk 
obog toho men enele wal taneg urukon men ap palimu werehon men fulu 
roho haruk lahen ane hiyag isaruk laruhun,” ulug hiyag nitisi. 

Wahyu 11 

Ap pirenen Allah fahet fag toho hiyag isarukon hibag ane 

1 Weregman wirim turuk angge hahon fili tomuk eke an og nitisi. Og nutuk 
lit, ”In atmihinteg Allah ibam men hubu lahaptuk ambeg men ap o ino 
sembahyang urukon men wirim enepmihin. 
2Allah ibam huk angge fil werehon wirim timihin fug. Sel fil werehon ari 
Allah unuk enepeleg inap og isarusa. It arimanowen pumbuk fanowon ino 
unuyuhen sobir isarukmen pikalem teng misig men nubam hilag nuwal 
fumahen 42 aruhu. 
3An notsi piren fag toho hiyag isarukon itano Anden mingming enebuhukmu 
wamuhupteg fesi lahaboho wereg lit fulu roho hahup ane ap hiyag isarukmu 
hup am sakan am turukmen eneg teng-teng angge 1.260 aruhu.” 
4 Notsi piren itano e zaitun fanowon anggen naruk ahen piren itano hag 
toho men iral hunduko emberuk angge piren itano hag toho Allah kinang 
seneg ahun ino alukema unduhuk lit wereg. 
5Ap ekeyen it piren siyahap enebul ulug turukmen enembilikmuwen indok 
ambulpul wilip atuk lit seliyon arimano indoken han wirako lin uruk. Ap 
ekeyen it siyahap enepmin puhu halug ap ino ari hag toho war atuk. 
6It piren itano inine rehen fulu roho haruk ane ap hiyag isarukmu osit 
wambik waruhu fug ulug pohol lare fusuk teg. Inine fam ik obog toho il 
mebap tuk hag teg lit wereg. It inine fam ap unusul peruk halug mun angge 
man angge alem siyahon likiya hupmu ap unubam umbuk teg. 
7 It itanowen wene fag toho uruk lit obog toho hiyag isahupmu manu 
humon turuhun ele ap war atuk ambehen wilip aruhureg it unusuruk lit 
pinggi waroho lin isahureg palimu aruhu. 
8Enebe wareg angge itano o pumbuk suwon funggalem suwon larukon fam 
yinggig lamuhup. O pumbuk ino famen Inikni e fam tele fisibahon ino unuk 
te Allah hime fanowon inowen o Sodom men o Mesir men suwaltisiyon 
uruk. 
9Enebe wareg angge itano weregma ap o pumbuk obog toho men ap 
ununggul unuk obog toho men enele wal taneg urukon men inibam wal 

taneg werehon men waharuk lit enebe wareg angge itano yinggigmu yer 
isarukmen hup hinahanam ilingge misihim aruhu. Ap arimanowen yer 
isaruk lit werehen, ”Ap warehon kilap eneptuk ambeg kilap enebuk fug,” 
uhup. 
10Ap obog toho kinangma werehon arimanowen ap piren itano war ahasa 
ulug enehiyeg haruk lit pet neneptuk lit nunusuruk inap itano war ahasa 
ulug yunggultuk lit onori fahet wam og eseheg suburu og eseheg tuhup. 
11 Ari turukmen hup hinahanam ilingge misihim atisimu Allah hime 
fanowon oluk werehon unundama kirisimu it piren onoluk atusareg in 
atusama ap anggolo yer isarusareg enekol harusa. 
12Enekol haruk lit weregma pohol filen ele humon uruk lit, ”Lahik 
maniyek,” ulug wol eneptukmu hol harusa. Hol harusama it piren itano 
hinan hililip toho og eneptug poholma laharukmu it seliyonen yet harusa. 
13 Yet harukmen o mek humon tirisimu o pumbuk ino minggiroho fumag fil 
halog turuk lit ap teng-teng angge sabiren 7.000 war atusa. It winon war 
atusa fuhon enekol harusareg Allah poholmon wel turuk latusa. 
14Fong watuk ane pirenehon teko larisimu hinahanehon ketiya wilip arik 
ohoreg yet teg lamok. 

Waruk sabiron teltukmu yet hibag ane 

15 Weregman malaikat sabiron inowen waruk tel harukmen poholman enele 
hi roho uruk lit, ”Ketiya ap kinangma werehon Ninikni Allah suwon men 
aren ahaluwe unggulmu are reberisiyon ino menen eneg sen enesug lit 
wereg. At suwon inowen sen enesugmen eneg ketiya oho fobik oho mondabi 
welaruhu,” ulug wel turuk latusa. 
16Wel turukmu iniknisi rohon uhaneg fumahen arimano Allah alukema hur 
atuk angge wal taneg fam heriyeg lit welatuson arimano enelenggen fam 
hur atusareg Allah wel turuk latusa. 

17Iren wel turuk lit, ”Ninikni Allah palimu welahenon Hat hubam Ninikni 
uruk lahe. Hat welatikinon welahenon inowen hine suwon inamap tirikinteg 
ap suwon palimu wereg lit sen enesug ane ak teberikin. 
18 O pumbuk obog toho onolok harusa ane fahet Haren holok ane wenggel 
harikinteg holok atikin. Ap warehon minggir eneptuk li ketiya inam atukmu 
hamingmingangge wene tam hiyag isaruk latusa inap men fano turuk latusa 
inap men ap suwon toron Hat hunuk fahet enekol toho welatuson men 
onggo og isaruk li horog atisi. Kinang alem watuk inap arimano Haren alem 
unubam emberuk lit siyahap eneptuk lahen,” uruk latusa. 
19 Ari uruk latusama Allah ibam poholma sok husoho larisimu Allahn sali 
ibahon peti wirig latfahon ino inam atisi. Inam atisimu lebeglu ruruk lit 
ululu sipuk ane o mek humon eke tirikim osit sohonggen hahon ino wambik 
waharisi. 

Wahyu 12 

Hiyap men manu men yet hibag ane 

1Weregman enehangge suwon poholman inam atisi: Hiyap misig mowen 
hililip teg lit pikalem palimu uyug sobig lit suhal nisanggowen unggul 
walinggoho hutuk teg latisi. 
2Hiyap ino malik fet talug latisireg indag tamin ulug ahum fato ruruken ngi 
hum uruk latisi. 
3 Ari uruk lit weregma enehangge winon eke poholman inam atisi. Manu 
misig ahap ke indok ambulpul kiyog turuk lit unggul sabiren teg lit 
andimbuk numen teg lit unggul wal taneg aliliyangge hobog teg latisi. 
4Manu aheye ino kaya rurukmu suhal minggiroho poholman kinangma 
pilap eneptuk latisi. Ari turukmu manu inowen hiyap umalik indag tamin 
ulug turukon ino ondoho feruk halug hum toho namin ulug turuk latisi. 
5Ari perukmen hiyap inowen malik ap angge indag tarisi. Indag tarisiyon 
inowen wanggun tomuk ineyon seneg lit ap obog toho sen enesug laruhu 

Allahn perisi. Manu inowen malik ino hum toho namin ulug turukmen malik 
ino Allah wereg ambeg lehoma walug larusa. 
6Walug larusama hiyap ino longgo imin ulug farema larisimu Allahn at 
welaruhu ambeg ulug hale ferisi. Hale ferisi ambeg ino weregma kultukmen 
eneg hup teng-teng angge 1.260 aruhu. 

Manu apma pilapfag ane 

7 Weregman poholman tog aptuk ane ak turusareg Mikhael otsi malaikat 
men manu ino men tog abul ulug turukmu manu ino otsiyen let turukmu 
tog aptuk latusa. 
8Tog aptuk latusareg manu otsi men apma atusareg poholma it fahet kolo 
reg ambeg eleg latisimu manu ino kinangma pilaptusa. 
9Manu ino pisanggo sabalon unuk Iblis Setan urukon kinangma werehon 
obog toho inindi ninap eneptuk lit mingming eneptukon ino apma pilaptusa. 
At otsi amingmingangge obog toho pilap eneptusa. 

Usambel hag toho sini yunggulfag ane 

10 Anden hol harukmen poholman ele hi roho uruk lit, ”Ninikni Allah inggik 
ineyon ap fanowap eneptukon inowen mun angge man angge seneg lit 
ahaluwe unggulmu are reberisiyon men mangno roho palimu wereg. Nit 
nonori fam un ane lombohap tirisiyon ino apma pilaptusa. At ino Allah fam 
ele uruk lit likiya hupmu un ane lombohap eneptuk latisi. 
11Domba umalik amep fam men wene fag toho hiyag isarukon ino fam men 
apmayap turusa. Wene hiyag isaruk lit nininggareg fano welamuhuk puk 
fug angge nunusukag peruson ariyen palimu atusa. 
12Pohol men hit poholma welahebon obog toho men henehiyeg toho 
welamek. Hit kinang men ik men welahebon Iblis henembeg wambik 
waharisimu hinindi anggin amag. At welaruhuwon sali il misig tot tehen 
olok anggolo haruk,” uruk latisi. 

Manu inowen hiyap mug eneplug laruk latfag ane 

13Manu inowen mondabi kinangma waroho pilap nabehesa perisireg hiyap 
ap umalik indag tarisiyon ino mutug laruk latisi. 
14Mutug laruk latisimu hiyap ino welaruhu ambeg ulug farema tam hal itisi 
ibam ino lamisi ulug aherabul piren suwe tunguni aherabul ino og utusa. 
Manu ino wereg ambeg yat fil hiyap ino imbisik larisireg kultukmen mo ilig 
am wirig am turukmu misig aruhureg nin eke piren aruhureg nin mo ilig 
aruhu. 
15Hiyap ino imbisik larisimu manu inowen nangginoho watmin ulug hiyap 
ino ikma ubuk uruk lit war amag ulug ik humon ambilik ele keyen fulok 
tirisireg wirig atuk latisi. 
16Wirig atuk latisimu kinang inowen hiyap ino let timin ulug waharisireg at 
ambilik iya reberisimu ik manu famen fulok tirisiyon ino pil isarisimu firig 
atisi. 
17Ik firig atisimu manu inowen hiyap ino warihi ha fug teg lahi ulug olok 
harisireg umalikisi winon Allahn komo enepfag ane holtuk lit Yesus awene 
onoluk inap unusimin ulug larisi. 
18Larisireg saho ik ayegma unduhuk latisi. 

Wahyu 13 

Pak wimbi hahon ik ahummuwen wilip atfag ane 

1 Anden yet harukmen pak wimbi hahon suwon misig saho ahik famen wilip 
atukmu yet harikik. Pak wimbi hahon ino andimbuk numen teg lit unggul 
sabiren teg lit andimbuk numen arimano fene aliliyangge lahabeg latisi. 
Unggul fam Allah abug uruk ane hahareg latisi. 
2Pak wimbi hahon ino ebe pak su humon hag teg lit uyug tabi uyug hag 
tegma ambilik olomene ambilik teg latisi. Pak wimbi hahon ino inam 
atisimu manu inowen at ineyap turuk lit at lehoma heriyeg ambeg hiyag 
itisireg palimu unduhuk ferisi. 

3Anden yet harukmen unggul misig yowilangge humon teg lit war am hag 
teg latisi angge famen fanowap tarisi. Fanowap tarisimu ap kinangmon obog 
tohowen yihi uruk lit at ele holtuk latusa. 
4Manu inowen pak wimbi hahon ineyap tirisi ane fahet ap kinangmon obog 
tohowen manu wel turuk lit ubam sembahyang uruk latusa. Sembahyang 
uruk lit wimbi ino oho wel turuk lit, ”Pak wimbi aru men ap sa men wirim 
teg? Ap san pak wimbi aru men ambi roho tog abuk teg?” uruk latusa. 
5 Pak wimbi hahon ino ambilikmuwen wilip atuk ane hemet til laruk lit 
Allah abug il laruk latisi. Ari til norukmen pikalem teng misig nubam hilag 
nuwal fumahen 42 lahu ulug ineyap tirisi. 
6Ineyap tirisimu Allah unuk men At wereg ambeg men poholma werehon 
obog toho men enebug uruk lit siyahap enepmin ulug ambilik husirisi. 
7Ap fano ane turuk inap men tog aptuk lit it apmayap enebukag ulug ineyap 
tirisi. O pumbuk obog toho men ununggul unuk obog toho men enele wal 
taneg urukon men inibam wal taneg werehon obog toho arimano apmayap 
turuk lit at palimu atisi. 
8Ap obog toho kinangma werehon at wel turuk lamuhup. Domba umalik 
senggeltuson ino asuwesingga fanowon ino fam atam pohol kinang wal 
tibag sambilen ununuk hahatfag fuhon arimanowen eneg wimbi ino wel 
turuk lamuhup. 
9Ap sa isanggo wereg halug at inowen hol hawag. 
10Ap sa inggik hele wabukag ulug hiyaho feruk halug at ino inggik hele 
wabuhup. Ap sa karog fam wabukag ulug hiyaho feruk halug at ino karog 
fam pinggi wabuhup. Alem palimu werehon aru: Ap Allahn mumal 
eneptisiyon arimanowen inindi wirik toho unduhuk lit wenggel haruk 
lamuhup. 

Pak wimbi hahon kinangman wilip atfag ane 

11Anden yet harukmen pak wimbi hahon eke kinang elman wilip atuk lit 
andimbuk piren domba andimbuk hag tegma ele manu ele hag toho uruk 
latisi. 
12Wimbi atamon suwon inowen fobikon ino ineyap turukmu alukema 
oweyen turuk ane ambi roho turuk latisi. Aren turuk latisi ane ari famen ap 
kinangma werehon obog tohowen pak wimbi atamon yowilangge reg 
latisireg fano atisiyon ino ubam sembahyang uruk lit wel turuk latusa. 
13Ap obog toho onolohotma enehane ineyon inowen tehek ukag ulug indok 
poholman lisoho kinangma pilabik waharuk latisi. 
14Enehane ineyon turuk lahi perisiyon ino fam pak wimbi tamon ino 
olohotman turuk lit ap kinangmon inindi nina feseruk latisi. Wimbi karohen 
ti reberuson fano atisiyon ino aben wel turuk lamuhuben wirimangge 
laltihip ulug hiyag isarisi. 
15Hiyag isarisimu at ineyap turusama wirimangge ino olukap tirisimu ele 
uruk latisi. Ele uruk latisimu ap winon at wel turuk elehon arimano pinggi 
unusiyek ulug hiyag isarusama obog toho pinggi unusurusa. 
16Ap obog toho toron men suwon men enenggengge elehon men werehon 
men amu wirik toho werehon men ap enemingmingangge werehon men it 
arimano unubam ininggik pikiron fam ano ilag uwag fam ano enehangge 
hunubam umbat tomok ulug hiyag isarisi. 
17Ap misihen oho onggo paloho waruk ambeg ayeg waroho hilamin ulug la 
fug tegma we it enehangge unubam werehon eneg wa reg latusa. Enehangge 
ino wimbi hahon unuk ano unuk winag haruk ane ano wereg latisi. 
18Onoluk atuk ane alem tuma hahareg lit werehon fahet yami ruruk 
lamuhup. Ap sa indi anggat teg halug at ino pak wimbi fahet winag haruk 
ane roho winaharuk laruhu. Winag haruk ane ari ap kinangmon winag 
haruk ane roho wereg. Winag haruk ane ari teng-teng angge teng falfaliken 
666. 

Wahyu 14 

Domba umaliken fanowap eneptukmu yet hibag ane 

1 Anden yet harukmen domba umalik ino tom Sion punumu unduhukmu At 
walinggoho ap teng-teng angge teng nisanggowen 144.000 unduhuk lit 
welatuson arimano At unuk men Ikni unuk men inilahuwagma hahareg lit 
weregma yer isarikik. 
2Yer isaruk lit hol harukmen ele pohol filen ik hul aplohok tung turuk hag 
toho turuk lit ululu humon sipuk turuk hag toho uruk latisi. Ele ino 
pinggong kong turuk inaben kong turukmu enembinggong ele uruk hag 
toho urukmu hol harikik. 
3Lehoma hur atukon alukema unduhuk lit lebe ruruk angge uhan itano men 
iniknisi roho werehon arimano menen holeg lit weregma sini keron 
wiliptusareg yunggultuk latusa. Sini yunggultuk latuson ino ap misihen oho 
oluk am fug tegma we it ap teng-teng angge teng nisanggowen 144.000 
kinangman windar eneptisiyon arimanowen eneg onoluk teg latusa. 
4It arimano hiyap fahet til noruk lit unubam sabelep tag teg eleg angge 
hiyap ahun men nohoruk elehon hag toho wereg. It arimano domba umalik 
ino kema-kema larukmu ombolim laruk latuson wereg. It arimano Allah 
men domba umalik men fahet ininggikmu angge atamon emberuk hag toho 
enebe Allah fahet umbukag ulug ap kinangmon sehelimuwen windar 
eneptisi. 
5It arimano enembilik fam enele si ane uk fug angge wereg lit unubam siyag 
angge tag teg eleg. 

Unggum kong turukon fahet hiyag isibag ane 

6Anden yet harukmen malaikat misig pohol ke fililoho laruk lit ubam wene 
fanowon mondabi welaruhuwon weregma ap kinangma werehon o pumbuk 
obog toho werehon men ununggul unuk obog toho men enele wal taneg 
uruk inap men inibam wal taneg werehon men wene fanowon ino hiyag isil 
larukmu yet harikik. 

7Malaikat inowen hiyag isil laruk lit ele hi roho uruk lit, ”Allah fahet 
henekol toho wereg lit At wel turuk lamuhup. Ap minggir enebuhu sambil 
ino ketiya horog atuken Aren pohol men kinang men ik wiliptukon men 
yenggelehon men obog toho wal tibahon ino ubam sembahyang uruk 
lamuhup,” uruk latisi. 
8 Malaikat inowen ari urukmen pirenehon eke inam atisireg ombolim laruk 
lit, ”O pin kuruk lit Babel pumbuk suwon ino aben o pin hi halog ane 
unusurusa. Babel inap arimanowen o pumbuk obog toho ik olokon pabi ane 
turuk ahik ino hinang isarusama narusareg nenek turuk latusa,” ulug ele hi 
roho uruk latisi. 
9Malaikat inowen ari urukmen hinahanehon eke inam atisireg onombolim 
laruk lit ele hi roho uruk lit, ”Ap sa pak wimbi hahon ino men wirimangge 
ino men unubam sembahyang uruk lit enehangge inggikmu ano 
ilahuwagma ano emberukon 
10at ino ik ahaluwe olokon Allah indimu olok haruk lit hinang isarukon 
nahu. Sig elehap turukon ik saplanggeyon hinang um fug angge we ik 
ahaluwe olokon ino Allah indimuwen olok haruk lit ik kubag fam hinang 
uruhu. Hinang uruhumu nahuwon ino malaikat fanowon men domba 
umalik ino enelukema at ino indok ubam umbuhupmu kinang ahe olokon 
ubam hililip turuk laruhu. 
11It arimano unusuruk ahindok hubu ino hundig-hundig mondabi poholma 
laharuk laruhu. Pak wimbi hahon ino men wirimangge ino men unubam 
wenggel harukmu enehangge unubam werehon ari fahet likiya hupmu pale 
fuk fug angge unusurukmu enehap ouken nenek turuk lamuhup,” irisi. 
12Alem palimu werehon aru: Allahn komo enepfag ane hikit toho turuk lit 
inindimu Yesus fam tem toho wenggel harukon Allahn mumal eneptisiyon 
arimano inindi wirik toho unduhuk lit welamuhup. 
13Anden hol harukmen ele pohol filen uruk lit, ”Ketiya welaheyon famen ak 
teberuk lit Allah unuk fam war amuhubon enehiyeg toho welamuhubon 
fahet ari suwesingga fam haharin,” ulug hime fanowon inowen hiyag nutuk 

lit, ”Fano ane turuk latuson fahet ayeg war isarukmu sat haruk lit lisag 
haruk latuson fahet fanoma kel taruk lamuhup. Ari tem toho uruk lahi,” 
ulug hiyag nutukmu holtikik. 

Anggen kinangma kong turukmu yet hibag ane 

14 Anden yet harukmen hina yanggowon undama ap kinangmon hahon 
heriyegma unggul hobog ili ruruk angge unggul ke pug teg lit inggikmu 
karog simbuk tohon olokon seneg lit heriyegma yet harikik. 
15Weregma malaikat winon eke Allah ibamen wilip atisireg ap hina 
sehelimu heriyeg latisiyon ino fam ele hi roho uruk lit, ”Roti anggen 
kinangma yatuson wirik atisimu paltuk li lahakekma karog olokon 
hinggikmu seneg lahenon ino monde fin,” uruk latisi. 
16Ari uruk latisimu hina sehelimu heriyeg latisiyon inowen anggen palukag 
ulug karog ino kinangma hik isarisimu anggen kinangma werehon paloho 
larusa. 
17Weregma malaikat winon eke Allah ibamen wilip atisireg aren oho karog 
simbuk tohon olokon eke inggikmu seneg latisi. 
18Malaikat misig eke Allah fahet hubu lahaptuk ambehen waharisireg at 
indok ngi roho wereg lit malaikat karog simbuk tohon eke seneg latisiyon 
ino fam ele hi roho uruk lit, ”Hele anggur anggen kinangma yatuson wirik 
atisimu karog ino walug wambimihinteg anggen tahanik wambimihin,” 
irisi. 
19Ari irisimu malaikat inowen karog ino kinangma hik isarisireg anggen 
tahanoho walug ahaluwe pete roho pilapmin ulug kinang fo reg ambeg ino 
pilabik larisi. Allah indi olok haruken kinang fo reg ambeg ino pilabik larisi. 
20O pumbuk sel filen anggen arimano pete harukmen kinang fo reg ambeg 
inowen mep eneg wilip atisireg wam kuda anggolopma hele loltuk ambeg 
yenggel arik laharisi. Ik ino yenggeltuk lit ilan fuma-fuma ahuli yat toho 
yenggel atisi. 

Wahyu 15 

It palimu atuson arimanowen usambel sini yunggultukmu yet hibag ane 

1Anden yet harukmen enehangge suwon aben fog turukon poholma 
weregma yet harikik. Yet harikik angge ino malaikat sabiren arimano fotog-
fotogma ap siyahap eneptuk angge ininggik wal taneg alem seneg latusa. 
Allah olok peruk ane alem ari famen fotog fotogma siyahap enebuhu. 
2Anden yet harukmen ik il wirikon indok men mangno roho yenggelegma 
ik ayegma ino pak wimbi men wirimangge men unuk winaharukon men 
enele holtul fug ulug longgo uruson arimano unduhukmu yer isarikik. It 
unduhuk latuson arimano Allah ambinggong ininggikmu wal taneg seneg 
latusa. 
3Pinggong seneg lit Allah amingmingangge Musa ino asini men domba 
umalik ino asini men uruk lit yunggultuk latusa, ”Ninikni Allah Hat suwon 
palimu welahen. Haren turuk lahenon fano ane turuk lahenma aben fog 
haptuk. Haren ap hondog eneptuk abunggalem ke ino tem toho pikiron eneg 
hondog eneptuk lahenma ap obog toho Inikni Hat welahen ulug wel haptuk 
lahe. 
4 Ninikni, ap san Hat fahet akol toho wereg eleg, ap san Hat hunuk palimu 
emberuk eleg ano? We Hat eneg fanowon welahen. Haren alem kong turuk 
lit pikit toho eneg kong turuk lahenma ap obog toho indit-indit werehon 
Hat hambeg waharuk lit halukema hur atuk lit wel haptuk lahe,” ulug sini 
yunggultuk latusa. 

Malaikat sabiren itanowen kubag senegma yer isibag ane 

5 Ari ulug yunggultuk latusama anden yet harukmen Allah ibam poholma 
werehon o sabo wene haharoho werehon sok husurukmu yet harikik. 
6Sok ino ele keyen malaikat sabiren ap siyahap eneptuk angge alem men 
Allah ibamen wilip atukmu yer isarikik. It arimano enesum fanowon 
yanggowon umbagpag turukon wan teg lit unubahare ke ili ruruk ahele fam 
nunggulig pug teg latusa. 

7Malaikat itano wilip atukmen lebe ruruk angge uhan itano misihen kubag 
ili rurukon enebe wal taneg og isarisi. Kubag arimano fam Allah mondabi 
welaruhuwon inowen olok haruk ane keleg toho pilabeg latisi. 
8Allah ine roho palimu werehon ibam ulug hubu lahaptukmu hubuwen o 
ino hondo reg latisi. Ap siyahap eneptuk ane alem sabiren arimano teko la 
fugmu ap misihen oho Allah ibam ino kuk fug teg latisi. 

Wahyu 16 

Alem siyahon sabiren ap unubam atukmu yet hibag ane 

1Anden hol harukmen Allah ibamen ele hi roho malaikat sabiren arimano 
hiyag isaruk lit, ”Kubag sabiren Allah olok peruk ane elma pilabehon 
kinangma hilil isa lalihip,” urukmu hol harikik. 
2 Ari urukmu hol harikikmu malaikat atamon ino larisireg kubag ino 
kinangma hilil isarisi. Hilil isarisimu ap obog toho pak wimbi hahon ino 
enehangge unubam wereg lit wirimangge ino wel turuk latuson arimano pot 
humon enebene yig eneptuk latisi. 
3Yig eneptuk latisimu malaikat pirenehon inowen kubag ino ik ahummu 
hilil isarisi. Hilil isarisimu ik ino ap warehon mep hag atisimu ik ahummu 
wereg angge obog toho waroho lin urusa. 
4 Lin urusama malaikat hinahanehon inowen kubag ino ik suwon larukon 
men ik wilip atuk ahik ikma hilil isarisimu ik obog toho mep atisi. 
5Mep atisimu anden hol harukmen malaikat ik senehon ino ele uruk lit, ”Hat 
welatikinon welahenon inowen pikir ane turuk lit fano welahen. Haren alem 
aru pilabik wahen. 
6Haren ap mumal eneptikinon men wene hiyag isaruk latuson men enemep 
aben hilil isarusama ketiya Haren ayeg waroho it arimano nalihip ulug mep 
hinang isaruk lahen. Alem ari hit fahet wirim teg,” ulug ele urukmu hol 
harikik. 



3431 

 

 
ALLAH WENE 

© 2018, Indonesian Bible Society. 
 

 
 

 

7Hol harikikteg weregman Allah fahet hubu lahaptuk ambeg inowen ele eke 
uruk lit, ”Nikni Allah Hat palimu welahenonen unggum kong turuk lahenma 
pikit toho fano eneg atuk,” urukmu hol harikik. 
8Ari urukmu hol harukmen malaikat uhanehon inowen kubag mo fam hilil 
isarisimu mo oloken ap arimano indoken han narusa. 
9Indok humon ino inahanen ap arimano fato eneptisi angge famen Allah 
alem unubam emberisiyon ino unuk siyahap turuk lit ke hareyon umbusuk 
fug angge At wel turuk ane embeserusa. 
10 Malaikat fuwabon inowen kubag ino wimbi heriyeg ambeg hilil isarisimu 
at wereg ambeg ino hik atisi. Hik atuk lit ouk anggolowen enembilikanggen 
ininggareg eneyeg fam kong toho sahal-sahal naruk latusa. 
11Ari turuk latusa angge famen ouk unubam atuk lit pot yig eneptisiyon 
fahet Allah poholma werehon unuk siyahap turuk lit siyag ane turuk latuson 
umbusuk fug angge seneg eneg latusa. 
12 Seneg eneg latusama malaikat falfalikon inowen kubag ino ik suwon unuk 
Efrat ino fam hilil isarisimu ik ino firig atisimu ap suwon yali filen 
waharukon fahet firig atisireg funggalem hal atisi. 
13Anden yet harukmen manu men wimbi men ele si uruk ahun men 
enembilik ele keyen wal taneg mungguwat yahiye hahon wilip atuk latusa. 
14Wilip atuson itano mungguwat siyahon aben tuk fug teg ane turukon 
wereg lit ap suwon kinangma werehon obog toho enembeg laruk lit Allah 
suwon palimu werehon ino men tog abukag ulug palu enebik larusa. 
15 ”Yet teg lamok, An waruhukon ino yoholiyangge waruk ahun hag toho 
waruhuk. Abiye larukmu inggaliyangge aben yet hahup tohon asum fano 
wan teg lit indi anggat teg lit werehon ahiyeg toho welaruhu.” 
16 Welatusama o pumbuk Ibrani enele roho Hamagedon urukon ino fam ap 
suwon arimano palu roho kilap eneptusa. 

17Kilap eneptusama malaikat sabiron inowen kubag ino pohol fil kusaloho 
hik isarisi. Hik isarisimu Allah ibam undaman lehoma hur atuk angge 
inowen ele ine roho uruk lit, ”Teko laha,” urukmu holtikik. 
18Ari holtikikmu lebeglu turuk lit ululu si-sipuk ane o mek humon indam ap 
kinangma weregma misihim oho tibag fug toho turuk latisi. Ari roho o mek 
ino usa fulu roho turuk latisi. 
19Ari turukmu o pumbuk suwon ino pul ke pilang toho hinahan atuk lit o 
pumbuk Allah unuk enepeleg inap inibam arimano oho halog toho lin uruk 
latisi. O pumbuk Babel humon ino Allahn apeleg am fug angge At olok 
anggolo peruk ane ino ik ahaluwe sihon men mangno roho kubag fam ololop 
toho hinang isarisi. 
20Ik alonggen ke werehon arimano eleg atisimu punu oho hebeloho tonggo 
atusama tom yet haruk latusa fug. 
21Osit sohonggen hahon anggin helep simbuk anggin hahon poholman 
wambik waharuk lit ap hondo eneptuk latisi. Osit sohonggen inowen 
unusuruken enehap ouken Allah unuk siyahap turuk latusa. 

Wahyu 17 

O Babel fam wirim toho unggum kong turukmu yet hibag ane 

1 Tot weregman malaikat sabiren kubag sabiren seneg latuson itano misig 
an nambeg waharisireg ele uruk lit, ”Hiyap yaying turuk latisiyon ino ik 
eleruk fulok-falok toho wilip atuk ambeg heriyeg latisiyon ino fam alem 
ubam atisiyon fahet hiyag hitminen tiya ma! 
2Ap suwon kinangma werehonen hiyap ari men pabi ril noruk latusama ap 
kinangma werehon arimano ik olokon pabi turuk ahik ino hinang isarisimu 
narusareg nenek turuk latusa,” irisi. 
3 Irisimu Allah hime fanowon inowen an farema hondog naptug larisimu 
yet harukmen pak humon oruk huluwon emberimu hiyap eke heriyeg latisi. 
Pak ino unggul sabiren tegma andimbuk numen teg lit ebene ununuk Allahn 
siyag perukon anggolo hahareg latisi. 

4Hiyap ino sum mut men polu men fam palehon wan tegma ili ruruk angge 
men ilembani umbagpag turuk angge men helep anggen umbagpag turukon 
il asinandi turukon men lahabeg latisi. Lahabeg lit inggikmu kubag ili 
rurukon eke senegma kubag ino fam pabi ruruk angge olohulong kilabeg 
latisi. 
5Ilahuwagma unuk misig awiya waruk ane hahareg latisi. Hahareg latisiyon 
ino, ”Babel suwon yaying turuk hiyap men siyag-siyag angge kinangma 
werehon men inisinga,” ulug hahareg latisi. 
6Yet harukmen hiyap inowen Allah umalikisi fanowon men Yesus wene 
hiyag isaruk latusa inap enemep hinang tarisireg nalug nenek turukmu yet 
harikik. Yet haruk lit yihi ulug nindi anggin toho welatikik. 
7Nindi anggin toho weregma malaikat inowen an nubam ele uruk lit, 
”Nungge fahet hindi anggin toho welahen? Hiyap ino men pak suwon 
emberimu hur atukon ino unggul sabiren andimbuk numen ino men fahet 
mapmu roho werehon fahet fag toho hiyag hitnin,” irisi. 
8”Pak haruk lahenon ino welatisi angge famen eleg atisi, ketiya re wereg 
eleg. At ino turuhun elma ap war atuk ambeg inowen lahik waruhureg nin 
at ino mondabi siyag atuk ambeg lahu. Ap kinangma werehon pohol kinang 
atam wal turukmu suwesingga fanowon fam ununuk imbibag fuhon 
arimanowen yet hahupteg enekol hahup. Pak ino welatisiyon eleg atisi 
angge famen nin inam aruhumu yet hahupteg enekol hahup. 
9Alem palimu werehon tu: Indi anggat teg lit werehon inowen oluk teg 
lamag! Unggul sabiren arimano punu sabiren weregma hiyap ino palimu 
heriyeg lit wereg. Unggul sabiren itano ap suwon sabiren wereg. 
10It sabiren itano fuwaben wamburusama falfalikon weregma sabiron lahik 
waruhu. Sabiron ino lahik waruhureg ilamna welaruhuwon fahet inam 
aruhu. 

11Pak ino welatisi angge famen eleg atisiyon ino ap suwon likinon wereg. 
At ino likinon wereg angge famen it sabiren itano sehelimu at misig wereg 
lit mondabi siyag atuk ambeg lahu. 
12 Andimbuk numen yet hehenon arimano ap suwon numen uwan in 
amuhubon wereg. In amuhupteg pak ino men mangno roho inineyap 
enebuhupmu palimu weregma mo il misig lahu. 
13It arimano inindi misig toho enele misig uruk lit pak ino ineyap turuk lit 
palimu unduhuk fuhup. 
14Unduhuk fuhupmu it arimanowen domba umalik ino men tog abul puhup 
angge famen Aren it apmayap enebuhu. Ap arimano kinangma wereg lit 
palimu welahe perukon arimano palimu At wereg, ap iniknisi roho werehon 
fahet Inikni At wereg. Domba umalik inowen wol eneptisireg hiyag 
eneptisiyon arimano inindi wirik toho At men ambiyeg welamuhupteg At 
men mangno roho palimu amuhup,” ulug malaikaren hiyag nutuk latisi. 
15Nin eke hiyag nutuk lit, ”Ik eleruk wilip atuk ambeg hiyap yaying turukon 
heriyegma yet hehenon ino o pumbuk men ap palu roho werehon men enele 
wal taneg urukon men inibam wal taneg werehon men fahet yet hehen,” 
ulug hiyag nitisi. 
16”Pak ino fam andimbuk numen yer esehenon itanowen yaying turuk hiyap 
ino ninirim uhupteg siyahap turuk lit asum hog toho hik isahupteg abiye 
weregma unu sali heheg nahupteg indokma hik isahup. 
17Inindi misig toho wereg lit Allahn peruk ane turuk lamuhup ulug Allahn 
inindi selehap eneptisi. Selehap eneptisimu Allahn perisi hag toho 
ininggikmu seneg latusa angge ino pak wimbi fam emberuk lit palimuwap 
tuhup. Allahn irisi ane uwan teko la fugmu at palimu welaruhu. 
18Hiyap yet hehenon ino o pumbuk suwon ino ap suwon kinangma werehon 
obog toho ki enesug lit werehon ino yet hehen,” ulug hiyag nitisi. 

Wahyu 18 

O Babel pin halog turukmu yet hibag ane 

1Wereg lit yet harukmen malaikat eke ine anggolo reg lit umbagpag til 
poholman wambik waharikim kinang obog toho seleg teg latisi. 
2At inowen ele hi roho uruk lit, ”O pin kuruk lit o Babel pumbuk suwon ino 
aben pin hi halog ane unusurusa. O ino olun eneg atisimu mungguwat 
inibam wiroho kurusama hime siyahon men siyag-siyag asuwe men it hirag 
atuk ambeg ngi atisi. 
3 O pumbuk obog toho ik olokon pabi turuk ahik ino hinang isarusama 
narusareg nenek turuk latusa. Ap suwon kinangma werehon hiyap ino men 
pabi til noruk latusama ayeg waroho waruk inap kinangma werehon 
arimano mun angge man angge hiyap inggikmu werehon ino famen tung 
atusa,” irisi. 
4 Nin tot weregma poholman ele eke uruk lit, ”Hit An numaliki welahebon 
iren siyag ane turukmu hiren oho tehep ha nowen embeselug lalihip. It 
unubam unggum emberukon ino hit hunubam oho umbuhup tohon 
embeselug henemumu lalihip. 
5 Iren siyag ane turukon arimano kinangman keleg il poholma laharisimu 
siyag ane iren turukon fahet Allah wenggel haruk lit wereg. 
6 Ayeg waroho unusuruk latisi hag toho hiren oho ayeg waroho at wariyok. 
Ubabut turuk latisiyon hikit toho hiren sebe roho ware fesiyok. Ik kubag 
aren sig angge kilaboho hinang hisarisiyon ino fam hiren oho sebe roho sig 
angge piren kilaboho hinang omok. 
7 Aliliyangge lahaboho wereg lit mun angge man angge inggikmu werehen 
tung hiyap welatisi angge re arimano wirim toho ouk alem wal toho ubam 
emberuk lit watuk lamuhup. Hiyap ino indimuwen inggareg wel taruk lit, 
’An lehoma heriyeg lit hiyap suwon welahi, an hiyap yuwohon wereg hag 
toho welahi fureg nilaheg toho welaruhuk fug,’ irisi. 
8Ari roho perukon ari fahet alem angginon ubam emberuk lit we misihim 
sambil ino ouk men suburu obok men ubam aruhumu ilaheg toho welaruhu. 

Ilaheg toho welaruhumu indoken naruk laruhu. Ninikni Allah inggik ine reg 
lit werehon inowen unggum at ubam werehon kong tirisi,” irisi. 
9 Ap suwon kinangma werehon hiyap ino men pabi til noruk lit suburu 
nenggeg ik nenggeg turuk latuson arimanowen hiyap ino indok naruk lit 
hubu laharukmu yet hahupteg enele ya nga uruk lit uba yatuk lamuhup. 
10Hiyap ino indok oloken nenek turukmu yet hahupteg enekolen yatma 
unduhuk lit enele uruk lit, ”Yihi, yihi, hat o pumbuk suwon, o Babel, hine 
roho welahen angge famen mo il misig weregman alem humon hubam aha,” 
uruk lamuhup. 
11 Ayeg waroho waruk inap kinangma werehon palu amuhupteg inindi 
anggin toho wereg lit niren foroho laheyon aruma san ayeg waroho hilahup 
ulug uba yatuk lamuhup. 
12Mun angge man angge iren foroho latuson arimano ili ruruk angge 
yanggowon men huluwon men, helep anggen ilembani umbagpag turukon 
men, sum yanggowon huluwon men, sum il ineyon men wiyihon men, e 
kimkim amben fanowon hahon men, wam ayeg fam laltuson men, e onggo 
anggolo roho warukon fam sali ruruson men, posiyemanggen fam laltuson 
men, helep anggeyon men, 
13e kami ahap men, pingga inggila men, ahaluwe amben fanowon wal taneg 
men, hele anggur ahaluwe men, e anggen ahaluwe men, roti anggen lilibug 
tohon anggen abiron men, wam sapi domba kuda men, kou lisurukon men, 
ap men hiyap men ap winon enemingmingangge amag ulug og isarukon 
obog toho arimano foroho latusa. 
14Mun angge man angge aruma foroho lahe ulug enele uruk lit, ”E anggen 
fanowon tu tahan tele peruk lahenon eleg aha, fano-fano angge nele peruk 
lahenon ino mondabi eleg ahama fobik oho hiyahakun fug,” uruk lamuhup. 
15 Mun angge man angge arimano ayeg waroho og utuk latusareg onggo 
anggolo hilaruk lit tung atuk latusa inap arimanowen hiyap ino indok 



3437 

 

 
ALLAH WENE 

© 2018, Indonesian Bible Society. 
 

 
 

 

oloken nenek turukmu yet hahupteg enekolen yatma unduhuk lit uba yatuk 
lit enele ya nga uruk lamuhup. 
16It enele uruk lit, ”Yihi, yihi, o pumbuk suwon ino sum il wiyihon wan teg 
lit sum il polu hahon mut hahon men wan teg latisi. Ili ruruk angge helep 
anggen ilembani umbagpag turukon lahabeg lit 
17anunu roho welam fug angge mo il misig weregma fano-fano angge 
arimano eleg aha,” uruk lamuhup. Ik ahum ke laruk lit kou haltukon men 
warukon men kou undamane haltukon men ap obog toho enebuwabangge 
fahet ik ahum ke yami rurukon arimano men yatma unduhuk lit yet 
harukmen 
18o harep naruk lit indok hubu muhul yet hahupteg enele hi roho uruk lit, 
”O pumbuk suwon aru men winon eke min wirim teg ano?” uruk lit 
19fesi enebene lahabuhupteg enele humon fam uba yatuk lit ya nga uruk lit, 
”Yihi, yihi, o pumbuk humon tu ap obog toho ik ahum ke kou fam larukon 
enenggengge ik ahum ke walug larukon fahet onggo hilarusareg tung atusa 
angge famen mo il misig weregma at ino il eleg aha,” uruk lamuhup. 
20 ”At ino eleg aha ulug hat pohol hahiyeg toho welamin. Hit Allah umalikisi 
men wene hiyag isaruk lamuhup ulug mon heneptuk latisiyon men 
henehiyeg toho welamek. Hit henemep men ayeg war amag ulug Allahn 
alem ubam embehekteg ware fesehek.” 

O Babel fobik oho in aruhu fug urukmu hol hibag ane 

21 Weregman malaikat ineyon ekeyen helep simbuk hahon suwon misig 
hapu roho wil laruk lit saho ik ahummu hik isarisireg ele uruk lit, ”O Babel 
humon ino ari hag toho hapu roho wil laruk lit pilabeg hik isa wambuhupmu 
mondabi longgo uhumu hiyahakup fug,” irisi. 
22”Waruk ele men sini yunggultuk ane men pinggong ele men puhuli ele 
men hat wereg ambehen fobik oho hol hahup fug. Tor angge su angge 
ininggik fano roho wituk inap hat wereg ambehen fobik oho isahup fug. 

Helep simbuk fam anggen sahaltuk lit aplohok turuk ane hat wereg 
ambehen fobik oho holuhup fug. 
23Indok ambulpul hat wereg ambehen umbagpag tuhu fug. Ahun men uhe 
men og-og amul ulug enehiyehen enele uruk ane hat wereg ambehen 
holuhup fug. Humalikisi ayeg waroho waruk inap arimano tung atusa hag 
toho ap winon eke wereg eleg. Usa ane turuk lit ap yuhukap eneptuk latikin 
ane ariyen ap obog toho kinangma werehon un ke hiyag isaruk lit inindi 
nina feseruk latikin.” 
24 Wene hiyag isaruk latfag inap men Allah umalikisi fano ane turuk latuson 
enemep saplangge hililtuk latuson men ap obog toho enemep kinangma 
wambibahon men at wereg ambehen hiyaharusama alem angginon ari 
ubam emberisi. 

Wahyu 19 

O Babel pin halog turusa ulug usambel sini hol hibag ane 

1Tot wereg lit hol harukmen ap anggolo poholma palu roho wereg lit enele 
along toho urukmu holtikik. Enele uruk lit, ”Haleluya, Ninikni Allah ine 
roho werehon ino lehoma wereg lit Aren ap fanowap eneptuk. 
2 At tem toho wereg lit unggum ap unubam werehon pikit toho eneg kong 
turuk. Pabi ane til noruk lit kinang siyahap turuk latisi hiyap ino Aren alem 
ubam emberuk lit unggum kong tirisi. Amingmingangge enemep saplangge 
hililtuson fahet at ino men ayeg war isarisi,” urusa. 
3 Ari urusareg sini pirenehon wiliptuk lit, ”Haleluya, o harep naruk lit hubu 
laharukon ino likiya hupmu eleg am fug angge welaruhu,” urusa. 
4Ap iniknisi roho welatuson uhaneg fumahen arimano men lebe ruruk angge 
uhan itano menen Allah lehoma heriyeg lit werehon ino alukema 
enelenggen fam hur atusareg sembahyang uruk lit, ”Amin! Haleluya!” 
urusa. 

5 Ari urukmu itano hur atuk angge ino famen ele misig uruk lit, ”Hit 
amingmingangge welahebon toron suwon obog toho arimanowen henekol 
toho wereg lit Ninikni Allah wel turuk lamuhup,” irisi. 

Domba umaliken hiyap hilarisiyon fahet seni esetukmu yet hibag ane 

6 Anden hol harukmen ap anggolo palu roho wereg lit enele along toho uruk 
lit ik aplohok mi-mi uruk hag toho ululu suwon sipuk turuk hag toho 
urukmu holtikik. Enele uruk lit, ”Haleluya, Ninikni Allah mun angge man 
angge seneg lit werehon ino At mondabi palimu atisi. 
7Nit nenehiyeg toho wereg lit sini yunggultuk lit At wel turuk lamul. Domba 
umalik inowen hiyap hilamin peruk ane horog ahama hiyap oho indimu 
oluk ahama anggengge tug toho embehekteg wereg. 
8Weregma sum yanggowon il wiyihon umbagpag turukon wan timihin ulug 
og utusa,” urusa. Sum il wiyihon ino Allah umalikisiyen fano ane turuson 
fahet urusa. 
9 Enele urusama malaikaren an nubam te, ”Hahatuk lamin,” il laruk lit, 
”Domba umalik inowen hiyap hilamin irisiyon fahet seni esetukmu wol 
eneptisiyon arimano enehiyeg toho welamag,” irisi. Ari irisireg nin eke 
hiyag nutuk lit, ”Uruk lahi ane aru tik-tem toho Allahn irisi ane uruk lahi,” 
irisi. 
10Ari irisimu anden at ubam sembahyang imin ulug uyug alma nelenggen 
fam hur atikikmu aren an nubam te, ”Ari hag toho timihin fug, an oho hat 
men hori men hag toho At amingmingangge welahi. An oho Yesusen fag 
toho hiyag nisarisi ane ngi reg lahi. Allah fam eneg sembahyang uruk lamin. 
Haren fulu roho harikin ane ari Yesusen hiyag hitisiyon eneg harikin,” irisi. 

Allah wene wilip atukmu yet hibag ane 

11 Anden yet harukmen pohol husigmu wam kuda kuron misig welatisi. 
Wam kuda ino emberimu heriyeg latisiyon ino unuk te ”Indi wirikon” men 
”Ele tem toho urukon” men suwaleg latisi. At inowen tog aptuk halug fano 
ane turuk, unggum kong turuk halug pikit toho kong atuk. 

12Il indok ambulpul kiyog teg lit unggul hobog anggolo pug teg latisi. At 
ubam unuk haharehon ap winon onoluk am fug tegma inggareg eneg oluk 
teg latisi. 
13At asum wan teg latisiyon ino mep fam yuhulihon wan teg latisi. Unuk te 
”Allah wene” suwaleg latisi. 
14Ari reg lit weregma ap poholma sehen seneg inap asan-asan angge At 
ombolim laruk latusa. It arimano wam kuda kuron fam heriyeg lit sum 
yanggowon il wiyihon wan teg latusa. 
15Karog olokon ambilik ele ke wilip atuk lit ap obog toho unusuruk laruhu. 
Ap obog toho arimano Aren wanggun ineyon fam fer enesug lit kinang 
habulig ambeg hele anggur anggen pete roho pilaptuk laruhu. Hele anggur 
pete roho pilaptukon ari hag toho Allah mun angge sen enesuhon inowen 
olok haruk ane wereg. 
16Asum men aho men fam unuk haharehon aru re, ”Palimu welahe perukon 
arimano An palimu welahi, ap iniknisi roho werehon Inikni An welahi,” 
ulug unuk hahareg latisi. 

Pak wimbi men ele si uruk ahun men apma pilap eneptukmu yet hibag ane 

17 Anden yet harukmen malaikat misig mo fam unduhuk lit suwe obog toho 
pohol ke larukon arimano fam ele hi roho uruk lit, ”Allahn seni suwon 
eserehekon ambiyeg nulen hit obog toho tuma luhal arik maniyek. 
18Seni eserehekon aru: ap suwon ununu, sehen seneg inap onowesi ununu, 
sehen seneg inap ununu, wam kuda ununu, emberimu hur atuk inap ununu 
men, ap obog toho iniknisi roho werehon men enemingmingangge men 
ununu, suwon toron ununu isag hesehekon nalihiben maniyek,” irisi. 
19Anden yet harukmen pak wimbi hahon men ap suwon kinangma werehon 
men onotsi sehen seneg inap men misigmu luhal atusareg wam kuda kuron 
palimu heriyehon ino men otsi men tog abul ulug enele sahaltuk latusa. 
20Enele sahaltukmu pak wimbi hahon ino senetusareg ele si uruk ahun ino 
oho senetusa. Ele si uruk ahun inowen ap inil fam aben tuk fug teg ane turuk 

lit ap unubam wimbiyen tohon enehangge werehon wirimangge ino fam 
sembahyang uruk lamuhup ulug inindi ninap eneptuk latisiyon ino oho 
senetusa. It piren itano onoluk angge ik sene ahe laharuk lit indok ambulpul 
turuk ambeg ino hik isarusa. 
21Wam kuda kuron fam heriyeg ahun ino ambilikmuwen karog olokon wilip 
atisiyon inowen ap obog toho unusirisimu suwe waharusareg ununu hindil 
heheg narusama suwe arimano enehum ouk atisi. 

Wahyu 20 

Manu kumbi loloho forohoma yet hibag ane 

1Anden yet harukmen malaikat eke poholman wambik waharuk lit turuhun 
ele ap war atuk ambeg sok husuruk angge men yunggal kumbi men 
inggikmu seneg angge wambik waharukmu yet harikik. 
2Wambik waharisireg manu pisanggo sabalon ino unuk Iblis men Setan men 
urukon ino senetisireg hele watisimu hele waroho weregma mo ilig am 
wirig am turukmen teng-teng angge 1.000 aruhu. 
3Hele watisireg turuhun elma ino pilaptisireg turuhun ele sok lare feruk lit 
enehangge tag teberisi. Mo ilig am wirig am turukmu teng-teng angge 1.000 
sali obog am fugmu wilip aruhureg ap o pumbuk wal taneg werehon inindi 
ninap enebuhu rohon ulug enehangge tag teberisi. Sali obog atuk halug eneg 
il misig wilip amag ulug lole fesuhup. 
4 Wereg lit yet harukmen hur atuk angge fam ap lehoma heriyehon yer 
isarikik. Iren unggum kong turuk lamag ulug lehoma in eneptisi. Allah wene 
men Yesus wene fag toho hiyag isaruk latuson fahet enenggolop ke kong 
eneptuson arimano enehime yer isarikik. It arimanowen pak wimbi ino men 
wirimangge ino men unubam sembahyang urusa fuhon enehangge 
ininggikmu ano inilahuwagma ano hahatusa fuhon eneg weregma yer 
isarikik. It arimano onoluk atusareg ap suwon atusareg Yesus men ambiyeg 
mun angge man angge sen enesug lit weregma mo ilig am wirig am 
turukmen teng-teng angge 1.000 atisi. 

5Mo ilig am wirig am turukmen sali obog am fugmu ap winon war atuson 
arimano onoluk atusa fug. Ap warehon onoluk atuk ane atamon tu wereg. 
6Ap warehon onoluk atuk ane atamon tu fam onoluk atuk inap arimano 
enehiyeg toho welamag. Inggik pirenehon fam war atuk ane su atuk halug 
it arimano fobik war amuhup fug. It arimano Allah men Kristus men ler 
eneptuk inap imam hag toho amuhupteg Yesus men ambiyeg mun angge 
man angge sen enesug lit weregma mo ilig am wirig am turukmen teng-teng 
angge 1.000 aruhu. 

Iblis ubam unggum imbibareg apma pilaptukmu yet hibag ane 

7Mo ilig am wirig am turukmen 1.000 sali obog aruhumu Iblis ino hele lole 
fesuhumu wilip aruhu. 
8Wilip aruhureg lahureg ap o pumbuk kinang atogman atogma werehon 
inindi ninap eneptuk laruhu. Inindi nin atuk inap ununuk Gog men Magog 
men suwalehon itano onotsi men tog abul ulug palu enebuhumu ik yinggi 
mondeg hag toho anggolo welamuhup. 
9Anden yet harukmen it palu eneptisiyon arimano ik yinggi mondeg hag 
toho wereg lit kinang tonggo reg ambeg lahik waharusareg Allah umalikisi 
o sabo ke werehon men o pumbuk Aren indi rohon fam werehon men 
arimano walinggoho kilap eneptuk latusa. Walinggoho kilap enesugmen 
indok poholman wambik waharuk lit it arimano harep wiyaloho lin urusa. 
10Manu inindi ninap eneptuk latisiyon ino ik ahum ahe laharuk lit indok 
ambulpul turuk ambeg ino hik isarusa. Hik isarusa ambeg ino pak wimbi 
hahon men ele si uruk ahun men tam hik isarusama it ambiyeg weregma 
likiya hupmu indoken fato eneptukmu nenek turuk lit ouk eleg am fug 
turukmen mondabi welamuhup. 

Ap minggir eneptukmu yet hibag ane 

11 Anden yet harukmen hur atuk angge suwon yanggowon misig fam Ap eke 
palimu heriyegma yet harikik. Pohol men kinang men At alukeman eleg 
atisimu ubale eneg latisi. 

12Anden yet harukmen ap war atfahon suwon men malik toron men hur 
atuk angge alukema unduhukmu yer isarikik. It wereg lit suwesingga 
anggolo wirili ferusama nin winon misig oho suwesingga mondabi onoluk 
welamuhubon ino wirili ferusa. Ap war atfahon arimano ininggarehen turuk 
latfag ane suwesingga fam haharoho imbibahon ino hikit toho enebe wal 
taneg unggum unubam emberusa. 
13Ikman war atuk latfahon arimano ik undama welatfag angge arimano wili 
feserukmu winon war atuk latfahon ap warehon wereg ambeg inowen wili 
feserukmu it obog toho ininggarehen siyag ane turuk latfahon hikit toho 
wal taneg unggum unubam emberusa. 
14War atuk angge ino men war atuk ambeg ino men ik sene ahe wilip 
atukmu indok naruk ambeg ino hik isarusa. Ik sene ahe wilip atukmu indok 
naruk ambeg inowen war amuhubon ino pireneg angge war amuhup. 
15Ap sa suwesingga mondabi onoluk welamuhubon ino fam ununuk eleg 
latisiyon arimano ik ahum indok ambulpul turukon fam hik isarusa. 

Wahyu 21 

Pohol keron kinang keron fahet hiyag itfag ane 

1 Anden yet harukmen pohol miningon men kinang miningon men ik ahum 
humon laut men elegma yet harukmen pohol keron men kinang keron men 
eneg weregma yet harikik. 
2O pumbuk fanowon Yerusalem keron ino poholma Allah wereg ambehen 
wambik waharuk lit hiyap tuhumon aben og nabukag ulug aliliyangge 
lahaptuk hag toho ebe umbagpag toho wambik waharukmu yet harikik. 
3Yet harikikteg hol harukmen lehoma hur atuk ambehen ele hi roho uruk 
lit, ”Yet hemek, ap sehelimu Allah ibam o sabo wirihon weregma Allah it 
min mangno roho welamuhup. It arimano At umalikisi amuhupmu At ino 
Inikni roho welaruhu. 
4Aren onggon enebuhureg it inilmu uba werehon sumag enebuhu. War atuk 
ane eleg laruhuwon ariyen enehummu siyag toho werehon men uba anggolo 

yatukon men inindi anggin toho werehon men eleg laruhu. Atam 
welatisiyon ari longgo rebesuhumu eleg aruhu,” irisiyon holtikik. 
5At lehoma heriyeg lit werehon inowen ele uruk lit, ”Yet himin, mun angge 
man angge werehon Anden kerap turuk lahi,” il laruk lit, ”Anden uruk 
lahiyon aru tem toho ulug hiyag hutukmu suwesingga fam haharoho 
embemihin,” ulug nubam irisi. 
6Ari irisireg nin eke hiyag nutuk lit, ”Irikik ane ari obog toho teko laha. A 
men O men An eneg wereg lit alemet ondomiyet An welahi. Ap ik obok toho 
werehon ik eleruk fanowon ap onolukap eneptukon ino fam saplangge 
hinang isahuk. 
7Ap sa ine roho welaruhu halug ihiyon ari obog toho at og uruhukteg An at 
Ikni aruhukmu at An namloho aruhu. 
8Ap enekol toho werehon men, Allah fam wenggel haruk elehon men, 
amben siyag toho werehon men, ap unusurukon men, hiyap ap yaying 
turukon men, pamongge fam unusurukon men, usa ane turukon men, 
sibiling-sibiling ane urukon men it obog toho arimano welamuhup ambeg 
ik sene humon yenggelegma amben siyag turuk lit indok ambulpul eneg 
turuk ambeg hik isahup. Ari roho wereg lit aru pireneg angge war amuhup.” 

Yerusalem keron inam aruhu ulug hiyag itfag ane 

9Malaikat sabiren itanowen kubag sabiren fam ap siyahap eneptuk ahik 
hinanggoho ki rohon itano misig nambeg waharisi. Nambeg waharisireg 
nubam ele uruk lit, ”An nambeg tiya ma,” irisireg, ”Wam domba nuhe 
hilahuk perukon ino unug hitmin,” irisi. 
10Ari irisireg hime fanowon fam tom suwon yaron fam hondog naplug 
laharisireg o pumbuk Yerusalem fanowon poholma Allah wereg ambehen 
wambik waharukon hiyag nitisi. 
11Allah fam umbagpag turuk angge o pumbuk ari fam weregma helep sili 
umbagpag turuk lit asinandi turuk hag toho turukmu yet harikik. 

12Elehet suwon walinggoho kilabehon ino yat toho wirigmu elehet sok 
nisanggowen fam kurukmu sok nisanggowen arimano palimu malaikat 
enebe nisanggowen sok wal taneg foroho lit weregma Israel inap ununggul 
unuk nisanggowen sok fene hahareg latisi. 
13Mo lahik waharuk fil sok hinahan, mo ubuk uruk fil sok hinahan, ik eleruk 
fil sok hinahan, ik ambut fil sok hinahan welatusa. 
14O pumbuk ino fam elehet walinggoho kilabeg latisiyon helep ubule 
nisanggowen witfahon arimano fene domba otsi nisanggowen mon 
enepfahon arimano ununuk hahareg latusa. 

O Yerusalem helep umbagpag turukon fahet hiyag itfag ane 

15 An nubam ele irisiyon inowen wanggun wirimangge ili rurukon misig 
inggikmu seneg lit o pumbuk ino men elehet men sok men wirim timin ulug 
turuk latisi. 
16O huk tibahon elehet ino apma fil anduhun fil nunggulig wibahon oho 
umbantu fimag-fimag wibahon oho ambi hag teg latisi. Ap inowen wanggun 
ino fam o pumbuk ino wirim turuk lit yat toho wirim til larukmen teng-teng 
angge yat anggolo 2.000 kilometer atisi. Ilihihon men nunggulihon men 
lahabehon men ambi reg latisi. 
17O pumbuk wirim tirisireg elehet unggul ke ino wirim turukmen 
wirimangge ino teng piren teg 60 meter latisi, elehet unggul ke tonggo yat 
teg latisi. Ap kinangmonen wirim turukon hag toho malaikat inowen 
wirimangge tirisiyon ambi reg latisi. 
18Elehet ino helep sili yanggowon hahon fam ohoma o pumbuk ino ili ruruk 
lit umbagpag turuk angge emas ik il wirikon hahon fam wirig latisi. 
19Helep ubule arimano wal taneg eke hag eke hag ili faya urukon welatisi. 
Welatisiyon arimano atamon sili umbagpag turukon, pirenehon il sing pohol 
hahon, hinahanehon il hulu rohon hahon, uhanehon il piyanu palehon 
hahon, 



3446 

 

 
ALLAH WENE 

© 2018, Indonesian Bible Society. 
 

 
 

 

20fuwabon il fibe aheyaro hahon, falfalikon il ip orohole hahon, sabiron il 
puhulik men piyanu men mangno rohon hahon, likinon haluwil il hahon, 
sohowon il puhulik palehon hahon, numon il uningga rohon hahon, 
nanggolobon il huwowil hahon, nisanggowon il wiyuk anggen hahon, helep 
arimano obog toho ili faya uruk lit umbagpag turuk latusa. 
21Elehet sok nisanggowen arimano wal taneg ilembani umbagpag turukon 
hahon misig fam wirig latisi. O pumbuk ino fam funggalem larukon 
umbagpag turuk angge emas ik il wirikon hag toho haleg latisi. 
22Ari regma harikik angge famen Allah ibam fanowon wirigmu yet harikik 
fug. Ninikni Allah ineyon ino men domba ino men enebe o fanowon wir 
atisi. 
23O pumbuk ino fam mo men pikalem men umbagpag turuk lalep peruk 
eleg. Allah umbagpag turukon ino selehap eneptuk lit weregma domba ino 
iral hag toho wereg. 
24O pumbuk obog toho seleg ino fam kuruk lamuhupmu ap suwon kinangma 
werehon arimanowen enenggengge anggolo oko kilaptuk lamuhup. 
25O ino hup am fug angge weregma elehet sok arimano unukoho oho 
hubanggo oho labuk fug angge husig lit eneg welamuhup. 
26Ap obog toho enenggengge fano-fano angge forohowon o pumbuk ino fam 
oko kilaptuk lamuhup. 
27Siyag angge misig oho olma kilabuhup fug, ap enemben siyahon men 
enele si urukon men oho o ino fam kuk fug angge it ununuk suwesingga 
mondabi onoluk werehon wam domban forohowon ino fam haharehon eneg 
kuhup. 

Wahyu 22 

E oluk wereg ahen fahet yet hibag ane 

1 Nin winon eke an nubam unug haruk lit Allah men domba ino men lehoma 
hur atuk ambehen wilip atisiyon ik il wirik anggolowon aben narukmu 
onoluk eneg welamuhup ahik ino unug harisimu harikik. 
2O pumbuk ino honggolegma ik ayeg fumag-fumag e anggen aben narukmu 
onoluk eneg welaruhu ahen wilibig latisi. E arimano pikalem inam atukmu 
eneg mo misig fam nisanggowenam anggen yihik feruk latusa. E inggila 
arimano fam ap o pumbuk obog toho hihir eneptukon welatisi. 
3Allahn ubam siyag urukon ap misig oho o ino fam welaruhu fug. Allah men 
domba ino men lehoma hur atuk ambeg o pumbuk ino sehelimu weregma 
enemingmingangge arimanowen unubam sembahyang uruk lit 
4Allah orohole yet harukmu it inilahuwagma At unuk hahareg lamuhup. 
5O hup am fug angge welaruhumu iral men mo umbagpag men turuk lalep 
puhup fug. Ninikni Allah inowen it unubam selehap enebuhumu it suwon 
toho palimu wereg lit ap winon mingming eneptukmen eneg welamuhup. 

An Yesus alemet ondomiyet welahiyon ino waharuk lahi ulug hiyag itfag ane 

6Ari yet harikikmu malaikat inowen nubam ele uruk lit, ”Hiyag hutuk 
lahiyon aru tem toho uruk lahi. Allah inowen amingmingangge wene hiyag 
isaruk inap hime fanowon og isaruk. At inowen tot welamuhukmu aruhu 
ane fahet it unubam unug isamin ulug malaikat monde ferisi,” ulug hiyag 
nitisi. 
7Hiyag nitisimu Yesusen ele uruk lit, ”Tot welaruhukteg tem toho waruhuk. 
Nei fulu roho warikin ane haharoho emberuk lahenon holuhup inap 
arimano enehiyeg toho welamuhup,” ulug hiyag nitisi. 
8An Yohanes welahiyon inowen mun ane man ane harikikteg obog toho 
nubam irisi ane arimano fahet malaikat ubam sembahyang imin ulug 
alukema hur atikik. 
9Sembahyang imin ulug turukmen aren, ”Ari timihin fug,” il laruk lit, ”Hat 
men hori wene hiyag isaruk inap nabi men buku ari fam haharehon holtuk 

inap men hag toho an oho Allah amingmingangge welahi. An nubam 
sembahyang uk fug tehen Allah fam eneg sembahyang uruk lamin,” irisi. 
10Ari irisireg, ”Fobik aruhu ane horog tehen suwesingga fam haharoho 
wereg ane ari enehangge emberuk lit seleben toho umbuk fug,” irisi. 
11”Ap san siyag ane turuk halug at inowen turuk lamag. Ap san sabelep 
ubam umbat taruk halug at inowen umbat tawag. Ap san pikir ane turuk 
halug at inowen pikir ane eneg turuk lamag. Ap san fano roho wereg halug 
at inowen fanowap taruk lamag. 
12 Tot welaruhukteg waharuk lit ap siyag ane fano ane turukon arimano 
hikit toho onggo walug waruhukon ari fam ayeg war isahuk. 
13An te A men O men welahi, atam waharik iyahon An, obog-obogma 
welaruhukon oho An, alemet ondomiyet An welahi.” 
14 Sum enebemon umag tarukon arimanowen enehiyeg toho welamag. It 
arimanowen e anggen nalug onoluk eneg wereg ahen ino na hag tehen 
elehet sok ino fam o pumbuk ino kuruk lamuhup. 
15Olomene siyahon men pamongge watuk inap men ap hiyap yaying 
turukon men ap unusurukon men muruwal turuk inap men sibiling-sibiling 
ane uruk inap men it arimano kuk fug tehen selma welamuhup. 
16 An Yesus inowen malaikat monde ferikikmu hit henembeg waharisireg 
Allah umalikisi winon obog toho aru onoluk aruhuwen hiyag hisarisi. An 
Dauren ondohowonen indag nasuhon ahanuk hag toho welahi. Wap yali 
filen lahik waharuk lit umbagpag turukon hag toho An welahi,” irisi. 
17 Allah hime fanowon ino men hiyap ap hilahuk peruk hiyap ino menen, 
”Ma!” ulug wol turuk. Wol turukmu holtukon inowen oho, ”Ma!” ulug wol 
turuk laruhu. Ik obok toho wereg lit namin perukon waruhureg ik eleruk 
fanowon aben narukmu onoluk eneg welamuhup ahik ino saplangge hinang 
tahu. 

Obog toho hiyag hisihi ulug hi enepfag ane 

18 Fobik aruhu ane suwesingga aru fam hahareg lit werehon holtuk inap 
unubam imin ane tu tem toho imin: Ap ekeyen amu ane buku aru fam 
lombohap turuk halug at ubam oho Allahn alem amuwon siyahon buku tu 
fam harikikon arimano lombohap tuhu. 
19Ap ekeyen fobik aruhu ane buku aru fam hahareg lit werehon elehap turuk 
halug buku aru fam haharoho werehon e anggen narukmu onoluk eneg 
wereg ahen ino men o pumbuk fanowon ino men ubam werehon Allahn 
taluk toho hilahu. 
20Obog toho aru tem ane ulug hiyag hisarisiyon inowen ele uruk lit, ”We 
tem An folo-folo waruhuk,” irikim, ”Nonowe Yesus, nit nenembeg waruhun. 
Amin!” uruk. 
21Nonowe Yesus inowen hit obog toho indi henesug lit welaruhu. Amin. 

Esclarecimento 
 
 

Trata-se de iniciativa particular, com os seguintes objetivos: (i) colaborar para divulgação 

dos diversos textos bíblicos disponíveis, e, (ii) facilitar o acesso a esses textos, inclusive por meio 

de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de organizações 

que produzem ou divulgam bíblias, sem acréscimos de notas ou comentários. Assim, 

reconhecendo e respeitando os direitos que possuem sobre seus trabalhos, incumbe a todos os 

que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

Capa: Pôr do sol sobre as montanhas. Trata-se de imagem disponibilizada na 
internet, dentre as que não informam haver restrição ao uso. 

 


